
LA PIANA Marko (Marco) (1883-1958). 
Filolog, albanolog arbëresh. Lindi në Horën 
e Arbëreshëve në Sicili. Ka studiuar në 
Universitetin e Palermos dhe si i ri është 
përqendruar në studimet indeoeuropiane 
me theks të veçantë gjuhën shqipe. Ka kryer 
studim krahasimtar për sistemin e zanoreve 
në shqipen dhe në latinishten (1937) dhe ka 
publikuar prelegomenë për gjuhësinë shqiptare 
(1939), një studim për dialektet arbëreshe 
(1949), një tjetër për bashkëtingëlloret likuide 
dhe ato hundore të shqipes (1952) si dhe një 
për prefiksin la- në gjuhën shqipe (1957). 
Më 1912 ka publikuar në Romë një kopje të 
veprës së Lekë Matrëngës. Jo të gjitha veprat e 
La Pianës kanë pasur fatin të botoheshin. Një 
fjalor etimologijk të shqipes dhe një gramatikë 
historike të shqipes, të cilat kujtoheshin të 
zhdukura pas vdekjes së autorit janë raportuar 
se gjenden në bibliotekën e seminarit arbëresh 
në Horën e Arbëreshëve. La Piana ka pasur 
karrierë të shkurtër akademike si profesor 
i jashtëm i gjuhës shqipe në  Universitetin 
e Palermos. Në vitin shkollor 1951/52 ka 
mbajtur një kurs për elementet indo-europiane 
në morfologjinë e shqipes. (Sejdi Gashi)

LABAN Aleksandar (1927-1975). Agronom, 
pylltar. Lindi në Skivjan, afër Gjakovës. 
Kreu gjimnazin në Beograd, Fakultetin e 
Bujqësisë dhe të Pylltarisë i mbaroi po në 
Beograd. Studimet pasuniversitare në lëmin 
e fitopatologjisë dhe ekologjisë dhe tezën e 
disertacionit në lëmin e mbrojtjes së bimëve 
i mbrojti po në Fakultetin e Bujqësisë të 
Universitetit të Beogradit (1974). Ishte ekspert 
i dalluar i bujqësisë dhe i pylltarisë dhe shumë 
i angazhuar në hapjen e sipërfaqeve të reja të 
tokës bujqësore dhe ngritjen e pemishteve të 
reja në rajonin e Dukagjinit. Ishte organizator 

i shërbimeve profesionale bujqësore në Kosovë 
dhe drejtor i stacionit bujqësor në Gjakovë 
(1963-1969), më pas drejtor i Institutit Bio-
teknik në Pejë (1969-1975). Publikoi shumë 
punime shkencore dhe profesionale nga fusha 
e pemëtarisë dhe e mbrojtjes së bimëve. (Latif 
Susuri)

LABIRINTI I SMIRËS. Është përfytyrim 
dardan i ciklit të jetës dhe i rendit kozmik. 
Ka trajtë rrethi dhe gjendet në monumentin 
votiv përkushtuar Hyjneshës Dardane nga 

Smira e Vitisë (211). Është relievuar në bllok 
të mermerit vendor në trajtë katërkëndëshi (78 
x 36 x 37cm) dhe i ka katër faqe të trajtuara, 
gjë që në territorin e Dardanisë nuk është 
aq e shpeshtë. Në të dy faqet e kundërta të 
monumentit gjenden labirinti rrethor dhe 
ai katërkëndësh dhe në të tjerat dy tekste 

identike të skalitura. Fushat e simboleve dhe 
të mbishkrimeve janë vendosur në korniza 
të theksuara (34.5 x 22.5 cm). Kapiteli dhe 
bazamenti i monumentit janë dëmtuar gati 
tërësisht, në pjesën e poshtme të tij duken 
gjurmët e gjetheve të lerthit dhe nën to brezi me 
vija relievore. Dedikuesi i monumentit është 
Artorius Heraclitus, speculator (vëzhgues) i 
Legjionit IV të Flavëve.
Labirinti rrethor i Smirës është i qarkut të 
mbyllur, pa hyrje të dukshme, që e bën të 
jetë unik për rajonin e më gjerë. Ndahet në 
hapësira madhësish të ndryshme përmes 
shtigjeve të trajtësuara nga gjashtë svastika 
(kryqe të thyer). Tri svastika kanë drejtime kah 
lindja dhe simbolizojnë lindjen dhe tri të tjera 
drejtohen kah perëndimi dhe simbolizojnë 
vdekjen-ringjalljen. Qendrën e zë gjysmësfera 
e theksuar, e cila është ndarë në tri hapësira 
përmes tri gjysmëharqeve. Ky labirint është 
pjesë qendrore e kompozicionit të përbërë 
edhe nga hardhia e rrushit mbi labirint, degët 
e lerthit dhe nyjën profilaktike nën të. Nyja 
e mbron hyrjen në labirintin e jetës. Gjithë 
kompozicionin e dominon koncepti i treshit, 
i cili paraqet formulën dardane të krijimit të 
tri botëve të paramenduara, të asaj tokësore, 
të nëndheshme dhe qiellore. Ndërlidhja midis 
diellit apo cakut të mbretërisë së vetëdijes më 
të lartë dhe të botës materiale paraqitet përmes 
hardhisë së rrushit dhe degëve të lerthit. 
Labirinti shpreh kompleksitet teogonik, filo-
zofik dhe kozmologjik dardan, që sjell frymë 
të identitetit dardan përmes skemës unike 
ikonografike. Rregulli i paramenduar kozmik 
shquhet përmes një qasje gjeometrike-numer-
ologjike, që krijon fushë holografike shumëdi-
mensionale (gjeometri e shenjtë). Është tregues 
i njohurive kozmologjike dardane dhe i pranisë 
së qiellvrojtuesve dardanë, të cilët i vrojtonin 
lëvizjet e trupave qiellorë dhe të yjeve, i shëno-
nin këto dhe krijonin përfytyrimin për koz-
mosin. Nga kjo dëshmohet dhe prezenca e ud-
hëheqësve shpirtërorë dhe të “shkencëtarëve” 
të kohës. Labirintet e monumentit të Smirës 
përcjellin mesazh të njëjtë të ciklit të jetës dhe 
të përjetësisë, ai rrethor me qark të mbyllur 
përmes traditës dardane dhe ai katërkëndësh, 
me hyrje të dukshme, përmes traditës helene. 
Veçoritë dhe arkitektura unike e labirintit rre-
thor të Smirës bën që të njihet me emrin La-
birinti Dardan. (Edi Shukriu)

LABoRAToRI QeNdRoR PËR dIAGNo-
STIFIKIMIN e MATeRIALeVe. U the-
melua në vitin 2003 me njësinë e vetme për 
diagnostifikimin e materialeve. Laboratori 
përbëhet nga sektori për provat dhe kontrollin 
e materialit me shkatërrim dhe pa shkatërrim, 
i korrozionit, i metalografisë dhe sektori i 
trajtimit termik të materialit. Këta sektorë 
shërbejnë kryesisht për kryerjen e ushtrimeve 
laboratorike të studentëve dhe ofrojnë 
shërbime eksperimentale dhe për punë në 
ekonomi. Në këtë laborator i mbajtën ushtrimet 
studentët e Fakultetit të Inxhinierisë Mekanike 
të Prishtinës, të Fakultetit të Xehetarisë dhe 
të Metalurgjisë të Mitrovicës, të Fakultetit të 
Shkencave Matematike-Natyrore të Prishtinës, 
të Fakultetit të Shkencave të Aplikuara Teknike 
të Ferizajt, të disa degëve të Fakultetit të 
Edukimit të Prishtinës dhe të Fakultetit të 
Shkencave Teknike të Aplikuara të Mitrovicës. 
Laboratori kishte kontakte bashkëpunimi me 
laboratorin e Universitetit Teknik të Frajbergut 
të Gjermanisë dhe falë donacioneve nga 
DAAD-i (fondacion gjerman për shkëmbime 
akademike) u mbajtën disa simpoziume 
bashkëpunimi nga kjo fushë. Me vendimin 
e rektoratit të vitit 2011, Laboratori Qendror 
kaloi në përbërje të Fakultetit të Inxhinierisë 
Mekanike të Universitetit të Prishtinës. (Fehmi 
Krasniqi)

LABUTZA. Qytet me rang municipial i 
periudhës antike. Prokopi i Cezaresë e vendos 
në listën e tij si fortesë dardane e rindërtuar 
nga Justiniani në shek. VI. Është dëshmuar nga 
monumentet epigrafike të zbuluara në Smirë, 
me shkurtesën e emrit të qytetit dhe nocionet 
dekurion dhe municipium. Qyteti u ubifikua 
nga E. Shukriu te fshati Gashaj (Gushicë) i Vitisë, 
në lokalitetin me mikrotoponim “Gradina”. 
Në të është konstatuar vendbanimi i gjerë i 
shekujve II-III, ndërsa më lart edhe gjurmët 
e kishës së vjetër që mban mikrotoponimin 
“Kisha e Rimit”. Në areal janë konstatuar dhe 
mbetje të antikitetit të vonë dhe të mesjetës së 
hershme, të tjegullave të periudhës bizantine 
dhe të kishës dhe nekropolit mesjetar. (Emine 
Kalaja-Hajdari)

LAÇIQI. Fshat kodrinor-malor, rreth 18 km 
në lindje të Kamenicës. Shtrihet në lartësi 
mbidetare 650-850 m. Në vitet ‘40 dhe ‘50 të 
shekullit të kaluar shumë banorë të fshatit 

shpërngulen për në Turqi, Shqipëri dhe në 
Maqedoni. Në vitin 1948 kishte 549 banorë, 
ndërsa në vitin 2011 u regjistruan 160 banorë. 
Veprimtaritë kryesore ekonomike janë 
blegtoria dhe pylltaria. Ka shkollën fillore (deri 
në klasën e pestë). (Muhamed Kallaba)

LAHAJ Ramë (1983-). Tenor. Lindi në Istog. 
Shkollimin për t’u profilizuar si tenor e filloi 
në moshën 21-vjeçare. Në vitin 2014 vazhdoi 
studimet në Akademinë e Arteve në Tiranë. 

Ndërkohë punoi drej-
tor artistik në Radio-
televizionin 21 (2009-
2011), ndërsa në skenën 
ndërkombëtarë debutoi 
me rolin e Alfredo Ger-
montit në operën “La 
Traviata” të Gj. Verdit në 
Festivalin e 50-të jubilar 
të Eutinit në Gjermani. 

Që nga viti 2012 performoi në shtëpi operistike 
me renome botërore, përfshirë Operën  Royal 
Albert Hall në Londër, në rolin e Rodolfos në 
“La Boheme” të Gj. Puçinit, pastaj në Operën 
e Sidenjit në Australi dhe në Operën Kom-
bëtare të Francës. Në rolin e Pinkertonit është 
paraqitur në operën “Madama Butterfly” të Gj. 
Puçinit në Gran Teatro del Lago në Itali dhe 
të njëjtin rol është ftuar ta interpretojë edhe 
në Operën Las Palmas të Spanjës. Repertori i 
tij përfshin një mori rolesh, ndër të cilët edhe 
Dukën e Montovës nga “Rigoleto” e Gj. Verdit 
dhe Alfedo Germonit nga  “La Traviata” po të 
Gj. Verdit. Është laureat i çmimit “Placido Do-
mingo” në garën operistike më të madhe në 
botë. Në vitin 2017 R. Lahaj interpretoi Faustin 
në Operën e Tel Avivit dhe, më pas, bashkë me 
Placido Domingon është paraqitur në një kon-
cert humanitar në Meksikë. (Besa Luzha)

LAJBNIC Gotfrid (Gottfried Wilhelm 
Leibnitz) (1646-1716). Filozof, matematikan, 
diplomat, historian gjerman. Ishte ndër 
studiuesit e parë që u mor me gjuhën e 
shqiptarëve. Ai ishte i pari që konstatoi se 
shqipja kishte një afri me latinishten dhe 
keltishten dhe i pari që doli me tezën se 
shqiptarët mund të kenë prejardhje prej ilirëve. 
Në letrat e shumta që ua drejtoi intelektualëve 
përmendi shpesh gjuhën e shqiptarëve dhe i 
luti ata që të mblidhnin të dhëna gjuhësore-
historike për këtë gjuhë pak të njohur në atë 

kohë. Lajbnici hodhi poshtë mendimin e disa 
studiuesve të kohës se gjuha e vjetër ilire ka 
qenë e burimit sllav dhe e mbështeti tezën që 
relikte të ilirishtes ruhen në gjuhën shqipe. 
(Milote Sadiku)

LAJÇI Azem (1956-). Kimist, profesor uni-
versiteti. Lindi në Pepiç të Pejës. Shkollimin 
bazë e mori në Zahaq të Pejës dhe në 
Prishtinë. Studimet i kreu në Fakultetin e 
Shkencave Matematike-Natyrore (FSHMN) 
të Universitetit të Prishtinës (UP) në vitin 
1977, ndërsa studimet pasuniversitare dhe 
tezën e disertacionit e mbrojti në FSHMN të 
Universitetit të Zagrebit (1986). Në vitin 1984 
zgjidhet asistent në FSHMN të UP-së. Në vitet 
vijuese gradohet në të gjithë titujt universitarë. 
Ka botuar punime shkencore në revista të 
ndryshme dhe ka marrë pjesë me kumtesa 
në tubime shkencore në vend dhe në botën e 
jashtme. (Salih Gashi) 

LAJÇI Bashkim (1955-). Etnolog. Lindi në 
Pejë. Mbaroi shkollimin fillor dhe të mesëm 
në vendlindje, ndërkaq studimet për etnologji 
në Universitetin e Zagrebit. Kreu studimet 
pasuniversitare në Universitetin e Prishtinës, 
ndërsa tezën e disertacionit të doktoratës e 
mbrojti në Tiranë, në Qendrën e Studimeve 
Albanologjike. Fillimisht punoi në Muzeun 
Etnologjik të Pejës, ku ishte edhe drejtor. Më 
pas kaloi me punë në Institutin Albanologjik të 
Prishtinës, në degën e etnologjisë. U angazhua 
në mësimdhënie në Universitetin e Prishtinës, 
në departamentin e etnologjisë dhe të 
antropologjisë kulturore dhe në Universitetin 
e Pejës. Ka botuar disa vepra monografike dhe 
përmbledhje studimesh nga fusha e etnologjisë: 
“Armët e shqiptarëve gjatë mesjetës” (2006), 
“Gjurmime etnologjike” (2007), “Syri i keq 
në besimet shqiptare” (2013) dhe “Tabu në 
etnokulturën shqiptare” (2014). Ka marrë pjesë 
me kontribute shkencore në disa konferenca, 
simpoziume dhe aktivitete të tjera shkencore 
nga fusha e etnologjisë, organizuar brenda dhe 
jashtë vendit. (Spresa Siqeca)

LAJÇI Besnik (1971-1999). Luftëtar i Ushtrisë 
Çlirimtare të Kosovës (UÇK), dëshmor. Lindi 
në Pepaj të Rugovës. Në radhët e UÇK-së 
u përfshi në nëntor të vitit 1997, në njësitin 
“Rugova”. Mori pjesë në aksione të shumta për 
furnizim me armatim, por edhe në aksione 

kundër armikut. Ishte bashkëthemelues i 
Shtabit Rajonal të UÇK-së me seli në Pepaj 
(qershor 1998), e më vonë edhe i Brigadës 136 
“Rugova”. Ishte komandant i njësitit vëzhgues 
të kësaj brigade, detyrë që e kreu deri në rënie 
më 19 prill 1999 në betejën e Qafës së Hajles, 
në kufirin Kosovë-Mal i Zi, pas luftimeve 
të zhvilluara edhe në afërsi së bashku me 6 
bashkëluftëtarë të tjerë. (Fetnete Ramosaj) 

LAJÇI Çun (1946-). Aktor. Lindi në Rugovë 
të Pejës. Studimet për aktrim i mbaroi në stu-
dion e dramës në Teatrin Popullor të Kosovës, 
ku nga viti 1970 filloi punën si aktor. Realizoi 

një sërë rolesh, shumë 
prej tyre role kryesore. 
Karrierën e filloi me ro-
lin e Selimit në dramën 
“Halili e Hajrija”, vazh-
doi me role të tjera, si 
Kaligula te “Kaligula”, 
Ademi në “Të ngujuarit”, 
Xheku në “Njerëzit me 
shpresa të thyera “, Pje-

tri në “Perkolgjinajt”, Dijego në “Shtetrrethi-
mi”, Karandishevi në “Vajza pa pajë”, Suni në 
“Njeriu i mirë nga Seçuani”, kapiteni Lluka në 
“Ushtari i mirë Shvejk”, komisari i panjohur në 
“Konfiteori”, Filenti në “Mizantropi”, Rabini 
në “ Verbimi i Samsonit “, Xhemail Kada në 
“No Pasaran”, Deli Uka në “Teatri i vogël i Deli 
Ukës”, Tali në “Shpend Sokoli i Sokol Shpen-
dit”, Gjenerali në “Ku është populli”, Maestro në 
“Ëndrra e qenit”, Ceni në dramën “Përplasjet”, 
Armati në “Komploti ilir”, Dr. Fausti në “Dok-
tor Fausti kobzi”, Andreu në “Golgota” etj. Por 
rolet e tij më të realizuara konsiderohet Ham-
leti në “Hamleti në bodrum” në regji të S. Alek-
siqit, rol me të cilin u shpall aktori më i mirë në 
Festivalin teatror “Joakim Vujiq” në Zrenjanin 
të Vojvodinës (1972). Për rolin e Maestros në 
shfaqjen “Hana prej letre” të M. Krajës e  në 
regji të F. Hysajt u shpall aktori më i mirë në 
Festivalin ndërkombëtar “Kosova In-Fest” në 
Prishtinë (2007). Edhe në shfaqjen “Grafitet” 
(2016) dha një kreacion të suksesshëm teatror. 
Pos në teatër, realizoi një numër rolesh edhe në 
filmat artistikë, siç janë: “Si të vdiset” ,”Rojet e 
mjegullës”, “Proka”, “Njeriu prej dheut”, “Kolo-
nel Bunkeri” , “Kur pranvera vonohet”, “Era 
dhe Lisi”, “Përroi vërshues” “Lepuri me pesë 
këmbë”, “Gjurmët e bardha”, “Anatema”, “Nata 
e kometës”, “Muaji i mjaltit”, “Der Albaner”, 

“Dosja K.”, “Falja e gjakut”, “Kodi i jetës”, “Ag-
nus Dei” etj. si dhe rolet në dramat televizive: 
“Të ngujuarit”, “Një jetë e tërë”, ”Unë, Çe Ge-
vara” etj. Një pjesë të aktivitetit Ç. Lajqi e zh-
villoi si artist i pavarur në monodramat e tij “I 
kujt është ky plis” dhe “Oso Kuka”, ku portreti-
zoi me recitime dhe këndim epik figurat kom-
bëtare si Adem Jashari, Oso Kuka etj. Është lau-
reat i një sërë çmimesh dhe mirënjohjesh, ndër 
të cilët edhe i Urdhrit “Naim Frashëri”, i akor-
duar nga presidenti i Republikës së Shqipërisë. 
(Fadil Hysaj)

LAJÇI Labinot (1983-). Aktor. Lindi në Pe-
jë, ku kreu shkollimin fillor dhe të mesëm. 
Studimet për aktrim i kreu në Prishtinë. Luajti 
në një sërë shfaqjesh në Teatrin e Pejës: “Sfida 
e madhe”, “Atele”, Rrëfimet e narkomanëve”, 
“Memeci që flet”, “Vëlla, vëlla, kosi me dollarë”, 
“Varri i qyqes”, “Kur loti ngrin në qepallë”, 
“Nata e Helverit” etj.; pastaj në Teatrin e Gjilanit 
“Orkestra e Titanikut” dhe në Teatrin e Ferizajt 
në shfaqjen “Atelea”. Në Teatrin Kombëtar të 
Kosovës luajti në shfaqjet “Diana” dhe “Policët”, 
si dhe në në disa shfaqje në Teatrin “Dodona”, 
Qendrën Multimedia, Teatrin Alternativ 
“Qeshu-Smile” etj. Në role të ndryshme luajti 
në mbi 40 filma të metrazhit të shkurtër, ndër 
të cilët: “Leonardi”, “Kati i pestë”, “Tuneli i parë”, 
“Rrota”, “Burri”, “Kravata”, “Piano”, “Sonata, 
“Kthimi”, “Teuta” etj. Interpretoi role edhe në 
disa seriale filmike. Në festivalet vendore mori 
disa çmime për aktrim. (Bekim Lumi)

LAJÇI Naser (1962-). Inxhinier i makinerisë, 
profesor universitar. Lindi në Pejë, shkollën 
fillore e kreu në fshatin Prapaçan, të mesmen 
në Pejë, ndërsa studimet në Fakultetin Teknik të 
Universitetit të Prishtinës (UP) (1985). Studimet 
pasuniversitare i kreu po në Prishtinë, ku mbrojti 
edhe disertacionin (2006). Në vitin 1987 u 
zgjodh asistent praktikant në Fakultetin Teknik, 
më pas avancohet në titullin e ligjëruesit, të 
profesor-asistentit dhe të profesorit të asociuar 
(2011). Është autor i disa dispensave për nevoja 
të studentëve, ndërsa me punime shkencore 
mori pjesë në simpoziume dhe konferenca 
shkencore. Është autor punimesh shkencore 
të botuar në revista të ndryshme. Për nevojat e 
ekonomisë së Kosovës ka kryer disa projekte të 
rëndësishme. Është mësimdhënës në Fakultetin 
e Inxhinierisë Mekanike të Universitetit të 
Prishtinës. (Musli Bajraktari)

ÇUN LAJÇI

LAJÇI

LAJÇI Selman (1954-1999) Luftëtar i Ushtrisë 
Çlirimtare të Kosovës (UÇK), dëshmor. Lindi 
në fshatin Ugëll të Peshterit, krahinë e Sanx-
hakut (Serbi). Kreu Fakultetin e Bujqësisë në 
Prishtinë, ndërsa studimet pasuniversitare në 
Zagreb (1990). Punoi në Bankën e Bashkuar të 
Kosovës në Prishtinë. Në nëntor 1997 u emërua 
përgjegjës i njësitit “Rugova” të UÇK-së. Ud-
hëhoqi një sërë aksionesh të furnizimit me armë 
nga Bosnja dhe Shqipëria, përmes territorit të 
Malit të Zi. Gjithashtu udhëhoqi aksionin për 
mbrojtjen e Shtupeqit të Madh nga sulmet e ush-
trisë e policisë serbe (24 gusht 1998). Organizoi 
dhe udhëhoqi ndihmën për mijëra të zhvendo-
sur nga vendbanimet e Dukagjinit, si dhe orga-
nizoi përcjelljen nëpër Rugovë të 400 luftëtarëve 
të Zonës Operative të Shalës, që vinin nga Shq-
ipëria. Zbatoi me sukses detyrat për bartjen e 
më shumë se 40 të plagosurve nga Shqiponja e 
Dushkajës deri në Rugovë, në prill të vitit 1999. 
Mbikëqyri pikat Qafë e Hajles, Qafë e Qyqes, 
Drelaj dhe Kuqishtë dhe mori pjesë në betejat 
në grykën e Rugovës, në Albë të Vogël, Baran, 
Gërgoc, Ozdrim etj. Ra dëshmor në betejën e 
Qafës së Hajles më 19 prill 1999, pas luftimeve 
të rrepta me forcat serbe. (Faton Mehmetaj)

LAJÇI Shpëtim (1977-). Inxhinier i maki-
nerisë, profesor universiteti. Lindi në Deçan, 
ku kreu shkollën fillore dhe gjimnazin. Studioi 
në Fakultetin e Inxhinierisë Mekanike të Uni-
versitetit të Prishtinës (UP). Më 2013 doktoroi 
në Universitetin e Mariborit (Slloveni). Në vi-
tin 2003 u zgjodh asistent në Fakultetin e Inx-
hinierisë Mekanike të UP-së dhe më pas mori 
titujt përkatës universitarë për një sërë lëndësh 
nga kjo fushë. Ndërkohë, ka ndjekur trajnime, 
seminare, specializime dhe hulumtime në 
shumë vende të Bashkimit Evropian. Është 
autor i disa punimeve shkencore dhe profesio-
nale, i kumtesa dhe i ligjërata të autorizuara. 
Është bashkautor i librit “Suspension System 
Design of the Modern Terrain Vehicles” (Diza-
jni i sistemit të pezullimit të automjeteve mod-
erne të terrenit) (2014). (Musli Bajraktari).

LAJMËTARI I PIRANËS. Shtatore miniaturë 
parahistorike, e zbuluar rastësisht rreth loka-
litetit “Qeremide” në Piranë, rreth 11 km 
në verilindje të Prizrenit. Paraqet figurën e 
mashkullit të derdhur në bronz, i cili dorën e 
djathtë e mban te veshi, derisa dorën e majtë 
e mban në bark. Si e tillë, mund të ketë qenë 

pjesë dekoruese e ndonjë ene. Mendohet se i 
takon shek. V-IV p.e.r. Shtatorja është njëri 
nga artefaktet arkeologjike më të rëndësishme 
të rajonit të Prizrenit dhe më gjerë, duke qenë 
unike e llojit të vet dhe pa analogji deri më sot. 
(Milot Berisha)

LAJTHIA. (Corylus avellana L) Shkurre e 
familjes mështeknore (Betullaceae), e lartë 5-7 
m, mjaft e shpeshtë e pyjeve tona gjetherë-
nëse, kurse optimumin jetësor e arrin në zo-
nën e ahut kodrinor. Lëvoren e ka të murrme 
e të lëmuar, me gjethe të rrumbullakëta, pak 
eliptike në fund, në trajtë zemre, buzë dhëm-
bëzuara e me bisht të shkurtër. Lulet mashkul-
lore janë të vendosura në lulesa levare të gjata 
deri në 8 cm. Dimërojnë dhe lulëzojnë para 
gjethësimit, shpesh në fund të shkurtit e në fil-
lim të prillit. Lulesat femërore (dikazet) janë 
dylulesh në formë sythi, prej nga, në kohën e 
pjalmimit (shkurt-mars), dalin dy kreza të gja-
ta të kuqërremta të pistilit dykarpelar. Fryti ar-
rëz i futur në një qese (kupullë) piqet në vjeshtë 
dhe përmban rreth 50-60% materie yndyrore. 
Përdoret për ngrënie, për gatimin e ëmbëlsir-
ave dhe nxjerrjen e vajit. Në pyjet gjetherënëse 
me hije të Kosovës është e përhapur edhe laj-
thia e egër, lajthia e arushës (Corylus colurna 
L.), dru i lartë deri 25 m, që jeton deri në 200 
vjet. (Feriz Krasniqi) 

LAKe Susan (1962-). Balerinë nga Britania 
e Madhe. Lindi në Uells. Në trupën e baletit 
në Teatrin Popullor Krahinor, për disa vjet 
u angazhua në projekte të shumta skenike, 
përkatësisht shfaqjet e baletit. U dallua me 
rolin e saj të Nënës në shfaqjen “Legjenda mbi 
ngadhënjimin” të kompozitorit Rexho Mulliqi 
(1981), pastaj atë të Vanilldës në shfaqjen 
“Kopelia” të Leo Delibit (1982) dhe në shfaqje 
të tjera. (Arian Krasniqi) 

LALAJ Ana (1952-). Historiane. Lindi në Tira-
në. Shkollën fillore, të mesme dhe studimet për 
histori i kreu në Tiranë. Nga viti 1979 u zgjo- 
dh punonjëse shkencore në Institutin e Histo-
risë në kuadër të Akademisë së Shkencave të 
Shqipërisë. Ishte drejtore e Institutit të Histo-
risë në vitet 1998–2005 dhe pedagoge e jasht-
me në Universitetin e Tiranës dhe në Univer-
sitetin e Durrësit. Kreu specializime në SHBA, 
Britani, Hungari, Norvegji dhe Poloni. Merret 
kryesisht me historinë e re të Kosovës dhe të 

LALAJ

Shqipërisë gjatë periudhës së Luftës së Ftohtë. 
Është autore e dy monografive shkencore: 
“Lufta për vetëvendosje e popullsisë shqiptare 
në Jugosllavi gjatë viteve 1941-1945” (1984), 
dhe “Kosova: Rruga e gjatë drejt vetëvendosjes, 
1948-1981” (2000). Botoi dy përmbledhje stu-
dimesh të shoqëruara me dokumente të publi-
kuara për herë të parë: “Dosjet e luftës” (2014) 
dhe “Pranvera e rrejshme e ’56-s” (2015). Ka 
botuar edhe një sërë artikujsh në revista dhe në 
përmbledhje studimesh dhe ka marrë pjesë në 
konferenca shkencore brenda dhe jashtë ven-
dit. (Frashër Demaj)

LAMA e ARTË, NoVoBËRdË. Vendbanim 
i fortifikuar parahistorik, i vendosur mbi një 
kodër të butë. Gjendet në kompleksin e xe-
heroreve, pranë lagjes së minatorëve “Kolo-
nia”. Ka trajtë elipsoide të çrregullt (4 ha) dhe 
ledhe dheu që ndjekin izohipsën më të lartë të 
kodrës. Në anën veriore gjendet trakti i mu-
rit rrethues (25 x 1.60 m), i ngritur nga gurë 
te mëdhenj e mesatarë. Muri përforcohej nga 
brenda me kontraforë në çdo 3.90 m. Duket 
se vendbanimi është shtrirë edhe në anën lin-
dore e perëndimore të kodrës. Në të janë zbu-
luar zgjura, fragmente vazosh me figura të zeza 
(shek. VI p.e.r.), fragmente të amforave, si dhe 
terakota e hyjneshës Hygia dhe koka e bronzit 
e meduzës Gorgona (shek. IV-III p.e.r.). Sipas 
E. Çershkov, në afërsi janë zbuluar rastësisht 
disa varre me qeramikë helenistike, enë meta-
like dhe terakota, njëra e hyjneshës Kibella. 
Vendbanimi i takon fazës paraurbane dardane 
(shek. VI-IV) dhe asaj urbane dardane (shek. 
IV-III p.e.r.). (Haxhi Mehmetaj)

LAMA Fatmir (1944-). Regjisor televiziv. Lindi 
në Gjakovë, ku kreu shkollën fillore, ndërsa 
gjimnazin e kreu në Gjakovë dhe në Pejë. U 
diplomua në Prishtinë në studion dyvjeçare të 
dramës. Pas një përvoje të shkurtër aktrimi, një 
kohë punoi si asistent i regjisë në Televizionin 
e Zagrebit, më pas u kthye në Televizionin e 
Prishtinës (TVP), ku punoi në regji televizive 
deri në vitin 1990, deri në mbylljen e TVP-së 
nga Serbia. Në TVP bëri regjinë e emisioneve 
dokumentare dhe të transmetimeve të 
drejtpërdrejta të manifestimeve të ndryshme, 
spektakleve artistike, emisioneve në studio, 
ngjarjeve sportive etj. Ishte njëri nga regjisorët 
e transmetimit për rrjetin botëror televiziv 
të Lojërave Olimpike të Sarajevës (1984). Pas 

luftës në Kosovë punoi  në  TV “Kohavision”, 
ku  u mor kryesisht me emisione televizive 
dokumentare. (Nehat Islami)

LAMA Kudusi (1951-). Ushtarak i Ushtrisë 
së Shqipërisë, pjesëmarrës i luftës së Ushtrisë 
Çlirimtare të Kosovës (UÇK). Lindi në fsha-
tin Gështenjë të Kalisit, në krahinën e Lumës, 

rrethi i Kukësit. Më 1972 
kreu Shkollën e Bash-
kuar të Oficerëve në Ti-
ranë. Nga ajo kohë kreu 
detyra të rëndësishme 
ushtarake në Shqipëri. 
Në vitin 1996 mbrojti 
disertacionin e doktor-
atës dhe mori gradën 
doktor i shkencave ush-

tarake. Në vitin 1997 mori gradën gjeneral 
brigade. Në periudhën 1997-1999 ishte kom-
andant i Divizionit të Këmbësorisë në Kukës, 
ndërsa në vitet 2000-2006 ishte komandant 
për logjistikë i Forcave të Armatosura të Re-
publikës së Shqipërisë. Në luftën çlirimtare të 
Kosovës u angazhua që në maj të vitit 1997 dhe 
vijoi deri në përfundimin e saj. U angazhua në 
shumë veprimtari bashkëpunimi me Shtabin e 
Përgjithshëm të UÇK-së, kryesisht në fushën 
e organizimit, të planëzimit, të trajnimit, të 
furnizimit, të akomodimit e deri te pjesëmar-
rja e drejtpërdrejtë në vijat e frontit. Ka merita 
të veçanta për sukseset e betejave të zhvilluara 
nga UÇK-ja, për thyerjen e kufirit Shqipëri-
Kosovë në Dukagjin dhe Pashtrik. Është autor 
i një sërë librash publicistikë dhe profesionalë, 
ndër të cilët: “Kosova dhe Ushtria Çlirimtare” 
(2005), “Hyrje në menaxhimin e emergjen-
cave” (2012), “Menaxhimi i emergjencave” 
(2013) etj. (Fetnete Ramosaj)

LAMBeRC Maksimilian (Maximilian Lam-
berz) (1882-1963). Gjuhëtar austriak, albano-
log, indoeuropianist. Lindi në Vjenë, ku edhe 
u shkollua, duke studiuar gjuhësi krahasuese e 

klasike, filologji e arke-
ologji. U doktorua në 
Universitetin e Vjenës. 
Bashkëpunoi në Enci- 
klopedinë e gjuhës latine 
në Munih. Ndërmori 
vizita studiuese në Ita-
linë e Jugut lidhur me 
të folmet arbëreshe. Më MAKSIMILIAN 

LAMBERCI

KUDUSI LAMA

vonë vizitoi disa herë Shqipërinë. Në vitin 1916 
u zgjodh anëtar i Komisisë Letrare. Më 1939 
u kthye në Munih për të vazhduar punën në 
enciklopedinë e përmendur, deri më 1942. Më 
1945 zgjidhet drejtor i shkollës së gjuhëve të 
huaja në Lajpcig, profesor i gjuhësisë kraha-
suese, dekan i Fakultetit të Arsimimit të ri të 
Lajpcigut dhe drejtor i Institutit të Studimeve 
Indoeuropiane, deri në pension. Shqipërinë e 
vizitoi sërish më 1954 dhe 1957. Veprimtaria 
shkencore e M. Lambercit përfshin kërkimet 
dialektologjike, sidomos në Shqipëri, por edhe 
në kolonitë arbëreshe në Itali të Jugut dhe në 
Greqi. U mor me studimin e folklorit. Ve-
prat e tij kryesore janë: “Periudha hipotetike 
në gjuhën shqipe” (1914/15); “Përralla shq-
iptare dhe të tjera tekste të folklorit shqiptar” 
(1922); “Midis Drinit e Vjosës”; “Përralla prej 
Shqipërie”; “Gjergj Fishta dhe epi heroik shq-
iptar ‘Lahuta e Malcis’”; “Një hyrje në botën e 
legjendave shqiptare” (1949); “Epika popullore 
shqiptare” (1958) etj. Gjithashtu është autor i 
një monografie për këngët kreshnike, i fjalo-
rit gjermanisht-shqip, ndërsa bëri përkthimin 
gjermanisht të “Lahutës së Malcis” etj. (Mensur 
Vokrri)

LAMÇe Sami (1917-1978). Veprimtar i ar-
simit, mësimdhënës. Lindi në Starovë të Po-
gradecit, ku kreu edhe shkollimin fillor. Shko-
llimin e mesëm e filloi në Shkollën Teknike 
Amerikane të Tiranës, për të vazhduar në Nor-
malen e Elbasanit, të cilën e kreu në vitin 1940. 
Fillimisht punoi si mësues në disa shkolla të 
Pogradecit, më pas si mësimdhënës në parale-
let shqipe të Shkollës normale “Nikolla Karev” 
të Shkupit, ndërsa me hapjen e Normales “Li-
ria” në Tetovë (1950/51), S. Lamçe emërohet 
mësimdhënës i biologjisë. Punoi me zell dhe 
me përkushtim për arsimin e mësuesve shqip-
tarë. Për shkak të bindjeve dhe aktivitetit të tij 
atdhetar, u pezullua nga puna në Maqedoni 
dhe u detyrua të zhvendoset në Kosovë (Skën-
deraj), pastaj në Dibër të Madhe dhe prej atje u 
kthye në Shqipëri. (Fadbi Osmani) 

LAMoJA Nafije (1939-). Spikere e Radio 
Prishtinës. Lindi në Tiranë. Shkollën fillore 
dhe shkollën normale i kreu në Prishtinë. 
Punoi mësuese deri në vitin 1964 në shkollën 
fillore “Emin Duraku” të Prishtinës. Nga ky vit 
punoi në Radio Prishtinë, kryesisht spikere e 
lajmeve, folëse dhe moderatore emisionesh të 

ndryshme, derisa Serbia me masat e dhunshme 
i largoi punëtorët shqiptarë nga puna (1990). 
(Ibrahim Berisha). 

LANdoVICA. Fshat në komunën e Prizrenit, 
7.5 km në veriperëndim të qytetit. Është 
vendbanim i vjetër, që dëshmohet me gjetje 
të ndryshme arkeologjike. Ndodhet në të dy 
anët e rrugës Prizren-Gjakovë. Nëpër fshat 
kalon hekurudha, e cila lidh Prizrenin me 
Klinën. Gjendet në lartësi mbidetare 310-380 
m. Sipërfaqja e vendbanimit është 974 ha, 
me një pjesë të madhe të tokës që shtrihet në 
rrafshin aluvial të Drinit të Bardhë. Midis dy 
luftërave botërore këtu u vendosën kolonë 
serbë. Në regjistrimin e vitit 1948 fshati 
kishte 312 banorë, kurse në vitin 2011 ishin 
të pranishëm 1,149 banorë. Gjatë luftës së 
fundit, 80% e fshatit u dogj dhe shumë banorë 
u vranë. Popullsia merret kryesisht me bujqësi. 
Pjesa më madhe e sipërfaqeve është bujqësore 
dhe është e përfshirë në sistemin e ujitjes. Një 
pjesë e sipërfaqes është e mbuluar me vreshta. 
Në afërsi të vendbanimit gjenden rezerva të 
argjilës, e cila tradicionalisht është përdorur 
për prodhimin e materialit ndërtimor. (Valbon 
Bytyçi)

LATeRKULI I CeRCËS. Pllakë argjile me 
mbishkrim i periudhës së antikës së vonë. U 
zbulua në fshatin Cercë të Istogut (2005). Ruan 
mbishkrim në gjuhën latine, të shkruar me dorë 
të lirë (0.26 x 0.26 x 7 cm). Të dhënat epigrafike 
të pllakës pasqyrojnë aktin e inaugurimit të 
banjës romake të quajtur Labanon, përkatësisht 
Albanon. Bazuar në të dhënat paleografike dhe 
analogjitë, laterkuli i Cercës i përket periudhës 
së antikitetit të vonë. Ruhet në Institutin 
Arkeologjik të Kosovës. (Arben Hajdari)

LATIFI Afrim (1975-). Karateist. Lindi në 
Prishtinë. Kreu studimet në Fakultetin e 
Shkencave Sportive. Filloi të merret me karate 
që në moshën 12 -vjeçare, së pari në KK 
“Prishtina”, kurse nga viti 1992 bëhet anëtar i 
KK “Besa Impex”. Gjatë karrierës së tij aktive 
u bë kampion i shumëfishtë i Kosovës në 
kategorinë e rëndë dhe në kategorinë absolute. 
Pas vitit 2000 bëhet anëtar i përfaqësueses së 
Shqipërisë. Fitoi titullin e kampionit të Europës 
në Gjermani (2003), medaljen e bronztë në 
Europianin e vitit 2003 po në Gjermani, është 
kampion i dyfishtë i Ballkanit në Novi-Sad 

(2003), fitues i turneut të tetë i më të mirëve të 
botës në Zagreb (2003), kampion i Ballkanit në 
Greqi (2004) etj. Jeton dhe vepron në SHBA. 
(Lulzim Shala)

LATIFI driton (1978-). Gazetar i sportit. 
Lindi në Prishtinë. Shkrimet e para në gazetari 
sportive i pati në gazetën “Sport plus” në vitin 
1995. Nga viti 1999 filloi të punonte në gazetën 
e përditshme “Koha ditore” në Prishtinë. Më 
vonë kreu edhe detyrën e redaktorit në këtë 
gazetë. Nga viti 2003 kaloi në gazetën “Lajm”, 
kurse nga viti 2007 punoi në RTV 21. Në 
“Lajm” punoi deri në vitin 2010, kurse nga viti 
2011 ishte redaktor në gazetën e përditshme 
“Zëri” në Prishtinë deri në vitin 2013. Gjatë 
punës si gazetar sportiv ka intervistuar shumë 
personalitete të njohura të sportit. Ka ndjekur 
gara dhe ndeshje të shumta vendore dhe 
ndërkombëtare. (Edmond Thaçi)

LATIFI Muhamet (1955-). Veprimtar, ko-
mandant i Mbrojtjes Civile në Zonën Operative 
të Llapit. Lindi në fshatin Pollatë të komunës së 
Podujevës. Përfundoi studimet në Fakultetin 
Juridik të Universitetit të Prishtinës. Ishte aktiv 
në organizimet ilegale të lëvizjes së rezistencës 
për Republikën e Kosovës gjatë viteve ‘80, 
për çka u arrestua dy herë. Gjatë viteve ’90 u 
angazhua për krijimin e institucioneve paralele, 
për çka u mbajt në burg në vitet 1994 dhe 1997. 
Nga viti 1997 vuri kontakte me strukturat e 
organizuara të Ushtrisë Çlirimtare të Kosovës 
(UÇK) dhe u përfshi në radhët e saj. Nga viti 
1998 u emërua anëtar i shtabit të kësaj zone 
dhe komandant i Mbrojtjes Civile. Pas luftës 
u angazhua në ndërtimin e strukturave civile-
policore dhe ushtarake të Kosovës. (Ismet 
Cakiqi)

LATIFI Mulla Hysen (1908-1993). Titullar 
i fesë islame. Lindi në fshatin Përlepnicë, 
afër Gjilanit. Mësimet e para i mori te hoxha 
i fshatit e pastaj në Gjilan, ndërsa shkollimin 
e mesëm e kreu në Medresenë e Isa Begut në 
Shkup. Studime i vazhdoi në Universitetin “Al-
Az’har”, në Kajro (1943). Ardhja e komunistëve 
në pushtet në Kosovë i pamundësoi kthimin 
në vendlindje. Një kohë punoi si përkthyes 
dhe më 1950 u shpërngul në Mekë, ku punoi 
si mësimdhënës deri në vitin 1973. Nga Meka 
transferohet imam në Qendrën Islamike në 
Bruksel, ku shërbeu deri më 1980. Kur mërgata 

shqiptare në Bruksel themeloi Qendrën Islame 
Shqiptare, H. Latifi u emërua udhëheqës i saj. 
Dha kontribut të çmuar që Qendra Shqiptare 
Islame në Bruksel të shndërrohej në vatër të 
rëndësishme të mërgatës shqiptare. (Qemajl 
Morina)

LATIFI Rifat (1955-). Mjek, kirurg, profe-
sor universiteti. Lindi në Kllodernicë të Skën-
derajt. Shkollën fillore e përfundoi në Turiqec, 
ndërsa shkollën e mesme të mjekësisë në 

Prishtinë. Në vitin 1982 
i përfundoi studimet në 
Fakultetin e Mjekësisë 
dhe po atë vit emigroi 
në SHBA. Fillimisht u 
vendos në Hjuston, ku 
punoi në hulumtime 
shkencore. Specializ-
imin për kirurgji e filloi 
në Klinikën e Klivlendit, 

pastaj e vazhdoi në Universitetin e Jelës, ndërsa 
specializimin në traumatologji e kreu në Nju-
Jork. U bë profesor 5 vjet pas mbarimit të spe-
cializimit dhe mbajti shumë poste akademike 
dhe organizative me rëndësi. Vazhdoi të puno-
jë me përkushtim në afirmimin dhe avancimin 
e shëndetësisë shqiptare. Kontributi i tij është 
i madh në themelimin e shërbimit të telem-
jekësisë në Kosovë dhe në Shqipëri. Si ekspert 
në lëmin e kirurgjisë, përveç në universitete të 
ndryshme amerikane, për një kohë punoi edhe 
në Katar dhe vende të tjera. Në qendrat ku pu-
noi u angazhua edhe në edukimin e mjekëve 
shqiptarë. Është autor/editor i 12 botimeve 
profesionale në kirurgji, nutricion, laparoskopi 
dhe telemjekësi. Jeton dhe vepron në SHBA. 
(Ismajl Dreshaj) 

LATIFI Skënder (1967-). Gazetar. Lindi në 
fshatin Kurbali të Karadakut të Preshevës. 
Shkollën fillore dhe të mesme i kreu në Preshevë, 
ndërsa Shkollën e Lartë të Makinerisë në 
Ferizaj. U mor me letërsi dhe publicistikë. Botoi 
romanet “Dhjetë rrëfime për një tradhti” dhe 
“Profetët e rrejshëm”, si dhe librat publicistikë 
“Kosova Lindore në dritën e shifrave dhe 
fakteve”, “Rrugëtimi nëpër Luginë të Preshevës” 
dhe librin e bashkëbisedimit me Ali Aliun, 
“Përtej ferrit” (2008). Në fillim të viteve ’90 të 
shekullit të kaluar filloi të merrej me gazetari, 
si korrespondent nga Presheva për mediet në 
gjuhën shqipe në Maqedoni dhe në Kosovë. 

Punoi si korrespondent i të përditshmeve 
“Fakti” dhe “Rilindja”. Bashkëpunoi edhe me të 
përjavshmen “Zëri” (2001-2005) të Prishtinës 
dhe me disa medie ndërkombëtare, IWPR, 
Radio “Dutsche Welle” (2000-2006) etj. Ishte 
kryeredaktor i Radiotelevizionit të Preshevës 
(2005-2006). Përktheu në shqip edhe një sërë 
veprash nga fusha e publicistikës politike. Nga 
viti 2006 jeton në Belgjikë. (Zija Rexhepi)

LATIFI Shaip (1948-). Inxhinier i xehetarisë. 
Lindi në fshatin Majac të Podujevës, arsimin 
bazë e mori në Podujevë, ndërsa studimet 
i kreu në Fakultetin e Xehetarisë të Tuzllës 
(Bosnjë e Hercegovinë) (1972). Punoi në 
minierat e “Trepçës” në Hajvali, Kishnicë 
dhe Novobërdë, si udhëheqës i galerisë, 
kurse më pas drejtor teknik i saj (1976). Në 
vitin 1982 ishte pjesëmarrës i projektit për 
përparimin e teknologjisë së minierës, të 
kryer nga Instituti “Atllas copko” (Suedi) dhe 
Universiteti i Klaustalit (Gjermani). Kalon 
me punë në minierën e Goleshit, si kryetar i 
shtabit të krizës, e cila u shkaktua nga protestat 
e minatorëve të vitit 1988. Pas këtyre ngjarjeve, 
në vitin 1989 migroi në Zvicër, ku u përfshi në 
aktivitete politike të diasporës. Për shumë vjet 
ishte kryetar i degës së Lidhjes Demokratike të 
Kosovës në Zvicër. Pas vitit 1999 në dy mandate 
ishte anëtar i bordit i Komisionit të Pavarur për 
Miniera dhe Minerale. (Izet Zeqiri)

LATIFI Vesel (1942-). Jurist, profesor uni-
versitar. Lindi në Zajçec të Kamenicës, shko-
llimin fillor, të mesëm dhe Fakultetin Juridik i 
kreu në Prishtinë, magjistroi në Universitetin 

e Lubjanës, ndërsa dok-
toroi në Universitetin 
e Prishtinës. Fillimisht 
punoi gjyqtar i Gjykatës 
Komunale në Prishtinë. 
Kreu edhe funksione të 
tjera të nivelit komunal 
dhe krahinor të peri-
udhës së autonomisë së 
Kosovës. Është profesor 

i rregullt për lëndën e kriminalistikës. Në vitin 
1993 ka mbajtur ligjërata tematike në Univer-
sitetin “Fridrih Schiller” të Jenës në Gjermani. 
Ishte aktiv në disa shoqata dhe asociacione. Në 
periudhën 1991-1995 punoi si avokat i licenc-
uar. Ishte kryeredaktor i revistës “E drejta” dhe 
kreu edhe funksione të tjera në institucionet e 

arsimit të lartë. Gjatë vitit 1999-2000 ka qenë 
anëtar i Komisionit Teknik Këshillëdhënës për 
Gjyqësi dhe Prokurori në kuadër të UNMIK-
ut, ndërsa në vitet 2007-2009 kryetar i Këshil-
lit Drejtues të Institutit Gjyqësor të Kosovës. 
Përveç kriminalistikës, ka ligjëruar edhe lëndët 
politika kriminale dhe rendi dhe siguria pub-
like. Botoi disa tekste universitare: “Kriminal-
istika” (1984), “Kriminalistika e delikuencës së 
të miturve” (1985), “Politika kriminale” (1987) 
etj. (Ejup Sahiti)

LATIFI-BeRISHA Hamide (1960-). Gaze-
tare, aktiviste në shoqërinë civile. Lindi në 
Prugoc të Prishtinës. Shkollimin fillor dhe 
të mesëm i kreu në Prishtinë, studimet në 
Fakultetin Juridik të Universitetit të Prishtinës. 
Punoi gazetare në të përditshmen “Rilindja” 
dhe më pas në “Bujku”. Krahas gazetarisë, u 
angazhua edhe në Shoqatën humanitare “Nënë 
Tereza” gjatë periudhës 1990-1999. Pas luftës, 
nga viti 2000, punoi veprimtare e shoqërisë 
civile, për rindërtimin e vendit, me fokus në 
zhvillimin dhe fuqizimin ekonomik të grave 
dhe nxitjen e pjesëmarrjes së tyre aktive në 
proceset shoqërore. Për punën e saj në fushën 
e gazetarisë u nderua me çmim për gazetari 
të guximshme nga Human Rights Watch-
Hellman Hammett Grants (2000). Kuvendi 
i Kosovës e nderoi me mirënjohje për punën 
e saj në fushën e fuqizimit ekonomik të grave 
(2014). (Artan Krasniqi) 

LATINËT. Kategori fetare, social-ekonomike 
dhe etnike mesjetare. Burimet mesjetare kanë 
lënë fushë të gjerë për kuptimin e këtij nocioni. 
Dëshmia më e vjetër e emrit, e kategorisë fetare 
dhe etnike latine në kontekst të historisë së 
Kosovës gjatë mesjetës, paraqitet në kartën e 
Shën Gjergjit në Shkup (1330). Një përmbajtje 
pothuajse identike, po nga kjo kohë, e ndeshim 
edhe në kartën e Zojës Prene në Prizren, ku 
përmenden greku dhe latini, që në këtë rast 
kanë kuptim fetar dhe etnik. Në anë tjetër, 
po në Prizren dhe rrethinë, sipas kartës së 
Shenjtorëve Mëhill dhe Gabriel, emri latin do 
të paraqitet si kategori social-ekonomike dhe 
fetare njëkohësisht. Së këndejmi, shqiptarët 
e rrethinave të Prizrenit i ndeshim si bujq, 
blegtorë, derisa murgu i tyre ishte latin, 
përkatësisht katolik. Tregtarët latinë i ndeshim 
në qendra të ndryshme të Kosovës, por edhe 
gjetiu. Latinët e Kosovës i ndeshim edhe në disa 

nene të Kodit të Dushanit (118-121, 153, 1599-
160). Në dokumentet e burimeve perëndimore 
(të Papatit, Raguzës, Venedikut, Kotorrit 
etj.) nocioni latin ndeshet në radhë të parë 
si kategori fetare, më pastaj edhe si kategori 
tregtare, madje, janë përdorur në mënyrë të 
alternuar nocionet latin dhe raguzan, latin 
dhe venedikas etj. Në përdorim të përditshëm 
emërtimi përdorej për t’i diferencuar katolikët 
nga pjesëtarët e religjionit ortodoks. Po në këtë 
kuptim është përdorur edhe në oborrin papnor 
për zonat e kontaktit më grekët dhe sllavët. 
(Jahja Drançolli)

LATRoNËT dARdANË. Kryengritës dar-
danë, të cilët u shfaqën për ta kundërshtuar 
sundimin romak. Politikat romake të 
shfrytëzimit dhe luftërat e gjata kundër 
pushtimeve të tyre krijuan pakënaqësi dhe 
kundërshtim nga popullsia vendore dhe sollën 
krijimin e latronëve apo cubave dardanë 
(latrones dardanici). Latronët u bënë rrezik i 
përhershëm për qetësi në provincën e Mezisë, 
andaj romakët u detyruan që të vendosnin në 
Dardani rrjetin më të dendur të stacioneve 
beneficiare. Mbështetur në dëshmitë epigrafike, 
epiqendra e rezistencës dardane ishte Rrafshi 
i Dukagjinit dhe lugina e Timokut. Rreziku 
nga kjo lëvizje bëri që perandori Mark Aurel 
të ndërmarrë hapa për shuarjen e saj, duke 
krijuar dhe dy njësi ushtarake (Cohors I et II 
Aurelia Dardanorum), të përbëra kryesisht nga 
latronët (169). Stelat e shek. III nga Zllakuqani 
dhe Rahoveci, të dedikuara të vrarëve nga 
latronët, dëshmojnë se lëvizja latrone nuk 
u shua plotësisht, përkundër masave që 
ndërmori Mark Aureli. Prezenca e latronëve 
është e dëshmuar nga burimet epigrafike. 
(Emine Kalaja-Hajdari)

LAUKA Islam (1954-). Diplomat, politolog. 
Lindi në Bytyç të Tropojës. Arsimin fillor e 
kreu në vendlindje, ndërsa arsimin e mesëm 
dhe të lartë në Tiranë. Fillimisht punoi mësues 
në disa fshatra të Tropojës dhe, më vonë, 
drejtues i rinisë po në këtë rreth. Më 1985 
filloi punë në Ministrinë e Punëve të Jashtme, 
ku kreu disa funksione me rëndësi. Më pas 
shërbeu sekretar i parë dhe i Ngarkuar me 
Punë në Ambasadën e Shqipërisë në Moskë 
dhe Ambasador i Shqipërisë në Kosovë. Më 
1994, në Akademinë Diplomatike të Moskës 
mbrojti doktoratën me temë, “Evolucioni i 

problemit të Kosovës dhe gjendja e tij aktuale”. 
Gjithashtu ka botuar disa libra mbi Kosovën, si: 
“Kosova, rast universal apo sui generis” (2007, 
përkthyer anglisht, arabisht dhe rumanisht), 
“Shkëputja e Kosovës nga Rusia” (2007), 
“Kosova e pavarur ose dështimi i kryqëzatës 
ruso-serbe” (2011), ndërsa është bashkautor i 
librave “Shqipëria në arkivat ruse” (2006) dhe 
“Antologjia e kryqëzimit” (2012). Ka marrë 
pjesë me kumtesa në konferenca shkencore 
ndërkombëtare kushtuar çështjes së Kosovës. 
(Fehmi Rexhepi). 

LeCI Mustafë (1948-). Gazetar i sportit. 
Lindi në Martinaj të Plavës, Mali i Zi. 
Shkollën normale e mbaroi në Pejë, ndërsa 
Fakultetin Filozofik, degën e pedagogjisë dhe 
të psikologjisë, në Prishtinë. Punoi si gazetar i 
sportit në gazetën e përditshme “Rilindja” që 
nga vti 1974 e deri në mbyllje të saj. Pos me 
këtë të përditshme, M. Leci ka bashkëpunuar 
edhe me shumë revista dhe gazeta sportive. 
Gjatë periudhës 1991-1999 ishte anëtar i 
redaksisë së revistës “Reflekse sportive” dhe 
më pas edhe “Top sporti”, ku ka botuar shumë 
shkrime, analiza, intervista, komente etj. (Ejup 
Llumnica)

LeCI osman (1943-). Kimist, profesor uni-
versiteti. Lindi në fshatin Barilevë të komunës 
së Prishtinës. Shkollimin bazë e kreu në 
vendlindje dhe në Prishtinë. Studimet i kreu në 
Fakultetin Filozofik të Universitetit të Prishtinës 
(UP), në degën e kimisë (1967). Studimet 
pasuniversitare i përfundoi në Fakultetin e 
Shkencave Matematike-Natyrore (FSHMN) 
të Universitetit të Zagrebit (1972). Tezën e 
disertacionit e mbrojti në FSHMN të UP-së 
në vitin 1979. Në vitin 1970 u zgjodh asistent 
në degën e kimisë në FSHMN të UP-së dhe në 
vitet vijuese i arrin të gjithë titujt universitarë. 
Ligjëroi disa lëndë nga kimia organike dhe 
biokimia. Ka publikuar punime shkencore në 
disa revista dhe ka marrë pjesë me kumtesa 
në tubime shkencore ndërkombëtare dhe 
vendore. Është specializuar në disa universitete 
të Europës. Është autor i disa tekste shkollore 
dhe ka udhëhequr projekte të ndryshme 
shkencore. (Salih Gashi)

LeGJIoNeT RoMAKe. Njësi ushtarake të 
antikitetit të përbëra nga rekrutë me shtetësi 
romake. Legjionet në periudhën e Republikës 

romake fillimisht përbëheshin nga 5 mijë trupa, 
duke përfshirë edhe kalorësinë. Këta kishin për 
detyrë ruajtjen e kufijve dhe të transaksioneve 
tregtare në provincat romake. Në Ballkan 
lëvizjet e legjioneve romake dëshmohen vetëm 
pas shtypjes së revoltës trake të vitit 11 p.e.r. 
Legjionet e para romake ishin: Legjioni IV Skit, i 
formuar në vitin 42 p.e.r. nga triumviri Mark 
Antoni dhe i vendosur në Sirmium (Mitrovica 
e Sremit) dhe Legjioni V maqedon, i formuar 
në vitin 43 p.e.r. nga Augusti dhe i vendosur 
në Maqedoni nga viti 30 p.e.r. deri në vitin 6, 
pastaj në Mezinë e Epërme në Oescus te Pleveni 
i sotëm në Bullgari (6-62, 70-101, 274-shek. V), 
në Troesmis dhe në Turda të Rumanisë (107-
161, 166-274). Në Mezinë e Epërme, ku bënte 
pjesë dhe Kosova antike, ishin vendosur dy 
legjione në vitin 125: Legjioni IV Flavia Felix, 
i vendosur në Singidunum dhe  Legjioni VII 
Claudia Pia Fidelis, i vendosur në Viminacium 
(Kostolac), i formuar nga Pompei (65 p.e.r.). 
Claudia VII i ka shërbyer perandorit Mark 
Aurel Klaudit për 10 vite në luftërat te Danubi. 
Legjioni VII Klaudia është dëshmuar në 
shumë mbishkrime në gjithë arealin e Kosovës. 
(Arianit Buçinca)

LeGJISLACIoNI / RReGULLoReT e 
UNMIK-ut (1999-2006). Sistem juridik i 
vendosur nga Misioni i Kombeve të Bashkuara 
në Kosovë (UNMIK), i bazuar në rregulloret 
dhe udhëzimet administrative të Përfaqësuesit 
Special të Sekretarit të Përgjithshëm (PSPP) 
të OKB-së. Nga viti 1999-2002 rregulloret e 
UNMIK-ut kishin fuqinë ligjore, kurse nga 
viti 2001 Korniza Kushtetuese kishte fuqinë 
“kushtetuese”. Gjatë periudhës së parë 1999-
2002 rregulloret i fuqizonte vetë PSSP-ja, 
ndërkaq pas krijimit të institucioneve të 
përkohshme vetëqeverisëse të Kosovës, pos 
rregulloreve të UNMIK-ut, zbatoheshin edhe 
ligjet e Kuvendit të Kosovës, por pas dekretimit 
nga ana e PSSP-së. Deri në funksionimin 
legjislativ të Kuvendit të Kosovës, në periudhën 
1999-2003 ishin në fuqi 225 rregullore të 
UNMIK-ut. Numri i rregulloreve të PSSP-
së pakësohej sa më tepër që konsolidohej 
Kuvendi i Kosovës (nga 69 sa ishin nxjerrë në 
vitin 2000, në vetëm 17 në vitin 2003). Por edhe 
pas konstituimit të Kuvendit të Kosovës, PSSP-
ja vazhdoi të nxirrte rregulloret për fushat e 
kompetencës së tij ekskluzive, kështu që vetëm 
gjatë vitit 2005 kishte nxjerrë 48 rregullore. 

Rregulloret e UNMIK-ut, pasi propozoheshin 
nga PSSP-ja, pas vlerësimit për nevojën e 
rregullimit ligjor të një fushe, draftoheshin në 
zyrën ligjore të OKB-së në Nju-Jork, ktheheshin 
te Këshilli i Përbashkët për Çështje Legjislative 
i UNMIK-ut për të marrë këndvështrimin e 
vendorëve dhe pastaj nënshkruheshin nga 
PSSP-ja dhe botoheshin në Fletoren zyrtare të 
UNMIK-ut. (Blerim Reka)

LeGJISLACIoNI I KoSoVËS (1990-1999). 
Aktet juridike, të cilat Kosova i ka nxjerrë 
për të rregulluar pozitën e saj, pas procesit të 
shpërbërjes së ish-Jugosllavisë, në përputhje 
me të drejtën për vetëvendosje. Duke u 
përfshirë në proceset politike që lindën me 
shpërbërjen e ish-Jugosllavisë, edhe populli 
shqiptar, si një nga popujt numerikisht më 
të mëdhenj të Jugosllavisë (i treti për nga 
numri i banorëve), nëpërmjet organeve të veta 
legjitime (Kuvendit) dhe me vetëpërcaktim 
gjithëpopullor (referendum) shprehu vullnetin 
dhe të drejtën natyrore që të jetë i lirë dhe i 
mëvetësishëm në përcaktimin e statusit të vet 
kushtetues dhe politik. Legjislacioni i Kosovës 
në këtë periudhë bazohej në: Deklaratën 
Kushtetuese të 2 Korrikut të vitit 1990; 
Kushtetutën e Republikës së Kosovës të 7 
shtatorit të vitit 1990 (Kushtetuta e Kaçanikut); 
Referendumin gjithëpopullor për Kosovën 
shtet sovran dhe i pavarur, të mbajtur më 26-
30 shtator të vitit 1991; Rezolutën e Kuvendit 
të Kosovës për Kosovën shtet sovran dhe i 
pavarur, të miratuar nga Kuvendi i Kosovës 
më 19 tetor 1991; amendamentet kushtetuese 
në Kushtetutën e Republikës së Kosovës të 
miratuara nga Kuvendi i Kosovës më 19 tetor 
1991, të cilat Kosovës i realizuan qëllimet për 
mëvetësi dhe organizim të pavarur politik me 
ligjet e saj. (Arsim Bajrami)

LeGJISLACIoNI I KSA TË KoSoVËS 
(1945-1989). Tërësia e të gjitha akteve ligjore 
dhe nënligjore që rregullonin marrëdhëniet 
shoqërore të Kosovës, në kuadër të ish-Jugo-
sllavisë. Varësisht nga fazat e zhvillimit të poz-
itës kushtetuese ndryshonin edhe kompetencat 
legjislative me të cilat rregulloheshin marrë-
dhëniet politike, ekonomike, sociale, arsimore 
e kulturore të Kosovës. Autonomia legjislative 
determinohej nga autorizimet e Krahinës So-
cialiste Autonome (KSA) të Kosovës, të cilat 
buronin varësisht prej pozitës kushtetuese në 

faza konkrete të zhvillimit të saj brenda fed-
eralizmit jugosllav. Legjislacionin e KSA të 
Kosovës në fazat e para brenda ish-Jugosllavisë 
e përbënin: statutet, vendimet, aktvendimet, 
rregulloret, udhëzimet etj., të cilat i nxirrnin 
organet krahinore, ndërsa pas avancimit të 
pozitës kushtetuese si njësi autonome e ish-
Jugosllavisë, KSA e Kosovës kishte autorizime 
kushtetuese dhe legjislative, me të cilat në 
mënyrë të mëvetësishme i rregullonte mar-
rëdhëniet e ndryshme shoqërore-politike, për 
sa e lejonte federalizmi jugosllav, duke nxjerrë 
Kushtetutën dhe të gjitha aktet e tjera të ba-
zuara në të. (Arsim Bajrami)

LeGJISLACIoNI I RePUBLIKËS SË Ko-
SoVËS (2008-2015). Tërësia e ligjeve të miratu-
ara nga ana e Kuvendit të Republikës së Kosovës 
që nga shpallja e pavarësisë. Para shpalljes së pa-
varësisë, legjislacioni i Kosovës kryesisht bazo-
hej në Kornizën Kushtetuese për Vetëqeverisje të 
Përkohshme dhe procedura legjislative që ishte 
përcaktuar nga rrethanat politike të krijuara me 
Rezolutën 1244 të Këshillit të Sigurimit të OKB-
së dhe administrimit ndërkombëtar të vendosur 
prej saj. Miratimi i Kushtetutës së Republikës së 
Kosovës krijoi bazën konstitucionale, në të cilën 
u mbështet infrastruktura legjislative e Repub-
likës së Kosovës pas vitit 2008 dhe shtoi aktivite-
tin dhe përgjegjësinë e institucioneve shtetërore 
për kujdesin ndaj rregullimit ligjor të të gjitha 
marrëdhënieve shoqërore, duke përfshirë orga-
nizimin, funksionimin, të drejtat, detyrat dhe 
përgjegjësitë e pjesëmarrësve në marrëdhëniet 
publike dhe private, si dhe raportet dhe fushat 
e interesit konkret të Republikës së Kosovës. Në 
planin e përgjithshëm, legjislacioni i Republikës 
së Kosovës i plotëson standardet ndërkombëtare 
qoftë sa i përket përmbajtjes dhe qasjes afirma-
tive ndaj respektimit të lirive dhe të drejtave të 
njeriut, qoftë sa u përket parimeve demokratike 
të njohura dhe të proklamuara nga organizata 
dhe mekanizma ndërkombëtarë. Nga viti 2008 
deri në vitin 2014, përgjatë dy legjislaturave të 
Kuvendit të Republikës së Kosovës, janë mi-
ratuar 425 ligje. Legjislacioni i Republikës së 
Kosovës krijohet, plotësohet dhe ndryshohet 
sipas procedurave të parapara kushtetuese dhe 
ligjore. (Arsim Bajrami)

LeGJISLACIoNI SHKoLLoR. Tërësia e ak- 
teve ligjore dhe nënligjore, me të cilat rre-
gullohet politika, organizimi dhe veprimtaria 

e shkollave, si: ligjet, dekretligjet, rregulloret, 
vendimet, statutet, udhëzimet etj. Legjislacioni 
shkollor i kohës së re në Kosovë filloi në shek. 
XIX, në kohën e Perandorisë Osmane. Pasuan 
pushtuesit serbë, malazezë, jugosllavë, të cilët 
sollën edhe legjislacionin e tyre. Legjislacioni 
për shkollat shqipe në Kosovë filloi në vitin 
1941, me dekretin “Rregullimi dhe organizimi 
i shërbimeve t’Arsimit Filluer në tokat e 
aneksueme”. Pas Luftës së Dytë Botërore, ky 
legjislacion në Kosovë kaloi nëpër disa periudha: 
Periudha e parë përfshin vitet 1945-1957, që 
është periudhë e sistemit centralist-decentralist 
jugosllav, kur u miratuan edhe një varg ligjesh 
e aktesh nënligjore, si: “Ligji mbi shkollimin e 
obligueshëm fillor shtatëvjeçar” (1945), ”Ligji 
mbi shkollat popullore” (1950), “Ligji mbi 
qeverisjen në shkolla” (1955) etj. Periudha 
e dytë prej vitit 1958-1968, filloi me “Ligjin e 
përgjithshëm mbi shkollat” (1958), i cili përligji 
programin e reformës së arsimit në Jugosllavi 
dhe u shoqërua edhe me ligje dhe akte të tjera 
nënligjore. Periudha e tretë prej vitit 1969-
1980, fillon me “Ligjin kushtetues” të Kosovës 
(1969), me të cilin Kuvendi i Kosovës, ndër të 
tjera, fiton të drejtën për të miratuar edhe ligje. 
Kjo kulmoi me Kushtetutën e Kosovës (1974). 
Midis ligjeve dhe akteve të tjera nënligjore, të 
miratuara në Kosovë ishin: “Ligji mbi edukimin 
dhe arsimin parashkollor” (1972), “Ligji mbi 
përsosjen e përhershme të personelit mësimor-
edukativ” (1974), “Bazat unike të arsimit 
dhe të edukimit fillor në Krahinën Socialiste 
Autonome të Kosovës” (1975) etj. Periudha e 
katërt prej vitit 1981-1989, që është periudhë 
e destabilizimit të arsimit në Kosovë, kur u 
miratuan disa dokumente jugosllave me pasoja 
të rënda edhe për arsimin shqip në Kosovë, siç 
janë: “Platforma politike për Kosovën” (1982), 
pastaj konkluzionet e dy kryesive të Jugosllavisë 
(1986), “Programi jugosllav për Kosovën” 
(1987) etj. Periudha e pestë përfshin vitet 1990-
1999, e cila fillon me ligjet diskriminuese të 
Serbisë për Kosovën, si: “Ligji unik i arsimit 
fillor” (1990) dhe me vendime e masa të 
tjera për vendosjen e arsimit në Kosovën 
nën legjislacionin serb. Ndërkohë, Qeveria 
e Republikës së Kosovës nxori “Dekretligjin 
për drejtimin e përkohshëm të veprimtarisë 
edukativo-arsimore në Republikën e Kosovës” 
(1994) dhe “Dekretligjin mbi shkollimin e lartë” 
(1994). U nxorën edhe akte të tjera nënligjore, 
me të cilat u krijua baza juridike e sistemit të 

arsimit në Republikën e Kosovës. Periudhën e 
fundit e përfshijnë vitet 2000 dhe në vazhdim, 
që është periudhë e reformimit rrënjësor dhe e 
konsolidimit të arsimit në Kosovën e pavarur. 
Ndër të tjera, u hartua dhe u paraqit për 
diskutim “Korniza e Kurikulës së re të Kosovës” 
(2001), u miratua “Ligji mbi arsimin fillor dhe 
të mesëm të Kosovës” (2002), “Ligji mbi arsi-
min e lartë në Kosovë” (2002), për të arritur te 
“Ligji për arsimin parauniversitar në Repub-
likën e Kosovës”, “Ligji për arsimin e lartë në 
Republikën e Kosovës” (2011), të shoqëruar 
edhe me akte të tjera ligjore dhe nënligjore. 
(Hajrullah Koliqi)

LeJN Roz Vilder (Rose Wilder Lane) (1886-
1968). Gazetare, shkrimtare. Lindi në De 
Smet, Dakota Jugore, SHBA. Ishte shkrimtare 
e prozës dhe e editorialeve, si dhe themeluese 

e Lëvizjes Libertariane 
Amerikane. Shkroi një 
numër librash, në me-
sin e të cilëve “Majat e 
Shalës” (1923), që kon-
siderohet libri i saj më 
i arritur. Në këtë libër 
autorja trajton përvojën 
dhe observimet e saj mbi 
politikën dhe kulturën 

në Shqipërinë e asaj kohe. Ka publikuar shumë 
artikuj dhe tregime, ndërsa është bërë e njohur 
me shkrimet mbi jetën e Henri Fordit, Çarli 
Çaplinit dhe Xhek Londonit. Ishte biografia e 
parë e Herbert Huverit, presidentit të 31-të të 
SHBA-së. Lane njihet si një nga themelueset e 
Lëvizjes Libertariane Amerikane, e ndërtuar 
mbi parimet e promovimit të lirive individ-
uale dhe qeverisë së minimizuar. Në vitin 1921 
udhëtoi nga Franca për në Shqipëri, me ç’rast 
vizitoi luginën e Shalës në Shqipërinë Veriore. 
Qëllimi i saj ishte krijimi i një rrjeti shkollash 
në këtë rajon. Dy vjet më vonë ajo u kthye në 
Tiranë, prej nga vazhdoi të shkruante për kon-
fliktet politike në Shqipërinë e asaj kohe. Atje 
adaptoi një djalë shqiptar, Rexhë Metën dhe 
më vonë sponsorizoi shkollimin e tij në Uni-
versitetin e Kembrixhit. Përpjekja e saj për ta 
sjellë atë me familje në Amerikë, pas Luftës së 
Dytë Botërore, dështoi. Ajo vazhdoi të shkru-
ante deri në moshë të shtyrë. (Nita Luci)

LeKAJ Kristë (1935-). Mësimdhënës i mu-
zikës, kompozitor. Rrjedh prej një familjeje 

nga Karashëngjergji i Prizrenit, e shpërngulur 
në Shkup, sërish u kthye në Prizren, ku kreu 
edhe shkollën e mesme të muzikës. I takon 
brezit që studiuan dhe u diplomuan në Aka-
deminë e Muzikës në Beograd, në degën teo-
rike-pedagogjike, të cilën e kreu më 1958. Në 
Prizren u punësua si mësimdhënës i lëndëve 
teorike muzikore, më pas kaloi si redaktor 
muzikor në Radiotelevizionin e Prishtinës dhe 
mësimdhënës i lëndëve veglat muzikore dhe 
format muzikore në Shkollën e Lartë Peda-
gogjike të Prishtinës. E ka zgjeruar aktivitetin 
muzikor edhe si kompozitor me përpunime/
kompozime për zë e piano ose orkestër, vepra 
korale (Suita “Trualli betohet”), vokalo-instru-
mentale (“Arbëreshës”, kushtuar Nënë Terezës, 
Requiem për solistë, kor e orkestër etj), si dhe 
orkestrale (Poemë simfonike, Impresione folk-
lorike I e II), aranzhues/orkestrues këngësh të 
muzikës së lehtë e argëtuese dhe dirigjent for-
macionesh orkestrale. (Zeqirja Ballata)

LeoTI Anxhelo (Angelo Leotti) (1884-
1963). Gjuhëtar, albanolog italian. Edhe pse 
u doktorua në jurisprudencë, u mor me lin-
guistikë. Miqësia me Zef Skiroin, të cilin e pati 
edhe mësimdhënës në Institutin Oriental të 
Napolit, i ushqeu interesimin për letrat shqipe. 
Dy veprat e tij të rëndësishme janë “Gramatikë 
elementare e gjuhës shqipe (dialekti toskë)” e 
vitit 1915 dhe “Shqipja e folur: shënime grama-
tikore: fjalor shqip-italisht dhe italisht-shqip 
(dialekti gegë)” e vitit 1916. Dha mësime të 
shqipes në Universitetin e Firencës. Kryevepra 
e tij është “Fjalor shqip-italisht” (Dizionario 
albanese-italiano”, 1937), me parathënie të N. 
Joklit. Fjalori përmban 30 mijë zëra me 2,500 
proverba e idioma. (Shpëtim Elezi)

LePAJA Lutfi (1945-). Shkrimtar. Lindi në 
fshatin Bajçinë të Podujevës. Kreu shkollimin 
fillor në vendlindje, ndërsa të mesmin në 
Mitrovicë. Bashkëpunoi për një kohë me 
televizionin “Rrokum” dhe të përjavshmen 
“Java”, në të cilën publikoi shkrime të ndryshme. 
Shkruan prozë, poezi, dramë dhe polemikë 
dhe njihet si njëri nga krijuesit më të veçantë të 
gjeneratës së tij. Botoi përmbledhjen e poezive 
për fëmijë “Valëza e lumit” (1977), romanet: 
“Tepër serioz” (1978), “Parimi i pritjes” (1982), 
“Përqafimi i padukshëm” (1984), “Gëte ka të 
drejtë” (1985), “Ofertë për pendim (2010), 
pastaj librat me tregime dhe novela “Kona” 

(1979) dhe “Shkollë për specialistë” (2000), si 
dhe librin me ese “Ngutja në jetë” (2000) dhe 
përmbledhjen me poezi “Granias lament” 
(2002). Ka botuar një mori krijimesh artistike 
e shkrimesh eseistike në gazeta e revista 
letrare dhe është fitues i disa çmimeve letrare 
në konkurse të ndryshme. Radio-Prishtina 
realizoi tri radiodrama të tij dhe vuri në skenë 
monodrama “Ruleti kosovar”, me të cilën mori 
pjesë në Festivalin e Monodramës në Korçë në 
vitin 2010. (Adil Olluri) 

LePAJA Salem (1955-). Inxhinier i elektro-
teknikës, mësimdhënës universitar. Lindi në 
Prishtinë. Shkollimin bazë dhe Fakultetin 
Elektroteknik i kreu në Universitetin e Prishtinës 
(UP) (1978). Studimet pasuniversitare në fu-
shën e telekomunikacionit i kreu në Fakultetin 
Elektroteknik të Universitetit të Zagrebit, 
ndërsa disertacionin e mbrojti në Universitetin 
Teknik të Vjenës (2005) në lëmin e rrjeteve 
komunikuese mobile. Në fillim punoi në 
PTT në Prishtinë dhe më pas ligjërues në 
Fakultetin Elektroteknik të UP-së (1979-2000). 
Në periudhën 2000-2003 ishte bashkëpunëtor 
shkencor në Institutin për Rrjete Komunikuese 
në Universitetin Teknik të Vjenës. Mori pjesë në 
shumë konferenca shkencore ndërkombëtare. 
Është bashkautor i librave universitarë: 
“Përmbledhje detyrash të zgjidhura nga teoria 
e qarqeve elektrike” (1985) dhe “Kompjuterika 
dhe komunikimet” (1998) si dhe i tekstit për 
shkollat e mesme “Bazat e elektroteknikës I” 
(1988). Si autor ose bashkautor publikoi një 
sërë punimesh shkencore dhe profesionale në 
fushën e rrjeteve komunikuese. Gjatë viteve 
1991-2000 kreu detyra të ndryshme në UP 
dhe në FE. Është ligjërues në departamentin 
e teknologjisë së informacionit dhe të 
kompjuteristikës në kolegjin gjerman në Rijad 
të Arabisë Saudite. (Nebi Caka).

LePeNCI. Lumë në pjesën jugore të Fushës së 
Kosovës, që formohet nga rrjedhat ujore, të cilat 
burojnë nga pjesa veriore e Maleve të Sharrit. 
Sipërfaqja e pellgut ujëmbledhës është 738 km², 
ndërsa në territorin e Kosovës gjenden 678,6 
km², kurse pjesa tjetër në Maqedoni. Pjesa 
e epërme e pellgut përbëhet nga rreshpet e 
paleozoit, serpentinitet dhe sedimentet glaciale. 
Pjesa e poshtme është e thelluar në rreshpe 
të palozoit dhe flish. Gjatësia në territorin e 
Kosovës është 65 km. Në pjesën e sipërme të 

pellgut, Lepenci formohet nga dy rrjedha ujore, 
njëra prej tyre vjen nga shpatat veriore të Maleve 
të Sharrit, ndërsa dega tjetër nga malet Oshlak, 
Koxhaballkan, Zhar dhe Jezerc. Është lumë 
alpin, që karakterizohet me luginë të pjerrët, 
gryka të ngushta dhe fuqi të madhe erozive. 
Gjatë rrjedhjes nëpër Malet e Sharrit, Lepenci 
kalon nëpër trevën e Siriniqit, del në Fushën e 
Kosovës dhe rrjedhën e tij e kthen në drejtim të 
jugut, kur futet në grykën e Kaçanikut (24 km), 
grykë e kushtëzuar nga kontakti litologjiko-
tektonik. Reshjet mesatare vjetore në pellgun e 
Lepencit janë 893 mm, që është mbi mesataren 
e reshjeve në Kosovë. Prurja mesatare vjetore e 
Lepencit është 9.1 m³/sek. Prurjet maksimale 
janë në muajin maj (14.6 m³/sek), ndërsa 
minimalet në muajin shtator (3.1 m³/sek). 
Karakterizohet me regjim nivalo-pluvial (borë-
shi), me prurjet më të madhe gjatë pranverës, 
që kushtëzohen nga shkrirja e borës në zonat e 
larta malore të Sharrit. Për dallim nga lumenjtë 
e tjerë të pjesës lindore të Kosovës, Lepenci 
dallohet për koeficientin e lartë të rrjedhjes 
totale (0.52), që vjen si pasojë e morfologjisë së 
relievit, kushteve klimatike, ndërtimit gjeologjik 
etj. Në Kaçanik i bashkohet dega kryesore e 
tij, Nerodimja. Në afërsi të Shkupit, Lepenci 
derdhet në lumin Vardar. (Valbon Bytyçi)

LePoSAVIQI. Qytezë në veri të Kosovës. 
Shtrihet në luginën e Ibrit, ndërmjet shpateve të 
Rogoznës në anën e majtë dhe të Kopaonikut, 
në anën e djathtë. Si vendbanim përmendet në 
disa dokumente të shkruara. Sipas regjistrimit 
të vitit 1913 kishte 84 banorë, në vitin 1921 
kishte 90 banorë. Në vitin 1981 qyteza kishte 
1,191 banorë, ndërsa sipas të dhënave të 
regjistrimit të vitit 1991 (vlerësim), kishte 2,999 
banorë, nga të cilët shumica dërrmuese ishin 

serbë. Leposaviqi ka pozitë të mirë gjeografike, 
meqenëse nëpër të kalon magjistralja e Ibrit 
dhe hekurudha që bën të mundur lidhjen 
me Mitrovicën dhe Prishtinën, në jug, dhe 
brendësinë e Serbisë, në veri. Vendet përreth 
Leposaviqit janë të pasura me xehe të hekurit, 
të plumbit dhe të zinkut. Për këtë arsye në 
Leposaviq është ndërtuar flotacioni i plumbit 
dhe zinkut, në kuadër të kombinatit të Trepçës. 
Punësimi i banorëve në këtë sektor të industrisë 
e shndërroi Leposaviqin në një vendbanim 
agraro-industrial. Ishte qendër komunale dhe 
në të ishin të vendosur disa institucione me 
rëndësi për popullsinë e komunës. Nga objektet 
e standardit shoqëror, Leposaviqi ka shkollën 
fillore tetëvjeçare dhe shkollën e mesme 
teknike, ndërsa institucionet shëndetësore 
janë të integruar me qendrën mjekësore në 
Mitrovicë. Popullsia merret me tregti, hoteleri, 
turizëm dhe zejtari. (Nazif Gashi) 

LePoSAVIQI (komuna). Komunë në veri 
të Kosovës, shtrihet nga shpatet lindore të 
malit Rogozna, në perëndim, deri te shpatet 
juglindore të Kopaonikut, në lindje. Sipërfaqja 
e territorit të komunës së Leposaviqit është 539 
km², me 47 zona kadastrale. Nga ana veriore 
kufizohet me Serbinë, në lindje me komunën 
e Podujevës, në jug me komunën e Zveçanit, 
kurse nga jugu dhe juglindja me komunën e 
Mitrovicës. Pozitën e mirë komunikuese ia 
mundëson magjistralja automobilistike dhe 
hekurudhore, e cila lidh Kosovën me Serbinë 
dhe më tej me brendësinë e Gadishullit 
Ballkanik. Dominon relievi kodrinor-malor 
(rreth 90%). Rrjetin hidrografik e përbën 
lumi Ibër me degët e tij. Klima është e mesme 
kontinentale, ndërsa në viset malore edhe 
klima submalore. Komuna e Leposaviqit ka 

75 fshatra, prej të cilave tri janë me popullsi 
shumicë shqiptare. Në vitin 1981 komuna 
kishte 16,906 banorë, ndaj 14,851 banorëve sa 
kishte në vitin 1948. Në komunën e Leposaviqit, 
sikundër edhe në komunat e tjera me shumicë 
serbe në veriun e Kosovës, nuk u bë regjistrimi 
i fundit i popullsisë. Sipas regjistrimit të vitit 
1991 dhe vlerësimeve, në territorin e kësaj 
komune jetonin 16,291 banorë. (Nazif Gashi) 

LeRANI. Vendbanim rural në komunën e 
Preshevës. Shtrihet në shpatet perëndimore 
të malit të Rujanit, përgjatë rrugës Vranjë-
Kumanovë, në lartësi mbidetare 450 m. Në 
luginën e lumit të Leranit ndodhet një burim 
termal, i njohur si “ujë shërues”. Sipërfaqja 
e territorit të fshatit është 900 ha. Derisa në 
vitin 1961 fshati kishte 668 banorë, në vitin 
2002 u regjistruan 945 banorë. Shqiptarët me 
afro 80% (2002) përbëjnë pjesën dërrmuese të 
popullsisë së fshatit, ndërsa të tjerët janë serbë. 
Nga objektet e standardit shoqëror, fshati ka 
shkollën fillore, stacionin shëndetësor dhe disa 
njësi të tjera shërbyese. Është seli e bashkësisë 
lokale për dhjetë vendbanime përreth. (Arsim 
Ejupi)

LeSHAKU. Fshat në komunën e Leposaviqit, 
9 km në verilindje nga qendra. Shtrihet në 
anën e djathtë të luginës së lumit Ibër. Sipas 
regjistrimit të vitit 1991 (vlerësim) kishte 
1,821 banorë, ndaj 578 banorëve, sa kishte në 
vitin 1948. Nëpër Leshak kalon magjistralja e 
Ibrit, që lidh Kosovën me Serbinë. Paralel me 
rrugën automobilistike kalon edhe hekurudha. 
Këto linja të komunikacionit i japin këtij 
vendbanimi atributet e një nyje të rëndësishme 
të komunikacionit. Popullsia merret me bujqësi 
dhe blegtori, ndërsa një pjesë e popullsisë është 
e inkuadruar në sektorin sekondar dhe terciar. 
Si vendbanim përmendet në disa dokumente 
të shkruara mesjetare të vitit 1395 me emrin 
Ljeslik. Haset edhe në shënimet e një harte 
austriake të vitit 1689. Sipas regjistrimit të vitit 
1913, Leshaku kishte 166 banorë, kurse në vitin 
1953 kishte 112 shtëpi me gjithsej 690 banorë. 
Në strukturën etnike dominojnë serbët. Nga 
objektet e standardit shoqëror ka shkollën 
tetëvjeçare, stacionin shëndetësor, shtëpinë e 
kulturës me bibliotekë, disa objekte tregtare etj. 
(Nazif Gashi) 

LeSHANI. Fshat në komunën e Pejës, 12 km 
në juglindje të saj. Shtrihet në lartësi mbidetare 
400 m. Sipërfaqja e territorit të fshatit është 539 
ha, nga e cila pjesën dërrmuese (90%) e zënë 
arat. Është vendbanim i tipit të shpërndarë me 
lagjet Lugaxhi, Leshan dhe Zabel. Përmendet si 
vendbanim në regjistrin kadastral të sanxhakut 
të Shkodrës (1485). Në hartën austriake të 
vitit 1689 është regjistruar me emrin Lishtan. 
Gjatë periudhës së Mbretërisë Jugosllave 
këtu vendosen 36 familje serbo-malazeze. Në 
vitin 2011 Leshani kishte 354 banorë, ndaj 
552 banorëve në vitin 1948. Popullsia merret 
kryesisht me bujqësi, blegtori, tregti etj. Nga 
objektet e standardit shoqëror ka shkollën 
9-vjeçare, stacionin shëndetësor etj. (Ferim 
Gashi) 

LeTËRKRedIA. Instrument financiar i eme- 
tuar nga një bankë, e cila garanton se pagesa e 
një blerësi ndaj shitësit do të bëhet në kohë dhe 
në shumën e caktuar. Në rast se blerësi nuk është 
në gjendje ta bëjë pagesën për blerjen, banka 
do të jetë e obliguar ta mbulojë shumën e plotë 
ose pjesën e mbetur të pagesës. Letërkreditë 
shpeshherë përdoren në transaksionet ndër-
kombëtare, për të siguruar se pagesa do të 
realizohet në rastet kur blerësi dhe shitësi nuk 
mund të njohin njëri-tjetrin dhe janë duke 
operuar në vende të ndryshme. Në këtë rast 
shitësi është i ekspozuar ndaj një numri të 
rreziqeve, siç është rreziku kreditor dhe rreziku 
ligjor. Për këtë arsye përdorimi i letrave të kredisë 
është bërë një aspekt shumë i rëndësishëm i 
tregtisë ndërkombëtare. Letërkredia në Kosovë 
është një instrument financiar me rëndësi, i 
përdorur dhe i ofruar nga bankat e Kosovës, 
duke marrë parasysh vëllimin e importeve në 
ekonominë e Kosovës. (Valentin Toçi)

LeTËRSIA BASHKËKoHoRe (KoSoVË). 
Letërsi e nisur si adhurim për kulturë, e 
zhvilluar si vlerë estetike. Esad Mekuli (1916-
1993) me librin “Për ty” (1955) shfaq kredon 
letrare e humane. Poezitë themelore të tij kanë 
rebelimin poetik-social të viteve ’30, si vjersha të 
kohës së robnimit. Nga këndimi elegjiak autori 
kalon në këndimin thirror për kohën e re, që më 
vonë do të marrë forma të dëshpërimit. Martin 
Camaj (1925-1992) në Kosovë botoi librat “Nji 
fyell ndër male” (1953) dhe “Kanga e vërrinit” 
(1954), në të cilët thuri mallin e shprehjen 
dukagjinase me figurat kryesore të këngëtimit: 

fyell e kangë në mal e në vërri. Hivzi Sulejmani 
(1910-1975), autor që lidh vrullin revolucionar 
me dilemat e njeriut. Kjo u bë thelb i letërsisë 
autobiografike te romani “Njerëzit” (1961) dhe 
te tregimet “Era dhe kolona” (1960). Heroi i tij 
i rebeluar social e ideologjik bëhet i rebeluar 
në përmasën humane. Enver Gjerqeku (1928-
2008) në fillim e në fund paraqitet si lirik intim 
edhe kur shqipton reflektime nacionale. Forma 
e tij e preferuar është vargu klasik në formën 
e tingëllimës. Këto duken edhe në librat 
“Blerimi i vonuem” (1966) dhe “Xixa stralli” 
(1976). Ramiz Kelmendi (1930-1997) shkruan 
prozë me një theks ambiental në ligjërim e 
në karakterizim. Kjo kurorëzohet në veprat 
“Ahmet Koshutani” (1972) e “Shtatë persona 
ndjekin autorin” (1975). Tematika e tij letrare 
sprovohet me raportin e individit me pushtetin. 
Adem Demaçi (1936), kurorë e veprës së tij 
rinore është romani “Gjarpijt e gjakut” (1958), 
i shkruar me një idiomatikë shqipe vendëse 
dhe me tematikë nacionale. Ky rebelim letrar 
individual u përkthye në rebelim shoqëror 
për çka përdhunshëm u ndërpre talenti i tij 
krijues me burgimin e gjatë. Din Mehmeti 
(1932-2010) në librin e parë “Në krahët e 
shkrepave” (1961) krijon poezinë dëftore me 
figurë ambientale si mjet identifikimi. Më vonë 
gjuha e tij poetike dhe meditimi shkojnë kah 
rritjet e dilemave, ku vjersha reduktohet në 
formë. Një titull shenjues “As në tokë as në 
qiell” (1988). Fahredin Gunga (1936-1997) me 
librin “Pëshpëritjet e mëngjesit” (1961) shenjoi 
talentin. Libri i tij më në shenjë “Psalmet e 
gurta” (1977) ku arrin një harmoni të formës, 
të mendimit e të porosisë. Poezi e psalmeve. 
Azem Shkreli (1938-1997), poet e prozator. 
Karakteri i tij letrar del te “Bulëzat” (1960), 
“Karvani i bardhë” (1961) e “Sytë e Evës” 
(1965). Gjuha e tij merr formën e disiplinës së 
mendimit si urti e fjalës. Ali Podrimja (1942-
2012), poet i rebeluar: nga kanga e shpallur 
te dhembja e bukur, nga shprehja dëftore te 
sinkopa, për të shkëlqyer me kryqëzimin e 
temave e dilemave te “Lum Lumi” (1982). 
Rrahman Dedaj (1939-2005), poet lirik, si 
ndjesi dhe si figurë, te “Me sy kange” (1962), 
vijuar me “Simfonia e fjalës (1968), e “Balada 
e fshehur” (1970). Metafora në funksion të 
komunikimit intim. Nazmi Rrahmani (1940) u 
bë i njohur me romanin ambiental “Malsorja” 
(1965), me heroinën morale, Hajrijen. Temat 
sociale, shpërngulja, idioma gjuhësore,  

ndërtimi dramatik shquajnë romanet e tij. 
Anton Pashku (1937-1995), prijatari i letërsisë 
moderne në Kosovë. Kryevepra e tij, romani 
“Oh” (1971) me strukturim të prozës moderne, 
sublimon teknikat novelistike dhe tematikat 
shqiptare në antikë e në bashkëkohësi. Një 
ligjërim letrar i antiutopisë shqiptare. Gjuha e 
tij në prozë është metaforike, madje me ritmikë 
poezie. Dramat e tij (“Gof ” e “Sinkopa”) 
artikulojnë pësimin e jo veprimin dhe kanë 
teksturë si të prozës. Rexhep Qosja (1936) e 
fillon krijimtarinë si kritik letrar dhe e vijon 
me prozë dhe dramë. Janë në shenjë studimet 
historike-letrare. Romani “Vdekja më vjen 
prej syve të tillë” (1974) ka në thelb raportin 
e vështirë ndërmjet individit dhe pushtetit 
agresiv. Qosja në drama synon transkriptimin 
e mitit në zhvillim dramatik. Beqir Musliu 
(1945-1996), poet, prozator e dramatist. Temat 
e tij letrare lakohen në të tri forma. Është 
dashurues i shprehjes moderne poetike nga 
“Rima të shqetësueme” (1965) te “Bukuria 
e zezë” (1968). Musa Ramadani (1944) poet 
e prozator, në librin “Mëkatet e Adamit” 
(1969) artikulon shenja të avangardizmit. Ky 
kërkim duket te romani epik “Ligatina” (1983) 
e te antiromani “Antiprocesioni” (1997). 
Teki Dërvishi (1943-2011), poet, prozator e 
dramatist. Shpirti lirik është karakteristikë e 
letërsisë së tij edhe në prozë edhe në dramë: 
“Pirgu i lartë” (1972) e “Bregu i pikëllimit” 
(1985). Një subjektivizim i hollë i dramatikës 
nacionale. Eqrem Basha (1948) poet, prozator 
e përkthyes letrar. Në poezi fut zhargonin e 
përditshëm, “Opuset e maestros” (1971). Në 
këtë kërkim mbindërtohet ironia e hollë për 
odën e mesit. Litota e Bashës zhvillohet edhe 
në prozë: “Shëtitje nëpër mjegull” (1971) 
e “Marshi i kërmillit” (1994). Sabri Hamiti 
(1950), poet, romansier, dramatist, kritik. Nga 
libri i parë “Njeriu vdes i ri” (1972) te i mbrami 
“Sympathia” (2004), formon një sistem poetik 
e një botëkuptim, që plotësohet me prozë e 
dramë. Me librat kritikë, nga “Variante” (1974) 
te “Utopia letrare” (2013), provon të ligjësojë 
poetikën shqipe. Zejnullah Rrahmani (1952) 
tregimtar dhe romancier, bën variacione 
me tema shqiptare. Në romanet e tij “Sheshi 
i unazës” (1978) e “Romani për Kosovën” 
(2000) kjo realizohet me varietete ligjërimesh 
mimetike apo të figuruara që shkojnë nga proza 
e poetizuar, kah kombinimet e mbindërtimet 
ditunore. Mehmet Kraja (1952) tregimtar, 

romancier, dramatist, krijon pamjen e ambientit 
dhe fiksionin letrar të historisë nacionale. Një 
portretim në variante i shpirtit kolektiv që 
sprovohet nëpër ngushtica të ekzistencës. Të 
shënjuar romanet “Udhëzime për kapërcimin 
e detit” (1984) e “Edhe të çmendurit fluturojnë” 
(2004). Autorë të njohur janë edhe Zekeria 
Rexha, Besim Bokshi, Nexhat Halimi, Ymer 
Shkreli, Jusuf Buxhovi, Ibrahim Kadriu, Agim 
Vinca, Mirko Gashi, Arif Demolli, Edi Shukriu, 
Shaip Beqiri, Abdullah Konushevci, Ramadan 
Musliu, Adem Gashi, Milazim Krasniqi, Basri 
Çapriqi, Ibrahim Berisha, Sali Bashota. (Sabri 
Hamiti)

LeTËRSIA BASHKËKoHoRe (SHQIPËRI). 
Letërsia shqipe e gjysmës së dytë të shek. XX. 
Kanonizim letrar në trajtën e realizmit socialist 
mbi bazë ideologjike. Gjallërim i modernizmit, 
si alternativë letrare. Disidenca politike si 
disidencë letrare. Mohimi e mënjanimi i 
autoriteteve letrare të periudhës pararendëse. 
Autorët e rinj të periudhës pararendëse 
konvertohen në metodën letrare: Sterjo Spasse 
(1912-1989) me romanin “Afërdita përsëri në 
fshat” (1955); Dhimitër Shuteriqi (1915-2003) 
me romanin “Çlirimtarët I, II” (1952-1955) 
e bëhet artikulues i metodës; Petro Marko 
(1913-1991) me romanin “Hasta la vista” 
(1958) e vijon me rebelimin. Luftë (çlirimtare), 
utopi, internacionalizëm; nënvizime të forta të 
ideologjisë komuniste të absolutit të përparimit. 
Kjo frymë zotëron letërsinë në dy dekadat e 
para. Ismail Kadare (1936) është shkrimtari më 
i famshëm shqiptar, edhe botërisht, i letërsisë 
bashkëkohore. Me romanin “Gjenerali i ushtrisë 
së vdekur” (1963), që u kurorëzua brenda e 
jashtë si kryevepër e tij letrare, krijoi përmbysje 
të habitshme duke e parë të mposhtur dhunën 
luftarake të pushtuesit. Me romanin “Kronikë 
në gur” (1971) shkroi kronikën e parakalimit të 
pushtuesve në qytetin e lindjes duke e përthyer 
nëpër fantazitë e fantazmagoritë e djaloshit 
shqiptar. Me romanin “Pallati i ëndrrave” 
(1981) krijoi parabolën e shoqërisë totalitare, 
shtypjen e individit, antiutopinë e komunizmit. 
Kadare shkroi të tjera romane të mbështetura 
në referenca reale-historike, në tema e mite 
kombëtare apo të perceptimeve personale e 
autobiografike. Në veprat e përmendura u 
krijua stili i tij i mbështetur në paradoks, në 
shpërthime lirike e në shtresime alegorike, 
duke krijuar një letërsi origjinale. Shkroi poezi 

e ese, “Ftesë në studio” (1990), pa arritur ta 
rivalizojë Kadarenë romancier. Shkrimtar i 
propozuar për Nobel. Jakov Xoxa (1923-1979) 
novelist e romancier projekton romanin e gjerë 
epik, duke synuar romanin e munguar realist 
në letërsinë shqipe, duke rrokur periudha të 
jetës së vendit. Për idetë, strukturën e stilin e tij 
vepra kryesore mbetet romani “Lumi i vdekur” 
(1965), përpara romaneve “Juga e bardhë” e 
“Lulja e kripës”. Dritëro Agolli (1931) është poet 
e prozator. Shkroi lirika të përmallshme me 
shprehje e rima spontane, romane me mjeshtëri 
të ndërtimit të karaktereve: “Komesari Memo” 
(1970), “Njeriu me top” (1975). Vepra e tij 
kryesore është “Shkëlqimi dhe rënia e shokut 
Zylo” (1973), në të cilin refuzohet kalueshëm 
një gjendje shoqërore duke portretuar 
tragjikomedinë e njeriut vartës. Një stil ku 
thuret humori, ironia e satira si vlera letrare. 
Bilal Xhaferri (1935-1986) gatiti librat: “Njerëz 
të rinj, tokë e lashtë” (1966), “Lirishta e kuqe” 
(1967) e “Krastakraus” (1968). Autori i ndaluar 
emigroi në Amerikë. Xhaferri hartoi vepra 
me rriska të jetës personale, të ambientit, të 
historisë kombëtare, me një gjuhë të figuruar. 
Veçohen vjershat për Çamërinë. Vepra e tij 
kryesore është romani “Krastakraus”. Kasëm 
Trebeshina (1926) ka statusin ndërmjet 
disidentit politik (në ide) e shkrimtarit 
disident (në metodë). “Promemoria”, që i 
atribuohet t’ia ketë dërguar diktatorit Hoxha 
më 1953, duke gjykuar sistemin politik e 
sistemin letrar, duket që përcaktoi fatin e tij 
letrar. Dëshmohet që ka dhjetëra dorëshkrime; 
por pak nga kjo është botuar. Një stil i prozës 
së poetizuar shfaqet te veprat: “Stina e stinëve” 
(1991) e “Kënga shqiptare” (2001). Është autor 
ende i pabotuar e i pavlerësuar. Veçohen edhe 
prozatorët: Sabri Godo (1929-2011), Naum 
Prifti (1932), Dhimitër Xhuvani (1934-2009), 
Vath Koreshi (1936-2006), Zija Çela (1946). 
Nga poetët e etabluar në vitet ’60, Fatos Arapi 
(1930) shkëlqimin e kërkoi me ngulm në poezi, 
duke e disiplinuar shprehjen perifrastike, kah 
figura e prerë me një lirizëm të motivuar, që 
shpërthen herë në imazhe e herë përkufizohet 
në meditime në një varg veprash “Shtigje 
poetike” (1962), “Poema e vjersha” (1966), “Më 
jepni një emër” (1971). Xhevahir Spahiu (1945) 
është poet që këndon me patos të lartë vjershën 
thirrore dhe kur formën e saj e redukton në 
trajtë të urtisë poetike. Ia ka ëndja shprehjen e 
prerë, duke e dashuruar gjuhën në veprim. Këto 

karakteristika lexohen në formulimet e titujve: 
“Mëngjes sirenash” (1970), “Vdekje perëndive” 
(1977), “Heshtje s’ka” (1989). Frederik Rreshpja 
(1940-2006) bashkon në shprehje e në frymë 
poezinë dukagjinase, të cilën nga reminishenca 
epike e përkthen në lirizëm metaforik personal 
në kufi të vetmisë e të melankolisë. “Rapsodi 
shqiptare” (1968), “Erdhi ora të vdes përsëri” 
(1994). Një botë e vetmuar që kërkon mbijetesën 
në burgime të gjata. Dallohen edhe poetët e 
poeteshat: Natasha Lako (1948), Bardhyl Londo 
(1948), Moikom Zeqo (1949), Preç Zogaj (1957), 
Besnik Mustafaj (1958), Visar Zhiti (1952), 
Luljeta Lleshanaku (1968). Rast i veçantë tragjik 
është poeti i rebeluar Havzi Nela, i varur nga 
pushteti. Disident në metodë krijuese është Zef 
Zorba (1920-1993), me librin poetik “Buzë të 
ngrira në gaz”, (1994). Një strukturë bodleriane, 
unike si formë paraqet alternativën e poezisë 
bashkëkohore në Shqipëri. Në vitin ’90 kur ra 
sistemi komunist e u shpërbë dogma socrealiste, 
nisi një decenie e ndërkomunikimeve kaotike, 
në trajtë dialogësh e monologësh: rikthehen 
autorët e ndaluar, nisin rivlerësimet e shfaqen 
autorë të rinj. Letërsia nisi të shkruhet si pasojë e 
diktaturës. Dallohen atë Zef Pllumi (1924-2007) 
me prozën dokumentare “Rrno vetëm për me 
tregue” (1995-2001); Fatos Kongoli (1944) me 
romanin “Kufoma” (1994), Agron Tufa (1967) 
me romanin “Dueli” (1998), i shquar si talenti 
i parë i literaturës mbas socrealiste. (Sabri 
Hamiti)

LeTËRSIA e BeJTeXHINJVe. Krijimtaria 
letrare shqipe e shkruar me alfabet arab dhe 
nën ndikimin e poetikës dhe estetikës klasike 
orientale-islame. Kah fundi i shek. XVII filloi 
ngecja e letërsisë në gjuhët orientale (arabe, 
perse dhe turke), e krijuar edhe nga krijuesit 
shqiptarë dhe kjo, njëherësh shënon fillimin 
e krijimtarisë letrare në gjuhën shqipe, të 
shkruar me alfabet arab, që përfshin periudhën 
nga fillimi i shek. XVII deri në gjysmën e parë 
të shekullit XX. Kjo letërsi ishte shkruar në 
bejte (dyvargësh) dhe në qarqet shkencore 
ndërkombëtare njihet si letërsi alhamiado (nga 
fjala arabe al-axhamia që domethënë: e huaj, 
jo arabe) e shkruar me alfabet arab në gjuhët 
e popujve të ndryshëm: spanjoll, boshnjak, 
shqiptar, grek, ukrainas etj. Krijimtaria 
artistike e alhamiados ndahet në dy grupe 
kryesore: sufiste dhe laike. Rryma sufiste është 
më e pranishme, më e pasur dhe mbështetet në 

elementet e teozofisë islame-tesavufit. Shumë 
krijues u përkisnin radhëve të ndryshme 
dërvishe, krijimtaria e të cilëve me poetikën 
e vet i përgjigjet parimeve të njohjes së Zotit, 
ndërsa poezia laike përbëhet nga tematika 
shoqërore e fetare, që flet për religjionin me 
dozën e fuqishme të didaktizmit. Me interes 
dhe vlerë të veçantë janë ato tekste shqipe 
të alhamiados, të cilët flasin për rrethanat 
shoqërore-politike në trojet shqiptare gjatë 
periudhës osmane, duke kritikuar degradimin 
e sistemit të drejtësisë dhe atij moral. Kjo 
rrymë pati jehonë në krijimtarinë poetike të 
Nezim Frakullës, Sulejman Naibit, Hasan Zyko 
Kamberit, Zenel Bastarit etj., të cilët përbëjnë 
fazën e parë të krijuesve bejtexhinj. Në veprat e 
këtyre poetëve, krahas frymës fetare-filozofike 
gjeti shprehje edhe fryma laike, kurse në veprat 
e fazës së dytë, që nis nga gjysma e shekullit 
XIX dhe vazhdon edhe gjatë shekullit XX, 
mbizotëroi tema me karakter fetar, ku krahas 
poezisë krijohen dhe vepra didaktike fetare 
si: mevlude, manuale shkollore, deri tek ato 
morale-didaktike, fjalorë turqisht-shqip etj. 
Kështu, në shek. XVIII vepruan poetët e parë 
bejtexhinj, të cilët bënë provat e para të poezisë 
shqipe me vlera artistike, sado që me përmbajtje 
të përzier fetare e laike, por mjaft të pasur e të 
motivuar. Këta krijues e pasuruan letërsinë 
shqipe me tema të reja, me gjini letrare, si 
poema (mesnevi), ilahi (kënga fetare), deri te 
lirika (gazeli), panegjerika, elegjia, satira etj. Me 
këto risi që sollën bejtexhinjtë, konsiderohet 
se nisi të zhvillohej letërsia artistike shqipe, e 
cila dilte nga rrethi i ngushtë i letërsisë fetare 
e didaktike dhe filloi të ngrihej në nivel të një 
letërsie artistike. Prandaj, kjo krijimtari letrare 
i dha dimension të ri letërsisë dhe kulturës 
shqiptare. Kjo krijimtari poetike e karakterizoi 
shek. XVIII, periudhën para lindjes së letërsisë 
kombëtare të Rilindjes Shqiptare. (Abdullah 
Hamiti)

LeTËRSIA e dIVANIT Me AUToRË 
SHQIPTARË. Letërsi në gjuhët orientale, e 
krijuar nga fundi i shek. XV deri në shek. XX. 
Lindi dhe u zhvillua në kuadër të letërsisë 
osmane të divanit, si prodhim letrar i popujve 
që përbënin Perandorinë Osmane. Divani 
është përmbledhje poezish, të krijuara sipas 
rregullave të caktuara. Llojet poetike të lëvruara 
më shumë nga autorët shqiptarë të divanit janë: 
gazeli, kasideja, mesnevija, rubaija, mystezati, 

musemmati, ilahija, nefesi, nati, tarihi etj. 
Autorë shqiptarë që e krijuan divanin ishin 
të shkolluar në qendra të njohura arsimore 
osmane, ku patën mundësi të zotërojnë 
osmanishten, arabishten dhe persishten dhe të 
njohin traditën letrare të popujve të Orientit, 
në veçanti klasicizmin persian. Disa prej tyre 
madje arritën të bëhen ndër poetët më të 
mëdhenj e më të famshëm në Perandorinë 
Osmane. Për këta poetë ndonjëherë është 
thënë se arritën të futnin një frymë europiane 
në letërsinë osmane. 
Përfaqësuesit më të njohur shqiptarë të letërsisë 
së divanit nga Kosova janë: Jahja bej Dukagjini 
(1489-1578), Isa “Mesihi” Prishtina (1470-
1512) dhe Muhamed “Suzi” Prizreni (1456-
1524).Vëllezërit e Suzit, Ramadan “Nehari” 
(vdiq më 1522), dhe “Sa’ji” (vdiq më 1538), 
gjithashtu kanë qenë poetë të shquar. Behar 
Prishtina (vdiq më 1531) ka lënë një vepër 
poetike me të cilën përshkruan pushtimin e 
Budimit nga Sulltan Sylejmani në vitin 1526. 
Vëllezërit Mustafa “Azmi” (vdiq më 1542), 
Husamedin “Levhi” dhe Dervish “Nuhi” nga 
Prishtina (shek. XVI), gjithashtu kanë qenë 
poetë të njohur. Poetë të shquar nga Prizreni 
kanë qenë edhe Muhamed “Haki” Prizreni 
(shek.XVI), Mu’min Prizreni (shek.XVI), 
Nihadi Çelebi Prizreni (shek. XVI) dhe Ummi 
Sinan Prizreni (vdiq1551). Mustafa “Shem’i” 
Prizreni (vdiq 1596) ka bërë emër me komentet 
e veprave më të njohura të poetëve persianë, të 
Saadiut, të Feriduddin Attarit, të Xhelalud-din 
Rumiut etj. Ai në vitin 1578 ka shkruar edhe 
një vepër lidhur me etikën dhe misticizmin 
islam. Abdylkadër “Texhel-li” Prizreni (vdiq 
më 1688) ka lënë një divan specifik. Edhe 
poetët Ahmed Pashë Dukagjini (vdiq më1514), 
Ahmed bej Dukagjini (vdiq më 1557), Mustafa 
Sani bej Dukagjini (fundi i shek XVI), Osman 
bej Dukagjini (vdiq më1603), Fasih Ahmed 
Dede Dukagjini (vdiq më 1699) dhe Mehmed 
efendi Peja (vdiq më 1601) kanë qenë të shquar. 
Sheh Sylejman “Axhiz” Baba ka qenë një poet 
i dëshmuar. Skender “Zari” Prishtina, pastaj 
djali i vëllait të tij, Jakup “Mejli” Prishtina 
(vdiq më 1824) dhe Hysejn efendi Prishtina 
kanë qenë poetë të shquar. Poetë të dalluar nga 
Gjakova kanë qenë Sejfedin “Zija”Pasha i biri i 
Ali Pashë Gegës (vdiq më 1790), Ahmed Kurt 
Pasha (vdiq më 1827) dhe Mustafa Pasha, i biri 
i Sejfedin Pashës, si dhe baballarët bektashinj, 
Adem Vexhhi Baba (1841-1927) dhe Baba 

Hamza (1882-1952). Mulla Rexhepi, i biri i 
sheh Sylejmanit nga Rahoveci, në vitin 1744 
ka shkruar një përmbledhje vjershash. Edhe 
Dervish Sadullah “Hylkiu”, i biri i sheh Nijaziut 
nga Rahoveci, është autor i një vepre poetike, 
të shkruar në vitin 1855. Abdurrahman “Fidai” 
efendi Prizreni (vdiq më 1855) është autor i 12 
veprave. Mehmet Tahir efendi Prizreni është 
autor i rëndësishëm i gjysmës së dytë të shek. 
XIX. Edhe Haxhi Ymer Lutfi Paçarizi, sheh 
Selim “Sami” Drejta nga Vushtrria, sheh Hilmi 
Maliqi nga Rahoveci dhe sheh Mehmet “Sezai” 
nga Prishtina kanë lënë një trashëgimi të pasur 
poetike. (Nehat Krasniqi) 

LeTËRSIA e HUMANIZMIT. Humanistët 
shqiptarë janë pjesë e lëvizjes humaniste 
europiane që lindi së pari në Itali, lëvizje që 
synonte rikthimin e vlerave të antikitetit greko-
romak në kulturën europiane. Humanizmi 
shndërrohet në një lëvizje paneuropiane, sepse 
kur lindi humanizmi gjuha e kulturës dhe e 
librit ishte latinishtja. Humanistët shqiptarë 
shkruajnë në latinisht, aderojnë plotësisht në 
vlerat e lëvizjes humaniste, por janë shqiptarë 
për shkak të origjinës së tyre dhe pohimit 
krenar të saj si dhe për shkak se në veprat e 
tyre trajtojnë tema dhe personazhe historike 
shqiptare kryesisht të Gjergj Kastriotit dhe 
rezistencës së tij antiosmane. Autori më i 
rëndësishëm i humanizmit shqiptar është 
Marin Barleti (1450-1512), prift shqiptar 
nga Shkodra i larguar në Republikën e 
Venedikut pas rënies së Shkodrës në dorën 
e turqve në vitin 1478. Dy veprat e tij më të 
rëndësishme janë “Rrethimi i Shkodrës” (De 
obsidione Scodrensi), botuar në Venedik në 
vitin 1504 dhe “Historia e jetës dhe bëmave 
të Skënderbeut, princit të Epirit” (Historia de 
vita et gestis Scandergi, Epirotum Principis), 
botuar në Romë në vitet 1508-1510. “Rrethimi 
i Shkodrës” dhe “Historia e Skënderbeut” janë 
të rëndësishme për kulturën shqiptare, sepse 
ato shërbejnë si burime informacioni për 
rezistencën antiosmane të shqiptarëve dhe 
për figurën më të rëndësishme të historisë 
së tyre Gjergj Kastriotin-Skënderbeun. 
Të dhënat historike për Skënderbeun dhe 
rezistencën e tij antiosmane jepen nga një 
autor që i ka përjetuar që në të gjallë ngjarjet 
ose i ka mbledhur dëshmitë nga persona që 
kanë qenë pjesëmarrës në to. Përmes veprës 
së Barletit kjo rezistencë dhe heroi kryesor i 

saj Gjergj Kastrioti-Skënderbeu bëhet pjesë 
e dijes, kulturës dhe artit europian, siç është 
tashmë e dëshmuar. Humanisti tjetër shqiptar, 
Marin Biçikemi (1468-1526), po nga Shkodra, 
është autor i disa veprave, mes tyre edhe i një 
vepre për rrethimet e Shkodrës 1474 dhe 1478. 
Dhimitër Frëngu (1443-1525), me origjinë 
nga Drishti, mbështetur në “Historinë e 
Skënderbeut” të Barletit, shkroi një panegjirik, i 
cili u botua në Venedik në vitin 1539. Shqiptarë 
humanistë të shquar me kontribut në fushën e 
dijes dhe të kulturës qenë edhe Gjon Gazulli 
me origjinë nga Mirdita, matematikan (1400-
1455), Leonik Tomeu (1456-1531), mendimtar 
dhe përkthyes i autorëve të antikitetit grek, 
Mikel Maruli (1453-1500), poet i njohur për 
epigramet e tij të shkruara në latinisht dhe 
himnet për natyrën. (Mark Marku)

LeTËRSIA e KoSoVËS. Letërsia shqipe e 
Kosovës është pjesë e traditës dhe e zhvillimit 
kulturor nacional. Dëshmi e parë letrare është 
vepra e Brocardus Monacusit “Directorium ad 
passagium” (1332). Mirëpo, letërsia shqiptare 
nis me dokumentet e shek. XV, “Formula e 
pagëzimit” (1462) e Pal Engjëllit e “Fjalori i 
Arnold von Harfit” (1496). Në shek. XVI vijon 
shkrimi shqip me “Mesharin” (1555) e Gjon 
Buzukut dhe me “E mbsueme e krështerë” 
(1592) të Lekë Matrëngës. Pastaj kemi “Fjalorin 
latinisht-shqip” të Frang Bardhit (1635) e 
“Doktrina e krishtenë” (1618) të Pjetër Budit, 
i cili është poeti i parë me rreth 3,000 vargje 
origjinale, ku përmend edhe Pal Hasin e shek. 
XV, i cili kishe shkruar himnin “Dita e Gjyqit”. 
Në këtë traditë Pjetër Bogdani boton veprën 
“Çeta e profetëve” (Cuneus Prophetarum, 
1685) ku trajtohen probleme teologjike-
letrare, por kemi edhe poezi origjinale. Në 
vijimësi kemi Gjon Nikollë Kazazin, autorin 
e “Katekizmit” (1743) retorik e përkushtues 
ndaj Zotit. Ndërkaq, poetikën orientale me 
tematikë shqiptare e sjell Tahir Boshnjaku me 
poemën “Emni Vehbie” (1835). Në shek. XIX, 
letërsinë shqipe e përfshin fryma e Rilindjes 
Nacionale, por në lidhje me hapësirën e 
Kosovës shquhen Ndue Bytyçi, Gjergj Fishta 
e Shtjefën Gjeçovi. Bytyçi, me vjeshat fetare-
atdhetare në veprën “Memleqetit” (1887), 
Fishta me gjerësinë tematike tek epi “Lahuta 
e Malcis” (1902) dhe dhembjen për Kosovën 
te lirikat “Mrizi i zanavet” (1924) dhe Gjeçovi, 
etnologu që mblodhi e kodifikoi “Kanunin e 

Lekë Dukagjinit” (1933). Tradita e përbashkët 
e krijimit dhe komunikimit letrar vështirësohet 
mbas viteve 1912-1913 kur Kosova mbeti jashtë 
hartës shtetërore shqiptare. Në periudhën 
historike 1912-1945 në Kosovë hetojmë dy 
rryma krijimtare: alhamiadon e autorëve Haxhi 
Ymer Lutfi Paçarrizit, Sheh Hilmi Maliqit e 
Tahir efendi Llukës dhe letërsinë sociale të 
autorëve Esad Mekuli dhe Hivzi Sulejmani. 
Mbas vitit 1945 fillon letërsia e re mbi traditën 
e vjetër letrare. Hapet revista “Jeta e re” (1949), 
e cila ishte dritare e autorëve të rinj. Ndërkohë, 
Martin Camaj, i ikur nga Shqipëria, botoi 
veprën romantike-rustikale “Nji fyell ndër 
male” (1953) për t’u ndjekur nga vepra e lirikës 
sociale “Për ty” (1953) e Esad Mekulit, autorë 
që do të shihen si modele letrare në Kosovë. 
Mbas veprave poetike kemi prozën me autorët 
Hivzi Sulejmani “Njerëzit” (1951), Zekeria 
Rexha “Talush Efendia” (1951-1956), Sitki 
Imami “Drejt ditëve të reja” (1953), ku arti 
letrar, kryesisht, u shkrua si edukim ideologjik. 
Në vitet ‘60-‘70 dominon poezia, e cila trajton 
temat personale, ideologjike e universale si 
përshtatje me evoluimin sociopolitik. Hetohet 
ngjashmëri stili, por edhe lojë formash e 
simbolesh. Në këtë plejadë janë Enver Gjerqeku, 
Din Mehmeti, Adem Gajtani, Fahredin Gunga, 
Azem Shkreli, Rrahman Dedaj, Ali Podrimja 
etj. Por shquhen dy romancierë të metonimisë 
ambientale, Adem Demaçi e Nazmi Rrahmani. 
Pas demostratave të vitit 1968 u lejua flamuri 
kombëtar, u hap Universiteti i Prishtinës 
(1970), u miratua Kushtetuta e vitit 1974 dhe 
Kosova u forcua si semi-republikë. Prishtina 
u bë qendër gravituese intelektuale shqiptare 
në ish-Jugosllavi, filloi komunikimi me 
Tiranën dhe hapja ndaj dijeve perëndimore. 
Letërsia shqipe në Kosovë integroi përqasjen 
me letërsitë e tjera, rinjohjen me traditën, 
forcimin poetik-estetik si dhe refuzimin 
ideologjik. Këtë frymë moderne letrare në 
vitet ‘70 e konsoliduan autorët: Anton Pashku, 
Beqir Musliu, Rexhep Qosja, Teki Dervishi, 
Musa Ramadani, Eqrem Basha, Sabri Hamiti, 
Zejnullah Rrahmani, Jusuf Gërvalla, Qerim 
Arifi, Mehmet Kraja, Nexhat Halimi, Jusuf 
Buxhovi, Edi Shukriu, Ibrahim Kadriu etj. 
Poezia theu klishetë didaktike, duke integruar 
refleksivitet metaforik. Proza pasurohet me 
lojën e prizmave narrative e strukturore. 
Drama e nisur me autorët: Hivzi Sulejmani, 
Xhemil Doda, Kristë Berisha, e arbëneshi Josip 

Rela, avancon drejt stileve e kompozicioneve 
moderne me autorët: Anton Pashku, Rexhep 
Qosja, Azem Shkreli, Teki Dërvishi, Beqir 
Musliu etj. Kjo shumësi krijuese përcillet nga 
studiuesit: Ali Aliu, Rexhep Qosja, Ibrahim 
Rugova, Sabri Hamiti, Rexhep Ismajli, Mensur 
Raifi etj., të cilët sollën teoritë e metodat 
euroamerikane në hetimin e fenomeneve 
dhe të teksteve letrare. Ndërkaq, Redaksia e 
“Rilindjes” forcoi botimin e veprave të traditës 
shqiptare, të autorëve të rinj dhe të veprave të 
letërsisë dhe kritikës botërore. Ky vrull letrar 
krijoi brezin vijues të autorëve të viteve ‘80: 
Arif Demolli, Avdullah Konushevci, Ramadan 
Musliu, Basri Capriqi, Ibrahim Berisha, 
Milazim Krasniqi, Adem Gashi etj., të cilët e 
pasuruan korpusin letrar me vepra poetike, 
prozaike e dramatike. Agresioni serb u ringjall 
në vitet ‘80, me sulme antiidentitare, duke 
kulmuar më 1989 me shuarjen e institucioneve 
të Kosovës. Harku kohor 1989-1999, me gjithë 
okupimin klasik të Kosovës e më pastaj edhe 
konfliktin e luftën e viteve 1998-1999, nuk 
mbetet pa emra krijuesish. Shquhen Halil 
Matoshi, Migjen Kelmendi, Kujtim Rrahmani, 
Beqë Cufaj etj., të cilët realizojnë forma poetike 
e prozaike si mozaiqe diskursesh, qoftë edhe si 
poetikë e postmodernizmit. Mbas vitit 1999 e 
deri më sot letërsia e Kosovës, përveç autorëve 
të etabluar nuk pasurohet ndjeshëm me emra 
të rinj. Në poezi, prozë e dramë shquhen në 
kreacione letrare Rexhep M. Shala, Arben 
Idrizi, Ardian Haxhaj etj., të cilët kërkojnë 
format e reja të shprehjes, qoftë edhe si rivizitim 
i traditës letrare, aventurë shkrimore e kërkim 
sipas frymës postmoderne letrare. Letërsia e 
Kosovës, si pjesë e pandarë e letërsisë nacionale, 
por e kushtëzuar historikisht nga rrethanat 
e veçimit brenda llojit, tashmë kap traditën 
vetanake njëshekullore. E nisur si emancipim 
kulturor, pastaj me elemente të poetikës sociale 
e ideologjike, forcon e sforcon modernitetin në 
të gjitha format letrare, zhvillon kritikën dhe 
studimet e fuqishme letrare, për ta përjetuar 
edhe aventurën postmoderne në shekullin e ri. 
(Nysret Krasniqi)

LeTËRSIA e ReALIZMIT SoCIALIST. Me- 
toda e realizmit socialist qe një metodë e 
importuar nga Bashkimi Sovjetik, që iu 
imponua së jashtmi letërsisë shqipe dhe këtë 
e vërteton një fjalim i mbajtur në mbledhjen 
e Byrosë Politike të KQ të PPSH-së nga Enver 

Hoxha në vitin 1947, titulli i të cilit është 
njëherësh edhe një urdhër për shkrimtarët 
dhe artistët: “Letërsia jonë të ecë në rrugën e 
realizmit socialist”. Metoda e re bëhet masë 
dhe kriter i vlerësimit jo vetëm i veprave që 
do të shkruhen pas imponimit të metodës, 
por edhe për veprat e traditës si dhe për 
gjithë veprat e letërsisë botërore. Parimet e saj 
janë parime kryesisht politike: partishmëria 
proletare, heroi pozitiv, fryma popullore, arti 
si pasqyrim eksplicit i realitetit. Mbikëqyrës 
të zbatimit të këtyre parimeve janë një sërë 
strukturash: redaksitë e gazetave, revistave 
dhe shtëpive botuese, Lidhja e Shkrimtarëve, 
sektori i propagandës në Komitetin Qendror 
të PPSH-së, Sigurimi i shtetit dhe më në fund 
pjesë e këtij sistemi censurues bëhet vetë 
lexuesi i ideologjizuar. Censura dhe terrori 
shumë shpejt shndërrohen në autocensurë. Në 
thelb, letërsia e realizmit socialist nuk është as 
metodë, as rrymë e as drejtim letrar. Në pjesën 
më të madhe, ajo është një masë e madhe 
tekstesh që pasi kanë hequr dorë, në mënyrë 
të drejtpërdrejtë ose të tërthortë nga funksioni 
estetik, kanë si funksion primar funksionin 
propagandistik. Tekstit letrar i ndalohej 
errësia, figuracioni ekstravagant, shkrimtarit 
i pamundësoheshin zgjedhjet krijuese alter-
native, temat ishin të përcaktuara. Të gjitha 
këto në funksion të faktit se kjo letërsi duhej 
t’i shërbente “ndërgjegjësimit revolucionar 
të masave”. Promovuesit e parë të letërsisë së 
realizmit socialist u bënë një grup shkrimtarësh 
të rinj të viteve ‘30 të cilët kishin shfaqur që 
më parë prirjet për një letërsi të angazhuar. 
Shkrimtarët që prodhuan veprat e para 
socrealiste, të cilat u bënë më vonë edhe modele 
të kanonit socrealist qenë: Shefqet Musaraj 
(1914-1986) me “Epopenë e Ballit Kombëtar” 
(1944), Dhimitër Shuteriqi (1915-2003) me 
romanin “Çlirimtarët” (1952) i konsideruar si 
romani i parë i realizmit socialist, Fatmir Gjata 
(1922-1989) me romanin “Këneta” (1959), 
Aleks Çaçi (1916-1989) me poemën “Ashtu 
Myzeqe” (1947), Ali Abdihoxha (1929- 2014) 
me romanin “Një vjeshtë me stuhi” (1959). 
Veprat e tyre herë imitime të letërsisë sovjetike, 
herë krijime individuale ishin vepra skematike 
pa vlera estetike, për shkak se viheshin 
në mënyrë të drejtpërdrejtë në shërbim të 
propagandës zyrtare. Edhe ndonjë shkrimtar si 
Sterjo Spasse, autor i dy romaneve filozofike-
sentimentaliste “Pse” (1935) dhe “Afërdita” 

(1944), vepra që ndikuan në modernizimin 
e prozës shqipe, filloi t’ia përshtaste veprën 
e tij parimeve të realizmit socialist. Pasojë 
e këtij konvertimi qenë romanet “Ata nuk 
ishin vetëm” (1952), dhe “Afërdita përsëri në 
fshat”, (1954). Me një ndryshim të vogël nga 
të tjerët Llazar Siliqi (1924-2001) me poemën 
“Prishtina” (1949) shartonte në poezinë e 
tij traditën e poezisë tradicionale të poetëve 
shkodranë me patetizmin revolucionar të 
Majakovskit. Në fillim të viteve ‘60, në letërsinë 
shqipe u shfaq një grup shkrimtarësh të rinj që 
hynë në konflikt me shkrimtarët paraardhës. 
Shkrimtarët e rinj, më të shquarit prej të 
cilëve ishin Ismail Kadare, Dritëro Agolli, 
Fatos Arapi, Dhori Qiriazi ishin kundër 
thjeshtëzimit propagandistik të letërsisë, ata 
ishin për një theksim të autonomisë së veprës 
së artit, për theksimin e funksionit estetik të 
letërsisë, për dominanten nacionale në letërsi, 
për poezinë e figurës dhe të mendimit etj. 
Ata nuk iu kundërvunë hapur metodës së 
realizmit socialist, por kërkuan revizionimin e 
saj. Me përjashtim të Ismail Kadaresë (1936), 
veprat e tyre në pjesën më të madhe mbeten 
vepra thellësisht ideologjike dhe në shërbim 
të politikës së ditës. Dritëro Agolli (1931) me 
romanet “Komisari Memo” (1970) “Njeriu me 
top” (1975) me poemën “Nënë Shqipëri” (1974) 
u bë shkrimtari më i rëndësishëm i realizmit 
socialist. Në romanin “Shkëlqimi dhe rënia 
e shokut Zylo” (1973), Agolli artikulon një 
kritikë ndaj burokratëve brenda kufirit të lejuar 
nga regjimi. Po ashtu Fatos Arapi me vëllimet 
me poezi “Poema dhe vjersha” (1966), “Drejt 
qindra shekujsh shkojmë” (1977), nga një anë 
jep modele të një poezie thellësisht militante, 
nga ana tjetër të një poezie liriko-meditative 
me vlera estetike autentike. Ismail Kadare 
(1936-) është një shkrimtar që edhe pse ka 
krijuar disa vepra që u nënshtrohen parimeve 
të metodës së realizmit socialist si “Shqiponjat 
fluturojnë lart”, apo romanet “Dasma”, “Nëntori 
i një kryeqyteti” (1975) dhe “Dimri i madh” 
(1977) nuk mund të inkuadrohet brenda 
metodës së realizmit socialist. Shkrimtar 
me talent të jashtëzakonshëm, ai e refuzon 
estetikisht pa e kundërshtuar hapur metodën 
dhe kjo vihet re në pjesën më të madhe të 
veprave të tij: “Gjenerali i ushtrisë së vdekur” 
(1963), “Përbindëshi” (1965), vepër e cila u 
ndalua nga censura komuniste, “Kështjella” 
(1970), “Kronikë në gur” (1971), “Muzgu 

i perëndive të stepës” (1978), “Ura me tri 
harqe” (1978), “Pashallëqet e mëdha” (1978), 
“Breznia e Hankonatëve” (1977), “Kush e 
solli Doruntinën” (1979), “Viti i mbrapshtë” 
(1987). Me “Nëpunësin e pallatit të ëndrrave” 
(1981), ai shkon përtej refuzimit estetik në një 
kundërvënie me regjimin totalitar, kur përmes 
alegorisë zbulon absurdin dhe tmerrin e aparatit 
shtypës të regjimit, i cili synon kontrollin e 
gjithçkaje, madje edhe të ëndrrave të shtetasve 
të tij. Vepra që i shmangen deri diku metodës 
së realizmit socialist janë edhe romani i Petro 
Markos (1913-1991) “Qyteti i fundit” (1960), 
i Jakov Xoxës (1922-1979) “Lumi i vdekur” 
(1965), i Sabri Godos (1929-2011), “Ali Pashë 
Tepelena” (1970) dhe “Skënderbeu” (1975), 
i Dhimitër Xhuvanit (1934-2009) “Tuneli” 
(1966). (Mark Marku)

LeTËRSIA e RILINdJeS. Rilindja Kombëtare 
Shqiptare është lëvizje njëherësh kulturore dhe 
politike. Si lëvizje politike ajo shfaqet më vonë, 
ndërkohë që si lëvizje kulturore nis në fillim të 
shek. 19, kur një elitë kulturore bëhet e vetëdi-
jshme për identitetin kulturor, gjuhësor dhe 
etnik të shqiptarëve dhe e afirmon këtë iden-
titet përmes mbledhjes së folkorit, shkrimit të 
letërsisë në shqip, dhe mësimit të saj në shkolla. 
Letërsia e Rilindjes është letërsi identitare dhe 
e angazhuar, pasi është shkruar kryesisht në 
funksion të krijimit të kombit dhe shtetit kom-
bëtar shqiptar. Duke qenë se nga elementët 
kombformues elita kulturore e Rilindjes gjeti si 
element përbashkues kombëtar gjuhën, racën 
dhe territorin, kjo letërsi funksionon si një na-
rracion i madh dhe konstruksion mitiko-ide-
ologjik i shenjtërimit të gjuhës, dheut (mëmë, 
atë), të parëve (pellazgëve dhe ilirëve) dhe si 
rievokim i rezistencës antiosmane me figurë 
qendrore Gjergj Kastriotin-Skënderbeun. Kjo 
përcakton edhe modelin letrar mbizotërues të 
kësaj periudhe. Veprat letrare janë programa-
tike dhe shumëfunksionale ku në pjesën më të 
madhe funksioni estetik kalon në plan të dytë 
apo të fundit. Modeli i letërsisë së angazhuar 
dhe propagandistike kombëtare, do të mbi-
zotëronte gjatë në letërsinë shqipe dhe po aq 
sa e ka ndihmuar ngjizjen e kombit, po aq e ka 
vonuar kalimin e letërsisë shqipe në moder-
nitet. Rilindja Kombëtare pati qendrat e veta 
jashtë dhe brenda territorit ku jetonin shqip-
tarët, në Shkodër, Korçë, Stamboll, jug të Ital-
isë, Bukuresht, Egjipt, Sofje, Bruksel e më vonë 

edhe në qytete të tjera shqiptare dhe në SHBA. 
Institucionet kryesore të saj qenë shoqëritë kul-
turore më të rëndësishmet prej të cilave “Drita” 
(Stamboll 1879, Bukuresht 1881), “Dëshira” 
(Sofje, 1890), “Vllazërija e shqiptarëve” (Egjipt), 
(1897) “Agimi” (Shkodër, 1901), “Bashkimi” 
(Shkodër, 1899), “Vatra” (Boston, 1912). Or-
ganet e shtypit ishin gjithashtu institucione të 
rëndësishme: “Drita” (“Diturija”), (Stamboll, 
1884-1885), “Fiamuri i Arbrit” (Kozencë, 1883-
1887), “Albania”, (Bruksel, 1897-1909), “Kal-
endari Kombiar” (Sofje 1897-1928), “Kombi” 
(Boston, 1906-1908), “Dielli” (Boston, 1909). 
Disa akte gjuhësore, kulturore dhe përkthime 
për qëllime kryesisht fetare mund të konsid-
erohen si proto-literaturë kombëtare. Si autorë 
dhe akte zanafillore të kësaj protolëvizjeje mund 
të konsiderohen klerikët katolikë të Veriut dhe 
letërsia e tyre filobiblike. Rilindja si lëvizje kul-
turore për zgjimin e vetëdijes kombëtare nisi tek 
arbëreshët së pari me Dh. Kamardën, mbledhës 
i folklorit arbëresh. Në vitin 1794 në San Deme-
trio Korone u hap kolegji arbëresh, ku mësimi 
bëhej në arbërisht. Rilindja arbëreshe ka si fig-
urë qendrore J. de Radën. Në vitin 1836 ai botoi 
“Këngët e Milosaos”, një nga veprat themeluese 
të letërsisë shqipe të Rilindjes, më pas poemën 
epike “Skëndërbeu i pafan” (1872), ndërkohë 
botoi edhe gazetën e parë shqipe “L’albanese 
d’Italia” (Arbëreshi i Italisë) në vitin 1848, në 
Napoli. Pas De Radës spikasin poetët G. Dara, 
Z. Serembe, Z. Skiroi. Epiqendra e Rilindjes u 
bë Stambolli, ku shkrimtarë, dijetarë, klerikë, 
intelektualë, një pjesë e mirë e të cilëve funksi-
onarë të aparatit burokratik perandorak, të nxi-
tur nga lindja e lëvizjeve nacionale të vendeve 
të tjera të Ballkanit dhe krizat e perandorisë u 
angazhuan për krijimin e vetëdijes kombëtare 
të shqiptarëve. Në këtë grup bënin pjesë vël-
lezërit Frashëri, P. Vasa, H. Tahsini, I. Qemali, 
H. Prishtina, J. Vreto. A. Frashëri qe organiza-
tori dhe udhëheqësi politik i Lidhjes Shqiptare 
të Prizrenit (1878), S. Frashëri, dijetar i njohur 
në sferat kulturore të Stambollit është autori i 
traktatit politik “Shqipëria, ç’ka qenë, ç’është e 
ç’do të bëhetë”, (1899), N. Frashëri, poeti kom-
bëtar i Shqipërisë, autori i veprave themeluese të 
letërsisë së Rilindjes “Bagëti e Bujqësi” (1886), 
“Histori e Skënderbeut” (1898), “Lulet e verësë” 
(1890), P. Vasa, autori i poemës “O Moj Shqyp-
ni, e mjera Shqypni”, shndërruar në himn të Ri-
lindjes. Shoqëria e Stambollit (1879), e ndaluar 
në vitin 1881 dhe e zhvendosur në Bukuresht 

në 23 vitet e ekzistencës së saj botoi 25 libra 
në gjuhën shqipe, revistën “Drita” dhe një sërë 
shkollash në gjuhën shqipe në qytete të ndry-
shme të Shqipërisë. Në territoret shqiptare, falë 
rolit të klerit katolik, Rilindja shqiptare pati si 
qendër Shkodrën. Kur nisi lëvizja kombëtare 
shqiptare, kleri katolik ishte një elitë e konsoli-
duar kulturore me shkollat dhe shtypshkronjat 
e veta, ku mësohej shqipja dhe ku realizoheshin 
botime në gjuhën shqipe. P. Doçi, Gj. Fishta, A. 
Arapi, N. Kaçorri, Sh. Gjeçovi, N. Mjedja etj, 
qenë në avangardë të Rilindjes. Poemat “Vaji i 
bylbylit” (1888) i Mjedjes dhe “Lahuta e Malcis” 
(1905) e Fishtës janë ndër veprat më përfaqësu-
ese të Letërsisë së Rilindjes. Rilindja vijoi edhe 
në qendra të tjera si Rumani, Egjipt dhe SHBA. 
Në Bukuresht, N. Vexhilharxhi botoi abetaren e 
parë në gjuhën shqipe më 1845. Më l881 u for-
mua shoqëria “Drita”-”Dituria” si degë e Sho-
qërisë së Stambollit. Më aktivët qenë J. Vreto, N. 
Naço, A. S. Drenova (autor i himnit kombëtar 
shqiptar). Në Egjipt, spikasin Th. Mitko dhe A. 
Z. Çajupi, njëri mbledhës i këngëve popullore 
shqiptare “Bleta shqiptare” (1878), tjetri poet i 
njohur me përmbledhjen poetike “Baba Tomo-
ri”, (1902). Më vonë në SHBA konsolidohet një 
fraksion i Rilindjes me protagonistë F. Konicën, 
S. Pecin dhe F. Nolin. Konica i cili që në Bruksel 
ishte shfaqur si protagonist i rëndësishëm i Ri-
lindjes me revistën “Albania” dhe me publicisti-
kën e tij, Peci si themelues i “Kombit” botuar më 
1906 në Boston dhe Noli, si publicist, përkthyes, 
kryeredaktor i “Diellit” dhe themeluesi i Kishës 
Autoqefale Shqiptare kontribuan fort në Lëviz-
jen dhe Letërsinë e Rilindjes. (Mark Marku)

LeTËRSIA e VJeTËR SHQIPe (FILoBI-
BLIKe). Kundërreformacioni shënon progra-
min e Kishës universale të Romës që fjala e 
Zotit të thuhej në gjuhët kombëtare të vendeve 
të vogla. Për më tepër zhvillimi i gjuhëve kom-
bëtare u pa si mjet për të mbajtur popujt në gji-
rin e katolicizmit. Kjo është një betejë mendore 
kundër luterizmit dhe islamizmit në vendet ku 
këto lëvizje e rrezikonin katolicizmin. Në këtë 
mënyrë ndodhitë kishtare e religjioze ndikuan 
në letërsi. Të kësaj periudhe janë dhe veprat 
e para të botuara në shqip. Vargu i autorëve: 
Gjon Buzuku (1555), Lekë Matranga (1560-
1619), Pjetër Budi (1566-1622), Frang Bardhi 
(1606-1643), Pjetër Bogdani (1630-1689) kri-
jon një lëvizje mendore dhe një ndërgjegje kul-
turore. Këta autorë me veprat e tyre: “Meshari” 

(1555) i Buzukut, “E mbësueme e kërshterë” 
(1592) e Matrangës, “Doktrina e Kërshtenë” 
(1618), “Rituali roman” (1621) e “Pasëqyra e 
t’rrëfyemit” (1621) të Budit, “Dictionarium 
latino-epiroticum” (1635) e “Skënderbeu” 
(1636) të Bardhit e “Cuneus prophetarum” 
(Çeta e profetëve) (1685) e Bogdanit krijojnë 
një periudhë të shkrimit të gjuhës e të letërsisë 
shqipe. Ndonëse për nga mënyra e ndërtimit të 
tekstit dallojnë, këto vepra zotërohen nga ka-
rakteri doktrinar i krishterë, të plotësuara me 
elemente historike të popullit shqiptar. Duke 
qenë të zotëruara nga temat e kultura biblike, 
në porosi e në ligjërim, vetvetiu marrin cilë-
simin e karakterizimin e letërsisë filobiblike. 
Karakteri i shkrimit të tyre identitar më së for-
ti lidhet me nivelin e shqipes së tyre, si gjuhë 
e formuar kishtare në konceptet themelore, e 
mbështetur në fjalor me frymën e jetës mate-
riale të shqiptarëve. Ky element i dytë i gjuhës 
identitare shfaqet në paratekstet që paraqesin 
destinimin e librave dhe në lakimin e gjuhës 
në tekste të mirëfillta letrare. Kjo ngjet edhe në 
nivel të përkthimit, të imitimit e të adaptimit 
edhe në përpjekjen për të hartuar letërsi origji-
nale. Prandaj, autorët e vjetër të letërsisë shqipe 
të shekujve XVI e XVII shquhen në rrafshin 
e protagonistëve kulturorë e shoqërorë (edhe 
prijës e udhëheqësh rebelimesh, Budi e Bogda-
ni). Në rrafshin e niveleve të autorësisë krijuese 
dallohen si përkthyes (Buzuku e Matranga) deri 
në nivelin e hartimit origjinal (Bardhi, Budi e 
Bogdani). Gjuha e tyre, për dy shekuj, tregon 
nivelin e shndërrimeve të shqipes. Shkrimtaria 
e tyre kalon nëpër nivelet e shkrimit doktrinar 
fetar, në nivelin dokumentar historik e më në 
fund edhe filozofik e letrar. Në pikëvështrimin 
letrar poezitë e Budit janë indikative (dëftore) 
me thurje tregimtare dhe mbështetje në gjuhën 
e folur të gurrës popullore. Poezitë e Bogdanit 
kanë brenda ndërgjegjen e formës letrare dhe 
mbështeten në ligjërim alegorik e simbolik. 
Shkrimet filologjike e historike të Bardhit kanë 
disiplinën e provës, të diskutimit e të natyrës 
vërtetuese. Eqrem Çabej ka theksuar në krye 
të herës që këta autorë krijojnë një periudhë të 
parë të letërsisë shqipe. (Sabri Hamiti)

LeTËRSIA ModeRNe. Formacion letrar 
mbasromantik, me dy faza, paramoderne e 
moderne, që zotëron gjysmën e parë të shek. 
XX. Andon Zako Çajupi (1866-1930), vepra 
e të cilit dominohet nga fryma kritike me 

procedim satirik, ngjyra humori e ironie, 
“Katërmbëdhjetë vjeç dhëndër” (1902) e 
“Pas vdekjes” (1910). Veprat kryesore: “Baba 
Tomori” (1902), me lirika intime me ngjyrime 
elegjiake e figurë popullore; “Baba Musa 
lakuriq” (1905), ku satira kulmon në parodi, 
ku ndodhitë biblike me procedim parodizues 
i kthen në parabola të aktualitetit. Stilin e vet 
të shqipes e lakon mjeshtërisht në përkthimet 
e veta letrare. Gjergj Fishta (1871-1940) krijoi 
epin nacional “Lahuta e Malcís” (1905/37) 
për të përjetësuar përhershmëritë shqiptare 
me tetërrokësh popullor të përthyer në stil 
individual dhe u bë poeti më i famshëm i 
epokës. Shkroi lirikë atdhetare e fetare me 
masa të vargut klasik. Sulmi i satirës së tij 
rroku mentalitete të kohës dhe fenomene të 
përhershme të shqiptarëve. Shkroi melodrama 
me tematika fetare e tema shqiptare dhe provoi 
tragjedinë klasike, “Ifigenija n’ Aulli”(1931) dhe 
“Juda Makabe” (1920). Ka trajtuar probleme 
estetike dhe probleme të kombit shqiptar duke 
e prodhuar formulën vetjake: atme e fe. Për 
së gjalli u cilësua poet kombëtar, i propozuar 
për çmimin Nobel për Letërsi. Aleks Stavre 
Drenova (1872-1947), poet, lirik i pastër. 
Lirizmit tradicional ia shton edhe poezinë e 
mendimit. Shprehjen poetike e kalon nëpër 
shkallët e epitetit, emërtimit e të metaforës, si 
trashëgimi të simbolizmit. Përpiqet të krijojë 
librin poetik si strukturë te “Psallme murgu” 
(1930). Faik Konica (1876-1942), nismëtar i 
modelit kritik letrar në shqip. Redaktoi revistën 
“Albania” ku botoi shkrimet kritike e eseistike 
dhe promovoi shkrimtarët e brezit të vet. 
Themelues i kritikës së artikulimit subjektiv 
e teoritizues i saj. Proza e tij niset si poetike e 
mbaron si alegorike, “Një ambasadë e zulluve 
në Paris” (1922) e me satirë “Dr. Gjëlpëra 
zbulon rrënjët e dramës së Mamurrasit” 
(1924). Ishte sistematik, por jo sistematizues. 
Është cilësuar si stilisti më i madh modern 
toskë. Vepra postume “Shqipëria - Kopshti 
shkëmbor i Europës Juglindore” (1957). Fan. S. 
Noli (1882-1965), nis krijimtarinë me dramën 
“Israilitë e Filistinë” (1907), bëhet i njohur me 
përkthimet e kryeveprave të letërsisë botërore 
dhe me interpretimet e tyre në shqip. Shkroi 
poezi okazionale me strukturim e figura biblike 
të përthyera me ngjarjet e botës aktuale. Temat 
dhe dilemat e tij lidhen me figurën e Krishtit. 
Cilësohet si autor i poezisë së ideve tek “Albumi” 
(1948). Botoi “Autobiografinë” (1960), që bëhet 

çelës për interpretimin e personës së tij. Ka 
botuar studime për Skënderbeun, Betovenin 
e Tolstoin. Midhat Frashëri (1880-1949) 
përpiqet të zhvillojë idetë e Frashërve në një 
epokë tjetër. Libri i tij i parë “Naim be Frashëri” 
(1901) u bë referencë për jetën dhe veprën e 
Naimit. Shkroi proza poetike e tregime etnike 
“Hi e shpuzë” (1915). Ka shkruar ese për botën 
shqiptare me theksime kulturore e shoqërore, 
“Plagët tona” (1924). Ka shkruar libra në 
frëngjisht për raportet historike të shqiptarëve 
me fqinjët. Lasgush Poradeci (1899-1987), 
liriku i parë modern shqiptar, që ruan një frymë 
poetike naimiane dhe një mjeshtri të formës 
të postsimbolistëve. Krijimin e poezisë e bën 
kult, duke e ngritur në nivel të përsosmërisë 
shprehjen, ritmin e rimën. Poezia e tij “Vallja 
e yjeve” (1933) e “Ylli i zemrës” (1937) është 
një libër poetik i strukturimit bodlerian, që 
sublimon një botë shqiptare për t’ia dhënë botës 
tjetër. Në strukturën e poezisë së tij mbretëron 
metafora. Në moshë të madhe i rimori temat 
e rinisë: dashurinë, flijimin, përjetësinë. Ernest 
Koliqi (1903-1975) kërkoi të harmonizonte 
temat shqiptare me stilet e epokës, në poezi 
e veçanërisht në prozë. Me vëllimet “Hija e 
maleve” (1929), “Tregtar flamujsh” (1935) e 
“Pasqyrat e Narçizit” (1936) u bë themeluesi 
i tregimit modern shqiptar. Me një stil 
individual portreton fisnikërinë dhe tragjikën e 
ambientit shkodran. Ka pasur një ndikim letrar 
në prozën moderne të Kosovës. Interpretues i 
letërsisë shqipe, duke adhuruar Fishtën e duke 
anuar intimisht kah stili i Mjedjes. Fitoi famë 
si përkthyes i poetëve të mëdhenj të Italisë. 
Ethem Haxhiademi (1902-1965) u bë autor 
i njohur me tragjeditë e trajtës klasiciste. në 
strukturë e në formë. Temat e tragjedive të 
tij merren nga Bibla, “Abeli” (1938), historia 
kombëtare “Skënderbeu”(1935) dhe nga bota 
antike ilire “Pirrua” (1934). Në veprat e tij 
artikulohet thelbi tragjik, qëndrimi moral. 
Mitrush Kuteli (1907-1967), u bë autor i njohur 
me tregime dhe novela, në të cilat shkrihet 
stili biblik dhe stili popullor me tematika 
individuale e sociale. Nismëtar i tregimit 
modern, shfaqet në “Netë shqiptare” (1938), 
ndërsa kurorëzohet me “E madhe është gjëma 
e mëkatit - Tat Tanushi i Bubutimës” (1947). 
Pati ndikim në brezin pasrendës të prozatorëve 
shqiptarë. Është interpretues i poezisë së 
Poradecit dhe të Nolit. Kuteli i botoi kritikat 
“Shënime letrare” më 1944. Millosh Gjergj 

Nikolla - Migjeni (1911-1938) shkroi poezi 
dhe prozë e për së gjalli botoi librin “Vargjet e 
lira” (1936). Pas vdekjes iu botua libri “Novelat 
e qytetit të veriut”(1938). Shkrimi i tij në të 
dy format krijon një njësi letrare substanciale. 
Kryengritja e tij letrare, tematike e stilistike, 
krijoi një prerje të fortë me autorët pararendës 
dhe të kohës. Dilemat e tij artikulohen shkurt 
e prerë edhe me referencat jetësore të prozës së 
tij. Këto kalojnë nga kundërshtimi e rebelimi, 
në fund edhe në trishtim e melankoli. Ky artist 
i pambaruar vdiq i ri. Musine Kokalari (1917-
1983) u rrit në Gjirokastër. U diplomua për 
letërsi në Romë (1942). U dënua politikisht nga 
komunistët dhe kaloi dyzet vjet në burg dhe në 
internim, ku vdiq. Kokalari (Muza shqiptare), 
u bë autorja e parë moderne me librat në prozë: 
“Siç më thotë nënua plakë” (1939), “Sa u tunt 
jeta” (1944) e “Rreth vatrës” (1944), tregime me 
gjuhë të gjallë, me rrëfim mbi modelin popullor, 
me atmosferë, situata e karaktere. E promovoi i 
pari Lasgush Poradeci. (Sabri Hamiti) 

LeTËRSIA NË GJUHËT SLLLAVe NË Ko-
SoVË. Letërsi e serbëve, boshnjakëve dhe e 
malazezëve në Kosovë, e cila për një periudhë 
të gjatë të ish-Jugosllavisë ishte e përfshirë në 
letërsinë e gjuhës serbokroate, ose në letërsinë 
jugosllave. Insistimet për ndarje më rigoroze 
u bënë në dy dekadat e fundit të shekullit të 
kaluar, të cilat u përcollën me konflikte lufte. 
Ndërkaq, pas Luftës së Dytë Botërore fillimet më 
nxitëse letrare të serbëve të Kosovës i shënuan 
Rade Nikoliq në poezi dhe Vuk Filipoviq në 
prozë, pastaj poetët V. Vukoviq dhe R. Pavloviq, 
novelisti P. Stefanoviq, si dhe L. Vuçkoviq, R. 
Zlatanoviq dhe B. Milidragoviq, me çka filloi 
periudha e re e poezisë serbe në Kosovë. Deri 
në fund të viteve ‘70 të shekullit të kaluar poetët 
që bënë emër janë R. Stojanoviq, B. Saviq dhe 
S. Kostiq, pastaj M. Petroviq, D. Nikoliq etj. 
Proza e autorëve serbë nga Kosova, në fillet e 
veta, është e lidhur me romanet e V. Filipoviqit, 
mandej janë paraqitur novelisti P. Stefanoviq, 
M. Jevtoviq dhe S. Stanishiq, si dhe novelisti 
dhe romancieri R. Stojanoviq. Shkrimtarët 
serbë që nga fillimi i vlimeve politike në Kosovë, 
janë rreshtuar në anën e regjimit dhe janë bërë 
mbrojtës të zjarrtë dhe zëdhënës të tij, qoftë 
indirekt, qoftë nëpërmjet veprave letrare. Ata 
kanë mbështetur qëndrimin e Beogradit jo vetëm 
ndaj Kosovës por edhe për luftën në Kroaci dhe 
Bosnjë e Hercegovinë. Shpërbërja e Jugosllavisë 

dhe formimi i shtetit të pavarur të Bosnjës e 
Hercegovinës krijoi mundësinë që boshnjakët të 
ndërtojnë identitetin e tyre gjuhësor dhe kulturor. 
Deri në fund të shekullit njëzet poezisë boshnjake 
në Kosovë vulën më karakteristike i japin: F. 
Kajeviq, I. Markoviq-Plavnik, A. Xhogoviq, 
S. Idrizi, Sh. Kërciq dhe J. Rexhepagiq, poeti 
Mustafa Bale, në kohën më të re, si dhe autorët 
e parë të prozës, S. Idrizi Alabaku, Z. Zeqiroviq, 
M. Salkoviq, R. Fazli etj. Të zanafillës së letërsisë 
bashkëkohore malazeze në Kosovë janë Radovan 
Zogoviq dhe Dushan Kostiq. Jo vetëm për nga 
vendlindja, por edhe për nga krijimtaria ata janë 
të lidhur me realitetin kosovar të kohës së vet, 
që është manifestuar në mënyrë të veçantë në 
eposin “Këngët e Ali Binakut” të Zogoviqit. Me 
themelimin e Universitetit në Prishtinës (1971), u 
formua dhe “rrethi joformal letrar malazias”, nga 
i cili do të afirmohen krijues si J. Sariq, P. Sariq, R. 
Deletiq, D. Jevriq, S. Vukanoviq M. Martinoviq 
S. Vlahoviq, R. Stojanoviq, Ç. Vukadinoviq, A. 
Rakoçeviq, Ç. Shunjeviq etj. (Ismet Markoviq-
Plavnik)

LeTËRSIA PËR FËMIJË NË KoSoVË. Pjesë 
integrale e letërsisë së Kosovës dhe e letërsisë 
shqipe në përgjithësi. Ajo erdh me shenja 
mëvetësie dhe si e diferencuar nga letërsia 
në përgjithësi që nga fillimet e letërsisë sonë 
të shkruar. Si e tillë u zhvillua sidomos në 
periudhën e Rilindjes Kombëtare, me krijimet 
në tekstet për shkollat e para shqipe të autorëve 
Naum Veqilharxhi, Konstantin Kristoforidhi, 
Naim Frashëri, Sami Frashëri, Andon Zako 
Çajupi, Ndre Mjedja, Anton Xanoni, Luigj 
Gurakuqi, Aleksandër Stavre Drenova e të 
tjerë. Një segment të rëndësishëm të letërsisë 
së përshtatshme për moshat e reja ka qenë dhe 
vazhdon të jetë letërsia popullore. Ndërkohë, 
në Kosovë letërsia për fëmijë nisi të shkruhet 
intensivisht pas Luftës së Dytë Botërore, me 
poezitë e Esat Mekulit, Mark Krasniqit, Rexhep 
Hoxhës, ndërkaq librat e parë për fëmijë të 
botuar në këtë periudhë janë “Gjethe të reja” 
i Rexhep Hoxhës, “Përrallat e gjyshit” i Mark 
Krasniqit, si dhe libri që u botua në Shkup 
“Vjersha të zgjedhura për fëmijë” i autorëve 
Mehmedali Hoxha dhe Lutfi Rusi, që të tre me 
të libra të botuar në vitin 1953. Për zhvillimin 
dhe afirmimin e vlerave të kësaj letërsie një rol 
të madh patën shtëpitë botuese në Prishtinë, 
në fillim “Mustafa Bakija” dhe “Milladin Popo-
viqi”, pastaj edicioni i botimeve të “Rilindjes”.  

Ndërkaq një nxitje të veçantë për zhvillimin e saj 
pati edhe periodiku letrar për fëmijë “Pionieri” 
(Prishtinë) dhe “Gëzimi” e “Fatosi” (Shkup). 
Sidomos në vitet ’60 të shekullit të kaluar kjo 
letërsi u pasurua me shumë emra autorësh dhe 
veprash, nga të cilët duhen përmendur: Anton 
Çetta, Rifat Kukaj, Vehbi Kikaj, Qamil Batalli, 
Ali Huruglica, Rrahman Dedaj, Agim Deva, 
Ymer Elshani, Adem Gajtani, Abdyl Bunjaku, 
Ymer Shkreli, Harjo Ulqinaku, Ibrahim Kadriu, 
Gani Xhafolli, Abdullah Thaçi, HasanHasani, 
Avdi Shala, Ymer Elshani, Arif Demolli, Islam 
Balaj, Jonuz Fetahaj, Qibrije Demiri, Zymber 
Elshani e të tjerë. Pjesë e pandashme e letërsisë 
për fëmijë që u krijua në Kosovë është edhe 
krijimtaria e frytshme e autorëve shqiptarë 
nga Maqedonia dhe Mali i Zi, si Fejzi Bojku, 
Abdylazis Islami, Nuhi Vinca, Kalosh Çeliku, 
Ramadan Zejneli, Vahit Nasufi, Mustafa 
Spahiu, Asllan Bisha, Ibrahim Berjashi etj. E 
filluar me përmbledhje me poezi për fëmijë, kjo 
letërsi në Kosovë dhe në trevat e tjera shqiptare 
në ish-Jugosllavi u zhvillua edhe në të gjitha 
llojet e tjera letrare: fabul, tregim, përrallë, 
novelë, roman, pjesë teatrale etj. Nga temat dhe 
motivet në fillim me mbështetje në krijimtarinë 
tonë gojore, ajo u pasurua me tema e motive të 
tjera nga jeta e fëmijëve, nga shkolla, nga lufta 
për liri, jeta urbane, flora e fauna, me elementin 
fantastik, duke ushtruar kështu te fëmijët një 
ndikim të fuqishëm në zhvillimin e imagjinatës 
dhe në mësimin, edukimin dhe argëtimin 
e tyre. Shumë autorë të shquar të letërsisë 
për fëmijë, nëpërmjet përkthimeve, i sollën 
lexuesit shqiptar vlera të krijimtarisë për fëmijë 
të popujve të tjerë. Pati, po ashtu, edhe një 
zhvillim të mendimit kritik e studimor (Hasan 
Mekuli, Vehap Shita, Ali Jasiqi, Agim Deva, 
Ymer Elshani, Mehmet Kraja, Sylejman Syla, 
Ramadan Musliu, Anton Nikë Berisha, Faik 
Shkodra, Xhevat Syla, Rushit Ramabaja, Prend 
Buzhala, Shyqri Galica etj.). (Xhevat Syla)

LeTËRSIA PoPULLoRe. Përbërësit letrarë 
të folklorit, që përhapen dhe barten në mënyrë 
gojore. Është krijimtari anonime dhe bart 
brengat, aspiratat, ndjesitë, preokupimet social-
psikologjike dhe përgjithësisht mendësinë e 
popullit. Letërsia popullore është krijuar në 
poezi (lirikë) dhe në prozë. Poezia popullore ka 
origjinë më të hershme, por edhe disa lloje të 
prozës popullore shquhen për origjinën e tyre 
të lashtë. 

Lirika popullore është nga llojet më të 
përhapura të krijimtarisë popullore. Lloji më 
i vjetër i poezisë epike janë këngët legjendare, 
të cilat u përkasin baladave dhe eposit heroik 
të kreshnikëve, që lidhen me periudhën 
kalorësiake, para dhe pas pushtimit të Ballkanit 
nga osmanët. Këngët historike paraqesin qasjen 
e veçantë artistike ndaj ngjarjeve historike 
që nga periudha e hershme e mesjetës e deri 
në ditët tona. Këngët më të vjetra historike i 
përkasin Luftës së Kosovës të vitit 1389, ndërsa 
më pas shquhen këngët për dy pashallëqet 
shqiptare, atë të Shkodrës dhe të Janinës, pastaj 
këngët e Tanzimatit, të Lidhjes Shqiptare të 
Prizrenit etj. Këngët historike bëjnë jetë aktive 
në popull edhe sot. Të tilla janë këngët që u 
kushtohen edhe ngjarjeve nga lufta e fundit e 
UÇK-së. 
Proza popullore është gjithashtu e pasur me 
lloje, duke filluar nga ato me përbërës ironikë, 
siç janë përrallëzat (fabulat) dhe anekdotat e 
deri të llojet e prozës që shquhen për përbërës 
realistë, siç janë kallëzimet, tregimet novelistike, 
pleqnitë (tregimet juridike), meseletë etj. Vlera 
të veçanta artistike kanë edhe llojet e shkurtra 
të prozës popullore, si: fjalët e urta, gjëegjëzat, 
urimet, mallkimet, frazeologjia etj. Letërsia 
jonë popullore është botuar në shumë vëllime 
të veçanta si në Shqipëri, ashtu edhe në Kosovë. 
Dega e folklorit e Institutit Albanologjik në 
Prishtinë i ka botuar deri tash 28 vëllime me 
letërsi popullore. (Sadri Fetiu)

LeTËRSIA RoMANTIKe. Romantizmi në 
letërsinë shqipe nis në fillim të shekulli XIX 
me Jeronim de Radën e kurorëzohet në fund 
të këtij shekulli me Naim Frashërin. Këta dy 
autorë të mëdhenj përfaqësojnë dy pamjet 
e romantizmit shqiptar. Jeronim de Rada 
(1814-1903) mbetet poet lirik me poemat 
romantike “Këngët e Milosaos” (1836), që 
mbetet kryevepra e tij poetike, dhe “Këngët 
e Serafina Topisë” (1843). Lirizmi i fuqishëm 
individual e subjektiv, figura origjinale poetike, 
fantazia romantike e pakufi në kohë e në 
hapësirë janë vlera letrare që nuk janë arritur 
në këtë nivel në vepra të tjera të këtij autori. 
Pikërisht me “Milosaon” De Rada bëhet autor 
i njohur në Europë, përtej letrave shqipe. Këtë 
status nuk e ka arritur as me dramat “Numidët” 
apo “Sofonizba” në shqip e në italisht, as me 
traktatin “Parime të estetikës”. “Autobiografia” 
(1898-1899) është vepër që shenjon jetën e tij 

dhe bëhet çelës për interpretimin e veprës së tij. 
Romantizmi italo-shqiptar zhvillohet me autorë 
të tjerë. Gavril Dara i Riu (1826-1885) u bë i 
njohur me poemën “Kënga e sprasme e Balës”, 
po me tematikë historike, si reminishencë, 
mirëpo me thurje lirike. Zef Serembe (1844-
1901), i pushtuar nga trishtimi vetanak e 
nga dhembja e shekullit shkruan vjersha të 
ndjeshme të kulluara në formë, si romantikët 
perëndimorë, porse artikulon edhe ky vargun 
sublimues: “Arbëri matanë detit na kujton/se ne 
të huaj jemi te ky dhe”. Françesk Anton Santori 
(1819-1894) me lirizëm rrëfimtar harton 
novela me pretendime kah forma e romancave. 
Santori kalon nga shkrimi në vargje në shkrim 
në prozë, që është kalim i madh në letërsinë 
arbëreshe. Këtë formë shprehjeje e përdor në 
romanin “Sofia e Kominiatëve” (1870-1880) 
dhe në dramën e njohur “Emira”. Ky autor i pari 
provon shqipen në prozë letrare me referencë 
nga jeta e arbëreshëve. Ky qark krijues sikur 
mbyllet në fund të shekullit XIX me poetin 
Zef Skiroi (1865-1927) që sistemin e vlerave 
të veta letrare e nis me poemën idilike “Mili 
e Hajdhia” (1891), vijon me veprën jetësore 
“Te dheu i huaj” (botim posthum 1940), një 
projeksion epik nacional, për ta përfunduar 
me veprën e fuqishme elegjiake “Mino” (1923), 
njërën nga veprat më të përsosura të gjithë 
lirikës shqipe. Skiroi autor që me fjalorin e 
gjuhën poetike del nga arbërishtja e zgjerohet 
kah një gjuhë letrare shqipe. Romantiku i madh 
Naim Frashëri (1846-1900), lindur e rritur 
në Shqipëri, punoi në qendër të perandorisë 
në Stamboll, kishte përvojë tjetër jetësore e 
kulturë tjetër letrare. Shkroi letërsi në persisht 
e greqisht, kultura letrare që i njihte mirë. 
Mirëpo shpërthimin e shkëlqimin e vet letrar 
e pati në shqip, në moshën 40 -vjeçare (1886), 
me një seri veprash që i krijoi me një frymë. 
Poema bukolike “Bagëti e Bujqësija” (1886) 
me reminishenca kulturore të Virgjilit, u bë 
kryevepra e tij poetike, si strukturim letrar e 
si dashuri e zjarrtë për Shqipërinë e ngritur në 
nivel mitizimi. Tufa e lirikave “Lulet e verësë” 
(1890) në sa vende artikulon lirikën dashunore 
e intime, dhembjen për kalimin e kohës, 
bukurinë si dashuri, duke shkruar në kartë 
fjalët e gjuhës së zjarrtë. Naimi e kaloi veprën 
e vet në nivel të rrëfimit identitar te “Istori e 
Skënderbeut” (1898) e të rrëfimit historik fetar 
te “Qerbelaja” (1898) dhe në nivelin meditiativ 
e filozofik te “Fletore e Bektashinjet” (1896). 

Naimi e këndoi ndjesinë atdhetare në nivel 
të adhurimit. U bë apostull i shqiptarizmës. 
Disa herë artin e vet e flijoi për qëllimin, por 
ai inauguroi një frymë të veçantë shpirtërore në 
poezinë shqipe, në radhë të parë me gjuhën e 
pastër shqipe, me fjalë e neologjizma të tij, duke 
e bërë gjuhë të adhuruar për pasardhësit. Gjuha 
shqipe e shkruar nuk është më e njëjta para e 
pas Naim Frashërit. Pashko Vasa (1825-1892) u 
bë i njohur me vjershën thirrëse “Mori Shqypni, 
e mjera Shqypni”, të vetmen vjershë të shkruar 
në shqip. Frymëzimet e veta letrare romantike i 
derdhi në vepra të shkruara në italisht, poezitë 
“Lule e gjemba” e prozën autobiografike 
“Burgimi im”, e në frëngjisht shkroi romanin 
“Bardha e Temalit” me skena nga jeta shqiptare. 
Po në frëngjisht botoi trajtesën “E vërteta 
mbi Shqipërinë e mbi shqiptarët”, që pati disa 
botime. Sami Frashëri (1850-1904) njeri i dy 
kulturave, shqipe e turke. Tërë jetën e jetoi 
alteritetin kulturor. Hartoi enciklopedinë 
turke e u bë nismëtar i zhvillimeve kulturore e 
letrare në Turqinë paramoderne. Botoi dramën 
“Besa” në turqisht, po me tematikë të jetës 
shqiptare. Botoi në turqisht romanin “Dashuria 
e Talatit me Fitneten” e vepra të tjera. Në 
shqip botoi gramatikën e punoi për alfabetin 
shqip të Stambollit. Vepra më e rëndësishme 
në shqip është “Shqipëria ç’ka qënë, ç’është e 
ç’do të bëhetë” (1899) e shkruar në qendër të 
perandorisë. Është traktat i shqiptarizmës që 
shtjellon edhe në mënyrë utopike zhvillimin 
shqiptar, duke e kthyer në gjuhë konceptuale 
e duke e sublimuar ideologjinë nacionale të 
romantizmit shqiptar. Vepra u përkthye në 
gjuhë të tjera e pati ndikim të madh. Filip 
Shiroka (1859-1935) i mërguari i përjetshëm, 
shkroi lirikat e mallit për veten e për vendin e 
lindjes, që u botuan vonë në një vëllim “Zani 
i zemrës” (1933). Vijim i përmallimit naimian 
për atdheun e i mitizimit të tij. Romantizmi 
shqiptar duket që mbyllet me poetin Ndre 
Mjedja (1866-1937), në rini një shtegtar i madh 
i marrjes së dijeve e të kulturave romake klasike 
e filolatine e një i ngulitur në Shqipëri në burrni e 
në pleqëri. Mjedja botoi poemën proromantike 
“Vaji i bylbylit” (1887-8), porse më vonë te 
“Juvenilia” (1917), e sidomos te tufat e lidhura të 
tingëllimeve “Liria”, “Scodra” e “Lissus” shfaqet 
liriku klasik, përtejromantik, qoftë për formën 
brilante të poezisë së tij, qoftë për tematikat 
shqiptare e arkishqiptare që kapërcejnë kufijtë e 
frymëzimeve romantike dhe lidhin klasicitetin 

me modernitetin. Si mjeshtëri letrare, si kult i 
formës poetike, Mjedja lidh poezinë lirike të 
Naim Frashërit me poezinë lirike të Lasgush 
Poradecit. (Sabri Hamiti)

LeTËRSIA TURKe NË KoSoVË. Bashkë 
me gjuhën dhe kulturën, Perandoria Osmane 
solli në Kosovë edhe letërsinë gojore, fillimisht 
e pranishme në reparte ushtarake dhe më pas 
në festa e ceremoni të ndryshme popullore. 
Në këtë mënyrë u hodhën themelet e letërsisë 
popullore turke në Kosovë. Krijime të letërsisë 
popullore turke u ruajtën, duke u përcjellë 
gojë më gojë, nga njëri brez në tjetrin deri në 
ditët tona. Në anën tjetër, letërsia turke në 
Kosovë, paralelisht me zhvillimet letrare në 
Turqi, zhvilloi letërsinë e divanit (përmbledhje 
veprash letrare), që përfshin veprat e krijuara 
përgjithësisht në qarqet fetare nga njerëzit e 
ditur. Poetët e divanit i shkruanin poezitë e 
tyre me alfabet arab në osmanishte. Një pjesë 
e madhe e këtyre dorëshkrimeve janë zhdukur, 
ndësa një numër i kufizuar i tyre janë ruajtur 
në bibliotekat personale të intelektualëve, duke 
zënë vendin përkatës në letërsinë e divanit 
përgjithësisht. Njihen shumë poetë të letërsisë 
së divanit me origjinë nga Kosova, disa nga 
të cilët kanë lënë gjurmë në poezinë turke të 
divanit si: Mesihi, Suzi Çelebi, Ashëk Çelebi, 
Tecelli, Behari, Sai, Shemi, Suxhudi, Mehmet 
Tahiri etj. 
Ndërkaq, letërsia moderne turke në Kosovë 
filloi të zhvillohej pas Luftës së Dytë Botërore. 
Zhvillimet pas vitit 1945 krijuan kushtet për 
kultivimin e një letërsie origjinale deri në ditët 
tona. Duke filluar nga viti 1951, ekzemplarë 
të botimeve të tregimeve dhe të poezive në 
gjuhën turke filluan t’i kishin nëpër duar të 
tyre edhe fëmijët turq në Kosovë. Deri në vitin 
1969 poetët turq të Kosovës i botonin poezitë 
e tyre në gazetat dhe revistat e Shkupit, ndërsa 
nga viti 1969 në Prishtinë u botua numri i 
parë i gazetës “Tan” (Agimi). Në 1973 filloi të 
dalë revista letrare, artistike, shoqërore dhe 
shkencore “Çevren” (Horizonti), ndërsa në 
muajin janar të vitit 1979 u botua edhe numri 
i parë i revistës për fëmijë “Kuş” (Zogu). Në 
dhjetor të vitit 1976, në Prizren, u botua numri 
i parë i revistës “Esin” (Inspirim), si vazhdim i 
revistës “Doğruyol.” (Irfan Morina)

LeToVICA. Fshat në komunën e Bujanocit. 
Shtrihet në lartësi mbidetare 453 m, në kontaktin 

e relievit kodrinor të zonës së Karadakut në 
perëndim dhe me fushën e Preshevës në lindje. 
Në afërsi të fshatit kalon hekurudha Beograd-
Shkup, me stacionin hekurudhor, i cili tanimë 
nuk është në funksion. Sipas të dhënave të 
regjistrimit të vitit 1961, Letovica kishte 1,072 
banorë, ndërsa në vitin 2002 kishte 1,544 
banorë rezidentë. Ka shkollën tetëvjeçare, e 
cila është paralele e ndarë e shkollës fillore të 
fshatit Nasalcë. Popullsia merret me bujqësi 
dhe blegtori, ndërsa një numër i banorëve të 
fshatit kanë emigruar si fuqi punëtore në botën 
e jashtme. (Arsim Ejupi)

LeTRAT Me VLeRË. Letrat me vlerë të ndry-
shme të aksioneve janë instrumente të negoci-
ueshme, të cilat shërbejnë si dëshmi se njësitë 
kanë detyrime për të kryer, qoftë përmes të të 
hollave, të ndonjë instrumenti tjetër financiar, 
ose të ndonjë njësie tjetër me vlerë ekonomike. 
Lloje të zakonshme të letrave me vlerë janë 
bonot e thesarit, fletobligacionet qeveritare, 
fletobligacionet e korporatave, letrat komer-
ciale dhe certifikatat e depozitave të lëshuara 
nga korporatat depozituese. Një letër me vlerë 
ofron dëshmi se një pretendim ekziston dhe 
përcakton afatin për pagesat e interesit dhe 
shlyerjet e kryegjësë. Letrat me vlerë në bazë 
të amortizimit përcaktojnë se pagesat e intere-
sit dhe kryegjësë do të bëhen në këste përgjatë 
jetës së instrumentit. Letrat me vlerë në bazë 
të skontimit lëshohen në një çmim që është 
më i ulët sesa vlera nominale e letrës me vlerë 
dhe i gjithë interesi dhe kryegjëja paguhen në 
maturim. Në Kosovë, tregu i letrave me vlerë 
përbëhet kryesisht nga bonot e thesarit të eme-
tuara nga Qeveria e Kosovës, të cilat për herë 
të parë filluan të emetohen më 17 janar 2012. 
Fillimisht bonot e thesarit kishin afat maturimi 
prej 3 muajsh, ndërsa në muajin gusht 2012 u 
paraqitën bonot e thesarit me afat maturimi 
prej 6 muajsh dhe pastaj në muajin tetor 2013 
tregu u pasurua edhe me bonot e thesarit me 
afat maturimi prej 1 viti. Që nga muaji mars 
2014 Qeveria e Kosovës ka filluar edhe emeti-
min e fletobligacioneve me afat maturimi prej 
2 vitesh. (Sokol Havolli)

LeÇITJA. Është mekanizëm i sanksionimit 
juridik në modelin e vjetër të organizimit 
shoqëror te shqiptarët, me të cilin shprehet një 
dënim i caktuar. Lëçitja trajtohet edhe si një 
modalitet i besës. Është dënim shumë i rëndë 

dhe thuhet se aktivizohet rrallë. “Me lëçitë 
domethënë me heqë dorë”, që është distancim 
nga një individ, ose nga ndonjë familje (shtëpi). 
Sipas të drejtës zakonore, shkaqet për lëçitje janë 
të saktësuara dhe të sanksionuara. Kjo normë 
i jep të drejtë katundit, si njësi organizative 
e shoqërisë rurale, për të lëçitur, por jo për 
të shpërngulur dhunshëm. Katundit nuk i 
jepet e drejta të djegë, me sodumë (sodom), 
përkatësisht të rrënojë shtëpinë e as t’i shkulë 
pemët nga prona e të lëçiturit, as të dëmtojë 
asgjë me vlerë nga prona e një vrasësi, edhe nëse 
ky arratiset nga fshati për të shpëtuar dhe për 
t´iu shmangur ndëshkimit. Kanuni shpjegon 
se lëçitja ndodh në rast se dikush e refuzon 
lidhjen e besës me katund dhe me flamur, kur 
dikush “e shet“ katundin e vet me “hjekësi” e 
me tradhti; kur dikush i përvaret, përkatësisht 
i bën bisht një vendimi apo një ligji; kur dikush 
ushtron ndonjë dhunë në katund e në flamur 
dhe kur dikush ushtron dhunë të paarsyeshme 
jashtë katundit apo jashtë flamurit të vet. Lëçitja 
mund të ndodhë edhe për t´i shpëtuar familja 
gjakmarrjes, duke e lëçitur vetëm një anëtar 
të familjes, pra gjakësin. Megjithatë, meqë një 
veprim i këtillë konsiderohej si ligështi dhe 
veprim jo i moralshëm për një familje, lëçitja në 
këtë formë ka ndodhur shumë rrallë dhe lidhet 
vetëm me raste dhe situatat tepër të rënda të 
gjakmarrjes. (Drita Halimi-Statovci)

LËVIZJA e NUMRIT TË PoPULLSISË. 
Është tregues shumë i rëndësishëm demografik. 
Shpreh ndryshimet që ndodhin në popullsinë e 
një territori në kohë, nën ndikimin e faktorëve 
të ndryshëm, si: lindshmëria, vdekshmëria, 
migrimet, luftërat, epidemitë etj. Si e tillë, 
lëvizja e numrit të popullsisë paraqet madhësi 
të ndryshueshme në aspektin kohor dhe 
hapësinor. Ndër faktorët kryesorë që ndikojnë 
në lëvizjen e numrit të popullsisë janë ata 
ekonomikë, socialë, politikë etj. Ndonëse në 
rrethana jo të volitshme ekonomike-sociale dhe 
politike nëpër të cilat ka kaluar Kosova, numri 
i popullsisë ka shënuar rritje të vazhdueshme. 
Në regjistrimin e vitit 1948, Kosova kishte 
733,034 banorë, në vitin 1961 ajo ka 963,988, 
ndërsa në vitin 1981 kishte 1,584,440 banorë. 
Sipas të dhënave të regjistrimit të vitit 2011 
Kosova ka 1,739,825 banorë. Nga ecuria e 
numrit të popullsisë për periudhën 63-vjeçare, 
del se ajo ka shënuar rritje për 1,006,791 
banorë. (Hazer Dana)

LËVIZJA KAÇAKe NË KoSoVË (1918-
1928). Lëvizje çlirimtare, formë e rezistencës 
kundër pushtuesve të huaj. Njihet nga shek. 
XV-XVI, por në fillim kishte më tepër karakter 
ekonomiko-politik. Fjala kaçak rrjedh prej 
dy fjalëve turke “Kaçki-akti”, që do të thotë 
“iku-u duk”. Pushtetet e ndryshme i dhanë 
emërtimit kuptim negativ, si cub, hajn, për t’i 
denigruar pjesëtarët e saj para popullit dhe për 
t’i inkriminuar para pushtetit. Në gjysmën e 
shek. XIX lëvizja kaçake bëhet më masive në 
Kosovë, duke marrë formë dhe karakter politik 
posaçërisht gjatë dhe pas Lidhjen Shqiptare 
të Prizrenit, kur çetat kaçake u shndërruan 
në ushtri të Lidhjes. Lëvizja u forcua pas vitit 
1908 e tutje kundër pushtetit osman dhe më 
vonë, pas viti 1912 kundër pushtuesve serbo-
malazez, duke marrë karakterin e lëvizjes 
çlirimtare, ndërsa pas vitit 1913, kundër 
grabitjes së pasurisë, kundër shpërnguljes dhe 
kundër keqtrajtimit të popullsisë së pambrojtur. 
Kaçakët vepronin në çeta nga 10-30-50 deri në 
100 veta, varësisht nga situata. Lëvizja vazhdoi 
të vepronte edhe gjatë Luftës së Parë Botërore 
kundër Perandorisë Austro-Hungareze dhe 
kundër pushtuesve bullgarë. Me formimin e 
Komitetit “Mbrojtja Kombëtare e Kosovës”, 
Lëvizja Kaçake u bë krahu luftarak i tij. Lëvizja 
Kaçake veproi në mbarë trojet e okupuara 
shqiptare, që nga Dibra e deri në Sanxhak. 
Prijësit më të shquar të saj ishin: Azem Bejta-
Galica, Sadik Rama, Ramë Vllasa, Mulla Agan 
Koja, Keri i Sadri Bardhit, vëllezërit Bajçinovci, 
Mehmet Konjuhi, Fazli Berani etj. Pjesëtarët e 
Lëvizjes Kaçake morën pjesë në kryengritjen e 
Dibrës, që u shtri deri në Malësi të Gjakovës 
(1913), në atë të Llapushës (mars-prill 1914), 
të Zhurit (1915), të Drenicës, e cila u përhap 
edhe në Llapushë e Dukagjin (1919) etj. Më 
pas lëvizja u shtri edhe në vise të tjera, deri 
në Manastir dhe ishte e ndarë në 13 zona 
veprimi. Secila zonë kishte komandantin e 
vet, ndërsa Azem Bejta ishte komandanti i 
përgjithshëm. Lëvizja bashkëpunoi edhe me 
lëvizjet me karakter të njëjtë në rajon, si me 
VMRO-në maqedonase për luftë të përbashkët 
kundër pushtimit serb. Lufta e Lëvizjes Kaçake 
ndikoi edhe në formimin e Zonës Neutrale 
të Junikut, të Zonës së Lirë të Drenicës me 
qendër në Galicë (1923-1924) si dhe të Zonës 
së Lirë në Dumnicë-Zagorth (1923-1924). 
Edhe pas shuarjes së këtyre zonave, Lëvizja 

Kaçake vazhdoi deri në nëntor 1928, kur çetat 
i pushojnë veprimet luftarake. (Liman Rushiti)

LËVIZJA KoMBËTARe PËR ÇLIRIMIN e 
KoSoVËS (LKÇK). Parti politike e themeluar 
në vitin 1993. Gjatë viteve nëntëdhjetë e zhvilloi 
aktivitetin në mënyrë ilegale, për dallim nga 
shumica e partive të tjera politike të Kosovës, që 
atëbotë ishin publike. LKÇK-ja është e njohur 
për avokimin e rezistencës së armatosur kundër 
aparatit të dhunës së Serbisë në Kosovë dhe 
kritikës së vazhdueshme të rezistencës paqësore. 
Qëndrimet e Lëvizjes përhapeshin përmes 
fletushkës “Çlirimi”. Konsiderohet parti e 
orientimit ideologjik të majtë, ndërsa programi 
i saj identifikohet me idenë e bashkimit të 
trojeve shqiptare në një shtet, si pikë qendrore e 
platformës së saj politike. Pas çlirimit të Kosovës 
është rreshtuar në kuadër të koalicionit me 
Aleancën për Ardhmërinë e Kosovës (AAK), 
ndërsa nuk mori pjesë në zgjedhjet e vitit 2004. Si 
pasojë e rrymave të ndryshme rreth orientimeve 
strategjike dhe riformulimit të misionit në 
rrethanat e reja të vendit të lirë, LKÇK-ja u nda 
në dy parti të ndryshme, Lëvizja për Integrim 
dhe Bashkim (LIB) e udhëhequr nga Smajl Latifi 
dhe më pas nga Fadil Fazliu, si dhe Lëvizja për 
Bashkim (LB), e udhëhequr nga Avni Klinaku. 
Në maj të vitit 2011 të dy fraksionet shkrihen 
në Lëvizjen për Bashkim, duke hequr dilemat 
rreth orientimeve programore, por edhe rreth 
LB-së si trashëgimtare legjitime e LKÇK-së. (Ilir 
Dugolli)

LËVIZJA KoMUNISTe JUGoSLLAVe NË 
KoSoVË. Partia Komuniste e Jugosllavisë 
(PKJ) filloi organizimet e saj në Kosovë në 
fundin e vitit 1929 dhe në fillim të vitit 1930. 
Celulat u formuan në Pejë, në vitin 1929. Në 
vitin 1932 formohet Komiteti i Rrethit në 
Prishtinë, ndërsa më 1937 edhe në Gjakovë, 
Prizren, Ferizaj, Mitrovicë, Gjilan etj. Në korrik 
të vitit 1937 në fshatin Cërni Vërh në Pejë u 
mbajt Konferenca e Parë e Vendit e PKJ-së për 
Kosovë, ku morën pjesë gjithsej 23 delegatë 
nga Peja, Mitrovica dhe Gjakova. Kjo ishte 
konferenca themelore e PKJ-së për Kosovë dhe 
deri në Konferencën e Pestë Nacionale (tetor 
1940), PKJ-ja për Kosovë ishte e përfshirë në 
Komitetin Krahinor (KK) të PKJ-së për Malin 
e Zi, Bokë dhe Sanxhak. Konferenca e Pestë 
Nacionale shënoi kthesë në organizmin partiak 
të komunistëve në Kosovë. Me kërkesën e 

delegatëve nga Kosova, në atë Konferencë u 
vendos që KK i Kosovës të jetë drejtpërdrejt i 
lidhur me Komitetin Qendror (KQ) të PKJ-së 
e jo nëpërmjet KK për Malin e Zi. KK i PKJ-së 
për Kosovë, për shkaqe të ndryshme, veçmas 
për shkak të mospërfshirjes së shqiptarëve në 
lëvizjen dhe organizimin komunist jugosllav, 
për një kohë u largua nga territori i Kosovës 
dhe u vendos në Mal të Zi. Më urdhër të KQ të 
PKJ-së, u kthye sërish në Kosovë, në Vitomiricë 
afër Pejës dhe aty zhvilloi aktivitetin për 
fillimin e kryengritjes së armatosur. Nga mesi 
i vitit 1942, KK i PKJ-së për Kosovë filloi të 
nxjerrë fletushkën “Liria” dhe “Zëri” në gjuhën 
shqipe dhe serbe, organ i Frontit të Përbashkët 
Antifashist të Kosovës, ku botoheshin shkrime 
propagandistike për luftë të përbashkët kundër 
okupatorit. Numri i anëtarëve shqiptarë të PKJ-
së për Kosovën gjatë tërë Luftës Antifashiste 
Çlirimtare ishte simbolik. Në vitin 1941 ishin 
23 anëtarë, më 1942 ishin 50, në vitin 1943-
1944 ky numër ishte edhe më i vogël, ndërsa në 
mbarimin e luftës PKJ në Kosovë kishte gjithsej 
45 anëtarë. (Daut Bislimi)

LËVIZJA KRYeZIU (1944). Lëvizje naci-
onaliste me orientim demokratik perëndimor. 
Ishte lëvizje çlirimtare e pavarur, e cila u 
shfaq në fillim të vitit 1944. Në krye të saj 
ishin vëllezërit Gani, Said dhe Hasan Kryeziu. 
Lider dhe komandant i forcave luftarake (afro 
2,000) ishte Gani Kryeziu. Rruga që zgjodhi 
Lëvizja Kryeziu, ishte ajo e luftës së armatosur 
të shqiptarëve kundër okupatorëve, në 
bashkëpunim me të gjithë faktorët antifashistë 
në Shqipëri dhe në Kosovë. Bashkëpunoi 
me forcat e djathta dhe të majta, por edhe 
me ato të paangazhuara në formacione 
politike, që luftonin për avancimin e çështjes 
kombëtare. Lëvizja kishte synim të zhvillohej 
një kryengritje e përgjithshme nacionaliste në 
Kosovë, për t’i dhënë mundësi popullit të saj të 
vendoste për fatin e vet. Në bashkëpunim me 
oficerët britanikë, të atashuar në kuadër Shtabit 
të Lëvizjes, u përgatit plani i luftës kundër 
gjermanëve në Malësinë e Gjakovës dhe më 
gjerë. Luftimet kryesore i zhvilloi në Kam, 
Kepenek dhe në Zogaj (gusht, 1944), për të 
vazhduar në Vlad, Zherkë, Pac, Vagonë, Devë, 
Çeretë, Junik e deri në Pejë. Betejën më të 
përgjakshme kundër forcave fashiste e zhvilloi 
për çlirimin e Gjakovës (shtator, 1944). Në 
vjeshtën e vitit 1944, kur Lëvizja Kryeziu u bë 

faktor i luftës për çlirim dhe bashkim kombëtar, 
u shpall armike nga komunistët jugosllavë 
dhe shqiptarë. Asgjësimi i Lëvizjes u bë në 
bashkëpunim ndërmjet udhëheqjes komuniste 
të Shqipërisë dhe asaj të Jugosllavisë. Lëvizja u 
shua pas vendosjes së pushtetit komunist në 
Kosovë dhe në Shqipëri. (Daut Bislimi)

LËVIZJA NACIoNAL deMoKRATIKe 
SHQIPTARe (LNdSH). Lëvizje antikomu-
niste gjithëshqiptare, me orientim demokratik 
dhe properëndimor. Fillimet i ka që nga viti 
1943, kur në Gjakovë u formua Komiteti Na-
cionl-Demokratik Shqiptar, i cili kishte në pro-
gram luftën antifashiste, duke u mbështetur te 
aleatët anglo-amerikanë dhe në krijimin e një 
Shqipërie demokratike, e cila do të përfshinte 
të gjitha trojet shqiptare. Pas depërtimit të for-
cave partizane në Kosovë, një pjesë e veprim-
tarëve nacionalistë si Halim Spahija, Ibrahim 
Fehmiu, kapiten Hysni Rudi, Halim Orana etj., 
u përpoqën të vepronin në të mirë të çështjes 
kombëtare edhe në kuadrin e organeve të push-
tetit, që po krijoheshin nga Lëvizja Naciona-
lçlirimtare. Nga ana tjetër, shumë veprimtarë të 
tjerë, si Gjon Serreçi, Ymer Berisha, Marie Shl-
laku, Hajdar Maloku-Pllaneja, Ibrahim Lutfiu, 
Adem Gllavica, Luan Gashi, Osman Bunjaku, 
Ukë Sadiku, Ukshin Kovaçica e të tjerë, që nuk 
iu besonin premtimeve të komunistëve, kaluan 
në ilegalitet dhe iu bashkuan grupeve të arma-
tosura të qëndresës. Më pas edhe veprimtarët e 
grupit të parë iu bashkuan grupit të dytë. Ata ri-
organizuan Komitetin dhe e shndërruan në or-
ganizatë politike e ushtarake ilegale me emrin 
Organizata Nacional Demokratike Shqiptare 
(ONDSH) dhe zgjodhën Komitetin Qendror 
(KQ) me seli në Prizren. Kryetar i parë u zgjodh 
Halim Spahia. Në janar të vitit 1945 u formua 
Komiteti Qendror i ONDSH-së për trevat shq-
iptare në Maqedoni, me seli në Shkup, në krye 
me mësuesin Hasan Bilalli. Në mars të po atij 
viti në Llapçevë, në kuvendin e udhëheqësve 
të grupeve të armatosura të Klinës, Rahovecit 
dhe të Gjakovës u formua “Besa Kombëtare” në 
krye me Ymer Berishën. Organizimi dhe vep-
rimtaria e këtyre subjekteve u njoh si Lëvizja 
Nacional Demokratike Shqiptare.
Pas arrestimit të anëtarëve të KQ të ONDSH-së 
me seli në Prizren, “Besa Kombëtare” dhe KQ 
ONDSH-së me seli në Shkup mbanin barrën 
kryesore të organizimit të qëndresës. Në verë 
të vitit 1945, organizata “Besa Kombëtare” 

mbante lidhje me KQ të ONDSH-së në Shkup 
dhe me lëvizjen e rezistencës antikomuniste në 
Shqipëri. LNDSH-ja që nga themelimi mbajti 
disa kuvende dhe dy kongrese: atë të Shkupit 
(1 qershor 1946) dhe të Lipovicës (25 korrik 
1946). Udhëheqësit e saj u përpoqën të mbanin 
kontaktet me qeveritë e shteteve perëndimor 
përmes konsullatave britanike dhe turke në 
Shkup, të misionit anglez në Tiranë dhe në 
Zagreb. 
Gjatë viteve 1946-1947, organet e pushtetit 
jugosllav dhe shqiptar ndërmorën një fushatë 
masive kundër veprimtarëve të LNDSH-së. 
Sipas burimeve jugosllave, gjatë asaj periudhe 
u zbuluan rreth njëqind anëtarë të komiteteve 
të rretheve të ONDSH-së, nga të cilët 14 ishin 
zejtarë, 45 intelektualë, 34 fshatarë të pasur e të 
mesëm, 2 punëtorë e 2 shtëpiake. Prej tyre, 16 u 
dënuan me vdekje, 58 veta me 581 vjet burgim, 
32 u liruan gjatë hetimeve, kurse 3 u dënuan 
në mungesë. Gjithashtu u zbuluan 67 anëtarë 
të komiteteve të rinisë, prej të cilëve 40 ishin 
intelektualë dhe nxënës, 8 tregtarë, 11 zejtarë, 
4 punëtorë dhe 4 amvise. Prej tyre 30 veta u 
dënuan me 54 vjet burgim. Sipas të dhënave 
zyrtare, nuk ishin zbuluar rreth 40 anëtarë të 
komiteteve të rinisë, kryesisht nga Gjakova dhe 
Rahoveci. U zbuluan njëkohësisht 181 anëtarë 
të komiteteve lokale, prej të cilëve 68 ishin 
fshatarë të pasur, 76 të mesëm, 13 të varfër, 
14 tregtarë dhe 10 intelektualë. Prej këtyre të 
fundit 12 u dënuan me vdekje, 33 me gjithsej 
404 vjet burgim dhe 1 u arratis. Nuk u zbuluan 
30 anëtarë të komiteteve të vendit. (Muhamet 
Shatri)

LËVIZJA NACIoNALÇLIRIMTARe NË 
KoSoVË (1941-1945). Lëvizje antifashiste, 
e cila u zhvillua në Kosovë gjatë Luftës së 
Dytë Botërore (1941-1945) kundër pushtimit 
nazifashist dhe për vendosjen e sistemit 
komunist. Kjo lëvizje në Kosovë u zhvillua në 
kushte dhe rrethana krejtësisht të ndryshme, 
nga ç’ishin ato ndër vendet dhe popujt e tjerë të 
pushtuar të Europës, përfshirë edhe Shqipërinë.
Me rënien e Mbretërisë Jugosllave më 1941, 
Kosova dhe viset e tjera shqiptare u ndanë midis 
dy shteteve të Boshtit, Italisë dhe Gjermanisë 
dhe aleatit të tyre, Bullgarisë. Pjesa më e madhe 
e Kosovës ishte e përfshirë në “Tokat e lirume” 
dhe i qe bashkëngjitur Shqipërisë së pushtuar 
nga Italia fashiste. Nën sundimin bullgar u 
përfshi një pjesë e mirë e Kosovës Lindore dhe 

viset shqiptare në Maqedoni, ndërsa Mitrovica 
ishte përfshirë në zonën e pushtimit gjerman. 
Shumica e shqiptarëve të Kosovës e kishin 
shqetësim kryesor qëndrueshmërinë e kësaj 
gjendjeje dhe jo ndryshimin e saj sa më të 
shpejtë. Duke qenë se kishin vuajtur gjatë nën 
Mbretërinë Jugosllave, kosovarët e përjetuan si 
çlirim pushtimin italian dhe gjerman, ndërsa 
ata që kishin mbetur nën sundimin bullgar, 
aspironin t’u bashkëngjiteshin “Tokave të 
lirume”. Prandaj organizimin kryesor luftarak 
kosovarët e bënë në mbrojtje të kufirit nga 
sulmet serbe, përfshirë edhe zonat e Bihorit 
dhe Novi Pazarit, të Plavës e Gucisë, që 
gjithashtu konsideroheshin pjesë e Kosovës. Ky 
organizim u bë së pari me vendimet e Lidhjen 
e Dytë të Prizrenit (1943) dhe më pas me 
organizimet e Lëvizjes Nacional-Demokratike 
Shqiptare në fund të luftës dhe menjëherë pas 
saj (1945-1946). 
Për shkak të këtyre rrethanave, numri i 
komunistëve ndër shqiptarët e Kosovës, të cilët 
kishin marrë përsipër organizimin e LNÇ-së 
ishte jashtëzakonisht i vogël. Ndaj bartësve të 
lëvizjes antifashiste dhe ndaj komunistëve në 
mënyrë të veçantë, ekzistonte një mosbesim i 
madh (ndonëse shumica syresh ishin arsimuar 
në Shqipëri) për shkak të bashkëpunimit të 
tyre me komunistët serbë. 
LNÇ-ja në Kosovë filloi me organizime grupesh 
të vogla, të cilët bënin sabotime, atentate dhe 
punë politike dhe propaganduese në terren. 
Qëllimi ishte që në lëvizje të përfshiheshin sa 
më shumë shqiptarë, të cilët mbanin qëndrim 
refuzues ose të rezervuar ndaj veprimeve dhe 
organizimeve të këtilla. Në këtë drejtim iu 
kushtua vëmendje demaskimit të propagandës 
fashiste: propagandohej lufta e përbashkët e 
shqiptarëve dhe e serbëve kundër pushtuesve, 
duke premtuar se në të ardhmen nuk do të 
kishte më diskriminim dhe, në disa raste, 
premtohej bashkim i Kosovës me Shqipërinë. 
Megjithatë, qendra të organizimit komunist 
mbetën vendbanimet e banuara me serbë, 
përfshirë edhe Vitomiricën afër Pejës, prej nga 
koordinoheshin 5 komitetet vendore dhe 37 
celulat partiake në mbarë Kosovën. Por deri 
në prill të vitit 1943 komunistët e Kosovës, as 
serbë dhe as shqiptarë, nuk patën ndonjë lidhje 
me organet drejtuese të Partisë Komuniste 
të Jugosllavisë (PKJ). Forcimi i lidhjeve me 
organet qendrore partiake të Jugosllavisë do ta 
ndryshojë rrënjësisht situatën në Kosovë. Kjo 

dëshmon dy gjëra: e para, se deri në fillimin e 
përgatitjeve për mbajtjen e Mbledhjes së Parë 
të AVNOJ-it (nëntor 1943), kur u vendos që 
Jugosllavia e re të mbetej në kufijtë e Jugosllavisë 
së vjetër, për vetë udhëheqësit e komunistëve 
jugosllavë pozita e Kosovës nuk ishte e qartë; 
dhe e dyta, se disa komunistë shqiptarë të 
Kosovës, përshirë edhe vetë Rezolutën e 
Bujanit kishin propaganduar iluzione të kota. 
Nga kjo periudhë, nga viti 1943 dhe prapa, kur 
nga qendra iu dha mbështetje e fuqishme ele-
mentit serb në parti dhe përkrahësve të tyre 
shqiptarë, brenda LNÇ-së në Kosovë u dife-
rencuan qartë dy rryma: njëra projugosllave, ku 
bënin pjesë serbët, malazezët dhe mbështetësit 
e tyre shqiptarë; dhe tjetra, proshqiptare, ku 
bënin pjesë nacionalistët shqiptarë dhe disa 
idealistë. Kjo ndarje e thellë u hetua qartë edhe 
në Konferencën e Bujanit dhe në Rezolutën e 
miratuar me atë rast, sikundër edhe në zhvi-
llimet e mëvonshme në Kosovë. Shumica e na-
cionalistëve shqiptarë të LNÇ-së u vranë men-
jëherë pas Konferencës së Bujanit, ose deri në 
fund të luftës dhe pas saj. (Izber Hoti)

LËVIZJA PËR BASHKIM (LB). Parti politike 
e Kosovës. U formua më 17 maj 2008 si 
bashkim vullnetar i individëve me bindje të 
njëjtë politike, pa dallim feje, shtrese shoqërore, 
shkallë arsimore, me synim bashkimi e trojeve 
shqiptare dhe të popullit shqiptar në një 
shtet të përbashkët. Sipas LB-së, bashkimin 
kombëtar e territorial shihet si i mundshëm, 
kurse pavarësia e Kosovës nuk kundrohet 
si proces i mbylljes së çështjes shqiptare. 
Zgjidhjen përfundimtare të çështjes shqiptare 
anëtarët e kësaj partie e shohin të mundshme 
dhe të realizueshme qoftë në mënyrë paqësore, 
qoftë me opsione të tjera. Lëvizja për Bashkim 
ka shtrirje në tërë territorin e Republikës së 
Kosovës, ndërsa selinë e ka në Prishtinë. Ka 
strukturën e saj udhëheqëse: kryetarin, këshillin 
e përgjithshëm (64 anëtarë) dhe kryesinë 
(15 anëtarë). Në zgjedhjet parlamentare 
të mbajtura 2014, Lëvizja për Bashkim ka 
garuar në koalicion parazgjedhor me Partin 
Demokratike të Kosovës dhe u përfaqësua 
në Qeveri me udhëheqjen e Ministrisë së 
Diasporës. (Osman Ismaili)

LËVIZJA PËR BASHKIMIN e ToKAVe TË 
PUSHTUARA SHQIPTARe (1941). Lëvizje 
gjatë Luftës së Dytë Botërore, e cila synonte 

bashkimin e të gjitha trojeve shqiptare me 
“Tokat e lirume”, siç quhej Shqipëria nën 
okupimin italian. Pas pushtimit të Jugosllavisë 
nga Italia dhe Gjermania në prill të vitit 1941, 
një pjesë e madhe e territoreve shqiptare iu 
bashkuan Shqipërisë. Jashtë “Tokave të lirume” 
mbeti Mitrovica nën pushtimin gjerman, 
pastaj Kaçaniku, Gjilani, Kosova Lindore 
dhe trevat shqiptare në Maqedoni, që iu 
bashkëngjitën zonës së pushtimit bullgar. Pas 
një sërë marrëveshjesh dhe vendimesh, në maj 
të vitit 1941 u vendos që vija e demarkacionit 
mes territorit të kontrolluar nga italianët dhe 
gjermanët do të vendosej në Mitrovicë, ku 
qyteti me rrethinë do të ishte nën pushtimin 
gjerman. Ndërkohë, italianët mbështetën 
fuqishëm zhvillimin e lëvizjeve nacionaliste 
shqiptare, të cilat përkrahnin idenë e bashkimit 
të trojeve shqiptare me shtetin shqiptar. Në 
këto nisma u angazhuan fillimisht Mustafa 
Kruja, Sejfi Vllamasi e Qazim Koculli, të 
cilët më 7 prill i dërguan telegram Musolinit, 
ku kërkuan bashkimin e Shqipërisë me 
Kosovën. Me synim të njëjtë, kryeministri i 
atëhershëm shqiptar, Shefqet Vërlaci, angazhoi 
një komision të përbërë nga Fejzi Alizoti, 
Mustafa Kruja, Xhemil Dino, Dhimitër Berati 
e Tahir Shtylla, të cilët dorëzuan në Romë 
një përkujtesë, ku paraqiteshin pretendimet 
për kufijtë etnikë të Shqipërisë. Të njëjtës 
iniciativë iu bashkëngjitën Bedri Pejani dhe 
Rexhep Mitrovica, si udhëheqës të Komitetit 
të Kosovës, e më pastaj edhe Ferhat Draga dhe 
i biri i tij, Ali Draga, si dhe Hilmi Leka. Këta 
të fundit vepronin përmes Lidhjes Popullore 
Shqiptare të udhëhequr nga Ali Draga, nga e 
cila Ferhat Draga në tetor të vitit 1941 i shkroi 
një letër mbretit italian Viktor Emanueli III, me 
të cilën kërkonte ndihmë për çlirimin e Kosovës 
dhe bashkimin e saj me Shqipërinë. Lëvizje të 
këtilla për bashkimin e tokave shqiptare pati 
edhe në zonat bullgare të pushtimit. (Mrika 
Limani)

LËVIZJA PoPULLoRe e KoSoVËS (LPK). 
Parti shqiptare në ilegalitet në kohën e ish-
Jugosllavisë. U formua më 17 shkurt 1982, si 
Lëvizja Popullore për Republikën e Kosovës 
(LPRK). Deri në vitin 1999 ishte e ndjekur nga 
policia serbe, për çka u detyrua të vepronte 
fshehtas. LPRK-ja ishte e organizuar në 
diasporë dhe në të gjitha hapësirat shqiptare 
në ish- Jugosllavi. Ka botuar organin e saj “Zëri 

i Kosovës”. Programi dhe Statuti i partisë u 
miratuan në mbledhjen e parë të përgjithshme 
të LPRK-së, të mbajtur në korrik të vitit 1987. 
Bazë për këto dokumente shërbyen “Tezat e 
Frontit Popullor për Republikën e Kosovës”. 
Partia pësoi ndryshime gjatë mbledhjeve të 
përgjithshme të viteve 1989, 1991, 1993, 2000 
dhe 2002. LPRK-ja veproi për shkëputjen e 
Kosovës nga Jugosllavia dhe Serbia. Më 1993, 
në Zvicër, me vendim të Kryesisë së LPK-
së u themelua fondi “Vendlindja thërret”, 
pas dështimit të përpjekjeve që me fondin 
e Qeverisë së Kosovës në mërgim të fillojnë 
aksionet e armatosura për çlirimin e Kosovës. 
Më 28-29 korrik 1993, në Lagjen “Kodra e 
Trimave” në Prishtinë u mbajt mbledhja IV 
e përgjithshme e LPRK-së, në të cilën me 
programin e partisë u aprovua fillimi i luftës 
së armatosur, si mënyrë e vetme për çlirimin 
e Kosovës dhe të viseve të tjera shqiptare në 
ish-Jugosllavi. Me rezolutën e aprovuar lufta e 
armatosur duhej të ishte prioritet i veprimeve të 
LPRK-së, ndërsa emri i partisë u ndryshua nga 
Lëvizja Popullore për Republikën e Kosovës 
(LPRK) në Lëvizja Popullore e Kosovës 
(LPK). Ndërkaq, në mbledhjen e përgjithshme 
të LPK-së, mbajtur në tetor të vitit 1999, 
u vendos për vazhdimësinë e aktivitetit të 
Lëvizjes si parti politike me emrin  Partia e 
Progresit Demokratik të Kosovës (më vonë 
Partia Demokratike e Kosovës). Një pjesë e 
anëtarësisë së LPK-së vazhdoi të veprojë edhe 
pas vitit 2000, si subjekt politik i veçantë, duke 
e ruajtur emrin e vjetër Lëvizja Popullore e 
Kosovës, me kryetar Emrush Xhemajlin. (Ali 
Cenaj)

LIBeRALIZIMI I VIZAVe TË Be-së PËR 
KoSoVËN. Proces përmes të cilit synohet 
realizimi i së drejtës së qytetarëve të Kosovës 
që pa viza të udhëtojnë brenda kufijve të 
“Zonës Shengen”. Synimi i lirisë së lëvizjes 
është përfshirë në agjendën e Selanikut (2003) 
dhe është zotim i BE-së ndaj të gjitha vendeve 
të Ballkanit Perëndimor. Si vendi i fundit i 
pavarësuar gjatë procesit të shpërbërjes së 
ish-Jugosllavisë, Kosova është i vetmi vend i 
Ballkanit Perëndimor që ende nuk ka arritur 
t’i përmbushë të gjitha kushtet e parashtruara 
dhe të mundësojë udhëtimin pa viza për 
bartësit e pasaportës kosovare. Institucionet 
kosovare kanë zbatuar një varg reformash, 
si parakusht që në janar të vitit 2012 të fillojë 

dialogu për liberalizim të vizave. Në qershor të 
vitit 2012 Komisioni Europian u ka dorëzuar 
institucioneve kosovare “Udhërrëfyesin për 
liberalizim të vizave”, në të cilin paraqiten 
kushtet teknike që duhen përmbushur para 
marrjes së vendimit për liberalizim të vizave. 
Çështja e liberalizimit është shndërruar në 
një ndër preokupimet kryesore të opinionit të 
gjerë, duke qenë pjesë e agjendës zgjedhore, 
të premtimeve të shumta dhe kritikave të 
vazhdueshme për mosrealizim të gjertanishëm. 
Deri në fund të vitit 2016 Kosova nuk e fitoi 
regjimin e qarkullimit pa viza në BE. (Ilir 
Dugolli)

LIdHJA deMoKRATIKe e dARdANISË 
(Ldd). Parti politike e themeluar në vitin 
2007, nga një grup që ishte ndarë nga Lidhja 
Demokratike e Kosovës, me në krye Nexhat 
Dacin. Sipas orientimeve programore, LDD-
ja është parti e qendrës së djathtë, e cila e 
mbështet veprimtarinë e saj në filozofinë 
politike të Ibrahim Rugovës. LDD-ja kishte 
strukturat e saj në gjithë territorin e Republikës 
së Kosovës. Organet më të larta qendrore 
të LDD-së ishin konventa e partisë, këshilli 
kombëtar, kryetari dhe kryesia. Për herë të parë 
LDD-ja mori pjesë në zgjedhjet e përgjithshme 
dhe ato lokale, që u organizuan njëkohësisht 
në nëntor të vitit 2007. Në zgjedhjet për 
Kuvendin e Kosovës, LDD-ja hyri së bashku 
(koalicion parazgjedhor) me Partinë Shqiptare 
Demokristiane të Kosovës dhe fitoi 11 ulëse 

në Kuvendin e Kosovës, kurse në zgjedhjet e 
përgjithshme të jashtëzakonshme të vitit 2010 
nuk arriti ta kalojë pragun zgjedhor. (Osman 
Ismaili)

LIdHJA deMoKRATIKe e KoSoVËS 
(LdK). Partia e parë politike postkomuniste 
në Kosovë. E themeluar në Prishtinë më 23 
dhjetor 1989, ishte partia politike më e madhe 
e Kosovës, e cila fitoi dy zgjedhjet parlamentare 
dhe presidenciale të Kosovës para lufte (1992 
dhe 1998) dhe zgjedhjet parlamentare në 
Kosovën e pasluftës (2001-2004). LDK-ja u 
formua si bashkim i intelektualëve dhe i popullit 
të Kosovës, në kohën kur po shpërbëhej Lidhja 
Komuniste e Kosovës. LDK-ja u angazhua për 
një Kosovë të pavarur, demokratike dhe të lirë. 
Nisma për krijimin e LDK-së rrodhi nga një 
grup intelektualësh, shkrimtarësh e gazetarësh 
të Kosovës. Grupi nismëtar gjatë muajve tetor-
nëntor 1989 u zgjerua edhe me persona të 
tjerë, si mjekë, profesorë, juristë etj. Në dhjetor 
të vitit 1989 u hartua programi dhe statuti i 
partisë, ndërkaq në kuvendin themelues të 
23 dhjetorit 1989, u aprovuan dokumentet 
partiake dhe u zgjodh kryesia e LDK-së me 
këtë përbërje: Ibrahim Rugova (kryetar), Jusuf 
Buxhovi (sekretar), dhe anëtarë të kryesisë: 
Fehmi Agani, Bujar Bukoshi, Ali Aliu, Nekibe 
Kelmendi dhe Mehmet Kraja. Më 25 dhjetor 
1989 kërkesa për regjistrimin e LDK-së si parti 
politike u dërgua në Ministrinë Federative të 
Drejtësisë të ish-Jugosllavisë, e cila e regjistroi 
LDK-në si partinë e parë postkomuniste në 
Kosovë. Që nga themelimi e deri në janar 2006, 
kryetar i LDK-së ishte Ibrahim Rugova. Pas 
vdekjes së tij kryetar u zgjodh dr. Fatmir Sejdiu 
(2007-2011), ndërkaq nga viti 2011 e deri më 
sot kryetar i LDK-së është Isa Mustafa. Që nga 
themelimi e deri në çlirimin e Kosovës (1989-
1999), LDK-ja ishte më shumë lëvizje popullore 
sesa parti politike, duke udhëhequr politikisht 
rezistencën kundër pushtimit serb dhe duke 
institucionalizuar sistemin e rezistencës shqip-
tare në Kosovë me institucionet e krijuara në të 
gjitha fushat. 
Pas luftës së vitit 1999 LDK-ja u profilizua si 
parti politike e qendrës së djathtë, e afërt me 
ideologjinë e partive të djathta europiane 
(partitë popullore europiane). Prej fillimit 
e deri më 2007 LDK-ja ishte forca kryesore 
politike në Kosovë. Ajo fitoi zgjedhjet e 
zhvilluara në Kosovë, si ato lokale ashtu edhe 

parlamentare, në vitet 2000, 2001, 2002 dhe 
2004. LDK-ja shënoi një rënie të lehtë të 
elektoratit kohë pas kohe, ndërsa pas vdekjes 
së Ibrahim Rugovës, një pjesë e partisë u nda 
dhe formoi një parti të re politike (Lidhjen 
Demokratike të Dardanisë), gjë që u reflektua 
edhe me humbje të elektoratit. Në zgjedhjet e 
para parlamentare të pasluftës (2001) LDK-
ja me 48% të votave të fituara kishte hyrë në 
koalicion të gjerë me PDK-në (26%) dhe 
AAK (7%). Ndërsa pas zgjedhjeve të vitit 
2004 formoi koalicion qeveritar me AAK-në 
(për t’i dhënë AAK-së postin e kryeministrit), 
duke lënë PDK-në në opozitë. Pas vdekjes së 
kryetarit Ibrahim Rugova (njëkohësisht edhe 
president i Kosovës) nga janari i vitit 2006, 
LDK-ja u udhëhoq nga Fatmir Sejdiu. Pas 
zgjedhjeve të 2007-ës, LDK-ja hyn në koalicion 
me partinë e saj rivale, PDK-në, koalicion që 
u prish pas dorëheqjes së Fatmir Sejdiut nga 
posti i presidentit të Kosovës. Në kuvendin e 
partisë, i cili u mbajt në nëntor të vitit 2010, 
kryetar i LDK-së me shumicën e votave të 
delegatëve u zgjodh Isa Mustafa. Në zgjedhjet 
nacionale që pasuan në dhjetor 2010, LDK-ja 
fitoi 27 mandate deputetësh dhe për herë të 
parë kaloi në opozitë. (Blerim Reka)

LIdHJA e ARSIMTARËVe SHQIPTARË 
“NAIM FRASHËRI”. Organizatë e arsimtarëve 
shqiptarë të Kosovës, të trevave shqiptare në 
ish-Jugosllavi dhe të diasporës. U themelua më 
12. 12. 1990. Lidhja e Arsimtarëve Shqiptarë 
(LASH) u themelua për t’u përballuar me 
diskriminimin dhe represionin serb mbi 
arsimin dhe shkollën shqipe, me qëllim të 
mbijetesës, organizimit dhe pavarësimit të 
tyre nga sistemi i arsimit të Serbisë. LASH-i 
organizoi degët dhe nëndegët e veta brenda 
dhe jashtë Kosovës. Mori përgjegjësinë dhe 
ishte forca kryesore për organizimin e arsimit 
shqip në të gjitha nivelet e shkollimit prej vitit 
1990-1999. Iu kundërvu ligjeve dhe plan-
programeve diskriminuese serbe, u angazhua 
për përgatitjen e akteve të reja ligjore për 
mëkëmbjen e sistemit të pavarur të arsimit 
shqip në Kosovë, për përgatitjen e planeve, 
programeve dhe teksteve të reja mësimore, 
për zbatimin dokumentacionit zyrtar të 
Republikës së Kosovës në fushën e arsimit. 
U bënë hapat e parë për njësimin e planeve, 
programeve dhe teksteve mësimore të Kosovës 
me Shqipërinë. LASH-i bëri përgatitjet për 

pranimin e nxënësve dhe të kuadrit arsimor 
në të gjitha nivelet e arsimit parauniversitar, 
bëri emërtimin ose riemërtimin e shumë 
shkollave fillore dhe të mesme në Kosovë, 
përfaqësoi arsimin kosovar në shumë takime 
ndërkombëtare. (Rexhep Osmani)

LIdHJA e dYTË e PRIZReNIT (1943-1944).  
Organizatë politike dhe ushtarake gjatë Luftës 
së Dytë Botërore në Kosovë, e organizuar 
sipas shembullit të Lidhjes Shqiptare të 
Prizrenit. U angazhua për mbrojtjen e trojeve 
shqiptare dhe mbetjen e tyre në shtetin e 
përbashkët, pas ndryshimeve politike që 
ndodhën pas kapitullimit të Italisë (8 shtator 
1943). Ideatorë të kësaj organizate ishin Xhafer 
Deva, Asllan Boletini etj. Kuvendi themelues 
u mbajt në Prizren, më 16-20 shtator 1943, 
me pjesëmarrjen e 45 përfaqësuesve nga 
Ohri, Struga, Gostivari, Dibra, Shkupi, 
Tetova, Prizreni, Sharri, Theranda, Kolesjani, 
Rahoveci, Gjilani, Prishtina, Ferizaj, Mitrovica, 
Rugova, Peja, Istogu, Drenica, Novi-Pazari, 
Sjenica, Rozhaja, Tutini, Plava, Gucia, Gjakova 
dhe Malësia e Gjakovës. Kuvendi zgjodhi 
Komitetin Qendror (KQ) me këtë përbërje: 
kryetar Rexhep Mitrovica, nënkryetar Musa 
Shehzade dhe anëtarë: Tahir Zajmi, Asllan 
Boletini, Kol Margjini, Sheh Hasani, Qazim 
Bllaca. Ai miratoi edhe procedurën e zgjedhjes 
së delegatëve që do të përfaqësonin Kosovën 
dhe trevat e tjera shqiptare në Asamblenë 
Kombëtare, që do të thirrej në Tiranë më 
16 tetor 1943. Kuvendi autorizoi Xhafer 
Devën, Aqif Blytën dhe Ibrahim Lutfiun 
të koordinonin punën e Lidhjes së Dytë të 
Prizrenit me atë të Qeverisë Shqiptare, rreth 
çështjes së Kosovës. Me propozimin e Tahir 
Zajmit, kuvendi themelues shpalli bashkimin 
e Kosovës, Dibrës, Tetovës, Strugës, Ulqinit 
dhe Tuzit me Shqipërinë, kërkoi përfshirjen 
brenda saj edhe të Mitrovicës dhe viseve të 
tjera shqiptare nën pushtimin gjerman, si dhe 
rishikimin e vijës kufitare me Bullgarinë dhe 
Malin e Zi. Në Kuvend u trajtua edhe çështja 
e organizimit politik dhe ushtarak, marrja e 
masave mbrojtëse kundër depërtimit të forcave 
çetnike dhe partizane nga Mali i Zi dhe Serbia.
Kuvendi i dytë i Lidhjes, që u mbajt në janar 
të vitit 1944, zgjeroi KQ të organizatës në 14 
anëtarë, zgjodhi kryetar Bedri Pejanin, sepse R. 
Mitrovica u ngarkua me formimin e qeverisë në 
Tiranë. U miratua statuti i organizatës, sipas të 

cilit Lidhja e Dytë e Prizrenit do të punonte për 
mbrojtjen e “tokave të lirueme”, siç u quajtën 
viset shqiptare që iu bashkuan Shqipërisë dhe 
do të formojë komitetet e nënprefekturave, të 
komunave dhe të fshatrave. Organi më i lartë 
i Lidhjes ishte kuvendi, në të cilin kishte nga 
një përfaqësues secili rreth. Organizata kishte 
organin e saj “Lidhja e Prizrenit”, të cilin e 
botonte Komiteti i Intelektualëve Shqiptarë, 
i përbërë nga Kudret Kokoshi, Selman Riza, 
Ibrahim Fehmiu, Durmish Celina etj. Më 
15-17 mars 1944 në Rogovë të Hasit Lidhja 
mbajti tubimin për krijimin e formacioneve 
ushtarake për mbrojtje të Kosovës. Komanda 
gjermane, edhe pse nuk e miratoi këtë 
propozim, lejoi formimin e një divizioni me 
emrin “Skënderbeg”, efektivi i të cilit, për shkak 
të mospranimit të të rinjve shqiptarë për t’u 
përfshirë në radhët e tij, nuk u plotësua as me 
rekrutë dhe as me kuadrin komandues. Për këtë 
arsye dhe për shkak të dezertimeve, në tetor 
1944 divizioni u shndërrua në grup luftarak.
Kuvendi i tretë i Lidhjes së Dytë të Prizrenit, që 
u mbajt në qershor 1944, shkarkoi Bedri Pejanin 
nga detyra e kryetarit të KQ dhe në vend të tij 
zgjodhi Xhafer Devën, ministër i brendshëm 
në qeverinë e Tiranës. Me nismën e Lidhjes, 
në shtator të vitit 1944 u themelua Komiteti i 
Rinisë Nacionaliste Shqiptare për Mbrojtjen e 
Atdheut dhe të Kombit Shqiptar, në krye me 
Adem Gllavicën. Organizata kishte për detyrë 
mobilizimin e rinisë për mbrojtjen e kufijve 
të shtetit shqiptar. Në këtë tubim avokati Idriz 
Shahmani paraqiti referatin mbi rrezikun nga 
komunizmi për Shqipërinë Etnike. Mbi këtë 
bazë u aprovua programi politiko-ushtarak 
“Disiplinari i Rinisë Nacionaliste Shqiptare për 
Mbrojtjen e Atdheut dhe të Kombit Shqiptar” 
dhe u zgjodh KQ i Rinisë Nacionaliste me këtë 
përbërje: Adem Gllavica (kryetar), Sali Vala-
Siçani, Luan Gashi, Avdyl Henci, Shahsivar 
Aliu, Fuat Muharremi, anëtarë. Për drejtimin 
e formacioneve ushtarake të vullnetarëve të 
rinj u formua komanda e përgjithshme, e cila 
kryesohej nga Shahsivar Aliu. Kjo komandë 
organizoi katër zona operative: e para, në 
sektorin Ferizaj-Kaçanik-Gjilan; e dyta, në atë 
Prishtinë-Lipjan-Podujevë; e treta, në rajonin 
Mitrovicë-Vushtrri-Skënderaj dhe e katërta 
përfshinte Rrafshin e Dukagjinit. Në periudhën 
shtator-nëntor 1944, forcat vullnetare të Lidhjes 
së Dytë të Prizrenit morën pjesë në luftime të 
ashpra veçanërisht në sektorët Ferizaj-Kaçanik-

Gjilan, Prishtinë-Lipjan-Podujevë, Mitrovicë-
Vushtrri-Skënderaj dhe Rozhajë-Plavë-Guci. 
Lidhja e Dytë e Prizrenit zhvilloi veprimtarinë 
ushtarake dhe politike deri në mesin e nëntorit 
1944, kur forcat e saj u thyen nga formacionet 
partizane jugosllave, kosovare dhe bullgare, 
ndërsa një pjesë e krerëve të saj u detyruan të 
largoheshin nga vendi. Veprimtarët e saj që 
mbetën në Kosovë ose që kaluan në Shqipëri 
patën një fund tragjik, si rrjedhojë e terrorit të 
pushtetit komunist. Të tjerët, që emigruan në 
vende të ndryshme të botës, zhvilluan aktivitet 
atdhetar dhe antikomunist. (Muhamet Shatri)

LIdHJA e dYTË e PRIZReNIT NË MËR- 
GIM (1962). Organizatë politike në emi-
gracion, konsiderohet vazhduese e Lidhjes 
së Dytë të Prizrenit. U përtëri më 1962 në 
Nju-Jork nga emigrantët shqiptarë në krye 
me Rexhep Krasniqin. Udhëhiqej nga Xhafer 
Deva, deri në vdekjen e tij në vitin 1978. Lidhja 
mbajti kongresin e parë më 16-27 nëntor 1966 
në Nju-Jork, me pjesëmarrjen e përfaqësuesve 
të organizmave politike nacionaliste në 
Perëndim dhe të personaliteteve të shquara 
të mërgatës shqiptare. Në kongres u miratua 
statuti i organizatës, kryetar u zgjodh Xhafer 
Deva, nënkryetarë Tahir Zajmi dhe Hysen 
Tërpeza, sekretar i përgjithshëm Ismet Ukë 
Sadiku-Berisha. Organizata themeloi katër 
degë në SHBA: dy në Kanada dhe nga një degë 
në Gjermani, Belgjikë, Francë, Itali, Australi 
dhe Turqi. Për tejkalimin e divergjencave 
brenda organizatës patën rol të rëndësishëm 
Mehmet Rashkoci në kongresin e Parë dhe 
Kalosh Hamdia në kongresin e dytë (26-27 
nëntor 1971 po në Nju-Jork). Organi i saj 
“Lidhja e Prizrenit” pasqyronte pozitën e rëndë 
të shqiptarëve në Kosovë dhe në trevat e tjera 
dhe propagandohej lufta për çlirimin dhe për 
bashkimin e trojeve shqiptare me Shqipërinë. 
Për shkak të këtij përcaktimi programor, 
kundër Lidhjes zhvilluan fushatë si Beogradi, 
ashtu edhe Tirana zyrtare. Pas vdekjes se 
Xhafer Devës, në kongresin III (20-21 nëntor 
1982) kryetar i saj u zgjodh Ismet Ukë Berisha, 
sekretar i përgjithshëm Tomë Nikollë Mrijaj, 
pozita të cilat i mbajnë edhe sot. Në këtë 
kongres u vendos që emri i organizatës të ishte 
Lidhja Shqiptare e Prizrenit. Ajo organizoi 
demonstrata në vazhdimësi, nga viti 1979 e 
deri më 2008 kundër shkeljes së të drejtave 
të njeriut në Kosovë dhe në trevat e tjera 

shqiptare. Drejtuesit e kësaj kanë informuar 
vazhdimisht administratën e SHBA-së dhe të 
OKB-së për gjendjen e shqiptarëve të Kosovës 
si dhe të viseve të tjera në Maqedoni, Mal të Zi 
dhe Serbi. (Muhamet Shatri)

LIdHJA e KoMUNISTËVe TË KoSoVËS 
(LKK). Partia e vetme në pushtet në sistemin 
monist jugosllav në Kosovë. LKK-ja ka qenë 
emërtim për organizatën krahinore të Lidhjes 
së Komunistëve të Jugosllavisë, e cila ishte në 
pushtet nga viti 1944 deri në vitin 1990. Pas 
Luftës së Dytë Botërore, fillimisht nga një degë 
e partisë së centralizuar komuniste që quhej 
Lidhja Komuniste e Jugosllavisë (LKJ), në vitin 
1952 do të riemërohet si Lidhje e Komunistëve 
të Kosovës, ndërsa, vetëm pas Plenumit të 
Brioneve të vitit 1966 kjo organizatë partiake 
do të fitojë një lloj të autonomisë. Në suaza 
të proceseve transformuese, në Plenumin e 
Komitetit qendror të LK-së (1 korrik 1967), u 
bënë ndërrime të caktuara në mënyrën dhe në 
format e organizimit partiak. U konstituuan 
konferencat e Lidhjes së Komunistëve edhe në 
organizatat punuese, por edhe territorialisht, 
në kuadër të organizatave komunale gjithashtu 
u aplikua konferenca e përbërë prej delegatëve 
me mandat dyvjeçar. Në vitet 1981-1989 
në Kosovë është zbatuar dy herë gjendja e 
jashtëzakonshme mbi bazën e vlerësimeve 
ideologjike të LKJ-së dhe të LKK-së, se në 
Kosovë pati “tentim për kundërrevolucion”. 
Nga ish-Komiteti Qendror i LKJ-së u nxor 
platforma politike, si bazë për diferencimin 
ideopolitik në Kosovë. Pas represionit shtetëror 
të regjimit të Beogradit dhe eksponentëve 
të tyre gjatë viteve 1981-1999, Lidhja e 
Komunistëve e Kosovës u shpërbë në fillim të 
vitit 1990. (Mazllum Baraliu)

LIdHJA e SHoQATAVe TË PedAGoGËVe 
TË KoSoVËS. Organizatë profesionale 
e përbërë prej shoqatave të pedagogëve të 
Kosovës, e cila u themelua në vitin 1974. 
Pararendëse e saj ishte Shoqata e Pedagogëve 
të Kosovës, si degë e Lidhjes së Shoqatave të 
Pedagogëve të Serbisë, themeluar në vitin 
1966. Lidhja e Shoqatave të Pedagogëve e 
Kosovës ishte anëtare e Lidhjes së Pedagogëve 
të Jugosllavisë, me të drejta të barabarta 
me organizatat simotra në republikat dhe 
krahinën e Vojvodinës. Zhvilloi aktivitet të 
dendur profesional-shkencor: këshillime, kon- 

ferenca dhe tribuna shkencore. Anëtarë të 
saj morën pjesë në takime profesionale edhe 
jashtë Kosovës. Në vitin 1974 u themelua 
Lidhja e Shoqatave të Pedagogëve të Kosovës. 
Kjo organizatë nxori edhe revistën pedagogjike 
“Pedagogu” në gjuhën shqipe dhe serbe. Gjatë 
administratës së dhunshme serbe në vitet ’90 
të shekullit të kaluar, drejtuesit e Lidhjes u 
angazhuan për sensibilizimin e organizmave 
pedagogjike-profesionalë në republikat e ish-
Jugosllavisë e të Vojvodinës, deri te Asociacioni 
Europian i Mësimdhënësve (ATEE) në Bruksel 
për gjendjen e vështirë të arsimit në Kosovë 
nën masat e dhunshme serbe. (Nijazi Zylfiu)

LIdHJA SHQIPTARe e PeJËS (1899-1900). 
Organizatë politiko-ushtarake gjithëshqiptare, 
që u formua për të vazhduar aspiratat e Lidhjes 
Shqiptare të Prizrenit. Kuvendi u mblodh në 

Pejë nga 23 deri më 29 janar të vitit 1899, ku 
morën pjesë rreth 500 veta, kryesisht nga vilajeti 
і Kosovës dhe disa përfaqësues të vilajetit të 
Manastirit e të Janinës. Delegatët vinin nga 
shtresat e mesme qytetare dhe fshatare, mësues 
të shkollave dhe të medreseve turke, nëpunës 
të administratës lokale, çifligarë të mëdhenj, 
nëpunës të lartë, klerikë, bajraktarë etj. Kuvendi 
vendosi të formonte një lidhje të re shqiptare, 
sipas shembullit të Lidhjes së Prizrenit, që u 
quajt Lidhja e Pejës ose “Besa-Besë”. Kryetari 
і saj u zgjodh Haxhi Zeka. Qëllimi kryesor i 
Lidhjes ishte ruajtja e tërësisë territoriale të 
vendit, lufta për çlirim nga Perandoria Osmane 
dhe formimi i një Shqipërie autonome, ku do 
të përfshiheshin të katër vilajetet shqiptare. 
Për shkak të situatës politike jo të favorshme 
dhe të qëndrimit të elementëve konservatorë, 
Haxhi Zeka dhe përkrahësit e tij nuk і shtruan 

PJESËMARRËS TË LIDHJES SHQIPTARE TË 
PEJËS (1899-1900)

hapur që në fillim kërkesat për autonomi, sepse 
mendohej se Porta e Lartë do të dërgonte forcat 
e veta për ta shuar Lidhjen. Kuvendi і Pejës 
shpalli besën, me qëllim që të ndërpriteshin 
gjakmarrjet ndërmjet shqiptarëve dhe të 
bashkoheshin për çështjen e atdheut. Në 
vendimet e tij parashikohej gjithashtu që 
Lidhja të përhapej në të gjitha krahinat e vendit. 
Lidhja e Pejës pati jehonë pozitive te shqiptarët 
brenda dhe jashtë atdheut. Me përpjekjet e 
Haxhi Zekës dhe të patriotëve të tjerë, Lidhja 
u përhap edhe në Shqipërinë e Jugut. Kuvendet 
që u mbajtën në Dibër dhe në Shkodër e 
mbështetën atë dhe і avancuan më tej kërkesat 
politike. Patriotët e diasporës shqiptare u bënin 
thirrje bashkatdhetarëve që të bashkoheshin 
rreth Lidhjes së Pejës dhe programit për 
autonomi. Mbështetje të rëndësishme і dhanë 
asaj sidomos shtypi shqiptar dhe shkrimet e 
ndryshme të rilindësve. Kuvendi i Pejës mori 
vendime të rëndësishme për zhvillimin e 
mëtejshëm të Lëvizjes Kombëtare Shqiptare, 
siç ishin Rezoluta (Kararnameja) prej 11 pikash 
dhe Akti i Besës prej 12 pikash, që u miratuan 
në mbledhjen me dyer të mbyllura të Kuvendit 
më 28 janar 1899 dhe u shpallën publikisht 
një ditë më vonë. Në vendimet e Kuvendit u 
shpall formimi i Lidhjes ose, sikurse quhej në 
Rezolutë, i Ittifakut dhe u vendos Besa ndërmjet 
shqiptarëve. Lidhja shihej si një organizatë 
e përgjithshme dhe unike kombëtare, që do 
të bashkonte në gjirin e saj gjithë shqiptarët, 
gegë e toskë, myslimanë e të krishterë. Lidhja 
përcaktoi si detyrë kryesore mbrojtjen e tërësisë 
territoriale të Shqipërisë nga çdo orvatje që 
Serbia, Bullgaria, Mali i Zi dhe Greqia do të 
ndërmerrnin për copëtimin e trojeve shqiptare. 
Kuvendi e vuri theksin sidomos te rreziku i 
aneksimit të vilajeteve shqiptare të Kosovës e 
të Manastirit dhe shprehu gatishmërinë për të 
mobilizuar gjithë shqiptarët në rast se atdheu 
sulmohej nga cilado anë. 
Rëndësi të veçantë kishte krijimi i ushtrisë 
shqiptare, në radhët e së cilës menjëherë pas 
Kuvendit hynë më shumë se 15 mijë vullnetarë. 
Njësi të tilla vullnetare ushtarake, të përbëra 
nga mijëra veta, u vendos të formoheshin 
edhe në kuvendet e tubimet që u mbajtën 
në vilajetet e në sanxhakët e tjerë shqiptarë. 
Në disa vende të Shqipërisë, Lidhja krijoi 
institucionet e pushtetit lokal. Ajo shtriu 
autoritetin në vilajetin e Kosovës, Shkodrës e 
gradualisht edhe në vilajetin e Manastirit dhe 

të Janinës. Vendimet e Lidhjes u miratuan në 
tubime popullore që u organizuan në krahina 
të ndryshme. Tubimet më të rëndësishme u 
mbajtën në sanxhakun e Prizrenit (1899), të 
vilajetit të Shkodrës (shkurt-mars), të Dibrës 
(shkurt-mars), Ohrit, Elbasanit (mars-maj) etj. 
Në vjeshtën e vitit 1899 Lidhja kaloi në aksione 
të qëndresës së armatosur kundër pushtetit 
Osman. Luftime u zhvilluan në sanxhakun e 
Dibrës 1899, në Shkup, Prizren, Mitrovicë e 
në Pejë në fillim të vitit 1900. Porta e Lartë u 
alarmua nga pretendimet e shqiptarëve dhe 
shtrirja e rezistencës së armatosur, prandaj 
vendosi ta shtypë Lidhjen. Në fazën e parë 
sulltani përdori politikën e përçarjes, duke 
nxitur kundër saj disa nga përfaqësuesit e 
parisë konservatore dhe më pas përdori masa 
ushtarake. Pasi shtypi me dhunë Lidhjen e 
Pejës, pushteti osman e forcoi më tej regjimin 
policor dhe thelloi politikën e mohimit të të 
drejtave kombëtare të shqiptarëve. U ndoqën 
dhe u arrestuan patriotët shqiptarë, u mbyllën 
shkollat dhe u ndalua përhapja e librave dhe e 
gazetave shqipe. (Frashër Demaj)

LIdHJA SHQIPTARe e PRIZReNIT (1878-
1881). Organizata e parë dhe më e rëndësishme 
mbarëshqiptare me karakter politik dhe ush-
tarak, e themeluar në Prizren më 10 qershor 

1878, e cila synoi të zbatonte programin politik 
të Rilindjes Kombëtare Shqiptare. Lidhja e 

LIDHJA SHQIPTARE E PRIZRENIT

NJË PËRVJETOR I LIDHJES SHQIPTARE TË 
PRIZRENIT



976

Prizrenit u themelua në kushtet e krizës së 
thellë që përfshiu Perandorinë Otomane, e 
cila, pas humbjes së luftës me Rusinë, nën 
trysninë e Fuqive të Mëdha, u detyrua t’u bënte 
një sërë koncesionesh shteteve ballkanike, 
aleate të Rusisë. Pas Traktatit të Shën Stefanit 
(3 mars 1878), me organizimin Komitetit të 
Stambollit shpërthyen protesta të shumta në 
mbarë viset shqiptare. Edhe para formimit të 
Lidhjes së Prizrenit, shqiptarët kishin orga-
nizuar kryengritje dhe kishin shtruar kërkesa 
për më shumë të drejta politike, por ato nuk 
ishin marrë parasysh nga Porta e Lartë. Në 
anë tjetër, Fuqitë e Mëdha nuk kishin pranuar 
t’ua njihnin shqiptarëve të drejtën e formimit 
të një shteti më vete. Ky qëndrim Fuqive të 
Mëdha u përsërit edhe në Kongresin e Berlinit 
(13 qershor 1878), në pararendje të të cilit 
Komiteti i Stambollit mori nismën e mbajtjes 
së Kuvendit Kombëtar, me delegatë nga të 
gjitha krahinat shqiptare. Më 10 qershor 1878 
delegatët dhanë miratimin për të formuar 
një besëlidhje të përgjithshme me karakter 
politik dhe ushtarak. Programi, të cilin e kishin 
miratuar personalitetet e shquara para mbajtjes 
së Kuvendit të Përgjithshëm, në krye me Ymer 
Prizrenin, Abdyl Frashërin, Sylejman Vokshin, 
Haxhi Zekën etj., përmbante tri pika kryesore: 
1. Që “Lidhja Shqiptare” e formuar në Prizren 
ta ruante karakterin politik kombëtar e jo 
t’i shërbente interesave shtetërore të Portës; 
2. Që Lidhja të kundërshtonte me çdo mjet 
shkëputjen e trojeve shqiptare; dhe 3. Që ajo të 
kërkonte bashkimin e viseve shqiptare në një 
vilajet të vetëm. Kuvendi vendosi të njoftonte 
me anë të një peticioni popullor Kongresin e 
Berlinit, që të mos i jepte asnjë pëllëmbë tokë 
nga atdheu i tyre asnjë shteti të huaj. Programi 
politik i Lidhjes më pas u plotësua me kërkesa 
të reja, më të qarta, të cilat e zgjeronin më 
shumë shkallën e autonomisë. Kuvendi i 
Përgjithshëm i Lidhjes Shqiptare të Prizrenit i 
mbajtur më 17 qershor 1878 ishte organizim 
i Lidhjes së mirëfilltë Shqiptare e drejtuar nga 
Ymer Prizreni, në të cilin kuvend “Lidhja” 
fraksioniste e sulltanit (Abdullah Pashë Dreni, 
sheh Mustafë Tetova, Iljaz Pashë Dibra etj.), 
e quajtur “Lidhja e jonë’ e asnjëherë “Lidhja 
Shqiptare”, tentoi të bënte obstruksion, duke ia 
imponuar Kuvendit për miratim Kararnamenë 
(Akti i vendimeve) dhe Talimatin (Udhëzimet 
- rregullore administrative), me të cilat doku-
mente Lidhja Shqiptare e Prizrenit do ta hu-

mbiste karakterin e saj kombëtar. Ky fraksion 
sulltanist nuk pati sukses në mbledhjen e 
nënshkrimeve të mjaftueshme, ashtu që fuqia 
e tij u përmbys që në korrik të atij viti, kur 
Lidhja zyrtarisht u quajt Lidhja Shqiptare e 
Prizrenit. Kuvendi i Përgjithshëm i dha fund 
punimeve, duke zgjedhur organet më të larta: 
Këshillin e Përgjithshëm ose Këshillin Qendror 
i përbërë nga 56 anëtarë dhe Komitetin 
Kombëtar ose Komitetin për Shpëtim Publik, 
me funksione ekzekutive, i përbërë nga 13 
anëtarë, me kryetar Ymer Prizrenin. Strukturat 
kryesore të këtij pushteti qeverisës të Lidhjes 
Shqiptare ngriheshin duke krijuar në fillim një 
gjendje “dypushteti” midis Lidhjes Shqiptare 
dhe administratës osmane, kurse më vonë 
mbizotëroi pushteti i Lidhjes Shqiptare. Udhë-
heqësit e Lidhjes e shihnin autonominë si 
periudhë kalimtare drejt pavarësisë së plotë 
nga Porta e Lartë. Praktika ndërkombëtare, e 
sidomos ajo ballkanike, kishte dhënë prova të 
këtilla, sepse nëpër këtë rrugë kishin kaluar 
edhe Rumania, Serbia, Mali i Zi dhe Bullgaria, 
të cilat në fillim e fituan statusin e autonomisë, 
për të kaluar më pas në pavarësi të plotë. 
Ndërkohë, në fund të gushtit 1878, në Prizren 
arriti Mehmet Ali Pasha (Maxharri), i cili, në 
zbatim të vendimeve të Kongresit të Berlinit 
duhej t’ua dorëzonte malazezëve Plavën dhe 
Gucinë. Mareshali osman nuk pranoi kërkesën 
e krerëve të Lidhjes që të hiqte dorë nga ky 
synim, prandaj më 3 shtator u rrethua nga 
vullnetarët e Lidhjes në sarajet e Abdullah 
pashë Drenit në Gjakovë dhe më 6 shtator u 
vra bashkë me një numër shoqëruesish dhe me 
vetë të zotin e sarajeve. 
Në përpjekje për të ndërtuar strukturat 
udhëheqëse, Komiteti Kombëtar i Lidhjes 
formoi tri komisione: Komisionin e Punëve 
të Jashtme me kryetar Abdyl Frashërin; Ko- 
misionin e Punëve të Brendshme me kryetar 
Haxhi Shabanin (Prizrenin), i cili do të 
merrej me organizimin e policisë dhe do 
të përkujdesej për rendin; dhe Komisionin 
e Punëve Financiare me kryetar Sylejman 
Vokshin, i cili do të administronte buxhetin 
dhe do të siguronte mjete për blerjen e armëve 
dhe municioneve për ushtrinë dhe policinë e 
Lidhjes. Organet e Lidhjes kishin marrë masa të 
rrepta kundër çdo prishjeje të rregullit, kundër 
plaçkitjes dhe dezertimit. Në mbledhjen 
e Lidhjes, të mbajtur më 2 korrik 1878, u 
morën një varg vendimesh, ndër të cilat më të 

rëndësishmet ishin: Prizreni të ishte qendër e 
Këshillit Qendror, prej nga do të jepen urdhrat 
për të gjitha viset e Shqipërisë; që anëtarët e 
Këshillit Qendror të zgjidhen nga delegatët e 
krahinave të caktuara; që Këshilli Qeverisës të 
kishte nënkëshillat e veta në të gjitha qytetet e 
Shqipërisë, të cilat do të vareshin drejtpërdrejt 
prej tij etj. Pos pushtetit administrativ dhe 
ushtarak, gjatë verës së vitit 1879 Lidhja formoi 
edhe pushtetin gjyqësor, ndërsa në dhjetor të 
vitit 1880 shpalli Qeverinë e Përkohshme, në 
krye të së cilës u emërua Ymer Prizreni, i cili 
u ngarkua me detyrën e lartë të kryetarit të 
Vilajetit të bashkuar. Nënkryetar i Qeverisë 
u emërua Shaip Spahiu, detyra e ministrit të 
Punëve të Jashtme iu caktua Abdyl Frashërit, 
ndërsa Sylejman Vokshi u ngarkua me detyrën 
e shefit të dikasterit të mbrojtjes dhe komandant 
i forcave të armatosura. 
Ndërkohë, nën presionin e Fuqive të Mëdha, 
Perandoria Osmane e tërhoqi ushtrinë nga 
krahinat që i jepeshin Malit të Zi, por Plavën 
e Gucinë e mbajtën nën kontroll forcat e 
Lidhjes. Ushtria malazeze, e komanduar nga 
Mark Milani, ndërmori dy sulme radhazi, më 
4 dhjetor 1879 dhe 7-8 janar 1880, por ushtritë 
e Lidhjes, të komanduara nga Ali Pashë Gucia 
dhe repartet e saj të udhëhequra nga Jakup 
Ferri u shkaktuan malazezve disfatë të rëndë. 
Më 12 prill 1880, Fuqitë e Mëdha vendosën 
që Malit të Zi, në vend të Plavës e Gucisë, t’i 
jepeshin Hoti e Gruda, por si nuk arriti t’i 
merrte as ato, u vendos t’i jepej Ulqini. Këshilli 
i Lidhjes vendosi të kundërshtonte me armë 
dorëzimin e Ulqinit, kështu që në shtator të 
vitit 1880, me t’u larguar ushtria turke nga 
qyteti, vullnetarët shqiptarë e morën atë. Disa 
ditë më vonë në afërsi të Ulqinit u vendos një 
flotë ndërkombëtare, e cila u dha ultimatum 
vullnetarëve ta dorëzonin qytetin. Porta e 
Lartë nuk i mori parasysh interesat shqiptare, 
por ndërmori aksion ushtarak për t’ia dorëzuar 
Ulqinin Malit të Zi (26 nëntor 1880). Disa 
muaj më vonë (25 mars 1881) Porta e Lartë 
nisi në drejtim të Prizrenit një ekspeditë 
ushtarake të përbërë prej 40 batalionesh, në 
krye me Dervish Pashën. Krerët e Lidhjes 
organizuan mbrojtjen, por nuk arritën të 
ndalnin përparimin e ushtrisë osmane. U 
zhvilluan beteja të përgjakshme më 20 prill në 
Shtime dhe Slivovë, por forcat e Lidhjes u thyen 
dhe më 24 prill 1881 ushtria osmane mori 
Prizrenin. Disa udhëheqës të Lidhjes u vranë, 

disa u internuan e disa syresh u arrestuan dhe 
u dënuan. Lidhja Shqiptare e Prizrenit u thye, 
por nuk u shua në tërësi deri në vitin 1885. 
Por programi dhe synimet e saj vunë në lëvizje 
shqiptarët e të gjitha viseve dhe i bashkoi ata 
rreth idesë së çlirimit dhe të formimit të shtetit 
shqiptar. (Frashër Demaj)

LIGA QYTeTARe SHQIPTARo-AMeRI-
KANe (LQSHA) (1989). Organziatë politike e 
themeluar në Nju-Jork (SHBA) nga veprimtarë 
shqiptarë dhe mbështetës të tyre amerikanë, 
me qëllim të afirmimit, ndërkombëtarizimit 
dhe sensibilizimit të çështjes shqiptare, në 
veçanti të çështjes së Kosovës. Themelues 
dhe kryetar i LQSHA-së është ish-kongresisti 
amerikan me prejardhje nga arbëreshët e 
Italisë, Xhozef DioGuardi, kurse drejtore 
ekzekutive zonja Shirley Cloyes DioGuardi. Në 
LQSHA janë përfshirë veprimtarë të dalluar të 
çështjes shqiptare në mërgim. Gjatë viteve ’90 
të shek. XX, përmes shkresave dhe raporteve 
të ndryshme, Liga paraqiti para administratës 
amerikane gjendjen e rëndë të shqiptarëve të 
Kosovës. Përveç informimit të opinionit, Liga 
organizoi edhe protesta dhe demonstrata në 
qytete të ndryshme të SHBA-së dhe së fundi 
ishte mbështetëse këmbëngulëse e pavarësisë 
së Kosovës. (Riza Sadiku)

LIGATINAT. Ligatinat janë pjesë të sipër-
faqeve tokësore, shtresat e sipërme të së cilës 
janë vazhdimisht të lagështa për shkak të 
pranisë së ujit amull ose me rrjedhje shumë 
të ngadalshme. Në Kosovë nuk është bërë 
inventarizimi i ligatinave dhe nuk dihen 
vlerat e tyre. Nga të dhënat e deritashme dihet 
vetëm për ligatinën e Hencit, që shtrihet në 
pjesën qendrore të Kosovës, në territorin e 
komunës së Lipjanit, me një sipërfaqe prej 
50 ha. Është krijuar në mënyrë artificiale, në 
fund të viteve ‘60 të shekullit të kaluar, me 
qëllim të kultivimit të llojit të peshkut të krapit. 
Kjo ligatinë artificiale me anë të sukcesionit 
ekologjik gjysmëshekullor është shndërruar 
dhe ka marrë karakteristikat e ligatinës 
natyrore me biotop të përshtatshëm për shumë 
lloje bimore dhe shtazore. Është krijuar nga 
bashkimi i ujërrjedhave të lumit të Magurës 
dhe Vrellës, që janë degë të lumit Sitnica, 
nga furnizohen basenet e peshqve. Ligatina 
e Hencit është e pasur me lloje të ndryshme 
të bimëve vaskulare, algave, invertebrorëve, 

ujëtokësorëve, zvarranikëve, peshqve, e veçmas 
është vendbanim i rëndësishëm për shumë 
shpendë autoktonë dhe shtegtarë. Menaxhimi 
i qëndrueshëm i kësaj zone mund të ofrojë 
mundësi edhe për zhvillimin e aktiviteteve 
sportive e rekreative dhe mund të sjellë 
përfitime ekonomike. (Behxhet Mustafa) 

LIGJeT e HARMoNIZUARA TË KoSoVËS 
Me Be-në. Tërësia e akteve normative të Kosovës 
të harmonizuara me të drejtën e Bashkimit 
Europian (BE) (“acquis communautaire”). 
Harmonizimi i ligjeve të Kosovës me BE-në 
është një ndër kushtet themelore që duhet 
të plotësohen, më qëllim të anëtarësimit 
në BE. Nisur nga orientimi strategjik për 
integrim në BE, institucionet kosovare kanë 
aprovuar procedura adekuate për përafrimin e 
legjislacionit. Pajtueshmëria e ligjeve të Kosovës 
me dispozitat e BE-së realizohet pothuajse gjatë 
gjithë fazave të ligjvënies, me rol qendror të 
Zyrës Ligjore në kabinetin e kryeministrit, e cila 
verifikon pajtueshmërinë e nismave ligjore me 
dispozitat e BE-së. Vlerësimi i harmonisë kalon 
edhe në fazat e mëvonshme, si gjatë draftimit 
të ligjeve, të ligjeve, të projektligjeve në Kuvend 
apo edhe pas miratimit të tyre. Mbizotëron 
vlerësimi se ligjet e Kosovës të miratuara deri 
më tani janë në masë solide të harmonizuara 
me BE-në, megjithëse arritja e harmonizimit të 
plotë mbetet prioritet afatgjatë nisur edhe nga 
vëllimi i përgjithshëm i dispozitave ligjore të 
BE-së, të cilat besohet se tejkalon 130,000 faqe 
tekst normativ. (Ilir Dugolli)

LIGJeT e MINIeRAVe TË NoVoBËRdËS. 
Në qytetin-minierë të Novobërdës kishte disa 
ligje që kishin për qëllim mbarëvjajtjen e 
punëve në miniera. Ligji më i vjetër i dëshmuar 
është ai i despotit Stefan Lazareviq (1412), 
i cili nuk është ruajtur në origjinal, porse 
vetëm një kopjim me dorë i tij në gjysmën e 
dytë të shek. XVI. Si qendër e madhe urbane 
dhe ekonomike, Novobërda gëzonte statusin 
special të qytetit qysh në shek. XIV, kishte 
Statutin e hartuar në latinisht dhe Këshillin e 
Qytetit. Kolonia sase dhe më vonë raguzane e 
Novobërdës kishte një traditë juridike, veçmas 
për fushën e xehetarisë. Supozohet se ligjet 
mbi minierat, që u dekretuan më vonë nga 
sundimtarë serbë e osmanë, do ta kenë pasur 
mbështetjen mbi një ligj më të vjetër sas mbi 
minierat. Edhe varianti osman i ligjit mbi 

minierat e Novobërdës, i dekretuar në kohën e 
sundimit të sulltan Sylejmanit (1520-1566) dhe 
i përkthyer nga dorëshkrimi cirilik serb i kohës 
së despotit Stefan, njihet me emrin “Kanuni 
Sas”, ndërsa historiografia bullgare e njeh si 
“Saskija zakon”. Megjithatë, është e njohur se 
ligjit të tij për minierat despoti Lazareviq ia 
kishte shtuar një parathënie, ndërsa statutit 
të qytetit të Novobërdës një pasthënie në 
formë të një statuti të ndryshuar. Kështu, ai i 
përvetësoi ligjet e rregullimin sas e raguzan të 
qytetit, por duke ua reduktuar autonominë, 
që novobërdasit e kishin gëzuar për afër dy 
shekuj dhe duke ua kufizuar ushtrimin e lirë të 
riteve katolike. Në versionin serb të statutit të 
qytetit sanksionohej që katolikët, përkatësisht 
sasët, mund ta ushtronin fenë e tyre jashtë 
mureve të qytetit, në rastin konkret në Kishën 
e Shën Kollit, me një famullitar gjerman dhe 
pa kontakte me popullsinë tjetër. Për banoret 
e Novobërdës ndalohej edhe ushtrimi i disa 
profesioneve në fushën sociale, ndërsa kthimet 
nga ortodoksia në besimin latin dënoheshin me 
gjoba, me dëbim nga qyteti dhe me ndëshkime 
të rënda fizike. (Skënder Gashi)

LIGJeT PUSHTUeSe SeRBe NË KoSoVË 
(1989-1999). Aktet kundërkushtetuese me të 
cilat u rrënua subjektiviteti politik dhe juridik 
i Kosovës, përmes të të cilave pushteti serb 
realizoi okupimin policor dhe ushtarak të 
institucioneve shtetërore (politike, ekonomike, 
arsimore, informative) dhe të institucioneve 
të tjera në Kosovë. Duke aplikuar forma të 
ndryshme të dhunës, pushteti serb shkatërroi 
tërë sistemin kushtetues dhe politik në Kosovë. 
Në këtë mënyrë Kosova dhe shqiptarët 
praktikisht u vunë “jashtë ligjit dhe kushtetutës” 
dhe për ta u përcaktuan rregulla dhe masa të 
posaçme. Ligjet me të cilat Serbia rrënoi në 
mënyrë kundërkushtetuese subjektivitetin 
juridik dhe politik të Kosovës janë: Ligji mbi 
veprimin e organeve republikane në rrethana të 
jashtëzakonshme i datës 26 qershor 1990, Ligji 
mbi ndalimin e punës së Kuvendit të Kosovës 
dhe Këshillit Ekzekutiv të Kuvendit të Kosovës 
i datës 5 korrik 1990, Ligji mbi marrëdhëniet e 
punës në rrethana të jashtëzakonshme i datës 
26 korrik 1990, Ligji mbi suspendimin e punës 
së Kryesisë së KSA të Kosovës i datës 18 mars 
1991 dhe ligjet e aktet e tjera kundërkushtetuese. 
(Arsim Bajrami)

LIGJI AGRAR. Dokument juridik që pasqyron 
organizimin dhe funksionimin e bashkësive 
fshatare në të gjithë territoret ballkanike të 
Perandorisë Bizantine, përfshirë edhe trojet 
shqiptare. Përbëhej prej 85 nenesh, të cilat 
rregullonin marrëdhëniet midis fshatarëve 
të lirë, të ngarkuar me detyrime ndaj shtetit, 
në kohën e shthurjes të bashkësisë fshatare. 
Sipas këtij ligji fshatarët kishin pronat e tyre 
private (shtëpinë, bagëtinë, arat, vreshtat etj.), 
që mund të trashëgoheshin, të shkëmbeheshin, 
të ndaheshin, të jepeshin me qira, të liheshin 
peng, të shiteshin brenda bashkësisë. Dhunimi 
i pronës private ndëshkohej me zhdëmtim 
ose me dënime trupore (rrahje, damkosje me 
hekur të nxehtë etj.). Dispozitat e tij dëshmojnë 
edhe për ekzistencën e pronës së përbashkët 
të bashkësisë (kullotat, pyjet, ujërat, tokat 
djerrë). Bashkësia kishte një fond tokash të lira 
e të papunuara, që ua ndante sipas nevojave 
anëtarëve të saj, përmes shortit. Bashkësia 
kujdesej edhe për çështje të përbashkëta 
(shfrytëzimin e ujërave, pajtimin e barinjve që 
ruanin tufat e fshatit etj.). Njësia bazë shoqërore 
e bashkësisë ishte familja patriarkale, e cila 
drejtohej nga më plaku. Të parët e familjeve 
formonin “këshillin e pleqve”, i cili zgjidhte 
ngatërresat në kuadër të bashkësisë. Shumë 
norma dhe institucione të këtij ligji u futën 
në të drejtën dokesore të fshatit shqiptar, duke 
mbijetuar deri në kohët e reja. (Qerim Dalipi)

LIHNoVSKI Karl Maks (Karl Max Lich-
nowsky) (1860-1928). Diplomat, përfaqësues 
i Gjermanisë në Konferencën e Ambasadorëve 
në Londër (1912-1913). Lindi në Kreuzenort, 
në Shlezinë e Sipërme. Karrierën diplomatike 
e nisi në ambasadën gjermane në Britaninë 
e Madhe (1885), për ta vijuar në legatën e 
Bukureshtit dhe ambasadën e Vjenës (1902-
1904). U rikthye në Londër në vitin 1912, 
tashmë në postin e ambasadorit, të cilin e ushtroi 
deri në vitin 1914. Me këtë cilësi përfaqësoi 
Gjermaninë në Konferencën e Ambasadorëve 
(1912-1913), ku mbështeti qëndrimin austro-
hungarez dhe italian për çështjen shqiptare. Në 
korrik 1914 kundërshtoi politikën inkurajuese 
gjermane karshi luftës së Austro-Hungarisë 
me Serbinë, duke argumentuar se ajo do të 
gjeneronte një konflikt botëror, të cilin shteti i 
tij nuk mund ta fitonte. Opinionet dhe analizat 
e tij si ambasador në Londër i përmblodhi 
në librin “Misioni im në Londër, 1912-1914” 

(Meine Londoner Mission), i cili në vitin 1916 
qarkulloi privatisht në rrethet e larta politike 
gjermane. Botimi i pamfletit më 1918 në SHBA, 
ndonëse pa lejen e autorit, solli dëbimin e tij nga 
Dhoma Prusiane e Lordëve. Në Konferencën e 
Paqes së Versajës (1919) pamfleti i Lihnovskit 
shërbeu si burim kryesor informues për shtetet 
e Antantës. (Ledia Dushku)

LIKA Hazbi (1972-). Veprimtar politik dhe 
pjesëmarrës në luftën e Ushtrisë Çlirimtare 
Kombëtare (UÇK). Lindi në vitin 1972 në 
Tetovë. Kreu studimet për gjuhë dhe letërsi 
shqipe në Universitetin e Tiranës. Që në moshë 
të re mori pjesë në lëvizjet politike për të drejtat 
e shqiptarëve në Maqedoni. Me fillimin e luftës 
për çlirimin e Kosovës u përfshi në radhët e 
Ushtrisë Çlirimtare të Kosovës, në Rrafshin 
e Dukagjinit.  Në vitin 2001 mori pjesë në 
themelimin Ushtrisë Çlirimtare Kombëtare. 
Gjatë kësaj periudhe ishte i njohur me nofkën 
komandant “Çela”. Në vitin 2002, pas formimit 
të Bashkimi Demokratik për Integrim, u 
zgjodh kryetar i degës së BDI-së në Tetovës. 
Kreu detyra me përgjegjësi në institucionet 
e Republikës së Maqedonisë. Ishte kryetar i 
komunës së Tetovës gjatë viteve 2005-2009. 
(Fehari Ramadani)

LIKA Shefqet (1928-1998). Mjek, stomatolog, 
primarius. Lindi në Pejë. Kreu shkollimin fi- 
llor dhe të mesëm në vendlindje, studimet në 
Fakultetin e Stomatologjisë të Universitetit të 
Beogradit, (1956). Pas diplomimit u punësua 
në Pejë dhe është stomatologu i parë shqiptar 
i Kosovës. Në vitin 1958 u emërua drejtor i 
Shtëpisë së Shëndetit në Pejë. Mbaroi special-
izimin e protetikës stomatologjike gjithashtu 
në Beograd (1974). Dha kontribut të çmuar në 
zhvillimin e stomatologjisë në Pejë. Punoi me 
përkushtim në zhvillimin e resurseve humane 
dhe të infrastrukturës mjekësore në komunën e 
Pejës. (Osman Sejfijaj)

LIKAJ Ramë (1971-). Inxhinier i makinerisë, 
profesor universitar. Lindi në Deçan. Shko-
llën fillore dhe të mesmen i kreu në vendlindje, 
ndërsa Fakultetin Teknik e kreu në Univer-
sitetin e Prishtinës (UP). Studimet pasuniver-
sitare dhe doktoratën i kreu në Fakultetin e 
Inxhinierisë Mekanike të UP-së. Në vitin 1994 
u zgjodh asistent dhe më pas merr titujt pro-
fesor asistent dhe profesor i asociuar (2011). 
Është autor dhe bashkautor i disa teksteve  

universitare: “Përmbledhje detyrash nga 
rregullimi automatik (1998), “Manuali i rezis-
tencës së metaleve” (2005) dhe “Përmbledhje 
detyrash nga rregullimi, organizimi dhe eko-
nomia e komunikacionit” (1998). Botoi një 
sërë punimesh shkencore dhe mori pjesë në 
disa simpoziume dhe konferenca shkencore 
dhe profesionale. (Xhevat Perjuci)

LIKoCI. Fshat në Drenicë, rreth 15 km në jug 
të Skënderajt. Fshati ka reliev kodrinor-malor 
me lartësi mbidetare 750 m. Është vendbanim 
i tipit të shpërndarë, me sipërfaqe kadastrale 
prej 714 ha. Përmes rrugës së asfaltuar në një 
anë lidhet me magjistralen Skënderaj-Drenas, 
ndërsa në anën tjetër me fshatin Rrezallë 
të Skënderajt. Me emrin Ljutkovce është i 
regjistruar në defterin kadastral të vilajetit 
Vëllk të vitit 1455. Derisa në vitin 1948 kishte 
505 banorë, në regjistrimin e fundit (2011) 
ka gjithsej 1,175 banorë. Popullsia merret me 
bujqësi dhe blegtori. Kultivohen drithërat, 
pemët, perimet etj. Ka një repart industrial dhe 
disa njësi tregtare. Likoci është bashkësi lokale, 
ku gravitojnë vendbanimet: Abri e Poshtme, 
Açarevë, Murgë, Plluzhinë, Rrezallë dhe 
Ticë. Me ndarjen e re administrative (2010), 
Likoci ka fituar statusin e nënqendrës urbane. 
Ka shkollën 9-vjeçare, qendrën e mjekësisë 
familjare, ndërsa deri para luftës (1999) kishte 
edhe shtëpinë e kulturës. (Ramiz Cërvadiku)

LIKoSHANI. Fshat në Drenicë, 12 km në 
verilindje të Drenasit. Vendbanim i tipit të 
shpërndarë me sipërfaqe rreth 456 ha. Relievi 
kodrinor-malor, lartësia mbidetare 650 m. Me 
Drenasin dhe qendrat e tjera lidhet përmes 
rrugës së asfaltuar, ndërsa përmes Qirezit dhe 
Prellocit del në rrugën e re magjistrale Skënderaj-
Vushtrri. Me emrin Lokushani përmendet në 
defterin kadastral të vilajetit Vëllk të vitit 1455, 
ndërsa me emrin Likoshan është regjistruar në 
sallnamet e vilajetit të Kosovës të vitit 1893. 
Për shkak të migrimeve të jashtme dhe të 
brendshme, luftërave etj., numri i popullsisë ka 
pësuar ndryshime të vazhdueshme. Derisa në 
vitin 1948 kishte 373 banorë, në regjistrimin e 
fundit (2011) numëron 600 banorë. Veprimtari 
kryesore ekonomike është bujqësia: kultivimi 
i drithërave, pemëve, bimëve foragjere dhe 
blegtoria. Likoshani është bashkësi lokale dhe 
ka shkollën 9-vjeçare. Në luftën e fundit 1998-
1999 fshati pati humbje të mëdha në njerëz dhe 

dëme ekonomike. Në vitin 1998 në këtë fshat 
ndodhi masakra mbi popullatën civile, e cila 
ishte e para në Kosovë, që regjimi serb zhvilloi 
ndaj popullsisë shqiptare. (Ramiz Cërvadiku)

LILA Rifat (1945-). Mjek, specialist i 
mjekësisë së punës, profesor universiteti. 
Lindi në Gjakovë, ku kreu shkollimin bazë, 
ndërsa Fakultetin e Mjekësisë e kreu në Novi-
Sad. Fillimisht punoi në Novi-Sad, pastaj u 
kthye në Gjakovë, në Kombinatin e pambukut 
“Emin Duraku”. Në vitin 1978 filloi studimet 
pasuniversitare dhe specializimin nga mjekësia 
e punës. Është themelues i Dispanserit të 
Mjekësisë së Punës në Industrinë e Bashkuar 
të Tekstilit “Emin Duraku” (1981). Më 1980 
u zgjodh anëtar i Asociacionit Ndërkombëatr 
të Mjekësisë Agrikulturale dhe Shëndetit 
Rural. Më 1984 mori titullin primarius, 
ndërsa më 1988 mbrojti disertacionin e 
doktoratës. Më 1987, për herë të parë në ish-
Jugosllavi, diagnostikon te vajza 13-vjeçare 
ekinokokun e zemrës. Më 2004 u zgjodh 
ligjërues në Fakultetin Filozofik, departamenti 
i psikologjisë, për lëndën zgjedhore mjekësia 
e punës. Është autor i shumë punimeve 
shkencore të botuara në vend dhe në botën e 
jashtme. Është bartës i shumë mirënjohjeve 
dhe dekoratave. (Xhevat Shkodra)

LILA Xhevdet (1934-2006). Aktor. Lindi 
në Mitrovicë, ku edhe kreu shkollimin fillor 
dhe të mesëm. Në Teatrin Popullor Krahinor 
(TPK) u angazhua nga viti 1961. Ndër rolet e tij 
më të realizuara në shfaqjet e Teatrit Popullor 
Krahinor janë: Dushku në shfaqjen “Studentët 
e përjetshëm” (1965), Sokoli në dramën 
“Halili dhe Hajria” (1969), Valeri në komedinë 
“Tartufi” (1965), i shoqi në dramën “Erveheja” 
(1966) dhe Bushi në komedinë “Peripecitë e 
kohës”. Luajti edhe në film dhe TV. Për disa vjet 
ishte edhe zëvendësdrejtor i TPK-së. (Arian 
Krasniqi) 

LIMAJ Fatmir (1971-). Njëri nga koman-
dantët e Ushtrisë Çlirimtare të Kosovës (UÇK), 
politikan. Lindi në Banjë të Malishevës. Studioi 
në Fakultetin Juridik të Universitetit të Prishti-
nës. Ishte njëri nga udhëheqësit e lëvizjes stu-
dentore të viteve 1988-1990 dhe pjesëmarrës 
në aksionin për pajtimin e gjaqeve në Kosovë. 
Në vitin 1996 iu bashkua radhëve të UÇK-së. 
Ishte themelues i njësitit ushtarak të UÇK-së 

“Çeliku”. Në gusht të 
vitit 1998 u emërua ko-
mandant i Brigadës 121 
“Ismet Jashari-Kumano-
va”. Në territorin ku ve-
pronte kjo brigadë, në 
malet e Berishës, gjatë 
viteve 1998-1999 gjetën 
strehim dhe u mbrojtën 
një numër i madh i të 

zhvendosurve. Forcat ushtarake dhe policore 
serbe nuk arritën asnjëherë të depërtonin në 
ato zona. Më 24 nëntor 1998 u emërua anëtar i 
Shtabit të Përgjithshëm të UÇK-së. Ishte pjesë-
marrës në shumë beteja dhe udhëheqës i op-
eracionit më të madh luftarak të UÇK-së, oper-
acionit “Shigjeta”, në kufirin Kosovë-Shqipëri. 
Mori pjesë në delegacionin e UÇK-së në bised-
imet për demilitarizimin e UÇK-së dhe trans-
formimin e saj në Trupat Mbrojtëse të Kosovës. 
Nga viti 2000 ishte anëtar i Këshillit Transitor 
të Kosovës, ndërsa më 2001 u zgjodh deputet i 
Kuvendit të Kosovës dhe ishte shef i grupit par-
lamentar të Partisë Demokratike të Kosovës. 
Më 18 shkurt 2003 u arrestua gjatë qëndrimit 
në Slloveni dhe u dërgua në Gjykatën e Hagës 
për krime lufte. Në nëntor të vitit 2005 u shpall 
i pafajshëm nga Tribunali i Hagës. Ishte anëtar 
i delegacionit të Kosovës në negociatat për sta-
tusin përfundimtar të Kosovës në Vjenë. Në 
periudhën 2008-2010 ishte ministër i Trans-
portit dhe i Telekomunikacionit. Është deputet 
i Parlamentit të Kosovës dhe kryetar i Partisë 
“Nisma për Kosovën”, të cilën e themeloi në vi-
tin 2014. (Ruzhdi Jashari)

LIMANI Adem (1953-). Mjek, otorinolar-
ngolog, profesor universiteti. Lindi në Nesalc të 
Bujanocit, shkollën fillore e kreu në vendlind-
je, kurse gjimnazin në Preshevë. Fakultetin 

e Mjekësisë e kreu në 
Prishtinë (1977). Pas 
diplomimit u emërua 
asistent për lëndën his-
tologji me embriologji 
në Fakultetin e Mjekë-
sisë në Prishtinë dhe më 
pas kaloi në Klinikën e 
Otorinolaringologjisë 
(ORL). Specializoi në 

Qendrën Klinike Spitalore në Zagreb në ci-
tologji. Specializimin në ORL e përfundoi më 
1986 në Fakultetin e Mjekësisë në Zagreb, ku 

i mbaroi edhe studimet pasuniversitare. Në 
Fakultetin e Mjekësisë në Prishtinë mbrojti 
tezën e magjistraturës dhe më pas disertacio-
nin e doktoratës (1988). Mori titullin profe-
sor inordinar dhe ordinar i lëndës ORL në 
Fakultetin e Mjekësisë në Prishtinë. Mori pjesë 
në shumë kongrese e simpoziume, është autor 
dhe bashkautor i një sërë punimesh shkencore 
dhe tekstesh universitare: “Kirurgjia e kokës 
dhe qafës, ORL” (1997), “Histologjia e njeriut” 
(1999). Gjatë viteve 1991-1999 ishte i përfshirë 
në strukturat qeverisëse të asaj kohe, duke qenë 
edhe pjesë e delegacioneve të shëndetësisë në 
takime të ndryshme në Kombet e Bashkuara 
dhe në forumet europiane për të dëshmuar 
rrënimin e sistemit shëndetësor në Kosovë. Në 
vitet e pasluftës ushtroi funksione dhe detyra 
me përgjegjësi në institucionet shëndetësore. 
(Halil Ahmetaj)

LIMANI Ilir (1954-). Inxhinier i elektro-
teknikës, profesor universiteti. Lindi në Prizren, 
shkollën fillore dhe të mesme i kreu në Prishti-
në. Ndoqi studimet për inxhinieri elektrike në 

fushën e telekomunika-
cionit në Lubjanë e Za-
greb, kurse u diplomua 
në Prishtinë. Studimet 
e magjistraturës i kreu 
në Universitetin e Pri-
shtinës, ku mbrojti dhe 
disertacionin (1997). 
Në fillim punoi në Ra-
diotelevizionin e Prishti-

nës, në sektorin e valëve të mesme. Gjatë vitit 
1978-1979 ishte anëtar i grupit të ekspertëve 
jugosllavë për alokimin e frekuencave në valë 
të mesme, ku kontribuoi në zgjidhjen e pro-
blemeve të mbulimit të territorit të Kosovës me 
këto valë. Në vitin 1979 u zgjodh asistent në 
Fakultetin Teknik të UP-së. Ushtroi detyra me 
përgjegjësi në Fakultetin Elektroteknik, përf-
shirë edhe detyrën e dekanit të këtij fakulteti 
(1998-2002). Mori pjesë në projektimin dhe 
realizimin e shumë projekteve në industrinë 
vendore. Më 2003 mori pjesë në Bruksel si eks-
pert i Këshillit të Europës për vlerësimin e pro-
jekteve. Është autor dhe bashkautor i një sërë 
punimesh shkencore dhe profesionale, si dhe 
pjesëmarrës në konferenca shkencore brenda 
dhe jashtë vendit. Në periudhën 2008-2010 
ishte këshilltar në Ministrinë e Energjetikës të 
Republikës së Kosovës. (Nebi Caka).

FATMIR LIMAJ

LIMANI Mufail (1964-). Gazetar. Lindi në 
Prishtinë, ku edhe kreu shkollimin. Publikimet 
e para nga fusha e letërsisë dhe gazetarisë i 
bëri në vitin 1980, në revistat “Zëri i rinisë” 
dhe “Bota e re”. Në atë kohë u mor edhe me 
muzikë, si pjesëtar i grupit rok “Minatori”, si 
bashkautor i teksteve dhe i muzikës. Në fillim 
të viteve ‘90 ishte ndër themeluesit e partisë 
politike “Parlamenti rinor”. Më pas shkroi 
satira dhe reportazhe në javoren “Koha”, 
pastaj komente në gazetën “Bujku” dhe “Fjala”. 
Ndërkohë, në periodikun e kohës (“Thema”, 
“MM” etj.) u paraqit me shkrime eseistike. Më 
pas ishte redaktor i kulturës në javoren “Zëri”, 
si dhe redaktor politik në gazetën ditore po 
me këtë emër. Botoi përmbledhjen e eseve dhe 
shkrimeve kritike “Grafite: poshtë Skënderbeu” 
dhe librin me proza poetike “Libër për një 
natë”. Punon në Radiotelevizionin e Kosovës. 
(Artan Krasniqi)

LIMANI Musa (1945-). Ekonomist, profesor 
universiteti. Lindi në fshatin Vërban të ko-
munës së Bujanocit. Shkollën fillore e mbaroi 
në Preshevë, shkollën e mesme ekonomike 

në Gjilan dhe arsim-
imin e lartë e mori në 
Fakultetin Ekonomik të 
Universitetit të Prishti-
nës. Titullin e magjistrit 
dhe më pas të doktorit 
të shkencave i mori në 
Fakultetin Ekonomik të  
Universitetit të Zagrebit 
(1979). Ka kryer spe-

cializim për problemet e zhvillimit rajonal dhe 
të politikave zhvillimore makroekonomike 
në Sorbonë (1978-79). Në periudhën 1968-
74 ishte i punësuar në Entin për Planifikim 
Shoqëror të Kosovës. Në vitin 1971 zgjidhet 
asistent në Fakultetin Ekonomik të Univer-
sitetit të Prishtinës, ku punoi si pedagog deri 
në pensionim. Ligjëroi edhe në Universitetin e 
Tetovës dhe në Universitetin e Europës Juglin-
dore. Gjatë kësaj periudhe kreu edhe disa funk-
sione në institucionet arsimore dhe në aso-
ciacionet ekonomike, si prodekan në Fakultetin 
Ekonomik, kryetar i Lidhjes së Ekonomistëve 
Shqiptarë, anëtar i Këshillit Ekonomik Federa-
tiv të Jugosllavisë, drejtor i Institutit Ekonomik 
në Prishtinë, anëtar i komisionit të ekspertëve 
për çështje ekonomike në delegacionin e 
Kosovës në Konferencën e Rambujesë etj. Pub-

likoi shumë punime në revista shkencore bren-
da dhe jashtë vendit. Është autor i disa librave 
shkollorë dhe i teksteve universitare nga fusha 
e ekonomisë (“Mikroekonomia”, “Hyrje në 
ekonomi”, “Makroekonomia aplikative” etj.). 
(Myrvete Badiviku-Pantina)

LIMANI Myzafere (1954-). Inxhiniere e ele-
ktroteknikës, profesore universiteti, anëtare 
korrespodent e Akademisë së Shkencave dhe 
e Arteve të Kosovës. Lindi në Pejë, ku kreu 

shkollën fillore dhe të 
mesme. Studimet për 
inxhinieri elektrike i 
kreu në Universitetin e 
Prishtinës (UP) (1978), 
studimet pasuniversitare 
në Universitetin e Beo-
gradit, ndërsa temën e  
disertacionit të dokto-
ratës e mbrojti në UP 

(2000). Në fillim punoi në ndërmarrjen e 
Postë-telekomunikacionit në Pejë, ndërsa 
nga viti 1979 është pjesë e stafit mësimor të 
Fakultetit Elektroteknik të UP-së. Kreu disa 
funksione në këto institucione, përfshirë edhe 
detyrën e dekanit të Fakultetit Elektroteknik 
(2006-2012). Është autore ose bashkautore në 
një sërë publikimesh shkencore nga fusha e 
elektronikës dhe përpunimi i audiosinjaleve. 
Me botimet “Elektronika energjetike” (2001) 
dhe “Bazat e multimedias” (2008) u bë ndër 
autorët e parë në fushën e literaturës pro-
fesionale nga elektronika dhe komunikimet 
bashkëkohore. Është anëtare e këshillave shken- 
corë dhe recensues në disa revista ndër-
kombëtare. Është inxhinierja e parë në elektro-
nikë dhe telekomunikacion dhe e para grua 
shqiptare me doktoratë në këtë fushë. (Nebi 
Caka).

LIMANI Remzi (1955-). Dizajner. Lindi në 
Shalë të Drenicës. Kreu Shkollën e Mesme të 
Artit në Pejë, ndërsa studimet për dizajn grafik në 
Fakultetin e Arteve të Universitetit të Prishtinës. 
Hapi një sërë ekspozitash personale dhe mori 
pjesë në disa ekspozita kolektive në Kosovë dhe 
jashtë saj. Fitoi disa çmime dhe mirënjohje për 
punën e tij krijuese. Në vitin 1999 nga Senati i 
Akademisë Internacionale “Qyteti i Romës” u 
nominua kryetar artistik për Kosovë. Nga fusha 
e letërsisë ka botuar 14 vepra, nga të cilat dy 
romane, poezi, ese kritike etj. Libri me poezi 

MUSA LIMANI

“Tinguj të humbur” u përkthye në rumunisht 
(2010). Aktualisht është udhëheqës i kulturës 
në Pallatin e Rinisë, Kulturës dhe të Sporteve në 
Prishtinë. (Zeni Balazhi)

LIMARI Sabri (1943-). Inxhinier i elektro-
teknikës, profesor universiteti. Lindi në Prizren, 
ku kreu shkollimin fillor dhe të mesëm, ndërsa 
studimet universitare dhe pasuniversitare 
për inxhinieri elektrike në Universitetin e 
Zagrebit. Mbrojti disertacionin në Fakultetin 
Elektroteknik të Universitetit të Prishtinës 
(UP) (1994). Punoi si inxhinier në ndërmarrjet 
elektroenergjetike (1968-1979) dhe në sektorin 
e zhvillimit të tyre (1980-1986). Kreu detyra 
menaxhuese në Elektroekonominë e Kosovës 
(1986-1990), si dhe udhëheqës i zyrës për 
zhvillim në KEK (1999-2004), ku udhëhoqi 
dhe koordinoi hartimin e studimeve sektoriale 
(Banka Botërore, Watenffal etj.). Si ekspert u 
angazhua në Ministrinë e Energjetikës dhe 
të Minierave e më pas edhe në Ministrinë e 
Zhvillimit Ekonomik për hartimin e strategjive 
të sektorit të energjisë së Kosovës. Ishte i 
angazhuar në procesin mësimor në Fakultetin 
Elektroteknik të UP-së për lëndët mbrojtja rele, 
rrjetet elektrike dhe shfrytëzimi i sistemeve 
elektroenergjetike. Botoi një sërë punimesh 
profesionale dhe shkencore në revista vendore 
dhe ndërkombëtare. Aktualisht jeton në 
Prishtinë dhe në Zagreb. (Ali Hamiti).

LIMoNI Shpend (1979-). Gazetar. Lindi në 
Gjilan. Shkollimin bazë e kreu në vendlindje, 
ndërsa studimet për gjuhë dhe letërsi angleze 
në Fakultetin e Filologjisë të Universitetit të 
Prishtinës. Është njëri nga bashkëthemeluesit 
e “Gazetës Express”, e cila nisi të botohej në 
fillim të vitit 2005. Në këtë gazetë punoi si 
gazetar dhe redaktor i rubrikës së politikës. 
Gjatë vitit 2005/06, ishte pjesë e seksionit 
shqip të Radios “Deutsche Welle” në Bon të 
Gjermanisë. Me raportime ndoqi kryesisht 
ngjarjet dhe zhvillimet politike në vend. 
Ishte zëvendëskryeredaktor i portalit “Gazeta 
Express” dhe bashkautor i emisionit “Komiteti”, 
që transmetohet në TV “Dukagjini”. (Ibrahim 
Berisha)

LINdSHMËRIA (NATALITeTI). Dukuri shu- 
mëdimensionale, afatgjate e demografike. Pa-
raqet komponentën pozitive dhe dinamike 
të zhvillimit të popullsisë. Nataliteti dhe 

ndryshimet në nivelin e tij paraqesin variablën 
qendrore të zhvillimit të drejtpërdrejtë dhe 
afatgjatë të lëvizjes së popullsisë, veçanërisht të 
lëvizjes natyrore dhe strukturës së popullsisë. 
Nataliteti si përcaktues kryesor i ndryshimeve 
demografike e shtrin ndikimin në shumë 
rrjedha sociale dhe ekonomike të një territori. 
Në periudhën para Luftës së Dytë Botërore, 
nataliteti në Kosovë sillej midis 35.0 dhe 50.0 
promilë. Kjo do të thotë se kishte 35 deri 50 
persona të lindur brenda një viti në një mijë 
banorë. Edhe pas Luftës së Dytë Botërore shkalla 
e natalitetit në Kosovë ishte e lartë, por me 
tendencë të rënies së vazhdueshme. Pas viteve 
‘80 të shekullit të kaluar shkalla e natalitetit bie 
nën 30 promilë. Sipas të dhënave nga Agjencia 
Statistikore e Kosovës, në vitin 2013 në Kosovë 
kanë lindur 29,327 banorë, me shkallën e 
lindshmërisë rreth 16 promilë. (Hazer Dana)

LIPA dua (1995-). Këngëtare. Lindi në Londër 
në një familje nga Kosova e emigruar në Britani 
të Madhe. Në vitin 2008 bashkë me familjarët 
e saj qe kthyer në Prishtinë, por pas disa vitesh 
sërish u kthye në Londër. Karrierën muzikore 
e filloi në moshën 14-vjeçare. Në vitin 2015 
realizoi me sukses këngën e parë të saj me 
titull: “New Love”, për të vijuar më pas edhe 
me  këngë të tjera, siç janë: “Be the one”, “Last 
dance”, “Hotter than Hell”, “Blow your Mind” 
etj. Me këngët e saj është bërë e njohur në 
skena të ndryshme  ndërkombëtare. Përpos si 
këngëtare, D. Lipa njihet edhe si tekstshkruese 
dhe modele. (Kristina Palokaj)

LIPA Seit (1937-1999). Historian. Lindi në 
Pejë. Shkollën fillore dhe gjimnazin i kreu 
në vendlindje, Fakultetin e Drejtësisë në 
Prishtinë. Në vitin 1970 u punësua në Entin 
e Historisë në Prishtinë, në fillim si sekretar, 
ndërsa më vonë kaloi në sektorin shkencor. Më 
1976 mbrojti temën e magjistraturës, ndërsa 
më 1980 doktoratën në Fakultetin Filozofik 
të Prishtinës. Kreu detyra të ndryshme në 
organet profesionale dhe të udhëheqjes në 
Institutin e Historisë dhe në disa institucione 
arsimore-shkencore të Kosovës. Në korrik 
të vitit 1990 u zgjodh drejtor i Institutit të 
Historisë së Kosovës, më pas u shkarkua nga 
organet e dhunshme të Serbisë, por ai vazhdoi 
ta udhëhiqte Institutin deri në vitin 1995. 
Ka botuar studimin monografik “Kosova në 
periudhën e rindërtimit” (1982), ndërsa ka 

lënë në dorëshkrim monografinë “Rregullimi 
dhe ndarja administrative e Kosovës 1945-
1950”, si dhe studimin “Pushteti popullor 
në Kosovë 1945-1952”. Ka botuar disa 
kontribute shkencore dhe vështrime e kritika 
historiografike. (Haki Kasumi).

LIPeNI. Vendbanim antik e mesjetar. Në do-
kumente të hershëm njihet me emrin Lypenion 
dhe Lypianen. Shtrihet në pjesën qendrore të 
Kosovës, përreth luginës së  Sitnicës. Në peri-
udhën romake ishte vendbanim i vogël pranë 
rrugës Lissus-Naissus dhe deri vonë mendohej 
se ishte Ulpiana antike, pasi në të janë konstat-
uar gërmadha të antikës dhe të periudhës bi-
zantine. Lypenioni ose Lypianen përmendet 
te burimet historike si kala bizantine. Forma 
neolatine në mesjetë për qytetin Lypenion për 
herë të parë përmendet në tekstin grek të Vulës 
së Bazilit II (1019) ku thuhet: “...dhe peshko-
pin e Lypenionit me gjithë onorinë e tij, klerikë 
15, parikë 15”, me të cilën dëshmohet prania e 
peshkopit dhe madhështia kishtare e peshko-
pisë. (Arben Arifi)

LIPJANI. Qytet në pjesën qendrore të Rrafshit 
të Kosovës dhe qendër e komunës me të njëjtin 
emër. Ndodhet 16 km në jug të Prishtinës, në 
lartësinë mbidetare 550 m. Nëpër të kalojnë 

rrugët e rëndësishme që lidhin Prishtinën me 
Shkupin, Prizrenin dhe hekurudha Prishtinë-
Shkup. Si vendbanim njihet që nga koha ilire, 
si pjesë e qytetit Ulpiana. Në dokumentet 
e shkruara përmendet në kartën e mbretit 
bizantin Vasili II në vitin 1019. Në një shkrim 
të princeshës bizantine Ana Komnena 
përshkruhet pushtimi dhe djegia e Lipjanit 
nga ushtria serbe në vitin 1091. Në defterët 

kadastralë osmanë të vitit 1445 përmendet në 
kuadër të Vilajetit të Prishtinës me 122 shtëpi. 
Deri me ndërtimin e  hekurudhës  Shkup-
Mitrovicë (1873-1874), Lipjani ishte fshat, 
i njohur si udhëkryq i rrugëve në rajon. Me 
ndërtimin e stacionit hekurudhor, krahas të 
cilit u ndërtuan punëtoritë e para me karakter 
tregtar,  depot  për grumbullimin e drithërave 
dhe disa dyqane zejtare, Lipjani fiton pamjen 
e një qyteze. Ndërtimet e para individuale 
fillojnë në pjesën përgjatë rrugëve Prishtinë-
Shtime-Ferizaj, ndërsa më vonë edhe nga jugu. 
Me funksionimin e hekurudhës Fushë Kosovë-
Shkup-Selanik merr hov edhe zhvillimi i 
aktiviteteve ekonomike. 
Nga viti 1918 Lipjani bëhet njësi e prefekturës 
së Prishtinës dhe qendër e rrethit të Sitnicës, 
ndërkaq me suprimimin e rretheve në vitin 
1960 bëhet qendër komunale dhe në vitin 1980 
shpallet qytet. Tani është qendër komunale 
me funksione administrative, ekonomike dhe  
arsimore, i pajisur me infrastrukturë dhe obje-
kte tregtare, shërbyese, edukative-arsimore, 
shëndetësore etj. Në vitin 2011 kishte 6,870 
banorë, ndaj 610 banorëve sa kishte në vitin 
1921. (Përparim Gashi) 

LIPJANI (komuna). Komunë në pjesën qen-
drore të Rrafshit të Kosovës, me qendër qytetin 
me të njëjtin emër. Shtrihet në të dy anët e lumit 
Sitnica, në udhëkryqin e rrugëve më të rëndë-
sishme të rajonit, aksi drejt Shkupit dhe ai drejt 
Prizrenit. Kufizohet me komunën e Prishtinës në 
veri dhe verilindje, të Fushë-Kosovës në veriper-
ëndim, të Drenasit e të Malishevës në perëndim, 
të Shtimes në jugperëndim, të Ferizajt në jug dhe 
me komunën e Gjilanit dhe të Novobërdës në 
lindje. Në kuadër të kësaj komune me sipërfaqe 
prej 338 km2 janë 62 vendbanime me 57,605 
banorë, kurse dendësia e popullsisë është 170 b/
km2. Relievi është fushor, kodrinor dhe malor. 
Rreth gjysma e territorit të saj është fushor, me 
lartësi mbidetare deri në 600 m. Në lindje shtri-
hen malet e Zhegovcit, ndërkaq në perëndim 
masivi malor i Blinajës dhe i Goleshit. Në kuadër 
të ultësirës qendrore shtrihet numri më i madh 
i vendbanimeve, rrugëve dhe objekteve eko-
nomike. Nga viti 2007, me projektin e Ahtisarit 
për decentralizim, kësaj komune iu shkëputën 9 
vendbanime me sipërfaqe prej 6,701 ha, të cilët 
kaluan nën administrimin e komunës së Gra-
çanicës. Rrjedhjet ujore të kësaj komune i takoj-
në pellgut të Detit të Zi. Lumenjtë kryesorë janë: 

Sitnica, Drenica, Janjeva dhe Klysyra, të cilët 
janë degë të Ibrit. Mbizotëron klima e mesme 
kontinentale, me ndryshime relative mes pjesës 
së ulët fushore që është më e butë dhe asaj ko-
drinore-malore pak më e ashpër. Temperatura 
mesatare është 10.5ºC, maksimale 34ºC në gusht 
dhe temperatura minimale -14ºC në janar. Afër-
sia me Prishtinën (16 km), infrastruktura e mirë 
rrugore (autostrada drejt Shkupit, magjistralja 
drejt Prizrenit, nyja e rëndësishme hekurudhore 
dhe aeroporti ndërkombëtar) paraqesin kushte 
të volitshme për zhvillimin e bujqësisë, indus-
trisë përpunuese, tregtisë dhe veprimtarive të 
tjera prodhuese dhe shërbyese. Pozita qendrore 
në Rrafshin e Kosovës dhe tokat pjellore në dy 
anët e Sitnicës mundësojnë zhvillimin inten-
siv të bujqësisë. Ndërsa në anën tjetër, shpella 
e mermerit në Gadime, uji termal në Bajicë, 
Parku i Blinajës dhe qyteza e vjetër e Janjevës 
paraqesin pika të rëndësishme për zhvillimin e 
turizmit. Sektor tjetër i rëndësishëm është indu-
stria nxjerrëse dhe përpunuese, siç janë miniera 
e Magurës, e pasur me magnezit dhe nikel, 
miniera e thëngjillit në Babush dhe industria e 
përpunimit të metaleve me ngjyra në Janjevë. 
(Përparim Gashi)

LIPoVICA Hoxhë (Jusuf Baftjari) (1883-
1948). Veprimtar i lëvizjes antikomunste. 
Lindi në Lipovicë (Gjilan). Luftëtar i shquar 
kundër vendosjes së pushtetit komunist në 
Kosovë. Bashkëpunëtor dhe bashkëluftëtarë 
i Idriz Hajrullahut – Mulla Idrizit. Njëri ndër 
komandantët e njësiteve vullnetare në mbrojtje 
të kufirit të Kosovës Lindore. Kundërshtoi 
okupimin fashist bullgar të një pjese të 
Rrethit të Gjilanit. Në maj 1941, H.Lipovica 
formoi njësitin e tij të rezistencës, në krye të 
të cilit qëndroi me armë në dorë në mbrojtje 
të jetës dhe pasurisë së popullatës shqiptare 
të kësaj ane nga keqpërdoruesit bullgarë dhe 
bashkëpunëtorët e tyre serbë. Pas kapitullimit 
të Bullgarisë fashiste (9 shtator 1944), konform 
urdhëresës së KQ të Lidhjes së Dytë të 
Prizrenit për mbrojtjen e kufirit nga sulmet 
e njësiteve partizane, H.Lipovica u caktua 
njëri ndër komandantët e zonave mbrojtëse 
të kufirit në vijën hekurudhore Kumanovë-
Preshevë-Bujanoc. Pas përfundimit të Luftës 
së Dytë Botërore dhe vendosjes së pushtetit 
komunist në Kosovë, H. L. së bashku me disa 
bashkëluftëtarë, për një kohë do të qëndrojnë 
të fshehur në malet e Karadakut. Kryesisht u 

stehua në zonën e maleve të Pogragjës ku kishte 
shumë ndihmëtarë .Mori pjesë në Kongresin e 
Kopilakës më 15 e 16 gusht 1945, të organizuar 
nga Komiteti Qendror i LNDSH-së dhe 
Shtabi i Rezistencës. Pas aksioneve të shumta 
ushtarako-policore jugosllave, duke i parë të 
gjitha mundësitë e mbyllura për të vazhduar 
rezistencën, pas më se dy vjet qëndrimi në 
ilegalitet, më 20 shkurt të vitit 1947 dorëzohet 
me dy djemtë e tij dhe disa bashkëluftëtarë 
para organeve shtetërore. Burgoset dhe me 
aktgjykimin e datës 23 prill 1948, të Gjykatës 
së Qarkut në Gjilan, H. L. dënohet me vdekje, 
pushkatim dhe ekzekutohet. Djemtë e tij, 
Selimi u dënua me 17 vjet dhe Qazimi me 14 
vjet burg të rëndë. ( Naim Musliu)

LIQeNeT AKULLNAJoRe. Liqene të kri-
juara nga veprimtaria erozive ose akumulative 
e akullnajave, të akullzimeve të periudhës së 
kuaternarit (pleistocenit), në rajonet postgla-

ciale, në luginat e akullnajave në malet e larta. 
Liqenet akullnajore për nga mënyra dhe vendi 
i krijimit mund të jenë akumulative, të more-
nave dhe erozive, të cirqeve dhe luginave akull-
najore. Liqenet e morenave janë lloj i liqeneve 
akullnajore akumulative, të cilët krijohen në 
basenet terminale të akullnajave, që nga ana 
e poshtme janë të muratosura nga materiali 
shkëmbor i morenave ballore, kështu që uji 
mbetet në to dhe shndërrohet në liqene. Janë 
të shpeshtë në malet e larta. Liqenet e cirqeve 
janë lloj i liqeneve akullnajore erozive. Janë 
karakteristikë për rajonet malore të larta dhe 
krijohen në cirqet e akullnajave të dikurshme. 
Kanë formë rrethore ose thjerrëzore, me thellë-
si më të vogël se 10.0 m, zakonisht 1.5 m. Është 
karakteristikë se në këto liqene nuk derdhen  

rrjedha ujore, por as prej tyre nuk burojnë 
rrjedha uji. Ushqehen kryesisht nga të reshurat. 
Në Kosovë një numër i konsiderueshëm i 
liqeneve akullnajore të llojit të cirqeve para-
qiten në Bjeshkët e Nemuna: liqenet e Gjer-
avicës, liqeni i Kuqishtës, liqeni i Drelajve etj. 
dhe në malet e Sharrit: liqeni i Livadhit dhe i 
Jazhincës. Liqeni i Livadhit gjendet në lartësi 
2,173 m, ka formë elipse, me gjatësi 230 m, 
gjerësi 120 m dhe thellësi maksimale 7.3 m. 
Liqeni i Madh dhe i Vogël i Jazhincës gjenden 
në lartësi 2,140 m, përkatësisht 2,200 m, i dyti 
me formë të rrumbullakët, me diametër 35 m 
dhe thellësi 5.0 m. Ndërsa liqenet e Gjeravicës, 
Liqeni i Madh, gjendet në lartësi 2,320 m, me 
gjatësi 300 m dhe gjerësi 150 m, dhe Liqeni i 
Vogël, në lartësi 2,360 m, me formë të rrum-
bullakët dhe diametër 100 m. Liqeni i Kuq-
ishtës ndodhet në lartësi 1,850 m, ka formë 
elipse, me gjatësi 220 m, kurse gjerësi 100 m. 
Liqeni i Drelajve ndodhet në lartësi 1,795 m, 
gjatësi 100 m, kurse gjerësi mesatare rreth 40 
m. (Ruzhdi Pllana)

LIQeNI I BAdoVCIT (GRAÇANICËS). 
Liqen artificial në juglindje të Prishtinës. Është 
formuar me ndërtimin e pendës (lartësia 52 m) 
në rrjedhën e lumit të Graçankës, në afërsi të 

fshatit Kishnicë. Vëllimi i tij është 27 milionë 
m³. Sipërfaqja e pasqyrës së ujit, kur liqeni 
mbushet plotësisht, është 175 ha. Ndërtimi i 
akumulimit u destinua për furnizim me ujë 
të pijes (qyteti i Prishtinës), ujitje (Rrafshi i 
Kosovës) dhe furnizim në flotacion të minierës 
(Kishnicë). Aktualisht, uji nga ky liqen 
shfrytëzohet për pije, për peshkim dhe për 
rekreacion. (Bashkim Kabashi) 

LIQeNI I BATLLAVËS. Liqen artificial në 
pjesën lindore të Kosovës. Akumulimi është 
ndërtuar në lumin Batllava, degë e majtë e 
Llapit. Është formuar me ndërtimin e një dige 

të lartë 46.5 m ndërmjet vendbanimeve Batllavë 
dhe Orllan (komuna e Podujevës). Vëllimi 35 
milionë m³. Sipërfaqja e pasqyrës së ujit, kur 
liqeni është i mbushur përplot, është rreth 198 
ha. Prurja mesatare e lumit të Batllavës është 
rreth 1.64 m³/s (50,46 milionë m³/vit), nga 
sipërfaqja ujëmbledhëse përkatëse prej 226 
km². Me ujërat e këtij liqeni furnizohen me ujë 
të pijshëm qyteti i Prishtinës dhe i Podujevës 
me rrethina. Shfrytëzohet për peshkim dhe 
rekreacion. (Bashkim Kabashi)

LIQeNI I BReZNËS. Liqen natyror në 
Opojë, afër fshatit Breznë, në rrëzën lindore të 
Koritnikut. Ndryshe njihet si liqeni i Opojës. 
Liqeni është mbetje e liqenit të dikurshëm të 
Opojës (liqen relikt). Është krijuar në karst. 
Ujërat e tij u tërhoqën përmes grykës së Lumës, 
nga fundi i pliocenit. Sot sipërfaqja e tij është 
mjaft e vogël. Shtrihet në lartësi mbidetare 
940 m, me gjatësi 250 m dhe gjerësi 100 m. 
Ka sipërfaqe të ujëmbledhësit topografik 
prej 20 km². Hapësira përreth ndërtohet nga 
formacionet e gëlqerorëve. Ushqehet nga ujërat 
sipërfaqësore dhe nëntokësore. Mendohet se 
përmes kanaleve nëntokësore shkarkon një 
pjesë të ujit dhe ka lidhje me gurrat karstike të 
Poslishtës dhe Vërmicës. (Selim Qevani)

LIQeNI I FIeRZËS. Liqen artificial. Është 
formuar në luginën e lumit Drin, në territorin 
e Shqipërisë, me ndërtimin e digës të lartë 
177 m dhe të gjatë 380 m pranë fshatit Fierzë, 
rreth 20 km nga qyteti i Bajram Currit. Vëllimi 

rreth 2,7 miliardë m³. Në të akumulohen ujërat 
e Drinit të Bardhë me prurje rreth 66.4 m³/s 
dhe të Drinit të Zi me prurje 116 m³/s. Sasitë 
e ujit në përgjithësi formohen (rrjedhin) nga 
sipërfaqet ujëmbledhëse (pellgjet) prej 14,173 
km², në të cilat bëjnë pjesë ato të Drinit të 
Bardhë me 4,964 km² dhe të Drinit të Zi me 
5,885 km². Liqeni i mbushur ka një sipërfaqe 
prej 7,250 ha, në të cilat janë përfshirë edhe 
350 ha të territorit të Kosovës. Në pendën e 
liqenit është ndërtuar hidrocentrali i Fierzës 
(1971-1978), me kapacitet prej 500 MW, nga i 
cili prodhohen brenda vitit 1,800 GWh nga 4 
gjeneratorët, të cilët vihen në lëvizje përmes 4 
turbinave nga uji i këtij liqeni, me sasi prej 500 
m³/s. Liqeni shfrytëzohet edhe për lundrim, 
rekreacion, peshkim etj. (Bashkim Kabashi)

LIQeNI I LIVoÇIT. Liqen artificial në pjesën 
lindore të Kosovës, në afërsi të fshatit Livoç i 
Epërm (Gjilan). Është formuar me ndërtimin 
e pendës në shtratin e lumit Livoç. Sipërfaqja 
ujëmbledhëse prej 53.6 km² dhe prurja 
mesatare vjetore prej 0.25 m³/s ose 7,8 milionë 
m³ në vit. Liqeni ka një vëllim 1,5 milion m³, 
derisa mund të shfrytëzohen rreth 1,2 milion 
m³. Uji nga ky liqen artificial shërben për ujitje 
dhe peshkim. (Bashkim Kabashi)

LIQeNI I PËRLePNICËS. Liqen artificial në 
pjesën lindore të Kosovës. Akumulimi është 
formuar me ndërtimin e pendës në grykën 
më të ngushtë të këtij lumi në vitin 1982, 
afër fshatit Përlepnicë, ndërsa pas dy vjetësh 
është ndërhyrë me injektimin e pjesës së 
majtë të tokës me perde injektuese (h=40 m). 
Akumulacioni i Përlepnicës furnizohet me 
ujë nga lumi Përlepnicë, i cili ka një sipërfaqe 
ujëmbledhëse prej 62 km², me një prurje 
mesatare vjetore prej 0.5 m³/s ose 15.61 milionë 
m³/vit. Liqeni ka një vëllim prej 4.2 milionë 
m³, derisa mund shfrytëzohen 3.3 milionë m³. 
Uji nga ky akumulim kryesisht shërben për 
furnizim me ujë të qytetit të Gjilanit. (Bashkim 
Kabashi)

LIQeNI I RAdoNIQIT. Liqen artificial në 
Rrafshin e Dukagjinit. Është krijuar me ndër-
timin e pendës në shtratin e Përroit të Becit, 
duke përmbytur territorin e fshatit Radoniq. 
Me ndërtimin e digës (h=58 m) te kodra Boka 
e Vogël në veri të fshatit Zhdrellë është formuar 
hapësira për akumulim të ujërave të Përroi të 

Becit (Përroi i Ratishës) dhe ujërave nga Bistrica 
e Deçanit dhe e Lloçanit, përmes një kanali të 
gjatë (7,2 km). Uji nga Bistrica e Deçanit mer-
ret vetëm gjatë periudhës së lagësht (tetor-maj). 
Nga prurjet mesatare gjatë këtyre muajve for-
mohen rreth 122 milionë m³ ujë. Liqeni ka një 
vëllim prej 113 milionë m³ bruto. Është ndër-
tuar për tri qëllime: ujitje të 21,000 ha të tokave 
bujqësore (me rreth 75% të ujit të akumuluar), 
ujë të pijes (18%) dhe të industrisë (rreth 7%). 
Ishte paraparë që ndërtimi i liqenit të bëhej në 
dy faza. U krye vetëm faza e parë, me të cilën 
u mundësua ujitja e rreth 10, 250 ha tokë bu-
jqësore në komunat e Gjakovës, Rahovecit dhe 
Prizrenit dhe furnizimi me ujë të pijes i vend-
banimeve të Gjakovës, Rahovecit, si dhe indus-
trisë në këto komuna. (Bashkim Kabashi)

LIQeNI I UJMANIT (GAZIVodËS). Liqen 
artificial në pjesën veriore të Kosovës. Liqeni 
u formua me akumulimin e ujit nga ndërtimi 
i digës në lumin Ibër. Gjendet në territorin e 

Kosovës dhe të Serbisë. Pjesa lindore e Kosovës, 
për shkak të kushteve klimatike, ka regjim jo 

të përshtatshëm ujor, gjë që u reflektua me 
mungesë të ujërave. Për plotësimin e nevojave 
të popullatës, industrisë (Trepçës, Ferronikelit, 
KEK-ut etj.) dhe bujqësisë, në fillim të viteve 
‘60 të shek. XX u mor vendimi për ndërtimin 
e akumulimeve të ujërave vjetore të lumenjve, 
ndër to edhe të lumit Ibër (Hidrosistemi 
“Ibër-Lepenc”). Me këtë projekt parashihej 
akumulimi i ujërave i të dy lumenjve periferikë, 
Ibrit në veri dhe Lepencit në jug të Kosovës, i 
paraparë të ndërtohej në dy faza, duke i dhënë 
prioritet ndërtimit të objekteve të fazës së parë, 
sistemit të Ibrit. Faza e dytë, ajo e Lepencit, nuk 
u realizua. Për të akumuluar ujërat vjetore të 
lumit Ibër u ndërtua penda në shtratin e këtij 
lumi në Ujman (Gazivodë), në territorin e 
komunës së Zubin Potokut, 25 km në verilindje 
të Mitrovicës, duke krijuar akumulimin 
me vëllim prej 370 milionë m³, nga i cili 
menaxhohen të gjitha ujërat rrjedhëse të lumit 
Ibër prej 411,5 milionë m³, nga debiti mesatar 
i lumit prej 13.05 m³/s i formuar nga pellgu 
ujëmbledhës me sipërfaqe prej 1,060 km². 
Lartësia e pendës, kur liqeni është i mbushur, 
është 107.5 m dhe gjatësi 520 m, ndërsa gjatësia 
e liqenit të formuar me akumulimin e ujit është 
22 km, me një sipërfaqe të pasqyrës së ujit prej 
1,192 ha. Me vërshimin e ujërave, nga ky liqen 
janë përmbytur rreth 1,266 ha tokë. Nga liqeni i 
Ujmanit, përmes një tuneli prej 900 m, derdhet 
uji në Pridvoricë, në hidrocentralin e ndërtuar 
me fuqi prej 34 MW. Uji nga hidrocentrali 
derdhet në liqenin kompensues, i formuar 
me ndërtimin e një pende të lartë prej 10 m, 
gjatësi 330 m, nga e cila fillon kanali kryesor 
me gjatësi prej rreth 50 km, nga Pridvorica 
në Obiliq, me kapacitet fillestar prej 22 m³/s 
dhe përfundimtar prej 6.1 m³/s. Nga kanali 
Pridvoricë-Obiliq degëzohen kanalet e rendit të 
dytë me gjatësi të përgjithshme prej 112 km, të 
cilët çojnë ujin në tërë territorin e përfshirë në 
këtë hidrosistem: Vërbnicë-Mitrovicë (Trepçë) 
me gjatësi 2.8 km, kapacitet 3.5 m³/s; Mihaliq-
Besi me gjatësi 14.4 km, kapacitet 3.6 m³/s; 
Besi-Graçankë me gjatësi 35.5 km, kapacitet 
3.1 m³/s; Hamidi-Drenicë me gjatësi 12.2 km, 
kapacitet 3.5 m³/s; kanali i majtë i Drenicës 
me gjatësi prej 18.5 km, kapacitet 2.0 m³/s dhe 
kanali i djathtë i Drenicës me gjatësi 10 km, 
kapacitet 1.5 m³/s. Nga uji i liqenit të Ujmanit 
furnizohen me ujë të gjitha vendbanimet në 
të cilat shtrihen objektet e këtij sistemi (Zubin 
Potok, Mitrovicë, Vushtrri, Fushë-Kosovë, 

Obiliq, Prishtinë, Skënderaj, Drenas, Komoran 
me rrethinat e tyre). Po ashtu, nga ky liqen 
është ndërtuar sistemi për ujitjen e 20,000 ha 
tokë bujqësore. Akumulimi i Ujmanit shmangu 
vërshimet e mundshme nga reshjet enorme të 
vitit 1979. (Bashkim Kabashi)

LIRIKA FAMILJARe. Është përcjellëse e jetës 
familjare, si lindja, martesa dhe vdekja. Këngët 
janë shumë të lashta. Nga tekstet rituale, si 
formula magjike, janë ruajtur vetëm ato që 
kishin të bënin me ceremoninë e varrimit, 
kurse ato për lindjen dhe martesën sot janë më 
të rralla. Këngët e lirikës familjare ndahen në 
tri grupe të mëdha, sipas riteve e dokeve, në: 
këngë për lindjen dhe ninulla, këngë dasmash 
dhe vaje e gjëmë. Ritet dhe këngët e lindjes kanë 
zanafillë nga periudha pagane. Ninullat ose 
këngët e djepit janë krijime të pasura me fantazi 
dhe shprehje imazhesh poetike për të ardhmen 
e lumtur të fëmijës. Këngët e dasmës janë më të 
shumtat në lirikën familjare dhe lidhen me fazat 
e zhvillimit të saj: me ritet e fejesës, me dasmën-
kanagjegjin në shtëpinë e vajzës, me nisjen dhe 
kthimin e krushqve me nusen, me fundin e 
mbylljes së dasmës dhe gostitë që bëheshin pas 
martesës. Krijimet e lirikës familjare dallohen 
për pasurinë origjinale të mjeteve shprehëse. 
Rol të rëndësishëm luan ritmi, organizimi i 
fjalës poetike dhe i tingujve të melodisë, si dhe 
refreni. Për lirikën familjare janë botuar disa 
vëllime, si nga Instituti i Kulturës Popullore në 
Tiranë, ashtu edhe nga Instituti Albanologjik i 
Prishtinës. (Leontina Musa) 

LIRIKA PoPULLoRe. Gjinia më e përhapur 
e letërsisë gojore, në të cilën përfshihen 
ato krijime poetike që shprehin ndjenjat, 
shqetësimet, dëshirat e përjetimet intime të 
njeriut. Këngët lirike kanë formë të shkurtër me 
përmbajtje të ngjeshur dhe të përzgjedhur. Ajo 
përcjell jetën e njeriut në të gjitha fazat jetësore, 
duke u shtrirë në punët bujqësore, blegtorale, 
në jetën familjare, në lindje, dasma e pranë të 
vdekurit. Këngët lirike shquhen për ndjenja të 
thella intime, që përcaktojnë procese personale 
të gjendjeve shpirtërore. Sinkretizmi është 
njëra ndër karakteristikat themelore të lirikës. 
Vend të veçantë në poezinë lirike zënë këngët e 
punës, të cilat sot nuk e kanë ruajtur karakterin 
e tyre ritual. Edhe këngët e lirikës familjare 
kanë ruajtur mjaft elemente ritesh e besimesh 
të vjetra. Karakteristikë për këngët lirike të 

dasmës për viset e Kosovës është përcjellja e 
tyre me def, dajre, e në disa vise edhe me tepsi. 
Lloj shumë i përhapur, si lirikë e mirëfilltë, 
janë këngët e dashurisë ose këngët e buta, siç i 
quan populli. Në to ruhen gjurmë konceptesh 
të mjediseve dhe të epokave të ndryshme për 
ndjenjën e dashurisë dhe shquhen për fuqinë 
dhe larminë e mjeteve shprehëse. Pjesë e 
lirikës gojore janë edhe këngët e mërgimit (të 
kurbetit), të cilat i përshkon dhembja familjare 
e shoqërore, si dhe një sërë këngësh të tjera 
satirike. Një grup më vete janë edhe këngët 
e fëmijëve, këngë e motmotit etj. Për lirikën 
gojore janë botuar katër vëllime nga Instituti 
i Kulturës Popullore në Tiranë dhe pesë 
vëllime nga Instituti Albanologjik i Prishtinës. 
(Leontina Musa) 

LITeRATURA PedAGoGJIKe. Tekste shko- 
llore, monografi dhe vepra të veçanta pro-
fesionale-shkencore nga shkencat pedagogjike, 
të përkthyera ose origjinale shqipe, që për-
doren në Kosovë. Fillet e kësaj literature 
lidhen me veprat pedagogjike të A. Xhuvanit 
dhe të autorëve të tjerë shqiptarë, të cilat i 
përdorën mësuesit kosovarë të arsimuar në 
Shqipëri për të vazhduar pas Luftës së Dytë 
Botërore, me botimin e veprave pedagogjike 
të përkthyera nga gjuha serbokroate. Ndër 
veprat e para të përkthyera ishin: “Didaktika 
elementare” (1951) e B. P. Jesipov, “Pedagogjia 
e përgjithshme me didaktikë” (1954) e R. 
Teodosiqit etj., për të vazhduar me përkthimin 
dhe botimin e veprave të tjera pedagogjike, 
fillimisht në Beograd, pastaj edhe në Prishtinë. 
Në vitin 1960 filluan të botohen edhe veprat 
e para pedagogjike origjinale nga autorë 
kosovarë. Jashar Rexhepagiqi botoi veprat: 
“Tema pedagogjike bashkëkohore” (1966), 
“Zhvillimi i arsimit dhe i sistemit shkollor të 
kombësisë shqiptare në territorin e Jugosllavisë 
së sotme deri në vitin 1918” (1970). Riza Brada 
botoi tekstin “Metodika e diturive të para nga 
matematika” (1972) etj. Universiteti i Prishtinës 
botoi edhe tekstet e para universitare nga fusha 
e pedagogjisë (Nijazi Zylfiu, “Didaktika I” 
dhe Hajrullah Koliqi “Andragogjia”). Krahas 
me themelimin dhe zhvillimin e degës së 
pedagogjisë të Fakultetit Filozofik, një numër 
pedagogësh u shquan edhe për hulumtime 
dhe botime të veçanta nga fusha të ndryshme 
të pedagogjisë. Në fushën e historisë së 
pedagogjisë bënë studime J. Rexhepagiqi, H. 

Koliqi, A. Vokrri, B. Shatri, P. Berisha, A. Veseli 
etj.; në metodologji: J. Rexhepagiqi, B. Bekteshi; 
në didaktikë: Nj. Zylfiu, R. Brada, B. Bekteshi, I. 
Krasniqi, Xh. Murati, T. Zajazi, V. Nuredini, F. 
Osmani, H. Ismaili etj.; në metodikë të lëndëve 
të ndryshme: I Dehiri, R. Brada, I. Krasniqi, 
B. Jaka, Sh. Maloku, R. Muja, A. Mustafa; 
në pedagogjinë familjare: A. Deva-Zuna, R. 
Brada; në pedagogjinë shkollore: R. Brada, I. 
Krasniqi, A. Deva-Zuna, J. Dervodeli etj.; në 
pedagogjinë parashkollore: A. Deva-Zuna, R. 
Brada, në pedagogjinë e fëmijëve me nevoja 
të veçanta: A. Devolli, N. Zabeli etj. Literatura 
pedagogjike në gjuhën shqipe në Kosovë u 
pasurua edhe me vepra të tjera të autorëve nga 
Kosova dhe nga Shqipëria. (Islam Krasniqi) 

LIVI Tit (Titus Livius) (59 ose 69 p.e.s-17). 
Lindi në Patavium (Padova), në veri të Italisë. 
Ishte historiani më i shquar romak, i cili 
shkroi një histori monumentale për Romën 
dhe popullin romak, i përbërë nga 142 libra, 
prej të cilave vetëm 32 janë ruajtur (“Ab urbe 
Condita”). Livi ofroi të dhëna të rëndësishme 
mbi fushatat e Aleksandrit, Molos dhe Pirros 
në Itali, si dhe për luftërat iliro-romake. Ndër 
të tjera, të dhëna me shumë vlera janë ato që 
i jep në lidhje me marrëdhëniet dardano-
maqedone dhe ato dardano-romake. (Emine 
Kalaja-Hajdari) 

LIVoReKA Ramiz (1958-). Ekonomist, pro-
fesor universitar. Lindi në fshatin Ivajë, ko-
muna e Kaçanikut. Shkollimin bazë e mori në 
vendlindje, ndërsa studimet universitare dhe 

pasuniversitare i kreu në 
Prishtinë. Në vitin 1981 
filloi punën në ndërma-
rrjen “Sharr” në Han të 
Elezit si referent dhe e 
përfundoi si drejtor fi-
nanciar. Në tetor të vitit 
1986 filloi punën asis-
tent në Fakultetin Eko-
nomik të Universitetit të 

Prishtinës, ku magjistroi dhe më pas doktoroi 
(1997). Përveç punës pedagogjike zhvilloi ak-
tivitet të dendur shkencor dhe profesional, me 
pjesëmarrje në konferenca të ndryshme dhe me 
botimin e punimeve shkencore për transicionin 
ekonomik, për rregullimin e tregut, për priva-
tizimin, për mjedisin biznesor, si dhe për termi-
nologjinë profesionale. Në periudhën 2002-2009 

LIVOREKA

qëndroi në SHBA dhe Belgjikë për specializime 
dhe vizita studimore. Botoi tekstet universi-
tare “Kërkim marketingu” (2011) dhe “Pari-
met e mikroekonomisë” (2012). (Florentina  
Xhelili-Kransiqi)

LIZINGU FINANCIAR. Ligji në fuqi në Ko-
sovë përkufizon lizingun financiar si dhënie e 
së drejtës së posedimit apo të përdorimit të një 
pasurie nga lizingdhënësi te lizingmarrësi në 
shkëmbim të një pagese periodike gjatë kohë-
zgjatjes së marrëveshjes së lizingut. Sipas ligjit 
në fuqi në Kosovë lizingu financiar mund t’i 
ofrojë lizingmarrësit të drejtën e blerjes së pa-
surisë që është objekt i lizingut, pas përfundim-
it të marrëveshjes së lizingut financiar. Ky ligj në 
Kosovë përcakton se në rastet e lizingut finan-
ciar, lizinglënësi përcakton pasurinë që është 
objekt i lizingut dhe furnizuesin. Për t’u kon-
sideruar lizing financiar ligji në Kosovë kërkon 
që lizingdhënësi të fitojë të drejtën e posedimit 
dhe të përdorimit të pasurisë që është objekt i 
lizingut dhe që lizingu t’i përmbushë një ose më 
shumë nga këto kushte: e drejta në pasurinë, që 
është objekt i lizingut, kalon nga lizingdhënësi 
te lizingmarrësi në fund të kohëzgjatjes së liz-
ingut; lizingu përmban një kusht të volitshëm 
për blerjen e pasurisë që është objekt lizingu, në 
kushte, të cilat janë më të favorshme se kushtet 
e tregut në kohën kur përfundon lizingu; ko-
hëzgjatja e lizingut është për periudhën më të 
gjatë se 75% e qëndrueshmërisë ekonomike të 
pasurisë së dhënë në lizing apo vlera e pagesës 
së lizingut është më e madhe se 90% e vlerës së 
pasurisë që është dhënë në lizing në momentin 
e lidhjes së marrëveshjes së lizingut. Duke qenë 
se lizinglënësi mban të drejtën e pronësisë mbi 
pasurinë e dhënë në lizing gjatë kohëzgjatjes së 
lizingut, ligji në fuqi në Kosovë përcakton se në 
rast të vonesës, lizingdhënësi mund të marrë në 
riposedim pasurinë e dhënë në lizing me një 
procedurë të përshpejtuar qoftë vetë (në qoftë se 
një veprim i tillë nuk është në kundërshtim me 
qetësinë publike), qoftë me urdhër të gjykatës 
apo me akt administrativ. (Dastid Pallaska)

LoCI Visar (1981-). Gazetar i sportit. Lindi 
në Pejë, ku përfundoi shkollimin fillor dhe 
të mesëm. Mbaroi studimet për gazetari në 
shkollën e gazetarisë “Faik Konica” në Prishtinë. 
Në vitin 2001 u punësua në të përditshmen 
“Koha ditore”. Si gazetar i sportit në “Kohën 
ditore” punoi deri në fund të vitit 2004, më 

vonë ishte bashkëredaktor i rubrikës së sportit 
po në të njëjtën gazetë. Prej fillimit të vitit 2010 
kreu detyrën e redaktorit të rubrikës së sportit 
në të përditshmen “Koha ditore”. Gjithashtu ka 
punuar te Radio-Peja dhe në gazetën sportive 
“Sport ekspres”. (Arsim Maxhera) 

LoGoReCI Ipeshkëv Ndre (Andrea) (?-
1892). Të dhënat për veprimtarinë dhe jetën 
e tij janë të pakta. Dihet se u zgjodh ipeshkëv 
i Kishës Juliopolitane më 1887. Një vit më 
vonë, më 1888, iu besua edhe Argjipeshkvia 
e Shkupit. U shqua si prelat i përkushtuar për 
punë baritore të dioqezës së shkapërderdhur 
në një kohë krize dhe pushtimi. Në një 
letërqarkore, ai i fton të gjithë besimtarët që 
t’i falënderohen Zotit dhe Zojës së pamëkat 
që i kanë ruajtur nga fatkeqësitë dhe rreziqet 
e mëdha, duke mos theksuar për çka bëhej 
fjalë. U angazhua veçanërisht në rregullimin 
e shkollimit në dioqezë. Për këtë arsye, ai solli 
mësues të kualifikuar në Prizren, Gjakovë dhe 
vendet të tjera të Kosovës, ku kishte besimtarë 
katolikë. Vdiq në vitin 1892 në rezidencën e vet 
në Shkup. (Ndue Ukaj)

LoGoReCI Mati (1867-1941). Rilindës, më-
sues dhe veprimtar i arsimit, Mësues i Popullit. 
Lindi në Shkodër, ku mori edhe mësimet e para 
dhe vijoi shkollën tregtare teknike. Arsimin e 

vazhdoi në Kolegjin Se-
verian të Jezuitëve dhe iu 
dha mundësia të shkon-
te në Monfalkone (Itali), 
ku vuri kontakte me ar-
bëreshët dhe me rilindës 
të tjerë: De Radën, Dora 
d’Istrian, Seremben. 
Santorin etj. Në form-
imin e tij pati ndikim 

edhe Ndre Mjeda dhe Andrea Logoreci. Bash-
këpunoi edhe me intelektualë të tjerë, me Xhu-
vanin, Gurakuqin, Fishtën etj. Për qëllime stu-
dimore, M. Logoreci qëndroi në Itali, Francë, 
Austri etj., ku mori njohuri edhe për çështje të 
arsimit. Kontribut të veçantë dha në fushën e 
arsimit kombëtar. Në vitin 1889 hapi mësonjë-
toren e parë kombëtare shqipe në Prizren dhe 
ishte mësuesi i parë i saj. Gjithashtu, ishte më-
sues në Shkup, në Shkodër dhe në Tiranë, ishte 
drejtor i Drejtorisë së Arsimit në Shkodër, që 
asokohe përfshinte edhe trevat e Kosovës, nën 
administrimin austro-hungarez, pastaj anëtar 

i Këshillit të Epërm Arsimor të Shqipërisë, 
sekretar i përgjithshëm i Ministrisë së Arsim-
it. Përveç arsimit, M. Logoreci u shqua edhe 
në veprimtari shoqërore e publicistike. Ishte 
anëtar i shoqërisë “Agimi” (Shkodër), pjesë-
marrës në Kongresin e Manastirit (1908), kon-
tribuoi në klubin “Gjuha shqipe” (Shkodër), 
mori pjesë në Kongresin e Lushnjës, drejtoi 
Komisinë Letrare etj. Është autor i disa veprave 
arsimore e publicistike: “Ndollina historijet 
t’motshme” (1911), “Plotësori i abetarit”, “Li-
bri i mësuesit për përdorim të abetarit”, “Libër 
leximi për shkollat e mesme” (1920), “Komisia 
letrare shqype e Shkodrës”, “Histori e përgjith-
shme” (1926) etj. (Sabit Jaha)

LoGoTeTI. Titull në Bizant dhe në disa nga 
vendet ballkanike. Në Bizant këtë titull e mbanin 
zyrtarë të lartë të financave dhe funksionarë 
të tjerë. Në kohën e Stefan Dushanit (1331-
1355) titulli kaloi në Serbi, ndërsa personi që e 
mbante atë kishte postin e eprorit të kancelarisë 
së sundimtarit dhe të nëpunësve që punonin 
aty. Shumë studiues e barazojnë logotetin me 
“kancelarin” ose “sekretarin” e sundimtarit. Në 
kompetenca të tij hynin kryesisht të gjitha punët 
teknike lidhur me dhënien dhe të shkruarit e 
diplomave publike juridike. Përveç logotetit 
ekzistonte edhe logoteti i madh, i cili kishte 
nën kompetencat e tij një krahinë ose kishte 
pushtet mbi kishat, të lidhura me nënshtrimin 
e pronave tokësore dhe të drejtave të vjetra 
ose të reja të imunitetit etj. Përveç Rashës dhe 
territorit të sotëm të Kosovës, logotetë kishte 
edhe në Bosnjë dhe në Raguzë. Pas shpërbërjes 
së shtetit të Rashës (1355), posti i logotetit u 
praktikua në zyrat e princave feudalë, përfshirë 
këtu edhe zyrat e princave arbërorë në gjysmën 
e dytë të shek. XIV dhe në shek. XV. Logotetë 
ndonjëherë quheshin edhe dhjakë apo eprorë 
të zyrave të feudalëve. (Qerim Dalipi)

LoHAJ Muhib (1960-). Matematikan, profesor 
universiteti. Lindi në fshatin Mirash të Ferizajt, 
shkollën fillore e kreu në vendlindje, gjimnazin 
matematikor në Prishtinë (1979). U diplomua 
në departamentin e matematikës të Fakultetit 
të Shkencave Matematike-Natyrore (FSHMN) 
të Universitetit të Prishtinës (UP) në vitin 1983. 
Kreu studimet pasuniversitare në FSHMN të 
Universitetit të Zagrebit (1986), ndërsa tezën 
e disertacionit të doktoratës e mbrojti në 
FSHMN të UP-së në vitin 2000. Në mënyrë 
suksesive është avancuar deri te titulli profesor 

i rregullt (2011). Ligjëroi lëndë të ndryshme 
në studimet themelore e pasuniversitare në 
departamentin e matematikës dhe në atë të 
fizikës. Ka publikuar disa punime shkencore në 
revista ndërkombëtare e vendore dhe ka marrë 
pjesë me kumtesa në konferenca shkencore 
brenda dhe jashtë vendit. Ka qenë recensent 
në revistën “Zentrabllatt-math” për publikimin 
e punimeve nga teoria e operatorëve (2095-
2009). (Minir Efendija) 

LoKAJ Andin (1976-). Gazetar-komentator i 
sportit. Lindi në Prishtinë. Shkollimin bazë dhe 
Akademinë e Arteve i kreu në Prishtinë. Është 
njëri prej komentatorëve të shquar sportivë të 
Kosovës dhe të hapësirës shqiptare. Në vitin 
2001 krijoi redaksinë e sportit në Televizionin 
“Kohavision” (KTV), ku punoi për disa vjet. 
Në vitin 2007 punoi si redaktor i sportit 
në Televizionin “Klan Kosova”. Ndërkohë 
bashkëpunoi edhe me disa gazeta, si “Koha 
ditore”, “Kosova sport”, “Zëri” etj. Aktualisht 
punon në “Super sport Kosova”, në Kanalin e 
mirënjohur të medies “Digitalb”, si komentator 
i ndeshjeve të Ligës së Anglisë, Italisë dhe të 
Superligës së Kosovës. (Besim Kajtazi)

LoKAJ Asim (1951-2001). Skulptor. Lindi 
në Lëbushë të Deçanit. Kreu Akademinë 
e Arteve Figurative, dega e skulpturës, në 
Prishtinë (1997). Mori pjesë në disa ekspozita 
kolektive ndërkombëtare. Prej vitit 1996 ishte 
anëtar i Shoqatës së Artistëve Figurativë të 
Kosovës dhe i Shoqatës Mbarëkombëtare 
të Artistëve Figurativë në Tiranë, si dhe i 
Asociacionit Ndërkombëtar të Arteve Plasitike 
me seli në Brukesl. Punoi si skenograf në 
Radiotelevizionin e Prishtinës. Në qershor të 
vitit 1988 u inkuadrua në radhët e UÇK-së. La 
pas një numër veprash skulpturale, nga të cilat 
veçohen: “Duart-besëlidhja”, bustet e Ismail 
Qemalit, Nënës Terezë, vëllezërit Frashëri 
(Deçan), Migjeni, Bajram Currit etj. Bashkë më 
të vëllanë, Xhaviti Lokajn, realizoi shtatoren e 
Naim Frashërit në Tetovë, si dhe disa relieve, 
nga të cilët shquhet ai në Qendrën Kulturore 
Gjermane në Pejë. Skulpturat e tij shquhen për 
nga shprehja realiste e ekspresive me primesa 
moderne. (Luan Mulliqi)

LoKAJ Nimon (1941-). Piktor. Lindi në 
Pobergjë të Deçanit. Shkollimin fillor e kreu në 
vendlindje dhe Pejë, ku kreu edhe Shkollën e 

Mesme të Artit. Studimet i kreu në Akademinë 
e Arteve Figurative (drejtimin e pikturës) në 
Beograd (1969). Pas studimeve punoi mësim 
dhënës i artit figurativ në Gjimnazin”Vëllazërit 
Frashëri” në Deçan deri në pensionim më 2006. 
Si anëtar i Shoqatës së Artistëve Figurativë të 
Kosovës ka marrë pjesë në shumë ekspozita të 
përbashkëta brenda dhe jashtë vendit. Ka çelë 
disa ekspozita personale, si në Tivar (1970), 
Prishtinë (1970, 1974, 1990), Podgoricë (1973), 
Ferizaj (1976), Tuzëll (1981), në Njuburgh dhe 
Nju-Jork (1999). Gjatë luftës së viteve 1998/99 
nga policia dhe ushtria serbe iu dogjën qindra 
punime, vepra arti. Vizatimet e tij i shquan 
vija poetike e thurur me ndjesi, akuarelet i 
karakterizon impresioni i ngjyrave tonale me 
kalime te lehta, ndërsa pikturat me ngjyra 
vaji i veçon dritëhija me shprehje poentilike. 
Ka fituar një sërë çmimesh dhe mirënjohjesh 
brenda dhe jashtë vendit. (Rexhep Goçi)

LoKAJ Selman (1944-). Aktor. Lindi në Po-
bërgjë të Deçanit. Shkollën e mesme e kreu në 
Prizren, ndërsa për aktrim studioi në Shkollën 
e Lartë Pedagogjike në Prishtinë. Në Teatrin 

Popullor Krahinor të 
Kosovës ka punuar nga 
viti 1967. Ka marrë 
pjesë në realizimin e 
shumicës së veprave që 
janë realizuar në skenën 
e këtij teatri, duke fil-
luar nga veprat antike, 
ato të letërsisë botërore 
dhe atyre origjinale. Ka 

marrë pjesë në realizimin e filmave artistikë të 
metrazhit të gjatë dhe të metrazhit të shkurtër. 
Aktrimin e tij e karakterizon diksioni i pastër 
dhe lëvizjet e sinkronizuara skenike. Mori pjesë 
në këto shfaqje: Edipi mbret”, “Nata e fundit në 
Goli Otok”, “Beselam pse më flijojnë”, “Gof”, 
“Engjëlli i vdekjes”, “Orestia”, “Shtetrrethimi”, 
“Burgu i hapur”, “Laokonti”, “Dosja H”, “Nirva-
na” etj. Ka luajtur edhe në filmat: “Kthimi” të K. 
Avdylit, “Falja e gjakut” të J. Matson-it, “Lufta 
mbaroi” të M. Panov-it dhe në dramën tele-
vizive Rropullari” të B. Musliut. (Selman Jusufi) 

LoKAJ Sulejman (1933-). Aktor, piktor. Lindi 
në Lëbushë të Deçanit. Shkollën fillore e kreu 
në Isniq, ndërsa në Pejë mbaroi Shkollën e 
Mesme të Artit. Studimet për art figurativ i 
kreu më 1976 në Shkollën e Lartë Pedagogjike 

në Prishtinë. Për një 
kohë punoi si arsimtar 
i artit figurativ në Isniq, 
Deçan dhe Istog. Në 
teatër fillimisht punoi si 
aktor dhe regjisor ama-
tor i disa shfaqjeve, në 
të cilat shpesh e bënte 
edhe dramatizimin dhe 
skenografinë. Më 1964 u 

punësua si aktor në Teatrin e Kombësive (Dra-
ma Shqipe) në Shkup ku deri më 1976 luajti një 
sërë rolesh në shfaqje të ndryshme, nga të cilat 
veçohen: “Nita”, “Karnavalet e Korçës”, “Buçitje 
malesh”, “Dielli i mbrëmjes dhe i mëngjesit”, 
“Armiku i popullit”, “Pylli”, “Fundrrinat”, “Mi-
kroborgjezët” etj. Nga viti 1976 punoi si aktor 
në Teatrin Popullor të Gjakovës, ku gjithashtu 
luajti një sërë rolesh në shfaqje të ndryshme: 
“Fisheku në pajë”, “I paepuri”, “Babai im kullak 
socialist”, “Rënia e madhe”, “Intrigë e dashuri”, 
“Njeriu me top”, “Pirroja”, “Beselam pse më fli-
jojnë”, “Ezopi”, “Epoka para gjyqit”, “Moisiu në 
Unazën e Inflandit”, Urithi “Dinosauri”, “Ko-
rali Lensdaun thotë jo” etj. Luajti gjithashtu 
edhe në disa filma të metrazhit të gjatë (“Kur 
pranvera vonohet”, “Njeriu prej dheu”, “Rojet 
e mjegullës” dhe “Proka”), në disa filma tele-
vizivë (“Era dhe Lisi”, “Kulla”, “Migjeni” etj.), si 
dhe në disa filma të metrazhit të shkurtër. Në 
cilësinë e piktorit ka hapur edhe disa ekspozita 
personale. Merret edhe me shkrime letrare dhe 
publicistike. U nderua me çmimin kombëtar 
për vepër jetësore (2012) nga Ministria e Kul-
turës e Kosovës. (Naime Beqiraj)

LoKAJ Xhavit (1951-). Skulptor. Lindi në 
Lëbushë, komuna e Deçanit. Kreu Akademinë 
e Arteve, dega e skulpturës, në Prishtinë (1997). 
Është anëtar i Shoqatës së Artistëve Figurativë 
të Kosovës nga viti 1997. Punoi në Institutin 
për Mbrojte të Trashëgimisë në Prishtinë. Mori 
pjesë në ekspozita kolektive brenda dhe jashtë 
vendit dhe, bashkë me vëllanë, Asim Lokajn, 
ka realizuar shtatoren e Naim Frashërit në 
Tetovë. Kryesisht është marrë me trajtimin e 
portreteve të rilindësve dhe të atdhetarëve të 
shquar, duke i paraqitur në frymë reale deri 
ekspresive. (Luan Mulliqi) 

LoKALITeTI ANTIK I dËRSNIKUT. Vend- 
banim i antikës. Ngrihej në një tarracë lumore 
të fshatit Dërsnik, në anën e majtë të rrugës 

Klinë-Dërsnik të luginës fushore midis lu-
menjve Drini i Bardhë dhe Klina. Quhet me 
toponimet Gradinë dhe Nërvadë. Falë gjetjeve 
të rastit të mbishkrimeve antike, është shënuar 
si lokalitet i rëndësishëm nga E. Çershkov në 
fillim të shek. XX. Në Gradinë u zhvilluan 
kërkime arkeologjike gjatë viteve 2012-2015 
(Instituti Arkeologjik i Kosovës) dhe u zbuluan 
gjurmët e pallatit luksoz të shek. III-IV. Pallati 
ka planimetri drejtkëndore, me dimensione 
200 x 200 m (40,000 m²). Është zbuluar gati 
në tërësi muri lindor rrethues i tij me dy kulla, 
pastaj bazilika civile e pallatit dhe kompleksi i 
banesave në anën perëndimore. Muri rrethues 
lindor, i ndërtuar në teknikë opus incertum 
dhe opus mixtum, është i gjerë 3.70 m. Kullat 
gjenden në anën e jashtme të murit rrethues 
dhe kanë formë rrethore (diametri 10 m). 
Bazilika (26 x 14 m) ka dysheme të shtruar 
me mozaik me motive gjeometrike, të krijuar 
përmes zajeve shumëngjyrëshe (rreth 500 m²). 
Në perëndim të pallatit ndodhet kompleksi 
i banesave luksoze, të shtruara me dysheme 
teknikash të llojllojshme dhe të pajisura më 
hipokaustikë. Brenda pallatit janë zbuluar 
gjetje të shumta arkeologjike, ku veçohen dy 
torzo mermeri të hyjneshës Afërdita dhe katër 
stela dardane mermeri me mbishkrime, në 
përdorim dytësor. Në njërën prej stelave është 
skalitur mbishkrimi i emrit të një dekurioni 
të municipit të Ulpianës, që dëshmon se 
vendbanimi i Dërsnikut i ka takuar territorit 
të municipit të Ulpianës. Në toponimin 
Nërvadë gjatë punimeve bujqësore janë 
zbuluar monumente mermeri, stela, altarë dhe 
fragmente të arkitekturës. (Haxhi Mehmetaj)

LoKALITeTI PARAHISToRIK I BËRNI-
CËS SË PoSHTMe. Shih: KULTURA e 
BËRNICËS. 

LoKALITeTI PARAHISToRIK I GLLA-
ReVËS. Lokalitet arkeologjik i epokës së 
bronzit të mesëm dhe epokës së hershme 
të hekurit. Përbëhet nga varrezat Gllareva I 
dhe Gllareva II. Gllareva I gjendet në fshatin 
Rixhevë afër Klinës dhe në të janë zbuluar 
39 varre me konstruksion gurësh. Gllareva 
II gjendet te Kërshina, midis Gllarevës dhe 
Dobërdolit dhe në të janë zbuluar 9 varre me 
konstruksione me pllaka guri dhe dysheme 
prej guralecësh. Varrimi në të dy varrezat është 
bërë me trupvënie dhe djegie. Varret me djegie 
e kanë hirin të vendosur në urna. Inventari i 
varreve përbën qeramikë, stoli metalike, kama, 
heshta bronzi, gjilpëra, kapëse dhe shpata të 
tipit mikenas. Shpatat paraqesin rëndësi edhe 
për lidhjet e rajonit me qytetërimin e Mikenës. 
Periudha e bronzit në të lidhet me procesin 
e formimit të popujve të vjetër ballkanikë, 
kulturës dhe etnogjenezës së tyre. Gërmimet 
arkeologjike u realizuan nga Muzeu i Kosovës 
(1986, 1991, 1992). (Kemajl Luci)

LoNGARI. Mbret i Dardanisë, i pari i njohur 
me emër. Mbretërit e mëhershëm janë shënuar 
vetëm si “mbret” (gr. basileos, lat. rex). Njëri 
prej tyre i ofroi ndihmë mbretit të Maqedonisë, 
Ptoleme Keraunit, në luftë kundër galëve 
(279 p.e.r.). Longari sundoi Dardaninë pas 
mesit të shek. III p.e.r. dhe pastaj u trashëgua 
nga djali i tij Bato. Në kohën e sundimit të tij 
maqedonët u dëbuan nga Peonia, u çlirua 
Bylazora (Velesi), qytet me rëndësi strategjike 
dhe u mor nën sundim një pjesë e madhe e 
Peonisë (219 p.e.r.). Dardania u fuqizua shumë 
gjatë sundimit të Longarit, duke rrezikuar 
edhe shtetin maqedon edhe atë ilir, në krye 
me Teutën. Madje, në vitin 216 p.e.r. e detyroi 
Filipin V që t’i ndërpriste luftimet me romakët 
dhe ta mbronte Maqedoninë. Mbretërimin e tij 
e konfirmon edhe autori antik Tit Livi. (Emine 
Kalaja-Hajdari)

LoRd Albert (1912-1991). Profesor i Uni-
versitetit të Harvardit, studiues dhe mbledhës 
i folklorit shqiptar, sidomos i këngëve shqip-
tare të kreshnikëve. Vepra e tij kryesore është 
“Këngëtarja e Tales” (The Singer of Tales), e 
botuar më 1960 në Kembrixh. Është autor 

i punimeve të rëndë-
sishme studimore nga 
fusha e epikës. Bash-
kë me Millmen Per-
rin (Milman Parry),  
homerolog dhe mble-
dhës i folklorit të disa 
popujve të Ballkanit, 
mblodhën këngë shqipe 
gjatë viteve 1934-1935. 

Është me rendësi puna e tyre me lahutarët 
shqiptarë dygjuhësorë në sanxhakun e Pazarit. 
Këngët e tyre (mbi 12 mijë tekste) gjenden në 
Bibliotekën Uajdener të Harvardit (Widener 
Library) dhe ruhen me emrin “Koleksioni i 
letërsisë gojore i M. Perit” (The Milman Parry 
Collection of Oral Literature). Një pjesë e tyre 
janë botuar anglisht dhe boshnjakisht në Kem-
brixh (1953, 1974), në Beograd (1953) e në 
Sarajevë (1987). Në Harvard quhet koleksioni 
më i madh në botë i epikës heroike të sllavëve 
të jugut. Në kuadër të tij është edhe “Koleksio-
ni shqip i Albert Lordit”, që ka rreth 23 mijë 
vargje, kryesisht nga Malësia e Shqipërisë së 
Veriut. Aty ka edhe lahutarë nga rrethina e 
Pejës, Rugova dhe Plava e Gucia. Shumica janë 
këngë të kreshnikëve. Këto këngë nuk janë bot-
uar ende. (Zymer U. Neziri) 

LoSHI Ali (1923-1996). Pemëtar. Lindi në 
Gjakovë, shkollën fillore dhe të mesme i kreu 
në Prishtinë, ndërsa studimet në Fakultetin e 
Bujqësisë të Universitetit të Beogradit (1952). 
Qe i burgosur dhe i internuar nga nazistët 
(1944) dhe i burgosur politik, i internuar në 
Goli Otok (1950). U punësua në kombinatin 
bujqësor “Ereniku” në Gjakovë. Punoi në 
projekte për ngritjen e plantacioneve të para 
të vreshtave në Gjakovë e Bec dhe të atyre të 
pemëve në Hereq e Piskotë. Dha mësim në 
shkollën e mesme të amvisërisë në Gjakovë. U 
mor edhe me përkthimin e teksteve shkollore 
profesionale nga lëmi i vreshtarisë dhe 
pemëtarisë. (Agim Zajmi)

LoSHI Kamer (1886-1925). Luftëtar për 
çlirimin e Kosovës. Lindi në Padalishtë të 
Istogut. Që në moshën 16-vjeçare e nisi 
luftën kundër pushtuesve turq dhe e vazhdoi 
kundër atyre serbë e malazezë pas vitit1912. 
Me pushtimin e Kosovës nga Serbia dhe Mali 
i Zi më 1912, familja e tij u dërgua në kampin 
e improvizuar në Runik të Skënderajt, i 

njohur si Lloqi i Runikut. K. Loshi i shpëton 
internimit dhe u arratis në mal. Po atë vit në 
mal iu bashkuan edhe tre vëllezërit e tij, si dhe 
një numër bashkëluftëtarësh, me të cilët formoi 
çetën për të luftuar Serbinë dhe më pas edhe 
Austro-Hungarinë. Me çetën e tij mori pjesë 
në më shumë se 60 përballje luftarake kundër 
ushtrisë dhe xhandarmërisë serbe (1912-
1925), likuidoi shumë prijës çetnikë, si Berdo 
Shupovakun etj. Mori pjesë edhe në shuarjen 
e “Republikës së Gjon Marka Gjonit” (1921) 
dhe në Revolucionin demokratik në Shqipëri 
(1924). K. Loshi u rrethua nga forcat serbe në 
fshatin Balicë dhe, pasi iu vranë shokët dhe 
vetë ishte plagosur, bëri vetëvrasje më 14 mars 
1925. (Liman Rushiti)

LoXHA Afrim (1946-1999). Veprimtar i çë-
shtjes kombëtare, organizator i demonstratave 
të vitit 1968. Lindi në Pejë. Shkollën fillore e 
kreu në vendlindje. Në vitin 1961 familja e tij u 
shpërngul në Prishtinë. Po këtë vit u regjistrua 
në Shkollën e Mesme Teknike në Prishtinë. Në 
vjeshtë të vitit 1968 mori pjesë në organizimin 
e demonstratave të studentëve dhe të rinisë 
shkollore në Kosovë. Ishte ndër të parët nga 
organizatorët e demonstratave që u burgos. Në 
prill të vitit 1969 u dënua me 3 vjet burgim. 
Pasi u lirua nga burgu, vazhdoi studimet në 
Fakultetin Teknik të Universitetit të Prishtinës. 
Pas përfundimit të studimeve punoi si 
inxhinier në Ndërmarrjen “Elektrokosova” në 
Obiliq. Mori pjesë aktive edhe në zhvillimet 
e viteve ‘90, për çka u gjend në shënjestër të 
policisë serbe. Në periudhën e luftës ishte 
aktiv në mbledhjen e ndihmave për nevojat 
e luftës dhe të popullsisë civile. Pas fillimit të 
bombardimeve të NATO-s në vitin 1999, në 
lagjen “Dardania” në Prishtinë u vra nga forcat 
paramilitare serbe. (Luan Tetaj) 

LoXHA Nuredin (1935-1992). Skenograf, 
kostumograf, dramaturg. Lindi në Pejë, ku 
mbaroi shkollën fillore dhe të mesme, studimet 
universitare i kreu në Akademinë e Arteve Ap-
likative në Beograd. Në vitin 1964 u angazhua 
si skenograf profesionist në Teatrin Popullor 
Krahinor (TPK) dhe, prej asaj kohe, për gati 30 
vjet ishte autor i shumicës së skenografive dhe 
kos-tumografive të shfaqjeve të realizuara në 
këtë teatër. Skenografitë e tij më të realizuara 
ishin në shfaqjet: “Tartufi”, “Othello”, “Po 
shkoj për gjah”, “Duart e ndyta”, “Edipi Mbret”,  

“Perkolgjinajt”, “Mak-
bethi”, “Sfinga e gjallë”, 
“Emigrantët”, “Besa e 
madhe” etj. Kultivoi ar-
tin e ndërhyrjeve dhe të 
përshtatjeve në pajtim 
me kulturën ambientale 
të hapësirës, duke gër-
shetuar konvencionalen 
me bashkëkohoren dhe 

u shqua me shmangien e skematizmit, veprime 
që pikasen në skenografitë e shfaqjeve: “Tri 
ditët e kiametit”, “Revizori”, “Mosha e bardhë”, 
“Trungu Ilir”, “Hamleti”, “Genci” etj. Ndërkaq, 
për stilin modern në perceptimin dhe koncepti-
min skenografik u shqua me kreacionet e tij në 
shfaqjet: “Shtetrrethimi”, “Verbimi i Samsonit”, 
“Varri i qyqes”, “Emira”, “Vdekja më vjen prej 
syve të tillë” etj. Po ashtu ishte skenograf për fil-
mat “Kur pranvera vonohet”, “Përroi vërshues” 
dhe “Njeriu prej dheu”. Punoi edhe kostumet për 
filmin “Uka i Bjeshkëve të Nemuna”. Është edhe 
autor dramash: “Dan Shejtani”, që u inskenua 
në TPK në vitin 1979, pastaj “Të vdekur të pa-
varrosur” dhe “Vajaku”, të botuar pas vdekjes 
(2002). Për punën e suksesshme në skenografi 
dhe kostumografi mori disa çmime në Kosovë 
dhe në ish-Jugosllavi. (Besim Rexhaj)

LoXHA Ragip (1916-1989). Aktor. Lindi në 
Pejë, ku përfundoi shkollën fillore dhe të mesme, 
ndërsa Shkollën e Lartë Juridike e kreu në Beo-
grad. Ishte njëri ndër doajenët dhe aktorët em-

blematikë të Teatrit Po-
pullor Krahinor (TPK), 
ku filloi karrierën që nga 
viti 1960. Disa nga shfaq-
jet më të rëndësishme, 
në të cilat ai luajti janë: 
“Lavirja e denjë për res-
pekt”, “I ndjeri”, “Dred-
hitë e Shaptukut”, “Tri 
ditët e kiametit”, “Perkol-

gjinajt, “Spiuni” etj. Luajti edhe në disa filma të 
metrazhit të gjatë. Për rolet në teatër u vlerë-
sua me disa çmime: Me rolin e Cuk Sokolit në 
shfaqjen “Fosilet” e Azem Shkrelit dhe në regji 
të Aleksandër Kovaqeviqit (TPK, 1968) fitoi 
Shpërblimin e 1 Majit, kurse për rolin e Qazim 
Mulletit në shfaqjen “Prefekti” të Besim Levonjës 
dhe me regji të Dhimitër Pecanit (TPK, 1978), 
që konsiderohet si roli i tij jetësor, u laureua me 
Shpërblimin e Dhjetorit. (Arian Krasniqi) 

LoXHA Zeki (1941-). Inxhinier i teknologjisë. 
Lindi në Pejë, ku kreu shkollën fillore dhe 
gjimnazin. Kreu studimet në Fakultetin e 
Teknologjisë të Universitetit të Sarajevës (1965). 
Studimet pasuniversitare i kreu në Universitetin 
e Zagrebit. Si inxhinier i teknologjisë inorganike 
filloi punë në Fabrikën e Akumulatorëve në 
Mitrovicë. Krahas punës në fabrikë, ishte edhe 
mësimdhënës në Shkollën e Lartë Teknike 
në Mitrovicë dhe në Fakultetin Xehetar-
Metalurgjik të Universitetit të Prishtinës 
(1974-79) për lëndët teknologjia inorganike 
dhe burimet kimike të energjisë. Në periudha 
të ndryshme ushtroi edhe funksione të tjera: 
drejtor teknik i Fabrikës së Akumulatorëve, njëri 
nga udhëheqësit e Institutit “Trepça” etj. Ishte 
drejtues në disa fusha profesionale shkencore 
të prodhimit dhe të perfeksionimit teknologjik 
të akumulatorëve. Kreu një varg specializimesh 
në botën e jashtme në lëmin e burimeve kimike 
të energjisë, si në Gjermani, SHBA,Spanjë, 
Holandë, Bullgari etj. dhe mori pjesë në shumë 
simpoziume dhe konferenca profesionale dhe 
shkencore. (Minir Dushi)

LUBIZHdA e PRIZReNIT. Fshat në komunën 
e Prizrenit, 4 km në verilindje të tij, shtrihet 
rrëzë Malit të Sharrit, në lartësi mbidetare 
470 m. Është vendbanim i tipit të dendur, me 
sipërfaqe 12.5 km². Pjesa dërrmuese e territorit 
të fshatit është e mbuluar me pyje, ara dhe 
livadhe. Në aspektin fizionomik është bashkuar 
me zonën periurbane të Prizrenit dhe paraqet 
një paralagje të qytetit. Si vendbanim me 
emrin Lubinje është regjistruar në defterin e 
sanxhakut të Prizrenit të vitit 1530. Në Lubizhdë 
u vendosën 14 familje kolonësh serbë me 70 
anëtarë dhe formuan lagjen e quajtur Lubizhda 
e Re. Një numër i konsiderueshëm i banorëve 
emigroi brenda dhe jashtë Kosovës. Megjithatë 
numri i popullsisë së fshatit shënoi rritje të 
vazhdueshme brenda periudhës 1948-2011. 
Në vitin 2011 Lubizhda kishte 5982 banorë, 
ndaj 743 banorëve sa kishte në vitin 1948. 
Është bashkësi lokale dhe zhvillohet si qendër 
e pavarur rurale. Popullsia merret me bujqësi 
ekstensive (lavërtari dhe pemëtari), blegtori, 
tregti, ndërtimtari etj. Ka shkollën 9-vjeçare, 
shtëpinë e kulturës, stacionin shëndetësor, 
dyqanet tregtare etj. (Hasim Kryeziu)

LUBoTeNI. Mal në skajin verilindor të 
Maleve të Sharrit, shtrihet në territorin e 

Kosovës dhe të Maqedonisë. Pjesa e ngritur e 
Lubotenit në plan ka një formë të trekëndëshit 
me bazë në Maqedoni, ndërsa vertikalisht 
paraqitet në formë të një koni të thiktë. 
Maja më e lartë është 2,498 m. Në përbërjen 
gjeologjike të Lubotenit marrin pjesë gëlqerorët 
e mermerizuar, granitoidët e metamorfizuara e 
rreshpet kristalore të paleozoikut, mermerët 
e dolomitët e triasikut, serpentinitet dhe 
depozitimet glaciale të kuaternarit. Është e 
zhvilluar morfologjia glaciale dhe e nivacionit, 
e përfaqësuar me bedeme të morenave, cirqe, 
“trogje”, lugina fluvioglaciale, “lumë gurësh” 
(“rrjedha të gurëve”) etj. Karakterizohet me 
klimë malore, me temperaturë mesatare vjetore 
rreth 4°C, me të reshura të shumta të borës 
dhe shiut (1200 mm/vit) dhe me paraqitje të 
ortekëve të borës. Është pjesë e Parkut Nacional 
të Sharrit në Kosovë. (Vahdet Pruthi) 

LUBoTeNI Gani (1927-2011). Profesor uni- 
versiteti, hartues i teksteve shkollore, leksiko-
graf, përkthyes. Lindi në Prizren. Kreu shko-
llën fillore në vendlindje, ndërsa Shkollën 
Normale në Gjakovë. U diplomua në Fakulte-
tin e Filologjisë në Beograd, në degën e alban-
ologjisë (1953). Mbrojti tezën e doktoratës në 
Zagreb më 1980. Punoi si mësimdhënës në 
Prizren dhe në Prishtinë. Në Fakultetin Filozo-
fik të Prishtinës filloi të jepte mësim që në vitin 
1960, si ligjërues dhe profesor i teorisë së letër-
sisë dhe i metodikës së gjuhës dhe letërsisë. 
Ishte bashkëpunëtor i Institutit Albanologjik 

të Prishtinës, i organeve arsimore, i institu-
cioneve shkencore dhe i redaksive të ndryshme 
dhe dekan i Fakultetit të Filologjisë. Ishte edhe 
mbledhës i folklorit shqiptar. Është autori i 
tekstit “Teoria e letërsisë” (1964) dhe i disa tek-
steve shkollore nga fusha gjuhës dhe e letërsisë 
shqipe, të botuara që nga viti 1959 dhe prapa. 
Është bashkautor i Fjalorit serbokroatisht-shq-
ip dhe shqip-serbokroatisht (1974). Dha kon-
tribut të çmuar në fushën e arsimit, të kulturës 
dhe të shkencave filologjike. (Isak Shema)

LUBoTeNI Gazmend (1957-). Ekonomist, 
profesor universiteti. Lindi në Prizren, arsim-
imin bazë e mori në Prishtinë, ku kreu edhe 
Fakultetin Ekonomik të Universitetit të Prishti-

nës (1980). Më pas kreu 
studimet pasuniversita-
re, ndërsa në vitin 1996 
mbrojti tezën e dokto-
ratës: “Menaxhmenti fi- 
nanciar i bankave afa-
riste në periudhën e çrre-
gullimit të viteve ‘90”. 
Punoi në Bankën e Lub-
janës në Prishtinë. Që 

nga viti 1985 punon në Fakultetin Ekonomik të 
Universitetit të Prishtinës. Ishte anëtar i Bordit 
Drejtues të Autoritetit Bankar dhe të Pagesave 
të Kosovës, paraardhësit të Bankës Qendrore të 
Kosovës (1999-2006), kryetar i Bordit Drejtues 
të Bankës Qendrore të Republikës së Kosovës 
(2007-2012) etj. Botoi tre tekste universitare: 
“Bankat dhe afarizmi bankar”, “Menaxhmenti 
bankar” dhe “Financat e korporatave”, si dhe 
një numër punimesh shkencore-profesionale. 
Mori pjesë në programe të ndryshme të spe-
cializimit dhe të ngritjes profesionale, kryesisht 
në SHBA, ku u mor me hulumtime të tregjeve 
dhe të institucioneve financiare në kushtet e 
çrregullimit. Që nga viti 2006 është anëtar i 
Këshillit për Aftësinë Afariste në Europë (Euro-
pean Business Competence License-EBCL) me 
seli në Paderborn, Gjermani. (Drita Kongjeli)

LUCAJ Gjon (1887-1978). Veteran i arsimit, 
atdhetar. Lindi në Shkodër. Shkollën fillore e 
kreu në Shkodër dhe në Podgoricë, ku kreu 
edhe tri klasë të gjimnazit të ulët. Që në moshë 
të re filloi veprimtarinë patriotike, për çka u 
dënua dhe vuajti shumë vjet burg. Në vitin 
shkollor 1917/18 për herë të parë çeli shkollën 
fillore shqipe në Dinoshë të Tuzit, në Mal të 

Zi. Dha mësim edhe në shkollën fillore shqipe 
në Arzë (Hot), kurse në periudhën 1946-1952 
ishte mësues në Triesh. (Palokë Berisha)

LUCAJ Lucë (1916-2001). Veprimtar i arsimit. 
Lindi në fshatin Stjepoh të Trieshit. Shkollën 
fillore e kreu në vendlindje, gjimnazin e ulët në 
Podgoricë, ndërsa normalen në Cetinë. Në vitin 
1948 kreu edhe Shkollën e Lartë Pedagogjike 
në Sarajevë. Punën mësimore e filloi në 
vendlindje, në vitin shkollor 1941/42, pastaj 
edhe në shkollën fillore në Ljare, në gjimnazin 
e ulët, përkatësisht në shkollën tetëvjeçare në 
Ulqin, pastaj në Tuz dhe në Prishtinë. Ndërkohë 
ishte edhe inspektor i shkollave shqipe në Mal 
të Zi, një vit edhe gazetar. Në periudhën 1962-
1983 ishte këshilltar pedagogjik për shkollat 
me mësim në gjuhën shqipe në Mal të Zi. 
Shkroi edhe disa artikuj profesionalë, si dhe 
monografinë “Triepshi ndërmjet Malësisë dhe 
Kuçit” (2001). (Palokë Berisha)

LUCI Kemajl (1951-). Arkeolog. Lindi në Sha-
bac, ndërsa arsimin fillor dhe të mesëm i kreu në 
Shkup. Diplomoi në Fakultetin e Filozofisë, ka-
tedra e arkeologjisë në Universitetin e Beogra-
dit (1977). Në vitin 1977 u punësua si kustos në 
Muzeun e Kosovës. Ka pasur disa poste udhë- 
heqëse në Muzeun e Kosovës, si udhëheqës i 
sektorit të arkeologjisë, zëvendësdrejtor (2013-
2015) dhe drejtor i Muzeut të Kosovës (1999-
2001). Ishte udhëheqës i gërmimeve arkeo-
logjike në shumë lokalitete të Kosovës gjatë 
viteve 1977-2014 dhe pjesëmarrës në kongrese 
dhe simpoziume shkencore dhe profesionale 
brenda dhe jashtë vendit. Bashkautor në librat: 
“Harta arkeologjike e Kosovës” I (2006) dhe 
“Harta arkeologjike e Kosovës” II (2013), “Ka-
talogu arkeologjik i Kosovës” (2013), “Thesari 
Arkeologjik i Kosovës” (1999), si dhe autor i 
një numër studimesh shkencore të botuara në 
organe dhe revista të ndryshme, brenda dhe 
jashtë vendit. Realizoi një sërë ekspozitash 
arkeologjike të organizuara nga Muzeu i Koso-
vës dhe të tjerë. Është anëtar i jashtëm i Institu-
tit Arkeologjik të Gjermanisë (DAI) dhe anëtar 
i Shoqatës së Arkeologëve të Europës (EAA). 
(Premtim Alaj)

LUCI Nita (1977-). Antropologe. Shkollën fil-
lore dhe të mesme i mbaroi në Prishtinë, studi-
met në Universitetin e Bllagoevgradit në Bull-
gari, studimet e magjistraturës dhe doktoratën 

për antropologji në Universitetin e Miçigenit, 
SHBA. Doktoroi në temën: “Kërkesa e pavarë-
sisë: bërja e kombit, kujtesa dhe burrëria në 
Kosovë”. Puna e saj kërkimore është e përqen-
druar në tema të gjinisë dhe burrërisë, mbi 
shtetin, post-socializmin, nacionalizmin, artin 
bashkëkohor, intervenimet ushtarake, kujtesën 
dhe dhunën. Ligjëron temat nga antropologjia, 
sociologjia dhe arti bashkëkohor. Gjithash-
tu është e angazhuar në shoqërinë civile 
dhe në iniciativa të artit bashkëkohor. Është 
bashkautore e librit “Politikat e kujtimit dhe 
përkatësisë: Histori të jetës të grave shqiptare 
në Kosovë” (2006) dhe autore e një numri të 
artikujve të botuar brenda dhe jashtë vendit. 
Është ligjëruese në departamentin e etnologjisë 
të Fakultetit Filozofik të Universitetit të Prishti-
nës. (Linda Gusia)

LUCI Njomëza (1979-). Dizajnere e modës, 
kostumografe. Lindi në Prishtinë, ku kreu 
arsimin fillor dhe të mesëm. Mbaroi studimet 
për dizajn grafik dhe pikturë në Fakultetin e 
Arteve të Universitetit të Prishtinës dhe kreu 
trajnime për dizajnin e modës në Britani të 
Madhe dhe Itali. Punoi si kostumografe në 
Teatrin Kombëtar të Kosovës në shfaqjet: 
“Arushani & Fejesa” (2005), “Më afër” (2011), 
“Mbas zonjushës Xhuli” (2013), ndërkaq në 
Teatrin “Dodona” në shfaqjen “Stjuardesat” 
(2009). Gjithashtu punoi si skenografe në filmin 
e shkurtër “Kaseta e dasmës”. (Doruntina Basha)

LUCI Rexhep (1942-2000). Inxhinier i arki-
tekturës. Lindi në Pejë, shkollimin fillor dhe 
të mesëm i kreu në Shkup, ndërsa studimet 
në Fakultetin e Arkitekturës të Universitetit 

të Beogradit (1969). Pas 
diplomimit punoi në 
“Unikos Projekt” dhe 
në Entin Urbanistik të 
Prishtinës (1972-1977). 
Në periudhën 1978-
1982 ishte sekretar i 
Bashkësisë Vetëqeve-
risëse të Interesit (BVI) 
për Banim dhe Lokal 

Afarist, ndërsa në periudhën 1983-1991 ishte 
udhëheqës i sektorit për planifikim në Entin 
Urbanistik. Në vitin 2000 u zgjodh drejtor i 
Drejtorisë për Planifikim dhe Urbanizëm në 
Prishtinë (2000). Si sekretar i BVI-së për Banim 
dhe Lokal Afarist ai i vendosi bazat e sistemit të 

termofikimit në Prishtinë. Në këtë periudhë në 
Prishtinë u ndërtuan mesatarisht 1,000 banesa 
kolektive në vit, përfshirë kompleksin e lagjeve 
“Dardania”, “Aktashi” dhe “Bregu i Diellit”. Në 
këtë periudhë, për herë të parë problemi urban 
i Prishtinës u shtjellua në Planin e Përgjithshëm 
Urbanistik (PPU për 1988-2000), të cilin ai e 
udhëhoqi. Ky plan kishte për qëllim ngritjen e 
cilësisë së jetës për 195,000 banorë, duke ruaj-
tur vlerat e mjedisit. Pas luftës në Kosovë, R. 
Luci ishte kundërshtar i ashpër i ndërtimeve të 
pakontrolluara dhe ilegale në Prishtinë. Plani 
hapësinor “Prishtina 2000-2005”, ku e paraqiti 
vizionin për të ardhmen e qytetit, u përfundua 
më 11 shtator 2000. Në përfundim të asaj dite, 
ai edhe u vra. (Dervish Qerreti).

LUCI-AGAJ Asene (1940-). Mjeke, histolo-
ge, profesore universiteti. Lindi në Pejë. Kreu 
shkollimin fillor dhe të mesëm në Pejë, studi-
met në Fakultetin e Mjekësisë në Shkup (1970). 
Pas diplomimit u emërua mjeke në Prishtinë. 
Kreu specializimin në Fakultetin e Mjekësisë 
në Beograd. Në vitin 1972 u zgjodh asistente 
e lëndës histologji në Fakultetin e Mjekësisë në 
Prishtinë. Mbrojti temën e doktoratës në Fa-
kultetin e Mjekësisë të Universitetit të Prishtin-
ës (1980) dhe mori titullin e profesorit inor-
dinar për lëndën histologjia me embriologji. 
Ishte shefe e Institutit të Histologjisë për shumë 
vjet, që nga themelimi e deri kur u përjashtua 
me dhunë nga puna më 1990. Si pedagoge e 
Fakultetit të Mjekësisë në Prishtinë i arriti të 
gjithë titujt universitarë. Mori pjesë në shumë 
kongrese e simpoziume dhe botoi një varg pu-
nimesh shkencore, si autore dhe bashkautore. 
(Remzije Belegu)

LUCI-GASHI Lumturie (1951-). Mjeke, pa-
tologe, mësimdhënëse universitare. Lindi në 
Pejë, shkollën fillore dhe gjimnazin i kreu në 
Pejë, Fakultetin e Mjekësisë e filloi në Prishtinë 
dhe e kreu në Beograd (1976). U punësua si 
asistente praktikante në Institutin e Anatomisë 
Patologjike. Specializimin në lëmin e patolo-
gjisë e përfundoi në Fakultetin e Mjekësisë në 
Zagreb, ku kreu edhe studimet pasuniversita-
re (1986). Pjesën eksperimentale për tezën e 
doktoratës e përgatiti gjatë qëndrimit dyvjeçar 
në shkollën mjekësore të Harvardit në Boston, 
SHBA. Mbrojti tezën e doktoratës në vitin 2002 
në Fakultetin e Mjekësisë në Prishtinë. Pas lar-
gimit me dhunë nga puna, disa herë me radhë 

ka përfaqësuar Kosovën në institucionet shën-
detësore ndërkombëtare. Pas luftës së vitit 1999 
kreu detyra të ndryshme dhe ushtroi funksione 
me rëndësi në institucionet shëndetësore dhe 
të arsimit të lartë. Është mësimdhënëse e ana-
tomisë patologjike në Fakultetin e Mjekësisë 
në Prishtinë. Mori pjesë në shumë kongrese e 
simpoziume shkencore dhe publikoi një sërë 
punimesh shkencore, si autore dhe bashkauto-
re. (Ismajl Dreshaj)

LUFTA dARdANe. Shih: LUFTËRAT dAR-
dANo-RoMAKe. 

LUFTA e FeRIZAJT (1944). Njëra nga për-
pjekjet e organizuara të rezistencës antikomu-
niste për t’iu këndërvënë ripushtimit të Kosovës 
nga njësitë e Ushtrisë Nacionalçlirimtare Jugo-
sllave. Kështu, Shtabi i Zonës IV për Mbrojtjen 
e Kosovës nga komunistët dhe çetnikët sllavë, 
që ishte formuar në kuadër të Lidhjes së Dytë 
të Prizrenit, e që kishte për obligim mbrojtjen 
e zonës Ferizaj-Kaçanik-Gjilan, organizoi disa 
takime me veprimtarët e vet. Në krye të Shtabit 
ishte Adem Gllavica. Nën udhëheqjen e tij u tu-
buan rreth 50 veprimtarë, në mesin e të cilëve 
edhe: Hysen Tërpeza, Idriz Hajrullahu, Muhar-
rem Fejza, Qazim Llugaxhia, Bajrush Kapetani 
etj. U vendos që të organizohen të gjitha for-
cat nacionaliste shqiptare për të çliruar dhe 
shpëtuar Ferizajn dhe Gjilanin nga masakrat 
e komunistëve dhe çetnikëve serbë. U caktuan 
edhe prijësit e këtyre operacioneve. Për Feriza-
jin u caktuan: Adem Gllavica, Hysen Tërpeza 
dhe Qazim Llugaxhia; për Gjilan: Idriz Hajrul-
lahu, Sylë Zarbinca dhe Muharrem Fejza. Në 
mëngjesin e 2 dhjetorit të vitit 1944, Adem Gl-
lavica me bashkëluftëtarët e vet, në krye të rreth 
2,000 vullnetarëve, mësyu dhe për një kohë të 
shkurtër depërtuan në disa pjesë të qytetit të 
Ferizajt. Ata morën ndërtesën e xhandarmërisë 
dhe kazermat që ishin të zbrazëta, depërtuan 
deri te kisha katolike, te lagjja e malazezëve, 
kulla e Bakiqëve dhe deri te ndërtesa në të cilën 
ishte i vendosur Shtabi i Brigadës II të Kosovës, 
efektiveve të së cilës i erdhën në ndihmë edhe 
popullsia sllave e qytetit dhe e fshatrave për-
reth. Gjatë luftimeve forcat partizane përdorën 
edhe artilerinë kundër shqiptarëve, derisa nga 
ana e Gjilanit atyre iu erdhën në ndihmë një 
batalion i Brigadës III të Kosovës. Ndihma iu 
erdhën edhe nga Prishtina e Shkupi. Luftimet 
zgjatën tërë ditën, aty-këtu edhe të nesërmen. 

Për shkak të raportit të pabarabartë të for-
cave, njësitet vullnetare shqiptare u detyruan 
të tërhiqen. Kjo luftë nga pushteti komunist u 
shfrytëzua si shkas për masakër të re mbi po-
pullsinë e pambrojtur shqiptare. Vetëm gjatë 
2-3 ditëve u vranë dhe u plagosën rreth 1,500 
shqiptarë. Edhe forcat partizane patën humbje 
të konsiderueshme. (Fehmi Rexhepi)

LUFTA e GJILANIT (1944). Njëra nga për-
pjekjet e organizuara të forcave nacionaliste 
shqiptare për ta shpëtuar Gjilanin nga masakrat 
dhe krimet e njësiteve serbo-maqedone të  
Ushtrisë Nacionalçlirimtare Jugosllave (UNÇJ).  
Pas tërheqjes së forcave gjermane dhe de-
përtimit të njësiteve të UNÇJ-së dhe forcave 
bullgare, në Gjilan filloi konsolidimi i pushtetit 
komunist e riaktivizimi i elementeve çetnike 
serbo-malazeze, që filluan vrasjen në masë të 
shqiptarëve. Për çdo mbrëmje pushkatoheshin 
40-50 vetë. Vetëm për një natë u pushkatuan 
140 shqiptarë, në mesin e të cilëve edhe 
intelektualë të shquar të kësaj ane, siç ishin 
gazetari Sylejman Ashkiu dhe avokati Esat 
Berisha, anëtarë të KQ të Lidhjes së Dytë 
të Prizrenit. Për shkak të kësaj rrethane, në 
Gjilan e rrethinë filloi vetorganizimi i forcave 
vullnetare për mbrojtje. Ata formuan shtabin e 
rezistencës me komandant Idriz Hajrullahun, 
sekretar Muharrem Fejzën dhe anëtarë Sylë 
Zarbincën dhe Shefki Ajdinin. Pas luftimeve që 
zhvilluan natën mes 19 e 20 dhjetorit kundër 
Brigadës XVII maqedone rreth fshatrave 
Desivojcë, Qarr e Vruçec, forcat vullnetare 
korrën fitore, ndërsa partizanët maqedonas të 
shpartalluar u tërhoqën disa në Gjilan dhe disa 
në Bujanoc. Pas kësaj fitoreje, forcat vullnetare 
arritën në Ropotovë, për të bërë përgatitjet për 
ta sulmuar Gjilanin. Në qytet, përveç Brigadës 
XVII Maqedone, njësiteve të OZN-ës dhe 
komandës së vendit, ishin mobilizuar edhe 
qytetarët serbë e malazezë. Forcat kryengritëse 
në mëngjesin e 23 dhjetorit 1944 sulmuan 
Gjilanin në tri drejtime dhe shtinë në dorë 
pjesën më të madhe të qytetit, me ç’rast njësitet 
partizane dhe ato të OZN-ës u tërhoqën në 
panik në periferi, për të pritur ndihmë nga 
Ferizaj dhe Prishtina. Gjatë luftimeve të ashpra 
që u zhvilluan në qytet, u vra edhe njëri nga 
udhëheqësit e luftës, Shefki Ajdini-Desivojca. 
Luftëtarët shqiptarë, edhe pse e morën 
pjesën më të madhe të qytetit, për shkak të 
përforcimeve që u erdhën nga Prishtina, për 

të kursyer popullsinë civile, u tërhoqën po atë 
ditë nga qyteti. Nga luftimet patën humbje të 
dyja palët, por humbjet më të mëdha i pësoi 
popullsia civile, ngase pas tërheqjes së forcave 
shqiptare njësitet e Brigadës XVII Maqedone, 
pjesëtarët e OZN-ës dhe grupet e serbëve të 
qytetit bënë masakër mbi popullsinë shqiptare. 
Masakrën e pranuan edhe udhëheqësit politikë 
dhe ushtarakë të asaj kohe, si Halil Fejzullahu 
(komisar i komandës së vendit), Lubo Shotra 
(shef i OZN-ës në Gjilan), Hajredin Vullkani 
(luftëtar i Brigadës V të Kosovës), përfshirë 
edhe komandantin e Shtabit Operativ të UNÇ 
të Kosovës, Fadil Hoxhën. (Fehmi Rexhepi) 

LUFTA e LIVoÇIT (1943). Përballje lufta-
rake në mes Aradhes partizane “Emin Duraku” 
dhe forcave italiane, që u zhvillua në Livoç të 
Epërm, 5 km afër Gjilanit. Aradhja “Emin Du-
raku” nga Gjakova u nis për në Gjilan, me që-
llim që të takohej me Svetozar Vukamanoviq-
Tempon dhe Pavle Joviqeviqin, por u rrethua 
në Livoç të Epërm nga njësitet ushtarake ital-
iane dhe vullnetarë vendorë. Komandanti i 
Aradhes “Emin Duraku”, Fadil Hoxha, me anën 
e korrierit Sami Pejës njoftoi për rrethimin 
Komitetin e Rrethit të Gjilanit, ndërkaq edhe 
Hasan Dylgjeri, nëpërmjet nënprefektit Rifat 
Berisha dhe veprimtarëve të tjerë me ndikim, 
sidomos Ramiz Cërnicës dhe Hysen Tërpezës 
ndikuan dhe neutralizuan vullnetarët. Aradhja 
kishte rreth 30 luftëtarë të armatosur. Pas një 
luftimi të shkurtër, filluan bisedat në mes Fadil 
Hoxhës dhe prijësve të vullnetarëve. Fshatarët 
premtuan se nuk do të shtinin kundër partiza-
nëve. Me ardhjen e përforcimeve nga Gjilani, 
filluan të shtënat ndërmjet karabinierëve dhe 
partizanëve, por fshatarët nuk u përfshinë. 
Pasi u errësua, ata u hapën rrugë partizanëve 
për tërheqje. Në këtë përballje u vra zëvendës-
komisari i aradhes Musa Zajmi. Humbjet e ital-
ianëve nuk u bënë të ditura. (Fehmi Rexhepi) 

LUFTA e PARË BALLKANIKe (1912). Luftë 
e koalicionit ballkanik për t’i shkëputur terri-
tore Perandorisë Osmane. Lufta filloi në tetor 
të vitit 1912 dhe zgjati deri në maj të viti 1913. 
Midis aleatëve ballkanikë (Serbia, Greqia, Mali 
i Zi dhe Bullgaria) kishte edhe mosmarrëveshje 
lidhur me ndarjen e territoreve që do t’i shkë-
puteshin Perandorisë Osmane. Aleatët ball-
kanikë shfrytëzuan dobësimin ushtarak të Pe-
randorisë dhe problemet e brendshme politike 

në Stamboll. Lufta e Parë Ballkanike filloi më 
18 tetor 1912. Aleatët ballkanikë i shkaktuan 
Perandorisë Osmane humbje të rënda dhe 
të njëpasnjëshme në të gjitha frontet e luftës. 
Ndeshja më e përgjakshme u zhvillua në Bete-
jën e Kumanovës, ku pati shumë të vrarë e të 
plagosur nga të dy palët, por që u fitua nga 
koalicioni ballkanik. Lufta midis palëve ndër-
luftuese në vazhdim u zhvillua rreth qyteteve 
Shkodër, Janinë dhe Edrene. Këto qytete u 
mbajtën të rrethuara nën kërcënimin e forcave 
serbe, malazeze, greke dhe bullgare. Humbjet e 
ushtrisë osmane në këto zona krijuan kushte të 
volitshme për të pushtuar territoret shqiptare 
dhe territore të tjera të banuara me maqedo-
nas. Ushtria serbe, bashkë më atë malazeze, 
brenda një kohe të shkurtër pushtuan qytetet 
kryesore të Kosovës, si Prishtinën, Prizrenin 
dhe Gjakovën. Më pas kaluan Drinin dhe 
nëpër Rrafshin e Dukagjinit iu drejtuan Shko-
drës. Një pjesë e reparteve ushtarake serbe dhe 
malazeze pushtuan Mirditën, Lezhën, Kru-
jën, Tiranën dhe Durrësin. Disa njësi të tjera 
serbe marshuan në drejtim të Shkupit, duke 
pushtuar Manastirin, Ohrin, Dibrën, Strugën, 
për të kaluar më pas në Elbasan dhe në zona 
të tjera të Shqipërisë së Mesme. Në jug grekët, 
pas sukseseve të vazhdueshme dhe fitoreve në 
Thesali dhe Epir, morën Sazanin, Himarën dhe 
krahinat e tjera përreth. Nga ana tjetër, shqip-
tarët e kishin shumë të vështirë përballjen me 
forcat serbe, malazeze dhe greke, meqë ishin 
të lodhur nga kryengritjet antiosmane dhe e 
kishin të pamundur përballjen me aleancën 
ballkanike për shkak të forcave jo të barabarta 
si në njerëz, ashtu edhe në armatime. Peran-
doria Osmane, duke parë se kishte humbur 
në të gjitha frontet e luftës, kërkoi ndërhyr-
jen dhe ndërmjetësimin e Fuqive të Mëdha. 
Më 30 maj 1912 u nënshkrua Traktati i Paqes 
ndërmjet fuqive ndërluftuese. Sipas Traktatit, 
Perandoria Osmane humbte zotërimet e veta 
në Ballkan, me përjashtim të pak territoreve 
pranë ngushticave të Bosforit dhe Dardaneleve. 
Gjithashtu, sipas kësaj marrëveshjeje, Peran-
doria Osmane hiqte dorë nga Shqipëria dhe ua 
njihte të drejtën Fuqive të Mëdha të caktonin 
kufijtë dhe të vendosnin për të ardhmen e saj. 
(Jusuf Bajraktari)

LUFTA e SeRBISË dHe e MALIT TË 
ZI KUNdËR PeRANdoRISË oSMANe 
(1876-1878). Luftë për pavarësi dhe zgjerim të 

territoreve të principatave të Serbisë dhe Malit 
të Zi. U zhvillua në dy faza. Në fazën e parë, me 
nxitjen dhe përkrahjen e Perandorisë së Rusisë, 
në fund të qershorit dhe në fillim të korrikut të 
vitit 1876, Principata e Serbisë dhe Principata 
e Malit të Zi i shpallën luftë Perandorisë 
Osmane. Ushtritë e principatave sllave pësuan 
disfatë përballë forcave ushtarake osmane. Me 
ndërhyrjen e Rusisë më 31 tetor 1876, Porta e 
Lartë firmosi armëpushimin me Principatën e 
Serbisë, kurse Principata e Malit të Zi e vazhdoi 
luftën pa ndonjë sukses të rëndësishëm. Në 
fazën e dytë, gjatë luftës ruso-osmane 1877-
1878, Principata e Serbisë dhe Principata 
e Malit të Zi në fund të vitit 1877 rifilluan 
luftën kundër Perandorisë Osmane në drejtim 
të jugut, duke arritur fitore të rëndësishme. 
Ushtria serbe marshoi pa ndonjë pengesë drejt 
vilajetit të Kosovës dhe mori Pirotin, Nishin, 
Kurshumlinë dhe Vranjën dhe në fund të 
janarit 1878 arriti në Gjilan. Gjatë janarit 1878, 
ushtria malazeze pushtoi Tivarin, Ulqinin dhe 
arriti në brigjet e Liqenit të Shkodrës dhe të 
lumit Buna. Me vendimet e Traktatit të Shën 
Stefanit dhe të Kongresit të Berlinit, Serbisë dhe 
Malit të Zi iu njoh pavarësia, ndërsa kufijtë e 
tyre u zgjeruan në dëm të territoreve osmane të 
banuara kryesisht me shqiptarë. (Fitim Rifati)

LUFTA RUSo-TURKe (1828-1829). Luftë 
e Rusisë kundër Perandorisë Osmane (1828-
1829), e cila përfundoi me paqen e Edrenesë 
(1829), me të cilën Rusia mori grykën e Danubit 
dhe bregdetin e Kaukazit në Detin e Zi. Këtë 
luftë e shfrytëzoi Serbia dhe Greqia dhe në bazë 
të paqes së Edrenesë, Serbia fitoi autonominë, 
kurse Greqia, me vendimin e Fuqive të Madha, 
fitoi pavarësinë (1830). Autonomi fituan edhe 
Moldavia e Vllahia. Trupat ruse depërtuam në 
lindje, për shtatë ditë marshuan në Moldavi, 
ndërsa nëpër Kaukaz depërtuan në Anadollinë 
Lindore. Kaluan malet Ballkanike dhe morën 
Edrenenë për tri ditë. Ushtria osmane e 
papërgatitur, si dhe bllokimi i marinës së saj 
në Mesdhe, nga francezët në Algjeri, bëri 
që deri në verë 1829 rezistenca osmane të 
thyhej, duke pësuar disfatë të rëndë. Në këtë 
situatë të vështirë, Porta e Lartë i drejtoi sytë 
në Shqipëri, me synim që forcat e Shqipërisë 
Veriore t’i drejtonte për frontin e Danubit, për 
ta zhbllokua Vidinin, i cili rrezikohej të binte 
nën rusët. Për këtë angazhoi Mustaf Pashë 
Bushatliun dhe feudalët e tjerë të Kosovës, 

të cilët formuan ushtrinë shqiptare, sipas 
sistemit të vjetër. Më 6 korrik 1829, ushtria prej 
25,000 trupash arriti të mbronte Vidinin dhe e 
detyroi ushtrinë ruse në Orahovë të braktiste 
këtë qytet. Sulltanit i shërbeu kjo fitore si 
mbështetje për të dërguarit e tij diplomatike, 
kurse Mustafë Pashën e caktoi kryekomandant 
të korparmatës së Rumelisë Qendrore. Rusët 
ishin të shqetësuar, sepse Mustafë Pasha shtoi 
potencialin ushtarak edhe me reparte rezervë. 
Ai mund t’ua merrte përsëri Edrenenë rusëve, 
por sulltani nuk pranoi zgjatjen e luftimeve 
dhe urdhëroi nënshkrimin e traktatit të paqes. 
(Aliriza Selmani)

LUFTËRAT AUSTRo-oSMANe (1683-
1699). Luftë e gjatë ndërmjet Perandorisë Os-
mane dhe Habsburgëve të Austrisë, e cila nisi 
me rrethimin e dytë të Vjenës (1683). Rrethimi 
i Vjenës zgjati dy muaj dhe, në momentet më 
kritike, më 12 shtator 1683, ushtria e përbash-
kët polako-habsburge e theu ushtrinë osmane 
në Betejën e Kalenbergut. 
Nga viti 1684, kur me iniciativën e Papës u the-
melua Lidhja e Shenjtë (Perandoria Habsburge, 
Polonia, Venediku dhe Rusia) e deri në vitin 
1688, ushtria e Lidhjes së Shenjtë arriti t’i zm-
brapsë osmanët pothuaj nga gjithë Hungaria. 
Osmanët humbën edhe Budimin, si dhe pjesë 
të Sllavonisë, Vojvodinës, Bosnjës, Dalmacinë 
dhe Malin e Zi. Austriakët më pas pushtuan 
Sremin dhe Beogradin (1688) dhe një vit më 
vonë vazhduan në jug, me synim ta pushto-
nin Maqedoninë dhe, nëpërmjet Kosovës dhe 
Shqipërisë, të dilnin në Adriatik. Pasi push-
tuan Nishin (1689) popujt krishterë të kësaj 
pjese të Ballkanit ishin gati për një kryengritje 
të përgjithshme, duke iu bashkuar ushtrisë 
austriake si reparte vullnetare. Nga Nishi ush-
tria austriake vazhdoi në dy drejtime. Konti 
Ludvig Baden, komandant i përgjithshëm i 
forcave austriake, u nis drejt Vidinit, ndërkaq 
gjenerali Pikolomini depërtoi në jug, duke 
pushtuar pjesë të rëndësishme të Kosovës dhe 
të Maqedonisë. Pas vdekjes së Pikolominit 
(1689), rrjedha e luftës mori kahe tjetër, sepse 
Porta e Lartë arriti shpejt ta riorganizonte ush-
trinë e saj. Brenda pak muajsh ushtria osmane, 
nën komandën e Mustafa Pashë Qypërliut 
dhe Halil Pashës, e ktheu serish Maqedoninë 
dhe Kosovën nën administrimin osman. Rrje-
dhimisht, ushtria austriake humbi me radhë 
Pirotin, Nishin, Beogradin dhe bashkë me një 

numër kryengritësish ballkanikë u largua drejt 
Hungarisë. Përleshje sporadike pati gjatë pran-
verës së vitit 1691, por konfrontimi më i madh 
ndërmjet dy palëve ndodhi në gusht të vitit 
1691, te Sllankameni, në Srem. Këtu ushtria os-
mane pësoi disfatë të thellë, por austriakët nuk 
patën guxim të vazhdonin tutje. Të dërrmuara 
financiarisht nga lufta e gjatë, të gjitha palët 
ishin të interesuara për përfundimin e saj. Me 
ndërmjetësimin e Holandës dhe Anglisë nisën 
bisedimet për paqe në Karllovc (nëntor 1698) 
ndërmjet Aleancës së Shenjtë dhe Perandorisë 
Osmane. Traktati i paqes u nënshkrua më 26 
janar 1699. Sipas dispozitave të Paqes së Kar-
llovcit, secila palë do t’i mbante ato territore që 
i kishte në dorë në momentin e nënshkrimit të 
traktatit të paqes. Perimetri territorial i Peran-
dorisë Osmane u zvogëlua mjaft. Nga kjo paqe 
Perandoria Osmane mori një goditje të rëndë, 
sepse bëri lëshime të mëdha territoriale dhe, 
prej asaj kohe, nuk paraqiste më kërcënim se-
rioz për Fuqitë e Mëdha të Europës. (Gazmend 
Rizaj)

LUFTËRAT dARdANo-MAQedoNASe. 
Luftëra që u zhvilluan midis dardanëve 
dhe fqinjëve të tyre jugorë, maqedonasve. 
Dëshmitë e para të shkruara për historinë 
politike të Dardanisë u paraqitën nga viti 345 
p.e.r., kur Dardania hyri në sferën e interesit të 
Maqedonisë dhe të interesimit të shkrimtarëve 
antikë, ndërsa luftimet dardano-maqedonase 
gjatë periudhës helenistike bënë që shkrimtarët 
antikë t’i shohin dardanët si “armiqësor ndaj 
maqedonasve’ (gens semper infestissima Mace-
doniae). Në vitin 344/43 p.e.r. mbreti Filipi II 
luftoi kundër Dardanisë për t’i zgjeruar dhe 
përforcuar kufijtë veriorë. Dardanët i humbën 
pjesët jugore, por u fuqizuan më shumë pas 
vdekjes së mbretit të Maqedonisë (336 p.e.r.). 
Madje, Aleksandri i Madh, para rrugëtimit për 
ta pushtuar ekumenën, i siguroi kufijtë veriorë, 
duke luftuar në Dardani, pos në Peoni dhe me 
ilirët e tjerë. Duke iu kundërvënë Maqedonisë, 
mbreti dardan i ofroi strehim trashëgimtarit të 
fronit peon, Aristonit, pasi Lizimahu, mbreti 
i Maqedonisë, e pushtoi Peoninë dhe nuk e 
kurorëzoi për mbret (284 p.e.r.). Në fillim të 
shek. III p.e.r. dardanët ishin aq të fuqishëm, 
sa që Ptoleme Keraunit të Maqedonisë i ofruan 
ndihmë prej 20,000 ushtarësh në luftë kundër 
invazionit kelt (279 p.e.r.). Nga mesi i shek. III 
p.e.r. dardanët u bënë populli më i fuqishëm 

i brendisë së Ballkanit, andaj dhe Antigon 
Dozoni i Maqedonisë lavdërohet për qetësimin 
e dardanëve dhe thesalëve, të gëzuar nga vdekja 
e Demetrit. 
Sulmet më të ashpra dardane kundër Maqe-
donisë u zhvilluan gjatë viteve 221-179, në ko-
hën kur Filipi V luftonte kundër etolëve dhe 
Spartës. Në vitin 219 p.e.r., gjatë sundimit të 
mbretit Longar, dardanët i dëbuan maqedonët 
nga Peonia, e çliruan qytetin Bylazora (sot Ve-
lesi) dhe zotëruan pjesë të madhe të Peonisë. 
Në vitin 216 p.e.r. dardanët e detyruan Fili-
pin V t’i ndërpresë luftimet me romakët, pasi 
i kishin shkretuar tokat maqedone dhe kishin 
marrë “20,000 robër”. Në vitin 211 p.e.r. Fili-
pit V pushtoi qytetin e dardanëve, Sintia, dhe 
fitoren kundër dardanëve e la trashëgimi me 
mbishkrim përkushtuar Athenës së Lindit në 
akropolin e Lindosit. Lufta për Bilazorën, qytet 
strategjik, ishte e vazhdueshme. Më 209 p.e.r. 
qyteti ra në duart e Filipit, por kjo nuk i ndaloi 
dardanët që në aleancë me Aeropin, sovran i 
rajonit ilir rreth qytetit Lychnid (sot: Ohër), ta 
vërshojnë Maqedoninë, ta pushtojnë Orestidën 
dhe të depërtojnë deri te Argea, duke marrë me 
vete 20,000 robër. Operacionet mbrojtëse dhe 
sulmet dardane kundër maqedonasve vazhd-
uan edhe pas vdekjes së Filipit V. 
Dardanët lidhën aleancë me romakët, u bënë 
pjesë e koalicionit antimaqedon dhe morën 
pjesë në Luftën e Dytë Romako-Maqedone. 
Nga presioni dardan, Filipi V u detyrua që nga 
Pellagonia ta dislokojë ushtrinë dhe sërish t’u 
hapë rrugë dardanëve në drejtim të jugut. Në 
verë të vitit 197 p.e.r., pas betejës së Kinoske-
falës, dardanët dominuan veriun e Maqedo-
nisë, andaj Filipi V dërgoi 6,000 këmbësorë 
dhe 500 kalorës, duke i mundur te Stobi. Filipi 
V tentoi që t’i zhdukë dardanët edhe përmes 
bastarnëve. Për këtë e ndaloi vdekja, por as 
biri i tij, Perseu, nuk arriti ta realizojë, ndonëse 
më 176 p.e.r. 30,000 bastarnë hynë në Darda-
ni dhe dardanët e organizuar mirë i dëbuan. 
Ndërkohë, Perseu pushtoi pjesët jugore të Dar-
danisë, dogji dhe shkatërroi hapësirën rreth 
Malit Skard (Sharri) dhe krijoi tampon zonë, 
të njohur në burime si “Iliria e shkretë”. Në vi-
tin 168 p.e.r. Maqedonia ra përfundimisht nën 
protektoratin romak. Dardanët ndikuan duk-
shëm në dobësimin dhe rënien e shtetit dikur 
të fuqishëm të Maqedonisë, por vazhduan të 
bashkëpunonin me maqedonasit sipas nevojës, 
për t’iu kundërvënë romakëve. (Edi Shukriu)

LUFTËRAT dARdANo-RoMAKe. Luftërat 
që i zhvilluan dardanët kundër pushtimeve 
romake. Dardanët prishën aleancën me 
romakët, kur këta krijuan provincën romake të 
Maqedonisë (168 p.e.r.) dhe u bënë fqinjë jugorë 
të dardanëve, duke mos ia kthyer territoret në 
Peoni, të cilat dardanët i konsideronin të vetat 
dhe për të cilat luftuan gjatë me Maqedoninë. 
Duke fituar vetëm të drejtën për tregti me 
kripë në Stobi, dardanët dolën nga koalicioni 
antimaqedon dhe nisën politikë të pavarur me 
forcimin e lidhjeve me aleatët, siç ishin etolët 
dhe medët e shteti ilir. 
Revolta e dardanëve u shndërrua në një 
konflikt të përhershëm me romakët. Kështu, 
dardanët i përkrahën maqedonët dhe i ofruan 
strehim Androniksit, pretendentit për fron, 
pasi ky u ngrit në Maqedoni kundër dominimit 
romak. Aleanca dardane me medët mbështetej 
në aksionet e përbashkëta kundër provincës 
romake të Maqedonisë dhe të ndalimit të 
depërtimit të legjioneve romake në drejtim të 
veriut. Aksionet e dardanëve u akorduan me 
zhvillimet politike dhe ushtarake në Pont, kur 
Mitridati i nxiti dardanët, medët dhe skordiskët 
të depërtonin deri në faltoren e Delfit (84 
p.e.r.). Ndonëse konsulli romak Scipioni i 
largoi nga Greqia, ky bëri marrëveshje me 
dardanët dhe medët, pasi këta e blenë me “një 
sasi ari të grabitur në faltore”. Forcat dardane 
nuk u mposhtën as pas luftimeve të konsujve 
romakë, Vulsonit (97 p.e.r.), Sulës (85 p.e.r.) e 
legatit të tij (77/6 p.e.r.). 
Duke parë se dardanët nuk mund të mpo-
shteshin lehtë, forca të mëdha romake u nisën 
nga Dyrrahu që ta thyejnë rezistencën dardane 
në pranverë të vitit 75 p.e.r. Nën udhëheqjen e 
Kurionit ishin pesë legjione romake, me mbi 
30,000 ushtarë. Operacioni u pa aq i rrezik-
shëm, sa që një legjion refuzoi të nisej për në 
Dardani. Për tri vjet rresht u zhvilluan luftime 
të tmerrshme në Dardani (75-73). Fitorja mbi 
dardanët dhe ndëshkimi i egër i tyre i mundë-
soi Kurionit edhe pushtimet në drejtim të veriu 
dhe ai u bë prijësi i parë romak që depërtoi në 
Danub. Suksesi i fitores mbi dardanët ishte aq i 
madh, sa që Kurionit iu organizua hyrja trium-
fale në Romë (72 p.e.r.). Ndëshkimi romak nuk 
e ndali rezistencën dardane, të cilët shkatërruan 
edhe ushtrinë e prokonsullit Hibrida, i cili ishte 
në krye të legjioneve romake në Ballkan. Duke 
e parë ende rrezikun nga dardanët, në vitin 38 
p.e.r. triumviri Mark Antoni e dërgoi ushtrinë 

që të luftojë përsëri në Dardani, ndërsa në vitin 
29 p.e.r. Mark Krasi luftoi edhe kundër dar-
danëve. Vetëm pas luftës së Mezisë (28 p.e.r.) 
romakët filluan ta lidhin fatin e Dardanisë me 
provincën e ardhshme romake të Mezisë dhe 
pastaj të Mezisë së Epërme. Romakëve u është 
dashur gjatë të ballafaqohen me rezistencën 
dardane, kryesisht deri në krijimin e provincës 
romake të Dardanisë (279), e cila u bë pjesë e 
prefekturës së Ilirikut. (Edi Shukriu)

LUFTËRAT e KIKËS (1944). Dy luftëra të 
zhvilluara ndërmjet Ushtrisë Shqiptare dhe 
forcave vullnetare, në njërën anë, dhe njësiteve 
partizane serbo-maqedonase, në anën tjetër, 
gjatë qershorit dhe korrikut të vitit 1944. 
Vullnetarët e Gjilanit dhe të rrethinës u dolën në 
ndihmë forcave kufitare gjatë verës e vjeshtës së 
vitit 1944, duke u shkaktuar humbje njësiteve 
partizane serbe, maqedonase dhe bullgare. 
Luftime të rrepta u zhvilluan sidomos në Kikë, 
mbi Hogosht dhe afër Preshevës. Sulmeve 
partizane në luftërat e Kikës iu bënë ballë një 
numër i vogël ushtarësh dhe vullnetarësh, të 
cilëve u printe kolonel Fuad Xhaferaj-Dibra, 
komandanti i Regjimentit IV të Ushtrisë 
Shqiptare, kapitenët Shefqet Bylykbashi dhe 
Sabit Basha, ushtarakët Nazmi Budrika, Gjon 
Martini, Demir Korça e dhjetëra komandantë 
të njësiteve kreshnike të Kosovës. Frymëzues i 
këtyre luftërave ishte Idriz Hajrullahu. Lufta e 
parë e Kikës u zhvillua më 28 dhe 29 qershor 
dhe përfundoi me humbje të konsiderueshme 
të të dy palëve. Në këtë luftë sulmuan forcat e 
Ushtrisë Nacionalçlirimtare të Jugosllavisë, ku 
bënin pjesë edhe Brigada XIII Serbe, aradhja e 
Vranjës, Divizioni i 22-të Serb me komandantin 
e shtabit të Ushtrisë Nacionalçlirimtare të 
Serbisë, Petar Stambolliqin. Këto forca që 
operonin në Jabllanicë, Pçinjë, Cërnatravë 
dhe Moravë Jugore synonin të depërtonin 
në Kosovë. Kufiri ruhej nga ushtria dhe nga 
forcat vullnetare, të cilat organizoheshin nga 
Komiteti i Rinisë për Mbrojtjen e Kosovës, që 
vepronte në kuadër të Lidhjes II të Prizrenit. Në 
këtë luftë, që u zhvillua në Kikë dhe Velegllavë, 
partizanët patën 200 të vrarë dhe 131 të zënë 
robër lufte, ndërsa shqiptarët patën 16 të 
vrarë dhe 20 të plagosur. Vetëm një numër i 
vogël partizanësh e çetnikësh shpëtuan, duke 
u tërhequr në territorin e Serbisë. Të zënëve 
robër në Hogosht iu dha ndihmë dhe ushqim. 
Të plagosurit u bartën me qerre në spitalin 

e Gjilanit. Prej të zënëve robër vetëm një 
kishte qenë shqiptar, Ymer Fejza-Molla nga 
Sfirca, i cili u pushkatua si bashkëpunëtorë i 
komunistëve serbë. 
Lufta II e Kikës u zhvillua më 26 korrik, gjithashtu 
në mes partizanëve dhe forcave ushtarake 
e vullnetare shqiptare. Partizanët me forcat 
çetnike mësynë edhe një herë të depërtonin në 
drejtim të Hogoshtit, përkatësisht të Kosovës. 
Luftimet zgjatën tërë ditën. Forcat serbe ishin 
shumë më të mëdha dhe përbëheshin nga 
shumë njësite të divizioneve sulmuese. Forcave 
kufitare iu arritën në ndihmë vullnetarët nga 
popullsia e zonës. Forcat partizane, edhe pse 
kishin depërtuar 2 km në territorin e Kosovës, 
u detyruan të tërhiqen, duke lënë 70 të vrarë 
e shumë të plagosur vetëm në territorin e 
Hogoshtit. Nga radhët e shqiptarëve pati 45 të 
vrarë dhe 90 të plagosur. Këto luftëra nxiteshin 
kryesisht nga forcat çetnike, të cilat ishin 
përfshirë në njësitet partizane. (Fehmi Rexhepi)

LUFTËRAT PËR LIPJANIN (SHeK. XI-XIII). 
Gjatë periudhës mesjetare Lipjani u shqua si 
qendër peshkopale gjeostrategjike, meqë aty 
kryqëzoheshin rrugët që çonin për në Zveçan, 
Trepçë, Prishtinë, Novobërdë dhe Shkup. Kronisti 
bizantin, Joan Skylitza, e përmend Lipjanin në 
vitin 1018, në kontekst të rikthimit të qyteteve 
bizantine të pushtuara më parë nga bullgarët. 
Nga fundi i shek. XI, Lipjani dhe Zveçani u 
sulmuan nga Vukani, zhupan i Rashës. Në vitin 
1093, Lipjani u plaçkit dhe u dogj nga Vukani 
dhe kjo ngjarje i dha shkak Aleksit I Komnenit 
(1081-1118) të përgatiste një fushatë për ta 
ndëshkuar zhupanin rasian, i cili atëbotë ishte 
fshehur në Zveçan dhe kishte premtuar se nuk 
do ta trazonte më kufirin bizantin. Megjithatë, 
zhupani nuk e kishte mbajtur premtimin, sepse 
ndërkohë sulmoi trevën e Shkupit dhe Pollogun 
(1094). Po në këtë vit perandori bizantin, Aleksi 
I, kishte arritur në Lipjan dhe pas negociatave 
ishte arritur paqja, por kësaj radhe duke mbajtur 
peng fëmijët e Vukanit (Uroshin dhe Stefanin). 
Nga kjo marrëveshje dhe deri në vitin 1180, 
përkatësisht 1190 nuk kemi ndonjë njoftim 
lidhur me luftërat e zhvilluara për Lipjanin. Në 
këto vite qyteti pushtohet nga Stefan Nemanja. 
Nga mesi i shek. XIII (1267-1269), Lipjani 
përmendet në kontekstin e një marrëveshjeje 
për martesën e Milutinit (mbret i ardhshëm i 
Rashës) me Anën, vajzë e perandorit Mihali 
VIII Paleologu (1259-1282). Në vitin 1283, kur 

tartarët vërshuan Ballkanin, ata kishin depërtuar 
edhe deri në Lipjan dhe Prizren, por qenë të 
detyruar që të tërhiqeshin. Nga kjo kohë, deri 
me pushtimin osman në vitin 1455, bashkë me 
qytetet e tjera të Kosovës, historia e Lipjanit 
nuk shënon ndonjë ngjarje të rëndësishme për 
kohën. (Muhamet Mala) 

LUFTËRAT PËR PRIZReNIN (SHeK. XI-
XIV). Për Prizrenin, si qendër e rëndësishme 
tregtare dhe ekonomike, gjatë mesjetës janë zh-
villuar një sërë luftrash. Prizreni u shndërrua 
në një qendër të kryengritjes kundër pushtetit 
bizantin nga feudalët vendorë në kryengritjen 
e viteve 1072-1073, të udhëhequr nga Kostan-
tin Bodini dhe Gjergj Vojteku. Pas kësaj kry-
engritjeje, për pushtimin e qytetit rreth vitit 
1190 luftoi edhe zhupani i Rashës, Vukani. 
Me vdekjen e perandorit Mihail Komnenit 
(1180), Bizanti hyri në krizë të thellë politike 
dhe ushtarake. Stefan Nemanja e shfrytëzoi 
këtë rrethanë për të zgjeruar pushtetin e vet 
në drejtim të jugut. Ai shkatërroi dhe push-
toi Prizrenin pas Betejës se Pantinës (1169). 
Ndërkaq, pas Kryqëzatës IV, Bizanti u kthye 
sërish në skenën ballkanike. Në vitin 1190 
Bizanti arriti fitore kundër Stefan Nemanjës 
në Betejën e Moravës. Sipas marrëveshjes së 
nënshkruar, Nemanja u detyrua t’i rikthente 
territoret e pushtuara gjatë viteve të fundit, pra 
edhe qytetin e Prizrenit. Pas kësaj, për një kohë 
të shkurtër, pas vitit 1204 Prizreni do të qën-
drojë nën sundimin bullgar dhe të despotëve 
të Epirit. Rreth vitit 1216, në kohën e Stefanit 
të Parë të Kurorëzuar, Prizreni sërish u push-
tua nga Rasha, për të qëndruar në duar të tyre 
deri në vitin 1371. Në këtë vit Prizreni zotëro-
hej nga dinastia e Balshajve. Pas humbjes në 
Betejën e Savrës (1385) dhe inkursioneve të 
vazhdueshme osmane, Balshajt do ta humbin 
Prizrenin, i cili kaloi në duar të Kastriotëve dhe 
më pas të Dukagjinëve. Pas Betejës së Dytë të 
Kosovës (1448) osmanët e shtuan presionin e 
tyre ndaj qendrave vasale të Kosovës. Beteja e 
fundit mesjetare për pushtimin e Prizrenit u 
zhvillua më 21 qershor 1455, kur osmanët për-
fundimisht e pushtuan Prizrenin, sundimi i të 
cilëve zgjati deri më 1912. (Muhamet Mala)

LUFTËRAT RUSo-oSMANe (1877-1878). 
Në verë të vitit 1876 Serbia dhe Mali i Zi filluan 
luftën kundër Perandorisë Osmane. Disfata 
që pësuan ushtritë e tyre krijuan përshtypje se 

Rusia nuk do të përzihej në situatën e krijuar në 
Ballkan. Por Rusia së shpejti filloi luftën kundër 
Perandorisë Osmane. Takimet që u mbajtën në 
Stamboll e Londër nuk dhanë rezultate. Në prill 
të vitit 1877 Rusia i shpalli luftë Perandorisë 
Osmane. Sukseset e ushtrisë ruse qenë të mëdha. 
Në shkurt të vitit 1878, ajo arriti afër Stambollit. 
Kjo situatë krijoi shqetësime te shtetet e Europës 
e në veçanti tek Anglia, e cila nuk do të lejonte 
pushtimin e Stambollit, marrjen e Grykës së 
Bosforit dhe daljen e Rusisë në Mesdhe. Nën 
presionin e Fuqive të Mëdha të asaj kohe u mor 
vendim për thirrjen e një mbledhjeje, e cila u 
mbajt në Shën Stefan, në periferi të Stambollit. 
Në paqen e Shën Stefanit shtetet e Ballkanit 
(Serbia, Mali i Zi, Bullgaria dhe Greqia) u 
zgjeruan në dëm të tokave shqiptare. (Isa Bicaj)

LUGINA e PReSHeVËS. Shtrihet në pjesën 
verilindore të trungut gjeoetnik shqiptar. 
Kufirin perëndimor të saj e përbën mali i 
Karadakut të Preshevës në jug dhe Malësia e 
Bujanocit në veri, kurse në lindje mali i Rujanit 
dhe i Kozjakut. Nga fusha e Kumanovës në 
jug ndahet me ujëndarësin e ulët të Preshevës, 
e njohur si kërrusja e Preshevës (460 m 
lartësi mbidetare). Shtrihet përgjatë luginave 
qendrore të Gadishullit Ballkanik, asaj të 
Moravës dhe të Vardarit. Nëpër territorin e saj 
kalojnë hekurudha (e ndërtuar në vitin 1888) 
dhe magjistralja automobilistike Beograd-
Nish-Shkup, e ndërtuar në fillim të viteve ‘60 
të shek. XX. Paralel me rrugën e re shkon rruga 
me karakter rajonal, e njohur si “Xhadja e 
vjetër”. Këto vija të komunikacionit janë pjesë 
përbërëse e të ashtuquajturit “Korridori X”, 
njërit prej korridoreve më të rëndësishme në 
Europën Juglindore, i njohur si boshti primar 
meridional ballkanik. 
Pozita e volitshme gjeokomunikuese dhe baza 
e mirë gjeografike-natyrore kanë mundësuar 
që territori i Luginës së Preshevës të banohet 
qysh në kohët e hershme. Ajo shtrihej brenda 
kufijve të grupit kulturor dardan. Dëshmi 
për këtë janë kështjellat dhe objektet e tjera, 
si Kalaja e Preshevës, Kalaja e Bushtranit, 
Kacipupi (Oppidum dardan) etj.
Lugina e Preshevës, si tërësi, është e shtrirë në 
një territor prej afër 1,250 km², në të cilin jeton 
një popullatë shqiptare rezidente prej rreth 
100,000 banorësh, që aktualisht përbën rreth 
80% të popullsisë së përgjithshme rezidenciale 
të rajonit. Nga 136 vendbanime, sa ka ky 

territor, popullsia shqiptare shtrihet në 64 sish 
të tipit rural dhe në tri qendra të karakterit 
urban të komunave të Preshevës, Bujanocit dhe 
Medvegjës. Shqiptarët me shumicë absolute 
jetojnë në 41 vendbanime. Përveç selive 
komunale, edhe disa vendbanime rurale janë 
të përziera në pikëpamje etnike, ku dominojnë 
shqiptarët. Para katër dekadash në shumë 
vendbanime kishte më tepër popullsi të përzier, 
ku serbët ishin me prejardhje kolonizuese, të 
instaluar nga koha e pushtimit të Kosovës dhe 
Maqedonisë në vitin 1912 dhe veçanërisht 
pas konstituimit të Mbretërisë Serbo-Kroato-
Sllovene, me vendimin e Konferencës së 
Versajës (1919). 
Lugina ishte dhe mbeti rajoni më i pazhvilluar 
në Serbi dhe në Ballkan: pjesët e banuara me 
shqiptarë sot janë më se shtatë herë më të 
pazhvilluara se mesatarja e Serbisë. Shqiptarët e 
atjeshëm deri vonë jetonin vetëm nga bujqësia 
ekstensive dhe natyrale, ndërsa sot kryesisht 
jetojnë nga remitancat që i sjellin emigrantët 
e punës në vendet e Europës dhe jashtë saj. 
Rreth 60% të mjeteve të fituara emigrantët 
ua dërgojnë familjarëve në vendlindje, për 
plotësimin e nevojave elementare jetësore dhe 
për nevoja të tjera.
Gjatë gjithë historisë së tyre, shqiptarët e 
Luginës ishin pjesë përbërëse e tërësisë etnike 
shqiptare, duke marrë pjesë aktive në të gjitha 
proceset dhe lëvizjet kombëtare e çlirimtare, 
politike dhe ekonomike të kombit shqiptar. 
Në kohën turke, Lugina ishte pjesë përbërëse e 
Vilajetit të Kosovës. Në periudhën e Mbretërisë 
Serbo-Kroato-Sllovene (1919-1941) bënte pjesë 
në Banovinën e Vardarit, ndërsa pas Luftës 
së Dytë Botërore, në pikëpamje territoriale-
administrative mbeti jashtë hapësirës së 
pakëputur etnike. Ndonëse në rrethana të tilla, 
shqiptarët e Luginës morën pjesë në mënyrë 
aktive në luftën e shqiptarëve të Kosovës (1998-
1999) dhe në konfliktin shqiptaro-maqedon 
të vitit 2001. Në pikëpamje kulturore dhe 
shpirtërore, në rrafshin etnografik (martesat, 
doket, zakonet etj.) dhe në aspektin arsimor 
(shkollimi universitar) si në të kaluarën, ashtu 
edhe sot, shqiptarët e Luginës mbesin të lidhur 
ngushtësisht me Kosovën. (Hivzi Islami) 

LUGU I BARANIT.  Trevë në pjesën pe-
rëndimore të Kosovës, në kuadër të Rrafshit 
të Dukagjinit. Shtrihet përgjatë rrjedhjes së 
poshtme të Bistricës së Deçanit. Drini i Bardhë 

e ndan nga Llapusha në lindje, në veri kufizohet 
me Lugun e Leshanit, ndërsa në jug mbyllet nga 
pjesa kodrinore e Dushkajës. Karakterizohet 
me shtrirje gjatësore prej 10 km, gjerësi 
mesatare 2 km dhe sipërfaqe rreth 72 km². Në 
përbërjen gjeologjike dominojnë formacionet 
e reja të pleistocenit dhe holocenit. Relievi 
është i valëzuar me lugje, kodrina të vogla dhe 
rrafshina aluviale. Lartësia mesatare mbidetare 
është rreth 450 m. Klima është e mesme 
kontinentale. Reshjet mesatare vjetore sillen 
rreth 850 mm. Lumi kryesor është Bistrica 
e Deçanit. Nga llojet e tokave dominojnë 
tokat smonicë, podzole dhe aluviale. Bimësia 
përfaqësohet nga pyjet e dushkut (55,7%), arat 
(25,5%), livadhet (13,3%) dhe kullosat (5,5%). 
Vendbanimet janë të vendosura në anën e majtë 
të rrafshit aluvial të Bistricës së Deçanit. Jetojnë 
rreth 8.300 banorë (2011) të shpërndarë në 16 
vendbanime. Vendbanimet më të mëdha janë: 
Gllogjani, Barani, Vranoci etj. Popullsia merret 
kryesisht me bujqësi. (Selim Qevani)

LULAJ Shefqet (1954-). Mjek, gjinekolog-
obstetër, profesor universitar. Lindi në Pejë, 
shkollën fillore dhe të mesme i kreu në 
vendlindje, studimet në Fakultetin e Mjekësisë 
në Prishtinë (1979). Pas diplomimit zë punë 
në Klinikën e Gjinekologjisë dhe Obstetrikës 
në Prishtinë, ku njëkohësisht vijoi edhe 
specializimin. Studimet pasuniversitare i kreu 
në Fakultetin e Mjekësisë në Zagreb. Në vitin 
1986 u zgjodh asistent i lëndës gjinekologji 
me obstetrikë në Fakultetin e Mjekësisë në 
Prishtinë. Për ngritje profesionale qëndroi 
në Bad Orb dhe Dyseldorf të Gjermanisë. U 
subspecializua në Universitetin e Këlnit po 
në Gjermani dhe u certifikua për ultratingull 
(1999-2000). Mbrojti temën e doktoratës 
në Fakultetin e Mjekësisë të Universitetit të 
Prishtinës. Tani është profesor i rregullt i 
gjinekologjisë po në Fakultetin e Mjekësisë 
në Prishtinë. Kreu detyra me përgjegjësi dhe 
ushtroi funksione të ndryshme në institucionet 
shëndetësore. Mori pjesë në shumë seminare 
dhe tubime shkencore nga lëmi i gjinekologjisë 
me obstetrikë dhe botoi shumë punime 
profesionale dhe shkencore brenda dhe jashtë 
vendit. Punoi në Klinikën Gjinekologjike më 
Obstetrikë dhe është profesor ordinar i lëndës 
së gjinekologjisë. (Ibrahim Rexhaj)

LULI dedë Gjo (1840-1915). Prijës popullor i 
Malësisë së Mbishkodrës, luftëtar për pavarësi-
në e Shqipërisë, Heroi i Popullit. Lindi në Tra-
boin të Hotit, sot në Mal të Zi. Që në moshë të 

re mori pjesë në luftërat e 
Malësisë së Mbishkodrës 
për mbrojtjen e territor-
eve shqiptare nga pushti-
met malazeze. U përfshi 
në zhvillimet e luftarake 
të Lidhjes Shqiptare të 
Prizrenit, veçmas për 
mbrojtjen me sukses 
të Hotit dhe Grudës, 

kundër aneksimit të këtyre viseve nga Mali i 
Zi, pas vendimit të Fuqive të Mëdha. Pas shua-
rjes së Lidhjes Shqiptare të Prizrenit më 1881, 
D. Gj. Luli u largua nga Hoti, për t’i shpëtuar 
ekspeditave ushtarake të komanduar nga Der-
vish Pasha dhe për tri vjet u strehua te Qerim 
Binak Alia i Krasniqes dhe Mehmet Shpendi i 
Shalës së Dukagjinit. Luftoi kundër forcave ush-
tarake osmane dhe sulmeve plaçkitëse të ban-
dave malazeze gjatë viteve 1883-1887, por edhe 
në vitet e mëvonshme. Më vonë mori pjesë në 
tubimet mbështetëse të Malësisë së Mbishko-
drës, për t’iu bashkëngjitur Lidhjes së Pejës. 
D. Gj. Luli ishte udhëheqës edhe organizator 
i kryengritjes së Malësisë së Mbishkodrës më 
1911, kundër forcave osmane. Suksesi i kësaj 
kryengritjeje bëri që Perandoria Osmane të 
detyrohej të hynte në bisedime me shqiptarët, të 
cilët me Memorandumin e Greçës parashtruan 
kërkesë për autonomi territoriale dhe adminis-
trative. Pas shpalljes së Pavarësisë së Shqipërisë, 
D. Gj. Luli, ndonëse në moshë të thyer, e vazh-
doi luftën për mbrojtjen e territoreve shqiptare 
nga pushtimet dhe aneksimet gjatë luftërave 
ballkanike dhe pas tyre. Ishte njëri ndër orga-
nizatorët kryesor për mbrojtjen e Shkodrës 
kundër pushtimit malazias. Pas pushtimit të 
Shkodrës dhe reprezaljeve malaziase ndaj atyre 
që kishin bërë rezistencë, D. Gj. Luli u detyrua 
të gjente strehim në Mirditë, ku më 1915 u vra 
nga ushtria serbe, e ndihmuar nga forcat e Esad 
pashë Toptanit. (Isa Bicaj)

LUMA ernest (1976-). Gazetar. Lindi në Gja-
kovë, ku kreu shkollimin fillor dhe të mesëm, 
ndërsa studimet për letërsi dhe gjuhë shqipe i 
mbaroi në Fakultetin e Filologjisë të Univer-
sitetit të Prishtinës. Shkrimet e para i botoi si 
gjimnazist në revistat letrare lokale. Me gaze-

tari filloi të merret nga viti 1997, në gazetën 
e studentëve “Bota e re”, ku ishte gazetar dhe 
redaktor deri në mars të vitit 1999. Ishte aktiv 
në lëvizjen studentore të viteve 1997-1999. Pas 
luftës, në vitet 2000-2001 dhe 2004-2005 ishte 
redaktor dhe gazetar në të përditshmen “Epo-
ka e re”, pastaj kryeredaktor i agjencisë “Koso-
vapress”, i gazetës së përjavshme “Focus” dhe i 
gazetës së përditshme “Nacional” (2008). Është 
autor i monografisë “Drita shkëlqyese dhe hyj-
nore nëpër shekuj e Teqesë së Madhe Auto-
qefale Ballkanike” (2009). Më 2002 aderoi në 
Aleancën për Ardhmërinë e Kosovës, ku ishte 
anëtar kryesie deri më 2015, kur dha dorëheqje. 
Shkruan edhe poezi. (Muhamet Mavraj)

LUMANI Fatos (1983-). Kompozitor. Lindi 
në Strugë. Shkollimin bazë muzikor e kreu në 
vendlindje, ndërsa studimet për kompozici-
on në Akademinë e Arteve në Tiranë, ku një 

kohë punoi si asistent. 
Më pas ishte udhëheqës 
i programit studimor 
për artin muzikor në Fa-
kultetin e Arteve të Uni-
versitetit të Tetovës, ku 
ligjëroi lëndët harmoni 
analitike dhe analizë for-
me. Hapin e parë si kom-
pozitor e bëri me veprën 

“Sinfonietta” (punim diplome, 2006), vazhdoi 
me krijimtarinë me prirje për forma të mëdha 
muzikore: gati gjysma e tyre për orkestër ka-
meral dhe simfonik. Gjuha e tij muzikore ka 
pamje polistilistike, me koncepte të neoklasi-
cizmit e barokut, me teknika bashkëkohore si 
serializmi, aleatoria dhe përqendrim të folk-
lori si bazë për frymëzim e trajtim të veçantë. 
Ndër veprat e tij janë: Suitë për orkestër (2004), 
Sonatë për piano (2008), Metamorphoses in 
D, për harqe (2012), Kantata për Kongresin e 
Manastirit, për solistë, kor e orkestër (2012), 
Koncert për piano e orkestër (2013), Tri hu-
moreska ballkanike, për violë, violinë, obo e 
piano (2013). Janë luajtur në shumë festivale, 
disa pre tyre janë fituese çmimesh. Është anëtar 
i Lidhjes së Kompozitorëve e Muzikologëve të 
Maqedonisë. (Fatmir Hysi)

LUMeZI Lazër (1870-1941). Rilindës, ve-
primtar i arsimit. Lindi në Prizren, ku kreu 
edhe arsimin fillor. Ishte krah i djathtë i 
Mati Logorecit dhe mësues në shkollën laike  

DEDË GJO LULI

shqipe në Prizren (1891), 
i cili në vitin 1899 nxori 
edhe lejen për legali-
zimin e veprimtarisë së 
saj nga Porta e Lartë. U 
angazhua për konsoli-
dimin dhe aplikimin e 
Alfabetit të Manastirit, 
për themelimin e shko-
llës shqipe në Zhur dhe 

për themelimin e shoqërisë “Besa-Besë” të 
Pejës. Kontributin më të madh e dha në fushën 
e arsimit kombëtar, ku punoi për 40 vjet. U 
shqua në fushën e metodikës së mësimdhënies, 
si autor tekstesh shkollore në gjuhën shqipe, 
të metodikës etj., ndër të cilat janë: “Abetari  
shqip”, “Doracak për gjuhën shqipe e serbok-
roate”, “Fletore e punës së Lazër Lumezit”, 
“Mësime përdorue prej mësuesve nëpër shkolla 
fillore, në klasë të parë dhe të dytën”, “Mësime 
të përditshme, për të dytën klasë” (në dorësh-
krim), “Kënga gjithfarësh të xansa shkollet 
përmbledhur prej Lazer Lumezit” (1917). Në 
vitin 1982 u botua edhe vepra “Makaronat e 
shejtanit”. (Xhafer Ismajli)

LUMËBARdHI I PRIZReNIT. Lumë në 
pjesën jugore të Kosovës, i cili rrjedh përmes 
Prizrenit, prej nga e ka marrë emrin. Është 
dega e majtë më e rëndësishme e Drinit të 

Bardhë. Rrjedh përgjatë maleve të Sharrit 
dhe pjesës jugore të Rrafshit të Dukagjinit. Ka 

gjatësi 35.5 km, kurse sipërfaqen ujëmbledhëse 
279 km². Prurja mesatare vjetore sillet rreth 
5.26 m³/s. Lumëbardhi i Prizrenit ka dendësi 
të madhe të rrjetit hidrografik, në veçanti në 
degët e majta. Degët më të rëndësishme janë: 
Shartica, Petroshnica, Drajçica, Lubinja, lumi 
i Manastirit dhe Jabllanica, kurse nga ana e 
djathtë nuk ka ndonjë degë të rëndësishme. 
Pjesa më e madhe e ujëmbledhësit i takon 
relievit malor (80%), kurse pjesa e poshtme 
(perëndimore) është kryesisht fushore. Për 
shkak të relievit malor dhe reshjeve të shumta, 
pellgu i Lumëbardhit karakterizohet me 
erozion shumë të madh. Në të dalë prej maleve 
të Sharrit kalon përgjatë qytetit të Prizrenit, 
duke i shtuar atij jetën dhe bukurinë. Nga 
burimet e këtij pellgu furnizohet me ujë qyteti 
i Prizrenit dhe më gjerë. Uji është përdorur 
edhe për ujitje në fushën e Prizrenit. Afër 
fshatit Muradem derdhet në Drinin e Bardhë. 
(Bashkim Kabashi)

LUMI Bekim (1966-). Regjisor, profesor uni-
versiteti. Lindi në Suharekë. Shkollën fillore 
e kreu në vendlindje, ndërkaq të mesmen në 
Prishtinë. Kreu studimet për letërsi dhe gjuhë 

shqipe në Fakultetin 
e Filologjisë të Uni-
versitetit  të  Prishtinës 
(1991), ndërsa studimet 
për regji teatri  i  mba-
roi në Fakultetin e Artit 
Skenik të Akademisë së 
Arteve të Bukura në Ti-
ranë (1996). Më 1998, 
në Munih (Gjermani) 

themeloi Teatrin “Loja”, me të cilin e filloi pu-
nën si regjisor. Më pas vuri në skenë shfaqje në 
Teatrin “Dodona” dhe në Teatrin Kombëtar të 
Kosovës. Më 2006 themeloi dhe revistën për 
teatër “Loja”. Më 2009 themeloi në Prishtinë 
teatrin e pavarur që e pagëzoi Teatri Labora-
tor “Loja”. Nga viti 2002 punon mësimdhë-
nës i regjisë së teatrit në Fakultetin e Arteve (dega 
e artit dramatik) të Universitetit të Prishtinës. 
Fillimisht në Munih (Gjermani), me Teatrin 
“Loja” krijoi shfaqjen “Zogu  i  shqiptarit dhe 
zogu  i  gomarit” (1998) dhe më pas shfaqjen 
“Për gruan dhe tokën e jap edhe kokën” (1999), 
si dhe shfaqjen me kukulla “Kësulëkuqja në 
botën e minave” (2000). Pas kthimit në Kosovë, 
në Teatrin “Dodona” vuri në skenë shfaqjen 
“Mësimi” (2002) dhe “Galani” (2003). Vijoi 

LAZËR LUMEZI

me shfaqjet në Teatrin Kombëtar të Kosovës: 
“Arushani & Fejesa” (2005), “Shtëpia e Bernar-
da Albës” (2006), “Çifti Martin” (2008), “Nana 
dhe fëmija” (2015). Ndërkaq në Teatrin “Loja” 
krijoi shfaqjet “Këmisha e gjakut” (2010), 
“Kanuni i Lekë Dukagjinit”, “Dilerat” (2013) 
dhe “John Cage’s Hamlet” (2015). Me shfaqjet 
e tij e ka përfaqësuar Kosovën në disa festivale 
teatrore ndërkombëtare, në rajon dhe më gjerë, 
në të cilat u nderua me çmime të ndryshme: 
në Festivalin Ndërkombëtar të Teatrit (2006), 
në Lugano (Zvicër), shfaqja “Mësimi” mori 
çmimin për shfaqjen më të mirë; në Festivalin 
Ndërkombëtar të Teatrit Kamertal në Vratza të 
Bullgarisë (2011), shfaqja “Çifti Martin” mori 
çmimin shfaqja më e mirë muzikore, ndërsa 
shfaqja “Këmisha e gjakut” mori mirënjohje 
speciale në Festivalin Ndërkombëtar të  Teat-
rit  ”MESS” në Sarajevë (2012). Më 2016, për 
shfaqjen “John Cage’s Hamlet” nga Ministria 
e Kulturës së Kosovës mori çmimin vjetor për 
regjinë më të mirë për vitin 2015. (Fadil Hysaj)

LUMI dReNICA. Lumë në fushëgropën e 
Drenicës. Është dega më e gjatë nga ana e majtë 
e lumit Sitnica. Gjatësia 50 km, sipërfaqja e 
ujëmbledhësit 446.4 km², buron rrëzë malit të 
Carralevës, nën majën Bratanac, në lartësinë 
mbidetare 1,044 m. Mbledh ujërat e shpateve 
perëndimore dhe jugore të Çiçavicës, të 
anës perëndimore dhe veriore të Goleshit, të 
Blinajës dhe të Carralevës, të anës lindore të 
malit Drenica dhe Kosmaç. Vija ujëndarëse 
e Drenicës është 116.5 km, ndërsa gjatësia e 
të gjitha rrjedhave ujore është 661.1 km apo 
dendësi të rrjetit lumor prej 1.47 km/km². Pjesët 
e larta të pellgut të lumit Drenica ndërtohen 
nga shkëmbinjtë e moshës paleozoike (filite, 
shiste argjilore, rreshpet e gjelbra), mesozoike 
(diabazet, serpentinitet), kurse pjesët e ulëta 
nga sedimentet e pliocen-kuaternarit (argjilë, 
rërë, zhavorr). Lartësia mesatare mbidetare e 
pellgut është 687 m. Deri në Drenas shtrati i 
lumit është më i gjerë dhe me pjerrtësi të vogël 
me tipare të një lumi fushor, ndërsa deri në 
rajonin e Bellaqevcit ka krijuar luginë grykore, 
me thellësi dhe pjerrësi më të madhe. Derdhet 
në lumin Sitnica në lokalitetin Vragoli. Prurjet 
mesatare vjetore 1.5 m³/sek. Përdoret për 
ujitjen e tokave bujqësore. (Shpejtim Bulliqi)

LUMI I KAÇANoLLIT. Lumë në pjesën veri- 
lindore të Kosovës, në anën lindore të Shalës 

së Bajgorës. Formohet me bashkimin e dy 
përrenjve që burojnë në shpatet lindore, 
përkatësisht jugore të malit Bajrak, në lartësinë 
mbidetare 1,600 m. Rrjedh në drejtim të jugut, 
duke mbledhur përrenj të shumtë nga malet 
e Kopaonikut, kalon përmes vendbanimit 
Kaçanoll, sipas të cilit ka marrë emrin. Në 
fshatin Lupç i Poshtëm derdhet në lumin Llap. 
Është lumë malor, me rënie të madhe, rrjedhje 
të shpejtë dhe mjaft i pasur me ujë. Sipërfaqja e 
pellgut 88 km2, prurja mesatare vjetore 0.68m3/
sek, prurja përgjithshme vjetore 21.35 mil.m3 

ujë. Si i tillë ofron mundësinë e shfrytëzimit për 
hidroenergji dhe akumulim të ujit. (Bektesh 
Vidishiqi)

LUMI I MURZHICËS. Lumë në Malet e Sharrit, 
në qendrën turistike Brezovica. Sipërfaqja e 
ujëmbledhësit është 15.8 km², kurse gjatësia 5.2 
km. Burimet e lumit janë në lartësi mbidetare 
mbi 1,600 metra, të cilat bashkohen afër 
qendrës së skijimit dhe rrjedhin në drejtim të 
vendbanimit të Brezovicës, që pastaj të derdhet 
në lumin Lepenc. Është lumë malor, prurja më 
e madhe e ujit është gjatë muajve prill-maj, që 
lidhet me shkrirjen e borës në pjesët e epërme 
të ujëmbledhësit. Skaji jugor i ujëmbledhësit 
kalon përgjatë kufirit me Maqedoninë, në të 
cilin spikat maja më e lartë Piri Breg (2,449 
m). Lugina është e ngushtë dhe e thellë, ndërsa 
në pjesët e larta karakterizohet me shpate të 
pjerrëta. Lugina është e thelluar në rreshpe të 
paleozoikut, gëlqerorë dhe morena. Lugina e 
lumit është fluvioglaciale. (Ruzhdi Pllana)

LUMI I NeRodIMeS. Lumë në pjesën jugore 
të Fushës së Kosovës, dega kryesore e lumit 
Lepenc, buron nga malet e Jezercit dhe rrjedh 
kryesisht përgjatë maleve të Jezercit dhe të 
Nerodimes, ndërsa në fshatin me të njëjtin 
emër futet në Fushën e Kosovës. Degët kryesore 
janë: Lumi i Madh dhe Lumi i Vogël, të cilët 
bashkohen në fshatin Nerodime e Ulët dhe 
formojnë lumin Nerodime. Në pjesën fushore 
të lumit, për shkak të ujëndarësit topografik të 
ulët si dhe me ndërhyrjen e njeriut, në lumin 
Nerodime është formuar një dukuri e rrallë 
hidrografike – bigëzimi (bifurkacioni), ku 
njëra degë e lumit (e djathta) rrjedh në drejtim 
të Lepencit dhe shkon në detin Egje, kurse 
dega e majtë rrjedh në drejtim të Sitnicës dhe 
shkon në Detin e Zi. Sipërfaqja e pellgut të 
Nerodimes është 218 km², kurse gjatësia 41 

km. Lugina e lumit në pjesën e sipërme është 
e thelluar në rreshpe të permotriasikut dhe 
gëlqerorë, ndërsa në pjesën e poshtme është 
thelluar në shkëmbinj të pliocen-kuaternarit 
(rërë, zhavorre, sedimentet liqenore). Në pjesët 
burimore të ujëndarësit, lartësia mbidetare 
arrin në 1,721 m, kurse lartësia mesatare e 
pellgut është 781 m. Për shkak të lartësisë 
mbidetare, prurja e lumit varet më shumë nga 
reshjet e shiut sesa të borës (regjim pluvio-
nival). Prurjen më të madhe e ka në vjeshtë 
dhe në pranverë. Gjatë reshjeve me intensitet 
të lartë, në fillim të pranverës, vërshon tokat 
përreth. Në Kaçanik derdhet në lumin Lepenc 
me një prurje mesatare vjetore prej 2.1 m³/sek. 
(Valbon Bytyçi)

LUMI I PLAVËS. Lumë në jug të Kosovës, në 
trevën e Opojës. Në pjesën e epërme njihet si 
lumi i Zaplluxhës. Buron në shpatet e Gurit të Zi, 
në lartësi mbidetare 1,400 m. Nga fshati Plavë, 
në rrjedhën e mëtejshme e merr emrin lumi i 
Plavës. Ka sipërfaqe të pellgut ujëmbledhës 257 
km², gjatësi 21 km dhe prurje mesatare vjetore 
në dalje, në kufi me Shqipërinë, 5.2 m³/s. 
Në territorin e Shqipërisë njihet me emrin 
Lumë. Sipërfaqja e ujëmbledhësit topografik 
të Lumës është 365 km², gjatësia 35 km, sasia 
mesatare vjetore e reshjeve në pellg është 982 
mm, ndërsa prurja mesatare në grykëderdhje 
13 m³/s. Mbledh më tepër se 40 rrjedhje ujore 
të Opojës dhe Gorës. Më kryesoret janë lumi i 
Brodit dhe i Restelicës. Janë rrjedhje malore me 
potencial hidroenergjetik. Në lumin Brod, degë 
e Plavës, është ngritur hidrocentrali “Dikanca” 
me kapacitet 1.12 MW. Afër Kukësit derdhet në 
Drinin e Bardhë. (Selim Qevani)

LUMI I PRISHTINËS. Degë e djathtë e lumit 
Sitnica, që formohet me bashkimin e lumit 
Balaj dhe atij të Qyqes afër Grashticës, 7.5 km 
në verilindje të Prishtinës. Lumi Prishtina deri 
te hekurudha në Prishtinë është i gjatë 8.4 km, 
ndërsa deri në grykëderdhjen e tij në Sitnicë 
15.3 km. Sipërfaqja e pellgut është 106 km², 
me shtrirje verilindje-jugperëndim, në formë 
të shkronjës ”S”, me gjerësi mesatare prej 4.2 
km. Dega e majtë më e rëndësishme e lumit 
të Prishtinës është përroi i Vellushës (gjatësia 
3 km), i cili krijohet nga disa burime të vogla 
rrëzë kodrës së Butovcit (900 m lartësi), në 
lindje të Gërmisë. Degë tjetër e majtë është 
edhe përroi i Kolovicës (3.2 km), që i bashkohet 

afër Prishtinës. Ndërsa afër lokalitetit Zllatar 
formohet përroi i Matiçanit (5.9 km), që është 
dega e djathtë më e rëndësishme. Përgjatë 
rrjedhës nëpër qytetin e Prishtinës, ky lumë 
është i mbuluar dhe në të derdhen ujërat e zeza. 
Në jugperëndim të qytetit të Fushë-Kosovës 
derdhet në lumin Sitnica. (Shpejtim Bulliqi)

LUMI I SHTIMeS. Degë e majtë e lumit 
Sitnica, rrjedh nga malet e Carralevës në drejtim 
të Fushës së Kosovës. Formohet me bashkimin e 
lumit Carraleva dhe Topilla në afërsi të Shtimes. 
Ka rrjedhje kryesisht perëndim-lindje. Gjatësia 
26 km, sipërfaqja e pellgut 186 km², prurja 
mesatare vjetore rreth 1 m3/sek. Pellgu i lumit 
të Shtimes ndërtohet me shkëmbinj të fortë të 
moshës së kretakut (gëlqerorë, flishorë) dhe 
rreshpet e paleozoikut në pjesën e sipërme të tij, 
kurse me shkëmbinj të rinj (rërë, zhavorr etj.) në 
pjesën e poshtme. Në pjesën e epërme vërehen 
gryka lumore (gryka e Carralevës, e Topillës 
etj.), ndërsa në pjesën e poshtme disa meandra 
të vogla. Pas lumit Drenica, lumi i Shtimes 
është dega më e madhe e majtë e Sitnicës. Në 
jugperëndim të fshatit Robovc bashkohet me 
lumin Sitnica, ku ujërat pastaj rrjedhin në 
drejtim të Detit të Zi. (Valbon Bytyçi)

LUMI KLINA. Lumë në Rrafshin e Dukagjinit, 
degë e majtë e Drinit të Bardhë. Buron nga 
mali Mokna dhe rrjedh në pjesën veriore të 
Drenicës dhe në pjesën verilindore të Rrafshit 
të Dukagjinit me gjatësi 69 km. Sipërfaqja 
e pellgut është 439 km². Pjesa më e madhe e 
pellgut është e ndërtuar nga flishi i kretakut 
dhe nga sedimentet e pliocen-kuaternarit. 
Sasia mesatare e reshjeve në pellg është 666 
mm. Prurja mesatare shumëvjeçare e lumit 
Klina është 1.5 m³/sek. dhe është një nga 
degët e Drinit të Bardhë me prurjen më të 
vogël. Maksimumi i rrjedhjes është në muajin 
shkurt, kurse minimumi në muajin gusht (0.3 
m³/s). Degët më të rëndësishme janë Joshanica 
dhe Klisura. Në pjesën e poshtme, ndërmjet 
Gjurgjevikut dhe Klinës së bashku me degën e 
saj Murga (Klisura), kanë krijuar disa gryka të 
thella në gëlqerorë shtresëhollë. Rreth 1 km në 
jugperëndim të qytetit të Klinës bashkohet me 
Drinin e Bardhë. (Valbon Bytyçi)

LUMI LLAP. Degë e djathtë e lumit Sitnica, 
drenon ujërat e shpateve jugore të Kopaonikut 
dhe të pjesës veriore të maleve lindore të 
Kosovës. Për nga gjatësia e rrjedhës (76.8 km) 

dhe sipërfaqja e pellgut (948.9 km²) është dega 
kryesore e Sitnicës. Formohet me bashkimin e 
lumit Murgull (buron nën Shatoricë, 1,690 m) 
me përroin e Reçicës, afër vendbanimit Pollatë 
(17 km në veri të Podujevës). Rrjedha e sipërme 
karakterizohet me degë të shumta për shkak të 
karakterit malor dhe mbulueshmërisë së mirë 
me pyje. Në rrjedhën e poshtme lumit Llap nga 
ana e majtë i bashkohen rrjedha të rëndësishme: 
lumi i Batllavës dhe i Dumnicës, ndërsa nga ana 
e djathtë i bashkohet lumi i Kaçanollit. Lugina e 
lumit Llap në pjesën e sipërme është e ngushtë 
(1.5 km), ndërsa afër fshatit Bajçinë arrin 
gjerësinë deri në 10 km. Në pjesën e sipërme 
lugina është e thelluar në sedimentet flishore, 
në rrjedhjen e mesme në sedimentet e pliocen-
kuaternarit, ndërsa në rrjedhën e poshtme, 
duke thelluar luginën e tij në formacionin 
flishor të Kulinës, lumi kalon në fushëgropën 
e Kosovës. Rënia e Llapit nga Pollata (746 m) 
deri në grykëderdhje (518 m) është 234 m 
(6.0‰). Niveli mesatare i ujit në këtë lumë është 
53 cm, ai minimal 10 cm, ndërsa ai maksimal 
242 cm. Prurja mesatare 4.5 m3/s. Shfrytëzohet 
kryesisht për ujitje të sipërfaqeve bujqësore në 
fushëgropën e Llapit dhe atë të Kosovës. Lumi 
Llap derdhet në Sitnicë. (Shpejtim Bulliqi)

LUPÇI Beqir (1938-). Mjek, stomatolog, pro- 
fesor universiteti. Lindi në Elbasan, shko- 
llën fillore dhe gjimnazin i kreu në Prishtinë, 
studimet në Fakultetin e Stomatologjisë në 

Beograd (1965). Pas di-
plomimit filloi punë në 
Poliklinikën e Dhëm-
bëve në Prishtinë. Spe-
cializimin nga ortopedia 
e nofullave dhe studimet 
pasuniversitare i për-
fundoi po në Fakulte-
tin e Stomatologjisë në 
Beograd (1974), ndërsa 

më 1977 mbrojti tezën e doktoratës. Po këtë 
vit u zgjodh asistent i ortopedisë së nofullës 
në Fakultetin e Mjekësisë në Prishtinë, dega e 
stomatologjisë, ku i arriti të gjithë titujt uni-
versitarë. Në vitin 1981 kreu subspecializimin 
në Spitalin Mbretëror Dentar të Londrës. Ishte 
i pari magjistër shqiptar dhe doktor i shken-
cave të stomatologjisë në Kosovë. Kreu detyra 
me përgjegjësi në institucionet shëndetësore 
dhe universitare. Është autor dhe bashkautor 
i shumë punimeve shkencore-profesionale të 

botuara brenda dhe jashtë vendit dhe bartës i 
shumë mirënjohjeve. Ishte bashkautor i tekstit 
universitar të ortodoncisë në nivel të ish-Jugo-
sllavisë. (Fatmir Dragidella)

LUSHTA Riza (1916-1997). Futbollist. Lindi 
në Mitrovicë. Hapat e parë të futbollit i nisi te të 
rinjtë e “Rudarit” në vitin 1932. Pas dy vjetësh 
shkoi në Shqipëri dhe karrierën e futbollistit 
e bëri te skuadra e “Tiranës”, ku luajti deri 
në vitin 1939. Gjatë kësaj periudhe ndihmoi 
klubin ta fitonte katër herë titullin e kampionit, 
duke kontribuar me 39 gola në 69 paraqitje. 
Në vitin 1939 shkoi në Itali dhe firmosi me 
skuadrën e “Barit”, ku luajti vetëm një edicion. 
Në vitin 1940, Lushta bëri kalimin më të 
madh në karrierë, duke iu bashkuar skuadrës 
së madhe italiane “Juventus”. Te kjo skuadër 
R. Lushta regjistroi 95 paraqitje dhe shënoi 
56 gola. Pas largimit nga “Juventusi”, kaloi te 
“Napoli” dhe më pas tek “Alessandria”, ku luajti 
për dy vjet. Prej vitit 1948 e deri më 1951 la 
futbollin italian, për të vazhduar karrierën në 
Francë, te skuadra “Cannes”. Në vitin 1951 u 
rikthye në Itali te “Siena”, kurse luajti edhe te 
“Forli” e “Rapallo Ruentes”. Në vitin 1953 e la 
futbollin aktiv, pas një karriere të shkëlqyer 
(në Serinë A realizoi 68 gola në 170 ndeshje të 
zhvilluara). Në moshën 80-vjeçare R. Lushta 
ndërroi jetë në Torino. Emrin e tij e mban 
stadiumi i skuadrës “Trepça ‘89” në Mitrovicë. 
(Arsim Maxhera)

LUSHTAKU Ilir (1971-1999). Luftëtar i Ush-
trisë Çlirimtare të Kosovës (UÇK), dëshmor. 
Lindi në fshatin Prekaz i Poshtëm, komuna e 
Skënderajt. Njihej për se afërmi me pjesëtarët 
e grupeve dhe celulave të para të luftës 
çlirimtare në Kosovë. Gjatë zhvillimit të betejës 
së Klysyrës, më 26 nëntor 1997, me urdhër 
të komandantit Adem Jashari ishte pjesë e 
grupit të luftëtarëve që bllokuan aksin rrugor 
Skënderaj-Drenas, afër fabrikës së vjetër të 
tjegullave. Ishte pjesëmarrës në luftimet e 
Likoshanit dhe të Qirezit (28 shkurt 1998). 
Në kuadër të Brigadës 114 “Fehmi Lladrovci” 
ka qenë pjesëmarrës në një sërë aksionesh. Ra 
heroikisht në fshatin e tij të lindjes në Prekaz të 
Poshtëm, më 26 mars 1999. (Sabit Syla) 

LUSHTAKU Mirsad (1977-). Grafist. Lindi 
në Skënderaj. Shkollën fillore e kreu në Prekaz, 
ndërsa të mesmen në Skënderaj, Fakultetin e 
Arteve Figurative, drejtimin e grafikës, e kreu 

BEQIR LUPÇI

LUPÇI



1011

në Prishtinë (2001). Në vitin 2006 u zgjodh 
asistent i grafikës, ndërsa më vonë mori 
titullin përkatës universitar në Fakultetin e 
Arteve. Ka punuar disa skenografi për filma të 
metrazhit të shkurtër dhe ka hapur ekspozita 
personale te “Hani i 2 Robertëve” në Prishtinë 
dhe në Galerinë Kombëtare në Shkup. Është 
pjesëmarrës në disa ekspozita kolektive të 
organizuara nga Shoqata e Artistëve Figurativë 
të Kosovës dhe ka marrë çmime për grafikë nga 
kjo shoqatë më 2001 e 2005. (Basri Mekolli)

LUSHTAKU Nuredin (1967-). Luftëtar i Ush- 
trisë Çlirimtare të Kosovës (UÇK). Lindi 
në fshatin Prekaz i Poshtëm i komunës së 
Skënderajt. Bënte pjesë në grupet e para guerile 
të luftës çlirimtare në Kosovë në vitet 1992-93. 
Mori pjesë në disa aksione kundër forcave serbe, 
të organizuara nga grupi i Adem Jasharit. Në 
korrik të vitit 1997 Gjykata serbe e Prishtinës e 
dënoi në mungesë me 20 vjet burg. Në tetor të 
vitit 1997 mori pjesë në aksionin kundër policisë 
serbe në Drenas. Në nëntor të vitit 1997 ndërmori 
një aksion tjetër kundër stacionit policor serb 
në Runik të Skënderajt. Më 26 nëntor 1997, atë 
ditë që u zhvillua beteja ne Klysyrë, me urdhër 
të komandantit Adem Jashari kishte bllokuar 
aksin rrugor Skënderaj-Drenas, afër fabrikës së 
vjetër të tjegullave. Ishte pjesëmarrës në luftimet 
e Likoshanit dhe të Qirezit (28 shkurt 1998), 
përkrah Adem Jasharit dhe bashkëluftëtarëve të 
tjerë të UÇK-së. Në luftën e Jasharëve në mars 
të vitit 1998 luftoi kundër forcave serbe nga 
lagjja e Lushtakëve. Më pas ishte pjesëmarrës i 
disa betejave dhe aksioneve në Zonën Operative 
të Drenicës dhe në Zonën Operative të Shalës. 
Fillimisht ishte komandant i batalionit III të 
Brigadës 114 “Fehmi Lladrovci”, ndërsa më vonë 
u zgjodh anëtar i shtabit të Zonës Operative të 
Drenicës. Pas rënies së Iliaz Kodrës u emërua 
komandant i Brigadës 114 “Fehmi Lladrovci”. 
Pas luftës ishte komandant i Gardës së Kosovës 
deri në vitin 2008. Në qershor 2014 u zgjodh 
deputet i Partisë Demokratike të Kosovës në 
Kuvendin e Kosovës. (Sabit Syla)

LUSHTAKU Sami (1961-). Luftëtar i Ushtrisë 
Çlirimtare të Kosovës (UÇK). Lindi në Prekaz 
të Poshtëm, komuna e Skënderajt. Ishte pjesë 
e grupeve të para guerile të luftës çlirimtare 
në Kosovë dhe pjesëmarrës në aksionet e para 
të armatosura ndaj forcave policore serbe 
(1992/93). Shërbimi sekret serb i kishte rënë 

në gjurmë veprimtarisë e tij, prandaj Gjykata 
serbe e Prishtinës në korrik të vitit 1997 e dënoi 
në mungesë me 20 vjet heqje lirie. Për shkak 
të përndjekjeve të vazhdueshme, u detyrua të 
emigrojë Gjermani, ku qëndroi nga viti 1993 
deri në mars të vitit 1998. Edhe në Gjermani 
vazhdoi aktivitetin politik në kuadër të Lëvizjes 
Popullore të Kosovës. Në mars të vitit 1998 u 
kthye në Shqipëri dhe me një grup prej 70 
luftëtarësh kaloi në Kosovë. Më 25 mars 1998 
është plagosur në Krushë të Madhe, duke 
bartur armatim për UÇK-në nga Shqipëria. 
Në Zonën Operative të Drenicës fillimisht 
ishte zëvendëskomandant, ndërsa në fillim të 
vitit 1999 u emërua komandant i kësaj zone. 
Mori pjesë në luftimet e zhvilluara në grykën e 
Llapushnikut, te Rrasa e Rahovecit, në Rrezallë, 
Shtuticë etj. Pas luftës, pas demilitarizimit të 
UÇK-së (1999), u emërua në poste të ndryshme 
në Trupat Mbrojtëse të Kosovës (TMK). Në 
zgjedhjet lokale të vitit 2007 u zgjodh kryetar i 
komunës së Skënderajt, për të vazhduar në këtë 
post edhe në dy mandatet vijuese. (Sabit Syla)

LUTFIU Ibrahim (1913-1950). Veprimtar i 
lëvizjes antikomuniste dhe nacionaliste shqip- 
tare, gjatë dhe pas Luftës së Dytë Botërore. 
Lindi në Prizren. Familja e tij kishte zbritur 
nga Opoja. Në Prizren kreu shkollën fillore 
dhe gjimnazin më 1933. Pasi siguroi një bursë 
nga Bashkësia Islame, regjistroi studimet në 
Beograd në Fakultetin Juridik, të cilin e kreu 
më 1938. Më 1939 u punësua në Bashkësinë 
Islame të Sarajevës, sekretar për Kosovë. Më 
1941 u kthye në Mitrovicë, ku u emërua nën-
prefekt. Më 1943 mori pjesë në Qeverinë e 
Tiranës. Më 1944, në fund të nëntorit, u kap 
nga organet e OZN-ës në afërsi të Rahovecit. 
Disa ditë më vonë, në rrugë për Prishtinë e 
lirojnë kryengritësit e Adem Gllavicës. Me 
kërkesën e tij dërgohet në fshatin Budakovë. 
Që andej mban lidhje me Lëvizjen Nacional-
Demokratike Shqiptare (LNDSH). Mori pjesë 
në Kongresin e LNDSH-së në Blinajë më 1946, 
me pseudonimin Bajrami. Jetoi në ilegalitet në 
fshatin Budakovë deri në janar të vitit 1950, kur 
zbulohet nga organet e OZN-ës dhe, për të mos 
rënë në dorë, bëri vetëvrasje. (Liman Rushiti).

LUToLLI Besim (1968-2010). Grafist. Lin-
di në Prishtinë. Kreu Fakultetin e Arteve 
Figurative, drejtimin e grafikës. Pas diplomimit 
u mor kryesisht me pikturë. Hapi disa ekspozita 

personale në Prishtinë, në Pejë dhe dy në 
Gjermani. Një ekspozitë e tij u organizua pas 
vdekjes në Bibliotekën Kombëtare të Kosovës. 
Ishte pjesëmarrës në shumë ekspozita kolektive 
brenda dhe jashtë vendit. Ka punuar skenografi 
për shfaqje teatrale në Kosovë dhe shkroi 
skenarë për disa filma artistikë të metrazhit të 
shkurtër të xhiruar në Kosovë, Maqedoni dhe 
në Francë. Pikturat e tij gjenden te koleksionues 
të artit në Francë, Japoni, SHBA, Gjermani, 
Holandë, Norvegji, Angli etj. (Basri Mekolli)

LUToLLI Salih (1951-) Grafist dhe dizajner 
grafik. Lindi në Llapashticë të Epërme të 
Podujevës. Kreu Fakultetin e Arteve, drejtimi 
i grafikës, në Prishtinë (1986). Është anëtar i 
Shoqatës së Artistëve Figurativë të Kosovës, i 
Organizatës Kombëtare të Piktorëve të Suedisë 
(KRO), i Asociacionit Ndërkombëtar të Artit 
(IAA, UNESCO) dhe i Qendrës së Piktorëve të 
Suedisë Jugore (KC Syd). Ka hapur ekspozita 
personale në Prishtinë, në Pejë, në Tollmin 
dhe Kranj (Slloveni), pastaj në Bruksel, Ulqin, 
Chennevières sur Marne (Francë) si dhe në 
Malmo, Växjö dhe Perstorp (Suedi). Është 
pjesëmarrës në shumë ekspozita kolektive në 
Kosovë, Beograd, Paris, Barcelonë, Alvesta 
dhe Hassleholm (Suedi). Mori disa çmime 
profesionale, midis të cilave dhe medaljen 
e argjendtë për pllakat në Takimet XIX të 
Gazetarëve dhe Grafistëve të ish-Jugosllavisë 
(1986). Merret kryesisht me pikturë dhe vizatim. 
Jeton dhe vepron në Suedi. (Basri Mekolli)

LUZHA Asim (1890-1945). Hoxhë, veprimtar 
politik. Lindi në Gjakovë, ku kreu arsimin 
fillor, ndërsa Medresenë e kreu në Shkup dhe 
në Gjakovë. Shërbeu si imam në disa fshatra të 
Gjakovës dhe më pas në Xhaminë e Islam Begut 
të qytetit të Gjakovës. Midis dy luftërave botërore 
u shqua për angazhimet e tij në organizatën 
politike “Xhemijeti”. Në vitin 1938 u zgjodh 
deputet i rrethit të Drenicës në parlamentin e 
Jugosllavisë. Gjatë Luftës së Dytë Botërore u 
inkuadrua në Luftën Nacionalçlirimtare. Në 
vitin 1945, ndërsa zhvillohej lufta e Drenicës 
e udhëhequr nga Shaban Polluzha, me porosi 
të Komandës së Shtabit Ushtarak, bashkë me 
një grup shqiptarësh me ndikim dërgohet me 
detyrën për t`i bindur luftëtarët që t’i ndalnin 
luftimet. A. Luzha arriti marrëveshje, por ajo 
nuk u pranua nga shtabi i Brigadës Partizane të 
Bokës, e cila ishte vendosur në fshatin Tërstenik. 

Në natën ndërmjet 30 dhe 31 janarit të vitit 1945, 
A. Luzha dhe ndërmjetësit e tjerë shqiptarë u 
pushkatuan. U varros në fshatin Tërstenik dhe 
më pas u rivarros në Gjakovë. (Arbër Salihu)

LUZHA Blerim(1937-). Artist aplikativ. Lindi 
në Tiranë. Pas shkollës fillore në Gjakovë dhe 
Shkollës së Mesme të Artit në Pejë kreu studimet 
në Akademinë e Arteve Aplikative (drejtimi i 
dizajnit të tekstileve) në Beograd në vitin 1963, 
ndërsa studimet pasuniversitare në Shkollën e 
Lartë Kombëtare të Arteve Dekorative në Paris 
në vitin 1966 dhe u specializua në Atelienë 
“Opera Dessins” (1966). Në fillim punoi në 
Kombinatin e Tekstileve “Emin Duraku” në 
Gjakovë dhe në Shkollën e Artit në Pejë (1967-
1970) dhe më pas në Bashkësinë Krahinore 
të Kulturës në Prishtinë, si bashkëpunëtor 
profesional për krijimtarinë artistike (1970-
1986). Më pastaj gjatë viteve 1986-2003 ishte 
bashkëpunëtor profesional për artet aplikative 
në Galerinë e Arteve të Kosovës. Ka marrë 
pjesë në shumë ekspozita kolektive që janë 
organizuar nga artistë figurativë dha aplikativë 
të Kosovës brenda dhe jashtë vendit dhe ka 
hapur disa ekspozita personale: në Gjakovë 
(1964), në Prizren (1967), në Tiranë(1976), në 
Beograd (1984) dhe në Prishtinë (1989). Në 
fushën e dizajnit të tekstileve është veçuar për 
artikulimin e elementeve etnografike shqiptare 
të kombinuar me florën e Kosovës. Merret edhe 
me dizajn grafik dhe qeramikë. Është autor i një 
sërë shkrimesh për artet pamore. (Rexhep Goçi)

LUZHA Murteza (1927-). Filozof, profesor 
universiteti. Lindi në Gjakovë, shkollën fillore e 
kreu në vendlindje, kurse gjimnazin në Prishtinë 
dhe shkollën normale përsëri në Gjakovë. Në 
vitin shkollor 1947/48 u angazhua në cilësinë 
e profesorit, në progjimnazin shqiptar në 
Mitrovicë. Pas përfundimit të studimeve për 
filozofi në Fakultetin Filozofik të Universitetit 
të Beogradit, u punësua në gjimnazin dhe 
shkollën normale të Mitrovicës, e pastaj në 
gjimnazin dhe shkollën normale të Prishtinës. 
Në vitin 1959 kaloi në Radio-Prishtinë, si 
gazetar, përkthyes, redaktor i programit 
kulturor-arsimor dhe zëvendëskryeredaktor. 
Nga viti 1974 u angazhua në procesin mësimor 
në Universitetin e Prishtinës për lëndë nga 
filozofia dhe sociologjia, në Fakultetin e 
Mjekësisë dhe në katedrën filozofi-sociologji. 
Në vitin 1977 doktoroi në Universitetin e 

Zagrebit. Përveç punës mësimore, kreu edhe 
detyra dhe funksione në institucionet e arsimit 
të lartë të Kosovës. Është autor i veprave 
“Shqyrtime filozofike” (1981), “Krijuesit e 
magjepsur të filozofisë” (2007) dhe përkthyes 
në gjuhën shqipe i disa librave filozofikë. 
(Albulena Alushaj)

LUZHA Qamil (1892-1988). Mësues, ve-
primtar. Lindi në Gjakovë, arsimin fillor e 
mori në vendlindje, ndërsa medresenë e kreu 
në Shkup, ku mori pjesë në mënyrë aktive në 
punën e shoqërisë “Xhemieti” (Bashkimi). Në 
vitin 1921 shkoi në Prizren, ku bashkëpunoi 
me Haxhi Ymer Paçarizin. Një vit më vonë 
shkoi në Krumë të Hasit, si mësues në shkollën 

“Kosova”. Iu bashkua shoqërisë “Bashkimi” të 
Avni Rrustemit dhe mori pjesë në Revolucionin 
e Qershorit të vitit 1924. Më pas punoi si 
mësues në Erbele, Grevë e Dibër, pastaj kryetar 
komune në disa rajone të Shqipërisë. Më 1942 
emërohet nënprefekt në Istog, ku dha kontribut 
të çmuar për hapjen e shkollave shqipe. 
Ndërkohë, iu bashkua Lëvizjes Antifashiste, 
ishte pjesëmarrës në Konferencën e Bujanit 
dhe nënshkrues i Rezolutës së saj. Pas Luftës 
së Dytë Botërore u zgjodh kryetar i Këshillit të 
Rrethit të Gjakovës. Në vitin 1947 u burgos dhe 
u internua për shtatë vjet në Oseçinë të Valevës 
(Serbi). U dekorua nga presidenti i Shqipërisë 
për merita në fushën e arsimit. (Jusuf Meqa)

LUZHA





LLAdRoVCI Fehmi (1956-1998). Veprimtar 
i Lëvizjes Popullore të Kosovës, luftëtar i 
Ushtrisë Çlirimtare të Kosovës (UÇK), Hero 
i Kosovës. Lindi në fshatin Shkabë (ish-

Gllanasellë) të Drenasit. 
Pasi kreu shkollën e 
mesme u diplomua në 
Fakultetin e Makinerisë 
në Zagreb. Që në moshë 
të re filloi aktivitetin 
politik. Në prill të vitit 
1985 u caktua sekretar 
për çështje ushtarake 
në Lëvizjen Popullore 

për Republikën e Kosovës. Në nëntor të po atij 
viti u arrestua dhe u dënua me 10 vjet burg. 
Në qershor të vitit 1990 u lirua nga burgu, pas 
amnistisë në Kroaci. Jetoi pak kohë në Kosovë 
dhe më pas u largua jashtë vendit. Së bashku 
me bashkëshorten dhe bashkëluftëtaren Xhevë 
(Krasniqi) Lladrovci mori pjesë në luftën e 
Kroacisë. Ishte një nga figurat kryesore të 
Lëvizjes Popullore të Kosovës, që u angazhuan 
për formimin e njësiteve të para të UÇK-së. Pas 
shpërthimit të luftës në Kosovë, në maj të vitit 
1997, bashkë me një grup bashkëluftëtarësh u 
kthye në Kosovë. Ishte pjesëmarrës në të gjitha 
luftimet që u zhvilluan në Drenicë dhe në rajone 
të tjera të Kosovës. U emërua komandant i 
Brigadës 114 të UÇK-së. Në korrik dhe shtator 
të vitit 1998 forcat ushtarake-policore serbe 
ndërmorën ofensiva të njëpasnjëshme kundër 
rezistencës në zonat e çliruara në tërë Drenicën. 
F. Lladrovci ra në betejën e 22 shtatorit të vitit 
1998, në Gradinë të Shkabajve, bashkë me 
Xhevën, bashkëshorten dhe bashkëluftëtaren e 
pandashme. Pas rënies Brigada 114 e UÇK-së 
mori emrin e tij. Më 2008 presidenti i Republikës 
së Kosovës e dekoroi F.Lladrovcin me Urdhrin 
“Hero i Kosovës”; më 2014, në 16-vjetorin e 

rënies, Kroacia e nderoi me “Medaljen e Artë” 
familjen Lladrovci, për kontributin e dhënë në 
çlirimin e këtij vendi; ndërsa më 13 shkurt 2015 
presidenti i Republikës së Shqipërisë e dekoroi 
me Urdhrin “Nderi i Kombit”. (Sylë Ukshini)

LLAdRoVCI Ramiz (1966-). Luftëtar i 
Ushtrisë Çlirimtare të Kosovës (UÇK). Lindi 
në Gllanasellë të Drenasit. Ndoqi studimet 
në Fakultetin e Bujqësisë të Universitetit të 
Prishtinës. Në vitet 1990-1993 u angazhua në 
degën e Drenasit të Këshillit për Mbrojtjen e 
të Drejtave dhe Lirive të Njeriut. Në vitin 1993 
emigroi në Gjermani, ku e vazhdoi aktivitetin 
në radhët e Lëvizjes Popullore të Kosovës. Nga 
janari i vitit 1999 ishte ngarkuar në detyrën e 
drejtorit administrativ të Fondit “Vendlindja 
thërret”. Ishte njëri nga pjesëtarët e grupeve 
të para të armatosura të UÇK-së, ndërsa 
gjatë viteve 1994-1999 u caktua përgjegjës 
për mobilizimin e luftëtarëve të rinj në UÇK. 
Pas luftës dhe demobilizimit të UÇK-së kreu 
detyra me përgjegjësi në Trupat Mbrojtëse të 
Kosovës (TMK). Pas largimit nga TMK-ja, iu 
rikthye aktivitetit politik në radhët e Aleancës 
për Ardhmërinë e Kosovës (AAK). Në vitet 
2003-2008 ishte sekretar organizativ i AAK-
së, më pas u angazhua në PDK dhe në vitin 
2011 u zgjodh deputet i Kuvendit të Kosovës 
nga radhët e kësaj partie. Në vitin 2014 u 
emërua i Ngarkuar me Punë në Ambasadën e 
Republikës së Kosovës në Tiranë dhe më 2016 
ambasadori i Republikës së Kosovës në Tiranë. 
Në dhjetor 2016 u zgjodh kryetar i komunës së 
Drenasit. (Ernest Luma)

LLAdRoVCI Sabit (1960-). Veprimtar po-
litik, luftëtar i Ushtrisë Çlirimtare të Kosovës 
(UÇK). Lindi në fshatin Gllanasellë (Shkabaj) 
të komunës së Drenasit. Në vitin 1993 filloi 

aktivitetin kundër regjimit okupues serb në 
rajonin e Drenicës. Në fillim të vitit 1998 
mori pjesë në luftimet e drejtpërdrejta kundër 
forcave policore serbe në fshatin Likoshan, ku 
edhe u plagos rëndë. Pas shërimit iu ribashkua 
radhëve të UÇK-së në Abri. Në maj të vitit 
1998 ishte pjesëmarrës në betejën në grykë të 
Llapushnikut, ndërsa në qershor mori pjesë në 
luftime në Bardhin e Madh. Më pas u emërua 
komandant i batalionit I të Brigadës “Fehmi 
Lladrocvi”. Në dhjetor të vitit 1998, me urdhër 
të Shtabit të Përgjithshëm të UÇK-së udhëhoqi 
sulmin kundër bazës ushtarake të “Feronikelit” 
në Drenas. Pas luftës u angazhua në radhët e 
Trupave Mbrojtëse të Kosovës. (Bedri Muhadri)

LLAdRoVCI (KRASNIQI) Xhevë (1955-
1998). Veprimtare e çështjes kombëtare, lu-
ftëtare e Ushtrisë Çlirimtare të Kosovës (UÇK), 
Heroinë e Kosovës. Lindi në Drenoc të Mali-

shevës. Pas shkollës së 
mesme kreu Fakultetin 
Juridik dhe studimet për 
gjuhë dhe letërsi shq-
ipe në Universitetin e 
Prishtinës. Pas studime-
ve punoi në shkollën e 
mesme të Kijevës. Gjatë 
veprimtarisë ilegale, pas  
vitit 1981, u njoh me 

Fehmi Lladrovcin, me të cilin më 1991 u 
shpërngul në Kroaci. Ishin pjesëmarrës aktivë 
në luftën e Kroacisë. Në vitin 1993 emigroi në 
Gjermani, ku vazhdoi veprimtarinë politike në 
kuadrin e Lëvizjes Popullore të Kosovës (LPK). 
Në vitin 1977, së bashku me Fehmiun, u kthye 
në Kosovë, duke kontribuar në masivizimin 
dhe konsolidimin e UÇK-së. U shqua për or-
ganizimin e aksioneve dhe të betejave kundër 
forcave serbe dhe u bë oficerja e parë që ligjëroi 
në shkollën e oficerëve të UÇK-së në Likoc të 
Drenicës. Më 22 shtator 1998, kur forcat serbe 
ndërmorën një ofensivë kundër pozicioneve të 
UÇK-së në tërë Kosovën, Xh. Lladrovci, bashkë 
me Fehmiun dhe luftëtarë të tjerë të Brigadës 
114 bënë rezistencë të vendosur. Pas shumë 
orë luftimesh, po atë ditë, në Gradinë të Shka- 
bajve ra në betejë bashkë me bashkëshortin 
dhe bashkëluftëtarin e saj, F. Lladrovcin. Në vi-
tin 2008 nga presidenti i Kosovës u dekorua me 
Urdhrin “Heroinë e Kosovës”, ndërsa më 2015 
presidenti i Shqipërisë e dekoroi me titullin 

“Nderi i Kombit” për kontribute të veçanta në 
luftën për pavarësi të Kosovës. (Sylë Ukshini) 

LLAGAMI (Bardhyl) Skerdilajd (1969-
2001). Luftëtar i Ushtrisë Çlirimtare të Kosovës 
(UÇK), dëshmor. Lindi në Tiranë. Ishte efektiv 
i forcave speciale të Ministrisë së Punëve të 
Brendshme të Shqipërisë. Në mars të vitit 1999 
u bashkohet radhëve të UÇK-së në Tropojë dhe 
u bë pjesë e Brigadës 138 “Agim Ramadani”. 
Mori pjesë në Operacionin “Shigjeta” dhe, 
me mbarimin e luftës u sistemua në Trupat 
Mbrojtëse të Kosovës në Gjakovë. Më pas u 
angazhua në luftën e shqiptarëve në Maqedoni, 
në radhët e Ushtrisë Çlirimtare Kombëtare. 
Iu bashkua forcave që vepronin në malet e 
Sharrit, mbi Tetovë, me detyrën e komandantit 
të njësitit special. Mori pjesë në shumë aksione 
kundër policisë dhe ushtrisë maqedonase. Në 
një prej këtyre aksioneve, në 29 qershor 2001 
u vra në fshatin Begovi, në afërsi të Tetovës. Në 
vitin 2006 u rivarros në Varrezat e Dëshmorëve 
të Kombit në Tiranë. (Dilaver Goxhaj)

LLALLoSHI Gani (1965-). Piktor. Lindi në 
Prishtinë. Shkollimin fillor, të mesëm dhe 
Akademinë e Arteve, drejtimin e pikturës, i 
kreu në Prishtinë (1989), ndërsa studimet pa-

suniversitare në Aka- 
deminë e Arteve Figu-
rative në Lubjanë, pik-
turën më 1991 dhe 
grafikën më 1993. Si 
bursist i një fondacioni 
dhe i qeverisë gjermane, 
studioi në Universite-
tin e Artit në Berlin 
(1997-1998). Me Shoqa-

tën e Artistëve Figurativë të Kosovës dhe atë 
të Sllovenisë mori pjesë në ekspozita kolek-
tive në Kosovë, Slloveni dhe në disa shtete të 
Europës. Hapi disa ekspozita personale, si në 
Piran, Maribor, Shkofia-Lloka, Kranj, Umag, 
Izola, Kopër, Pula, Berlin, Prishtinë dhe disa 
herë në Lubjanë. Me forma reale e abstrakte, 
me elemente të qilimave klasikë ndërtoi struk-
turën pikturore në frymë impresionizmi, duke 
i lidhur dy qasje artistike, simbolikën e traditës 
me vizionin bashkëkohor. Për punë krijuese u 
shpërblye disa herë në Kosovë dhe Slloveni. Je-
ton dhe vepron në Piran të Sllovenisë. (Rexhep 
Goçi)

XHEVË LLADROVCI

GANI LLALLOSHI

LLADROVCI

LLAPASHTICA e ePËRMe. Fshat në komunën 
e Podujevës, rreth 5 km në perëndim të qytetit. 
Sipërfaqja e territorit të fshatit është 2,060 
ha. Gjetjet arkeologjike të kulturës materiale 
dhe toponimet dëshmojnë për vjetërsinë e 
vendbanimit. Si vendbanim me 38 shtëpi 
përmendet në defterin kadastral të vilajetit Vëllk 
të vitit 1455. Sipas regjistrimit të vitit 1981, fshati 
kishte 241 shtëpi me 2,013 banorë, ndërsa në 
vitet 1998-1999 fshati kishte 234 shtëpi me 2,460 
banorë. Popullsia merret me bujqësi, blegtori, 
pylltari etj. Nga objektet e standardit shoqëror, 
fshati ka shkollën fillore, bibliotekën, stacionin 
shëndetësor etj. (Skender Halimi) 

LLAPI. Trevë etnogjeografike në pjesën veri-
lindore të Kosovës. Shtrihet ndërmjet malit 
të Kopaonikut në veriperëndim, maleve të 
Prugocit dhe Gollakut në lindje dhe juglindje. 
Karakterizohet me pozitë të favorshme 
komunikative, sepse nëpër këtë trevë kanë 
kaluar rrugët kryesore të Gadishullit Ballkanik, 
që lidhnin Adriatikun me brendësinë 
kontinentale. Llapi është një fushëgropë 
tektonike, me shtrirje veri-jug, të ulur përgjatë 
thyerjeve tektonike meridionale. Gjatësia është 
rreth 45 km, gjerësia 6-20 km, kurse lartësia 
mbidetare nga 554 m deri 1,700 m. Pjesa 
qendrore e Llapit paraqet trevën e rrafshët me 
gjatësi rreth 25 km nga lokalitetet Rep-Metehi 
deri te gryka tërthore e Lebanës, ndërsa gjerësi 
prej 4-14 km. Ana lindore shtrihet në malet 
lindore të Kosovës me lartësi prej 700-1,000 m, 
ndërsa ana perëndimore në malet e Kopaonikut 
që karakterizohen me një reliev më të shprehur. 
Llapi si për nga gjeneza, ashtu edhe për nga 
ndërtimi gjeologjik dhe lartësia mbidetare, i 
ngjan fushëgropës së Kosovës. Pjesët anësore 
kodrinore të fushëgropës së Llapit përbëhen 
kryesisht nga shkëmbinjtë terrigjenë të kretakut 
të poshtëm, ndërsa pjesa fushore nga zhavorret, 
rërat e argjilat e pliocenit, sedimentet aluviale 
dhe nga tarracat e kuaternarit. Klima është 
mesatare kontinentale, me dimra te ftohtë me 
temperaturë rreth -2.4°C dhe vera të nxehta, 
me temperaturë 20.4°C. Pjesët anësore të 
fushëgropës janë të mbuluar me pyje të dushkut, 
të ahut dhe të halorëve, ndërsa pjesa fushore me 
bimësi të kultivuar. Qendër e vetme urbane e 
Llapit është Podujeva. (Shpejtim Bulliqi)

LLAPIT (e FoLMJA e). Bën pjesë në grupin 
e të folmeve të gegërishtes verilindore. Pak 

elemente të ndryshme nga të folmet e tjera e 
bëjnë të folme më vete. Njeh tri gjatësi zanoresh 
të theksuara, ndërkohë që të gjatat hyjnë në 
raporte kundërvënëse me të shkurtrat. Mungon 
ë-ja e theksuar, ndërsa fonema o realizohet si 
ö: pö, jö. Tipari më qenësor i kësaj të folmeje 
lidhet me numrin e vogël të fonemave zanore 
që krijojnë raporte opozicionale. Përgjithësisht, 
në këtë të folme, zanoret edhe në pozitë para 
bashkëtingëlloreve hundore dalin me intensitet 
më të vogël hundorësie sesa në të folmet e 
tjera të gegërishtes verilindore. Ky tipar ka 
vlerë fonologjike vetëm për dy fonema: a 
dhe e. Fonemat e tjera zanore në këtë pozitë 
nazalizohen pjesërisht. I-ja e gjatë e theksuar ka 
dhënë zanoren ê: m’u shtrê. Diftongjet ue, ie dhe 
ye janë shndërruar në togje zanoresh, ndërkohë 
në këtë të folme vërehet tendenca e labializimit 
të zanoreve. Edhe grupet e bashkëtingëlloreve: 
mb, nd dhe ng janë reduktuar në elementin 
e parë, ndërsa opozicioni midis palataleve 
dhe afrikateve është zhdukur tërësisht. Ruhet 
kundërvënia midis fonemave dridhëse r dhe 
R. Koha e pakryer e foljeve formohet nga tema 
e pjesores me mbaresat -shna (-jshna) për 
vetën e parë njëjës dhe -ke (-jke) për vetën e 
tretë njëjës. Krahina e Llapit shtrihet në anën 
veriperëndimore të Republikës së Kosovës dhe 
përbëhet nga fushëgropa e Llapit, në të cilën 
bëjnë pjesë 78 vendbanime. (Haki Hysenaj) 

LLAPUSHA. Trevë kodrinore-malore në pje-
sën lindore të Rrafshit të Dukagjinit. Shtrihet 
ndërmjet lumit Klina, Drin dhe maleve 
Milanovc, Kosmaç dhe Gradinë. Kryesisht zë 
pellgun e lumit Mirusha. Llapusha ka pozitë 
të mirë gjeografike, duke mundësuar lidhjen 
me rrugë automobilistike dhe hekurudhore 
në mes Rrafshit të Kosovës me Rrafshin e 
Dukagjinit. Në aspektin gjeotektonik paraqet 
një strukturë grabenore, pjesën më të madhe 
të së cilës e ndërtojnë shkëmbinjtë e moshës 
së kretakut (gëlqerorë, flishorë, ranorë etj.) 
dhe pliocen-kuaternarit (argjilë, rërë, zhavorr 
etj.). Hasen edhe formacione të jurasikut 
(ultrabazikë, seria vullkanike-sedimentare 
etj.). Relievi pjerrësohet në drejtim të lumit 
Mirusha. Hasen edhe forma të relievit karstik. 
Në raport me pjesët e tjera të Dukagjinit, 
Llapusha karakterizohet me klimë më të 
thatë (reshjet mesatare vjetore deri 700 mm, 
ndërsa temperatura mesatare vjetore 9-10°C). 
Si pasojë e ndërtimit gjeologjik dhe kushteve 

klimatike, Llapusha është e varfër me rrjedha 
ujore. Në këtë trevë paraqitet burimi i 
fuqishëm termomineral i Banjës së Malishevës. 
Lumi kryesor është Mirusha, ujërat e së cilës 
derdhen në Drinin e Bardhë. Pjesa më e madhe 
e popullsisë së Llapushës është e vendosur në 
vendbanimet rurale. Në skajet e kësaj treve janë 
të vendosura dy qendra urbane, Malisheva dhe 
Klina. (Valbon Bytyçi)

LLAPUSHNIKU. Fshat në Drenicë, rreth 
10 km në jugperëndim të Drenasit, në lartësi 
mbidetare rreth 650 m. Është vendbanim i 
tipit të shpërndarë, me sipërfaqe 1,522 ha. 
Shtrihet në anën e majtë të lumit Drenica, 
pranë autostradës Prishtinë-Prizren-Tiranë. 
Si vendbanim është i regjistruar në një hartë 
austriake të vitit 1689 me emrin Lapushnik. 
Në vitin 1921 kishte 590 banorë, në vitin 1948 
numëronte 942 banorë, ndërsa në regjistrimin 
e fundit të vitit 2011 kishte 3,433 banorë. 
Popullsia merret kryesisht me bujqësi (kul-
tivimin e drithërave) dhe blegtori. Ka shkollë 
9-vjeçare, disa njësi tregtare e zejtare etj. Është 
pjesë e bashkësisë lokale të fshatit Arllat. 
(Ramiz Cërvadiku)

LLATIN. Emërtim i përdorur nga besimtarët 
myslimanë në Kosovë për shqiptarët dhe 
kroatët e besimit katolik të vendit. Besohet 
të jetë formuar pas islamizimit të shqiptarëve 
nga Perandoria Osmane. Sado që ky emërtim 
mund të ketë marrë konotacion negativ në disa 
zona, vërehet se bëhet fjalë për një trashëgimi 
historike të emërtimit. Meqë krishterimi 
në Ballkan dhe më gjerë është përhapur 
nëpërmjet Perandorisë Romake, që si gjuhë të 
veten e kishte latinishten dhe e cila ishte edhe 
gjuhë e kishës katolike romake, fjala llatin vjen 
si emërtim i gjuhës së predikuar në kishë. Tek 
arbëreshët e Italisë dhe tek arbneshët e Zarës 
ka kuptimin e italianëve, përkatësisht kroatëve. 
(Ganimet Klaiqi)

LLeSHI Bosilka (Bosiljka) (1938-). Mjeke, 
interniste, diabetologe. Lindi në Bosanski 
Shamac (B e H). Kreu shkollimin në vendlind-
je, ndërsa studimet e larta në Fakultetin e 
Mjekësisë të Universitetit të Beogradit (1964). 
Pas diplomimit, një kohë punoi në Shtëpinë 
e Shëndetit në Prizren, kurse më vonë kaloi 
në Klinikën për Sëmundje të Brendshme në 
Prishtinë. Specializoi për mjekësi interne dhe 
subspecializoi endokrinologjinë dhe ishte dia-

betologe e njohur. Mbrojti tezën e disertacionit 
në Fakultetin e Mjekësisë në Prishtinë (1984). 
Ka qenë shefe reparti e diabetologjisë në de-
partamentin e endokrinologjisë në Klinikën e 
Sëmundjeve të Brendshme. Publikoi një numër 
punimesh profesionale dhe shkencore brenda 
dhe jashtë vendit. (Ahmet Brovina)

LLeSHI Qazim (1930-2008). Gjeograf, pro-
fesor universiteti. Lindi në Gjakovë, ku kreu 
shkollimin e mesëm, ndërsa shkollën e lartë 
pedagogjike për gjeografi e kreu në Universite-
tin e Beogradit (1950). Disa vjet punoi në Rah-
ovec dhe në Gjakovë, më pas vazhdoi studimet 
po për gjeografi në Universitetin e Beogradit, 
ku u diplomua më 1959. Studimet pasuniver-
sitare i kreu në Universitetin e Zagrebit, ku më 
pas mori edhe gradën doktor i shkencave gjeo-
grafike (1972). Punoi në Sekretariatin për Ur-
banizëm dhe Planifikim Hapësinor të Kosovës 
në Prishtinë. Në Liezh dhe Bruksel të Belgjikës 
bëri studime të specializuara në fushën e ra-
jonalizimit (1965-1966). U zgjodh ligjërues në 
seksionin e gjeografisë të Fakultetit të Shkencave 
Matematike-Natyrore të Universitetit të Prishti-
nës (1969), ku për shumë vite mbajti ligjërata 
për ekologji humane, gjeografi ekonomike dhe 
rajonale. Mori pjesë në kongrese, simpoziume, 
konferenca dhe seminare edhe me karakter 
ndërkombëtar. Botoi shumë studime nga fu-
sha e gjeografisë rajonale dhe urbanologjisë. 
U mor edhe me terminologji gjeografike, to-
ponimi dhe me publicistikë. Botoi disa vepra 
nga fusha profesionale-shkencore: “Qytetet e 
Kosovës” (1979), “Bazat e urbanologjisë” (1983), 
“Ekologjia humane me bazat e shkencave rrethi-
more” (1985), “Plava dhe Gucia qytetёza rrëzë 
bjeshkore” (1991). (Nesim Vala)

LLeSHI Zija (1938-). Fizikan, profesor uni-
versiteti. Shkollën fillore dhe të mesme i kreu 
në Gjakovë, ndërsa studimet në katedrën për 
fizikë teknike në Universitetin e Lubjanës 

(1968). Kreu studimet 
pasuniversitare në fush-
ën e fizikës atomike dhe 
nukleare po ashtu në 
Universitetin e Lubjanës. 
Tezën e doktoraturës e 
punoi në Universitetin e 
Pragës dhe e mbrojti në 
Universitetin e Prishti-
nës (UP) në vitin 1981. ZIJA LLESHI

Që nga vitit akademik 1982 ligjëroi lëndët 
fizika I e fizika II dhe bazat e fizikës atomike 
në disa degë të Fakultetit Teknik të UP-së. Në 
Fakultetin e Shkencave Matematike-Natyrore 
të Universitetit të Prishtinës, në seksionin e 
fizikës, ligjëroi lëndën makanika kuantike. 
Deri më 1992 është avancuar në të gjithë titujt 
universitarë. Ka marrë pjesë në disa konferenca 
ndërkombëtare. Jeton në Suedi. (Zahadin Sh-
emsedini)

LLoNÇARI Njazi (1954-). Piktor. Lindi në 
Pejë. Kreu shkollimin fillor dhe gjimnazin në 
Pejë, studimet për pikturë në Akademinë e 
Arteve në Prishtinë (1978). Punoi për shumë 
vjet në arsim si pedagog i artit figurativ. Në vitin 
1999 migroi në SHBA, në Nju-Jork, ku jeton 
dhe merret me pikturë. Ishte anëtar i Shoqatës 
së Artistëve Figurativë të Kosovës (SHAFK) që 
nga vitit 1979 dhe mori pjesë në disa ekspozita 
dhe aktivitete të saj. Në kuadër të SHAFK-ut 
mori pjesë në të gjitha ekspozitat kolektive 
në vitet 1980-1999: në Sallonin Pranveror, 
Bienalen e Vizatimit, ekspozitat vjeshtore etj. 
Hapi disa ekspozita personale në Pejë, Prishtinë 
dhe SHBA dhe ishte fitues i çmimit blerës në 
Sallonit Pranveror më 1981 dhe në Ekspozitën 
e Shoqatës së Artistëve Figurativë të Pejës më 
1982. (Ilir Muharremi)

LLUÇANI. Fshat në komunën e Bujanocit, 5 
kilometra në jugperëndim të qytetit. Shtrihet 
në brigjet e Moravës së Binçës, në dalje të saj 
nga gryka e Konçulit në fushën e Bujanocit, 
në lartësi mbidetare 410-420 m. Shtëpitë janë 
të ndërtuara në të dy anët e lumit, si dhe të 
rrugës regjionale Gjilan-Bujanoc. Lluçani është 
vendbanim i vjetër, për të cilin dëshmojnë 
gjetjet e shumta të kulturës materiale. Mbi fshat, 
në brigjet e Moravës së Binçës, ekzistojnë edhe 
sot e kësaj dite shtyllat e urës së vjetër, që datojnë 
nga periudha romake, nëpër të cilën kalonte 
rruga që shpinte në fushën e Preshevës. Lluçani 
në vitin 1961 kishte 997 banorë, ndërsa në vitin 
2002 kishte 1,538 banorë rezidentë. Një numër 
i konsiderueshëm i banorëve punojnë në botën 
e jashtme. Tokat bujqësore, të cilat shtrihen në 
rrafshin aluvial të Moravës së Binçës dallohen 
për nga pjellshmëria e lartë dhe afërsia e ujërave 
nëntokësore. Edhe pse në kushte të volitshme, 
bujqësia është e tipit ekstensiv. (Arsim Ejupi) 

LLUGAXHIU Qazim (1907-1986). Antiko-
munist, veprimtar i lëvizjes kombëtare. Emri i 

tij i plotë ishte Qazim Sefedin Reçica-Llugax-
hia. Lindi në Llugaxhi të Lipjanit. Ndërmjet dy 
luftërave botërore kundërshtoi pushtetin e Ju-
gosllavisë monarkiste. Me rëniën e Jugosllavisë 
më 1941 u rreshtua në anën e pushtetit të ri, që 
u vendos në Kosovë. U zgjodh kryetar i komu-
nës së Babushit (1941-1942), më pas kryetar i 
Komitetit Qarkor të Lidhjes së Dytë të Prizrenit 
për Lipjan (1943-1944). Pas vendosjes së push-
tetit komunist në Kosovë, në fund të vitit 1944 
iu bashkua forcave nacionaliste. Ishte ndër 
udhëheqësit e forcave nacionaliste shqiptare 
që vepronin në Zonën IV të Mbrojtjes Kom-
bëtare të Kosovës. Në mbledhjen e 1 dhjetorit 
të 1944, që u mbajt në Tërpezë të Moravës së 
Epërme, ku u formua Shtabi Suprem i Kosovës, 
u emërua zëvendëskomandant. Mori pjesë në 
luftën për çlirimin e Ferizajt (2 dhjetor 1944). 
Ishte pjesëmarrës në kuvendin e Kopilaçës (15-
16 gusht 1945) në Karadakun e Shkupit. Në pa-
mundësi për të qëndruar në vend, iku në Greqi. 
Nga aty kaloi në Turqi, duke mos e ndërprerë 
veprimtarinë për çështjen kombëtare. Më 1986 
u vra në Turqi nga shërbimi sekret jugosllav. 
(Skënder Lutfiue). 

LLUGIQI Besa (1986-). Soprano. Lindi në Pri- 
shtinë, ku kreu Shkollën e Mesme të Muzikës. 
U diplomua në Fakultetin e Arteve, drejti-
mi i solokëndimit. Kreu studimet master në 

Fakultetin e Muzikës në 
Shkup. Është anëtare e 
Korit të Filarmonisë - 
Operës së Kosovës, ku  
u prezentua edhe si soli- 
ste me orkestrën e saj.  
Mësimdhënëse e anga-
zhuar e solokëndimit në 
Fakultetin e Arteve në 
Prishtinë dhe në Pejë. U 

prezentua në festivale dhe koncerte në Kosovë, 
Maqedoni, Shqipëri, Austri, Francë, Itali, Kro-
aci. Ka vijuar masterklasat me artistë të njohur 
si: J. Gjipali, H. Schmit, P. Ziethen, M. Schmie-
ge, M. Leka. Më 2011 debutoi në Teatrin e 
Operës dhe Baletit (TOB) në Tiranë me operën 
“Turandot” (Puccini). Më 2010 u ftua nga di-
rigjenti austriak C. Buchler në meshën e kom-
pozitorit C. Franck në Austri dhe Itali. Në te-
atrin Ruso në Bullgari u prezentua me rolin e 
Mimit në “La Boheme” të Puccinit. Në TOB në 
Tiranë interpretoi Lauretën te “Gianni Schic-
chi” Requiemin e Faure-së. Në vitet 2003-2005 

mori katër herë çmimin e parë në garat ndër-
kombëtare në Prishtinë, organizuar nga fonda-
cioni “Ars Kosova”. E shpërblyer me “interpre-
timin më të mirë të kompozitorëve shqiptarë”, 
çmimin e parë në garat “Jorgjia Truja”, Shqipëri 
(2009) dhe në “Marie Kraja”, Tiranë, ku mes 94 
këngëtarëve ndërkombëtarë hyri në 10 finalis-
tet dhe me çmimin “Grand Prix” në konkursin 
“Elena Nikolai” në Bullgari. E ftuar edhe te 
“Rekviemi” i Mozartit në njërin nga festivalet e 
njohura në Sofje. (Arnisa Rexhepi)

LLUGIQI Vjollca (1987-). Balerinë. Lindi në 
Prishtinë. Kreu shkollën e mesme të muzikës 
“Prenk Jakova”, drejtimin e baletit, si dhe 
Fakultetin Ekonomik në Prishtinë. Si soliste 
u inkuadrua në vitin 2002 në trupën e bale-
tit të Kosovës dhe ishte pjesëmarrëse në të 
gjitha aktivitetet që u zhvilluan gjatë kësaj 
periudhe, por edhe në festivale të ndryshme 
jashtë vendit, si në Shqipëri, Maqedoni, Turqi, 
Itali dhe Zvicër. Mori pjesë në shfaqjet: “Per-
formancë”, “Kontrast”, “Transicioni”, “S´po 
dëgjohet gongu” me koreografi të Gjergj Pre-
vazit; “Balloja e diplomës”, “Dashuria që vret”, 
“Copelia”, “La Syphide” me koreografi të I. Ke-
mit, pastaj në shfaqjet “Aty ku drita bie”, “Don 
Kishoti”, “Dasma”, “Fluturimi drejt dritës”, 
“Karmen”,”Bukuroshja e fjetur” etj. Është 
fituese e disa çmimeve dhe mirënjohjeve për 
kreacion artistik. (Selman Jusufi) 

LLUKA Tahir (1830?-1908). Poet, hoxhë, 
mësues, përkthyes. Lindi në fshatin Llukë 
e Epërme midis viteve 1830-1845. Pas 
mbarimit të studimeve në Stamboll u emërua 
mësimdhënës në shkollën e lartë “Fatih” të 
Stambollit. Ishte njohës i mirë i gjuhëve dhe 
i letërsisë orientale. Mbante kontakte me 
rilindësit e shquar shqiptarë që vepronin në 
Stamboll. Pas vitit 1881 u kthye në vendlindje, 
ndërsa në vitin 1889, në Llukën e Epërme, 
nahija e Gjakovës, hapi mejtepin, ku mësimi 
zhvillohej edhe në gjuhën shqipe. Për mbajtjen 
e shkollës kishte hapur një dyqan në një dhomë 
të mejtepit. Për nevojat e mejtepit hartoi disa 
tekste në gjuhën shqipe me grafi arabe, por duke 
bërë disa kombinime të grafemave dhe duke iu 
shtuar shenja diakritike. Ky alfabet i njohur si 
alfabeti i “Tahir ef. Llukës”, i hartuar më 1878, 
u përdor në mejtepin e tij dhe më gjerë. Është 
autori i tri veprave në gjuhën shqipe me grafi 
arabe: “Shkenca e besimit islam”, “Broshurë 

mbi moralin” dhe “Urata e besimtarit”. Shkoi 
në Stamboll dhe nuk u kthye më në vendlindje. 
Rrethanat e vdekjes mbeten të paqarta. (Sadik 
Mehmeti) 

LLUKARI Jak (i Pjetrit) (Giacomo Luccari di 
Pietro) (1551-1615). Historian dhe shkrimtar 
raguzan me origjinë arbërore. Në veprën e tij 
historike-letrare “Analet e Raguzës”, botuar së 

pari në Venedik (1605) 
dhe më pastaj në Raguzë 
(1790), u ka kushtuar 
vend qendror ngjarjeve 
dhe personazheve të 
Raguzës, që lidhen me 
historinë mesjetare të 
Arbërisë, pra edhe të 
Kosovës. Në katalogun 
e autorëve të shfrytëzuar 

prej tij ndeshim edhe Marin Barlecin, Gjergj 
Bardhin, Engjëll Drishtjanin, si dhe Kronikën 
e Tivarit. Llukari ofron të dhëna interesante 
për Gjergj Kastriotin-Skënderbeun. Nga një 
pasazh i librit të tij dëshmohet origjina hasiane 
e heroit: “Gjon Kastrioti zotërues i Krujës, 
të cilit familja i rrjedh nga fshati Kastrat nën 
jurisdkisionin e Hasit të Arbërisë, jo fort larg 
nga lumi Dri”. Llukari nuk ndalet shumë për 
t’i trajtuar betejat e Kosovës, edhe pse treva e 
Kosovës së sotme përmendet shpesh në veprën 
e tij. Për Betejën e Parë të Kosovës (1389) jep 
vetëm të dhëna fragmentare: “Vitin e njëjtë 
(1389), Murati i Turqisë depërton në Campo 
di Merula, që gjermanët e thërrasin Amselveld, 
hungarezët Rigomezi, e turqit Cossovo”, dhe 
buzë brigjeve të Sitnicës e shpartallon dhe ia 
pret kokën Llazarit, kontit të Serbisë, të cilin 
e kishte tradhtuar Vuk Brankoviqi, dhëndër i 
tij. Në vendin e njëjtë e vrau Muratin Milosh 
Kobiliqi (Milosc Cobilich)”. Llukari nuk ndalet 
shumë për ta trajtuar edhe Betejën e Dytë të 
Kosovës (1448), por e vë në spikamë ndihmën 
e Skënderbeut, që i kishte ofruar Janosh 
Huniadit. (Jahja Drançolli)

LLUKARI. Fshat në verilindje të Prishtinës, 
4 km nga qendra. Përmendet si vendbanim 
në disa dokumente të shkruara. Sipas defterit 
osman (1477) ishte mëhallë e Prishtinës, me 28 
shtëpi. Në defterët osmanë është i regjistruar me 
emrat Makoci i Epërm dhe Makoci i Poshtëm. 
Haset edhe në një hartë austriake të vitit 1689. 
Pas luftërave austro-turke të viteve 1687-89, 

një pjesë e popullsisë shpërngulet në fshatrat 
malore të Gollakut (Radesh dhe Gjytet). Në 
vitin 1913 kishte 166 banorë, në vitin 1948 
kishte 36 shtëpi me 316 banorë, ndërsa në vitin 
1996 kishte 140 shtëpi me 1,381 banorë. Nëpër 
fshatin Llukar kalon rruga automobilistike 
rajonanale Prishtinë-Medvegjë-Leskovc dhe 
Prishtinë-Mramor-Gjilan. Nga objektet e 
standardit shoqëror, fshati ka shkollën fillore, 
shtëpinë e kulturës dhe bibliotekën, stacionin 
shëndetësor, disa objekte tregtare dhe shërbyese 
etj. (Nazif Gashi)

LLUMNICA ejup (1979-). Gazetar i sportit. 
Lindi në Prishtinë. Në vitin 1999-2002 punoi 
si gazetar i sportit në të përditshmen “Rilindja”. 
Gazetarinë sportive e vazhdoi në gazetën  ” 
Kosova sport” deri më 2005, pastaj në gazetën 
“Iliria post”. Gjatë viteve 2007-2014 punoi në 
të përditshmen “Zëri” dhe “Topi”, ndërsa më 
vonë në të përditshmen “Kosova sot”. (Besim 
Kajtazi)

LLUNJI Ali (1939-). Gazetar. Lindi në 
Ulqin. Shkollimin fillor e kreu në vendlindje, 
shkollën normale dhe studimet për gjuhë dhe 
letërsi shqipe i mbaroi në Prishtinë. Punoi 
mësimdhënës, më pas në Radio Prishtinë dhe 
në redaksinë e programit shqip të Televizionit 
të Beogradit, ndërsa nga viti 1974 si gazetar dhe 

redaktor i programit dokumentar-fejtonistik 
i Televizionit të Prishtinës (TVP). Gjatë 
punës në TVP realizoi serialet dokumentare 
për arbëreshët e Italisë, për arbëreshët e 
Zarës, shqiptarët e Sirisë etj., si dhe një sërë 
portretesh krijuesish të fushave të ndryshme. 
Punoi në “Librin shkollor” dhe pas luftës në 
Radio-Televizionin e Kosovës. Ka botuar 
një sërë tekstesh publicistike në gazeta dhe 
revista dhe është përkthyes i teksteve shkollore 
dhe beletristike. Është dhe bashkautor i disa 
monografive për Xhemë Gostivarin, Shpëtim 
Robajn, Beqir Kastratin etj., si dhe i veprave 
autoriale: “Në kalimerë” (1967), “Harapët 
e Ulqinit” (2013), “Lugu i Xhemiles” etj. 
(Ibrahim Berisha)

LLUZHANI. Fshat në jug të Podujevës, rreth 
11 km nga qendra komunale. Është vendbanim 
fushor i tipit gjysmë të dendur. Sipërfaqja e 
territorit të fshatit është 230 ha. Si vendbanim 
përmendet në disa dokumente të shkruara 
mesjetare. Në defterin kadastral të vilajetit 
Vëllk (1455) përmendet si vendbanim me 41 
shtëpi. Sot ka rreth 60 shtëpi me 800 banorë. 
Popullsia merret kryesisht me bujqësi. Nga 
objektet e standardit shoqëror ka shkollën 
fillore, qendrën e mjekësisë familjare etj. 
(Skender Halimi)

LLUZHANI





MACINGeR Joahim (Joachim Matzinger) 
(1968-). Gjuhëtar, përkthyes, albanolog austri-
ak. Lindi në Vjenë. Kreu studimet pasuniversi-
tare për gjuhësi krahasimtare e indoeuropiane 

në Vjenë, ndërsa dokto-
roi në Jenë të Gjerman-
isë (2001). Gjatë periu-
dhës 1992-1995 punoi si 
asistent në Universitetin 
e Vjenës, ndërsa në peri-
udhën 1997-2006 pu- 
noi si hulumtues në 
departamentin e studi-
meve indoeuropiane në 

Universitetin e Jenës. Në vitet vijuese (2006-
2010) punoi si hulumtues edhe në Universite-
tin e Vjenës, në projektin për foljet e shqipes 
së vjetër në kontekstin ballkanik, bashkë me 
Shtefan Shumaherin. Punoi edhe në një pro-
jekt për Buzukun. Botoi një varg punimesh për 
shqipen dhe gjuhët e Ballkanit, ndër të cilat 
monografitë: “Teksti i vjetër shqip ‘E mbsuame 
e krështerë’ e Lekë Matrëngës nga 1592, një 
hyrje në gjuhësinë shqiptare” (2006); “Foljet e 
shqipes së vjetër. Leksik, parahistori dhe eti-
mologji” (Die Verben des Altalbanischen. Bele-
gurterbuch, Vorgeschichte und Etymologie, 
bashkautor me Shumaher, 2013), ndërsa pritet 
të dalë së shpejti edhe vëllimi për Buzukun. 
Ka publikuar punime që lidhen me gjuhësinë 
krahasimtare, ku në shumicën e rasteve shqipja 
është në rend të parë. (Lindita Rugova)

MAGURA. Fshat në perëndim të Lipjanit, 
13 km nga qendra komunale. Shtrihet rrëzë 
Goleshit, në të dy anët e vijës hekurudhore, 
në lartësi mbidetare 557 m. Është vendbanim 
xehetar i tipit të dendur, me sipërfaqe të zonës 
kadastrale prej 326 ha. Magura përmendet 
po me këtë emër në vitin 1455. Në vitin 1914 

kishte 165 banorë, ndërsa tani ka rreth 3,000 
banorë. Xeherorja e magnezitit funksionon që 
nga viti 1927, në të cilën shumica e banorëve 
të këtij vendbanimi dhe të rrethinës siguronin 
ekzistencën. Ka shkollë 9-vjeçare dhe disa 
objekte të tjera të infrastrukturës me karakter 
lokal. (Ibrahim Ramadani) 

MAGJUPËT. Kategori sociale mesjetare e 
bukëpjekësve të manastireve, emri i të cilëve 
konsiderohet edhe burim i emrit të etnisë. 
Dëshmia më e vjetër e emrit dhe e kategorisë 
sociale (magjup’ci) gjendet te krisobulat e 
Deçanit të viteve 1330-1335, ku përmenden 8 
pjesëtarë nga Plava të kësaj kategorie sociale, 
pa dhënë asnjë sqarim as për përkatësinë etnike 
e as për profesionin që ushtronin. Në bazë të 
etimologjisë së fjalës, besohet se kemi të bëjmë 
me skllevër që piqnin bukë për personelin e 
manastireve. Këtë e thotë edhe vetë fjala, e cila 
në serbishten mesjetare ka hyrë nga greqishtja e 
mesme. Në shqipen fjala magjup është huazuar 
nga serbishtja kishtare. Ndërkaq, në krisobulën 
e Banjskës të viteve 1313-1318 ndeshet edhe 
nocioni “magjup’nica”, që ka kuptimin e vendit 
ku mbahen rezervat e drithit. Ende mbetet për 
t’u sqaruar nëse emërtimi ka të bëjë me emrin 
etnik, apo vetëm me profesionin. Rrethana që 
8 magjupët përmenden për banorë të Plavës, 
duke mos thënë shprehimisht se ishin pjesëtarë 
të një etnie të ndryshme nga ajo vendëse, tregon 
se emërtimi në këtë rast nuk ishte në funksion 
të emrit etnik. Prandaj emërtimet mag-jup 
e magjupnica janë më të hershme se koha e 
ardhjes së magjupëve në Kosovë nga India e 
largët, sepse magjupët dëshmohen nga literatura 
së pari në vitin 1322, në Kretë, dhe pastaj më 
1346 në Peloponez, ndërsa në Europë dhe 
mbase në Kosovë u përhapën më vonë, në shek. 
XV. Së këndejmi, është e besueshme se emri i 

profesionit (mag-jup) me prejardhje bizantine, 
me kuptimin e hershëm “bukëpjekës skllevër të 
manastireve“ u përdor më vonë nga shqipfolësit, 
për të emërtuar popullatën ardhëse të përbuzur 
deri në shkallë skllavërie. (Skënder Gashi)

MAHAIRA. Armë antike, thikë e madhe ose 
shpatë me një teh. Ndonëse janë përshkruar 
shpesh në vepra arti, gjetjet arkeologjike të 
këtij tipi të shpatës janë të rralla dhe studiuesja 
M. Paroviq-Peshikan disa i sheh si mahaira 
dardane. Në artin grek është e dredhur te pjesa 
e prerjes së tehut drejt majës, andaj pesha 
e koncentruar në këtë pjesë të tehut e bën 
prerjen më të fuqishme. Në tekstet periodike 
mahaira ka shumë kuptime dhe mund t’i 
referohet çfarëdo thike ose shpate, madje edhe 
një bisturie të kirurgut. Në kontekste marciale i 
referohet tipit të shpatës me një teh, e dizajnuar 
kryesisht më shumë për të prerë sesa për të 
therë. Homeri e përshkruan si thikë jo aq e 
madhe shtëpiake. (Sedat Barajliu)

MAHMUdBeGoLLI Hydaverdi Pashë 
(-1695). Pushtetar i lartë dhe komandant ush-
tarak osman. Njëri nga pinjollët e rëndësishëm 
të familjes Mahmudbegolli të Pejës. Doli në 
skenë në kohën e depërtimit të ushtrisë aus-
triake në hapësirat shqiptare. Në vitin 1688 u 
emërua sanxhakbej i Dukagjinit dhe i Prizre-
nit, njëherësh përgjegjës për sigurinë e sanxha-
kut të Nishit. Me forcat e tij lokale, bashkë me 
Mahmud Pashë Gjakovën, sanxhakbej i Herce-
govinës, Mustafa Pashë Zurnapën, sanxhakbej i 
Shkupit dhe përgjegjës për sigurinë e Jeni Paza-
rit, u mundën nga forcat austriake në betejën e 
Nishit në shtator të vitit1689. Një vit më vonë 
Mahmud Pasha, bashkë me pashallarët e tjerë 
shqiptarë (Koxha Halil Pashë Shkupi, Mus-
tafa Pashë Zurnapa, Mahmud Pashë Gjakova, 
Xhafer Pashë Vlora), të ndihmuar edhe nga 
ushtria tatare e Krimesë, arritën që më 1 dhe 
2 janar 1690 ta rikthenin Kaçanikun dhe tërë 
Kosovën e sotme nën administrimin osman, 
duke ngadhënjyer mbi forcat e Habsburgëve, 
të ndihmuar edhe nga vullnetarët vendorë. Në 
vitin 1692, Mahmud Pasha ishte pushtetari më 
i fuqishëm i Ballkanit, sepse mbante pozitën e 
bejlerbeut të Rumelisë dhe atë të sanxhakbeut 
të Janinës. Por, u vra më 22 shtator të vitit 1695 
në luftë kundër forcave austriake të gjeneralit 
Veteran. I biri i tij, Hysejn Pasha, ishte për disa 
vjet sanxhakbej i Dukagjinit, deri kur vdiq më 

1714. Nipi i tij, Tahir Pasha, e vazhdoi detyrën 
e sanxhakbeut, ndërkaq në vitin 1739 e shohim 
si sanxhakbej të Delvinës. Edhe i biri i Tahir 
Pashës, Mahmud Pasha II qe sanxhakbej i Du-
kagjinit deri në vitin 1730, ndërkaq nga ky vit 
ishte edhe sanxhakbej i Shkodrës, deri kur u vra 
nga Çaushollët në vitin 1739. (Nehat Krasniqi) 

MAHMUTI Bardhyl (1960-). Aktivist i lë-
vizjes çlirimtare, anëtar i Drejtorisë Politike të 
Ushtrisë Çlirimtare të Kosovës (UÇK). Lindi 
në Tetovë. Kreu shkollimin fillor dhe të mesëm 

në Tetovë dhe në Prishti-
në. Si pjesëmarrës në de-
monstratat e vitit 1981 
u dënua me 7 vjet burg. 
Pas daljes nga burgu e 
vazhdoi aktivitetin poli-
tik në kuadër të Lëvizjes 
Popullore për Repub-
likën e Kosovës dhe në 
konferencën e parë u 

zgjodh anëtar i Komitetit Drejtues. Në vitin 
1990 emigroi në Zvicër. Studioi për shkencat 
politike në Universitetin e Lozanës dhe kreu 
studimet pasuniversitare po në këtë univer-
sitet(1997). Gjatë luftës në Kosovë ishte anëtar 
i Drejtorisë Politike të UÇK-së dhe shef i grupit 
të saj diplomatik. Pas luftës, në Kuvendin e parë 
të Partisë për Bashkim Demokratik u zgjodh 
kryetar i saj. Ishte ministër i Punëve të Jasht-
me në Qeverinë e Përkohshme të Kosovës dhe 
njëri nga themeluesit e Partisë Demokratike të 
Kosovës. Në vitin 2007 kaloi me vendbanim të 
përhershëm në Tetovë dhe atje themeloi parti-
në politike Bashkimi Demokratik Shqiptar. Ka 
shkruar dhe botuar një sërë tekstesh publicis-
tike për probleme të ndryshme politike. (Ismail 
Syla)

MAJANCI Afrim (1962-). Boksier, trajner. 
Filloi të merret me boks në KB “Prishtina”. Në 
vitin 1981 inkuadrohet në ekipin e parë, ku e 
kishte trajner Lah Nimanin. Ka qenë boksier i 
kategorive të lehta. Me KB “Prishtina” fitoi një 
titull të kampionit të ish-Jugosllavisë (1985) në 
konkurrencën ekipore. Fitoi titullin e kampionit 
ballkanik në vitin 1986. Në vitin 1987 fitoi 
medalje bronzi në Lojërat e Mesdheut (Lataki, 
Siri). Ka të zhvilluara rreth 210 meçe, ndërsa 
ka qenë edhe anëtar standard i përfaqësueses 
së ish-Jugosllavisë në boks. Është trajner në KB 
“Prishtina”. (Bekim Aliu)

BARDHYL 
MAHMUTI

MAHAIRA

MAJeR Antun (Mayer) (1883-1957). Gjuhë- 
tar, indoeuropianist, historian, ilirolog dhe 
paleograf kroat. Lindi në Knin. Ishte profe-
sor në Universitetin e Zagrebit. Studiues i 
gjuhëve indoeuropiane që fliteshin në Ballkan, 
veçanërisht i ilirishtes. Veprat e tij të njohura 
janë: “Gjuha e ilirëve të vjetër” (Die Sprache 
der Alten Illyrier I, 1957 dhe II, Vjenë 1959), 
pastaj “Pozita e gjuhës ilire në mesin e gjuhëve 
indoeuropiane” (Položaj ilirskog jezika među 
indoevropskim jezicima, 1936), “Ilirët” (Il-
lyrisches, 1939); “Vidasus, Silvani ilir” (Vida-
sus, der illyrische Silvanus, 1942) etj. Vepra e 
tij dyvëllimëshe për gjuhën ilire është gjith-
një vepra bazë për studimet iliristike. Në të 
janë shënuar dhe interpretuar nga aspekti eti-
mologjik elementet leksikore dhe onomastike 
që mendohet të jenë ilire. Në vëllimin e dytë ka 
përpjekje për ta interpretuar materialin gjuhë-
sor në aspektet e tij gramatikor dhe të struk-
turës gjuhësore. (Sejdi Gashi)

MAJeR Gustav (Meyer) (1850-1900). Gjuhë-
tar, albanolog, indoeuropianist, profesor. 
Lindi në Gros Strehlitz të Gjermanisë. Kon-
siderohet ndër albanologët më të njohur. Stu-

dioi filologjinë klasike, 
gjuhët indo-europiane, 
greqishten e re dhe san-
skritishten. Ishte profe-
sor i gjuhëve të vjetra në 
Universitetin e Gëtin-
genit, të Pragës dhe të 
Gracit. Më 1881, si pro-
fesor i Universitetit të 
Gracit, i intensifikoi stu-

dimet e albanologjisë. Botoi veprat: “Studime 
shqiptare I” (1882), “Për indoevropianishten 
- e kryera në morfologjinë e shqipes” (Firence, 
1886), “Gramatikë e përmbledhur e shqipes” 
(Lajpcig, 1888), “Elementet latine në gjuhën 
shqipe” (1888), “Fjalor etimologjik i gjuhës 
shqipe” (Strasburg, 1891). Mbrojti tezën e pre-
jardhjes së shqipes nga ilirishtja dhe përcaktoi 
pozitën e saj në kuadër të gjuhëve indoeuropi-
ane. E mbivlerësoi elementin e huazuar në shq-
ipe, sidomos elementin roman, duke e cilësuar 
atë si një gjuhë “gjysmëromane”. Bëri fjalorin e 
parë etimologjik të shqipes. (Hana Radoniqi)

MAJeR-LYBKe Vilhelm (Wilhelm Meyer-
Lübke) (1861-1936). Gjuhëtar, romanist, filo- 
log zvicerian i shkollës “Gramatikanët e rinj”. 

Bëri studime të ndryshme krahasuese të 
gjuhëve romane. Studioi filologji indoeuropi-
ane në Cyrih dhe Berlin, doktoroi për latinisht-
en më 1883. Ishte romanisti më i rëndësishëm 
i kohës së tij. Mbajti mësime në Jenë, Cyrih, 
Vjenë dhe Bon. Veprat e tij janë: “Gramatikë 
e gjuhëve romane” në katër vëllime, “Hyrje 
në studimin e gjuhësisë romane”, “Fjalori eti-
mologjik i romanishtes”. U mor dhe me stu-
dimin e huazimeve latine të shqipes, ashtu si 
dhe me elementet e përbashkëta të shqipes me 
rumanishten. (Pranvera Osmani)

MAKedoNI (Machedonius a dardania de 
Ulpianis). Ipeshkëv nga Ulpiana e Dardanisë. 
Mori pjesë në koncilin kishtar të Serdikës të vitit 
342, i renditur me numrin rendor 35 në mesin 
e 170 ipeshkvijve të tjerë. Me të ishin dhe katër 
ipeshkvij të tjerë që vinin nga Dardania. Edhe në 
koncilin e pestë kishtar të Konstandinopojës të 
vitit 553, ku ishte pjesëmarrës ipeshkvi Pali nga 
Justiniana Secunda, që nënshkruhej si Episcopus 
Ulpianensis, ndonëse qyteti i Ulpianës tashmë 
ishte riemërtuar në Justiniana Secunda. Prania 
e Makedonit dhe e ipeshkvijve të tjerë nga 
Dardania në koncile të ndryshme kishtare të 
përmasave të tilla dëshmon nivelin e lartë të 
organizimit kishtar dardan. (Arben Arifi)

MAKedoNISHTJA. Gjuha e makedonëve 
të lashtë, që shtrirjen më të madhe e ka pasur 
në kohën e Mbretit Filip II dhe të të birit të tij, 
Aleksandrit të Madh (336-323 p.e.s.). Shtrihej 
midis greqishtes, ilirishtes dhe trakishtes e 
frigishtes. Nuk është e shkruar, ndërsa gjuhë 
e shkrimit e Makedonisë ishte greqishtja. Nga 
emrat dhe ndonjë glosë janë hetuar ndryshime 
midis makedonishtes dhe greqishtes. Disa 
autorë e lidhin me varietete të greqishtes 
veriperëndimore. Është folur gjatë mileniumit 
të parë p.e.s. I përket familjes së gjuhëve 
indoeuropiane. (Adelinë Selmani)

MAKIQI Aziz (1958-). Hendbollist, trajner. 
Lindi në Mitrovicë, hapat e parë të hendbollit i 
nisi te skuadra e “Trepçës” në vitin 1974. Krahas 
“Trepçës” bëri karrierë edhe te “Borci” i Ferizajit 
dhe luajti me sukses në Ligën e parë dhe të dytë 
të ish-Jugosllavisë. Makiqi gjatë asaj kohe ishte 
ikonë e skuadrave kosovare dhe vlerësohet 
ndër hendbollistët më të mirë në historinë 
e hendbollit të Kosovës. Përveç karrierës në 
Kosovë, Makiqi luajti edhe në Bundesligë të 
Gjermanisë, te skuadrat “US Hofeeier” e “TVS 

Eermerkirchen”. Gjithashtu ka bërë karrierë 
edhe te skuadra e “Proleterit” të Zrenjaninit 
(Vojvodinë), pastaj në Austri dhe Itali. Karrierën 
si hendbollist e mbylli te skuadra e njohur kroate 
“Umag”, ku ishte edhe trajner për një periudhë. 
Së fundi ka marrë mirënjohje edhe nga Federata 
e Hendbollit e Kosovës për kontributin e dhënë 
në këtë sport gjatë periudhave më të vështira. 
(Arsim Maxhera)

MAKoLLI Zeqir Bislim (Shyt Mareci) (1909-
1947) Veprimtar i rezistencës antikomuniste. 
Lindi në Marec të Prishtinës. Në vitet 1942-
1943 u përfshi në forcat vullnetare që luftonin 
kundër forcave çetnike dhe komuniste, që 
vepronin edhe në territorin e Kosovës. Nga viti 
1944 ishte njëri nga udhëheqësit e rezistencës 
antikomuniste. Iu bashkua radhëve të lu-
ftëtarëve për mbrojtjen e kufirit të Kosovës nga 
depërtimi i forcave partizane serbe-bullgare në 
frontin Podujevë-Prapashticë-Tugjec-Bujanoc. 
Nga fundi i vitit 1944, çeta e tij operonte në tërë 
territorin e Gallapit. Më 23 dhjetor 1944, me 
një grup bashkëluftëtarësh, luftoi bashkë me 
Idriz Hajrullahun për çlirimin e Gjilanit nga 
njësitet partizane, të cilat kryenin masakra mbi 
popullsinë civile shqiptare. Ishte pjesëmarrës 
i Kongresit të Lipovicës, mbarëvajtjen e të 
cilit e siguroi edhe çeta e tij. Bashkëpunoi me 
udhëheqës të tjerë të rezistencës, veçmas me 
çetën e Shemsi Mramorit. U vra nga forcat e 
OZN-ës në Meshinë të Kamenicës (1947). 
(Zijadin Gashi) 

MAKSUT Shakir (1944-2012). Gazetar. Li-
ndi në Prishtinë, ku kreu shkollimin fillor, të 
mesëm dhe studimet për gjuhë dhe letërsi turke 
në Fakultetin Filozofik. Ishte ndër gazetarët e 
parë dhe themelues i medies turke në Kosovë. 
Në vitin 1963 punoi në Radio Prishtinë, më 
pas në vitin 1973 ishte themelues i programit 
në gjuhën turke në Televizionin e Prishtinës. 
Kur u themelua gazeta “Tan” ushtroi detyrën 
e drejtorit në këtë institucion. Në kohën e ish-
Jugosllavisë mbajti edhe funksione politike dhe 
u angazhua për të drejtat e pakicës turke në 
Kosovë. (Agnesa Rashiti-Glloboderi)

MAKSUTAJ Mervete (1978-1998). Luftëtare 
e Ushtrisë Çlirimtare të Kosovës (UÇK), dësh-
more. Lindi në fshatin Arbanë (ish-Orobërdë) 
të Istogut. Në qershor të vitit 1998 iu bashkua 
radhëve të UÇK-së në Gllogjan të Deçanit. Që 

andej, në fillim të mua-
jit korrik, u transferua 
në Shtabin e UÇK-së 
në Shqiponjë (ish-Jabl-
lanicë) të Dushkajës, në 
njësitin ushtarak “Va-
jzat me kordele të kuqe”. 
Mori pjesë në luftimet 
e zhvilluara në betejën 
e Shqiponjës (2 gusht 

1998), pastaj në Lumbardh etj. Kreu një varg 
aksionesh në prapavijë të armikut, siç ishte 
aksioni kundër postës së policisë serbe në Çal-
lapek (Pejë) më 15 shtator. Në vjeshtën e vitit 
1998 u transferua në rajonin e përgjegjësisë së 
Brigadës 133 “Adrian Krasniqi”. Në dhjetor të 
vitit1998, së bashku me bashkëluftëtarin e saj 
Besnik Shalën, ndërmori aksionin në Spitalin 
Rajonal të Pejës, për shpëtimin e një bash-
këluftëtari të plagosur, i cili po keqtrajtohej nga 
policia serbe. Pas përleshjes me forcat serbe 
brenda e jashtë objektit të spitalit, në kushte të 
një rrethimi të hekurt, M. Maksutaj qëllohet 
nga snajperistët e njësisë speciale të Serbisë 
në oborrin e spitalit. Presidentja e Kosovës e 
dekoroi me Urdhrin “Luftëtari i lirisë Adem 
Jashari” (2012). (Fetnete Ramosaj)

MAKSUTI Izer (1973-). Gjuhëtar, gjermanist, 
profesor universiteti. Lindi në Tuhin të Kër-
çovës. Në Kërçovë dhe Tetovë kreu shkollën e 
mesme, ndërsa studimet për gjuhësi, gjerman-
istikë dhe translatologji i kreu në Universitetin 
e Vjenës, ku më pas kreu studimet pasuniver-
sitare dhe të doktoratës. Punoi në Universitetin 
e Europës Juglindore në Tetovë (2003-2007), 
ndërsa më pas në Universitetin e Tetovës. Është 
sekretar shkencor i Seminarit Ndërkombëtar të 
Albanologjisë në Tetovë. Mban mësim edhe në 
Universitetin e Prizrenit. U mor me ndërkom-
bëtarizmat e shqipes dhe nga kjo fushë botoi 
librin “Ndërkombëtarizmat në gjuhën shqipe” 
(Internationalismen im Albanischen, Saar-
brücken 2009). Më 2010 botoi monografinë 
për ndikimet gjuhësore të gjermanishtes në 
shqipen. Është bashkëbotues i librit “Shqiptarët 
në Republikën e Maqedonisë” (Die Albaner in 
der Republik  Makedonien, Vjenë 2006) etj. 
(Berton Sulejmani)

MAKSUToVIÇ Xhelku (Gelku Maksutovici) 
(1931-). Historian rumun me origjinë shqiptare. 
Lindi në Plojesht nga babai shqiptar dhe nëna 

rumune. Shkollimin fillor dhe të mesëm i kreu 
në vendlindje, ndërsa Fakultetin e Historisë në 
Universitetin e Bukureshtit (1956). Në vitin 
1980 mbrojti në Bukuresht tezën e doktoratës 
mbi rezistencën shqiptare gjatë Luftës së Dytë 
Botërore. Ka afirmuar komunitetin shqiptar dhe 
ka përforcuar miqësinë ndërmjet Rumanisë dhe 
Shqipërisë, duke botuar në Rumani, Kosovë, 
Shqipëri dhe Maqedoni studime dhe artikuj 
mbi lidhjet rumune-shqiptare. Në maj të vitit 
1990 themeloi shoqatën Bashkësia Kulturore 
e Shqiptarëve të Rumanisë. Në gusht të vitit 
1993 themeloi dhe botoi serinë e re të revistës 
“Albanezul-Shqiptari”. Në vitin 1995 organizoi 
simpoziumin për 400-vjetorin e ardhjes së 15 
mijë shqiptarëve në veri të Danubit (1595). Në 
vitin 1999 dha kontribut për organizimin e një 
manifestimi në shenjë solidariteti me Kosovën. 
Në Rumani botoi këto vepra: “Historia e 
komunitetit shqiptar të Rumanisë” (1992), 
“Mbi shqiptarët dhe Shqipërinë” (1995), “Nën 
shenjën e shqiponjës” (2001), “Historia e 
shqiptarëve të Rumanisë” (2003). etj (Zeqirja 
Idrizi) 

MALA Agim (1951-2007). Poet. Lindi në 
Gjakovë, ku kreu shkollën fillore dhe gjimnazin. 
U diplomua në Fakultetin e Mjekësisë në 
Universitetin e Prishtinës, ku studio dhe gjuhën 
angleze. Me krijimtari letrare u paraqit në fillim 
të viteve ’70. Ka punuar si gazetar e redaktor në 
gazetën e studentëve “Bota e re” (1976-1978), 
në të përjavshmen “Zëri i rinisë” (1978-1981) 
dhe në gazetën “Komunisti” (1981-1987). 
Një kohë ishte drejtor i Radiotelevizionit të 
Prishtinës (1987-1990). Nga viti 1990 jetoi në 
mërgim, në fillim në SHBA, në Kroaci, pastaj 
në Zvicër. Në vitin 1993 ka nisur të organizojë 
botimin e shtypit shqiptar në Europë, duke qenë 
bashkëbotues dhe botues i gazetave “Eurozëri”, 
“Bota sot”, “Java shqiptare” dhe “Zëri ditor”. Ka 
botuar librat me poezi: “Fjalë e vetmi” (1978), 
“Dritarja që s’hapet” (1981), “Pamjet pa ne” 
(1984), “Gjak në ëndërr” (1990); pastaj librin 
me tregime “Kortezhi i lagur” (1987) dhe 
dramat “Ventrusët” (1986) dhe “Teatri obskur” 
(1990). Poezitë e tij janë përkthyer në disa gjuhë 
të huaja, kurse në gjuhën serbokroate i është 
botuar libri “Shtëpia në savanë” (1985). Vdiq 
dhe u varros në Lucern të Zvicrës. (Shaip Beqiri)

MALA Muhamet (1961-). Historian medi-
evalist, profesor universiteti. Lindi në Pejë, ku 

kreu shkollimin fillor 
dhe të mesëm. Studi-
met për histori i kreu në 
Fakultetin e Filozofisë të 
Universitetit të Prishti-
nës (UP) (1987), ku kreu 
edhe studimet pasuni-
versitare dhe mbro-
jti tezën e magjistraturës 
rreth marrëdhënieve të 

Kotorrit me trevat shqiptare gjatë shek. XIV-
XV (1996). Në Universitetin e Prishtinës, në 
bashkëpunim me Universitetitin e Zagrebit, 
përgatiti dhe mbrojti tezën e doktoratës për 
shqiptarët dhe Europën Qendrore gjatë shek. 
XII-XVII (2006). Nga viti 1993 punon në de-
partamentin e historisë të Fakultetit Filozofik 
në Prishtinë, duke ushtruar edhe funksione të 
ndryshme në katedrën e historisë, në Fakulte-
tin Filozofik dhe në rektoratin e UP-së. Është 
i angazhuar edhe si mësimdhënës vizitor në 
Fakultetin e Historisë e të Filologjisë të Univer-
sitetit Shtetëror të Tiranës. Është autor i mono-
grafisë shkencore “Shqiptarët dhe Europa 
Qendrore gjatë shek. XII-XVII” (2010), i tek-
stit “Gjeografia historike e Ballkanit, Antikiteti 
dhe Mesjeta I” (maket, 2007). Është gjithashtu 
autor i disa studimeve shkencore nga historia 
mesjetare dhe historia e religjioneve dhe pjesë-
marrës në simpoziume shkencore brenda dhe 
jashtë vendit. (Jahja Drançolli)

MALA Rexhep (1951-1984). Aktivist i lëvi-
zjes ilegale, i burgosur politik. Lindi në fshatin 
Hogosht të Kamenicës. Shkollën fillore e kreu 
në vendlindje, ndërsa të mesmen në Gjilan. Si 

nxënës ishte ndër orga-
nizatorët dhe në radhët 
e para të demonstratave 
të vitit 1968 në Gjilan, 
për çka edhe u dënua. 
Një vit më vonë për 
shkak të veprimtarisë 
ilegale u përjashtua nga 
gjimnazi i Gjilanit, për 
t’u regjistruar pastaj në 

gjimnazin “Skënderbeu” të Preshevës. Në vitin 
1970 punoi si mësues në Marec të Prishtinës. 
Gjatë vitit 1970/71 u regjistrua në fakultetin 
ekonomik në Prishtinë. Pasi kreu vitin e parë 
të studimeve, u arratis në Shqipëri, prej nga 
u kthye sërish dhe u dënua për kundërvajtje. 

MUHAMET MALA

Për një kohë jetoi në disa shtete perëndimore, 
si në Francë, Itali, Gjermani etj. Në vitin 1974 
u burgos si pjesëtarë i Grupit Revolucionar, të 
cilin e udhëhiqte Adem Demaçi. Pas 9 muaj 
hetimesh të mundimshme u dënua me 9 vjet 
burg. Burgun e vuajti në Prishtinë, Mitrovicë, 
Shtip, Prizren, Mostar etj. U lirua nga burgu 
më 1983. Më 12 janar 1984, në lagjën Kodra e 
Trimave në Prishtinë, u vra së bashku më Nuhi 
Berishën, në një përleshje të armatosur me 
forcat policore jugosllave. (Naim Musliu) 

MALA-IMAMI Naile (1960-). Gjuhëtare, 
gazetare, përkthyese. Lindi në Medvegjë, ku 
kreu shkollën fillore, ndërsa të mesmen e 
mbaroi në Prishtinë. Studioi për gjuhë dhe 
letërsi shqipe në Prishtinë dhe në Beograd. Në 
vitin 1999 u zgjodh lektore e gjuhës shqipe në 
Fakultetin Filologjik të Beogradit. Përktheu 
libra shkollorë dhe tekste letrare për revista të 
ndryshme në gjuhën serbe dhe kroate. Është 
autore e librit “Gramatika e gjuhës shqipe: 
fonetika dhe morfologjia”, (Beograd, 2009), 
dhe e dy librave të leximit për shkollë fillore për 
klasën e I-II (Beograd, 2010, 2011). Në vitin 
2012 mbrojti në Beograd tezën e doktoratës 
me titull “Konvergjenca dhe divergjenca të 
sistemit rasor në arealin gjuhësor ballkanik”. 
Botoi artikuj shkencorë për gjuhën shqipe. Ka 
qenë korrespondente nga Beogradi e “Flakës së 
vëllazërimit”, e “Radio France Internationale” 
dhe e “Kohës ditore”. Është përkthyese ligjore 
për gjuhë shqipe në Beograd. (Lindita Rugova)

MALAJ Atë Vinçenc (1928-2000). Albanolog, 
folklorist, klerik. Lindi në fshatin Larje të Kra-
jës, komuna e Tivarit, në Mal të Zi. Mësimet 
e para i bëri në vendlindje, shkollën e mesme 

të drejtimit klasik e kreu 
në Shkodër, pastaj në 
Split dhe në Pazin. Stu-
dioi për filozofi në Du-
brovnik dhe teologji në 
Universitetin e Zagrebit 
dhe më pas në Univer-
sitetin “La Sapienza” të 
Romës, për letërsi ita-
liane dhe botërore. Më 

1973 mbrojti temën e doktoratës “Kuvendi i 
Arbërit (1703)”, që është vepra e tij kryesore 
shkencore. Ishte famullitar i Tuzit. Ka mbajtur 
ligjërata nga fusha e albanologjisë në Palermo, 
Romë, Shkodër, Tiranë, Zagreb, Cetinje, 

Prishtinë, Ulqin, Nju-Jork etj. U mor me 
studimin e ikonografisë së Gjergj Kastriotit-
Skënderbeut dhe botoi një sërë studimesh 
nga fusha të ndryshme të albanologjisë. Pas 
vdekjes u botua në Kozencë vëllimi i tregimeve 
popullore arbëreshe “Tregime popullore të 
Shën Katarinës Shqiptare”, mbledhur dhe 
përkthyer italisht nga V. Malaj. Ishte themelues 
dhe kryetar nderi i Shoqatës Kulturore “Don 
Gjon Buzuku” në Ulqin dhe Tuz dhe profesor 
i lëndës historia e kristianizmit në Shkollën e 
Lartë Teologjike në Shkodër. (Krenar Doli)

MALALA Joan (Ioannes Malalas (490-pas 
vitit 574). Kronist bizantin me prejardhje 
siriane. Lindi në Antioki. U shkollua për 
letërsi dhe jurisprudencë. Në vitin 540, kur 
Antiokia u mor nga persianët, u shpërngul në 
Konstandinopojë, ku, si mbështetës i politikës 
së perandorit bizantin Justiniani I (527-565) 
vazhdoi të punojë në administratën shtetërore. 
Është autor i “Kronikës së Botës” (Hronografia) 
në 18 libra. Vepra e tij është kronika e parë më 
e madhe me karakter të krishterë në Bizant. Në 
Bizant vepra e tij ishte shumë e popullarizuar 
dhe e lexuar, ndërsa u shërbeu si model 
kronistëve të mëvonshëm. Ajo është shkruar 
në gjuhën popullore greke dhe përshkruan 
ngjarjet që nga krijimi i botës e deri në vitin 
565. Për hartimin e saj Malala përdori burime të 
ndryshme historike, kryesisht të kohës romake, 
por jo në mënyrë kritike. Këngët, dramat dhe 
mitet për të ishin dokumente të një rëndësie 
të njëjtë, sikurse veprat e kronistëve dhe të 
historiografëve. Për ngjarjet e viteve të fundit 
të shek. V dhe ato të shek. VI u mbështet në 
tregimet gojore të bashkëkohësve të tij. Vepra 
e Malalës ka shënime me vlerë për ngjarjet në 
Ilirik në shekujt e parë të mesjetës së hershme, 
ku, midis tjerash, zënë vend njoftimet për 
perandorin Justinian I, për sulmin e hunëve 
dhe të sllavëve (shek. VI) etj. (Qerim Dalipi)

MALARIA. Është sëmundje ngjitëse, që shkak- 
tohet nga paraziti njëqelizor i gjinisë plaz- 
modium. Njihen rreth 50 lloje të plaz-
modiumeve dhe 4 prej tyre janë patogjene për 
njeriun: malarie, vivax, falciparum dhe ovale. 
Periudha e inkubacionit është mjaft variabile: 
plazmodium vivax dhe falciparum 7-14 ditë, 
kurse plazmodium malarie 7-30 ditë, pas së cilës 
fillojnë shenjat e sëmundjes me ethe, dridhje, 
temperaturë 39-40°C, vjellje, shpejtim pulsi etj. 

Sëmundja bartet te njeriu përmes pickimit të 
mushkonjës femër Anopheles të infektuar. I 
sëmuri jo mirë i trajtuar mbetet infekcioz deri 
në 3 vjet për plazmodium malarie, 1-2 vjet për 
plazmodium vivax dhe më pak se 1 vjet për 
plazmodium falciparum. Më 1638 Countess 
d’El Chinchou, gruaja e mbretit të Perusë është 
mjekuar nga malaria me kininë, e cila u përdor 
për më shumë se 350 vjet për mjekimin e 
sëmundjes. Sot malaria është tërhequr në zonat 
e caktuara gjeografike: tropikale, subtropikale 
dhe ato me klimë të butë. Në Kosovë në vitin 
1946 janë regjistruar 90,000 raste të malaries, 
që do të thotë se çdo i shtati banor i kohës 
vuante nga kjo sëmundje ngjitëse. Me programe 
nacionale për zhdukjen e malaries bëri që kjo 
sëmundje të eliminohet, prandaj që nga vitit 
1971 në Kosovë nuk ka asnjë rast të malaries 
autoktone. Rrezik permanent paraqesin rastet 
e malaries së importuar nga zonat endemike 
dhe hiperepidemike nga kontinenti i Afrikës, 
duke pasur parasysh populacionin e madh 
të mushkonjave anofeles në Kosovë. (Isme 
Humolli)

MALAZeZISHTJA. Varietet standard i serbo-
kroatishtes që përdoret nga malazezët dhe 
është gjuha zyrtare e Malit të Zi. Malazezishtja 
standarde është e bazuar në dialektin shtokavian 
ijekav. Gjuha e Malit të Zi historikisht dhe 
tradicionalisht është quajtur gjuhë serbe. Ideja 
e një gjuhe malazeze standarde të veçantë nga 
serbishtja u shfaq nga ithtarët e pavarësisë 
së Malit të Zi në vitin 2000, pas pavarësimit 
të Malit të Zi nga Serbia. Malazezishtja u bë 
gjuhë zyrtare e Malit të Zi me kushtetutën e 
vitit 2007. Gjuha standarde e Malit të Zi është 
ende në zhvillim e sipër. Ortografia e saj u 
themelua më 2009, me shtimin e dy shkronjave 
në alfabetin e malazezishtes ś dhe ź, të cilat 
do t’i zëvendësonin dyshkronjëshat sj dhe zj. 
Shkruhet me alfabetin latin dhe me alfabetin 
cirilik. (Kadire Binaj)

MALeT e JUNIKUT. Kompleks malor, që 
përbën pjesën periferike perëndimore të 
Dukagjinit dhe të Kosovës. Janë vazhdim 
i drejtpërdrejtë orografik dhe strukturor i 
Bjeshkëve të Nemuna. Bashkë me malin e 
Strellcit (2,377 m), Kopranikun (2,460 m), 
Zhlebin (2,365 m), Rusolinë (2,381 m) dhe 
Mokrën (2,154 m) përbëjnë grupin e maleve 
të Bjeshkëve të Nemuna. Malet e Junikut (me 

majën Rrasa e Zogut me lartësi 2,350 m), në 
skajin jugperëndimor të Bjeshkëve të Nemuna 
të Kosovës, në vazhdimin juglindor të malit të 
Gjeravicës (2,656 m), përgjatë kufirit Kosovë-
Shqipëri zënë vend midis luginës së rrjedhës 
së sipërme të Erenikut, në veriperëndim të 
Qafës së Morinës. Këto male janë formuar 
nga shkëmbinjtë metamorfikë kristalorë e 
sedimentarë të paleozoit dhe mesozoit dhe 
më pak nga gëlqerorët e dolomitët, ku gjejmë 
forma të relievit fluvial, të akullnajave dhe ato 
karstike. Gjurmët e akullnajave i hasim mbi 
lartësinë 1,500 m. Malet e Junikut kanë reliev 
të mprehtë alpin, me shpate të modeluar nga 
ngricat dhe ujërat e borës që përfundojnë 
në cirqet dhe lugjet e akullnajave. Malet e 
Junikut janë një nga zonat pyjore më të mëdha 
dhe më të pasura jo vetëm në Kosovë, por 
edhe në Ballkan. Në lartësitë 1,000-1,700 m 
shtrihet brezi i drurëve gjetherënës (dushk, ah, 
gështenjë); në lartësitë 1,700-2,000 m shtrihet 
brezi i halorëve (rrobulli, arneni, pisha e zezë, 
pisha e bardhë, dëllinja); në pjesët më të larta 
kёrleka (pishë xhuxhe shumë e rrallë); në 
lartësitë 2,000-2,300 m brezi i livadheve dhe i 
kullotave alpine; kurse majat më të larta mbi 
2,400 m janë të zhveshura nga bimësia. Në 
Bjeshkët e Junikut jetojnë shumë kafshë të 
egra: ariu i murrmë, ujku, rrëqebulli, shqarthi i 
bardhë, derri i egër, kaprolli, pula e gjeli i egër, 
thëllëza e malit. Klima është alpine, me dimra 
të gjatë e të ashpër dhe vera të freskëta e të 
shkurtra. (Nesim Vala)

PAMJE E MALEVE TË JUNIKUT

MALeT e NeRodIMeS. Shtrihen në pjesën 
jugperëndimore të Fushës së Kosovës, përkatë-
sisht në veri të Maleve të Sharrit dhe kufizohen 
me lumin Nerodime në jug, Fushën e Kosovës 
në lindje dhe lumin e Topillës në veriperën-
dim. Në aspektin gjeologjik përbëhen krye-
sisht nga shkëmbinjtë metamorfikë (rreshpe 
epidotit-kloritike, filite) të moshës së paleozoit 
dhe gëlqerorë të mesozoit. Lartësia mbidetare 
e maleve të Nerodimes arrin deri në 1,723 
m. Relievi karakterizohet me vlera të larta të 
copëzimit vertikal dhe horizontal. Temperatura 
mesatare vjetore luhatet ndërmjet 6-8°C, kurse 
reshjet vjetore ndërmjet 1,000-1,100 mm. Në 
malet e Nerodimes hasen burime ujore të tipit 
të çarshmërisë. Në pjesën perëndimore gjendet 
kyçi hidrografik i Gadishullit Ballkanik (Suka e 
Dërmanit). Lumenjtë që rrjedhin në këto anë 
janë: Nerodimja me degët e saj, si dhe disa degë 
të lumit Lepenc dhe Toplluhë. Bimësia karak-
terizohet me pyjet e dushkut në lartësi 700-900 
m, kurse mbi 900 haset kati i ahut. Një pjesë 
e madhe e bimësisë natyrore është degraduar. 
(Valbon Bytyçi)

MALËSIA e GJAKoVËS. Trevë etnogjeografike 
në verilindje të Shqipërisë dhe në jugperëndim 
të Kosovës, që përfshin rrethinën e Tropojës 
dhe pjesërisht komunën e Gjakovës. Kufizohet 
nё verilindje dhe lindje me Kosovën, në jug 
me Hasin (rrethi i Kukësit), në jugperëndim 
me Krahinën e Pukës, me të cilën e ndan lumi 
Drin nga Dukagjini i Vjetër dhe në perëndim 
e veriperëndim e ndan një vargmal nga 
Dukagjini i Ri. Bashkësi territoriale etnike, me 
unitet dialektor dhe historik, e banuar nga fiset: 
Gash, Krasniq, Bytyç, Mertur (Berisha) dhe më 
pak Kelmend. Ky grup i krahinave ka si bazë 
zonën që në gjeografi njihet me emrin Alpet e 
Veriut, e cila shprehet me toponimin Malësia e 
Gjakovës (Malësia e Vogël). Malësia e Shkodrës, 
si Malësia e Madhe dhe Malësia e Gjakovës, si 
Malësia e Vogël, kanë ruajtur për shumë kohë 
cilësimet në bazë të qendrave ku ato gravitonin.
Në morfologjinë relievore kanë ndikuar lëvizjet 
tektonike dhe përbërja gjeologjike. Është krahinë 
gjeografike ndër më të lartat (maja e Shkëlzenit 
2,407 m) dhe më shkëmborja në Ballkan. Në 
përbërje të kodrave dhe majave marrin pjesë 
gëlqerorët e dolomitët, të shoqëruara me lugina, 
cirqe e liqene akullnajore. Bimësia përfaqësohet 
nga zona e dushkut, ahut, pishës dhe kullotat 
alpine. Këtë reliev të ashpër, me veçanti trajtash 

tektonike, me dimra të fortë me reshje bore, e 
përshkojnë lumenjtë Drini, Valbona, lumi i 
Tropojës, luginat e të cilëve tradicionalisht kanë 
shërbyer si rrugë të përshtatshme komunikimi. 
Karvanët niseshin nga Gjakova në drejtimin 
Qafës së Morinës (567 m), pastaj Tropojë-
Bajram Curr-Shkodër-Vau i Dejës-Pukë-Lezhë, 
deri në bregdetin Adriatik. Me zhvillimet 
politike dhe ekonomike të shek. XX dhe me 
ndërtimin e hidrocentraleve Koman-Liqeni 
i Fierzës dhe të Vau i Dejës, kjo rrugë humbi 
funksionin e dikurshëm. Së fundi janë hedhur 
ide për ndërtimin e korridorit rrugor Adriatik-
Alpe, i cili do të lidhte Gjakovën nëpërmjet 
Qafës së Morinës, Tropojës dhe Bajram Currin 
me Shkodrën dhe Shëngjinin. 
Malësia e Gjakovës është zonë blegtorale, e pa-
sur me xehen e kromit, por mbi të gjitha e për-
shtatshme për turizëm malor. Është atraktive 
për kafshët e rralla, si: dhia e egër, derri i egër, 
ariu i murrmë, kaprolli, lloje të shumta shpe-
zësh etj. Me lugina e pllaja, është e përshtatshme 
edhe për bujqësi, veçmas për pemëtari, ndërsa 
sipër pllajave shtrihen pyjet e dendura të gësht-
enjës dhe të bungut, të ahut, të pishës dhe të 
bredhit. Bashkë me klimën e përshtatshme 
malore, bukuritë natyrore e bëjnë këtë krahinë 
një nga vendet më pitoreske të Shqipërisë dhe 
të Ballkanit. (Nesim Vala)

MALI I BeRISHËS. Mal në Kosovën Qendrore, 
i lartë 1,014 m, me gjatësi 4 km. Shtrihet 
në pjesën jugperëndimore të fushëgropës 
së Drenicës. Nga ana veriperëndimore 
kufizohet me grykën e Llapushnikut, ndërsa 
në jugperëndim me trevën e Llapushës, në 
lindje e verilindje me fushëgropën e Drenicës. 
Ndërtohet nga formacionet e flishit të kretakut, 
ndërsa pjesët më të larta nga rreshpet filitike. 
Është diferencuar në formë të një blloku 
malor nga lëvizjet tektonike vertikale, ndaj 
fushëgropës së Drenicës dhe Llapushës. 
Karakterizohet me bimësi të zhvilluar, kryesisht 
me dushk. (Shpejtim Bulliqi)

MALI I MILANoVCIT. Mal në lindje të fushës 
së Dukagjinit, në verilindje të Rahovecit. Në 
aspektin tektonik paraqet strukturë horstike 
në mes të Rrafshit të Dukagjinit dhe basenit të 
Mirushës. Ka shtrirje juglindje-veriperëndim 
me gjatësi dhe gjerësi 3 km, ndërsa lartësia 
mbidetare deri 856 m. Në aspektin tektonik i 
takon zonës së Mirëditës. Ndërtohet kryesisht 

nga shkëmbinjtë gëlqerorë shtresorë me stralle 
dhe gëlqerorët riforë, shtresorë dhe masivë, të 
moshës kretak i sipërm. Dominojnë format e 
relievit karstik (fushat karstike, shpella, hurdha, 
skriba etj.). Temperatura mesatare vjetore rreth 
9°C, kurse reshjet rreth 700 mm. Për shkak të 
ndërtimit gjeologjik karbonatik, karakterizohet 
me hidrografi sipërfaqësore të varfër. Gurrat 
janë të pranishme në skajet e malit. Hasen 
tokat rendzina dhe deluviale. Pjesa më e madhe 
është pa bimësi, ndërsa pjesët e mbuluara janë 
kryesisht me dushk. (Valbon Bytyçi)

MALI I ZI. Shtet në Evropën Juglindore me 
sipërfaqe 13.812 km², me popullsi 625.266 ba- 
norë (2011) dhe me 194.795 ekonomi fami-
ljare. Dendësia e popullsisë sillet rreth 45 

banorë/km². Kryeqendra historike e Malit të 
Zi është Cetina, ndërsa kryeqyteti është Pod-
gorica. Mali i Zi ka dalje në Detin Adriatik në 
jugperëndim dhe kufizohet nga Kroacia në 
perëndim, Bosnje-Hercegovina në veriperën-
dim, Serbia në verilindje, Kosova në lindje dhe 
Shqipëria në juglindje.
Për të parën herë në burimet historike emri i 
Malit të Zi përmendet në shekullin XIII. Emri 
më i vjetër i këtij territori është Dukla (sipas 
fisit ilir të Dokleatëve) e më pas quhej Zeta, 
sipas lumit me të njëjtin emër. Ne gjysmën e 
dytë të shek. XV në këtë hapësirë u formua 
shteti i quajtur Mali i Zi, me sipërfaqe prej 
1.500 km². Me forcimin e Malit të Zi si shtet, 
sipërfaqja u rrit, kështu që kah fundi i shek. 
XVIII dhe fillimi i shek. XIX u dyfishua. Në 
betejën e Grahovës në vitin 1858 Mali i Zi fitoi 
kufirin me Perandorinë Osmane dhe u rrit për 
1.500 km² territore të reja. Më pas, Mali i Zi fitoi 
pranim ndërkombëtar në Kongresin e Berlinit 

më 1878, duke zgjeruar territorin nga juglindja 
në dëm të viseve shqiptare, duke arritur 
sipërfaqen 9.475 km². Në fillim të shekullit XX, 
pas luftërave ballkanike, territori i Malit të Zi 
u rrit në 14.000 km². Në kuadër të Malit të Zi 
hyri një pjesë e Sanxhakut të Novi Pazarit, një 
pjesë e Rrafshit të Dukagjinit, e luginës së lumit 
Lim, si dhe një pjesë në juglindje të Podgoricës. 
Mali i Zi ishte principatë dhe më pas mbretëri 
e pavarur, para aneksimit nga Serbia më 
1918. Në këtë vit Mali i Zi humbi statusin e 
shtetit dhe hyri në përbërjen e Mbretërisë 
Serbo-Kroato-Sllovene, më vonë Mbretëria e 
Jugosllavisë. Pas Luftës së Dytë Botërore, me 
formimin e Republikës Federative Popullore të 
Jugosllavisë (7.3.1945), Mali i Zi ishte njëra nga 
gjashtë republikat federative. Atëherë territorit 
të Malit të Zi iu bashkëngjit Boka e Kotorit. Pas 
shpartallimit të RFS të Jugosllavisë më 1992, 
Mali i Zi mbeti në kuadër të Jugosllavisë së 
reduktuar deri në vitin 2003, e pastaj, së bashku 
me Serbinë, krijoi bashkësinë Serbia dhe Mali 
i Zi, e cila pushoi së ekzistuari në vitin 2006. 
Në referendumin e 21 majit 2006, Mali i Zi u 
pavarësua dhe fitoi pranim ndërkombëtar.
Mali i Zi karakterizohet me reliev malor 
që përbëhet kryesisht nga male të larta dhe 
rrafshnalta, lugina të thella lumore dhe 
me gropën tektoniko-karstike të Liqenit të 
Shkodrës. Pjesët lindore dhe qendrore janë më 
të larta, kurse bregdeti i ngushtë dhe më i ulët që 
shtrihet prej grykës së Bokës së Kotorit e deri te 
lumi Buna në kufi me Shqipërinë në gjatësi prej 
293 km. Malet më të njohura të Malit të Zi janë: 
Sinjajevina, Bjellasica, Durmitori, Komovi, 
Magniku, Llovqeni e Rumia, kurse fushat më 
të njohura janë: fusha e Podgoricës, e Ulqinit 
etj. Malet e larta e ndajnë bregdetin e ngushtë 
prej Ulqinit e deri te Gryka e Kotorit, për të 
vazhduar kah veriu deri në malin Durmitor, ku 
gjendet njëra ndër majat më të larta në Malin 
e Zi (Bobotov Kuk, 2.522 m). Në jug dhe në 
veri shtrihen malet e larta, të cilat e rrethojnë 
vendin. Rreth Bokës së Kotorit shtrihen malet 
karstike të Orienit dhe Llovqenit, kurse rreth 
tyre fusha karstike e Grahovës dhe e Cetinjes. 
Klima ndryshon varësisht nga relievi dhe 
afërsia e detit, prej asaj malore, kontinentale, 
e ndryshuar mesdhetare dhe mesdhetare në 
bregdet. Fushëgropat e brendshme kanë klimë 
specifike, me dimra të ftohtë dhe me borë, 
ndërsa vera shumë të nxehta dhe të thata. Në 
Cërkvicë (Boka e Kotorit) bien më së shumti 

reshje në Evropë (mbi 5.000 mm). Mali i Zi i 
ka disa lumenj: Moraça, Limi, Tara, Piva, Zeta, 
Cemi, Buna etj., të cilët rrjedhin në drejtim të 
Detit Adriatik dhe Detit të Zi. Është i pasur 
edhe me liqene. Veçohet Liqeni i Shkodrës i 
cili i takon Malit të Zi dhe Shqipërisë, që është 
liqeni më i madh në Siujdhesën Ballkanike 
(391 km²) me prejardhje tektoniko-karstike, 
i cili njëherësh paraqet kriptodepresion. 
Dallohen liqenet akullnajore në zonat e larta 
malore, si: Liqeni i Plavës me prejardhje 
glaciale-morenike, pastaj Liqeni i Shasit etj., 
dhe shumë liqene të tjera akullnajore, me vlera 
të mëdha turistike. Mali i Zi dallohet për fond 
të vogël të tokës punuese, ndërsa me sipërfaqe 
të mëdha të kullotave dhe pyjeve. Vendi ka 
pasuri të mëdha nëntokësore. Veçohet qymyri 
i murrmë (Plevle), boksiti (Podgoricë), plumb, 
zink, gëlqeror, mergelë, kripë deti (Ulqin) etj. 
Mali i Zi është shteti më multinacional në 
Evropën Juglindore. Përbërja etnike sipas 
regjistrimit të popullsisë (2011) ishte: 278.865 
(45%) malazezë, 178.110 (28,7%) serbë, 53.605 
(8,6%) boshnjakë, 30.439 (4,9%) shqiptarë, 
20.537 (3,3%) myslimanë (sipas kombësisë), 
6.021 (0,9%) kroatë, 5.251 (0,8%) romë, 1.154 
(0,2%) jugosllavë, 900 (0,1%) maqedonas 
dhe 30,547 (4.9%) të tjerë ose të padeklaruar. 
Sipas strukturës fetare, në Mal të Zi ka pasur 
446.858 (72.07%) ortodoksë, 118.477 (19,11%) 
myslimanë, 21.299 (3,44%) katolikë dhe 27.756 
(5,38%) të tjerë ose të padeklaruar. 
Gjatë periudhës së ish-Jugosllavisë, Mali i Zi 
arriti nivel të konsiderueshëm të zhvillimit 
ekonomik. U zhvillua metalurgjia e zezë, me 
ngjyra, industria metalike, elektrike, ushqi-
more, e letrës, celulozës etj. Gjatë kësaj kohe si 
qendra industriale u dallua Podgorica (kombi-
nati i aluminit, industria e makinave), Nikshiqi 
(hekurana), Cetina (elektroindustria), indu-
stria e drurit në disa qytete etj. Nga vitet ‘60 të 
shek. XX filloi të zhvillohet turizmi bregdetar 
dhe malor në zonat rreth Budvës, Shën Stefanit, 
Ulqinit, Tivarit, Durmitorit etj. Sot ekonomia 
e Malit të Zi është e bazuar në shërbime dhe 
ndodhet në transicion drejt ekonomisë së tre-
gut. Në vitin 2009 prodhimi i brendshëm bruto 
ishte rreth 4 miliardë dollarë. (Nail Draga)

MALIQAJ Florim (1988-). Gazetar i spo-
rtit. Lindi në fshatin Zabërgjë të Klinës. 
Kreu studimet për gazetari në Fakultetin e 
Filologjisë të Universitetit të Prishtinës. Nisi 

punën si gazetar i sportit në vitin 2009, si 
korrespondent nga Klina i gazetës “Sport” dhe 
më pas në gazetën “Topi”, ndërsa punonte edhe 
në të përditshmen “Zëri” si gazetar i sportit. Në 
vitet 2011-2012 ishte kryeredaktor i gazetës së 
studentëve të Universitetit të Prishtinës, “Bota 
e re”. Një kohë punoi edhe për gazetën “Lajm” 
për revistën javore “IP Magazinë” dhe për 
portalin “Publiku.net” dhe më pas në gazetën 
sportive “Sport plus”. (Ejup Llumnica)

MALIQI Afrim (1965-1998). Gazetar, poet. 
Lindi në Dobratin të Podujevës. Shkollën fillore 
e kreu në Dobratin dhe Dumnicë, të mesmen 
në Podujevë, kurse studimet për letërsi dhe 
gjuhë shqipe në Fakultetin e Filologjisë të 
Universitetit të Prishtinës (1991). Po në këtë 
kohë filloi të botonte shkrimet e para në 
gazetat “Bota e re”, “Flaka e vëllazërimit” dhe 
“Zëri i rinisë”. Në vitin 1992 punoi arsimtar në 
shkollën fillore “Naim Frashëri” të Podujevës, 
ndërsa nga viti 1994 ishte gazetar në të 
përditshmen “Bujku” në Prishtinë. Me fillimin 
e luftës në Kosovë u përfshi në organizimin e 
rezistencës së armatosur në malet e Llapit. Më 
2 dhjetor 1998 u vra në Prishtinë nga forcat 
ushtarake dhe policore serbe, bashkë me Hyzri 
Tallën dhe Ilir Durmishin. Ka të botuara një 
vëllim me poezi (“Mbi dritaren time perde 
mos lëshoni”) dhe një libër me recensione, 
ese, analiza e vështrime për çështje kulturore e 
politike, për libra dhe fenomene të ndryshme 
artistike. (Shefqet Rexhepi)

MALIQI Halit (1941-2000). Ekspert i ener-
gjetikës, ligjërues. Lindi në Gjilan. Kreu shko-
llimin fillor dhe të mesëm në vendlindje, studi-
met në Fakultetin Elektroteknik të Universitetit 
të Beogradit, ndërsa studimet pasuniversitare 
në Universitetin e Zagrebit. Ishte njëri ndër in-
xhinierët e parë shqiptarë i punësuar në kom-
binatin “Kosova” në Obiliq (1965), ku punoi në 
punë profesionale, hulumtuese e zhvillimore, 
në repartet e gjenerimit, në Institutin ”Inkos”, 
në drejtorinë e përgjithshme, në departamen-
tin e bartjes-transmisionit të energjisë, në pos-
tin e drejtorit të dispeçingut për të dhënë kon-
tribut të çmueshëm në formimin, zhvillimin 
dhe drejtimin e Elektroekonomisë së Kosovës, 
përkatësisht të Korporatës Elektroenergjetike 
të Kosovës. Ishte i angazhuar edhe në proce-
sin mësimor, si asistent i Fakultetit Teknik të 
Universitetit të Prishtinës për lëndën bazat 

e elektroteknikës dhe më pastaj si ligjërues i 
lartë për lëndët: fushat elektromagnetike dhe 
ngasjet elektromotorike (1975-1980). Publikoi 
disa punime nga lëmi i makinave elektrike. (Ali 
Hamiti).

MALIQI Rashit (1950-). Fizikan, profesor 
universiteti. Lindi në fshatin Busavatë, ko-
muna e Kamenicës. Shkollën fillore e kreu 
në vendlindje, shkollën e mesme në Kame-
nicë. Kreu studimet në Fakultetin e Shkencave 
Matematike-Natyrore (FSHMN) të Univer-
sitetit të Prishtinës (UP) në vitin 1975. Punoi 
mësimdhënës i fizikës në gjimnazin e Kame-
nicës (1971-1977), më pastaj u zgjodh asis-
tent në degën e fizikës të FSHMN-së. Në vitet 
vijuese ngrihet në titujt përkatës universitarë. 
Studimet pasuniversitare i kreu në FSHMN 
të Universitetit të Zagrebit (1981) dhe tezën 
e disertacionit të doktoratës e punoi në lëmin 
e gjysmëpërçuesve në Qendrën për Studime 
Multidisciplinare në Universitetin e Beogra-
dit dhe e mbrojti në FSHMN të UP-së. (1986). 
(Zahadin Shemsedini)

MALIQI Sheh Hilmi (1865-1928). Hoxhë, 
sheh, poet dhe përkthyes. Njihet ndryshe me 
emrat Mulla Mala, Mulla Maliqi apo sheh 
Mala. “Hilmi” është pseudonim i tij letrar dhe 
poetik, me të cilin u bë i njohur. Lindi në Ra-
hovec. Studioi në Medresenë “Mehmet Pasha” 
të Prizrenit”. Pasi u kthye në Rahovec, ndërtoi 
Teqenë e Melaminjve (1887). Përveç prediki-
meve dhe mësimeve në teqe, zhvilloi edhe një 
veprimtari të gjerë letrare. Dha kontribut në 
arsimimin e të rinjve në gjuhën amtare shqi-
pe. Konsiderohet si njëri ndër përfaqësuesit 
kryesorë të letërsisë së bejtexhinjve në Kosovë. 
Përveç krijimtarisë origjinale, bëri edhe përk-
thime nga arabishtja dhe persishtja në gjuhën 
shqipe dhe turke. Në prozë ka shkruar disa 
“risale”, si: “Fillesa e kitabi ezel”, “Sofra e haz-
reti Alisë”, “Lulishtja e Hilmisë qoftë makbuli 
i Perëndisë”, “Bejtullahi hakiki”, “Minderl-
lëku i nuseve të hakikatit”. Është autor edhe i 
një divani, që konsiderohet kryevepra e tij. 
Ka shkruar edhe një “Alfabetare”, një vepër 
didaktike me 29 shenja të alfabetit arab. Ka 
shkruar dhe ka përkthyer edhe në gjuhën turke 
dhe arabe. (Jahja Hondozi)

MALIQI Shkëlzen (1947-). Publicist, akti- 
vist i shoqërisë civile, kritik arti. Lindi në Ra-

hovec, ndërsa studimet i 
mbaroi në Universitetin 
e Beogradit. Pas studi-
meve një kohë punoi në 
katedrën e albanologjisë 
në Beograd. Me t’u 
kthyer në Kosovë (1982) 
punoi në Bibliotekën 
Kombëtare dhe Univer-
sitare të Kosovës, pastaj 

ishte redaktor dhe kryeredaktor i revistës “Fja-
la” dhe zyrtar në BVI-në Kulturore-Arsimore 
të Kosovës. Po në atë kohë filloi aktivitetin në 
fushën e publicistikës, ndërkaq në fillim të 
viteve ’90 u përfshi në lëvizjet politike të asaj 
periudhe. Më vonë u shqua në aktivitetet poli-
tike dhe kulturore të shoqërisë civile (Fonda-
cioni Soros, Qendra për Studime Humanistike 
“Gani Bobi”). Në fushën e gazetarisë punoi si 
redaktor, kolumnist dhe gazetar në shumë re-
vista, media elektronike dhe të përditshme ven-
dore dhe ndërkombëtare. Është autor i shumë 
shkrimeve publicistike dhe i disa veprave nga 
fusha e publicistikës politike në të cilat u bëhet 
analizë zhvillimeve në ish-Jugosllavi dhe në 
Kosovë në periudhën e krizës jugosllave dhe 
të rënies së socializmit, të luftërave të përgjak-
shme dhe të transicionit të mëvonshëm (“Nyja 
e Kosovës”, “Shqiptarët dhe Europa”, “Shembja 
e Jugosllavisë” etj.). Një numër shkrimesh të Sh. 
Maliqit janë përkthyer edhe në gjuhë të huaja. 
Nga fusha e arteve pamore, Sh. Maliqi është au-
tor i një studimi për artin bizantin (“Estetika e 
arealit bizantin”), i një sërë shkrimesh eseistike 
për autorë të ndryshëm dhe për fenomene este-
tike të kësaj fushe, si dhe i dy monografive (për 
J. Ferrin dhe S. Shirokën). Ka bërë edhe përkth-
imin e disa veprave letrare dhe të shkrimeve të 
ndryshme të autorëve shqiptarë në serbisht (A. 
Podrimja, B. Hysa, V. Kikaj, I. Kadare, B. Shehu 
etj.) (Anton K. Berishaj)

MALISHeVA. Qytezë në qendër të Kosovës, që 
shtrihet në luginën e lumit Mirusha, në lartësi 
mbidetare 540 m. Ndodhet në kryqëzimin e 
rrugëve Rahovec-Prishtinë-Duhle-Klinë. Është 
qendër administrative komunale. Rëndësia e 
Malishevës si vendbanim rritet me asfaltimin e 
rrugës Duhël-Malishevë-Kijevë në vitin 1987, 
e cila lidh magjistralen Prishtinë-Prizren dhe 
atë Prishtinë-Pejë-Gjakovë. Me ndërtimin e 
kësaj rruge Malisheva bëhet qendër lidhëse 
ndërmjet komunave të tjera si Drenas-

Suharekë-Prizren. Malisheva ka mikropozitë 
relativisht të mirë gjeografike, ngase ndodhet 
në qendër të territorit të komunës, në të cilën 
kanë qasje të lehtë të gjitha vendbanimet rurale 
përreth saj, ndërsa vendbanimi më i largët në 
territorin e komunës nuk është më shumë se 
20 km. Malisheva tani ka qasje të mirë edhe 
në Autostradën Durrës-Prishtinë, e cila kalon 
vetëm 3 km larg qendrës së qytezës. Sipërfaqja e 
Malishevës është 841 ha. Vendbanimi ka rrënjë 
të vjetra që nga koha e antikitetit. Në qendër të 
vendbanimit, te vendi i quajtur Gumurë, janë 
gjetur tuma ilire. Përveç këtij lokaliteti, gjurmë 
të banimit të hershëm hasen edhe në perëndim 
të Malishevës, në drejtim të fshatit Dragobil. 
Në defterin e Sanxhakut të Prizrenit (1530) 
përmendet me emrin Marisheva me 6 shtëpi, 
ndërsa me emrin Malisheva është regjistruar në 
një hartë austriake të vitit 1689. Derisa në vitin 
1921 Malisheva kishte vetëm 277 banorë, në 
vitin 2011 u regjistruan 3,395 banorë. Banorët e 
kësaj qyteze burimet kryesore të të ardhurave i 
sigurojnë kryesisht nga tregtia (biznesi privat), 
nga bujqësia (forma e ekonomive familjare 
me prona të vogla bujqësore), nga sektori 
shërbyes, arsimi etj. Nga objektet e standardit 
shoqëror, qyteza ka shkollën fillore, gjimnazin 
dhe shkollën e mesme profesionale, shtëpinë e 
shëndetit, njësi tregtare, objekte shërbyese etj. 
(Bajram Kafexholli) 

MALISHeVA (komuna). Komunë në pjesën 
qendrore të Republikës së Kosovës. Sipërfaqja 
e komunës është 306 km2, në të cilën jetojnë 
54,613 banorë të shpërndarë në 44 vendban-
ime. Dendësia e popullsisë është 178 b/km2. 

Shtrihet në anën lindore të Rrafshit të Du-
kagjinit. Në veri kufizohet me komunën e Kli-

nës dhe të Drenasit, në lindje me komunën e 
Lipjanit, në jug me komunën e Suharekës, 
kurse në perëndim me Rahovecin. Territori i 
komunës është i rrethuar me male të lartësisë 
mesatare. Nga format më të shprehura të re-
lievit të Malishevës janë mali Gajrak (769 m) 
dhe Kullota e Goleshit (636,5m), pastaj fushat 
e gjëra të Dubravës (Mirushës) të mbjella me 
drithëra dhe vreshta. Pozita qendrore në terri-
torin e Kosovës e bën këtë hapësirë transite dhe 
të përshtatshme për qarkullim, meqë këtu kry-
qëzohen rrugët të rëndësishme, sidomos ato 
që lidhin komunat: Suharekë, Rahovec, Klinë 
dhe Drenas. Përmes këtyre rrugëve Malisheva 
lidhet me qendrat e tjera të Kosovës. Domi-
non klima e mesme kontinentale me elemente 
të klimës mesdhetare. Temperatura mesatare 
vjetore e ajrit është 11°C. Muajt me të nxehtë 
janë korriku dhe gushti me temperaturë me-
satare prej 24.6°C, ndërsa muaji më i ftohtë 
është janari me temperaturë mesatare -1°C. 
Territori i komunës së Malishevës ka rrjet hi-
drografik relativisht të dendur. Lumi Mirusha, 
i cili buron në malet e Bllacës (masivi malor i 
Carralevës), kalon nëpër qytezën e Malishevës. 
Gjatësia e rrjedhjes së tij brenda territorit të 
komunës është 21.6 km. Regjimi i pavolitshëm 
hidrologjik manifestohet në lëkundjet e thek-
suara të prurjeve gjatë muajve dhe stinëve të 
vitit. Nga 38 degët e lumit, shumica prej tyre 
gjatë stinës së verës shteren pjesërisht ose tërë-
sisht. Në anën e djathtë të lumit Mirusha, në 
fshatin Banjë ndodhet burimi i ujit termal me 
prurje 120 1/sek dhe me temperaturë të ujit 
22° C. Në aspektin ekonomik konsiderohet 
komunë e pazhvilluar, ku dominon bujqësia. 
Kultivohen drithërat, perimet, bimët foragjere 
etj. Ka rreth 11,600 ha sipërfaqe të punueshme 
dhe rreth 14,800 ha pyje e kullosa. Pjesa më 
madhe e sipërfaqeve të punueshme është në 
pronësi private. Rreth gjysma e sipërfaqeve me 
pyje janë pronë publike, gjysma tjetër i takojnë 
sektorit privat. Brenda periudhës 1948-2011, 
popullsia e komunës është rritur për më shumë 
se tri herë. Derisa në vitin 1948 komuna e Mal-
ishevës kishte 17,355 banorë, në vitin 1991 ajo 
kishte 47,817 banorë dhe në regjistrimin e fun-
dit (2011) komuna ka 54,656 banorë. (Bajram 
Kafexholli)

MALKoLM (Malcolm) Noel (1956-). His-
torian britanik.  Lindi në Berkshire. Studioi 
historinë dhe letërsinë angleze në Peterhouse, 

Kembrixh, dhe mbaroi 
studimet e doktoraturës 
në histori në “Trinity 
College”. Në Kembrixh 
u mor me jetën dhe ve-
prën e Tomas Hobsit, 
duke u bërë njëri nga tre 
redaktorët e një edicioni 
të ri të veprave të Hob-
sit (1983). Që në vitet 

studentore N. Malkolmi filloi të interesohej 
për historinë dhe kulturën e popujve të Ball-
kanit. Në vitin 1987 u bë komentues politik në 
revistën londineze “The Spectator” dhe më pas 
redaktor i politikës së jashtëm. Në vitin  1989 
vizitoi Kosovën për ta ndjekur nga afër shëni-
min e 600-vjetorit të Betejës së Kosovës në 
Gazimestan dhe ishte dëshmitar i fjalimit të S. 
Milosheviqit të mbajtur me atë rast. Në qershor 
të vitit 1991 ai shkoi në Lubjanë dhe  Zagreb, 
për ta ndjekur nga afër shpalljen e Pavarësisë 
së Sllovenisë dhe të Kroacisë. Pas shpërthimit 
të luftës në Bosnjë më 1992, Malkolm-i shkroi 
shpesh për zhvillimet në atë republikë të ish-
Jugosllavisë. Ishte këshilltar i kryeministres 
Margaret Theçer për Bosnjën dhe Ballkanin. 
Në vitin 1994 shkroi librin “Bosnja: Një histori 
e shkurtër”. Libri u vlerësua nga qarqet shken-
core dhe politike dhe pati ndikim në vendimet 
e krerëve botërorë për t’i dhënë fund luftës në 
Bosnjë.  Më pas një kohë të shkurtër punoi si 
analist politik në të përditshmen britanike 
“Telegraf ”. Në këtë kohë filloi projektin për një 
libër historie për Kosovën. Gjurmoi arkivat 
në Bolonjë, Londër, Oksford, Paris, Vatikan, 
Venedik, Vjenë dhe Uashington. Libri “Kosova: 
Një histori e shkurtër” u botua në vitin 1998. 
Akademia e Shkencave dhe e Arteve e Serbisë 
reagoi ashpër për këtë botim, duke nxjerrë një 
vëllim punimesh që sulmonin librin. Libri mbi 
Kosovën u përkthye në shqip, italisht, turqisht 
dhe bullgarisht. Në vitin 2001 N. Malkolm u bë 
anëtar i Akademisë Britanike, më 2002 u zg-
jodh hulumtues i lartë në “All Souls College” 
në Oksford. Po në atë vit botoi një përmble- 
dhje të shkrimeve të tij mbi jetën dhe men-
dimin e Tomas Hobsit. Më pas, si bashkautor, 
botoi një libër për matematikanin Xhon Pell 
(1611-1685), ndërsa në vitin 2012 botoi edi-
cionin e tij për traktatin e filozofisë politike të 
Hobsit., “Leviathan”. Libri i tij më i ri “Agjentët 
e Perandorisë” (2015) ka për subjekt një familje 
deri më tani të panjohur shqiptare nga Ulqini, 

anëtarët e së cilës luajtën rol të rëndësishëm në 
historinë e disa shteteve europiane gjatë shek-
ullit XVI.Në vitin 1999 N. Malkolm u bë kry-
etar i Shoqatës Shqiptaro-Angeleze. Më 2009, 
kur avokati ndërkombëtar me origjinë britan-
ike, sër Majkëll Vud (Sir Michael Wood) orga-
nizoi mbrojtjen e Deklaratës së Pavarësisë së 
Kosovës në Gjykatën Ndërkombëtare të Dre-
jtësisë në Hagë, N. Malkolm ishte këshilltar i 
tij. Në vitin 2004 N. Malkolm u zgjodh anëtar 
i jashtëm i Akademisë së Shkencave dhe të 
Arteve të Kosovës. Është bartës i shumë mirë-
njohjeve dhe dekoratave. Jeton në Oksford. 
(Melanie McDonagh) 

MALoKI Krist (1900-1972). Shkrimtar. Li-
ndi në Prizren e vdiq në Grac (Austri), vend 
në të cilin studioi, u doktorua e punoi deri në 
fund të jetës. Maloki studioi për filozofi e dre-

jtësi. Mësimet fillore i 
mbaroi në vendlindje, 
në shkollën katolike të 
Prizrenit. Me bursë u 
dërgua në Austri, për 
t’i ndjekur mësimet në 
shkollën e mesme. Ndo-
qi studimet në Salcburg, 
në Vjenë dhe në Grac. 
Ishte profesor i rregullt 

i Akademisë Tregtare të Gracit, si dhe profe-
sor i letërsisë shqipe e ballkanike. Tekstet më 
të njohura të K. Malokit janë “Naim Frashëri” 
(1925), “Oriental apor Okcidental” (1937), “A 
asht Poet Lasgush Poradeci?” (Pjesa e parë, 
1938, Pjesa e dytë, 1944) etj. Kritika letrare e 
Malokit, e lidhur në tekstet “Naim Frashëri” 
dhe “A asht Poet Lasgush Poradeci?” e provon 
kritikën me rrënjë në filozofi, teori të kulturës 
e në psikanalizë, pra në diskursin për gjenezën 
e veprës, të artikuluar me shenja programatike. 
Në diskursin e tillë autorët e mëdhenj Naim 
Frashëri e Lasgush Poradeci skajohen si feno-
mene letrare e kulturore. Ndërsa eseja e njohur 
e Malokit “Oriental apor Okcidental” lidhet në 
temën e në debatin e madh shqiptar për iden-
titetin oriental apo oksidental të shqiptarëve 
bashkëkohës. Siç e provon Maloki, orientaliz-
mi dhe oksidentalizmi shqiptar nuk kanë të 
bëjnë me mosha e breza, por me mënyrën e 
jetës e të sjelljes që reflektojnë mendësi, mad-
je një filozofi. Kritika letrare e esetë e Malokit 
lidhen me tema të mëdha të debatit shqiptar të 
epokës së tij. (Kujtim M. Shala)

NOEL MALCOLM

MALoKU enver (1954-1999). Gazetar. Lindi 
në Bradash të Podujevës. Shkollën fillore e kreu 
në Bradash e Bajçinë, gjimnazin në Podujevë, 
ndërsa studimet për letërsi dhe gjuhë shqipe 

i kreu në Fakultetin Fi-
lozofik të Universitetit të 
Prishtinës. Një kohë pu-
noi arsimtar në shkollën 
fillore të Bradashit, kurse  
në periudhën 1979-1990  
punoi në  Televizionin  
e Prishtinës. Punoi edhe  
korrespondent nga Pri- 
shtina për botime të  

ndryshme të diasporës, ndërsa nga viti 1993 ish-
te udhëheqës i Qendrës për Informim të Ko-
sovës (QIK). Në vitin 1998 themeloi gazetën 
e parë të mbrëmjes në Kosovë, “Informatori”. 
Themeloi edhe Press-Qendrën e QIK-ut. Gjatë 
punës së tij u përball me kërcënime dhe sulme 
të ndryshme. Në korrik të vitit 1998 i shpëtoi 
një atentati. Nuk arriti t’i shpëtonte atentatit 
të dytë pasditen e 11 janarit 1999, pak metra 
larg banesës së tij në lagjen “Kodra e Diellit” në 
Prishtinë. Pak minuta pas atentatit ndërroi jetë 
në spitalin e Prishtinës. Komentet e botuara 
në gazetën e mbrëmjes “Informatori” në vitin 
2002, u publikuan në librin e titulluar “Gjuha 
e stuhisë”. Në vitin 2004 presidenti i Kosovës, 
dr. Ibrahim Rugova, e dekoroi me “Medaljen e 
Artë të Pavarësisë”. (Safet Zejnullahu)

MALoKU Fadil (1958-). Sociolog, profesor 
universiteti. Lindi në Bradash të Podujevës. 
Shkollën fillore dhe të mesme i mbaroi në 
Podujevë, studimet në Universitetin e Prishti-

nës (UP), në Fakultetin 
Filozofik, në katedrën 
filozofi-sociologji. Kreu 
studimet e magjis-
traturës në Universite-
tin e Zagrebit më 1986, 
ndërsa tezën e diserta-
cionit të doktoratës e 
mbrojti në departamen-
tin e sociologjisë të UP-

së. Një kohë punoi si ligjërues i lëndës sociologji 
e përgjithshme në Fakultetin Xehetaro-Metal-
urgjik në Mitrovicë (1990-2001). Prej vitit 2001 
punon si mësimdhënës i lëndëve: sociologji e 
globalizimit, metodat kuantitative në soci-
ologji, krimi dhe devijimi social etj. në depar-
tamentin e sociologjisë të Fakultetit Filozofik 

të UP-së. Është autor i disa veprave, “Veç Zoti 
na shpëtoi: ditar eseistik-sociologjik” (2009), 
“Refleksione sociologjike mbi Islamin (2011”), 
“Refleksione sociologjike mbi shtetësinë dhe 
raportet ndëretnike” (2011), “Paradigmat soci-
ologjike të transicionit në Kosovë” (2014) etj. 
Është edhe autor i një numri artikujsh shken-
corë të botuar në revista të ndryshme. (Gëzim 
Selaci)

MALoKU Flamur (1984-). Shkrimtar. Lindi 
në Plloçicë të Klinës. Kreu shkollimin fillor 
dhe të mesëm në Klinë dhe Kijevë, ndërsa 
studimet në degën e letërsisë shqipe të 
Fakultetit të Filologjisë në Prishtinë, ku i kreu 
edhe studimet pasuniversitare. Për dy vjet ishte 
i angazhuar në projektin “Epika legjendare e 
Rugovës”, në kuadër të Institutit Albanologjik 
në Prishtinë, për të vijuar pastaj punën e 
redaktorit të kulturës në disa revista periodike. 
Aktualisht punon në Bibliotekën Kombëtare 
të Kosovës dhe është asistent i angazhuar në 
Fakultetin e Filologjisë. Përveç shkrimeve të 
shumta nëpër gazeta e revista letrare, ka botuar 
edhe këto libra: “Shtresimet e tekstit” (kritikë, 
2008), “Diskursi dhe shenja” (studim 2009), 
“Mythosi i jetës” (poezi, 2009), “Nafora” (poezi, 
2010), “Polisemia e veprës” (studim, 2013), 
“Fjala poetike - Antologji e poezisë shqipe në 
Kosovë” (Nju-Jork, Prishtinë, 2013), “Brymë e 
zezë” (poezi, 2015). (Zejnullah Rrahmani)

MALoKU Hamit (1933-2006). Gazetar. Lindi 
në Samadrexhë të Vushtrrisë. Filloren e kreu 
në fshatin e lindjes, kurse mësimet e mësuesisë 
i ndoqi në Gjakovë dhe në Pejë. Studimet 
për gjeografi i kreu në Shkollën e Lartë 
Pedagogjike në Beograd, ndërsa gjeografinë e 
kreu në Fakultetin Filozofik të Universitetit të 
Prishtinës. Një kohë punoi në arsim. Nga viti 
1958 e deri më 1961 punoi në Radio Prishtinë, 
e më pas në administratën komunale të arsimit 
në Prishtinë, prej nga kaloi në redaksinë e 
revistave të “Rilindjes”. Për shumë vjet drejtoi 
gazetën “Bazat e arsimit teknik (BAT)”. 
Kryesisht shkroi tekste për çështjet e arsimit 
dhe të edukimit tekniko-shkencor në shkolla. 
(Zenun Çelaj).

MALoKU Hashim (1945-1998). Mjek, pato-
log, profesor universiteti. Lindi në fshatin 
Bradash të komunës së Podujevës, shkollën 
fillore e kreu në vendlindje, ndërsa gjimnazin 

në Podujevë. U diplo-
mua në Fakultetin e 
Mjekësisë në Beograd 
(1971) dhe u punësua në 
Institutin e Anatomisë 
Patologjike të Fakultetit 
të Mjekësisë në Pri-
shtinë. Më 1975 kreu 
studimet pasuniversitare 
dhe specializimin nga  

anatomia patologjike në Fakultetin e Mjekësisë 
në Zagreb. Është mjeku i parë patolog i Kosovës. 
Më 1977 u zgjodh ligjërues në Fakultetin 
e Mjekësisë në Prishtinë. Mbrojti temën e 
doktoratës po në Fakultetin e Mjekësisë më 
1979. Më pas u zgjodh docent, profesor 
inordinar dhe në vitin 1991 mori titullin 
profesor ordinar. Për përsosje profesionale 
qëndroi në Typingen të Gjermanisë. Gjatë 
viteve 1997-1998 ishte dekan i Fakultetit 
të Mjekësisë të Universitetit të Prishtinës. 
Me emrin e tij lidhet zhvillimi i Institutit të 
Anatomisë Patologjike të Fakulteti të Mjekësisë 
në Prishtinë. Si dekan i Fakultetit të Mjekësisë 
u angazhua për organizimin mësimit në kushte 
të jashtëzakonshme dhe për ndihmë popullsisë 
së zhvendosur nga lufta. Mori pjesë në shumë 
kongrese e simpoziume dhe publikoi një sërë 
punimesh shkencore-profesionale, si autor dhe 
bashkautor. (Lumturije Gashi-Luci)

MALoKU Naim (1958-). Luftëtar i Ushtrisë 
Çlirimtare të Kosovës (UÇK), ushtarak. Lindi 
në fshatin Llabjan të komunës së Pejës. Në vi-
tin 1976 nisi studimet në Akademinë Ushta-

rake në Zagreb. Deri në 
vitin 1985 punoi oficer 
në ushtrinë jugosllave në 
Slloveni. Në tetor të atij 
viti u arrestua me akuzën 
se kishte mbështetur 
demonstratat në Kosovë 
dhe u dënua me katër 
vjet e gjysmë burg. Në 
të njëjtën kohë i merren 

gradat ushtarake dhe u përjashtua nga Armata 
Jugosllave. Një pjesë të dënimit e vuajti në Sllo-
veni, ndërsa më 14 dhjetor 1988 u amnistua 
nga organet e sllovene të drejtësisë. Në Lubjanë 
vazhdoi aktivitetin e tij politik dhe kulturor. 
Ishte kryetar i Shoqatës kulturore shqiptare 
“Migjeni”. Në shtator të vitit 1991 iu bashkua 
luftës çlirimtare të popullit kroat për pavarë-

si. Me fillimin e luftës çlirimtare në Kosovë 
në prill të vitit 1998 u  inkuadrua në radhët e 
UÇK-së në Zonën e Dukagjinit dhe në Rekë të 
Keqe. Më 25 korrik në luftime në Junik u pla-
gos rëndë. Në janar të vitit 1999, me urdhër të 
Shtabit të Përgjithshëm të UÇK-së u dërgua në 
Zonën Operative të Dukagjinit, në mbështetje 
për përgatitje të kuadrove të UÇK-së. Në maj të 
vitit 1999 u dërgua në Brigadën 138 për luftime 
në Koshare. Pas përfundimit të luftës u çmobi-
lizua. Në vitin më 2000 formoi Partinë Qendra 
Liberalëve e Kosovës dhe u zgjodh kryetar i 
saj. Në të njëjtin vit braktisi këtë parti dhe iu 
bashkua Aleancës për Ardhmërinë e Kosovës 
(AAK), ku u emërua nënkryetar. Më pas u lar-
gua edhe nga AAK-ja dhe kaloi tek Aleanca 
Kosova e Re dhe në vitin 2016 u kthye sërish 
në AAK. Në zgjedhjet parlamentare 2001, 2004 
dhe 2007 u zgjodh deputet në Parlamentin e 
Kosovës. (Bedri Muhadri)

MALoKU Niazi (1927-1989). Veprimtar i 
lëvizjes antifashiste, i dënuar në “Procesin 
e Prizrenit”. Lindi në Gjakovë. Si fëmijë, së 
bashku me familjen, emigroi në Kukës, pastaj 
në Tiranë. Shkollën fillore e kreu në Tiranë. 
Shkollën teknike të Tiranës e ndërpreu për 
shkak të angazhimit në Luftën Antifashiste 
Nacionalçlirimtare. Pas Luftës së Dytë Botërore 
kreu Shkollën Politike në Beograd. Mbasi u 
kthye në Kosovë, shërbeu si zyrtar i lartë në 
rrethet e Gjakovës, Prizrenit, Pejës, Rahovecit, 
Kaçanikut dhe Suharekës. Gjatë kësaj kohe 
u angazhua sidomos në zhvillimin e arsimit 
dhe zhdukjen e analfabetizmit te popullsia 
shqiptare. Ishte drejtor i Shkollës Politike 
në Prishtinë, si dhe mësimdhënës i lëndës së 
marksizëm-leninizmit në këtë shkollë. Ishte 
iniciator i vendosjes së përmendores së heronjve 
të Luftës Antifashiste Nacionalçlirimtare në 
qytetin e Gjakovës, në vendin ku më parë 
kishte qenë Kisha Ortodokse Serbe. Me këtë 
rast injoroi udhëzimet nga Beogradi për të 
mos e rrënuar Kishës Serbe, gjë që i kushtoi 
me burgosje në dhjetor të vitit 1955. U përfshi 
në “Procesin e Prizrenit” (1956) dhe u dënua 
me 12 vjet burg, prej të cilave 7 vjet i vuajti 
në burgun e Goli Otokut. U rehabilitua pas 
Plenumit të Brioneve. (Alban Dobruna) 

MALoKU  Beqir (1892-1985). Aktivist fetar 
dhe kombëtar. Lindi në Gjakovë. Kreu mejt-
epin e xhamisë “Haxhi Ymeri” dhe “Ruzhdien” 

në Gjakovë. Mësimet i vazhdoi në Shkup, në 
shkollën “Dar-ul Mualiminë”. Në vitin 1913, 
pas pushtimit të Kosovës nga Serbia, u largua 
në Shqipëri, ku shërbeu në Gardën Shqiptare 
të Princ Vidit në Durrës. Në vitin 1915 ishte 
kryesekretar në komunën e Lubizhdës së Hasit 
(rajoni i Prizrenit). Nga viti 1916-1918 ishte 
sekretar i parë i financave në Gjakovë. Gjatë 
Mbretërisë Jugosllave, përveç detyrave zyrtare 
në Gjakovë, u angazhua edhe me veprimtari 
shoqërore e kulturore. Kontribuoi në theme-
limin e Bibliotekën në Gjakovë, njëherësh 
ishte njëri ndër themeluesit dhe udhëheqësit 
e Shoqatës bamirëse kulturore “Gajret”. Nga 
viti 1942  deri në fund të vitit 1943 ishte dre-
jtor i policisë në Prizren, prej ku transferohet 
në Durrës në po të njëjtën pozitë. Në nëntor të 
vitit 1944, për t’i ikur hakmarrjes së pushtetit 
komunist, emigroi jashtë vendit. Një kohë je-
toi në Austri, Gjermani, Itali, Egjipt, pastaj në 
Liban, Siri dhe Turqi. Në vitin 1958, nga Turqia 
përfundimisht u vendos në Romë. Atje ishte 
bashkëthemelues i shoqatës “Bashkimi Islamik 
në Perëndim” (Unione Islamico in Occidente), 
ku edhe shërbeu si imam. B. Maloku u mor 
edhe me krijimtari. Ka botuar disa punime me 
tematikë historike dhe fetare, të cilat janë pub-
likuar në shtypin e diasporës. Në vitet e fundit 
të jetës së tij botoi librin “Kujtim brezit të ri” 
(Romë, 1978). Vdiq dhe u varros në Romë. (Al-
ban Dobruna) 

MALoKU-GJeRGJI Tahire (1960-). Mjeke, 
ekologe humane, profesor universiteti. Lindi 
në Bradash të Podujevës, shkollën fillore dhe 
të mesme i kreu në Podujevë, ndërsa në vitin 
1983 u diplomua në Fakultetin e Mjekësisë të 
Universitetit të Prishtinës. Fillimisht u punësua 
në Shtëpinë e Shëndetit në Podujevë dhe më 
pas në departamentin e higjienës në Institutin 
Kombëtar të Shëndetit Publik (IKSHPK) 
në Prishtinë. Studimet pasuniversitare dhe 
specializimin përkatës i kreu në Fakultetin e 
Mjekësisë në Prishtinë (1991). Mbrojti temën e 
doktoratës po në Prishtinë (1997). Nga viti 2000 
bëhet drejtoreshë e departamentit të ekologjisë 
humane në IKSHPK dhe mban titullin e 
profesorit ordinar për lëndën e higjienës në 
Fakultetin e Mjekësisë. Ka marrë pjesë në disa 
kongrese e simpoziume si dhe është autore dhe 
bashkautore e disa punimeve profesionale-
shkencore. (Selvete Hoxha-Krasniqi)

MALUSHI Shqipe (1955-). Shkrimtare, gaze-
tare. Lindi në Pejë. Edukimin fillor dhe të 
mesëm i mbaroi në vendlindje, studimet për 
albanologji në Beograd dhe në Universitetin e 
Nju-Jorkut studioi për “shkencat në artet e lira”. 
Për më shumë se 15 vjet punoi në Amerikë në 
kompaninë “Editor & Publisher”, dhe më pas, 
gjatë krizës kosovare, në vitin 1999 u kthye 
në Kosovë, duke u përfshirë në projekte të 
ndryshme të ndihmave për gratë e Kosovës. 
Me programin e saj për të promovuar dhe 
ndërtuar paqen, ka qëndruar edhe në Shqipëri, 
Indi, Liban, Afganistan, Amerikë etj. Është 
autore e dy librave, “Për ty” (vjersha, 1998), dhe 
“Dhurata e profetëve” (studim anglisht, 2012). 
(Femi Cakolli)

MALLTeZI Luan (1946-). Historian me-
dievalist. Lindi në Durrës. U diplomua në 
Fakultetin Histori-Filologji të Universitetit të 
Tiranës (1968), ndërsa u doktorua për periu-
dhën e mesjetës. Gjatë viteve 1972-1992 punoi 
në Institutin e Historisë në Tiranë. Në vitet 
1993-1997 ishte drejtor i Drejtorisë së Përgjith-
shme të Arkivave të Shtetit dhe drejtor i Arkivit 
Qendror të Shtetit. L. Malltezi bëri kërkime për 
dokumente mesjetare të Shqipërisë në arkivat e 
Venedikut, të Raguzës (Dubrovnikut), të Zarës 
etj. Opusi i tij shkencor ka dhjetëra studime 
mbi zhvillimin ekonomik-shoqëror, politik-
kulturor të Arbërisë në shek. XII-XV, ndër të 
cilat veçohen: “Qytetet e bregdetit shqiptar 
gjatë sundimit venedikas (1392-1478)” (1988) 
dhe disa vjet me pas botoi studimin “Beteja e 
Fushë Kosovës dhe shqiptarët (1389)”. Ishte 
bashkautor në përgatitjen e vëllimeve me do-
kumente “Dokumente për historinë e Shqi-
përisë të shek. XV (1400-1405)” (1987), “Ma-
rrëdhëniet shqiptaro-jugosllave (1944-1948)” 
(1996) etj. Një periudhë punoi si historian në 
ngritjen e Muzeut “Gjergj Kastrioti-Skënder-
beu” në Krujë. (Qerim Dalipi) 

MAMUSHA. Vendbanim në pjesën jugore të 
Rrafshit të Dukagjinit, në jug të Kosovës. Është 
vendbanim i tipit të dendur dhe, që nga viti 
2008, qendër administrative e komunës me 
të njëjtin emër. Shtrihet në lartësi mbidetare 
345 m. Sipas regjistrimit të fundit të popullsisë 
(2011), Mamusha ka 5,507 banorë, me dendësi 
të popullsisë rreth 500 b/km². Popullsia merret 
me bujqësi, blegtori, tregti etj. Nga objektet e 
standardit shoqëror Mamusha ka shkollën 

fillore, stacionin shëndetësor, disa njësi tregtare 
dhe të shërbimeve etj. (Idriz Shala) 

MAMUSHA (komuna). Komunë në pjesën 
jugore të Rrafshit të Dukagjinit, në jug të 
Kosovës. Sipërfaqja e komunës është 11 km². 
Si njësi e pavarur administrative është e re, e 
cila u themelua si pilot komunë në vitin 2005, 
kurse statusin e plotë e fitoi në vitin 2008. Sipas 
regjistrimit të fundit (2011) në territorin e kësaj 
komune jetojnë 5,507 banorë, ndaj numrit 
prej 1,352 banorëve që kishte në vitin 1948. 
Popullsia merret me bujqësi (54%), tregti dhe 
zejtari. Mbi 90% të territorit të komunës e zënë 
tokat bujqësore. Në krahasim me komunat e 
tjera në Kosovë, Mamusha e ka shkallën me 
të ulët të papunësisë. Shumica e popullsisë së 
kësaj komune i takojnë bashkësisë etnike turke. 
(Idriz Shala)

MAN Stjuart (edward Stuart Mann) (1905-
1986). Gjuhëtar britanik, albanist, indoeu-
ropianist. Studioi në Universitetin e Bristolit. 
Punoi për krijimin e një fjalori krahasimtar të 

gjuhëve indoeuropiane. 
Për studime të shqi-
pes qëndroi dy vjet në 
Shqipëri (1929-1931), 
duke punuar si mësues 
i anglishtes në shkollën 
e mesme të djemve në 
Tiranë. Përveç fjalëve 
nga të folmet e shqipes, 
ai gjurmoi literaturën e 

re dhe botimet e hershme. Një kohë studioi në 
Berlin. Ishte lektor i anglishtes në Universite-
tin e Bërnos. Udhëtoi nëpër Europë. Në pjesën 
më të madhe të karrierës së tij, 1947-1972, 
ishte mësimdhënës i çekishtes në Shkollën e 

Studimeve Sllave dhe të Europës Juglindore 
në Londër, ku mbajti edhe kurse të shqipes. 
Për shqipen nisi të botojë që në fund të viteve 
tridhjetë. Më 1938 shkruante për rotacizmin, 
ndërsa më 1941 për gjysmëzanoret indoeuro-
piane në shqipe. Magjistroi më 1941 në fushë 
të fonologjisë historike të shqipes. Në vitin 
1948 botoi versionin përfundimtar të “Fjalo-
rit historik”, dy vjet më vonë artikullin për 
zanoret indoeuropiane në shqipe, kurse më 
1952 artikullin “Bashkëtingëlloret indoeuropi-
ane në shqipen”. Në vitin 1955 botoi studimin 
“Letërsia shqipe”, kurse dy vjet më pas “Fjalorin 
anglisht-shqip”. Botoi “Gramatikën historike të 
shqipes” (1977). Ndërkohë botoi studime për 
çekishten dhe armenishten dhe “Fjalorin e kra-
hasuar të gjuhëve indoeuropiane”. (Shykrane 
Gërmizaj)

MANASTIRI I BANJSKËS. Lokalitet arke-
ologjik afër Zveçanit. Manastiri i Banjskës 
është ndërtuar në shek. XIV (mes viteve 1313-
1316). Gjatë shekullit XX janë bërë disa herë 
gërmime arkeologjike në këtë lokalitet dhe 
janë zbuluar objekte të rëndësishme. Më 1915 
u bënë gërmime pranë murit jugor të narteksit, 
me ç’rast u zbulua një varrezë e murosur, në 
të cilën u gjet një skelet i shtrirë. Në pjesën 
veriore të kapelës, në fund të një shtrese me 
tulla është gjetur një skelet, në të cilin ishte e 
vendosur një unazë masive nga ari. Në pllakën 
rrethore të unazës së arit është gdhendur 
një shqiponjë dykrenare dhe rreth qafës së 
unazës është mbishkrimi “Kush ta mbajë le t’i 
ndihmojë zoti” (serbisht). Në të njëjtën varrezë 
është zbuluar edhe një unazë ari, që mendohet 
se i takonte mbretëreshës Teodora, gruas së 
dytë të mbretit Stefan Deçani. Me gërmimet e 
vitit 1930 janë zbuluar mbetje arkeologjike të 
pragut të portës. Në vitin 1938, gjatë punimeve 
për konservim në kapelën jugore, është 
gërmuar apsida. Hulumtimet kanë vazhduar 
edhe në vitin 1971, ku, ndër të tjera, janë gjetur 
edhe mbetje të portës së drurit të manastirit. 
Gërmimet arkeologjike në Banjskë kanë 
rëndësi të veçantë edhe për faktin se paraqesin 
një shembull të rrallë të hapjes së varrezave 
mesjetare, në të cilat ka mbishkrime. (Kujtime 
Boshtrakaj)

MANASTIRI I deÇANIT. Kompleksi i Ma- 
nastirit të Deçanit i takon periudhës së 
hershme bizantine, ndërsa shpatet përreth janë 

të njohura me kisha dhe shpella eremite ose 
qeli, po nga kjo periudhë. Manastiri gjendet në 
brigjet e lumit Bistrica të Deçanit, në juglindje 
të Pejës dhe konsiderohet si mauzole i mbretit 
Stefan Deçani (1322-1331), ktitor i manastirit. 
Pas vdekjes së tij dhe varrosjes në tempull, 
vazhdimin e ndërtimit e financoi Dushani. 
Arkitektura, skulpturat dekorative dhe freskat 
që kanë mbijetuar deri në ditët e sotme, 
dedikuar Krishtit Pantakrator, konsiderohen 
si vepra të arkitektit Frat Vita (emri i tij ruhet 
në një mbishkrim të gdhendur mbi arkitraun 
e portalit jugor), të skulptorit Miho Tivarasi, 
të piktorit Sergji, si dhe të ndonjë krijuesi 
tjetër të arteve figurative. Muratura e Deçanit 
u realizua në vitet 1327-1335, ndërsa pikturat 
e freskave gjatë viteve 1343-1348. Ndërtimi 
është bërë kryesisht sipas stilit romanik e gotik 
të bregdetit, duke u gërshetuar me elemente 
të stilit vendor të ndërtimit. Kompleksi i 
Manastirit të Deçanit konsiderohet objekt 
sakral më i madhi i rindërtuar dhe ndërtuar 
në shek. XIV. Manastiri ka trajtën e bazilikës 
pesëanijatëshe me kube, me disa reminishenca 
të kryqit, sidomos në bazë, si dhe me narteksin 
e shenjtëroren trenefëshe. Ka një gjatësi prej 36 
m, gjerësi 24 m, dhe lartësi 29 m. Përbëhet nga 
tri pjesë: pjesa e altarit, naosit dhe pjesës hyrëse 
(pripratos). Manastiri është ndërtuar me 
gurë mermeri të latuar, ngjyrë të verdhë dhe 
të kuqe, të radhitur sipas rripave alternativë. 
Katër portalet, dritaret, kapitelet dhe kurora e 
mbuluar e konzolave nën çati janë dekoruar 
me plastikë të pasur mermeri të stilit romanik e 
gotik. Dekorimi i brendshëm përfshin kryesisht 
freskat që mbulojnë të gjitha muret, nga kulmi 
i kupolës deri në dysheme. Janë ruajtur freskat 
kryesisht të origjinës bizantine, me elemente të 
caktuara të antikitetit, të ardhura nga bregdeti. 

Sipas tematikës ato përfshijnë gjithë repertorin 
biblik prej më shumë se 20 ciklesh, me mbi 
1,000 karaktere të pikturuara individualisht. 
Shquhen ciklet “Legjenda mbi Shën Gjergjin”, 
“Jeta e Virgjireshës”, “Gjykimi Fundit”, “Veprat 
apostolike” etj.
Duke qenë se mjeshtrit e Deçanit kryesisht 
vinin nga bregdeti Adriatik, analogji arkitek-
turore dhe skulptura dekorative të tilla mund 
të ndeshim edhe në Kotorr, Portonovo (te Rav-
ena), Raguzë, Rotec (te Tivari), Shas, Shkodër, 
Tivar, Ulqin, Vaun e Dejës (Danja mesjetare) 
etj. Fakti se popullsia e këtyre qyteteve breg-
detare (përveç në Portonovo) kryesisht ishte 
shqiptare e ritit romano-katolik, duhet të ketë 
ndikuar që edhe shumë mjeshtër të arteve 
figurative t’i ndeshim si realizues të punëve 
kryesore edhe në kompleksin e Manastirit të 
Deçanit. Këto lidhje janë ruajtur edhe në ko-
hën e sundimit të Balshajve, të Dukagjinëve 
dhe të Kastriotëve në këto anë. Madje në ambi-
ente shoqëruese të Manastirit të Deçanit edhe 
sot ruhet një llambadar i Gjergj Kastriotit-
Skënderbeut, dhuruar manastirit. Ndikime të 
përafërta ruhen edhe në kisha romane-katolike 
të Novobërdës, Trepçës etj. 
Nga vitit 2004 Manastiri i Daçanit gjendet në 
listën e trashëgimisë kulturore të UNESCO-s. 
(Jahja Drançolli)

MANASTIRI I GRAÇANICЁS (shek. IV- 
XIV). Kisha e Manastirit të Graçanicës është 
monument fetar ortodoks, që i është kush-
tuar “Të ngjiturit të Zonjës”, donator i të cilit 
ishte Millutini (1321). Kisha, bashkë me Ma-
nastirin, gjenden në kuadër të vendbanimit të 
Graçanicës, afër Prishtinës, përkatësisht afër 
qytetit antik Ulpiana. Kisha paraqet adaptim 
apo rindërtim mbi rrënojat, mbi planimetrinë 
dhe trajtat e një bazilike paleokristiane të shek. 
IV-VI. Objekti paraqet njërin prej ndërtimeve 
të rëndësishme, vepra më e bukur arkitekturale 
e stilit të ritit ortodoks bizantin të mesjetës së 
vonë në territorin e Kosovës. Kisha u adap-
tua në dekadën e dytë të shek. XIV. Në këtë 
objekt kulti pasqyrohet modelimi shkallëzor 
apo piramidal i masës, i formave dhe i trajtave, 
ku rolin primar e kanë efektet e jashtme. Për 
efektet e arritura në eksterier, kryemjeshtri 
apo arkitekti është dashur që në vend të katër 
shtyllave në enterier të konstruktojë edhe disa 
të tjera, me qëllim të përforcimit dhe të bartjes 
së krejt strukturës së qemerëve. Kjo mënyrë e 

realizimit ka ndikuar në vëllimin e brendshëm 
të kishës. Ndërtimi është tip i bazilikës me tri 
anijata, që përfundon me absida trefaqëshe dhe 
mbulohet me pesë kube. Pos vlerës dhe rëndë-
sisë arkitekturale, ajo veçohet edhe me piktura 
me përmbajtje fetare të stilit narrativ. Pikturat 
murale paraqesin një përmbledhje të gjitha 
tendencave të pikturave, që zhvilloheshin në 
punëtoritë e piktorëve dhe të shkollave të njo-
hura të rajonit. Pikturat në kishë, përveç për 
nga madhësia, veçohen edhe me përmbajtjen 
dhe vlerën artistike. Format e figurave dhe të 
kompozicioneve në mënyrë mjaft harmonike 
iu përshtatën proporcioneve të arkitekturës në 
brendësinë e kishës. Në përgjithësi, pikturat 
murale në Kishën e Graçanicës, pos tjerash, i 
karakterizon koloriti i pasur dhe ngjyra e gjallë, 
si pjesë përbërëse e kompozicioneve të pasura 
figurative. (Fejaz Drançolli)

MANASTIRI I KoRISHËS. Lokalitet arke-
ologjik, rreth 10 km në verilindje të qytetit të 
Prizrenit. Hulumtimet e para janë bërë në vitin 
1961, me ç’rast është zbuluar kisha, kthinat e 
murgjve si dhe objekte të tjera. Manastiri i 
Korishës ndryshe quhet edhe Kisha e Pjetrit të 
Korishës (Mrekullibërësit), që sipas burimeve 
përmendet në shek. XIV (1343). Pjesa më e 
vjetër e kompleksit të manastirit është shpella 
në shkëmb. Në këtë shpellë (e cila gjendet në një 
shkëmb të fshatit Kabash), janë zbuluar gjurmë 
të kishës. Orientimi i kishës është veri-lindje 
(absida) dhe jug-perëndim (hyrja). Po ashtu 

në kishën e tipit qeli (shpellë) shihen shtresat 
e freskave, të punuara në shkëmb. Muret e 
brendshme të shpellës janë të mbuluara me 
dy shtresa të freskave të kohës më të hershme 
dhe më të vonë. Mbi freskat e hershme dallohet 
një shtresë e freskave të mbipunuara, të cilat 
dallohen si për nga ngjyrat, ashtu edhe për 
nga teknika e punimit. Në pjesën më të vjetër 
të manastirit, në dysheme të kishës qeli, është 
zbuluar një varr, në të cilin mendohet se është 
varrosur Pjetri i Korishës në shek. XIV. Varri 
në dyshemenë e kishës ka qenë i murosur me 
gurë dhe pllaka gjysmë të përpunuara. Gjatë 
gërmimeve arkeologjike në fillim të viteve ’70 
të shek. XX është zbuluar se bëhet fjalë për një 
varrim të katërfishtë në të njëjtin vend. Varrimi 
i katërfishtë lë të kuptohet se bëhet fjalë për 
një vazhdimësi të jetës dhe të kulturës kishtare 
nga periudha e krishterimit të hershëm. Në 
periudhën e mesjetës fshati Kabash u bë një 
qendër e madhe eremite, në të cilën u ndërtuan 
shumë manastire, por qendra e tyre edhe në 
shekujt e mëvonshëm mbeti e njëjtë dhe thuhet 
se ishte manastiri ku u varros Pjetri i Korishës. 
(Kujtime Boshtrakaj)

MANASTIRI I STUdeNICËS. Lokalitet arke-
ologjik në fshatin Studenicë, që gjendet 8-9 
km në perëndim të Istogut dhe rreth 20 km 
në verilindje të Pejës. Është i njohur së paku 

nga viti 1908, kur një fshatar, duke gërmuar 
në rrënojat e Manastirit Studenica, ka ndeshur 
në një kambanë dhe në mbetje tekstili. Tekstili 
është dërguar në Patrikanën e Pejës, ndërkaq 
kambana është vendosur në Kishën Françeskane 
të Pejës. Raporti i parë profesional për rrënojat 
e Manastirit të Studenicës (pa gërmime) është 
bërë në vitin 1936 nga arkitekti Gj. Boshoviq 

dhe inxhinieri S. Smirnov, ndërsa gërmime 
sistematike janë bërë në vitet1966-1970. Me 
këto gërmime është dëshmuar se kompleksi 
mesjetar i manastirit, si seli e Peshkopatës 
së Hvosnës, pas pushtimeve nemanjide dhe 
pas vendosjes së organizmit kishtar ortodoks 
rasian në këto anë (pas vitit 1219) është 
ndërhyrje mbi një ndërtim të tërësishëm 
kulturor paleokristian-bizantin (shek. IV-VI) 
dhe rindërtim gjatë mesjetës së hershme (deri 
në shek. XI). Nga fundi i shek. XIV, përkatësisht 
nga viti 1381 kjo seli peshkopale u ngrit në 
Mitropoli të Kishës Ortodokse të Rashës. 
Kisha kryesore e manastirit, njënefëshe, është 
një ndërhyrje pas vitit 1219 mbi bazilikën 
paleokristiane trinefëshe dhe kishte një absidë 
altari të madh, nga jashtë katrore, nga brenda 
gjysmërrethore. Kisha është murosur me sigë 
të gdhendur nga mjeshtër bregdetarë romanë. 
Edhe ndërhyrjet e kryera janë nën ndikimin e 
romanikës bregdetare, gjë që vërehet sidomos 
në aplikimin e këndeve të drejta për absida, si 
dhe në radhitjen e lezeneve këndore, që ndanin 
ballinat (fasadat). Gjetjet e fragmenteve të 
shumta nga suvaja dëshmojnë se kisha kishte 
dekorime freskash. Ndërkaq, sa i përket 
skulpturës, janë gjetur vetëm disa fragmente. 
Kisha veriore ishte e vendosur pranë tempullit 
(faltores) kryesor dhe përbëhej nga naosi 
njënefësh me absidë gjysmërrethore të altarit, 
paripratosit (parahyrje) dhe tremit në pjesën 
perëndimore. Ky duhet të jetë aneksi i bazilikës 
paleokristiane, i cili në periudhën e mesjetës 
së vonë është riparuar dhe është dekoruar 
me freska. Kisha e vendosur në pjesën jugore 
të kompleksit ka qenë ndërtim njënefësh me 
absidë gjysmërrethore të altarit dhe gjithashtu 
kishte dekorim freskash. Rrënojave të bazilikës 
paleokristiane u takojnë edhe dy varrezat 
nëntokësore të murosura për shumë njerëz, 
si dhe qeramika e hershme bizantine. Nga 
pjesët e tjera të manastirit është zbuluar salla 
e ngrënies dhe konakët, të vendosur në veri të 
kishës. Në qendër është vendosur rezervuari i 
ujit. Shihen gjithashtu gjurmët e murit mbajtës 
të manastirit, sidomos në pjesën veriore dhe 
themelet e një kulle katrore, ku mund të ketë 
qenë dera kryesore. (Jahja Drançolli)

MANASTIRI I SHeNJToRËVe MËHILL e 
GABRIeL, PRIZReN. Lokalitet arkeologjik 
rreth 3 km në juglindje të Prizrenit. Gjurmët e 
kompleksit të Manastirit të Shenjtorëve Mëhill 

e Gabriel janë të njohura së paku nga shek. IV-
VI të erës sonë. Sipas burimeve serbe, kalaja mbi 
manastir është quajtur Vishegrad ose “Qyteti 
i Dushanit”, ndërkaq kompleksi i manastirit 
është quajtur Shën Arkangjeli. Banorët e vendit 
e quajnë Kalaja e Cucave. Që të dy emërtimet 
sllave janë të njohura nga mesi i shek. XIV dhe 
bartin me vete një pjesë të historisë së dinastisë 
nemanjide deri në vitin 1371, vit që shënon 
kalimin e Prizrenit prej duarve nemanjide 
në duar të dinastive arbërore, përkatësisht të 
dinastive Balshaj dhe Kastrioti.
Gjatë gjithë shekujve të mesjetës, Kalaja e 
Cucave ka mbijetuar së bashku me kompleksin 
e Manastirit të Shenjtorëve Mëhill e Gabriel 
pothuajse si pjesë integrale e saj. Gjurmët e 
këtij kompleksi kishtar historikisht mund të 
ndiqen nga periudha paleokristiane. Nga viti 
1927 dhe deri në ditët e sotme në këtë kompleks 
është zbuluar një kishë paleokristiane e 
shoqëruar me 5 varre, po të asaj periudhe. 
Nga hulumtimet e mëvonshme janë zbuluar 
edhe shtresa kulturore bizantine, nemanjide të 
kohës së perandorit Dushan. Në këtë periudhë 
janë bërë rinovime, sidomos në Kishën e 
Shenjtorëve Mëhill e Gabriel. Janë evidentuar 
edhe ndërhyrjet në kishëzën paleokristiane, 
e cila gjendet gjithashtu në kompleksin e 
manastirit, që i është kushtuar Shën Nikollës. 
Në kompleksin e shenjtorëve Mëhill e Gabriel 
nga vitet 1371-1376 është i njohur mauzoleu 
i Strazimir Balshës, që është ndërtuar afër 
mauzoleut të Dushanit (1348-1352). Përveç 
mauzoleut është zbuluar edhe një kokë e 
gdhendur kushtuar Strazimir Balshës (1372), si 
pjesë e një skulpture, së cilës i mungon trupi. Së 
bashku me këtë artefakt, në kohën e Mbretërisë 
Jugosllave janë bartur në Muzeun e Shkupit 

edhe shumë artefakte të tjera, të cilat shënojnë 
periudhën shqiptare të manastirit. Kohës së 
Balshajve i takonte edhe një mozaik pothuajse 
i vetmi në Ballkan i këtij lloji, që i ngjason 
mozaikut të Pagëzores në Katedralen Santa 
Maria në Firence. Që nga koha e sundimit të 
Balshajve, Prizreni ishte bërë qendër e njohur e 
kishës katolike. Manastiri ishte pjesë përbërëse 
e Kishës mitropolitane të Prizrenit. Historia 
e manastirit mund të ndiqet së paku deri në 
vitin 1519, kohë kur Prizreni tashmë kishte 
rënë përfundimisht nën osmanët (1459). (Jahja 
Drançolli)

MANASTIRI Ismail Haki (1846-1912). Di-
jetar i shquar, profesor universiteti, publicist, 
autor i shumë veprave. Lindi në Manastir dhe 
u bë i njohur me mbiemrin e vendlindjes. 
Pas mbarimit të shkollës fillore në Manastir, 
studimet i kreu në Stamboll. U bë i njohur si 
ligjërues në xhamitë kryesore të Stambollit, 
si në xhaminë e Fatihut, Dolmabahçes, Sylej-
manijes dhe sidomos u shqua për ligjëratat e 
tij në Xhaminë e Aja Sofisë. Ishte mësimdhënës 
në disa institucione arsimore në Stamboll, si në 
Gjimnazin Ushtarak, në Shkollën e Drejtësisë, 
në Shkollën Inxhinierike, në Shkollën Mjekë-
sore Ushtarake dhe në Universitetin e Stam-
bollit “Darul-funun”. Shumë shqiptarë kishin 
marrë diplomën te ky profesor. Në vitin 1908 u 
bë anëtar i Dhomës së Parisë (ajanëve) në Par-
lamentin Osman. Ishte anëtar edhe i Komitetit 
të Stambollit. Në vitin 1911 Ismail Haki Man-
astirliu e shoqëroi sulltan Reshatin gjatë vizitës 
së tij në Kosovë, me ç’rast mbajti edhe ligjëratën 
e xhumasë. Botoi shumë shkrime në shtypin e 
kohës. Ishte autor i dhjetëra veprave nga fusha 
e shkencave islame. Vdiq në Stamboll dhe u 
varros në oborrin e Xhamisë së Fatihut. (Nehat 
Krasniqi, Sadik Mehmeti)

MANdALA Mateo (Matteo Mandalà) (1958-).  
Filolog, albanolog, profesor arbëresh. Lindi në 
Horën e Arbëreshëve, Sicili. U diplomua në 
Universitetin e Palermos, ku filloi aktivitetin 
pedagogjik si lektor i gjuhës shqipe (1987), për 
të vijuar si kërkues shkencor në Universitetin 
e Pizës, të Kalabrisë (1996), Barit (1997-1998), 
Leçes (1997-1999), Mesinës (2000-2004) dhe 
tani është profesor i gjuhës dhe i letërsisë shqi-
pe në Universitetin e Palermos. Studimet e tij 
shtrihen në fushën e albanologjisë, të traditave 
kulturore, letrare dhe gjuhësore të arbëreshëve 

të Sicilisë dhe lidhjet 
me trevat albanofone 
ballkanike, duke synu-
ar rishkimin rrënjësor 
të burimeve letrare e 
gjuhësore që vijnë nga 
tradita, me një anal-
izë rigoroze filologjike 
moderne. Autor i një 
numri të madh artiku-

jsh, kumtesash e monografish: “Gjurmime 
filologjike për letërsinë romantike arbëreshe” 
(2013), “Lekë Matranga: njeriu, koha, vepra” 
(2013), “Profili historik - antologji e letërsisë 
së arbëreshëve të Sicilisë” (Profilo storico-anto-
logico della letteratura degli Albanesi di Sicilia, 
2012), botim kritik i “Këngës së sprasëme të 
Balës” (2007), “Mundus vult decipi, I miti della 
storiografia arbëreshe” (2007), “Il codice chiu-
tino di Nicolo’ Figlia”, botim kritik dhe kon-
kordanca leksikore (1995), botimin e plotë të 
veprës së Zef Skiroit, (Itali-1998, Kosovë-2001) 
etj. Puna e tij kërkimore është konkretizuar në 
disa projekte shkencore për studime historike, 
gjuhësore dhe etnografike të arbëreshëve në 
përgjithësi, të arbëreshëve të Sicilisë në veçanti. 
Është anëtar i një sërë asociacionesh, redaksish 
të botimeve të veçanta dhe profesionale. Është 
themelues dhe drejtor i revistës “Res Albani-
cae” (2011). (Aljula Jubani)

MANdRAPA olga (1923-?). Aktore. Lindi 
në Gllokllepci të Çaplinës (Bosnjë e Herce-
govinë). Në ansamblin e dramës serbe të Teat-
rit Popullor Krahinor në Prishtinë u pranua 
si aktore në vitin 1948. Luajti në shfaqje dhe 
role të ndryshme, nga të cilat veçohen: “Per-
soni i dyshimtë”, “Zonja ministreshë”, “Banditi 
Stanko”, “Ura”, “Nëna Kurajë”, “Familja e pikë-
lluar”, “Pop Qira dhe pop Spira”, “Maçorri me 
çizme”, “Bota”, “Madam San-Zhen”, “Përrallën 
mbi mbretin dhe bariun”, “Tregtari i Venedi-
kut”, “Ligësitë dubrovnikase”, “Armiqtë”, “Zjarri 
dhe bora”, “Fizikanët”, “Violina magjike”, “Zona 
e Zamfirit”, “E shoqja e Hasan Agës”, “Babai”, 
“Procesi”, “Orkestra e femrave” etj. Për punën 
në teatër u vlerësua me çmime dhe mirënjohje. 
(Bekim Lumi)

MANI Sali (1878-1946). Atdhetar, veprimtar i 
çështjes kombëtare. Lindi në Bujan të Malësisë 
së Gjakovës. Mori pjesë në kryengritjen e 
përgjithshme antiosmane të vitit 1912 dhe 

ishte njëri ndër organizatorët kryesor të 
rezistencës të Krasniqes, Gashit, Bytyçit dhe 
gjithë Malësisë së Gjakovës kundër forcave 
serbe e malazeze në vitin 1913. Mori pjesë edhe 
në përballjet luftarake të forcave të rezistencës 
edhe kundër trupave austro-hungareze gjatë 
Luftës së Parë Botërore (1918). Në vitin 1924, 
gjatë Revolucionit të Qershorit mbajti anën 
e grupimit politik të afërt me Fan Nolin dhe 
bashkëpunoi ngushtë me Bajram Currin. 
Gjatë Luftës së Dytë Botërore përkrahu 
Luftën Antifashiste Nacionalçlirimtare. Më 31 
dhjetor 1943 dhe 1 e 2 janar 1944 në kullën e 
tij i zhvilloi punimet Konferenca e Bujanit. Pas 
përfundimit të luftës u zgjodh kryetar i Këshillit 
të Rrethit të Kukësit dhe deputet i Parlamentit 
të Shqipërisë. (Frashër Demaj) 

MANIFeSTIMI KULTURoR “FLAKA e 
JANARIT”, GJILAN. Manifestim kulturor 
mbarëkombëtar i themeluar më 1991 nga 
një grup artistësh fushash të ndryshme, i 
organizuar për herë të parë më 1992. Koncepti 
artistik qe detyrë e anëtarëve, ai teknik-
organizativ i Forumit Rinor të LDK-së, ndërsa 
qëllimi i manifestimit ishte që përmes veprave 
letrare, muzikore, skenike dhe pamore të 
nderohen heronjtë, dëshmorët dhe martirët 
e luftës për liri në Kosovë. Manifestimi i parë 
i vitit 1992 lidhej me 10-vjetorin e vrasjes së 
Jusuf e Bardhosh Gërvallës dhe Kadri Zekës. 
Programi themelor i manifestimit që nga fillimi 
kishte karakter garues, me qëllim të nxitjes 
dhe të afirmimit të vlerave artistike. Në vitet e 
para manifestimi u organizua në trekëndëshin 
Përlepnicë-Bresalc-Gjilan, ndërsa më vonë u 
zgjerua në gjithë qendrat e Kosovës dhe jashtë 
saj, por nuk mbijetoi. Megjithatë, në Gjilan 
manifestimi vazhdoi punën dhe mbushi 25 vjet 
punë.  Aktivitetet e përvitshme janë: Koncerti i 
muzikës serioze dhe tribuna tematike, “Talia e 
Flakës”, Festival i dramës shqipe (“Fest Flaka”), 
i këngës së traditës (“Folk-Flaka”) i muzikës 
folklorike (“Xixat e Flakës”), i muzikës për 
pionierë (“Peneli i Flakës”), ekspozita e 
artistëve pamorë me shpërblime përkatëse dhe 
pjesa letrare e manifestimit (“Pena e Flakës”). 
(Arnisa Rexhepi) 

MANIFeSTIMI LeTRAR “KARVANI I 
SHKRIMTARËVe PËR FËMIJË ‘AGIM 
deVA’”. Është manifestimi më i madh letrar 
për fëmijë në Kosovë. U themelua në vitin 

2000 nga shkrimtari Agim Deva, i cili edhe 
e udhëhoqi për nëntë vjet me radhë. Tubon 
shkrimtarët për fëmijë në Kosovë. Në fillim pati 
synim rehabilitimin e fëmijëve të traumatizuar 
nga lufta, ndërsa më vonë vazhdoi me takime 
të shumta me fëmijët kudo në Kosovë dhe në 
trevat e tjera shqiptare, duke nxitur tek ata 
dashurinë për librin dhe përkushtimin për 
krijimtarinë letrare, si dhe duke pasuruar 
fondin e bibliotekave shkollore me libra të 
rinj për fëmijë. Në kuadër të manifestimit 
organizohen edhe tryeza shkencore për çështje 
të letërsisë për fëmijë. Në aktivitetet e tij 
angazhon shkrimtarët për fëmijë nga Kosova, 
por edhe nga trevat e tjera shqiptare. Në fund 
të çdo manifestimi, Karvani ndan çmimin 
letrar “Ymer Elshani” për veprën më të mirë 
për fëmijë të botuar midis dy manifestimeve. 
(Xhevat Syla)

MANIFeSTIMI LeTRAR “MITINGU I 
PoeZISË”. Manifestim letrar i themeluar 
në vitin 1964 nga Klubi letrar “Gjon Nikollë 
Kazazi” i Gjakovës. Që nga ajo kohë e deri tash, 

ky manifestim letrar, që më vonë u pagëzua 
“Mitingu i poezisë” mbahet çdo vit më 9 maj 
në qytetin e Gjakovës. Në manifestim marrin 
pjesë poetë nga të gjitha trevat shqiptare 
dhe nga bota e jashtme. Është organizuar në 
bashkëpunim me Shoqatën e Shkrimtarëve 
të Kosovës, në të cilin, përveç orës së madhe 
letrare, mbahej edhe tribuna e kritikës letrare, 
si dhe jepeshin çmimet letrare, si: Shpërblimi i 
Shoqatës së Shkrimtarëve të Kosovës për librin 
më të mirë të poezisë të botuar ndërmjet dy 
mitingjeve të poezisë (tash ky çmim ka marrë 
emrin e poetit Din Mehmeti), “Pena e artë” 
që e jepte redaksia e revistës letrare “Fjala”, 

MANIFESTIMI LETRAR “MITINGU I POEZISË”, 

Çmimi i Klubit letrar “Gjon Nikollë Kazazi” 
për poezinë më të mirë të lexuar në orë letrare 
(tash ka marrë emrin e poetit “Ali Podrimja”). 
Në vitet ’80 të shekullit të kaluar jepej edhe 
çmimi i revistës së të rinjve të Kosovës “Zëri 
i rinisë” për librin më të mirë të autorëve të 
rinj, ndërsa pas lufte jepet edhe çmimi “Yllka 
Domi” (për debutuesen e Mitingut), të cilin e 
jep Shtëpia Botuese “Fan Noli”. Pas vitit 2006 
Shoqata e Shkrimtarëve të Kosovës nuk merr 
pjesë në organizimin e këtij manifestimi dhe 
ka themeluar manifestimin e ri letrar me emrin 
Festivali “Drini poetik”, që mbahet më 8 dhe 9 
qershor në Prishtinë, Prizren dhe në Kukës. 
(Ragip Sylaj)

MANIFeSTIMI LeTRAR “TAKIMeT e 
GJeÇoVIT”. Manifestim letrar dhe kulturor 
që mbahet në Zym të Hasit (komuna e 
Prizrenit), i themeluar më 14 tetor të vitit 1971. 

Organizohej nga klubi letrar “Shtjefën Gjeçovi” 
në bashkëpunim me Shoqatën e Shkrimtarëve 
të Kosovës. Sipas traditës së këtij manifestimi 
mbahej tryeza letrare për çështje të ndryshme 
të letërsisë, ora letrare, si dhe jepej çmimi letrar 
për poezinë më të mirë të lexuar në manifestim. 
Në vitet e pasluftës ka ndërruar edhe fizionomia 
e këtij manifestimi letrar. Tashmë mbahet ora 
letrare “Anton Pashku”. Me këtë rast jepen 
edhe çmimet: “Atë Shtjefën Gjeçovi”, “Pena e 
Shtjefën Gjeçovit”, “Pena e Pjetër Bogdanit”, 
“Pena e Anton Pashkut”, si dhe “Unaza e Katit” 
(Katarina Josipit). Ky manifestim letrar mbahet 
çdo vit në muajin tetor. (Ragip Sylaj)

MANXHUKA-KËRLIU Suzana (1959-). Mje- 
ke, patologe, profesore universiteti. Lindi në 
Shkup, shkollën fillore dhe gjimnazin i kreu 

në Prishtinë, Fakultetin 
e Mjekësisë gjithashtu 
në Prishtinë (1983). Pas 
diplomimit u punësua 
në Institutin e Anato-
misë patologjike të Fa-
kultetit të Mjekësisë në 
Prishtinë. Specializoi në 
lëmin e anatomisë pa-
tologjike në Fakultetin 

e Mjekësisë të Universitetit të Zagrebit, ndërsa 
studimet pasuniversitare i kreu në Prishtinë. 
Subspecializimin nga patologjia kirurgjikale e 
përfundoi në Nju-Jork, SHBA. Më 1985 u zg-
jodh asistente e lëndës së anatomisë patologjike 
në Fakultetin e Mjekësisë në Prishtinë, ndërsa 
më 1997 mbrojti tezën e doktoratës po në këtë 
fakultet. Më pas i arrin titujt e tjerë universi-
tarë dhe mban titullin e profesores së rregullt 
të anatomisë patologjike. Ka kryer detyra me 
përgjegjësi në institucionet shëndetësore dhe 
universitare. Është autore dhe bashkautore e 
një sërë punimesh shkencore dhe profesionale. 
(Halil Ahmetaj)

MAQedoNIA. Shtet në Gadishullin Ballkanik. 
Ka një sipërfaqe prej 25,713 km², në të cilën 
jetojnë 2,044,000 banorë (regjistrimi i vitit 
2002). Kryeqytet është Shkupi. U shkëput nga 

ish-Jugosllavia më 15. 9. 1991, ndërsa u pranua 
në OKB më 8. 4. 1993. Në veri kufizohet me 
Serbinë dhe Kosovën, në lindje me Bullgarinë, 
në jug me Greqinë dhe në perëndim me 
Shqipërinë. Ka pozitë kontinentale, por afërsia 
e porteve të Durrësit dhe të Selanikut shihet 
si përparësi për zhvillimin e komunikacionit 
transit dhe të tregtisë ndërkombëtare. Nëpër 
kryeqytetin e saj gërshetohen dy korridore të 

rëndësishme të rajonit: Korridori VIII (Durrës-
Shkup-Burgas) dhe Korridori X (Beograd-
Nish-Shkup-Selanik). Relievi është kryesisht 
malor. Kushte të volitshme për zhvillimin e 
bujqësisë kanë fushëgropat, si ajo e Pollogut, 
e Shkupit dhe e Pellagonisë. Maqedoninë e 
përshkon nga veriu në jug lumi i Vardarit, i cili 
buron nga lokaliteti Vrutok (683 m) në shpatet 
lindore të Maleve të Sharrit. Degët kryesore të 
Vardarit janë: Treska, Pçinja, Bregalnica dhe 
Lepenci. Sipërfaqja ujëmbledhëse e Vardarit 
është 20,500 km². Në pjesën jugperëndimore 
të Maqedonisë ndodhet liqeni i Ohrit dhe i 
Prespës. Këto liqene janë formuar në gropat 
tektonike, të cilat janë të ndara mes veti nga 
mali i Galiçicës. Në pjesën juglindore, në kufi 
me Greqinë, gjendet liqeni i Dojranit.
Dendësia mesatare e popullsisë së Maqedo-
nisë është rreth 80 b/km². Në pjesët e ultësirave 
dendësia arrin edhe deri në 100 b/km², ndërsa 
në zonat malore ajo është rreth 25 b/km². Shq-
iptarët për nga numri janë bashkësia e dytë 
në Maqedoni dhe kanë një shtrirje territoriale 
kompakte. Gjatë gjithë historisë së tyre ishin 
pjesë përbërëse e tërësisë etnike, duke marrë 
pjesë në mënyrë aktive në të gjitha proceset dhe 
lëvizjet kombëtare, politike dhe ekonomike të 
kombit shqiptar. Numrin e vërtetë të tyre push-
teti maqedon gjithnjë e ka fshehur, duke i falsifi-
kuar të dhënat në të gjitha regjistrimet zyrtare të 
popullsisë. Sot shtrihen në 355 vendbanime, ku 
pjesa dërrmuese janë të karakterit rural, krye-
sisht në Maqedoninë Perëndimore. Përveç në 
anën lindore, në të gjitha anët e tjera kufizohen 
me rajonet e banuara me shqiptarë: me Shqipëri-
në, me Kosovën dhe me komunën e Preshevës. 
Popullsia shqiptare në Maqedoni ka një shtrirje 
territoriale të pakëputur, duke filluar nga shpa-
tet lindore të Malit të Zi, të Shkupit (Karadaku), 
fushëgropës së Shkupit, shpatet e Maleve të 
Sharrit dhe fushës së Pollogut, e deri te liqenet e 
Ohrit dhe të Prespës. Kufiri etnografik ndërmjet 
shqiptarëve dhe maqedonasve ndjek rrjedhën e 
Vardarit, edhe pse oaza të banuara me popullsi 
shqiptare ka edhe në pjesën lindore të luginës së 
lumit Vardar. Më tepër shqiptarë në Maqedoni 
jetojnë në rajonin e Shkupit, pastaj në Tetovë me 
rrethinë, ku dominojnë (mbi 70%), në Gostivar 
me rrethinë (mbi 65%), në Dibër me rrethinë 
(mbi 50%; si qendër urbane rreth 75%), në 
rrethinat e Strugës dhe të Kërçovës (mbi 50%), 
të Kumanovës (rreth 40%) etj., ndërsa në numër 
më të vogël jetojnë në rrethinat e Manastirit, të 

Ohrit, të Resnës, të Krushevës, të Velesit etj. Në 
zonën e qytetit të Shkupit jetojnë rreth 200,000 
shqiptarë, ndonëse statistika zyrtare i paraqet 
më pak për shkak të ndarjeve territoriale-ad-
ministrative, që shkojnë në dëm të shqiptarëve. 
Shkupi deri vonë, pas Tiranës, njihej si qendra 
e dytë urbane për nga numri i shqiptarëve. 
Sipas Institutit Kartografik të Sofjes të vitit 
1903 në kazanë e Shkupit kishte 57.3% 
shtëpi shqiptare (të tjerat ishin bullgare e 
serbe dhe pak turke, vllahe e çifute). Këto të 
dhëna pothuajse përputhen me rezultatet e 
statistikës turke të viteve 1908-1909, sipas të 
cilave shqiptarët përbënin 55.5% të popullsisë 
së gjithëmbarshme të qytetit. Ndërkaq, sipas 
regjistrimit të vitit 1948, shqiptarët përbënin 
1/4 e popullsisë së Shkupit. Më vonë përbërja 
etnike e qytetit u ndërrua, si pasojë e ardhjes 
më masive të maqedonasve nga viset e tjera të 
Maqedonisë, veçanërisht pas tërmetit të vitit 
1963 dhe shpërnguljes së shqiptarëve për në 
Turqi. Në vendbanimet urbane të Maqedonisë 
jeton 60% e popullsisë. Përqendrimi më i vogël 
në qytete është i shqiptarëve. Sipas vlerësimit të 
vitit 1991, vetëm një e treta e shqiptarëve jetonte 
në qendrat urbane të Maqedonisë (32.8%). 
Sipas regjistrimit të fundit zyrtar të vitit 2002, 
në strukturën etnike të popullsisë marrin pjesë 
maqedonasit me 64.2%, shqiptarët me 25.2%, 
pastaj vijnë turqit, romët dhe serbët. Popullsia 
aktive në Maqedoni përbën 42.5% të popullsisë 
së përgjithshme, ndërsa papunësia është 37.3% 
e popullsisë aktive. 
Në vitet ‘50 dhe ‘60 të shekullit të kaluar, Shk-
upi, përkatësisht Maqedonia, shërbeu si etapë 
e parë për shpërnguljen e shqiptarëve për në 
Turqi. Këtu ndërrohej përkatësia kombëtare 
në atë turke, merreshin pasaportat dhe vizat. 
Në vitet ‘80, përmes ish-Federatës Jugosllave, 
Serbia synoi ta përdorte Maqedoninë si terri-
tor provues për kufizimin e rritjes demografike 
të shqiptarëve, për reduktimin e të drejtave dhe 
për diskriminim të përgjithshëm të shqiptarëve 
në Kosovë. Në vitin 2001 u zhvillua një konflikt 
i armatosur midis pushtetit maqedonas dhe 
shqiptarëve. Për t’i zbutur tensionet ndëretnike 
dhe për ta përmirësuar gjendjen e shqiptarëve, 
në vitin 2004 u nënshkrua Marrëveshja e Ohrit, 
nën mbikëqyrjen ndërkombëtare. Shumë dis-
pozita të asaj marrëveshjeje ende nuk janë 
zbatuar. Që nga formimi i shtetit maqedonas, 
një parti shqiptare gjithnjë është pjesëmarrëse 
në qeverisjen e vendit.

MAQEDONIA

Në ekonominë e Maqedonisë dominon bujqë-
sia, kryesisht ekstensive. Kultivohen drithërat 
(gruri, thekra, misri), panxharsheqeri, duhani 
dhe kulturat mesdhetare. Rëndësi ka pemë-
taria (kultivohen mollët) dhe vreshtaria. Rol të 
rëndësishëm në ekonominë e vendit luan bleg-
toria e specializuar në prodhimin e qumështit 
dhe të mishit. Një pjesë e produkteve bujqësore 
eksportohen. Dallohet industria e nxjerrjes së 
hekurit. Qymyri i llojit linjit nxirret në Pellag-
oni, ndërsa energjia përftohet edhe nga sistemi 
hidroenergjetik i Mavrovës, termocentrali i 
Manastirit etj. Ka të zhvilluar edhe industrinë e 
metalurgjisë, të makinave, të tekstilit, të mate-
rialit ndërtimor etj. Qendra kryesore politike, 
ekonomike, kulturore dhe administrative është 
Shkupi. Projekti megaloman “Shkupi 2014” 
dhe politika e “maqedonizimit” të Shkupit, e 
kanë shëmtuar arkitekturën e qendrës. Këtë 
projekt dhe këtë politikë shqiptarët e përjeto-
jnë si antishqiptare. Manastiri dhe Prilepi janë 
qendrat kryesore të Pellagonisë, ndërsa Tetova 
është qendra kryesore e fushës së Pollogut dhe 
e tërë Maqedonisë Perëndimore. (Hivzi Islami)

MAQedoNISHTJA. Gjuhë sllave e jugut. U 
zhvillua nga e folmja e fiseve sllave nga pjesët 
më jugore të Ballkanit. Flitet në Republikën 
e Maqedonisë, ku është gjuhë zyrtare, dhe në 
hapësirat përreth. Studiuesit maqedonas buri-
met e saj i gjejnë qysh te Qirili e Metodi. Gjatë 
zhvillimit të saj, edhe nga ndikimet e gjuhëve 
tjera josllave të Ballkanit (të cilat përbëjnë gru-
pin e gjuhëve ballkanike) në maqedonishte 
kanë ndodhur ndryshime të mëdha: e ka ndë-
rruar lakimin sintetik me analitik, e ka zhvi-
lluar nyjën e prapme, e ka humbur paskajoren 
morfologjike, ka krijuar një sistem të veçantë 
të theksit të fjalës të ngulitur në rrokjen e tretë 
nga fundi i fjalës etj. Si rezultat i ndryshimeve, 
maqedonishtja në përgjithësi është formuar 
në shekullin XV. Maqedonishtja, edhe pse jo-
zyrtarisht, variantin e standardit të vet e ka fi-
lluar me librin e Kërste Petkov Misirkovit “Për 
çështjet e maqedonishtes” (Za makedonckite 
raboti), kodifikimi i plotë i standardit të saj u 
arrit në vitin 1944, kur Republika e Maqedo-
nisë e fitoi subjektivitetin në kuadër të Repub-
likës Socialiste Federative të Jugosllavisë. Stan-
dardi i maqedonishtes mbështetet në të folmet 
qendrore maqedonase (Veles-Prilep-Manastir-
Kërçovë), që janë pjesë e të folmeve perëndi-
more, por leksiku i maqedonishtes pasurohet 

nga të gjitha dialektet. Sot maqedonishtja ka 
përdorim në të gjitha sferat e komunikimit, 
me letërsi dhe me një zhvillim në të gjitha stilet 
funksionale të saj. (Berton Sulejmani)

MAReVCI Nazmi (1932-). Mësimdhënës dhe 
veprimtar i kulturës. Lindi në Marec, komuna 
e Lipjanit, ku kreu edhe shkollën fillore. Kreu 
progjimnazin, shkollën normale dhe Shkollën 
e Lartë Pedagogjike në Prishtinë. Nga viti 
1948 punoi si mësues në fshatra të Kaçanikut, 
të Shtërpcës, të Ferizajt, të Lipjanit, si dhe në 
shkollën fillore “De Rada” në Ferizaj, ku për 
shkak të aktivitetit politik, u pushua nga puna. 
Ishte edhe korrespondent i gazetës “Rilindja” 
dhe njëri nga themeluesit dhe veprimtarët e 
teatrit amator, i klubit letrar, i klubit të artistëve 
figurativë dhe i shoqërisë kulturore-artistike 
“Kastriotët” në Ferizaj. (Hajrullah Koliqi) 

MARKIANo Mikele (Marchianò Michele) 
(1860-1921). Albanolog, historian i letërsisë, 
folklorist, përkthyes arbëresh nga Maqi (Mac-
chia Albanese) i Kozencës. Lindi në një familje 
me tradita kulturore. Është botuesi i përm-
bledhjes së parë të folklorit arbëresh të zbu-
luar prej tij në Kieut të Kapitanatës, i njohur si 
Dorëshkrimi ose Kodiku i Kieutit (1736), autor 
i së cilës njihet arbëreshi Nikollë Filja (Foxha, 
1908), si dhe botues i veprës “Vjersha fetare ar-
bëreshe” (Poesie lacre albanesi, Napoli 1908). 
Dha ndihmesë në fushën e historisë së letërsisë. 
Studimi i tij “Shqipëria dhe veprat e Joronim 
de Radës” (L’Albania e l’opera di Girolamo De 
Rada, Trani 1902) është e para monografi e 
plotë për De Radën. Mblodhi dhe botoi këngë 
popullore arbëreshe në veprat “Dallëndyshja, 
Këngë dasme arbëreshe, të pabotuara” (La ron-
dinella, Carme nuziale albanese, inedito, Foxha 
1906); “Këngë popullore arbëreshe të kolonive 
të Italisë” (Canti popolari albanesi delle col-
onie d’Italia, Foxha, 1908); “Këngë arbëreshe të 
Kapitanatës dhe të Molizes” (Canti popolari al-
banesi della Capitanata e del Molise, Martina-
Franka 1912). (Shpëtim Elezi)

MARKoVIQ Millovan (Milovan Marković) 
(1933-). Sociolog, profesor universiteti. Lindi 
në Pakashticë, komuna e Podujevës. Shkollën 
fillore e kreu në vendlindje, ndërsa shkollën 
e mesme në Podujevë dhe Prizren. Degën 
e filozofisë dhe të sociologjisë e mbaroi në 
Fakultetin Filozofik të Universitetit të Shkupit. 

Një kohë punoi si mësimdhënës në gjimnazin 
e Prishtinës, ndërsa në vitin 1963 u zgjodh 
asistent në Fakultetin Juridik-Ekonomik. 
Studimet pasuniversitare i kreu në Beograd, 
kurse temën e doktoratës e mbrojti në 
Fakultetin Juridik të Universitetit të Shkupit 
në vitin 1973. Më vonë u zgjodh profesor i 
sociologjisë së përgjithshme në Fakultetin 
Filozofik të Universitetit të Prishtinës dhe 
po këtë titull e mbajti edhe në Fakultetin 
Juridik. Ishte edhe dekan i Fakultetit Juridik të 
Universitetit të Prishtinës. Pas demonstratave 
të vitit 1981, ishte aktiv në ndërmarrjen e 
masave diskriminuese, në diferencimin dhe 
ndëshkimin e studentëve dhe mësimdhënësve 
shqiptarë të Fakultetit Juridik. (Ismet Salihu)

MARKoVIQ Zhivojin (Živojin Marković) 
(1927-). Mjek, mjekoligjor, profesor univer-
sitar. Lindi në në Ohër, shkollimin e kreu në 
vendlindje, ndërsa studimet i përfundoi në 
Fakultetin e Mjekësisë të Universitetit të Beo-
gradit (1963). Po në këtë universitet e kreu 
edhe specializimin për mjekësi ligjore. Pas 
specializimit u emërua kryeshef i Shërbimit 
Mjekoligjor në kuadër të Spitalit të Përgjith-
shëm të Prishtinës. Mbrojti tezën e doktoratës 
në Universitetin e Beogradit (1978). Ishte pro-
fesor ordinar i lëndës mjekësia ligjore. Publikoi 
një sërë punimesh shkencore dhe profesionale 
brenda dhe jashtë vendit. (Flamur Blakaj)

MARKoVIQ-PLAVNIK (Marković) Ismet 
(1948-). Poet boshnjak nga Kosova, kritik 
letrar, përkthyes. Lindi në Përnjavor të Plavës. 
Mbaroi studimet e filozofisë dhe sociologjisë 
së përgjithshme në Universitetin e Beogradit 
dhe të Prishtinës. Për 20 vjet ishte gazetar dhe 
redaktor i gazetës “Jedinstvo” në Prishtinë, 
në rubrikën e kulturës. Ishte edhe redaktor 
i revistës letrare “Stremljenja” në Prishtinë. 
Në periudhën 1992-2002 ishte në mërgim, 
në Zvicër dhe Itali. Botoi veprat me poezi: 
“Parakalimi” (1974), “Druri në shkronja” 
(1978), “Rabush” (1981), “I vuajturi” (1988). 
Nga gjuha shqipe në gjuhën serbokroate dhe 
boshnjake përktheu disa libra me poezi dhe 
publicistikë politike. Jeton në Pejë, Plavë dhe 
Ulqin. (Redaksia)

MARKU Mark (1927-2006). Aktor. Lindi në 
Bec të Gjakovës. Ishte i angazhuar në Teatrin 
e Kombësive në Shkup që nga themelimi i 

tij. Luajti në një sërë rolësh në projekte të 
ndryshme teatrore dhe filmike, si në gjuhën 
shqipe, po ashtu edhe në atë maqedonase. 
Ndër shfaqjet më të rëndësishme ku aktroi 
janë: “Rrenacaku”, “Mashtrimi”, “Moserati”, 
“Fundërrinat”, “Nita”, “Mbreti Edip”, “Hamleti 
nga Katranica e poshtme”, “Pahintikë në 
ëndërr” etj. U shqua në komeditë: “Martesa” 
e Gogolit, “Nikoletina Bursaç” e B. Qopiçit, 
“Mirandolina” e Goldonit etj. Realizoi role të 
shumta në radiodrama, kryesisht në Radio 
Prishtinën e dikurshme. Aktroi në filmin “Era 
dhe Lisi” të B. Sataçiut dhe në projekte teatrore 
e filmike në gjuhën maqedonase. U shqua si 
aktor i komedisë. (Salajdin Salihu) 

MARKU Zef Lush (1885-1920). Aktivist i 
lëvizjes kombëtare dhe mbështetës i ideve 
socialiste dhe komuniste. Lindi në Prizren, 
ku kreu edhe shkollën fillore. Gjendja e rëndë 
ekonomike e familjes e detyruan t’i ndërpriste 
mësimet dhe të shpërngulet në Shkup. Në 
monopolin e duhanit, ku u punësua, përhapi 
idetë e lëvizjes punëtore në mesin e rinisë 
së qytetit dhe të rrethinës dhe u bë njëri nga 
anëtarët më aktivë të organizatës socialiste të 
Shkupit. Më 1913 u punësua në Bankën Serbo-
Franceze të Shkupit. Pas pushtimit të Shkupit 
nga Bullgaria (1915-1918), u mobilizua me 
detyrim në ushtrinë bullgare. Me t’u kthyer në 
Shkup, punoi në përhapjen e ideve të lëvizjes 
socialiste dhe komuniste në Kosovë e në 
Maqedoni gjatë viteve 1918-1920. Ishte anëtar 
i Sekretariatit Krahinor të Partisë Komuniste 
për Kosovën dhe Maqedoni. U përfshi në or- 
ganizimin e fushatës parazgjedhore parla-
mentare, që u organizua nga komunistët në 
nëntor të vitit 1920. Gjatë kryerjes së kësaj 
detyre, u arrestua në periferi të Gjakovës nga 
xhandarmëria dhe u vra rrugës për në Prizren. 
Ishte komunisti i parë që u vra në Mbretërinë 
Serbe-Kroate-Sllovene. (Ramiz Abdyli) 

MARTINI Gjergj Noc (1945-2012). Piktor. 
Lindi në Shtoj të Ulqinit. Kreu Fakultetin 
e Arteve në Beograd më 1972. Një kohë 
punoi në gjimnazin e Ulqinit dhe më pas në 
Podgoricë, mësimdhënës i artit figurativ. Ishte 
anëtar i Shoqatës së Artistëve Figurativë të 
Malit të Zi dhe me këtë shoqatë hapi një sërë 
ekspozitash grupore, si: në Beograd, Novi-
Sad, Rijekë, Prishtinë, Podgoricë, Ulqin, Tivar, 
Shkodër, Tiranë, Këln etj. Hapi edhe disa 

ekspozita individuale në Dubrovnik, Herceg-
Novi, Trebinje, Ulqin, Kotor, Podgoricë etj. 
Ishte laureat i disa çmimeve: çmimi i parë në 
Sallonin e Dhjetorit në Podgoricë, çmimi i 
Sekretariatit Republikan për Kulturë i Malit të 
Zi etj. (Rexhep Ferri)

MARTINoVIQ Mirash (Miraš Martinović) 
(1952-). Shkrimtar malazias nga Kosova. 
Lindi në fshatin Krale, pranë Andrijevicës, 
në Mal të Zi. Shkollën fillore dhe të mesme 
i kreu në Andrijevicë, ndërsa studimet e 
letërsisë jugosllave në Fakultetin Filozofik 
në Prishtinë. Për shumë vjet ishte gazetar 
në gazetën “Jedinstvo” në Prishtinë, pastaj 
gazetar dhe redaktor në Radio Herceg Novi. 
Botoi përmbledhjet poetike: “Legjenda mbi 
qershinë” (1974) “Lutje buburrecit” (1985), 
“Rrathë në rërë” (1991) etj., si dhe romanet: 
“Heretiku” (1983), “Dita e fundit e Eskilit” 
(1995), “Mendimtarët e Babilonisë” (1998), 
“Hapja e Agruviumit” (2000), “Teuta” (2003), 
“Ëndrrat në Dokle” (2008), “Fjala e mbretërve 
“(2011)”, “Qytetet e lashta, ëndrra dhe fate” 
(2012) etj. Disa nga veprat e tij janë përkthyer 
edhe në gjuhë të tjera. (Ismet Markoviq)

MARRËdHËNIeT KoNTRAKTUALe TË  
KoSoVËS Me Be-në. Trajtim juridik i 
relacioneve Kosovë-Bashkim Europian (BE). 
Qëllimi i vendosjes së marrëdhënieve zyrtare 
kontraktuale midis Kosovës dhe BE-së është 
zyrtarizimi i këtyre raporteve, në mënyrë që 
procesi i integrimit europian të Kosovës të mos 
ngecë si pasojë e mungesës së unitetit brenda 
BE-së rreth statusit të Kosovës. Deri më tani nuk 
është gjetur një formulë, e cila do të pajtonte, 
në njërën anë, synimin e Kosovës dhe të pjesës 
dërrmuese të shteteve anëtare të BE-së për 
marrëdhënie kontraktuale dhe, në anën tjetër, 
të qëndrimit kategorik të pesë shteteve anëtare 
që hapat e përafrimit të Kosovës drejt BE-së të 
mos shihen si njohje e shtetësisë së Kosovës nga 
ana e këtyre shteteve. Hap i parë formal drejt 
marrëdhënieve kontraktuale konsiderohet 
fillimi i negociatave për Marrëveshjen për 
Stabilizim-Asocim (MSA) në vitin 2013. 
Ndonëse përfunduan me sukses negociatat 
për MSA-në, brenda BE-së kishte qëndrime të 
ndryshme për bazën ligjore, sipas së cilës do të 
mund të nënshkruhej marrëveshja e përmes 
së cilës do të vendoseshin marrëdhëniet kon-
traktuale të Kosovës me BE-në. Megjithatë, 

zgjidhja u gjet te Traktati i Lisbonës i BE-së 
(2009), sipas të cilit Komisioni Europian mund 
të nënshkruajë marrëveshje ndërkombëtare 
në emër të BE-së pa pasur nevojë të marrë 
pëlqimin e Këshillit Europian. Prandaj, më 
27 tetor 2015, në Strasburg kryeministri i 
Republikës së Kosovës, Isa Mustafa, nënshkroi 
MSA-në Kosovë-BE, me nënkryetaren e Ko-
misionit Europian, Federika Mogerini, me 
çka Kosova, pas 15 vjetësh nga inaugurimi 
i procesit të stabilizim-asocimit u bë shteti i 
fundit që nënshkroi këtë marrëveshje, duke 
vendosur kështu marrëdhëniet kontraktuale 
zyrtare me BE-në. (Ilir Dugolli)

MARRËVeSHJA “XHeNTËLMeNe” TITo-
KYPRILI (1953). Marrëveshje e panënshkruar 
ndërmjet kryetarit të Jugosllavisë dhe ministrit 
të Jashtëm të Turqisë për shpërnguljen e 
shqiptarëve, turqve dhe boshnjakëve. Takimi 
Tito-Kyprili u mbajt në Split, më 10 prill 1953. 
Marrëveshja ishte vazhdimësi e Konventës 
së vitit 1938, e cila mbeti pa u ratifikuar nga 
Turqia, për shkak të luftës që tashmë shihej 
në horizont. Teksti integral i marrëveshjes 
“xhentëlmene” nuk është nënshkruar. Ajo i ka 
katër pika dhe në to nuk përmendet Konventa e 
vitit 1938, por lihet të kuptohet: bëhet fjalë për 
shpërnguljen e popullsisë të religjionit të njëjtë 
me turq, por nuk thuhet numri i emigrantëve, 
as koha e emigrimit, që do të thotë se limitet e 
saj do të mbesin çështje e posaçme e ministrive 
përkatëse; obligimet e dyanshme bëheshin 
me procedurën e “lëvizjes së lirë” të njerëzve 
në të dy drejtimet: shqiptarët në Turqi do të 
shkonin si “turq të natyralizuar”, me kërkesa të 
dokumentuara konsullore, si dhe hekurudhat 
jugosllave do të viheshin në dispozicion të 
dyanshëm. Drejtimi i parë i shpërnguljes ishte 
Prishtinë-Nish-Dimitrovgrad, ku kaluan 60% 
e të të shpërngulurve. Drejtimi i dytë ishte 
Shkup-Selanik-Edrene. Në sendërtimin e 
shpërnguljes ishin të përfshirë edhe Bullgaria, 
Greqia dhe Kisha Ortodokse Serbe, si dhe 
përfitues të tjerë. Pas disa ditësh nga nënshkrimi 
i marrëveshjes, në Shkup do të hapen mundësi 
që shqiptarët për një kohë të shkurtër të pajisen 
me pasaporta dhe shtetësi maqedonase. Emrat 
e të shpërngulurve deri më 1957 i ka publikuar 
pjesërisht gazeta “Nova Makedonija” dhe, sipas 
disa të dhënave, del se në periudhën 1951-
1966 janë shpërngulur në Turqi rreth 450,000 
shqiptarë, turq dhe boshnjakë. (Hakif Bajrami) 

MARRËVeSHJA e BRUKSeLIT. Është marrë- 
veshja e parë “e parimeve udhëheqëse për 
normalizim të marrëdhënieve ndërmjet 
Kosovës dhe Serbisë”. Kjo marrëveshje ishte 
rezultat i dialogut politik ndërmjet Kosovës 
dhe Serbisë, me ndërmjetësimin e Bashkimit 
Europian. U nënshkrua më 19 prill 2013 pas 
dhjetë raunde takimesh ndërmjet delegacionit 
të Kosovës të kryesuar nga kryeministri 
Hashim Thaçi dhe atij të Serbisë, të kryesuar 
nga kryeministri Ivica Daçiq. Marrëveshja ishte 
nënshkruar po ashtu edhe nga Përfaqësuesja e 
Lartë e BE-së për Politikë të Jashtme dhe Siguri, 
Ketrin Ashton. Shumë shtete perëndimore 
e vlerësuan marrëveshjen si historike dhe 
një hap të rëndësishëm drejt normalizimit 
të marrëdhënieve ndërmjet dy vendeve. 
Marrëveshja përmban 15 pika, përmes të cilave 
synohet eliminimi i strukturave paralele në 
veri të Kosovës, krijimi i mirëbesimit ndërmjet 
palëve dhe hapja e rrugës për marrëveshje 
të tjera ndërmjet Kosovës dhe Serbisë. Sipas 
marrëveshjes parashihet formimi i asociacionit 
të komunave me shumicë serbe në Kosovë, 
ku themelimi bëhet përmes statutit ndërsa 
shpërbërja mund të bëhet vetëm me vendim të 
komunave pjesëmarrëse. Marrëveshja parasheh 
gjithashtu integrimin e të gjitha strukturave 
policore në veri të Kosovës brenda Policisë së 
Kosovës dhe ndërprerjen e pagesave të dyfishta 
nga Serbia dhe Kosova, duke vendosur sistem 
unik të pagave nga ana e Policisë së Kosovës. 
Sipas marrëveshjes, pjesëtarët e strukturave 
të sigurisë në veri integrohen në strukturat 
përkatëse të Kosovës, ndërsa parashihet 
që komandanti rajonal i policisë për katër 
komunat me shumicë serbe në veri (Mitrovicë 
e Veriut, Zveçan, Zubin Potok dhe Leposaviq) 
të jetë serb i nominuar nga Ministria e Punëve 
të Brendshme. Edhe strukturat gjyqësore në 
veri të Kosovës duhet të përfshihen brenda 
kornizës ligjore të Kosovës dhe të themelohet 
një panel i përbërë me shumicë të serbëve 
të Kosovës, për të gjykuar të gjitha rastet e 
komunave me shumicë serbe. Marrëveshja 
obligon mbajtjen e zgjedhjeve lokale në veri të 
Kosovës, në përputhje me ligjet e Kosovës. Po 
ashtu parashihet që asnjëra palë (pra as Serbia, 
as Kosova) nuk do të bllokojë apo të inkurajojë 
të tjerët të bllokojnë progresin e palës tjetër në 
rrugën përkatëse drejt BE-së. Plani i zbatimit të 
marrëveshjes është pajtuar ndërmjet palëve më 
23 maj 2013. Zbatimi i marrëveshjes mbikëqyret 

nga një komision i veçantë, me përfaqësues të 
të dy palëve dhe me lehtësim të përfaqësuesve 
të BE-së, takimet e të cilit mbahen në Bruksel. 
Zbatimi i marrëveshjes është treguar i vështirë, i 
ngadaltë dhe është shoqëruar me kundërthënie e 
kritika të shumta. Aspekte të planit për zbatimin 
e marrëveshjes, si miratimi i ligjit për amnisti, 
kanë nxitur kritika të zëshme në Kosovë, 
përderisa rreth asociacionit të komunave serbe 
vazhdon të ketë përceptime të ndryshme për 
rolin dhe kompetencat e tij. (Ilir Dugolli)

MARRËVeSHJA e RAMBUJeSË (1999). 
“Marrëveshje e përkohshme për paqe dhe 
vetëqeverisje në Kosovë”, ishte titulli zyrtar 
i kësaj marrëveshjeje, që në të vërtetë ishte 

një proces negociator Kosovë-Serbi, i 
ndërmjetësuar nga përfaqësuesit e Grupit të 
Kontaktit (SHBA, Britani e Madhe, Francë, 
Gjermani, Itali dhe Rusi). Ky proces filloi në 
kështjellën e Rambujesë (Francë) nga 6 deri 
më 23 shkurt 1999 dhe përfundoi në Paris 
nga 15 deri më 18 mars të vitit 1999. Nga 
aspekti i së drejtës ndërkombëtare publike 
nuk pati marrëveshje, sepse atë e nënshkroi 
në Paris vetëm njëra palë, ajo kosovare, kurse 
Serbia refuzoi nënshkrimin e saj. Nga aspekti 
i marrëdhënieve ndërkombëtare, ndërkaq, ky 
ishte një proces negociator i ndërmjetësuar 
ndërkombëtarisht i dy palëve ndërluftuese. 
Pra, një proces paqësor i papërfunduar me 
një traktat paqeje. Ideja e Grupit të Kontaktit, 

FAKSIMILI I DOKUMENTIT TË MARRËVESHJES 
SË RAMBUJESË

sidomos pas masakrës së Reçakut (15 janar 
1999), ishte që me këtë dokument të ndalej 
lufta në Kosovë dhe të rikthehej autonomia e 
abroguar e Kosovës brenda Serbisë dhe RFJ-
së. Për shkak se në draftin final të dokumentit 
mungonte dispozita për organizimin e 
referendumit për statusin e ardhshëm të 
Kosovës, pala shqiptare kërkoi konsultime 
shtesë dhe u kthye në Kosovë. Pas dy javësh 
u rikthye në Paris, ku nënshkroi dokumentin, 
vetëm pas letrës interpretuese të ish-sekretares 
amerikane të shtetit Medelin Ollbrajt, se 
Marrëveshja, edhe pse nuk e përcaktonte 
shprehimisht, e nënkuptonte referendumin. 
Derisa në Rambuje zhvilloheshin negociatat, 
në Kosovë Serbia kishte 60,000 ushtarë, 
ndërkaq në periudhën dyjavore nga Rambujea 
në Paris, dërgoi edhe 30,000 ushtarë të tjerë, 
si presion ndaj palës negociuese kosovare. 
Refuzimi i nënshkrimit nga ana e Serbisë 
vetëm sa e shpejtoi vendimin e NATO-s për 
të ndërhyrë ushtarakisht me bombardimin 78 
ditësh të caqeve ushtarake serbe në Kosovë 
dhe në Serbi, si mënyrë e vetme për të siguruar 
paqen dhe për të mbrojtur popullsinë civile. 
Vetëm më 3 qershor 1999 Serbia pranoi 
planin 10 pikësh të Grupit të Kontaktit, i cili 
i referohej Marrëveshjes së Rambujesë, kurse 
Parlamenti i Serbisë po atë ditë e ratifikoi atë 
plan, me çka postfestum Serbia në një mënyrë 
e kishte pranuar Marrëveshjen e Rambujesë. 
(Blerim Reka)

MARRËVeSHJA HoLLBRUK-MILLoSHe-
VIQ (13 tetor 1998). Marrëveshje ndërmjet 
emisarit amerikan për Ballkanin, Riçard Ho- 
llbruk (Richard Holbrooke) dhe Milloshe-
viqit, e arritur në Beograd më 13 tetor 1998. 
Marrëveshja u arrit pas bisedimeve që zgjatën 
nëntë ditë. Marrëveshja ishte një pikë kthese 
për krizën në Kosovë, e cila erdhi më pas më 
10 tetor 1998, kur Këshilli i NATO-s miratoi 
“Urdhrin për aktivizim”, i cili i lejonte kom-
andantit suprem të NATO-s Uesli Klark të fil-
lonte sulmet ajrore brenda 96 orësh, në rast se 
konfirmohej se serbët nuk u bindeshin kërke-
save të NATO-s. Ky presion ushtarak mbi Beo-
gradin ishte vendimtar për ta detyruar Mil-
losheviqin të bënte marrëveshje. Elementet 
kryesore të marrëveshjes ishin: përfundimi i 
veprimeve luftarake serbe në Kosovë, përm-
bushja e dispozitave të Rezolutës 1199 të KS 
të OKB-së dhe zgjidhja paqësore e proble-

mit të Kosovës. Në anë tjetër, çdo zgjidhje për 
Kosovën duhet ta respektonte sovranitetin, 
integritetin territorial dhe njohjen e kufijve 
ndërkombëtarë të RSFJ-së, por edhe barazinë e 
të gjithë qytetarëve dhe bashkësive etnike. Mil-
losheviqi u pajtua për një marrëveshje politike 
për një zgjidhje të përkohshme për shqiptarët e 
Kosovës, që do të përfshinte një vetëqeverisje të 
gjerë për Kosovën, polici lokale dhe zgjedhjet 
për Kuvendin e Kosovës, që do t’i mbikëqyrte 
OSBE-ja. Përveç kësaj, marrëveshja parashihte 
tërheqjen e trupave ushtarake dhe policore në 
pozicionet e tyre të para marsit të vitit 1998, 
hyrjen e lirë të organizatave ndërkombëtare 
në Kosovë, bashkëpunimin me Gjykatën 
Ndërkombëtare të Krimeve të Luftës për ish-
Jugosllavinë, rikthimin e refugjatëve, fillimin 
e bisedimeve, mbikëqyrjen ajrore të NATO-s, 
amnistinë për të gjithë ata që ishin përfshirë në 
konflikt, me përjashtim të rasteve të krimeve 
kundër njerëzimit, si dhe hyrjen e misionit të 
verifikuesve të OSBE-së në Kosovë me 2,000 
persona të paarmatosur. Pjesët e përfunduara 
të marrëveshjes u nënshkruan nga OSBE-ja, 
NATO-ja dhe pala serbe/jugosllave. Po ashtu, 
më 16 tetor u nënshkrua marrëveshja edhe 
ndërmjet Beogradit dhe OSBE-së në lidhje me 
Komisionin e Verifikimit. Marrëveshja shënoi 
ndërkombëtarizimin e plotë të krizës dhe futi 
përfaqësuesit ndërkombëtarë në tërë territorin 
e Kosovës. Por marrëveshja nuk dha zgjidhje 
përfundimtare për problemin e Kosovës. Si-
pas marrëveshjes, vëzhguesit e OSBE-së do të 
mbroheshin nga e ashtuquajtura “extraction 
force” e NATO-s, që ishte stacionuar në Maqe-
doni dhe që mund të bënte evakuimin eventual 
të tyre nga Kosova. Shef i Misionit Verifikues 
(MVK) të OSBE-së emëroi diplomatin ameri-
kan Uilliam Uoker (William Walker). MVK-ja 
hapi zyrat e veta në Prishtinë, Gjilan, Pejë, Priz-
ren dhe Gjakovë. Mirëpo Millosheviqi, edhe 
pse e kishte nënshkruar marrëveshjen, u për-
poq ta shmangte përmbushjen e detyrimeve të 
marra. (Sylë Ukshini)

MARRËVeSHJA KoRNIZË e oHRIT 
(2001). Marrëveshja që ndërpreu luftën e vitit 
2001 në Maqedoni midis Ushtrisë Çlirimtare 
Kombëtare (UÇK) dhe shtetit të Maqedonisë. 
Kjo marrëveshje u arrit me ndërmjetësimin 
e SHBA-së dhe BE-së dhe me përkrahjen e 
NATO-s. Marrëveshja Kornizë e Ohrit, ose 
Marrëveshja e Ohrit, siç njihet gjerësisht, 

ishte epilog i procesit negociator midis dy 
palëve: palës maqedonase (dy partitë politike 
të përfaqësuara në Kuvendin e Republikës së 
Maqedonisë: VMRO-DPMNE-së dhe LSDM-
së); dhe palës shqiptare (dy partitë politike në 
Kuvendin e Republikës së Maqedonisë: PDSH-
së dhe PPD-së). Marrëveshja u nënshkrua më 
13 gusht të vitit 2001 në Shkup, por meqë i tërë 
procesi negocator ishte zhvilluar në Ohër, u 
quajt Marrëveshja Kornizë e Ohrit. Marrëveshja 
i dha fund luftës së vitit 2001, e cila nuk ishte 
luftë për territore, por për avancimin e statusit 
të shqiptarëve në Republikën e Maqedonisë, 
të cilët deri në vitin 2001 i kishin humbur 
edhe ato pak të drejta kolektive që i fituan me 
Kushtetutën e vitit 1974, me përfaqësimin në 
administratën shtetërore me vetëm 2%, ndonëse 
përbënin mbi 25% të popullsisë. Marrëveshja 
e Ohrit kishte tri qëllime kryesore: ndaljen 
e luftës dhe arritjen e paqes, ndryshimin e 
kushtetutës së Maqedonisë me avancimin e të 
drejtave kolektive të shqiptarëve dhe kthimin e 
besimit ndëretnik. Meqë qëllimi i parë u arrit 
vetvetiu me nënshkrimin e saj, dy qëllimet 
pasuese duhej të implementoheshin plotësisht 
deri në vitin 2004. Pjesë e konsiderueshme 
e qëllimit të dytë u realizua me ndryshimet 
kushtetuese në vitin 2001 dhe me nxjerrjen e 
ligjeve të reja në përputhje me këto ndryshime. 
Mirëpo, jo në të gjitha pikat e saj Marrëveshja u 
implementua, e veçmas viteve të fundit u vërejt 
ngecje e vazhdueshme. Edhe mbi 10 vjet pas 
afatit të përcaktuar për implementimin e plotë 
të Marrëveshjes (2004), tri çështje mbetën 
ende të pazbatuara: moszyrtarizimi i gjuhës 
shqipe, përfaqësimi joadekuat i shqiptarëve 
në administratën shtetërore dhe shpërndarja 
joadekuate e buxhetit shtetëror. Ndonëse 
amendamenti V i Kushtetutës së Maqedonisë 

lejonte zyrtarizimin e përdorimit të gjuhës 
shqipe, kjo nuk u realizua. Nuk u arrit as 
përfaqësimi i shqiptarëve në administratën 
shtetërore të Maqedonisë, sepse përfaqësimi 
i përgjithshëm nuk shkon më lart se 19.7%, 
ndërsa gjashtë prej funksioneve më të larta 
shtetërore në Maqedoni asnjëherë nuk u 
ushtruan nga ana e shqiptarëve. Ndërkaq, 
pabarazia e shpërndarjes së buxhetit shtetëror 
mbeti ende çështje e pazgjidhur. Ndonëse 
shqiptarët në Maqedoni plotësojnë buxhetin 
e shtetit me rreth 30% të të ardhurave, njësitë 
territoriale që kanë ata janë shumicë, nuk 
shfrytëzojnë më shumë se 5% të këtij buxheti. 
Vonesat dhjetëvjeçare në implementimin e 
kësaj marrëveshjeje janë theksuar edhe nga 
bashkësia ndërkombëtare, qoftë në raportet e 
progresit të BE-së, sikundër edhe në raportet 
vjetore të Departamentit Amerikan të Shtetit. 
Prandaj konsiderohet se Marrëveshja Kornizë e 
Ohrit mbeti dokument paqeje, që ndali luftën, 
por nuk zgjidhi shkaqet e kësaj lufte. (Blerim 
Reka)

MARRËVeSHJA KoSoVË-SeRBI e NdËR-
MJeTËSUAR NGA Be-ja (“Fusnota”). 
Marrëveshje e arritur gjatë procesit të dialogut 
teknik ndërmjet përfaqësuesve të Kosovës dhe 
të Serbisë, të lehtësuar nga Bashkimi Europian. 
Marrëveshja kishte për qëllim mundësimin e 
pjesëmarrjes së përfaqësuesve të Kosovës në 
takime të karakterit rajonal dhe anëtarësimin 
e Kosovës në organizata të karakterit rajonal. 
Sipas marrëveshjes së arritur më 24 shkurt 
2012 ndërmjet delegacioneve të Kosovës dhe 
të Serbisë, Kosova në takime rajonale do të 
përfaqësohet me shënimin: “Kosovo*” (me 
fusnotë). Në fusnotë të jetë teksti si vijon: “Ky 
mbishkrim nuk e prejudikon statusin e Kosovës 
dhe është në përputhje me Rezolutën 1244 të 
KS të OKB-së (1999) dhe Mendimin e GJND-
së për Deklaratën e Pavarësisë së Kosovës”. (Ilir 
Dugolli).

MASAKRA e ABRISË SË ePËRMe (26 
shtator 1998). Masakër e forcave të policisë 
dhe të ushtrisë së Serbisë mbi popullsinë civile 
shqiptare në fshatin Abri e Epërme të komunës 
së Drenasit. Më 26 shtator 1998 popullsia civile 
e fshatit Abri e Epërme ishin strehuar nëpër 
malet e Drenicës, për t’i ikur ballafaqimit me 
forcat serbe. Disa nga këta banorë u strehuan 
në malin e quajtur Zabeli i Rrajave, që gjendet 

ndërmjet fshatit Abri e Epërme dhe Likoc. 
Forcat serbe i sulmuan me bomba dore dhe më 
pas i vranë 24 civilë të fshatit Abri e Epërme 
të familjes Delija. Në këtë masakër e pësuan 
gra, pleq, fëmijë dhe banorë të pafuqishëm. Kjo 
masakër konsiderohet si njëra ndër masakrat 
më të rënda që bëri policia dhe ushtria e 
Serbisë mbi popullsinë civile në Kosovë, ngase 
nga familja Delijaj humbën jetën 24 anëtarë të 
moshës nga 1.5 vjeç, deri në moshën 94 vjeç. 
(Haxhi Ademi)

MASAKRA e BeLeGUT (29-30 mars 1999). 
Masakër e forcave ushtarake dhe policore të 
Serbisë e kryer në fshatin Beleg të komunës 
së Deçanit. Banorët e këtij fshati ishin kthyer 
në shtëpitë e tyre pas ofensivës së shtatorit të 
vitit 1998. Në fshatin Beleg ishin strehuar edhe 
banorë të fshatrave të tjera (Drenoc, Sllup, 
Irzniq, Hulaj, Carrabreg etj.), të cilët një ditë 
më parë ishin përzënë me dhunë nga shtëpitë 
e tyre. Më 29 mars fshati u rrethua nga të katër 
anët nga forcat serbe, të përcjellë me tanke, 
autoblinda dhe mjete të tjera të motorizuara. 
Njësitet e policisë serbe hynë nëpër shtëpi dhe i 
nxorën me dhunë banorët, duke i grumbulluar 
në qendër të fshatit. Me këtë rast i kishin ndarë 
burrat dhe gratë dhe, pas plaçkitjes dhe djegies 
së dokumenteve, burrat i mbyllën në një 
shtëpi dhe gratë e fëmijët në një shtëpi tjetër të 
fshatit, duke i mbajtur plot 24 orë nën tortura, 
përdhunime dhe keqtrajtime. Të nesërmen, më 
30 mars, gratë dhe fëmijët i detyruan të nisen 
në drejtim të Shqipërisë, ndërkaq i ndaluan 
rreth 50 burra. Nga grupi i të ndaluarve nuk 
mbijetoi asnjë dëshmitar. Dëshmitarin e vetëm 
të mbijetuar nga ky grup, i cili me shumë plagë 
në trup kishte arritur të largohej nga vendi i 
ekzekutimit, policia serbe e kishte kapur pas tri 
javësh në fshatin Isniq të Deçanit, në një familje 
shqiptare, ku po mjekohej dhe e likuidoi për të 
zhdukur dëshmitë e krimeve. Pas përfundimit 
të luftës në një shtëpi të lagjes Vishaj të 
Belegut janë gjetur gjurmë të masakrës: eshtra 
gjymtyrësh të djegura, gishtërinj të duarve, 
unaza, pjesë të këmbëve, këpucë etj. Në vende 
të ndryshme janë gjetur mbetjet mortore të 
12 të ekzekutuarve, ndërkaq edhe 34 civilë të 
tjerë vazhdojnë të konsiderohen të zhdukur. 
(Fetnete Ramosaj)

MASAKRA e BIHoRIT. Aksion i bandave 
çetnike në krahinën e Bihorit, më 6 janar 

1943, në të cilën u masakruan 3,741 burra, gra 
dhe fëmijë, u plagosën 634 persona, u grabit 
bagëtia dhe u dogjën disa fshatra. Krahina 
e Bihorit ishte zonë neutrale ndërmjet Malit 
të Zi dhe Shqipërisë të pushtuar nga Italia. 
Njësitë çetnike, që numëronin rreth 4,000 
veta, pa asnjë shkas, me pëlqimin e komandës 
italiane, masakruan popullsinë shqiptare dhe 
boshnjake të Sanxhakut. Masakra e tronditi 
Kosovën dhe mbarë trojet shqiptare. Iliaz 
Agushi, ministër në qeverinë e Mustafa 
Krujës, formoi një komision për mbledhjen 
e të dhënave për këtë masakër. Komisioni, të 
cilin e drejtonte Emrush Miftari, me ndihmën 
e nënprefektit të Rozhajës, Demë Ali Pozharit 
dhe Bajram Gashit, mblodhi 4 arka me sy, 
koka e gjymtyrë njerëzish dhe gjinj të prerë të 
femrave. Këto arka u ekspozuan në Rozhajë 
dhe në Pejë dhe prej andej u dërguan në Tiranë, 
pranë organeve më të larta të pushtetit italian. 
Mirëpo qëndrimi mospërfillës i komandës 
italiane shkaktoi valë antiitaliane në Shqipëri 
e sidomos në Kosovë, reagim që u munduan 
ta shfrytëzonin komunistët për qëllimet e tyre 
politike. Mirëpo Partia Komuniste e Shqipërisë 
e heshti tërësisht masakrën dhe nuk e informoi 
asnjëherë opinion shqiptar për këtë ngjarje. 
(Muhamet Shatri)

MASAKRA e BURGUT TË dUBRAVËS 
(maj 1999). Masakër e forcave policore dhe 
paramilitare të Serbisë mbi të burgosurit shqip-
tarë në Burgun e Dubravës, afër Istogut. Ma-
sakra ndodhi më 22 dhe 23 maj 1999, me ç’rast 
u ekzekutuan afro 170 të burgosur shqiptarë 
dhe u plagosën rreth 300 të tjerë. Fillimisht, 
në vitin 1998, me një vendim të Ministrisë së 
Drejtësisë së Serbisë, nga burgu i Dubravës u 
larguan të burgosurit politikë shqiptarë, të cilët 

u transferuan në burgjet në territorin e Ser-
bisë, ndërsa burgu i Dubravës u shndërrua në 
kazermë të armatës serbe. Me fillimin e bom-
bardimeve të NATO-s, Serbia sërish e mbushi 
burgun me të burgosur shqiptarë të transfer-
uar nga burgjet e tjera të Kosovës, me civilë 
të kapur gjatë operacioneve luftarake, apo me 
të burgosur politikë, të cilët sërish u kthyen 
nga Serbia në Kosovë. Numri i të burgosurve 
kishte arritur rreth 950 veta, të cilët jetonin në 
kushte të rënda dhe keqtrajtoheshin vazhdi-
misht. Autoritetet ushtarake dhe policore serbe 
i kishin grumbulluar të burgosurit shqiptarë 
për t’i përdorur si mburojë njerëzore nga sul-
met e NATO-s, e cila e kishte shënjuar burgun 
e Dubravës si cak të sulmeve të saj. Aeroplanët 
e NATO-s goditën burgun më 19 dhe 21 maj. 
Nga sulmi i dytë mbeten të vrarë rreth 20 të 
burgosur shqiptarë. Në këto rrethana, të bur-
gosurit bënë përpjekje t’i dërgonin sinjal avion-
ëve të NATO-s, duke shkruar në oborrin e bur-
gut me materiale të ndryshme fjalën anglisht 
“Help!” (Ndihmë!), me shpresën se pilotët e 
NATO-s do ta identifikonin këtë sinjal. Por në 
mëngjesin e 22 majit 1999 autoritetet serbe të 
burgut vunë në veprim planin për ekzekutimin 
e të burgosurve shqiptarë. Së pari, u bë grum-
bullimi i gardianëve të burgut, pastaj armatosja 
edhe e të burgosurve serbë dhe, së fundi, rresh-
timi i të burgosurve në oborrin e burgut, me 
pretekstin se do të transferoheshin në burgun 
e Nishit. Aty filluan të shtënat e armëve nga 
karakolli i pjesës perëndimorë të burgut dhe 
nga pjesët e tjera mbi murin e lartë të burgut. 
Ekzekutimi i shqiptarëve vazhdoi edhe më 23 
maj, ku nga pozicione të ndryshme serbët e 
armatosur dhe të maskuar qëllonin pa ndër-
prerje. Sipas dëshmitarëve që mbijetuan këtë 
masakër, forcat serbe ekzekutuan rreth 170 të 

burgosur shqiptarë dhe plagosën afro 300 të 
tjerë. (Enver Dugolli)

MASAKRA e CeLINËS (25-28 mars 1999). 
Masakër e forcave ushtarake dhe policore të 
Serbisë mbi popullsinë civile të fshatit Celinë 
të komunës së Rahovecit. Më 25 mars të vitit 
1999 forcat serbe të pajisura edhe me armatim 
të rëndë, të shoqëruara edhe nga serbë lokalë, 
pasi e rrethuan Celinën, i granatuan dhe i 
mitraluan shtëpitë e fshatit. Më pas forcat serbe 
hynë në fshat dhe brenda katër ditësh vranë 
dhe masakruan 82 civilë shqiptarë, kryesisht 
banorë të Celinës. Gjatë kësaj masakre u vranë 
dhe u masakruan 11 fëmijë të moshës nga 
2-14 vjeç, 7 gra, 6 vajza të moshës madhore 
dhe 58 burra. Vrasja e civilëve u krye me armë 
zjarri dhe mjete të mprehta. Për t’i fshehur 
gjurmët e krimit, forcat serbe i dogjën me 
benzinë dhe kashtë disa nga këto viktima, disa 
të tjerë i larguan dhe i varrosen në Rahovec. 
Pas masakrës, forcat serbe plaçkitën dhe 
dogjën shumicën e shtëpive të fshatit dhe 
objektet ndihmëse, të gjitha objektet afariste e 
ekonomike, shkollën, xhaminë etj. Pasi vranë 
edhe 4 civilë, të mbijetuarit e masakrës u 
dëbuan me dhunë drejt Shqipërisë. Ndërkaq, 
trupat e pajetë të të masakruarve u varrosën në 
vendet ku ishin vrarë, nga bashkëfshatarët, të 
cilët kishin arritur t’i shpëtonin masakrës dhe 
të çanin rrethimin e forcave serbe. Pas luftës, 
gjatë muajit korrik të vitit 1999, viktimat e 
masakrës u zhvarrosën dhe, pas ekspertizës 
nga patologët ndërkombëtarë, u rivarrosën në 
Celinë. Gjatë këtyre zhvarrimeve, përkatësisht 
më 14 korrik 1999, në Celinë kishte qëndruar 
edhe Kryeprokurorja e Tribunalit të Hagës, 
Luiz Arbur. (Ilir Ulaj)

MASAKRA e FUSHË-KoSoVËS (21prill 
1999). Masakër e forcave të policisë dhe 
të ushtrisë së Serbisë mbi popullsinë civile 
shqiptare në fshatin Nakadër të komunës së 
Fushë-Kosovës. Në prill të vitit 1999 banorët 
e fshatit Nakadër kishin tentuar disa herë të 
largoheshin nga fshati, por ishin penguar nga 
forcat serbe. Më 21 prill 1999 u arrestuan 16 
anëtar të familjes Mirena, që të gjithë meshkuj 
nga mosha 18 deri në 58 vjeç. Më pas, me 
përjashtim të një personi, të gjithë meshkujt 
e arrestuar të kësaj familjeje u ekzekutuan 
nga forcat serbe. Viktimat së pari u varrosën 
në fshatin Pomozotin të komunës së Fushë-

Kosovës, ndërsa dy ditë më vonë u zhvarrosën 
dhe i dërguan në drejtim të panjohur. Në vitin 
2006 trupat e tyre janë gjetur në varrezën 
masive në Batajnicë të Serbisë. (Haxhi Ademi)

MASAKRA e GodeNIT (25 mars 1999). 
Masakër e forcave të policisë dhe të ushtrisë 
së Serbisë mbi popullsinë civile shqiptare 
në fshatin Goden të komunës së Gjakovës. 
Masakra ndodhi më 25 mars 1999, një ditë 
pasi NATO-ja filloi bombardimet e caqeve 
ushtarake serbe. Fillimisht forcat serbe hynë 
nëpër shtëpi dhe nxorën jashtë banorët e fshatit, 
të cilët i grumbulluan në afërsi të shkollës 
fillore. Më pas ua dogjën shtëpitë dhe objektin 
shkollor. Nga grumbulli i civilëve, ushtarët dhe 
policët serbë veçuan 20 meshkuj, të cilët më 
pas i masakruan dhe i ekzekutuan në një shtëpi 
të djegur. Mbetjet mortore u varrosën në mes 
të fshatit, në një varr të përbashkët në shtator të 
vitit 1999. (Bedri Muhadri)

MASAKRA e HALLAQIT (1999). Masakër e 
ushtrisë dhe e policisë së Serbisë ndaj civilëve 
shqiptarë të fshatit Hallaq i Vogël i komunës 
së Lipjanit. Një ditë pas vrasjeve në Ribar të 
Vogël, më 19 prill 1999 ushtria dhe policia 
serbe vazhdoi reprezaljet edhe në Hallaq të 
Vogël. Me këtë rast u pushkatuan 20 shqiptarë. 
Dy nga ata i dogjën të gjallë, në një odë burrash 
të fshatit. Nga 40 meshkujt e grumbulluar, 
13 i pushkatuan para syve të prindërve dhe 
fëmijëve të tyre, 2 prej të cilëve arritën të 
shpëtonin me plagë të rënda. Njërin nga 
banorët e fshatit, pas masakrimit, e dogjën. Një 
tjetrit, para pushkatimit, ia prenë dorën dhe 
ia nxorën njërin sy. Të plagosurit nga vendi i 
ekzekutimit  u dërguan në fshatin Krojmir të 
Lipjanit, ku u mjekuan nga mjekët e Ushtrisë 
Çlirimtare të Kosovës. (Ali Uka)

MASAKRA e IZBICËS (28 mars 1999). 
Masakër e forcave të policisë dhe të ushtrisë 
së Serbisë mbi popullsinë civile në fshatin 
Izbicë të komunës së Skënderaj. Pas fillimit 
të bombardimeve të NATO-s, ushtria dhe 
policia e Serbisë më 25 mars 1999 filluan një 
ofensivë nga fshati Runik në drejtim të fshatin 
Klladërnicë dhe Izbicë. Më 27 mars në fshatin 
Klladërnicë, si hakmarrje për humbjet që kishin 
pësuar nga UÇK-ja, forcat serbe masakruan 
dhe vranë 67 civilë të moshave të ndryshme. 
Në të njëjtën ditë forcat serbe granatuan fshatin 

Izbicë, ku ishin të strehuar rreth 8-10 mijë të 
zhvendosur të fshatrave përreth, kryesisht gra, 
fëmijë dhe pleq. Natën ndërmjet 27-28 marsit, 
rreth 4 mijë banorë e lëshuan fshatin dhe u 
nisën në drejtim të Tushilës. Të nesërmen forcat 
serbe rrethojnë vendin ku ishin të përqendruar 
popullsia civile, ndajnë meshkujt (mbi moshën 
14-vjeçare) nga gratë, të cilat i nisin në drejtim 
të fshatit Vojnikë-Turiqec, duke i urdhëruar të 
vazhdojnë rrugën për në Shqipëri. Meshkujt 
e ndaluar i ndanë në dy grupe dhe prej 130 
vetave sa ishin të renditur për ekzekutim, 
arritën të shpëtojnë vetëm 16 syresh, 12 
prej të cilëve të plagosur. Kështu, në Izbicë u 
ekzekutuan gjithsej 114 persona. Masakra e 
dytë në fshatin Izbicë u bë më 11 maj 1999. Kjo 
masakër u krye në lagjen e Xhemajlajve, ku u 
vranë 12 banorë, kryesisht nga fshati Burojë. 
Viktimat u zhvarrosën më 28 maj nga policia 
serbe, për t’i humbur gjurmët e krimit, duke i 
rivarrosur në vende të ndryshme të Kosovës, 
ose në varrezën masive në Batajnicë të Serbisë. 
Në kompleksin memorial të fshatit Izbicë janë 
të shënuar emrat 147 personave të vrarë gjatë 
luftës së vitit 1998/99. (Haxhi Ademi)

MASAKRA e KoTLINËS (1999). Masakër 
e forcave ushtarake dhe policore të Serbisë 
ndaj popullsisë civile shqiptare, e kryer më 24 
mars 1999 në fshatin Kotlinë të komunës së 
Kaçanikut. Sulmet e forcave serbe në këtë zonë 
filluan që nga 26 shkurti i vitit 1999. Më pas, 
më 9 mars fshati u sulmua nga forcat serbe, 
me ç’rast u dogj lagjja Dreshec e këtij fshati. 
Në mbrojtje të fshatit kishin rënë dy dëshmorë, 
por popullsia civile kishte arritur të shpëtonte. 
Sulmin e forcave serbe e kishte konstatuar edhe 
ekipi i vëzhguesve të OSBE-së. Pas largimit të 
këtyre vëzhguesve, më 24 mars 1999 që në orët 

e hershme të mëngjesit forcat serbe me artileri 
të rëndë, tanke, autoblinda dhe me mbi 7 mijë 
trupa këmbësorie e rrethuan nga të gjitha anët 
fshatin Kotlinë, i cili kishte mbetur fshati i vetëm 
i banuar me popullsi shqiptare. Nën granatimin 
e forcave serbe popullsia civile, rreth 350 gra, 
pleq e fëmijë, në panik ishin mbledhur në 
qendër të fshatit, të cilët pa vonuar u zunë rob 
nga forcat serbe. Në prani të tyre i torturuan 
rëndë e më pas u ekzekutuan tre pleq të fshatit. 
Një pjesë e banorëve të fshatit, kryesisht të rinj, 
ishin strehuar në malin mbi fshat. Disa orë më 
vonë forcat serbe i kishin zënë shumicën prej 
tyre. Për orë të tëra i torturuan mizorisht, duke i 
lidhur për drunj dhe duke i rrahur me shkopinj 
në të cilët kishin vendosur gozhda hekuri. Në 
orët e mbrëmjes, në vendin e quajtur “Shulla”, 
rreth 400 metra në perëndim të fshatit Kotlinë, 
22 të rinj ende të gjallë i hodhën në dy puse. 
Disa orë më vonë ushtria serbe i minoi puset 
dhe i shkatërroi me eksploziv, për t’i zhdukur 
gjurmët e krimit. Trupat e pajetë të 22 banorëve 
të Kotlinës, shumica prej tyre të gjymtuar, u 
nxorën nga këto puse në shtator të vitit 1999. 
(Fetnete Ramosaj)

MASAKRA e KRUSHËS SË MAdHe (25, 26, 
27 mars 1999). Masakër e policisë dhe e ushtrisë 
së Serbisë ndaj popullsisë civile shqiptare 
në fshatin Krushë e Madhe të komunës së 
Rahovecit. Më 25 mars 1999 policia dhe njësitë e 
ushtrisë serbe filluan granatimin e fshatit Krushë 
e Madhe. Të nesërmen, më 26 mars, këto forca 
hynë në fshat, duke bastisur dhe djegur shtëpitë 
dhe duke ndarë burrat nga gratë dhe fëmijët. 
Meshkujt e veçuar u ndanë në tri grupe: grupin 
e parë e dërguan në Nagavc, grupin e dytë në 
xhaminë e Krushës së Madhe dhe grupin e tretë 
në një kodër jashtë fshatit. Pas rrahjeve dhe 
keqtrajtimeve të shumta, i ekzekutuan të gjithë 
dhe, më pas, kufomave të tyre ua vënë zjarrin, 
ndërsa shtëpinë në të cilën ishte vrarë njëri nga 
grupet e burrave, e shembën me eksploziv. Me 
qëllim të fshehjes së gjurmëve të krimit, një pjesë 
të viktimave u hodhën në lumë, jo shumë larg 
vendit të krimit. Sulmet, vrasjet dhe masakrimi i 
popullsisë civile shqiptare në Krushën e Madhe 
vazhdoi edhe më 27 dhe 28 mars të vitit 1999. 
Si pasojë e këtyre sulmeve në Krushë të Madhe 
gjetën vdekjen 243 persona, përfshirë edhe gra, 
fëmijë dhe pleq. Masakra e Krushës së Madhe 
është njëra ndër më të mëdhatë të kryera nga 
Serbia në Kosovë. (Teuta Shala-Peli) 

MASAKRA e LIKoSHANIT dHe QIReZIT 
(28 shkurt 1998). Masakër e forcave të policisë 
dhe të ushtrisë së Serbisë ndaj civilëve shqiptarë 
në fshatin Likoshan dhe Qirez të komunës së 
Skënderajt. Masakra u bë më 28 shkurt 1998, pas 
humbjeve që forcat serbe pësuan gjatë përballjes 
me ushtarët e Ushtrisë Çlirimtare të Kosovës 
(UÇK). Forcat e UÇK-së lanë të vrarë shumë 
policë serbë dhe policia u detyrua të kërkonte 
përforcime, përfshirë edhe helikopterë. Në 
pamundësi për të thyer rezistencën e UÇK-së, 
forcat serbe filluan hakmarrjen ndaj banorëve 
të fshatrave Likoshan dhe Qirez, ku vranë dhe 
u masakruan 24 civilë. Në këtë masakër më së 
shumti pësuan familja Ahmeti nga Likoshani 
dhe familja Sejdiu nga Qirezi. (Haxhi Ademi)

MASAKRA e MANASTIRIT (1830). Masakër 
e ushtrisë osmane ndaj feudalëve shqiptarë, për 
të shuar lëvizjen shqiptare për vetëqeverisje. 
Menjëherë pas vrasjes së Ali Pashë Tepelenës, 
shumica e feudalëve të Shqipërisë së Jugut 
u hodhën në kryengritje, për të arritur 
vetëqeverisjen e vendit. Veçanërisht gjatë luftës 
ruso-turke (1828-1829) ata arritën t’ua hiqnin 
nga duart pushtetin funksionarëve osmanë. Në 
këtë gjendje të papërshtatshme për sundimin 
e saj në Shqipëri, pas paqes së Edrenesë, 
Porta e Lartë ngarkoi Mehmet Reshid Pashën 
që të merrte masa për t’i hequr kryengritjes 
udhëheqësit e saj më aktivë, Iljaz bej (Zylyftar) 
Podën, Asllan bej Pupën dhe Veli bej Jaçën. 
Sadriazemi i ftoi ata të vinin në Manastir, gjoja 
për të biseduar për çështje ushtarake dhe për 
pagesat e prapambetura të ushtarëve shqiptarë. 
Veli Beu dhe Asllan Beu me një varg bejlerësh 
të tjerë dhe me truprojat e tyre, gjithsej afër 
1,500 veta, e pranuan ftesën. Zylyftar Poda, që e 
njihte urrejtjen e sadriazemit ndaj shqiptarëve 
dhe pabesinë e tij, nuk shkoi. Pritja u bë më 
9 gusht 1830 në vendin e quajtur Dovlexhik, 
në të dalë të Manastirit, me një manifestim 
ushtarak, për t’u treguar atyre ushtrinë e re 
turke, të organizuar sipas shembullit europian. 
Feudalët e ftuar u tradhtuan dhe u vranë 
në pabesi. Prijësve ua prenë kokat, të cilat i 
kripnin dhe i dërgonin në Stamboll. Masakra 
e Manastirit pati jehonë të madhe në Shqipëri 
dhe jashtë saj, dhe njëkohësisht i shtyu feudalët 
e tjerë të bashkohen me kryengritjen e Mehmet 
Pashë Bushatliut (1831). (Nebi Dervishi)

MASAKRA e MeJeS (27 prill 1999). Masakër 
e forcave policore dhe ushtarake të Serbisë mbi 
civilët shqiptarë në jugperëndim të Gjakovës, në 
rajonin e Rekës së Keqe, pranë kufirit Kosovë-

Shqipëri. Më 27 prillit 1999, forcat ushtarako-
policore serbe ndërmorën një operacion të 
gjerë për spastrimin etnik të fshatrave të brezit 
kufitar me Shqipërinë, me ç’rast krahas djegieve, 
plaçkitjeve, shkatërrimeve e dëbimeve masive, 
vranë, masakruan dhe zhdukën të paktën 376 
civilë shqiptarë. Operacioni i shifruar “Reka” u 
ndërmor nga ushtria e Jugosllavisë së mbetur 
dhe Ministria e Punëve të Brendshme e Serbisë, 
nga njësitet e policisë rajonale të Gjakovës, 
pjesëtarët e formacioneve paramilitare “Tigrat”, 
“Beli Orlovi” dhe “Frenkistët”, pastaj nga serbë 
vendas, vullnetarë rusë etj. Operacioni ishte 
i komanduar dhe i koordinuar nga ushtria 
serbe. Këto forca, pasi i vunë nën rrethim 
fshatrat Korenicë, Meje, Ramoc, Madanaj, 
Rrypaj, Rracaj, Dallashaj, Sheremet, Pacaj 
dhe Dobrosh, banorëve ua lënë të hapura dy 
rrugët që shpinin në drejtim të Mejes, ku e 
drejtuan gjithë popullsinë e kësaj ane, duke 
krijuar kolona të gjata më se 5 kilometra. Në 
Meje ishin ngritur dy pika kontrolli, në të cilat 
popullsia civile iu nënshtrua keqtrajtimeve, 
torturave, plaçkitjeve, përdhunimeve, djegies 
së dokumenteve të identifikimit etj. Civilët nga 
andej dëboheshin në drejtim të Gjakovës dhe 
më pastaj në drejtim të Shqipërisë. Përderisa 
një numër i civilëve shqiptarë u vranë në fillim 
të operacionit nëpër shtëpitë e tyre, madje 
edhe u dogjën të gjallë, vetëm në dy pikat e 
kontrollit në Meje forcat serbe paraburgosën 
348 meshkuj të moshës 14 deri 86 vjeç, si dhe 
3 femra, për fatin e të cilëve për më shumë se 
katër vjet nuk është ditur asgjë. Nga e gjithë 

zona, më së rëndi e pësoi fshati Korenicë, ku u 
ekzekutuan 70 banorë, si dhe 32 të zhvendosur 
nga fshatrat e tjera. Pas përfundimit të luftës, 
mbetjet mortore të 309 shqiptarëve të ndaluar 
në Meje u gjetën në varrezat masive në periferi 
të Beogradit. Asnjë nga të ndaluarit nuk është 
liruar dhe nuk ka mbijetuar, kështu që nuk ka 
dëshmitarë të gjallë të kësaj masakre. Masakra 
e Mejes është vrasja më e madhe masive që 
ndodhi gjatë luftës së vitit 1999 në Kosovë. 
(Fetnete Ramosaj)

MASAKRA e PAdALISHTËS (26 mars 
1999). Masakër e forcave të policisë dhe 
të ushtrisë së Serbisë mbi popullsinë civile 
shqiptare në fshatin Padalishtë të komunës së 
Istogut. Në mëngjesin e hershëm të 26 marsit 
1999, forca të shumta policore dhe ushtarake 
serbe rrethuan fshatin Padalishtë. Për t’iu 
shmangur dhunës dhe vrasjes, shumë fshatarë 
i braktisën shtëpitë e tyre dhe u larguan në 
kërkim të vendeve më të sigurta. Anëtarët e 
familjes Imeraj u vendosën në fund të fshatit. 
Pas keqtrajtimeve të shumta, u masakruan 
dhe u vranë 19 anëtarë të familjes Imeraj. Të 
masakruarit ishin nga mosha 2-76 vjeç. Nga 
19 personat e masakruar të kësaj familjeje, 11 
ishin femra dhe 5 fëmijë të moshës 2-16 vjeç. 
(Haxhi Ademi)

MASAKRA e PASTASeLIT (31 mars 1999). 
Masakër e forcave policore dhe ushtarake të 
Serbisë mbi popullsinë civile shqiptare në 
fshatin Pastasel të komunës së Rahovecit. Në 
këtë masakër u vranë 106 civilë shqiptarë prej 
moshës 14-95 vjeç. Fshati Pastasel shtrihet në 
pjesën jugperëndimore të malit Koznik, rreth 
10 km në veriperëndim të Rahovecit. Në ditët 
e fundit të muajit mars të vitit 1999, në fshatin 
Pastasel ishin zhvendosur mijëra banorë 
shqiptarë të dëbuar nga komuna e Rahovecit, 
Klinës, Malishevës, Skënderajt, Pejës etj. Ditën 
e masakrës forcat e ushtrisë dhe të policisë 
serbe e granatuan fshatin me artileri të rëndë 
nga të gjitha anët. Për t’iu shpëtuar predhave, 
banorët u detyruan t’ia mësyjnë luginës që 
gjendej menjëherë nën fshat. Ndërkohë, forcat 
serbe me tanke depërtuan në fshat, i rrethuan 
civilët, ua plaçkitin grave stolitë dhe gjërat e 
vlefshme dhe i urdhëruan të nisen në drejtim 
të Shqipërisë. Nga turma i ndanë 120 meshkuj. 
Pasi ua konfiskuan letërnjoftimet, me të rënë 
muzgu të ndaluarit i dërguan buzë përroit, ku 

i ekzekutuan me rafalë automatikësh. Një ditë 
më vonë, për t’i zhdukur gjurmët e krimit, 
një numër kufomash i dogjën në rimorkio të 
traktorëve dhe në shtëpitë që gjendeshin aty 
pranë. Kufomat tjera i lanë në fund të rrëpirës 
pranë përroit. Dy ditë pas masakrës, banorë 
lokalë të mbijetuar i varrosën të ekzekutuarit 
pranë shkollës së fshatit. Pas bërjes publike 
të masakrës, më 21 prill 1999 policia serbe i 
zhvarrosi trupat e të vrarëve dhe me një kamion 
civil i barti në drejtim të Rahovecit, me qëllim 
të zhdukjes së gjurmëve. Fati i dhjetë personave 
të zhvarrosur edhe sot mbetet i paditur. Nga 
106 të ekzekutuar, shumica ishin nga fshatrat 
e komunës së Rahovecit: Pastaselit, Senocit, 
Zatriqit, Kramovikut, Polluzhës, Çifllakut, 
Kaznikut e Gurit të Kuq, ndërsa të tjerët nga 
Gremniku i Klinës, Malisheva, Peja, Skënderaj 
etj. Masakrës i mbijetuan 14 dëshmitarë, dy 
prej të cilëve dëshmuan edhe në Tribunalin e 
Hagës. (Fetnete Ramosaj)

MASAKRA e PAVLANIT (14 prill 1999). 
Masakër e forcave të policisë dhe të ushtrisë 
së Serbisë mbi popullsinë civile shqiptare 
në fshatin Pavlan të komunës së Pejës. Cak i 
sulmeve të forcave ushtarake-policore serbe, 
përveç fshatit Qyshk, ishte edhe fshati Pavlan. 
Menjëherë pas vrasjes dhe masakrimit të 
fshatarëve të fshatit Qyshk, forcat serbe e 
vazhduan aksionin në drejtim të fshatit Pavlan, 
duke përdorur të njëjtën metodë të dhunës 
dhe të krimit. Forcat serbe hynë në fshat, por 
për t’iu shmangur dhunës dhe vrasjeve, një 
numër banorësh tashmë i kishin braktisur 
shtëpitë, duke kërkuar strehim më të sigurt. 
Gjatë këtij operacioni të forcave të Serbisë në 
fshatin Pavlan më 14 maj 1999 u vranë dhe u 
masakruan 10 persona, në mesin e të cilëve 
edhe dy femra. (Teuta Shala-Peli)

MASAKRA e QYSHKUT (14 maj 1999). 
Masakër e policisë dhe e ushtrisë së Serbisë 
ndaj civilëve shqiptarë në fshatin Qyshk të 
komunës së Pejës. Në mëngjesin e 14 majit të 
vitit 1999, forca të shumta të policisë dhe të 
ushtrisë së Serbisë rrethuan fshatin Qyshk dhe 
hynë shtëpi më shtëpi, duke i detyruar banorët 
që t’i braktisnin ato. Më pas urdhëruan ndarjen 
e burrave nga gratë dhe fëmijët. Pas plaçkitjes, i 
ndanë nga turma 32 burra, ndërsa pjesën tjetër 
të banorëve i detyruan të niseshin në drejtim 
të qytetit të Pejës. Këta 32 burrat, të ndarë 
në tre grupe, i vendosin në tri dhoma, në tri 

shtëpi të ndryshme. Posa i futnin brenda, mbi 
ta zbraznin breshëri plumbash dhe, në fund, 
kufomave ua vënë zjarrin. Në grupin e parë 
ishin 12 veta, në grupin e dytë dhe të tretë nga 
10 veta. Po me këtë rast, forcat serbe në fshatin 
Qyshk vranë edhe disa persona të tjerë, kështu 
që numri i përgjithshëm i të vrarëve ishte 41 
veta. Të njëjtën ditë masakra të njëjta u kryen 
edhe në fshatrat Pavlan dhe Zahaq, kështu që 
numri i përgjithshëm i të vrarëve në këto tre 
fshatra arrinte në 73 veta. (Teuta Shala-Peli)

MASAKRA e RANCËS (26 gusht 1998). 
Masakër e forcave ushtarake dhe policore të 
Serbisë mbi popullsinë civile, e zhvilluar më 
26 gusht 1998 në Livadhin e Gjatë të fshatit 
Greiçevc të komunës së Suharekës. Forcat serbe 
gjatë granatimit në distancë mbi popullsinë 
civile të këtyre vendbanimeve, e cila ishte 
strehuar në rripin malor i quajtur Livadhi i 
Gjatë, në mes fshatit Topillë dhe Greiçevc, vranë 
gjatë lëvizjes në kolonë familjen 11 anëtarëshe 
Asllani. Forcat serbe qëlluan me granatë topi 
mbi rimorkion e traktorit të kësaj familjeje, me 
ç’rast u vranë 11 anëtarët e familjes Asllani, prej 
të cilëve 8 fëmijë nga mosha 6-muajshe e deri 
në 13 vjet, ndërsa të plagosur mbeten edhe tre 
persona të tjerë, të cilët gjithashtu ndodheshin 
në traktor. Ushtria serbe, në të njëjtën ditë, në 
fshatin Rancë ekzekutoi edhe një person të 
moshuar. Mediet kryesore botërore njoftuan 
për këtë krim, bashkë me imazhet tronditëse të 
masakrës. (Ruzhdi Jashari)

MASAKRA e ReÇAKUT (15-17 janar 1999). 
Njëra nga masakrat më të madha të ushtrisë dhe 
policisë së Serbisë në Kosovë. Në mëngjesin e 
hershëm të 15 janarit të vitit 1999 forcat serbe 
sulmuan fshatin Reçak. Me forcat e ushtrisë 
dhe të policisë ishin bashkuar edhe civilë serbë 
të Shtimes, të Ferizajt dhe të Vitisë. Në fshat, 
përveç banorëve të përhershëm, ndodheshin 
edhe të strehuarit e fshatrave përreth. Policët 
dhe paramilitarët ishin futur me forcë nëpër 
shtëpitë e fshatit, i kishin nxjerrë jashtë banorët 
dhe disa syresh i kishin ekzekutuar nëpër 
oborret e shtëpive, në prezencë të familjarëve. 
Ndërkaq, një numër i fshatarëve ishin 
ekzekutuar në Kodrën e Bebushit, mbi fshatin 
Reçak. Në mesin e të ekzekutuarve kishte me 
pjesë të hequra të trupit: sytë, koka, zemra 
etj. Gjithsej të ekzekutuar ishin 42 persona. 
Numri i përgjithshëm i të plagosurve ishte 

26 veta, nga të dy gjinitë. Meqë ishte në fuqi 
marrëveshja e tetorit për armëpushim dhe në 
Kosovë vepronte misioni monitorues i OSBE-
së, skenat e këtij krimi u vizituan nga shefi 
i këtij misioni, ambasadori Uilliam Uoker. 
Ngjarja u transmetua për opinionin botëror 
nga mediet e shumta. Deklarata e ambasadori 
Uoker saktësonte se bëhej fjalë për një masakër 
dhe për një ekzekutim të civilëve të pambrojtur, 
prandaj ngjarja u cilësua si krim kundër 
njerëzimit. Në mëngjesin e 17 janarit pushteti 
serb kishte nisur drejt Shtimes prokuroren e 
Prishtinës, në shoqërim të eprorëve policorë, 
për t’i marrë kufomat e masakrës për obduksion 
në Qendrën Spitalore në Prishtinë. Ishte e qartë 
se Beogradi synonte t’i manipulonte provat 
e masakrës. Ndërkaq, pala shqiptare kishte 
kërkuar që obduksioni të bëhej nga patologët 
shqiptarë dhe ndërkombëtarë. Me këto kërkesa 
nuk u pajtua pala serbe, e cila si përgjigje nisi 
drejt Reçakut forca të shumta të policisë dhe 
të ushtrisë për marrjen e kufomave. Në këto 
rrethana, rreth orës 9.00 të 17 janarit 1999 
nisën luftimet e rrepta për kufomat, ndërmjet 
forcave serbe dhe UÇK-së. Luftimet u zgjeruan 
përgjatë gjithë vijës së frontit dhe zgjatën 
deri më 20 janar 1999. Në këto luftime pati 
të vrarë nga të dyja palët. Ndërkohë, kufomat 
e masakrës u tërhoqën nga forcat serbe nga 
fshati dhe u dërguan në Prishtinë. Deri më 
10 shkurt 1999 regjimi serb bëri përpjekje të 
pasuksesshme për manipulimin e fakteve të 
masakrës së Reçakut. (Syle Ukshini, Ruzhdi 
Jashari)

MASAKRA e ReZALLËS (5 prill 1999). 
Masakër e forcave të policisë dhe të ushtrisë 
së Serbisë mbi popullsinë civile shqiptare në 
fshatin Rezallë të Skënderajt. Më 5 prill 1999 

forcat serbe hynë në fshatin Rezallë dhe, duke 
shtënë me breshëri armësh, i detyruan banorët 
të tubohen në qendër të fshatit. Më pas banorët 
e tubuar i dërguan në një shtëpi të fshatit, ku 
ua plaçkitën paratë, gjësendet me vlerë dhe 
dokumentet personale. Me atë rast i ndajnë 
me një anë meshkujt dhe më pas shtinë mbi 
41 civilë të moshës nga 13-90 vjeç. Nga kjo 
masakër shpëtuan vetëm tre persona, gjithsej 
u vranë 38 persona, 29 prej të cilëve ishin nga 
fshati Rezallë, 7 nga fshati Morinë dhe dy nga 
fshatrat Llazicë dhe Prekaz. Një ditë më pas 
forcat serbe i varrosën të vrarët me ekskavator, 
ndërsa më 16 maj i zhvarrosën viktimat dhe 
i dërguan në drejtim të panjohur, ndërsa në 
vendin ku kishin qenë të varrosur viktimat 
e kësaj masakre, kishin hedhur kafshë të 
ngordhura për t’i humbur gjurmët e krimit. 
Gjatë luftës së fundit në Kosovë (1998-1999) 
në këtë fshat janë të vrarë gjithsej 80 banorë 
të moshës nga 5 vjeç deri në 90 vjeç. (Haxhi 
Ademi)

MASAKRA e RIBARIT (1999). Masakër e 
ushtrisë dhe e policisë së Serbisë ndaj civilëve 
shqiptarë të fshatit Ribar të komunës së 
Lipjanit. Në orët e mëngjesit të 18 prillit 1999 
ushtria dhe policia serbe, e ndihmuar nga 
serbët lokalë, hynë në fshatin Ribar të Vogël, ku 
pa asnjë shkas masakruan 25 banorë shqiptarë 
të moshës 7-90 vjeç. Pas nxjerrjes me dhunë 
nga shtëpitë e tyre, i qëlluan nga prapa me 
automatikë. Nga të vrarët, 19 ishin banorë të 
Ribarit të Vogël, ndërsa 6 të tjerë ishin anëtarë 
të familjes Vuniqi nga fshati Vërshec, të cilët 
që nga ofensiva e parë, korrik-tetor 1998, ishin 
strehuar në këtë fshat. Pas vrasjeve dhe dëbimit 
të banorëve, filluan plaçkitjet, shkatërrimi i 
shtëpive dhe djegia e tyre. (Ali Ukaj) 

MASAKRA e RoGoVËS (27-29 janar 
1999). Vrasja brenda 3 ditëve e 21 ushtarëve 
dhe eprorëve të Ushtrisë Çlirimtare të Kosovës 
(UÇK) dhe e 9 civilëve. Pas ofensivës njëmujore 
të forcave serbe (17 dhjetor 1998-17 janar 
1999) në Zonën Operative të Dukagjinit u 
paraqit nevoja për furnizim me armë të UÇK-
së dhe transferim të të plagosurve në Shqipëri. 
Një grup i përbërë prej 96 vetash, pjesëtarë të 
UÇK-së të Zonës Operative të Dukagjinit dhe 
një njësit i Zonës Operative të Pashtrikut më 
27 janar 1999 u nisën nga Zhebeli në drejtim 
të Shqipërisë. Tek Ura e Terzive, afër fshatit 

Bishtazhin të Gjakovës, rreth orës 23 ata ranë 
në pritë të forcave serbe. Gjatë përleshjes u 
vranë dy pjesëtarë të UÇK-së dhe u plagosën 
dy të tjerë. Një pjesë e këtij grupi u kthye për në 
Jabllanicë, ndërsa 25 luftëtarë të tjerë vazhduan 
rrugën drejt Shqipërisë, në drejtim të Godenit. 
Mbi fshatin Goden, në afërsi të kufirit Kosovë-
Shqipëri grupi ra në pritë të forcave serbe dhe 
në përleshje e sipër u vranë 2 ushtarë të UÇK-
së, ndërsa u plagosën 5 të tjerë. Pas kësaj prite, 
grupi sërish u kthye në fshatin Goden dhe 
prej andej arritën në fshatin Rogovë të Hasit, 
ku zunë strehë në një shtëpi të këtij fshati. Të 
nesërmen rreth orës 5:30 të mëngjesit të 29 
janarit, gjatë udhëtimit me një furgon, vërejnë 
pritën tjetër të forcave serbe dhe u kthyen 
sërish në fshat. Por disa minuta më pas arritën 
forcat serbe dhe menjëherë filluan të qëllojnë 
në drejtim të furgonit, ku gjendeshin 18 
pjesëtarë të UÇK-së dhe shoferi i makinës. Nga 
të gjithë sa ishin në mjetin transportues, arritën 
të shpëtojnë vetëm dy ushtarë. Po atë ditë në 
Rogovë të Hasit u ekzekutuan edhe nëntë civilë 
të fshatit. Te shumica e të vrarëve u vërejtën 
shenja të qarta të ekzekutimit dhe masakrimit 
të kufomave. (Fetnete Ramosaj)

MASAKRA e SKËNdeRAJT (20 mars 1999). 
Masakër e forcave të policisë dhe të ushtrisë 
së Serbisë ndaj popullsisë civile shqiptare 
në qytetin e Skënderajt. Gjatë vitit 1999 në 
Skënderaj janë bërë dy masakra të mëdha. 
Masakra e parë u bë më 20 mars 1999, ku janë 
vrarë 29 persona civilë të moshës 15 deri 70 
vjeç. Masakra e dytë u bë më 16 prill 1999, 
kur në këtë qytet u vranë nga forcat serbe 16 
persona të Skënderajt dhe të fshatrave përreth. 
Të gjitha viktimat u vranë nëpër shtëpitë dhe 
oborret e tyre, shumica në prani të familjarëve. 
(Haxhi Ademi)

MASAKRA e SLLoVISË (15-16 prill 1999). 
Masakër e forcave ushtarake dhe policore të 
Serbisë ndaj popullsisë civile të fshatit Sllovijë të 
Lipjanit, në të cilën u vranë 45 civilë shqiptarë 
dhe dhjetëra të tjerë u plagosën. Fshati Sllovi 
gjatë bombardimeve të NATO-s ishte kthyer në 
bazë të formacioneve ushtarake, policore dhe 
paramilitare serbe. Më 15 prill 1999 forcat serbe 
me 5-6 tanke ishin pozicionuar në një kodër 
mbi fshat, të cilat në mëngjes filluan sulmin mbi 
fshatin Akllap. Me këtë rast u dogj fshati dhe u 
vra një i moshuar. Më pas nisi sulmi mbi fshatin 

Sllovi nga dy drejtime, nga krahu i Akllapit 
dhe i Gushtericës së Epërme. Forcat serbe, 
të përqendruara më herët në familjet serbe, 
kishin zënë të gjitha udhëkryqet dhe hyrje-
daljet e fshatit. Me këtë rast u vranë 24 civilë. 
Një ditë më vonë, më 16 prill, ushtria serbe 
te Lugu i Demës, po në këtë fshat, i masakroi 
edhe 17 civilë shqiptarë (16 burra dhe një 
grua) të moshave të ndryshme. Ekzekutimet e 
prindërve u kryen në prezencë të fëmijëve dhe 
mbytjet barbare të fëmijëve u bënë në prezencë 
të prindërve me armë zjarri dhe me therje dhe 
prerje gjymtyrësh me bajoneta e thika dhe 
me goditje me dru. Autopsitë e kufomave të 
të vrarëve u kryen nga hetuesit e Tribunalit të 
Hagës. (Ruzhdi Jashari, Ali Uka)

MASAKRA e STUdIMeS (2 maj 1999). 
Masakër e kryer nga forcat ushtarake dhe 
policore të Serbisë ndaj popullatës civile 
shqiptare në Studime, Vushtrri, në të cilën 
u vranë 99 civilë shqiptarë. U bë në shenjë 
hakmarrjeje për humbjet që pësonin ushtria 
dhe policia e Serbisë nga UÇK-ja dhe 
bombardimet e NATO-s. Shumica e civilëve 
u ekzekutuan nga afër, me nga një plumb në 
kokë. Në ekzekutimin e civilëve kanë marrë 
pjesë policë serbë vendorë nga Vushtrria dhe 
zonat e tjera përreth. Me qëllim të përkujtimit 
të kësaj masakre, në varrezat ku janë varrosur 
të vrarët shqiptarë në Studime është ngritur 
një përmendore me emrat e të vrarëve, ku janë 
skalitur emrat e 116 të rënëve. (Izet Miftari)

MASAKRA e SUHAReKËS (26 mars 1999). 
Masakër e ushtrisë dhe policisë së Serbisë ndaj 
civilëve shqiptarë të Suharekës, me ç’rast u 
vranë 57 anëtarë të familjes së gjerë Berisha. 
Rreth mesditës së 26 marsit 1999 ushtarë dhe 
policë serbë rrethuan shtëpitë e Berishajve. Më 
pas i nxorën jashtë të gjithë dhe i ndanë burrat 
nga gratë dhe fëmijët. Grave dhe fëmijëve 
u thanë që të ikin, ndërsa shtatë meshkuj i 
pushkatuan para shtëpisë së tyre. Më pas, afër 
stacionit të autobusëve në Suharekë ua zënë 
rrugën grave edhe fëmijëve dhe me dhunë i 
fusin në kafenenë “Kalabria”. Pasi i urdhëruan 
të ulen, hapin zjarr mbi ta nga automatikët për 
afro 30 minuta. Pak më vonë qëlluan për herë 
të dytë dhe hodhën disa bomba dore. Vranë me 
këtë rast nga foshnja 10 muajsh e deri te gruaja 
65 vjeçe. Për t’i humbur gjurmët e krimit, 
trupat e të vrarëve i ngarkuan në një kamion të 

mbuluar. Në rrugë e sipër vrasin edhe ndonjë 
të plagosur. Masakrës i shpëtuan tre persona, 
dy gra dhe një fëmijë (Shyhretja, Vjollca dhe 
Gramosi 8 vjeç). Kur kamioni arriti afër fshatit 
Malësi e Re, Shyhretja, Vjollca dhe Gramozi 
kërcyen nga kamioni. Shyhretes i japin ndihmë 
disa vendës, të cilët e dërguan në një bazë të 
UÇK-së. Vjollca me Gramosin u strehuan në 
fshatin Caparc të Prizrenit. Kufomat e familjes 
Berisha i varrosin në poligonin e kazermës në 
Prizren dhe pas dy javësh i dërguan në Batajnicë 
afër Beogradit. (Ali Uka, Ruzhdi Jashari) 

MASAKRA e TIVARIT. Vrasje masive e të 
mobilizuarve nga Kosova, që ndodhi në Tivar, 
më 1 prill 1945. Në fillim të vitit 1945, në Kosovë 
filloi mobilizim i përgjithshëm për plotësimin 

e efektiveve të Ushtrisë Nacionalçlirimtare 
të Jugosllavisë (UNÇJ). Më 20 mars 1945, 
Shtabi Suprem i UNÇJ-së urdhëroi Shtabin 
Operativ të Kosovës që të niste të mobilizuarit 
drejt bregdetit Adriatik dhe veriperëndimit, 
për plotësimin e reparteve të Armatës IV të 
Jugosllavisë. Marshuta ishte Prizren-Kukës-
Pukë-Shkodër-Tivar-Dubrovnik-Rjekë. Grupi 
i parë i të mobilizuarve nga Ferizaj (2,200 
veta) dhe nga Prizreni (1,500 veta) u shoqërua 
rrugës nga një batalion i Divizionit të 46-të 
serb dhe batalioni me 50 oficerë të Armatës 
IV të Jugosllavisë. Grupin e dytë e përbënin 
të mobilizuarit nga qarqet e Pejës (900 veta), 
të Mitrovicës (1,100 veta) dhe të Prishtinës 
(1,500 veta), të cilët gjithashtu përcilleshin nga 
repartet e Divizionit të 46-të. Pas grumbullimit 
të të gjithë të mobilizuarve në Prizren, Shtabi 
Operativ i Kosovës i ndau në tri grupe me 
nga 2,500 veta. Nga të tri kolonat e pësoi më 

së shumti kolona e dytë, e përbërë nga 2,382 
veta. Ajo u nis nga Prizreni më 26 mars dhe 
iu dorëzua më 30 mars në Shkodër reparteve 
të Brigadës X Malazeze. Për shoqërimin e 
tyre u ngarkuan repartet e Brigadës XXVII 
serbe. Sjellja ndaj tyre nuk ishte e mirë as nga 
autoritetet e Shqipërisë. Gjatë marshimit, 8 
veta që u sëmurën nga tifoja mbetën në spitalin 
e Fushë-Arrëzit, 3 u orvatën të iknin, por u 
zunë, kurse njëri bëri vetëvrasje, duke kërcyer 
nga ura. 
Për vrasjet masive që ndodhën në Tivar, si 
pretekst shërbeu një konflikt te një krua, afër 
Monopolit të Duhanit në Tivarin e Ri, midis 
një shqiptari të mobilizuar dhe rojës. Kur 
arritën të mobilizuarit te Monopoli i Duhanit, 
pasuan breshëri të shtënash mbi shqiptarët nga 
të gjitha anët. Brenda një kohe të shkurtër nga 
grumbulli i njerëzve në oborr, në shesh dhe në 
ndërtesë asnjë nuk mbeti në këmbë. Në rrugën 
para ndërtesës së Monopolit me gjerësi 6-7 
metra me një gjatësi prej 60 metrash mbetën 
rreth 400 kufoma. Më pas, gjatë pastrimit të 
vendit, në mjetet e transportit u ngarkuan 
bashkërisht të vrarët dhe të plagosurit dhe u 
hodhën në det. Pas kërkesave këmbëngulëse të 
atyre që shpëtuan, u bë verifikimi i të gjallëve. 
U konstatua se ata ishin 810 veta. Një pjesë e 
mirë e të plagosurve mund të shpëtonin, në 
rast se do t´u jepej ndihmë mjekësore. Por 
edhe peripecitë dhe vuajtjet e të gjallëve nuk 
mbaruan me kaq. Shpëtuan vetëm disa nga 
ata që patën fatin të strehohen në oborret dhe 
familjet e shqiptarëve në Tivar dhe rrethinë.
Për numrin e të vrarëve në Tivar janë dhënë shifra 
të ndryshme. Në raportet e Komandës së Qarkut 
të Shkodrës theksohet se nga grupi i dytë me më 
se 3,000 të mobilizuar u vranë 500 veta. Ndërkaq 
shtabit i Divizionit të 46-të të Serbisë pranon 
550 veta të nxjerrë nga radhët, prej të cilëve 
350 të vrarë e 150 të plagosur. Të dhënat zyrtare 
vërtetojnë se në organizimin e masakrës morën 
pjesë edhe komandanti e komisari i Brigadës 
X, si dhe gati të gjitha organet ushtarake dhe 
civile që u gjendën në Tivarin e Ri, madje edhe 
personeli mjekësor. Masakrën e shqiptarëve në 
Tivar e pranon edhe Aleksandar Rankoviq, i cili 
në Kongresin I të Partisë Komuniste të Serbisë 
(maj 1945) e pranon se u vranë 430 shqiptarë. Ai 
u përpoq ta paraqiste këtë masakër si rrjedhojë 
e gabimeve të organeve të niveleve të ulëta gjatë 
zbatimit në praktikë të vijës së Partisë Komuniste 
të Jugosllavisë. 

REKRUTËT KOSOVARË PARA MASAKRËS SË 
TIVARIT

Bashkëfajtorë për masakrën ishin edhe auto-
ritetet e Shqipërisë. Dëshmitarët nga ajo ngja-
rje bëjnë të ditur se të mobilizuarit kosovarë 
vriteshin në masë gjatë rrugës nëpër Shqipëri. 
Ata që iknin nga kolonat për të shpëtuar kokën 
dhe dorëzoheshin tek organet shqiptare, i 
ktheheshin komandës jugosllave, e cila pastaj i 
dënonte me vdekje. (Muhamet Shatri)

MASAKRA e VUSHTRRISË (22 maj 1999).  
Masakër e kryer nga forcat ushtarake dhe 
policore të Serbisë ndaj popullatës civile 
shqiptare në Vushtrri, në të cilën janë vrarë mbi 
60 veta. Më 22 maj 1999 forcat serbe larguan 
me forcë qytetarët nga shtëpitë e tyre dhe i 
detyruan të grumbulloheshin te vendi i njohur 
“Te vorret” në qytetin e Vushtrrisë. Një numër i 
të dëbuarve u dërguan në Smrekonicë dhe disa 
të tjerë për në Shqipëri. Të masakruarit kanë 
qenë burra dhe gra të moshave të ndryshme. 
Pas ekzekutimit, kufomat janë bartur me një 
kamion dhe janë dërguar në Serbi. Pas luftës, 
përkatësisht deri më 2015, janë kthyer eshtrat 
e 67 shqiptarëve të vrarë në këtë masakër. (Izet 
Miftari) 

MASAKRA e ZAHAQIT (14 maj 1999). 
Masakër e forcave të policisë dhe të ushtrisë 
së Serbisë ndaj popullsisë civile shqiptare në 
fshatin Zahaq të komunës së Pejës. Forcat 
serbe më 14 maj 1999, pas fshatit Pavlan, e 
vazhduan aksionin në drejtim të fshatit Zahaq. 
Pasi rrethuan fshatin, forca të shumta policore 
dhe ushtarake hynë shtëpi më shtëpi dhe, 
duke shtënë me armë, i detyruan banorët të 
tubohen në qendër të fshatit. Masën e tubuar 
të fshatarëve, të ngarkuar në kamionë, traktorë 
dhe makina e detyruan të niset në drejtim të 
Pejës. Në rrugë e sipër policia ndali kolonën, 
nga e cila mori 19 meshkuj dhe i ekzekutuan pa 
ndonjë shkak. Kufomat e të ekzekutuarve gjatë 
natës ishin dërguar në drejtim të panjohur. 
Emrat e disa prej të vrarëve të këtij fshati ende 
gjenden në listën e personave të zhdukur. 
(Teuta Shala-Peli)

MASAKRA NdAJ FAMILJeS BoGUJeVCI 
(mars 1999). Masakër e kryer nga pjesëtarët 
e njësisë paramilitare serbe “Shkorpion”, më 
28 mars të vitit 1999, me ç’rast u ekzekutuan 
16 civilë shqiptarë të familjes Bogujevci dhe 
Duriqi në Podujevë. Njësiti rezervë ushtarak 
“Shkorpion” nxori nga shtëpia familjen 

Bogujevci të Podujevës, bashkë me mysafirët 
e tyre, për t’i dërguar te një kopsht të afërt. 
Ishin gjithsej 19 persona, fëmijë, gra e pleq. 
Njësiti ushtarak serb, i përbërë prej 15 vetash i 
ekzekutuan me armë zjarri civilët e pambrojtur. 
Pesë prej tyre i mbijetuan masakrës, Saranda 
Bogujevci 13-vjeçare dhe 4 kushërinjtë, 
gjithashtu fëmijë. Disa nga pjesëtarët e njësisë 
“Shkorpion” që kryen krimin janë dënuar nga 
gjykata në Serbi. (Valdrin Ukshini)

MASAKRA NË PRAPASHTICË dHe Ke- 
QeKoLLË (1921). Masakër e ushtrisë, xhan-
darmerisë dhe e kolonëve serbë mbi popullsinë 
civile të disa fshatrave të Llapit dhe Gallapit në 
janar të vitit 1921. Masakra u bë me motive 
ndëshkimi dhe u nis nga një batalion i Armatës 
III serbe, të cilit iu bashkëngjiten njësite të 
xhandarmërisë dhe një numër civilësh dhe 
kolonësh serbë. Me këtë rast u masakruan 
mbi njëmijë shqiptarë të të gjitha moshave, 
përfshirë gra dhe fëmijë. Sulmi u nis në 
Popovë të Llapit dhe pastaj vazhdoi në Lupç, 
Majac, Bellopojë, Tërnavë, Sharban dhe Koliq. 
Veçanërisht pësuan në masë fshatrat Bellopojë 
dhe Sharban, ndërsa vetëm në Prapashticë 
dhe Keçekollë më 11 janar u masakruan 574 
shqiptarë. Për këtë masakër e shpërndau 
Njoftimin Nazim Gafurri, në emër të Komitetit 
të Kosovës, dega për Prishtinë. Për këtë 
masakër shkruan edhe gazetat “Hak”, “Pravda” 
e Sarajevës, “Rad”, “Radniçke novine”, si dhe 
“Besa shqyptare”, “Dajti” etj. Për shkak të këtyre 
shkrimeve, masakra u bë objekt debatesh edhe 
në parlamente dhe qeveri të Evropës, me 
ç’rast u dallua angazhimi i diplomatit britanik, 
Aubrey Herbert. (Dan Ibrahimi).

MASAKRA NË TËRNJ (25 mars 1999). 
Masakër e kryer nga pjesëtarët e Brigadës së 
motorizuar 549 të ushtrisë së Jugosllavisë, së 
bashku me pjesëtarë të tjerë të batalionit të 
logjistikës, më 25 mars të vitit 1999, me ç’rast u 
vranë së paku 27 civilë, banorë të fshatit Tërnj 
të Suharekës, kryesisht pleq, gra dhe fëmijë, 
në mesin e të cilëve edhe një djalë i moshës 
katërvjeçare. Sipas aktakuzës të ngritur për këtë 
rast, urdhrin për masakër e ka dhënë një oficer 
aktiv i ushtrisë së Serbisë, ndërsa ekzekutimin 
e kanë bërë persona që kanë qenë në varshmëri 
të tij. (Valdrin Ukshini)

MASAKRA E VUSHTRRISË

MASAKRA NË ZAGoRTH-dUMNICË TË 
VUSHTRRISË (1924). Njëra ndër masakrat 
serbe ndaj popullsisë civile shqiptare. U ndër-
mor në ndjekje të Mehmet Konjuhit, i cili ishte 
pjesëtar i lëvizjes kaçake. Me qëllim që t’i zërë të 
gjallë prijësin e kaçakëve dhe bashkëluftëtarët 
e tij, forcat e xhandarmërisë serbe rrethuan 
shtëpitë e Konjuhëve, Bajçinovcëve dhe të 
Igrishtasve, duke ua vënë zjarrin shtëpive dhe 
duke shtënë me armë mbi këdo që shihnin. Në 
këtë masakër u vranë dhe u dogjën në zjarr 11 
anëtarë të familjes Konjuhi, 8 veta nga famil-
ja Mulaku, 2 veta nga familja Bajçinovci dhe 
2 veta nga familja Igrishta. Midis të vrarëve 
kishte të moshuar, gra dhe fëmijë, përfshirë 
edhe një foshnje 9-muajshe. Në këtë rrethim u 
plagos edhe Mehmet Konjuhi, por nuk u kap 
nga forcat serbe. (Liman Rushiti).

MASAKRAT e LYBeNIQIT (1998-1999). 
Masakër e forcave ushtarake dhe policore të 
Serbisë, e kryer ndaj banorëve civilë të fshatit 
Lybeniq afër Pejës dhe rreth tij. Në këtë fshat 
janë kryer tri masakra nga forcat ushtarake dhe 
policore të Serbisë. Masakra e parë është kryer 
më 25 maj 1998, kur forcat ushtarake-policore 
serbe ndërmorën një ekspeditë ndëshkimore 
kundër fshatit. Pas granatimeve nga baza 
ushtarake e Zagermës, njësitet speciale të 
policisë serbe hynë në fshat, plaçkitën, dogjën 
një pjesë të fshatit, ekzekutuan 9 civilë dhe 
i plagosën 3 të tjerë. Gati një vit më vonë, 
më 1 prillit 1999, forcat ushtarako-policore 
dhe paramilitare serbe, së bashku me serbët 
e malazezët vendës, sulmuan sërish fshatin 
Lybeniq. Që në orët e hershme të mëngjesit, 
forca serbe granatuan fshatin nga baza 
ushtarake e Zagermës dhe nga rruga magjistrale 
Pejë-Deçan. Më pas forcat e këmbësorisë i 
nxorën nga shtëpitë e tyre banorët e fshatit, 
gratë, pleqtë dhe fëmijët, që ishin strehuar 
nëpër bodrume. Masës së grumbulluar në 
qendër të fshatit ua shkatërruan dokumentet e 
identifikimit dhe ua plaçkitën çdo gjë me vlerë. 
Njëkohësisht e bënë veçimin e rreth 80 burrave 
dhe të rinjve, të cilët më pas i ekzekutuan, 
kurse gratë, pleqtë dhe fëmijët i urdhëruan të 
merrnin rrugën për Shqipëri. Në rrugë e sipër, 
njësiti që bënte ekzekutimet, pas urdhrit që 
mori nëpërmjet radiolidhjes zbrazi breshëri 
rafalësh në drejtim të masës, duke i ekzekutuar 
pjesën dërmuese të të ndaluarve: 66 mbetën 
të vrarë, ndërkaq 12 të tjerë u plagosën, duke 

u shtirë si të vdekur. Disa ditë më pas, më 7 
prill 1999, në vendin e quajtur te Stanet e Belit 
në bjeshkët e Lybeniqit, ku kishin mbetur të 
ngujuar shumë civilë duke kërkuar shpëtim, u 
rrethuan nga njësitet ushtarake të Serbisë, me 
ç´rast i vrasin edhe dhjetëra civilë të tjerë, prej 
tyre 9 banorë të Lybeniqit, 18 nga Raushiqi, 
10 nga Buçani e disa të tjerë nga fshatrat tjera 
të Pejës dhe Deçanit, duke i vrarë, duke ua 
prerë kokat dhe duke i hedhur në greminë. 
Një pjesë e kufomave të të vrarëve në masakrat 
e Lybeniqit janë gjetur në grykën e quajtur 
Ujvara e Lybeniqit, një pjesë në varrezat e Pejës, 
disa janë gjetur në varrezat masive në afërsi të 
Beogradit, por një numër ende konsiderohen 
të zhdukur. (Fetnete Ramosaj)

MASAKRAT NË RAJoNIN e MITRoVICËS 
(1998-1999). Masakra të forcave ushtarake 
dhe policore të Serbisë mbi popullsinë civile 
shqiptare në disa zona të rajonit të Mitrovicës, 
për të thyer luftën e UÇK-së dhe për të bërë 
spastrimin etnik të kësaj pjese të Kosovës. 
Njëra prej tyre ishte masakra e Shalës së 
Bajgorës, më 15, 16 dhe 17 shtator 1998. Forcat 
policore dhe paraushtarake serbe, pasi dogjën 
dhe shkatërruan shumë shtëpi e objekte të 
ndryshme, pushkatuan 14 shqiptarë, kryesisht 
gra, fëmijë dhe pleq. Po në shtator të vitit 1998 
ndodhi edhe masakra e Çiçavicës (22-24 shtator 
1998). Forcat serbe ekzekutuan dhe vranë 24 
shqiptarë. Masakra në Tregun e Gjelbër në 
Mitrovicë u bë më 3 mars 1999, kur forcat 
ushtarake-policore serbe granatuan qendrën 
e qytetit të Mitrovicës të banuar kryesisht me 
shqiptarë (Tregun e Gjelbër). Nga ky granatim, 
që u bë nga pika më e lartë, e quajtur Zveçan i 
Vogël, u vranë 6 shqiptarë dhe 128 u plagosën 
rëndë, shumica prej të cilëve mbetën invalidë 
të përjetshëm. Masakra serbe në Rrugën e 
Kovaçëve ndodhi më 14 prill 1999, kur forcat 
serbe ndërmorën një aksion të përgjithshëm 
për dëbimin e të gjithë shqiptarëve nga shtëpitë 
e banesat e tyre. Gjatë këtij aksioni vetëm në 
Rrugën e Kovaçëve u vranë 39 shqiptarë të 
moshave të ndryshme. Ndërsa në masakrën 
e Drethit (1999) u ekzekutuan 23 shqiptarë, 
kryesisht me arsimim të lartë. Ata u arrestuan 
në afërsi të fshatit Dreth dhe, me urdhër të 
komandës ushtarake lokale, u ekzekutuan 
që të gjithë. Kufomat e tyre janë varrosur 
në një varrezë masive, e cila ende nuk është 
identifikuar. Në ditët e fundit të pushtetit serb 

në Kosovë, në Mitrovicë, në dy lagje të qytetit 
“7 Shtatori” dhe “Ibri” më 9 qershor 1999 
u ekzekutuan 31 shqiptarë nga forcat serbe. 
Masakra u bë për hakmarrjeje, për humbjet 
që pësuan forcat ushtarake-policore serbe nga 
NATO-ja dhe UÇK-ja. (Fazli Hajrizi) 

MASAKRAT SeRBe NË KoSoVË 1918-
1924. Masakra serbe ndaj popullsisë shqiptare, 
të cilat filluan më 1912 dhe vazhduan me in-
tensitet më të madh me ripushtimin e Kosovës 
më 1918. Sipas shënimeve të Komitetit “Mbro-
jtja Kombëtare e Kosovës”, vetëm në janar-
shkurt 1919 serbët në Kosovë ekzekutuan mbi 
13,000 shqiptarë dhe dogjën fshatra të tëra me 
mbi 6,400 shtëpi. Masakrat më të mëdha ser-
bët i kryen në rrethet e Prishtinës (4,600 të 
vrarë, 2164 shtëpi të djegura) dhe të Vushtrrisë 
(2,179 të vrarë, 1,463 shtëpi të djegura), ndo-
nëse nuk mbetën pas as rrethet e tjera, si ai i 
Pejës, i Prizrenit, i Gjilanit, i Llapit, i Ferizajit 
etj. Me arsyetimin e konsolidimit të pushtetit, 
por më shumë për hakmarrje shoviniste dhe 
për shfarosjen në masë të shqiptarëve, push-
teti serb ndërmori fushata të vazhdueshme 
vrasjesh, plaçkitjesh dhe të dëbimit me dhunë 
të popullsisë së pambrojtur. Vetëm gjatë viteve 
1918-1921 në Kosovë dhe përreth saj u vranë 
me mijëra shqiptarë, u keqtrajtuan dhe u bur-
gosën mijëra të tjerë, u dogjën, u plaçkitën dhe 
u shkatërruan fshatra të tërë. Masakrat serbe 
shoqëroheshin edhe me dëbimin e popullsisë 
në llogore, si në Nish, Zajeçar, Kragujevc etj., 
apo me shpërngulje për në Turqi dhe Shqi-
përi. Për mizoritë serbe njoftonte edhe shtypi 
shqiptar dhe ndërkombëtar, por edhe ai serb. 
Më 1925 gazeta beogradase “Rad” (5 gusht 
1921) shkruante se si Punisha Raçiqi i vriste 
gratë dhe fëmijët shqiptarë nga gjashtë me një 
plumb. Vetëm në masakrën e Prapashticës nga 
6-8 janar 1921 dhe në 13 fshatra të Llapit u 
vranë mbi 1,080 veta dhe u plaçkit çdo gjë. Në 
atë fshat më pas u vendosen 25 familje serbe, të 
cilat ruheshim me xhandarmëri. Ndërkaq, nga 
13-15 janar me topa u shkatërrua fshati Kollë 
i Vushtrrisë dhe Kërrnina e Istogut, që për 20 
vjet mbetetn shkret, deri më 1941, kur banorët 
u kthyen nga Turqia dhe Shqipëria. Fatin e kë-
tyre fshatrave e patën edhe dhjetëra të tjera. Më 
14 shkurt 1924 në Zagori sulmohet Mehmet 
Konjuhi, me ç’rast masakrohen 23 anëtarë të 
familjes Mulaku, vëllezërit Bajçinovci dhe u 
vranë disa anëtarë të kësaj familjeje. Edhe më 

12 mars 1924 u krye sulmi në xhaminë e Po-
lacit, ku u vranë disa bashkëluftëtarë të Azem 
Bejtës. Më 15 korrik sulmohet me 200 trupa 
ushtarake dhe xhandarmërie Arbania e Vogël 
e Azem Galicës, me ç’rast shkatërrohen deri në 
themel Galica, Mikushnica e Lubaveci. (Liman 
Rushiti)

MATIJASHeVIQ Jellka (Jelka Matijašević) 
(1939-). Gjuhëtare, sllaviste, profesore. U 
diplomua në Beograd (1963) në departamen-
tin e rusishtes. Ka interesime studimore të 
kontrastimit të rusishtes me serbishtes në lek-
sikologji dhe morfologji. Ishte profesore ordi-
nare e Universitetit të Prishtinës dhe dekane e 
Fakultetit të Filologjisë. Në vitet ’90 kaloi me 
punë në Universitetin e Novi-Sadit. Ndër puni-
met e saj kryesore janë studimet për dukuritë 
konvergjente të morfologjisë së rusishtes dhe 
të serbishtes (1996), për derivacionin (2000) 
dhe për leksikologjinë deskriptive të gjuhës 
standarde dhe bazat e saj teorike (2002). (Naile 
Mala-Imami)

MATKoVSKI Aleksandar (1922-1992). His-
torian, orientalist, akademik. Lindi në Kru-
shevë të Maqedonisë. Në vitin 1952 diplomoi 
për histori në Fakultetin Filozofik në Shkup, 
ndërsa më 1957 doktoroi në Fakultetin Filozo-
fik të Zagrebit. Më pas studioi orientalistikë me 
filologji në Universitetin e Beogradit. Punoi në 
seksionin e periudhës osmane-turke në Insti-
tutin e Historisë Nacionale në Shkup. Është au-
tor i shumë veprave shkencore për historinë e 
Ballkanit. Ndër veprat më të rëndësishme janë: 
“Rezistenca në Maqedoni gjatë kohës së sun-
dimit turk” në katër vëllime, pastaj “Каnunet 
dhe fermanet” etj. Vepër e rëndësishme e 
A. Matkovskit është “Kryengritja e Dervish 
Carës“, e cila u botua edhe në gjuhën shqipe 
nga “Flaka e vëllazërimit” në Shkup (1985). 
(Skënder Asani)

MAToSHI Adriana (1980-). Aktore. Lindi në 
Gjilan, ku kreu arsimin fillor dhe të mesëm. 
Kreu studimet për aktrim në Fakultetin e 
Arteve të Universitetit të Prishtinës (2004). 
Fillimisht, në Teatrin “Dodona”, në Prishtinë, 
ka luajtur në disa komedi të lehta, si: “Ti dhe 
vetëm ti”, “N’dorë e ka deputeti” dhe “Profesor, 
jam talent se jo mahi (5)”. Shfaqja “Mësimi” 
(2002), ku ajo luan rolin e nxënëses, shënon 
një kthesë profesionale në krijimtarinë e saj  

artistike. Në këtë teatër  
ka luajtur edhe në shfa- 
qjen monodramë “Gru- 
aja në kornizë”. Në Teatrin 
Kombëtar të Kosovës ka 
luajtur në shfaqjet “Trën 
dafili tatuazh”, “Mos-
marrëveshja”, “Pallati i  
ëndrrave”, “Shtëpia e Ber-
narda Albës”, “Menaxhe-

ria e qelqtë”, “Pinokio”, “Daysiland”, “Mbreti Lir” 
etj. Luajti edhe në Teatrin e Gjilanit (“Romeo 
e Zhulieta”, “Kumbara” etj). Ka luajtur edhe në 
teatrot dhe trupat alternative dhe në disa filma 
të metrazhit të gjatë, si “Babai” dhe “Martesa”, 
në filmat e metrazhit të shkurtër: “Ok”, “Kao-
na”, “Gruaja”, “Kthimi” etj., si dhe në serialin 
televiziv “Kafeneja jonë”. U nderua me çmime 
dhe mirënjohje: çmimi “Adriana” si aktorja më 
e mirë në Festivalin Ndërkombëtar Studentor 
“Skena UP” (Prishtinë, 2004), për rolin në fil-
min “Kthimi” me çmimin “Aktorja më e mirë”, 
në “Film Lab Festival” (2012) në Brescia (Itali) 
etj. (Bekim Lumi)

MAToSHI Albatrit (1988-). Gazetar. Lindi 
në Prishtinë. Shkollën fillore e kreu në Hajvali, 
ndërsa të mesmen në Prishtinë. Më pas vijoi 
studimet në Fakultetin e Filologjisë, dega e 
gazetarisë në Universitetin e Prishtinës. Kreu 
studimet në vitin 2010, kur edhe u punësua 
në të përditshmen sportive “Topi”. Më pas 
e vazhdoi karrierën si gazetar i sportit në të 
përditshmen “Zëri”. (Florim Maliqaj)

MAToSHI driada (1985-). Aktore. Lindi në 
Gjilan. Shkollimin bazë e mori në vendlindje, 
kurse studimet për aktrim i kreu në Fakultetin 
e Arteve të Universitetit të Prishtinës. Punoi 
si gazetare për disa vjet. Luajti në një sërë 
shfaqjesh teatrore, ndërsa luajti role kryesore 
në shfaqjet “Sakati nga Inishmani” (2010), 
“Nata e dymbëdhjetë” (2012), “Vetmi në 
Perëndim” (2012), “Shtëpia në ankand” (2013) 
etj. Po ashtu luajti në disa seriale televizive dhe 
në filmat artistikë: “Gjallë” (2009), “Komuna 
e Parisit (2010) dhe “Lagjja e re”(2011). Është 
laureate e çmimeve në festivale të teatrit 
shqiptar në Ferizaj (2011) dhe në Dibër 
(2012) për rolet në “Sakati nga Inishmani” dhe 
“Shtëpia në ankand”. (Visar Krusha) 

MAToSHI Halil (1961-). Poet, prozator, 
publicist. Lindi në fshatin Gmicë të Kamenicës. 

Kreu shkollën fillore në 
vendlindje, të mesmen 
në Kamenicë, ndërsa 
studimet për filozofi-
sociologji në Fakultetin 
Filozofik të Universitetit 
të Prishtinës. Punoi si 
gazetar dhe redaktor në 
revistën “Zëri i rinisë” 
dhe më pas në gazetën 

“Zëri” dhe në medie të tjera në Kosovë. Gjatë 
luftës së Kosovës ishte i zënë peng nga forcat 
serbe të sigurisë dhe vuajti rreth një vit në 
kampin e përqendrimit “Zabela” në Pozharevc 
të Serbisë. Shkruan poezi, tregime dhe 
eseistikë. Është autor i librave: “Frymë varresh 
në dallgore”, poezi (1988); “Udhëtim nëpër 
ëndërr të keqe”, libër mikst (1994); “Lajmësi 
memec”, tregime (1996); “Udhëtim nëpër 
zhgjëndërr të keqe”, ditar lufte dhe ese (2005); 
“Hija e Krishtit”, poezi (2004); “Katedralë 
letre”, studime, ese dhe tregime (2012); “E 
pabesueshme”, poezi (2013); “Pesë breza ushtar 
Kosove”, monografi (2013); “N’zanafillë” (Shéja 
stilistike për gjanat e (pa)harrume), poezi 
(2014). (Agron Gashi)

MAToSHI Hysen (1935-2002). Gazetar. Lindi 
në fshatin Gmicë të komunës së Kamenicës. 
Shkollën fillore e kreu në Gjilan, ndërsa 
shkollën normale në Prishtinë. U caktua 
mësues dhe drejtor i shkollës fillore në fshatin 
Zhegër afër Gjilanit. Më pas nisi punën në 
gazetën “Rilindja”, korrespondent nga komuna 
e Gjilanit. Në vitin 1960 u bë korrespondent i 
“Rilindjes” nga Mitrovica, ndërsa nga viti 1983 
në redaksinë qendrore në Prishtinë. Disa vjet 
udhëhoqi arkivin e kësaj gazete. Pas mbylljes së 
“Rilindjes” (1990) vazhdoi të punojë në gazetën 
“Bujku” dhe njëkohësisht në Qendrën për 
Informim të Kosovës, gjithashtu si udhëheqës 
i dokumentacionit. (Nehat Islami)

MAToSHI Hysen (1967-). Studiues i letërsisë. 
Lindi në Gmicë të komunës së Kamenicës. 
Studimet i kreu në degën e letërsisë dhe të gjuhës 
shqipe në Fakultetin Filologjik të Universitetit 
të Prishtinës (1990). Studimet pasuniversitare 
dhe disertacionin e kreu po në Prishtinë (2005). 
Është autor i një sërë shkrimesh të botuara në 
periodikun letrar dhe shkencor të Kosovës, 
të Shqipërisë, të Maqedonisë etj. dhe ka 
marrë pjesë në një sërë aktivitetesh shkencore 
brenda dhe jashtë vendit. Është autor i disa 

monografive studimore dhe i përmbledhjeve 
të studimeve dhe vështrimeve kritike: “Poezia 
e Lasgush Poradecit në kontekstin e poezisë 
evropiane” (2000), “Shqyrtime letrare” 
(2005), “Stilet në letërsinë shqipe ndërmjet dy 
luftërave botërore” (2008), “Hapësira etnike 
e kulturore shqiptare dhe Kisha Ortodokse 
Serbe/Albanian cultural space and the Serbian 
Ortodox Church” (botim dygjuhësh, 2012). 
“Qasje albanologjike” (2016). Është drejtor i 
Institutit Albanologjik të Prishtinës nga viti 
2007. (Nehat Krasniqi)

MAToSHI Liman (1947-). Studiues i letërsisë, 
profesor universiteti. Lindi në fshatin Gmicë 
të Kamenicës, ku kreu shkollimin fillor. Kreu 
shkollën e mesme në Gjilan, ndërsa studimet 
për gjuhë dhe letërsi shqipe në Fakultetin 
Filozofik të Prishtinës. Po në këtë fakultet më 
pas kreu studimet pasuniversitare dhe mbrojti 
tezën e doktoratës (1985). Më 1974 u zgjodh 
asistent në degën e gjuhës dhe të letërsisë 
shqipe për lëndën letërsi e sotme shqipe, ku 
më pas mori gradat përkatëse universitare. 
Mori pjesë në tribuna, konsulta, simpoziume 
e konferenca shkencore për letërsinë, të 
organizuara në Kosovë dhe në Shqipëri dhe 
ishte profesor-mysafir në Universitetin e Jenës 
dhe të Sofjes. Ushtroi detyra dhe funksione 
të ndryshme në institucionet e shkollimit të 
lartë. Ishte kryeredaktor i revistës “ Filologji”, 
sekretar shkencor dhe drejtor i Seminarit 
Ndërkombëtar për Gjuhën, Letërsinë dhe 
Kulturën Shqiptare etj. Botoi veprat: “Poema 
e sotme shqipe” (1978), “Struktura e poezisë 
patriotike shqipe” (1985), “Poezia atdhetare 
shqipe, prej fillimit deri te Lufta e Dytë 
Botërore” (2002). (Isak Shema)

MAToSHI Naim (1976-). Inxhinier i arki-
tekturës. Lindi në Gmicë të Kamenicës, 
shkollimin fillor e kreu në Tugjec, kurse shkollën 
e mesme teknike në Prishtinë. Kreu studimet 
për arkitekturë në Fakultetin e Ndërtimtarisë 
dhe të Arkitekturës të Universitetit të 
Prishtinës (2007). Fillimisht u punësua në 
kompaninë projektuese të arkitekturës “Nixha 
Partners” (2001). Më pas, së bashku me tre 
partnerë themeloi studion projektuese “Pro ing 
center”, në kuadër të së cilës veçohet projekti 
për terminalin doganor te Dheu i Bardhë në 
Kamenicë. Më 2003 së bashku me partnerë 
themeluan kompaninë projektuese “Horizons 

Group”, e cila mori pjesë në shumë projekte 
dhe konkurse, si: objekti i ekspoziturës dhe i 
administratës së kompanisë “Fortesa”, Fakulteti 
i Edukimit, plani urbanistik arkitektonik 
“Ulpiana”, plani urbanistik arkitektonik i lagjes 
“Dodona”, plani urbanistik i lagjes “Marigona 
rezidence” etj. Në vitin 2009 themeloi studion 
“Arcadis”, në kuadër të së cilës projektoi shumë 
projekte, si: vila luksoze, komplekse ndërtimi, 
objekte administrative etj.. (Dervish Qerreti).

MAToSHI Sanije (1976-). Mezosoprano. 
Kreu shkollimin e mesëm muzikor në Pri-
shtinë (1994), studimet për kanto, bashkë 
me ato pasuniversitare i kreu në Fakultetin e 
Arteve të Universitetit të Prishtinës, në klasën 
e prof. Ahmet Dërgutit. Në vitet 2004-2006 
ishte soliste në Teatrin Shtetëror të Operës e 
Baletit në Novosibirsk (Rusi), pastaj soliste 
dhe anëtare e korit të Filarmonisë së Kosovës. 
Aktualisht vijon studimet e doktoratës nga 
këndimi operistik në Universitetin e Ri në 
Sofje. Ka përfunduar masterklasa me specialistë 
të këndimit operistik (E Blahova, Vjenë, O 
Arandez e H Branisteanu, Salsburg). Është 
paraqitur në koncerte solistike e kamerale dhe 
në festivale të ndryshme në vend dhe në rajon. 
Është profesore e solokëndimit në Fakultetin e 
Arteve të UP-së. (Besa Luzha)

MATRËNGA Lekë (Luka, rreth 1567-1619). 
Autor arbëresh nga Hora e Arbëreshëve apo 
Monreale, Sicili. Matrënga kishte mësuar në 
kolegjin grek në Romë për pesë vjet, për t’u 

kthyer sërish në Sicili, 
ku nga 1591 ka nisur 
shërbimin priftëror. Ve-
pra e tij “E mbsuame 
e krështerë” (1592) si 
dorëshkrim është ruajtur 
në tri versione. Ka dhe 
një version të shtypur. 
Vepër mësimi kishtar. 
Ka përkthyer arbërisht 

katekizmin e priftit jezuit spanjoll Jacob 
Ledesma (1516-1575). Titulli i botimit: “E 
mbsvame e chræsteræ bææræ per tæ vrtænæ 
atæ Ladesmæ sciochiæriet jesusit. E prierræ 
lætireiet mbæ gluchæ tæ arbæresciæ pær Lecæ 
Matrængnæ i mbsvam i cullegit græcæ tæ 
Romæsæ” (Dottrina christiana composta dal 
reverendo p. dottor Ledesma della compagnia 
Giesù. Tradotta di lingua italiana nell’albanese 

per Luca Matranga alunno del collegio. (E 
mbsuame e krështerë bërë për të urtënë Atë 
Ladesmë shoqëriet Jezusit. E prierë lëtirëjet 
mbë gluhë të arbëneshë për Lekë Matrëngnë 
i mbsuam i Kulexhit grëkë të Romësë). Është 
autori i parë arbëresh. Ka lënë një vjershë, 
e cila nuk ishte botuar në librin e vitit 1492, 
por ruhej në dorëshkrimin 1 të veprës. “E 
mbsuame e krështerë” është botuar në kohët 
e reja nga Marco La Piana (1912), bashkë me 
të dy dorëshkrimet e tjera nga Mateo Shambra 
(Matteo Sciambra)  (1964), nga Selman Riza 
(1960, dorëshkrim i ri 1966 i botuar më 2002) 
dhe së fundi bashkë edhe me libërthin e botuar 
nga Fadil Sulejmani (1979). Tani Matteo 
Mandalà ka bërë botim të ri kritik me trajtim 
tekstor modern (“Luca Matranga, E mbsuame 
e krështerë”, 2004). Studim të gjerë kemi dhe 
te Joachim Matzinger (“Die Altalbansiche 
Text Mbsuame e krështerë (Dottrina cristiana) 
des Lekë Matrënga 1952”, Dettelbach 2006). 
Është vënë re se vjersha “Canzona spirituale” 
është përkthim, çka nuk ia ul vlerën, jo vetëm 
historike, po edhe letrare. Janë tetë vargje 
njëmbëdhjetërrokëshe të rimuara ABAB. 
Matrënga përdorte vetëm shkronja latine: -th-
në e shënoi si sot, ndërsa dh-në me d; -sh-në 
e shënoi me x;-ë-në e dha me æ;-x te nxjerrë 
e shënoi me gz: ngzierræ, khs.me Buzukun; 
me dyfishim zanoresh shënoi gjatësinë: 
graa, i chrextee, pær chijr, cuur; -nj dhe l të 
qiellzorëzuara arbëreshe i shënonte me gn, gl; 
q=ch(i); - gj=cghi, sidomos para a, u. Gjuha 
e Matrëngës nuk dallon shumë nga gjuha e 
autorëve të tjerë të vjetër, pos që është e dialektit 
toskë dhe me shumë greqizma, për pasojë të 
mërgimit nëpër More. (Rexhep Ismajli) 

MATURA. Provimi i diplomës në shkolla të 
mesme, që ndryshe quhet provim i pjekurisë. 
Kur gjimnazi ishte shkollë e mesme tetëvjeçare, 
ekzistonte “matura e vogël” dhe “matura e 
madhe”. Atë e organizonte shkolla përkatëse 
për nxënësit e vet. Ishte provim i brendshëm. 
Në vitin 2006 në shkollat e Kosovës filloi të 
realizohet provimi i maturës shtetërore, në 
organizimin, mbikëqyrjen dhe vlerësimin e 
shërbimeve përkatëse profesionale të Ministrisë 
së Arsimit të Shkencës dhe të Teknologjisë. Ky 
është provim i jashtëm dhe synon unifikimin 
e provimit të diplomimit në shkallë vendi. Në 
vitin 2008 u miratua Ligji për maturën. (Vlora 
Sylaj)

MAVRAJ Muhamet (1971-). Gazetar. Lindi 
në Saradran të Istogut, ku kreu arsimin fillor. 
Shkollën e mesme e kreu në Burim, ndërsa 
në Universitetin e Prishtinës studioi shkencat 
politike dhe shkencat e komunikimit. Kreu 
studimet pasuniversitare për marrëdhënie 
ndërkombëtare dhe për gazetari dhe vijoi 
studimet e doktoraturës po në këto fusha në 
Tiranë dhe në Prishtinës. Ishte organizator 
demonstratash në Istog, ndihmoi aksionin e 
pajtimit të gjaqeve dhe Ushtrinë Çlirimtare 
të Kosovës. Ishte njëri nga prijësit e “Lëvizjes 
studentore” (1997-1998), ndërkohë ishte 
kryeredaktor i gazetës së studentëve “Bota 
e re”. Në vitin 1998 arriti pajtim me “Zërin 
e Kosovës”, që botohej në emigracion, për 
botimin e shkrimeve të njëjta për luftën. 
Është bashkëthemelues i Partisë Demokratike 
të Kosovës (1999), ndërsa më pas u tërhoq 
në fushën e gazetarisë dhe të veprimtarisë 
studimore. Më 1999 themeloi gazetën e 
përditshme “Epoka e re” dhe vazhdon të jetë 
botues i saj. Merret me poezi (“Buzëqeshje në 
ëndërr”, 1994) dhe me studime nga fusha të 
ndryshme. Ligjëron për gazetari dhe shkenca 
politike në institucionet e arsimit të lartë. 
(Ibrahim Berisha)

MAVRIQI Ramush (1949-). Filozof, profesor 
universiteti. Lindi në Kamenicë, ku kreu shko-
llën fillore dhe gjimnazin. Studimet për filozofi 
i kreu në Universitetin e Beogradit. Në vitet 

1978-1979, si bursist i 
DAAD-së, bëri studime 
shtesë në Fakultetin 
Filozofik të Universitetit 
të Frankfurtit mbi Majn, 
Gjermani. Vijoi studi-
met e magjistraturës në 
Fakultetin Filozofik të 
Universitetit të Zagre-
bit, ku më 2001 doktoroi 

në fushën e shkencave të filozofisë. Karrierën 
universitare e filloi si asistent për lëndët filozofi 
në vitin 1976, mandej u avancua në të gjithë 
titujt universitarë, përfshirë edhe titullin e pro-
fesorit të rregullt në departamentin e filozofisë 
të Fakulteti Filozofik të Universitetit të Prishti-
nës (UP) për lëndët: filozofia klasike gjermane, 
bazat e etikës, histori e etikës, pastaj për his-
torinë e filozofisë politike në departamentin 
e shkencave politike. Ligjëroi lëndë filozo-
fike edhe në Fakultetin e Mjekësisë dhe atë  

Ekonomik të UP-së. Kreu detyra dhe funksione 
me përgjegjësi në institucionet e arsimit të lartë, 
përfshirë edhe detyrën e dekanit të Fakultetit 
Filozofik të UP-së. Është autor i librit “Poiesis e 
Praxis” dhe i teksteve dhe artikujve shkencorë 
nga fusha e filozofisë, botuar brenda dhe jashtë 
vendit. Ishte koordinator dhe udhëheqës i disa 
hulumtimeve empirike të Institutit për Filozofi 
dhe Sociologji. (Anton K. Berishaj) 

MAXHeRA Arsim (1982-). Gazetar i sportit. 
Lindi në Mitrovicë. Shkollën fillore dhe të 
mesme i kreu në vendlindje. Studioi shkencat 
sportive në Universitetin e Prishtinës. Nisi 
karrierën e gazetarit sportiv në vitin 2002, 
në gazetën “Kosova sport”. Në këtë medium 
qëndroi deri në vitin 2003. Nga viti 2004 
u punësua në gazetën “Koha ditore”, ku 
ende vazhdon të punojë. Në vitin 2016 ka 
botuar librin “Majlinda, kronikë e suksesit 
të një supersportisteje”, kushtuar kampiones 
europiane, botërore dhe olimpike, xhudistes 
Majlinda Kelmendi. (Leutrim Mustafa) 

MAXHeRA ejup (1940-). Bjeshkatar. Lindi 
në Bardh të Madh, ku kreu shkollimin fillor, 
ndërsa në Prishtinë kreu shkollën e mesme 
dhe Fakultetin e Kulturës Fizike. Që në moshë 
të re filloi të merret me sport, fillimisht me 
atletikë e më pas për shumë kohë i kushtohet 
bjeshkatarisë. Për 15 vjet ishte në krye të 
shoqërisë bjeshkatare “Gërmia”. Në vitin 1969 
emërohet sekretar i Lidhjes së Organizatave 
për Kulturë Fizike në komunën e Prishtinës, 
ku qëndroi deri në vitin 1990. Gjatë kësaj kohe 
organizoi ekspedita të ndryshme në vend dhe 
në disa shtete të Ballkanit, të Europës dhe të 
Azisë. Për dy vjet (1974-76) ishte trajner i 
klubit të hendbollit “Prishtina”. Në vitin 1991 
ishte ndër nismëtarët për pavarësimin e sportit 
të Kosovës. Në periudhën 1996-2000 ishte 
sekretar i Federatës së Sporteve të Kosovës, 
kurse në vitin 2000 themeloi Federatën 
Bjeshkatare-Alpiniste të Kosovës, në krye të 
së cilës qëndroi 12 vjet. Më pas u emërua edhe 
kryetar nderi i kësaj federate. Është nderuar 
me mirënjohje për zhvillimin dhe masivizimit 
e sportit në Kosovë. (Baki Berisha)

MAXHeRA Hoxhë Sinan (1863-1910). Ve-
primtar i Lëvizjes Kombëtare. Lindi në fshatin 
Maxhere të Karadakut të Preshevës. Kreu 
medresenë në Shkup dhe vazhdoi studimet 
për drejtësi në Stamboll. Mori pjesë në luftë 

kundër ushtrisë greke, ku qe i plagosur. Punoi 
si hoxhë në disa fshatra të kazasë së Gjilanit. 
Ishte bashkëluftëtar i Idriz Seferit në Betejën 
e Kaçanikut dhe të Moravës së Epërme. 
Meqë gëzonte autoritet në popull, luajti rol 
të rëndësishëm edhe në pajtimin e gjaqeve 
dhe në zhdukjen e hakmarrjes. Pas shuarjes 
së kryengritjes, qeveria xhonturke organizoi 
ekspedita ndëshkimore kundër kryengritësve 
shqiptarë. Krahas shumë pjesëmarrësve dhe 
udhëheqësve të kryengritjes, S. Maxhera 
u arrestua në Preshevë. Gjykata ushtarake 
xhonturke e dënoi me vdekje së bashku me 
6 kryengritës të tjerë. Mulla Sinani u var në 
Kaçanik më 7 korrik 1910 dhe u varros në 
varrezat e vjetra të këtij qyteti. (Aliriza Selmani)

MAXHUNI Hysni (1943-). Futbollist, trajner. 
Lindi në Mitrovicë, në moshën 17-vjeçare iu 
bashkua skuadrës së “Trepçës”, pasi u zbulua 
në një turne të futbollit të vogël. Prej vitit 1960 
e deri më 1972 luajti në rolin e mesfushorit 
të djathtë dhe ishte shënues i spikatur te kjo 
skuadër në ligën e Kosovës, Serbisë dhe në 
ligën e dytë federative të ish-Jugosllavisë. Në 
vitin 1972, shkaku i lëndimit, u tërhoq nga 
futbolli aktiv dhe vazhdon karrierën si trajner. 
Për dhjetë vjet qëndroi te “Trepça”, të cilën e 
drejtoi në finalen e Kupës së ish-Jugosllavisë. 
Pas “Trepçës” mori drejtimin e “Lirisë” së 
Prizrenit, i cili në edicionin e parë e kualifikoi 
në ligën e dytë të ish-Jugosllavisë. Pastaj 
erdhi në “Prishtinë” për tetë vjet, kurse punoi 
edhe në Turqi te skuadrat “Genclerbirligi”, 
“Konyaspor” e “Kirklarelispor”. Po ashtu, 
drejtoi edhe skuadrat shqiptare të Maqedonisë, 
si: “Bashkimi” i Kumanovës dhe “Shkëndija” e 
Tetovës. Ishte në krye pothuajse të shumicës së 
skuadrave të Kosovës. (Arsim Maxhera)

MAZReKAJ Curr (1947-). Gazetar. Lindi në 
Drenoc, komuna e Deçanit. Shkollën fillore 
e kreu në vendlindje, të mesmen në Pejë. 
Studimet për gjuhë dhe letërsi shqipe i mbaroi 
në Fakultetin Filozofik të Universitetit të 
Prishtinës. Punën në gazetari e nisi më 1974, 
në gazetën “Rilindja”, katër vjet në selinë e 
redaksisë në Prishtinë e pastaj korrespondent 
nga Deçani. Në “Rilindje” punoi deri më 
1990, derisa gazeta u mbyll nga Serbia, dhe 
pastaj vazhdoi në gazetën “Bujku”. Punën e 
korrespondentit nga Deçani e vazhdoi edhe 
pas luftës, gjatë kohës që doli “Rilindja” dhe më 

pas në gazetën “Zëri”. Për zhvillimet në zonën e 
Deçanit gjatë viteve 1998-99 raportoi edhe për 
Televizionin Shqiptar, për emisionet në gjuhën 
shqipe të radiove BBC dhe “Deutsche Welle”. 
Mori një sërë mirënjohjesh dhe çmimesh për 
punë profesionale. (Zenun Çelaj)

MAZReKU engjëll (1942-2001). Inxhinier i 
xehetarisë. Lindi në Prizren, ku kreu shkollimin 
fillor dhe të mesëm, ndërsa studimet i kreu 
në Fakultetin e Xehetarisë dhe të Gjeologjisë 
në Universitetin e Beogradit (1967). Pas 
diplomimit punësohet si inxhinier në minierën 
e linjitit në Mirash. Në periudhën 1968-1990 
në Korporatën Elektroenergjetike të Kosovës 
kreu një varg funksionesh me rëndësi: inxhinier 
kryesor i shërbimit elektrik në drejtorinë e 
qymyrit, drejtor i minierës “Bardh i Madh”, 
drejtor i institutit “Inkos” etj. Nga vitet 1990-1999 
merret me biznes privat në Zagreb (Kroaci). Në 
vitin 1999 kthehet në Kosovë dhe merr detyrën 
e drejtorit të departamentit të prodhimit në 
Korporatën Elektroenergjetike të Kosovës 
dhe anëtar i bordit menaxhues të Korporatës 
Elektroenergjetike të Kosovës (KEK). Në vitin 
2000 u zgjodh drejtor gjeneral i KEK-ut. E. 
Mazreku ishte anëtar i shumë organizmave dhe 
komisioneve profesionale në nivel vendi, si: 
anëtar i komisionit për verifikimin e rezervave 
minerale të Kosovës, redaktor profesional 
i revistës shkencore “KXEMK” (publikim i 
Institutit “Inkos”) etj. (Shyqeri Kelmendi)

MAZReKU Imzot Matej (1726-1808). Argji-
peshkëv. Lindi në Janjevë. Mësimet i filloi 
në Kolegjin Ilirik të Shën Palit e Shën Pjetrit 
në Ferma të Italisë dhe i vazhdoi në kolegjin 
Urbanian në Romë, ku dhe i përfundoi studimet 
për teologji (1746). Sipas raporteve të kohës, në 
vitin 1756 ishte famullitar i Janjevës dhe vikar 
gjeneral i Argjipeshkvisë Shkup-Prizren. Me 
dekretin e Kongregatës së Shenjtë, më 1758 u 
emërua argjipeshkëv i Argjipeshkvisë Shkup-
Prizren. Shugurimi i tij u bë në Dubrovnik në 
vitin 1759. Raportet që M. Mazareku ia dërgon 
Selisë së Shenjtë flasin për gjendjen e vështirë të 
Argjipeshkvisë Shkup-Prizren, për plaçkitjen 
dhe rrënimin e kishave, për islamizimin me 
dhunë të shqiptarëve etj. Vdiq në Janjevë, pas 
një sëmundjeje të gjatë. (Sarë Gjergji)

MAZReKU Imzot Pjetër (1584?-1634). Titu- 
llar i Kishës Katolike. Lindi në Prizren. Burime 

kishtare njoftojnë se që më 1617 ishte vikar 
apostolik i Argjipeshkvisë së Tivarit. Më 
1622, nga Selia Shenjtë u propozua në krye të 
Dioqezës së Prizrenit, por ipeshkëv u shugurua 
dy vjet më vonë, për arsye se gjatë asaj periudhe 
kishte vizita apostolike në vendet ballkanike 
(Bosnjë, Serbi, Bullgari, Hungari etj.). Nga 
këto vizita i raportoi Selisë së Shenjtë mbi 
gjendjen e përgjithshme në këto vende. Për 
Dioqezën e Prizrenit shkruan me një dashuri të 
veçantë e plot dhembje. Raportoi për shkaqet 
e islamizimit të shqiptarëve dhe i propozoi 
Kongregatës së Shenjtë hapjen e shkollave e të 
seminareve, ku do të shkolloheshin gjeneratat 
e reja. Në një raport të vitit 1633, ndër të tjera, 
njoftoi se në vitin 1592 turqit kishin djegur 
libra shumë të vjetra dhe kishin bërë dëme 
të mëdha në Dioqezën e Shkupit. Në një nga 
raportet janë shënuar 32 fjalë shqipe, për të 
cilat ai orvatet të japë etimologji dhe shpjegime. 
Në kushtet e vështira të sundimit otoman 
organizoi dhe disa sinode kishtare, me qëllim 
të përmirësimit të gjendjes së kishës dhe të 
popullit. Në vitin 1624 u emërua argjipeshkëv 
i Tivarit dhe administrator i Serbisë, ndërsa 
në vitin 1631 edhe administrator i Hungarisë. 
Vdiq në Shkup. (Sarë Gjergji)

MBLedHJA GJUHËSoRe e VITIT 1952. 
Mbledhja e parë e mbajtur në Kosovë për 
çështjen e caktimit të gjuhës së shkruar shqipe 
dhe të drejtshkrimit të saj për shqiptarët në ish-
Jugosllavi. Me nismën e Pleqësisë Krahinore të 
Arsimit dhe të Kulturës, në nëntor u mblodhën 
njohës të gjuhës: arsimtarë, shkrimtarë, 
publicistë nga Kosova dhe vise të tjera etnike 
shqiptare në Jugosllavi dhe trajtuan çështje 
të gjuhës së shkruar shqipe që përdorej në 
shkrimet e shqiptarëve të Kosovës dhe atyre 
që jetonin në vise të tjera në Jugosllavi. Idriz 
Ajeti ishte referues kryesor. Mbledhja e 1952-s 
zgjodhi dhe autorizoi Komisionin prej 9 vetash, 
i cili do t’i shoshiste problemet e drejtshkrimit 
dhe kristalizonte qëndrimet rreth çështjeve 
të drejtshkrimit që u botuan në Shqipëri një 
vit më parë. Pas punës dyditëshe Mbledhja 
aprovoi Rezolutën, ku mes tjerash thuhej: “…
në gjuhën e shkrimit po përdoret një gegërishte 
e panjësuar si për kah trajtëfjala, ashtu edhe 
për kah drejtshkrimi; Në tekstet e ndryshme 
shkollore e në botimet e tjera, sidomos në 
përkthime po vihet re njëfarë zvetënimi i gjuhës 
shqipe në vijim të përsosjes së disa trajtave 

dhe shprehjeve që nuk pajtohen me frymën 
dhe natyrën e kësaj gjuhe; Zhvillimi i gjuhës 
shqipe ndër shqiptarët e vendit tonë nuk po 
shkon paralel me zhvillimin e jetës shoqërore, 
ekonomiko-politike e kulturore të vendit 
(Jugosllavisë). Kështu po ndihet një vobektësi 
e fjalorit për shprehjen e rezultatit tone”. Në 
Rezolutë propozohej që bazë e gjuhës letrare 
të vihej gegërishtja e mesme dhe kërkohej që 
redaksitë e ndryshme (të radios e të shtypit) dhe 
entet kulturore të ishin në duar të ekspertëve të 
gjuhës që nuk do të lejonin largime nga norma 
e aprovuar. Në këtë Rezolutë bëhej fjalë edhe 
për rrugët që duheshin të ndiqeshin për ta 
pasuruar fjalorin e shqipes, por nuk flitej për 
nevojën e studimit të të folmeve të gegërishtes 
verilindore e më gjerë. Komisioni i Mbledhjes 
së 1952-s propozonte të mos përdoreshin 
kosovarizmat e tipit  jam shkue, po shkojka,  të 
përdorej vetëm futuri i tipit do të shkoj, duke 
lënë jashtë formën:  kam me shkue,  ndërsa u 
la në fuqi përdorimi i imperfektit sigmatik 
(punofsha) dhe i imperfektit asigmatik 
(punonja). U vendos për përdorimin e ë-së në 
pozicionin fundor, po u lanë edhe më tej 
pa ë fundore emrat e tipit liris, Shqipris etj. Për 
përemrat pronorë u lejua përdorimi i apostrofit 
(khs, t’im, t’onë etj.) që shënonte burimin 
etimologjik të tyre. Në Mbledhjen e 1952-s 
kishte rryma të ndryshme: njëra synonte që 
së paku në drejtshkrim t’i ruante, sa të ishte e 
mundur, format e përbashkëta gjuhësore të të 
dy varianteve letrare të shqipes, ndërsa tjetra 
synonte që edhe më tej t’i mbante të qarta 
dallimet dialektore ndërmjet varianteve letrare 
të shqipes. Kjo mbledhje shënohet në historinë 
e gjuhës letrare si tubimi i parë i shqiptarëve që 
jetonin në Kosovë, në Maqedoni e në Mal të 
Zi, ku u trajtuan problemet e ortografisë shqipe 
në mënyrë kolektive e të organizuar, si dhe u 
propozuan kritere për pastërtinë e gjuhës dhe 
për pasurimin e fjalorit. (Shkumbin Munishi)

MBLedHJA GJUHËSoRe e VITIT 1957. 
Mbledhja e dytë e mbajtur në Prishtinë për 
çështjen e drejtshkrimit. U mbajt më   30 dhe 
31 maj në vitin 1957. Morën pjesë profesorë, 
shkrimtarë e intelektualë nga të gjitha 
trevat ku jetonin shqiptarët etnikë në ish-
Jugosllavi. Hapjen saj e ka bërë Kolë Shiroka, 
i cili kishte thënë se ishin mbledhur për të 
ndrequr gabimet e deriatëhershme në këtë 
fushë dhe jo të merrnin “vendime të preme”, 

të bënin unifikimin e drejtshkrimit, por jo 
unifikimin e përgjithshëm. Ishte diskutuar 
rreth zanores  ë  dhe ishin marrë vendime të 
natyrës obligative dhe të tjera fakultative. Aty 
mbështetet sugjerimi për dallimin e supozuar 
midis gegnishtes së shqiptarëve në Jugosllavi, jo 
rrallë të quajtur “kosovarishte” dhe gegnishtes 
së përgjithshme që ishte projektuar më 1952. 
Mbledhja pati për qëllim të thjeshtohet sa të 
jetë e mundur ortografia e shqipes, por gjithnjë 
duke u kujdesur që të mos cenohet karakteri 
shkencor i saj. Në këtë Mbledhje gjejmë rregulla 
për çështje të ndryshme me pretendime 
sistematizimi. Fonetikë: theksi hundor; theksi 
i shkurtër; theksi i gjatë. Morfologji: fjalët 
me origjinë të huaj  i  apo  jod; drejtshkrimi i 
disa trajtave të foljeve; zgjedhimi i foljeve  me 
ardhë  dhe me dijtë  në prezentin e indikativit; 
drejtshkrimi i disa fjalëve me ç apo sh; kthimi 
i togut tsh në ç; drejtshkrimi i fjalëve të huaja 
me t apo me th; transkriptimi i emrave të huaj; 
drejtshkrimi i disa ndajfoljeve; parafjalëve 
dhe lidhëzave; përdorimi i pronorëve me 
nyjë dhe pa nyjë; përdorimi i fjalës gjithë me 
nyjë apo pa të;   ambigjinia;  e-ja dhe  u-ja e 
paqëndrueshme; përdorimi i  ë-së tek emrat, 
mbiemrat, përemrat, numërorët, foljet etj.; 
fjalët e prejardhura; shumësi i disa emrave të 
gjinisë femërore; ndarja e fjalëve në rrokje. 
Si rezultat, u botuan disa “Rekomandime 
të mbledhjes së gjuhëtarëve për caktimin e 
disa çashtjeve t›ortografisë së gjuhës shqipe”. 
Sa i përket zgjedhjes së gjuhës ajo i referohej 
Mbledhjes së 1952-s. Kundër saj nuk munguan 
as kundërshtimet publike. Një ndër to është ai 
i Idriz Ajetit, i cili tregonte lëshimet që kishin 
të dhënat ortografike të Mbledhjes së 1957-s, 
duke treguar edhe rrugët që duheshin ndjekur 
për normëzimin më të suksesshëm të gjuhës 
letrare shqipe në Kosovë dhe në vise të tjera 
etnike shqiptare. Ai bënte vërejtje sidomos 
lidhur me përdorimin e zanores ë. Vendimet e 
Mbledhjes së vitit 1957 mund të vlerësohen si 
një kthim prapa, meqë po shtyhej përpara ajo 
që synohej të ishte gjuhë letrare e veçantë për 
shqiptarët e Jugosllavisë, apo gegërishte vetëm 
e shqiptarëve të RFPJ-së. (Shkumbin Munishi)

MBLedHJA GJUHËSoRe e VITIT 1963. 
Mbledhja e tretë dhe e fundit e mbajtur në 
Kosovë për çështje të gjuhës dhe të drejtshkrimit 
të shqipes, e njohur si Këshillim. Mbledhja i 
zhvilloi punimet e veta më 14-16 janar 1963. 

Fjalën e hapjes e mbajti Kolë Shiroka, kryetar i 
Pleqësisë Krahinore për Arsim e Kulturë, sipas 
të cilit diskutimet do të jenë për ortografinë 
dhe çështje të tjera të gjuhës. Në këtë tubim 
morën pjesë përfaqësues të institucioneve 
kulturore, arsimore e shkencore të Kosovës 
dhe të viseve të Maqedonisë e të Malit të Zi, 
si: S. Hasani, Q. Deva, I. Ajeti, M. Krasniqi, 
P. Janura, R. Nesimi, H. Vokshi, V. Shita, A. 
Zajmi, M. Bardhi, Xh. Gega, M. Begolli, S. 
Imami, M. Peza, A. Rexha, R. Hoxha, M. 
Lutfiu, A. Çetta, J. Mita, H. Kaleshi, L. Mulaku, 
A. Kelmendi, H. Mekuli, S. Drini dhe H. Shala. 
Merrnin pjesë edhe përfaqësues të organeve 
republikane e federative të ish-Jugosllavisë që 
direkt përziheshin edhe në punë të gjuhës. Në 
ditën e parë të Këshillimit u zhvillua diskutimi 
për çështjen e gjuhës e të ortografisë së shqipes, 
kurse dy ditët e fundit u shqyrtuan parashtrimet 
e projektit të ortografisë së gjuhës shqipe. 
Kishte një distancim të përmbajtur në raport 
me zhvillimin e deriatëhershëm të gegërishtes 
letrare, por në të njëjtën kohë theksohej ruajtja 
e tri ndryshimeve themelore (rotacizmi, 
nazaliteti dhe diftongu -ue/-ua). Aktiviteti për 
hartimin e një ortografie të re dhe të plotë pati 
filluar që nga viti 1961, atëherë kur Komisioni 
për Gjuhë dhe Letërsi i Pleqësisë për Arsim e 
Kulturë i KAKM-së (shih) kishte caktuar një 
komision për të rishikuar dhe për të plotësuar 
ortografinë me këtë përbërje: Idriz Ajeti, Hasan 
Vokshi, Sulejman Drini, Mehdi Bardhi dhe 
Latif Mulaku. Grupi punues në fazën e parë 
u mor më tepër individualisht me problemet 
drejtshkrimore që do të shkoqiteshin në 
mbledhjen e përbashkët, ndërsa në fazën e 
dytë, për disa muaj, shqyrtoi çdo çështje të 
diskutueshme e të kontestueshme të ngelur. 
Komisioni kishte hartuar projektografinë, e cila 
ishte vënë në diskutim publik në Këshillimin 
e gjuhëtarëve më 1963. Projekti i ortografisë 
së re solli në disa pika dy mënyra shkrimi. 
Këto u diskutuan në mënyrë të shumanshme 
në Mbledhjen e janarit të 1963-s. Në këtë 
Mbledhje u ngritën edhe shumë çështje të tjera 
të drejtshkrimit. Kjo ndikoi që ortografia të 
zgjerohej e të plotësohej në shumë lëmenj, që 
më parë nuk qenë trajtuar fare. Për të pasur më 
shumë përfaqësim për shqiptarët e Maqedonisë 
e të Malit të Zi, Komisioni u zgjerua edhe me 
disa anëtarë të tjerë: P. Janura, M. Isaku, Xh. 
Gega dhe L. Lucaj. Komisioni i plotësuar, pas 

përfundimit të Mbledhjes së tretë të 1963-s i 
analizoi problemet e shtruara në këtë tubim 
shkencor dhe një grup punues u angazhua ta 
përpilonte tekstin e drejtshkrimit të gjuhës 
shqipe që do të botohej në Prishtinë më 1964 
në formë broshure si Ortografi e parë e plotë 
që doli pas Luftës II Botërore në Kosovë. Kjo 
Ortografi kishte një afrim të dukshëm me atë të 
Institutit të Shkencavet të Tiranës të vitit 1956, 
duke ruajtur vetëm karakteristika themelore 
të gegërishtes letrare, e cila deri atëherë kishte 
bërë një evolucion të dukshëm drejt njësimit 
me toskërishten letrare. Kjo çonte drejt një 
përafrimi edhe më të madh të dy kryedialekteve 
të shqipes, rrjedhimisht drejt një ortografie të 
përbashkët. (Shkumbin Munishi)

MBReTËRIA dARdANe. Organizim shoqë-
ror dhe politik dardan. U krijua në hapësirat 
midis lumenjve Brong (Moravë), Timacus, 
Axios (Vardar), Astibo dhe rrjedhës së epërme 
të Drinit. Nga shek. VIII shquhet fuqizimi i 
dardanëve, ndërsa gjatë shek. VI-IV u zhvillua 
faza paraurbane, me vendbanime kodrinore 
me akropole dhe varre luksoze tumulare të 
aristokracisë fisnore. Ekonomia mbështetej 
në bujqësi, blegtori, xehetari, prodhimet 
artizanale, përpunim të metaleve dhe tregti. 
Diferencimi shoqëror dhe zhvillimi ekonomik 
solli dhe krijimin e shtetit. Burimet antike 
përmendin mbretërit dardanë me termin 
grek “basileos” dhe atë latin “rex”. Prezenca e 
mbretërisë dardane nuk është mohuar, por 
janë shprehur mendime se kjo mbretëri ishte 
një formacion mbifisnor dhe se nuk arriti kurrë 
të zhvillohej në një formacion shtetëror. Duke 
lënë mënjanë mendimet e veçuara, përfshirë 
dhe ndikimet politike, nuk mohohet ekzistimi i 
një shteti dardan falë studimeve më të thelluara, 
të prezencës së fazës paraurbane dardane (shek. 
VI-IV), historisë politike dardane nga shek. 
IV p.e.r., ushtrisë së organizuar në fallanga, 
prezencës së skllevërve etj. (Edi Shukriu)

MBReTI MILUTIN (Stefan Uroshi II) (1282-
1321). Mbret i Rashës. Posa e mori pushtetin, i 
shpalli luftë Perandorisë Bizantine. Ai pushtoi 
Shkupin, krahinën e Pollogut (në Maqedoninë 
Perëndimore) dhe tri qytete të tjera në lindje 
të Vardarit. Bizanti u kundërpërgjigj përmes 
ushtrive mercenare tartare, të cilat depërtuan 
deri në afërsi të Prizrenit dhe të Janjevës, por 
nuk shënuan ndonjë sukses (1283). Milutini 

vazhdoi ekspeditat kundër Bizantit, duke 
pushtuar krahinat e Poreçës, të Kërçovës dhe 
të Dibrës (1284) dhe përkohësisht Durrësin 
(1296). Sipas paqes së arritur midis Bizantit 
dhe Rashës (1299), kësaj të fundit iu njohën 
territoret e pushtuara në veri të Ohrit e të 
Durrësit. Më 1308, rasanët arritën marrëveshje 
me anzhuinët e Napolit, me ç’rast i ndanë zonat 
e ndikimit në Arbëri. Më 1309 mori titullin 
“mbret i Arbërisë” (rex Albaniae) dhe pushtoi 
përkohësisht Durrësin dhe Arbrinë, bashkë 
me Krujën (1318), që ishin nën sovranitetin 
anzhuin. Kur u krijua një koalicion antiserb i 
fuqive katolike, një numër fisnikësh shqiptarë 
njoftuan papën e Romës se ishin gati “të 
ngrinin krye dhe të largonin zgjedhën e mbretit 
të Rashës” (1319). Ndërkohë, në veri, Milutini 
shënoi suksese ndaj bullgarëve, ndërsa pas 
vdekjes së të vëllait Dragutin (1316), pushtoi 
një pjesë të zotërimit të tij (Braniçevën deri 
në Danub). Në kohën e Milutinit u ndërtuan 
shumë manastire, ndërsa pas vdekjes së 
tij, shteti i Rashës u përfshi nga luftëra të 
brendshme për pushtet. (Qerim Dalipi)

MBRoJTJA e HoTIT dHe e GRUdËS 
(1880). Vetorganizim i shqiptarëve në luftë për 
mbrojtjen e krahinave të Hotit, Grudës dhe 
Kelmendit kundër aneksimit nga Mali i Zi, pas 
Traktatit të Berlinit. Si çështje lindi pas dështimit 
të përpjekjeve të Fuqive të Mëdha dhe të Malit 
të Zi për aneksimin nga ky i fundit i krahinave 
shqiptare të Plavës dhe Gucisë, në zbatim të nenit 
numër 28 të Traktatit të Berlinit. Propozimin 
për zëvendësimin e tyre me krahinat e Hotit, të 
Grudës dhe disa fshatrave të Kelmendit e dha 
ambasadori italian në Stamboll, Leone Korti. 
Sipas tij, meqenëse këto territore, në masë të 
madhe, banohen nga shqiptarë katolikë, ata 
nuk do të kundërshtonin që të bëheshin pjesë 
e një shteti me besim të krishterë, megjithëse 
ortodoks. Po sipas tij, shqiptarët myslimanë që 
luftuan për mbrojtjen e Plavës dhe të Gucisë nuk 
do të sakrifikonin për të mbrojtur krahinat e 
banuara nga popullsi të një besimi tjetër. Më 12 
prill 1880 u nënshkrua marrëveshja paraprake 
midis Portës dhe Malit të Zi, ndërsa më 18 prill 
përfaqësuesit e Fuqive të Mëdha në Stamboll 
nënshkruan një protokoll të veçantë me 
Perandorinë Osmane, në të cilin përshkruhej 
vija e re e kufirit midis Turqisë dhe Malit të Zi. 
Këtij të fundit i bashkoheshin krahinat shqiptare 
të Hotit dhe të Grudës. Komiteti Ndërkrahinor 

i Lidhjes Shqiptare të Prizrenit për Shkodrën e 
organizoi dhe e drejtoi luftën për mbrojtjen e 
këtyre territoreve. Më 11 prill 1880 ai formoi 
shtabin ushtarak për mbrojtjen e Hotit dhe 
të Grudës, të kryesuar nga Hodo bej Sokoli, 
ushtarak i karrierës. Më 19 prill u organizua 
një miting i madh në Shkodër kundër vendimit 
për dorëzimin e këtyre krahinave Malit të Zi 
dhe, që aty, qindra vullnetarë u nisën për në 
vijën e frontit. Luftimet kryesore u zhvilluan 
më 22 prill 1880, tek Ura e Rzhanicës dhe në 
breg të lumit Cem, në Helm. Forcat e Lidhjes 
Shqiptare të Prizrenit numëronin rreth 8,000 
vullnetarë, ndërsa ushtria e Malit të Zi kishte 
10,000 vetë. Pasi la shumë të vrarë e të plagosur 
në fushën e betejës, ushtria malazeze u tërhoq. 
Në luftimet për mbrojtjen e Hotit dhe të Grudës 
u shquan prijësit Baca Kurti dhe Ismail Marku. 
Pas dështimit për t’i dorëzuar Malit të Zi Plavën 
dhe Gucinë dhe Hotin e Grudën, Anglia dhe 
Austro-Hungaria propozuan që Malit të Zi t`i 
jepej Ulqini me rrethinë. Më 26 qershor 1880 
Fuqitë e Mëdha e miratuan këtë propozim. 
(Islam Lauka)

MBRoJTJA e PLAVËS dHe e GUCISË 
(1879-1880). Vetorganizim i shqiptarëve në 
kuadër të Lidhjes Shqiptare të Prizrenit, në 
luftë për mbrojtjen e tokave shqiptare, pas 
Traktatit të Berlinit. Ngjarjes i parapriu aksioni 
i Gjakovës, ku më 6 shtator 1878 mbeti i vrarë 
gjenerali turk Mehmet Ali Pashë Maxharri, 
i ngarkuar nga Porta e Lartë për dorëzimin e 
territoreve shqiptare Malit të Zi dhe Serbisë, 
në zbatim të Traktatit të Berlinit. Gjithashtu, 
kësaj lufte i parapriu një deklaratë e Lidhjes 
Shqiptare të Prizrenit në gusht të viti 1878, në 
të cilën theksohej se nuk mund të kishte caktim 
të kufirit me Malin e Zi pa pëlqimin e saj. I 
ndodhur përballë faktit që Perandoria Osmane 
po tregohej e paaftë për zbatimin e vendimeve 
të Kongresit të Berlinit, Mali i Zi vendosi që 
të vërë në përdorim fuqinë e tij ushtarake për 
aneksimin e Plavës dhe të Gucisë. Beteja e parë 
ishte ajo e Nokshiqit, e zhvilluar më 4 dhjetor 
1879 midis forcave të Malit të Zi, me rreth 
4,000 vetë, të komanduara nga Mark Milani, 
dhe atyre të Lidhjes së Prizrenit, me rreth 2,000 
vullnetarë, të komanduara nga Ali Pashë Gucia, 
Sylejman Vokshi, Jakup Ferri, Man Avdia, 
Haxhi Zeka etj. Pas disa orë luftimesh, ushtria 
malazeze u tërhoq duke lënë rreth 300 të vrarë. 
Forcat shqiptare, gjithashtu, patën 300-400 të 

vrarë dhe të plagosur. Në këtë betejë ra një ndër 
komandantët më të njohur shqiptarë, Jakup 
Ferri. Beteja e dytë u zhvillua në Pepaj, më 8 
janar 1880. Pas luftimeve të ashpra mbetën 
të vrarë dy prej komandantëve të forcave 
shqiptare, Kurt Asllani dhe Nure Kurti. Ashtu 
si në Nokshiq, edhe në Pepaj, ushtria malazeze 
u detyrua të tërhiqet. Humbja e dytë ushtarake 
e detyroi Cetinën, si dhe Fuqitë e Mëdha që, 
në vend të Plavës dhe të Gucisë, të kërkojnë 
territore të tjera në zbatim të vendimeve të 
Kongresit të Berlinit. (Islam Lauka)

MBRoJTJA e ULQINIT (1880). Përpjekje 
e forcave vullnetare të Lidhjes Shqiptare të 
Prizrenit për të mos ia dorëzuar Ulqinin Malit 
të Zi. Pas dështimit për të zbatuar vendimet e 

Kongresit të Berlinit, për t’ia dorëzuar Malit 
të Zi Plavën dhe Gucinë dhe më pas Grudën 
dhe Hotin, Fuqitë e Mëdha morën vendim 
që Malit të Zi t’ia jepnin Ulqinin. Për këtë 
qëllim u angazhua vetë Porta e Lartë, e cila 
krahas luftanijeve angleze që u ankoruan 
pranë qytetit dërgoi Dervish Pashën kundër 
forcave vullnetare të Lidhjes së Prizrenit. 
Para pushtimit, treva e Ulqinit ndodhej nën 
kontrollin e forcave vullnetare të Lidhjes 
Shqiptare, që drejtoheshin nga shtabi ushtarak 
i formuar për mbrojtjen e Ulqinit. Në Ulqin 
qenë vendosur 2,000 vullnetarë. Vullnetarë 
të tjerë arritën nga Tetova, Dibra, Kelmendi, 
Prizreni, Gjakova etj., dhe pritej që numri i 
tyre të arrinte në 4,000. Ndërkohë, presionet e 
Dervish Pashës ndaj Komitetit Ndërkrahinor 
të Lidhjes për Shkodrën, për ta detyruar 
të dorëzonte Ulqinin nuk dhanë rezultate. 
Trysnisë së Dervish Pashës nuk iu gjunjëzua as 
Komiteti i Lidhjes për Ulqinin. Për dorëzimin 

e Ulqinit Mali të Zi u angazhuan edhe konsujt 
anglezë e austo-hungarezë në Shkodër. Më 22 
tetor të vitit 1880, Dervish Pasha i dha urdhër 
ushtrisë turke të fillonte marshimin për Ulqin. 
Në ditën e parë ushtria turke u ndesh me forcat 
vullnetare të Kodra e Kuqe, afër fshatit Klezna. 
Në fillim forcat vullnetare bënë qëndresë, 
por superioriteti në armatim bëri që forcat 
vullnetare të zmbrapsën. Në këto luftime u 
plagos komandanti i vullnetarëve, Isuf Sokoli, 
i cili nga plagët më vonë vdiq. Pasi u thye 
ushtria vullnetare shqiptare, forcat ushtarake 
osmane hynë në Ulqin më 23 nëntor 1880, të 
cilët pastaj më 26 nëntor ia dorëzuan ushtrisë 
malazeze. Më dorëzimin e Ulqinit mori fund 
kriza dyvjeçare e caktimit të kufijve veriorë, 
e cila kishte krijuar shqetësime të mëdha të 
diplomacive europiane. (Isa Bicaj)

MedALJoNI I PRoBIT. Ekzemplar i rrallë 
numizmatik, i farkuar me rastin e triumfit 
të perandorit romak Probit ndaj gotëve në 
Panoni (278). U zbulua rastësisht në arealin e 

Ulpianës antike në vitet 
50 të shek. XX. Në avers 
gjendet perandori me 
kurorë dafine në kokë 
dhe veshje ushtarake, 
i shoqëruar në plan të 
dytë me Jupiterin. Dorën 
e djathtë e ka të ngritur 
deri në lartësi të mjekrës, 

kurse në të majtën mban skeptrin. Në revers 
perandori gjendet i hipur në kalë, me veshje 
ushtarake dhe duke mbajtur një heshtë. Pas tij 
është hyjnesha Viktoria, e cila mban palmën 
në dorën e majtë dhe në të djathtën kurorën që 
ia vendos perandorit në kokë. Para perandorit 
ndodhet “tropeumi” i ngritur me armët e 
armikut të nënshtruar dhe dy gotët robër, me 
duar të lidhura prapa. U punua nga bronzi, me 
mjeshtri të hollë artistike, në atelienë e qytetit 
Siscia. (Fatmir Peja)

MedIANA. Vendbanim antik afër Nishit dhe 
rezidencë perandorake. U ndërtua në shek. 
IV gjatë sundimit të perandorit Konstantini 
i Madh. Gërmimet arkeologjike dëshmuan 
madhështinë e saj, duke nxjerrë në dritë 
objekte të shumta, në mesin e të cilave dallohet 
pallati perandorak. Në të duhet veçuar gjetja 
e shtatores së Hyjneshës Dardane. Nga fundi 
i shek. IV pësoi dëmtime të mëdha nga një 

zjarr i fuqishëm, ndërsa u shkatërrua tërësisht 
nga hunët në shek. V. U rindërtua shpejt, por 
jo në madhështinë e dikurshme. Në fillim të 
shek. VII, pas invazionit avaro-sllav, u braktis 
përfundimisht. (Arben Hajdari) 

MedIeT e SHTYPURA NË GJUHËN SHQI- 
Pe NË MAQedoNI. Gazeta e parë në gjuhën 
shqipe në hapësirën e Maqedonisë së sotme 
ishte gazeta “Shkupi”. Fletorja e përjavshme 
kishte katër faqe, me tre kolona dhe me format 
të vogël. Botohej në shqip dhe turqisht dhe 
drejtohej nga Jashar Erebara. U botua në 
Shkup, nga 29 gushti 1911 deri më 30 dhjetor 
1911, në 14 numra dhe vijoi të botohej edhe 
në vitin 1912. Gazeta botonte lajme, komente, 
korrespondenca, letra dhe shkrime publicistike. 
Ajo mbështeste idetë e Rilindjes Kombëtare. 
Gazeta kishte qëndrim të matur ndaj Turqisë 
dhe ishte kritike kundrejt politikave të shteteve 
ballkanike në raport me Shqipërinë. Autorët 
e shkrimeve zakonisht nënshkruheshin me 
pseudonime. 
Gjatë Luftës së Dytë Botërore në Tetovë nisi të 
botohej e përjavshmja “Zani i Sharrit”, numri i 
parë i së cilës doli më 5 tetor 1944. Themelues 
dhe redaktor i saj ishte kryetari i atëhershëm 
i komunës së Tetovës, Shaip Kamberi, i cili u 
vra më 1947 nga forcat komuniste së bashku 
me disa veprimtarë të tjerë shqiptarë. Gazeta 
dha kontribut për emancipimin kulturor dhe 
politik të shqiptarëve në Maqedoni, kurse 
qëllimi kryesor i saj ishte afirmimi i idesë për 
bashkim kombëtar. 
Nga 4 prilli i vitit 1945 nisi të botohej në Shkup 
gazeta “Flaka e vllaznimit” (më vonë “Flaka 
e vëllazërimit” e pastaj “Flaka”), si “Organ i 
Frontit Nacional-Çlirimtar për shqiptarët e 
Maqedonisë”. Themelues i saj konsiderohet 
ministri i parë shqiptar në Qeverinë e 
Maqedonisë socialiste, dr. Nexhat Agolli, 
kurse drejtor dhe kryeredaktor ishte dr. Petro 
Janura. Në fillim ishte gazetë dyjavore (1945), 
pastaj javore (1958), pastaj u botua tri herë në 
javë (1977), kurse nga 1994 u bë e përditshme, 
deri kur u shua më 2003, pas privatizimit 
të saj. Ndërsa ndërmarrja botuese “Flaka” 
kishte revistat për fëmijë “Gëzimi” (1950) dhe 
“Fatosi” (1955) dhe revistën për art, shkencë 
dhe kulturë “Jehona” (1962). Gjithashtu ka 
botuar edhe qindra libra për fëmijë dhe të 
rritur. Botimet e “Flakës” shtypeshin në mijëra 
kopje. 

Pas viteve ’90 të shekullit të kaluar, në sistemin 
pluralist në Maqedoni u botuan shumë gazeta 
e revista, shumica prej të cilave nuk arritën të 
mbijetonin. Gazeta e parë me investim privat në 
Maqedoni ishte “Fakti”, që filloi të botohej nga 
viti 1998. Shumica e gazetarëve më të njohur 
shqiptarë në Maqedoni dolën nga kjo gazetë. 
Gjatë periudhës së parë të pluralizmit politik 
u botuan edhe disa të përditshme, si: “Lobi 
ditor”, “Koha e re”, “Lajm”, “Shqip”, “Zhurnal”. 
Sot botohen vetëm “Lajm” dhe “Koha”.
Revista e parë e pavarur në gjuhën shqipe në 
Maqedoninë ishte “Dita”, e themeluar nga 
partia e parë shqiptare në kohën e pluralizmit, 
Partia për Prosperitet Demokratik. Më pas u 
botuan revistat “Tribuna Sh” (Shkup), “Globi” 
(Shkup), “Koha” (Shkup), “Epoka” (Tetovë), 
“Lobi” (Shkup), “Nacional” (Tetovë). Sot nuk 
botohet asnjëra prej tyre. Aktualisht botohet 
periodikisht revista fetare “Hëna e re” (Shkup), 
si organ i Bashkësisë Islame në Maqedoni 
dhe revista mujore sociokulturore e politike 
“Shenja” (Shkup). Pas viteve ‘90 u botuan edhe 
disa revista kulturore: “Vlera”, “Brezi 9”, “Stili”, 
“Edukimi qytetar”, “Jehona e re”, “Alternativa”, 
“Pro kultura”, “Cogito”, “Plejada” etj., si dhe 
disa revista për fëmijë: “Xixëllima”, “Ylberi”, 
“Nxënësi”, “Alba” etj. Gjithashtu u botuan edhe 
disa revista shkencore, kryesisht si botime 
institutesh të ndryshme apo të Universitetit të 
Tetovës dhe Universitetit të Europës Juglindore 
në Tetovë, si: “Universitas”, “Vizioni”, “Shqyr- 
time Albanologjike”, “Filologjia”, “Albanologjia”, 
“Diskutime”, “Filozofia”, që botohen perio-
dikisht. 
Pas viteve ’90 në Maqedoni u botuan edhe 
disa gazeta e revista dygjuhëshe, shqip dhe 
maqedonisht, të cilat nuk arritën të mbijetonin, 
siç ishin: “Global”, “Gostivar Voice”, “Point”, 
“Kërkimi i terrenit të përbashkët” etj. (Selajdin 
Salihu)

MedIeT e SHTYPURA NË KoSoVË. Zhvi- 
llimi i vonuar i gazetarisë së shtypit në Ko-
sovë u kushtëzua nga sistemi kolonizues i 
Perandorisë Osmane, ndërsa pas vitit 1912 
edhe i Mbretërisë së Serbisë dhe i Jugosllavisë. 
Për këtë arsye botime të para fletushkash të 
përkohshme në gjuhën shqipe gjenden mbas 
viti 1941, kur gjuha shqipe në Kosovë bëhet 
gjuhë e administratës dhe e arsimit publik. 
Gjatë viteve 1941-1944 u botuan gazetat 
“Kosova” dhe “Lidhja e Prizrenit”, që të dyja 

të afërta me pushtetin e kohës, përkatësisht 
me qeverinë e Tiranës dhe Lidhjen e Dytë 
të Prizrenit. Në këtë periudhë dilnin edhe 
disa broshura komuniste si “Zani i popullit” 
dhe “Lirija” me përmbajtje propagandistike. 
Ndërkaq, gazetaria institucionale nis me 
gazetën “Rilindja”, numri i parë i së cilës u 
botua më 12 shkurt 1945, në katër faqe me 
tirazh 1,000 kopje. “Rilindja” filloi punën me 
një redaktor dhe tre gazetarë. Nga viti 1948 deri 
më 1957 kjo gazetë e vetme në gjuhën shqipe 
botohet dy herë në javë, ndërsa nga nëntori i 
vitit 1958 del si e përditshme. Po më 1945 nis të 
botohet fletushka për rini, “Zani i rinisë”, pastaj 
nga viti 1946 fletushka për fëmijë “Pionieri”, 
revista për letërsi “Jeta e re”, ndërsa “Shëndeti” 
nga viti 1953. 
Në vitet ’70 të shekullit XX, me zgjerimin e 
autonomisë së Kosovës, edhe shtypi përjeton 
zhvillim më të përshpejtuar. Krahas gazetës 
“Rilindja” në gjuhën shqipe, “Jedinstvo” në 
gjuhën serbe dhe “Tan” në gjuhën turke, nis 
botimi i revistës për kulturë dhe art “Fjala”, 
për arsim “Shkëndija”, për bujqësi “Bujku”, 
për humor “Thumbi”, për gra “Kosovarja”, të 
gjitha këto në kuadër të Ndërmarrjes Gazetare 
Botuese Grafike (NGBG) “Rilindja”. Botohet 
edhe gazeta e studentëve të Universitetit të 
Prishtinës, “Bota e re”, e cila u themelua në 
vitin 1968. Kështu, në vitin 1985 në Kosovë 
botoheshin 42 revista javore, 3 njëmujore, 5 
dymujore dhe 2 tremujore. Në këtë periudhë 
dilnin gjithsej 55 gazeta, por prej tyre vetëm 
2 ishin të përditshme, “Rilindja” në gjuhën 
shqipe dhe “Jedinstvo” në gjuhën serbokroate, 
ndërsa gazeta “Tan”, që botohej në gjuhën 
turke, ishte javore. Një numër i madh i gazetave 
botoheshin nga ndërmarrjet ekonomike, si 
“Kosova” e Obiliqit, “Trepça” e Mitrovicës 
etj. Botoheshin edhe gazeta politike, të cilat 
propagandonin ideologjinë e komunizmit 
jugosllav dhe njëra nga këto ishte “Komunisti”, 
e cila kishte një botim të veçantë për Kosovën, 
në gjuhën shqipe dhe serbokroate.
Në vitin 1983 shitja ditore e gazetës “Rilindja” 
arrinte gjithsej 20,895 kopje, ndërsa një vit 
më vonë kjo gazetë arriti tirazhin ditor prej 
48,768 copë. Ndërsa gazeta tjetër ditore serbe 
“Jedinstvo” shitej në 5,252 kopje. Ishte kjo 
periudhë, kur Kosova ishte futur në një proces 
dinamik të zhvillimeve politike. Gjatë kësaj 
periudhe gazeta “Rilindja” dominohej nga 
përmbajtjet informative: sillte shumë lajme 

dhe raporte çfarë ndodhte në Kosovë, në 
Universitetin e Prishtinës, në forumet politike, 
në institucione, në kulturë etj. Në vitin 1990, 
“Rilindja” u lirua plotësisht nga censura dhe u 
vu hapur në shërbim të interesit të lexuesit. Por 
kjo situatë nuk zgjati. Më 5 korrik 1990, mbi 100 
policë të armatosur rrethuan Pallatin e Shtypit, 
ku ishte selia e “Rilindjes”, duke bërë presion 
dhe duke keqtrajtuar gazetarët e punonjësit 
shqiptarë. Më 7 gusht 1990, Kuvendi i Serbisë 
mori vendimin për ndaljen e botimit të gazetës 
“Rilindja”, duke bërë që shqiptarët të mbesin 
edhe pa mediet e tyre të shkruara. Në këtë kohë 
nga puna u larguan rreth 1,600 punëtorë të 
“Rilindjes”. Ndërhyrja e dhunshme u shoqërua 
edhe me demolimin e hapësirave të punës 
dhe njëherësh u plaçkitën pjesa dërrmuese e 
pajisjeve të punës. Në maj të vitit 1993 regjimi 
serb shoi tërësisht xhirollogaritë e “Rilindjes” 
dhe të revistës së përjavshme “Zëri”, duke ua 
marrë këtyre subjekteve të gjitha pasuritë që 
kishin krijuar gjatë 50 viteve të veprimtarisë. 
Gazetarë, redaktorë dhe punonjës të medieve 
shqipe u hodhën në grevë urie në mbrojtje të 
shprehjes dhe publikimit të fjalës së lirë. Greva 
njëmbëdhjetëditëshe nuk solli ndonjë rezultat, 
për të ndryshuar vendimin arbitrar të Serbisë. 
Gazeta “Bujku”, që u shfaq si alternativë e 
“Rilindjes” së ndaluar dhe revista “Zëri”, që 
ishte vazhdimësi e revistës “Zëri i rinisë” u 
detyruan të paguanin qira për qëndrimin në 
objektet e veta. Revistat që dilnin në kuadër të 
NGBG “Rilindja” deri në këtë kohë, për shkak 
të qirasë së lartë, u detyruan ta braktisnin 
Pallatin e Shtypit. 
Gjatë viteve ’90, në rrethanat e krijuara të 
dhunës që ushtrohej mbi të gjitha segmentet e 
jetës në Kosovë, mediet e shtypura u përpoqën 
të mbijetonin, duke zhvilluar veprimtari 
paralele dhe duke iu përgjigjur interesave të 
lexuesve. Përveç gazetës “Bujku”, në treg u 
shfaqën edhe një sërë revistash të reja, ose që 
ishin vazhdimësi e revistave të mëhershme, 
si “Zëri”, “Kosovarja”, “Shkëndija”, “Thumbi” 
etj. Një kohë dolën revistat javore politike 
“Ora” dhe “Koha”. Ndërkaq, në këtë periudhë 
një pjesë e aktivitetit politik të shqiptarëve 
të Kosovës u zhvendos në diasporë. Përveç 
gazetës “Zëri i Kosovës”, në Perëndim filluan të 
nxirrnin botimet e tyre edhe “Rilindja”, “Zëri”, 
“Kosovarja”, “Bota e re”, ndërsa u shfaqën edhe 
gazeta dhe revista të reja, të cilat shfrytëzonin 
tregun e Perëndimit për të mbijetuar në Kosovë. 

Ndërkohë, më 3 prill 1997 doli numri i parë i 
gazetës “Koha ditore”, e cila nga 10 marsi 1997 
filloi të dilte çdo ditë. Më 12 shtator 1998 filloi 
botimin gazeta tjetër ditore, “Kosova sot”. Më 
18 mars 1999 gazeta “Kosova sot” u dënua nga 
gjykatat serbe në Kosovë me një shumë prej 300 
mijë markash gjermane, që e detyroi të pushojë 
botimin. Gjatë periudhës së bombardimeve të 
NATO-s mbi caqet serbe në Kosovë, të gjitha 
mediet e shtypura e ndalën botimin. Mbas 
qershorit të vitit 1999, në Kosovë nisin të 
botohen gazeta dhe revista të shumta, nga të 
cilat shumica syresh nuk arritën të mbijetonin 
për një kohë të gjatë, si: “Koha ditore”, “Zëri”, 
“Epoka e re”, “Bota sot”, “Dardania”, “Dita”, 
“Gazeta shqiptare”, “Lajm”, “Infopress”, “Gazeta 
express”, “Illyria”“ dhe revistat: “Ekskluzive”, 
“Interesi Nacional”, “Teuta”, “Java” etj. (Ibrahim 
Berisha.)

MedIeT eLeKTRoNIKe NË KoSoVË. 
Historia e medies elektronike në Kosovë fillon 
në vitin 1927. Sinjali i parë elektromagnetik 
u transmetua nga Mitrovica, me mbështetjen 

e kompanisë angleze “Selection Trust Ltd.”, e 
cila menaxhonte minierën “Trepça”. Programet 
e para ishin me përmbajtje informuese për 
minatorët dhe punonjësit e “Trepçës”, por 
njëkohësisht emetoheshin edhe pika muzikore. 
Nga fundi i vitit 1941 nis emetimi i programit 
radiofonik edhe nga Prizreni. Radio-Prizreni 
kishte fuqi transmetuese prej 200 vat. Programi 

kryesisht transmetohej në gjuhën shqipe dhe 
herë mbas herë edhe në atë turke. Nxënësit e 
gjimnazit real “Sami Frashëri” në Prishtinë 
zgjeruan rrjetin radiodifuziv në vitin 1942 me 
radiostacionin që u quajt Radio Kosova dhe 
që kishte kapacitet transmetues prej 500 vat. 
Transmetimi i parë i drejtpërdrejtë në radio 
në gjuhën shqipe u bë më 28 nëntor 1943 në 
Prishtinë, kur u përcoll kremtimi i Ditës së 
Flamurit. Këtë transmetim e organizoi profesori 
Bedri Gjina. Pas Luftës së Dytë Botërore, në 
nëntor të vitit 1944 filloi punën në Prizren 
radioja që kishte synim themelor propagandën 
komuniste jugosllave. Më 5 shkurt 1945 
transmetohet program i rregullt nga Radio-
Prizreni, në gjuhën shqipe dhe serbokroate. 
Radioja më pas transferohet në Prishtinë, me 
ç’rast ndërron dhe emrin në Radio Prishtina. 
Në vitet ’60, Radio Prishtina transmetonte 
70% të programit në gjuhën shqipe, 17% në atë 
serbokroate dhe 8% në gjuhën turke. Fuqia e 
saj transmetuese ishte 100 kilovatë. 
Programet e para televizive në Kosovë shihen 
nga viti 1959. Repetitori i parë instalohet 
në gusht të vitit 1963, në Fushën e Gjanë 
(Veternik), në periferinë jugore të Prishtinës. 
Ndërkohë, edhe rrjeti i radiove lokale u zgjerua 
mbas fillimit të punës së radiostacioneve 
rajonale, që ishin pjesë e Radio Prishtinës. 
Televizioni i Prishtinës (TVP), ndërkaq, fillon 
emetimin e programit nga nëntori i vitit 1975, 
në fillim me tri orë program në ditë. Themelues 
i Radiotelevizionit të Prishtinës (RTP) ishte 
Kuvendi i Kosovës. Kosova kishte pavarësi të 
kufizuar politike-administrative, mbështetur 
në Kushtetutën që u nxor më 1974. Sfera e 
informimit kishte status të përafërt që e kishin 
edhe mediet e tjera në ish-Jugosllavi. Puna e 
medies elektronike rregullohej me dy ligje të 
veçanta: “Ligji mbi mjetet e informimit publik” 
dhe “Ligji mbi RTP-në”. Nga reklamat dhe 
programet propaganduese siguroheshin 25-
35% të të ardhurave, ndërsa 65-75 për qind të 
mjeteve financiare siguroheshin nga buxheti i 
Kosovës. RTP-ja në vitin 1984 emetonte 48% 
program origjinal, ndërsa 71% e audiencës 
ishte shqiptare. 
Më 5 korrik 1990, tri ditë pas miratimit të 
Deklaratës së Pavarësisë, RTP-ja u pushtua nga 
forca të mëdha të policisë serbe, të cilat hynë 
dhunshëm në lokalet e RTP-së dhe në orën 
15:17 ndërprenë emisionin e lajmeve. Regji-
mi serb instaloi administratën e dhunshme 

në këtë institucion, duke nxjerrë nga puna 
gazetarët dhe punëtorët shqiptarë. Kështu fi-
lloi periudha e errët e medies në gjuhën shqi-
pe, veçmas e medies elektronike, për shkak të 
infrastrukturës së transmetuesve të kontrolluar 
nga shteti i dhunshëm serb. Media multietnike 
RTP në periudhën 1990-1999 shndërrohet në 
medie të regjimit të Millosheviqit, duke edituar 
program vetëm në gjuhën serbe, me përmba-
jtje luftënxitëse, fyese dhe denigruese për shq-
iptarët. 
Ndërkohë, u bënë përpjekje për programe al-
ternative të medies elektronike. Radio “Koha” 
nisi më 1998 një emision 15 minutash të 
lajmeve përmes internetit, por ky program 
eksperimental u shua shpejt. Po në këtë kohë 
fillon transmetimin përmes internetit edhe i 
Radios 21, por fillimi i luftës e detyroi ndër-
prerjen e emetimit nga Prishtina. Më 4 janar 
1999, në orën 15:55, nga një radiostacion në 
malet e Berishës në Drenicë, Radio “Kosova 
e lirë” bën transmetimin e parë eksperimental 
5 minutash. Radio “Kosova e lirë” gjatë luftës 
ishte transmetuese informative nga terrenet e 
luftës së Ushtrisë Çlirimtare të Kosovës. 
Pas luftës, më 19 shtator 1999, pas një marrë-
veshjeje mirëkuptimi ndërmjet Unionit Euro-
pian të Transmetuesve (EBU) dhe Organizatës 
për Siguri dhe Bashkëpunim Europian (OSBE) 
fillon punën Radiotelevizioni i Kosovës (RTK), 
duke transmetuar program që zgjaste dy orë. 
Tre muaj më vonë programi zgjerohet edhe për 
dy orë me emisione lajmesh edhe në gjuhën 
serbe dhe turke. Transmetimi i programit 24 
orë nis më 22 dhjetor 2003. Kontrolli kryesor 
profesional dhe redaksional, përfshirë edhe 
përzgjedhjen e kuadrit, ushtrohej kryesisht 
nga administrata ndërkombëtare. Në kuadër të 
RTK-së ishin edhe transmetuesit radiofonikë: 
Radio Kosova dhe Radio “Blue Sky”. Vendimi 
nr. 2001/13, nënshkruar nga Përfaqësuesi Spe-
cial Ndërkombëtar, Hans Hakerup konstituoi 
Radiotelevizionin e Kosovës si shërbim i trans-
metimeve publike të Kosovës. Radiotelevizioni 
i Kosovës nuk është vazhdim i institucionit 
të mëhershëm i Radiotelevizionit të Prishti-
nës. Ligji i RTK-së u miratua nga Kuvendi i 
Kosovës më 20 janar 2006. Nga viti 2007, RTK-
ja transmeton program në gjuhën shqipe dhe 
njëherësh edhe në katër gjuhë të minoriteteve: 
serbe, boshnjake, turke dhe rome. 
Mbas vitit 1999 në Kosovë kishte një ekspan-
sion të medies elektronike. Pluraliteti politik 

dhe pronësor nxit hapjen e medieve elektro-
nike dhe të shtypit. Krahas transmetuesit pu-
blik, RTK-së, u zhvilluan edhe mediet private 
nacionale elektronike: RTV 21, Koha Vision 
dhe Radio-Dukagjini. Në fund të vitit 2001 
në Kosovë ishin të paraqitura e të licencuara 
për punë 48 radio në gjuhën shqipe, 22 radio 
në gjuhën serbe, nga 2 radio në gjuhën turke 
dhe boshnjake dhe tri radio në gjuhën rome. 
Një numër mediesh elektronike u krijuan me 
financime donatorësh ndërkombëtarë. Ndër-
kohë, transmetimi i programeve të medieve të 
Kosovës është shtrirë edhe në sistemin kabllor 
dhe digjital, duke mundësuar rritjen e audien-
cës jo vetëm në Kosovë, por edhe jashtë. Edhe 
numri i transmetuesve lokalë është rritur ndje-
shëm, përfshirë edhe një numër televizionesh 
të Shqipërisë, të cilët shfrytëzojnë rrjetet kab-
llor për të zgjeruar audiencën e tyre edhe në 
Kosovë. Politika që u zbatua nga shqiptarët dhe 
ndërkombëtarët mbas 12 qershorit të vitit 1999 
ishte një shmangie nga arbitrariteti dhe u ada-
ptuan politika të ndërtimit të medies së paqes. 
(Ibrahim Berisha)

MedIeT TRANSMeTUeSe SHQIPe NË 
MAQedoNI. Medie e parë transmetuese 
në gjuhën shqipe në Maqedoni është Radio-
Shkupi (më vonë Radio-Maqedonase), e cila 
filloi të jepte program nga 28 dhjetori i vitit 
1944. Transmetimi i parë ishte Mbledhja e Dytë 
e KAÇKJ-së, kurse Televizioni Maqedonas (më 
herët Televizioni i Shkupit) nisi të transmetonte 
program nga 14 dhjetori i vitit 1964. Radioja 
maqedonase jep program në të gjitha gjuhët e 
bashkësive etnike: në gjuhën shqipe (prej vitit 
1948), në gjuhën turke (1945), në gjuhën vllahe 
(1991), në gjuhën rome (1991), në gjuhën serbe 
(2003) dhe në gjuhën boshnjake (2003), ndërsa 
jep emisione për dëgjuesit jashtë atdheut edhe 
në gjuhën bullgare, greke, shqipe (1971) dhe në 
gjuhën serbe (prej vitit 1999). 
Në kanalin e dytë të Televizionit Maqedonas 
(MTV) jepet program për bashkësitë joshumicë: 
në gjuhën shqipe, turke, serbe, rome, vllahe dhe 
boshnjake. Kanali i tretë transmeton aktivitetet 
e Kuvendit të Maqedonisë në maqedonisht 
dhe shqip. Deri në muajin gusht të vitit 2002, 
programi në gjuhën shqipe transmetohej në 
kanalin e tretë të MTV-së, në dy orë e gjysmë, 
kurse më pas me 9 orë në programin e dytë. 
Pas viteve ’90 të shekullit të kaluar, në Maqedoni 
u themeluan shumë radio e televizione lokale, 

me pronësi private, disa prej të cilave u shuan 
shpejt, kurse disa arritën të mbijetonin. 
Program kanë emetuar radiot “Visari”, “Bleta”, 
“Fama”, “Kanali 21” në Tetovë, “Vat” në Shkup, 
“Zëri i Çegranit”, në Gostivar, “Art Kanal” dhe 
“Kaltrina” në Strugë, “Uskana” në Kërçovë, 
“Hana” dhe “Albana” në Kumanovë, “Semi” në 
Dibër; televizionet lokale: “Super skaj”, “Art”, 
“Koha”, në Tetovë, “Era” në Shkup, “Kaltërina” 
në Strugë etj. Së fundi, në Maqedoni janë 
pesë televizione kombëtare që japin program 
në gjuhën shqipe: Televizioni Publik MTV, 
“Alsat-M”, “Shenja”, “TV-21” dhe “Art”, kurse 
televizioni kombëtar “TV-Alb” u shua pas disa 
muaj transmetimi. Në Maqedoni funksionojnë 
edhe një numër portalesh në gjuhën shqipe, 
disa prej të cilave me karakter informues. Edhe 
Agjencia Informative Maqedonase (MIA) ka 
edicionin e saj në gjuhën shqipe. (Salajdin 
Salihu)

MedReSeJA “ISA BeU”, SHKUP. U hap më 
1984, në fshatin Kondovë të Shkupit. Shkolla 
vazhdon traditën e medresesë së hershme, 
themeluar nga Isa Beu në vitin 1469, e cila pu-
noi pa ndërprerje për më shumë se dy shekuj, 
pastaj u rihap në vitin 1936 dhe sërish u mb-
yll më 1941. Medreseja ka statusin e shkollës 
së mesme profesionale katërvjeçare. Programi 
mësimor i lëndëve fetare është i njëjtë me pro-
gramet e medreseve në Kosovë, Shqipëri, Bos-
një e Hercegovinë etj., kurse programi i lëndëve 
shoqërore është i njëjtë me atë të shkollave të 
mesme të arsimit të përgjithshëm, të aprovuar 
nga Ministria e Arsimit e Maqedonisë. Vep-
rimtaria e saj financohet nga Bashkësia Islame 
e Maqedonisë. Viteve të fundit janë hapur edhe 
degë të kësaj medreseje për vajza në Tetovë, në 
Shkup dhe në Gostivar. Më 2005 u hap para-
lelja e Shtipit (për djem). Disa nga nxënësit e 
medresesë fituan tituj të lartë shkencorë ose 
mbajnë poste me rëndësi në institucionet e 
Maqedonisë. (Elez Ismaili)

MedReSeJA “PIRINAZ” e PRISHTINËS. 
Ndër medresetë më aktive në Kosovë gjatë 
gjysmës së dytë të shek. XIX dhe në gjysmën 
e parë të xhek. XX. Gjendej në oborrin e 
xhamisë me të njëjtin emër. Nuk dihet se kur 
u ndërtua medreseja, por mendohet se nisi 
punën nga mesi i shek. XIX. Ndryshe quhej 
edhe Medreseja e Re. Edhe pse medreseja ishte 
e ndarë si godinë nga  xhamia dhe tyrbja, ajo 

përbënte një kompleks unik. Në këtë medrese 
dhanë mësim Mehmet Sezai, kurse më vonë 
Faik Rashid Maloku, Hysen Statovci, Hamdi 
Ibrahimi Gërçina dhe Ahmet Mardoçi. Në 
medrese i ndoqën mësimet një numër të madh 
i të rinjve nga Prishtina dhe trevat përreth. 
Medreseja e “Pirinazit” veproi deri më 1927, 
kur u mbyll me pretekst se po përgatiste ithtarë 
të Komitetit për Mbrojtjen e Kosovës. Pas kësaj 
u hap përsëri dhe punoi deri në vitin 1948, kur 
u mbyll përfundimisht. (Sadik Mehmeti)

MedReSeJA ATIK, GJILAN. Veproi nga 
gjysma e shekullit XIX, deri në përfundimin 
e Luftës së Dytë Botërore (1944), u hap sërish 
më 1992, si paralele e Medresesë “Alaudin” 
të Prishtinës. Medreseja më parë zhvilloi 
aktivitetin afër Xhamisë së vjetër (Atik). 
Medreseja ishte e tipit konviktor, kishte edhe një 
bibliotekë të pasur librash, nga e cila nuk është 
ruajtur asnjë gjurmë. Medreseja kishte tri klasë 
me rreth 60 nxënës, me nga dy mësimdhënës. 
Si mësimdhënës dhanë kontributin e tyre emra 
të njohur të jetës fetare të qytetit të Gjilanit, 
si myderriz Haki efendi Sermaxhaj etj. Në 
raportet e Ylema Mexhlisit të Shkupit për vitin 
1938/39 Medreseja e Gjilanit u cilësua ndër më 
aktivet në Kosovë. (Aliriza Selmani)

MedReSeJA e BeSHAReT BeUT, PRI-
SHTINË. Nisi punën që para vitit 1566. Në 
vitin 1582 u dëshmua se në këtë medrese kanë 
dhënë mësim dijetarët e shquar të kohës, si: 
Mehmet Çelebiu, Husamudin “Levhi”, Ibrahim 
Efendiu, Abdullah Efendiu, Abdylkadir 
Efendiu etj. Myderrizi i kësaj medreseje, Ali 
efendi Haskojliu, në vitin 1719, për bibliotekën 
e kësaj medreseje ka lënë vakëf një dorëshkrim 
që aktualisht ruhet në Arkivin e Kosovës. 
Medreseja punoi deri në vitin 1912, kurse me 
ndërprerje deri në vitin 1948, kur u mbyll 
përfundimisht. Në këtë medrese ka dhënë 
mësim edhe bibliofili dhe poeti Hysejn Haxhi 
Sadiku, myderrizi i njohur Nazif Efendiu nga 
Prishtina etj. Myderriz i fundit ka qenë Haxhi 
Iljas Shasivari. (Sadik Mehmeti)

MedReSeJA e eMIN PASHË RRoTLLËS, 
PRIZReN. E ndërtoi Emin Pashë Rrotlla, 
mytesarif i sanxhakut të Prizrenit gjatë viteve 
1841-1842, i biri i Tahir Pashës. U themelua në 
vitin 1831, por ndërtimi i saj përfundoi në vitin 
1855, pas vdekjes së donatorit të saj. Myderriz 

i parë i kësaj medreseje ishte historiani, 
epigrafisti dhe poeti i njohur Mehmet Tahir 
efendiu. Pas vdekjes së myderriz Tahir Pashës, 
në këtë post  u emërua djali i tij, Mehmet Emin 
efendiu, myfti i Prizrenit, kaligrafist dhe autor i 
disa veprave në dorëshkrim. Medreseja gjendej 
në oborr të xhamisë me të njëjtin emër dhe 
funksionoi pa ndërprerje deri në vitin 1912. 
Pas pushtimin serb, medreseja funksionoi 
me ndërprerje vetëm disa vjet. Kompleksi i 
saj përbëhej nga disa objekte dhe ishte e tipit 
konviktor. Në të vijuan mësimin një numër i 
madh i nxënësve nga Prizreni, nga rrethina 
dhe nga kazaja e Lumës. (Sadik Mehmeti)

MedReSeJA e GAZI ALI BeUT, VU-
SHTRRI. Këtë medrese së bashku me një 
xhami në Çarshi dhe objekte të tjera i ka 
ndërtuar Gazi Ali beu në gjysmën e parë të shek. 
XV. Në Arkivin e Kosovës ruhet një diplomë 
e vitit 1885, e cila dëshmon për punën e kësaj 
medreseje dhe myderrizin e saj. Diploma është 
e Haxhi Mustafës, të cilën i lëshoi myderrizi 
Haxhi Ahmet efendiu nga Vushtrria. Në këtë 
medrese dhanë mësim edhe Abdylkadër 
dhe Selim “Sami” Drejta. Medreseja kishte 
mësonjëtoren dhe gjashtë dhoma të ndërtuara 
brenda oborrit. Medreseja punoi deri në vitin 
1948, kur edhe u mbyll përfundimisht. (Sadik 
Mehmeti) 

MedReSeJA e GAZI MeHMeT PASHËS, 
PRIZReN. Është ndër medresetë më të vjetra 
në Kosovë, të cilën e ndërtoi Gazi Mehmet 
Pashë Jahjapasha në vitin 1537. Njihet ndryshe 
edhe si Medreseja e Bajraklisë. Në këtë medrese 
kanë dhënë mësim emra të njohur të jetës 
publike dhe arsimore të Prizrenit dhe më gjerë, 
si Hafiz Sylejman efendiu, i biri i tij dhe kryetari 
i Lidhjes së Prizrenit, Haxhi Ymer Prizreni, 
Ibrahim Elbasani, Abdylhalim Gjergjizi, Hafiz 
Rrystem Shporta, Haxhi Ymer Lufti Paçarizi, 
Abdullah Durmishi, Ali Riza efendiu, Haxhi 
Musa efendiu, Qamil Mehmeti, Hasan Nahi 
etj. Medreseja luajti rol të rëndësishëm edhe 
në jetën kulturore-arsimore të popullatës së 
Kosovës dhe Shqipërisë Verilindore. Aty u 
përgatitën kuadro për klerikë, edukatorë dhe 
nëpunës. Një numër i madh i tyre u dëshmuan 
edhe si atdhetarë të shquar, kurse disa syresh 
u bënë edhe dijetarë të njohur. Në periudhën 
e fundit të veprimtarisë së saj (1878-1948), 
medreseja luajti edhe rolin e një klubi kulturor 

shqiptar. Në godinat e kësaj medreseje u 
themelua Lidhja Shqiptare e Prizrenit dhe më 
pas të gjitha objektet e kompleksit të saj iu lanë 
në dispozicion Lidhjes së Prizrenit. Nga ish-
medreseja sot ruhet der’shanja (sot: Shtëpia 
Muze e Lidhjes), e cila u dogj më 1999 nga 
forcat serbe, por u restaurua po atë vit. Ruhen 
po ashtu edhe nga gjashtë dhoma në të dy katet, 
të cilat lidhen me korridore të ngushta dhe 
secila ka dy-tri dritare të mëdha të mbuluara 
me arkitra. Medreseja, me disa ndërprerje të 
vogla, punoi deri në vitin 1948, kur u mbyll 
përfundimisht. (Sadik Mehmeti)

MedReSeJA e JAVUZ MeHMeT eFeN-
dIUT, PRIZReN. Meqë ndodhej përballë 
Xhamisë së Sofi Sinan-Pashës, njihet edhe si 
Medreseja e Sinan Pashës. E ndërtoi ish-anëtari 
i Këshillit të Lartë të sanxhakut të Prizrenit, 
Javuz Mehmet efendiu, i cili vakëfnamenë e vet 
e legalizoi në vitin 1867, kur e zyrtarizoi edhe 
medresenë. Për mirëmbajtjen e kësaj medreseje, 
ndërtuesi la vakëf tri dyqane të terzinjve. 
Myderriz i parë i kësaj medreseje qe emëruar 
Abdylhalim Efendiu dhe pas tij, në periudhën 
1908-1912, në këtë postë emërohen Nuri 
Efendiu dhe më vonë Mustafa Tevfik efendiu. 
Funksionoi deri në vitin 1920. Mësimet në të 
i ka ndjekur një numër i madh i nxënësve nga 
kazaja e Prizrenit, Opojës, Gorës dhe Lumës. 
Një pjesë e ndërtesës së medresesë edhe sot është 
në gjendje funksionale. Ndërtesa ka arkitekturë 
karakteristike dhe bashkë me xhaminë e Sofi 
Sinan Pashës bëjnë pjesë në objektet më të vjetra 
të arkitekturës osmane në Sheshin e Shatërvanit 
në Prizren. (Sadik Mehmeti)

MedReSeJA e MAdHe e GJAKoVËS. U 
ndërtua në vitin 1707 nga Murad Beu (pasha) i 
derës së Kryezinjve. Një numër dorëshkrimesh 
të bibliotekës së kësaj medreseje janë të 
kopjuara nga vetë Murad Beu, ndërsa shumë 
dorëshkrime të tjera i ka blerë dhe ia ka 
dhuruar medresesë së tij. Myderrizë të parë të 
kësaj medreseje ishin Ali Pera nga Gjakova dhe 
Vejsel Efendiu nga Shkodra dhe më pas: Ismail 
Efendiu, Iljaz Efendiu, Fahri Efendiu etj. Këtu 
ka dhënë mësim edhe myderrizi i shquar dhe 
myftiu i Gjakovës, anëtari i Lidhjes së Prizrenit, 
Hasan Shllaku, pastaj Islam Nuredini Nahi, 
Jahja Efendiu, Seid Efendiu, Tahir Brovina, 
Hasan Nahi etj. Për shkak të renomesë që 
kishte, në medrese vinin nxënës nga shumë 

anë të Kosovës, sidomos nga kazaja e Gjakovës 
dhe e Pejës, po edhe nga Sanxhaku. Kjo shkollë 
punonte sipas programit të Fakultetit Teologjik 
“Fātih” të Stambollit dhe kishte një konvikt të 
madh dhe një bibliotekë të pasur. Punoi deri 
në vitin 1948, kur edhe u mbyll, si të gjitha 
medresetë në Kosovë. (Sadik Mehmeti)

MedReSeJA e MAHMUT PASHË RRo-
TLLËS, PRIZReN. E ndërtoi Mahmut Pashë 
Rrotlla ndërmjet viteve 1806-1831. Gjendej në 
lagjen Bylbyldere. Mahmut Pashë Rrotlla në 
afërsi të konakëve të veta, ndërtoi xhaminë, 
mejtepin dhe medresenë me mësonjëtore 
me tetë dhoma për vendosjen e nxënësve. 
Për mirëmbajtjen e këtyre objekteve dhe për 
rrogat e myderrizëve, si dhe për shpenzimet 
rreth ushqimit dhe nevojat e tjera të nxënësve 
i la vakëf katër dyqane, mullirin me pesë gurë 
dhe 15,000 akçe para të gatshme. Medreseja 
zhvilloi veprimtarinë e saj deri në vitet njëzet 
të shek. XX. Në të dhanë mësimet myderrizë të 
njohur. Objektet e saj nuk janë ruajtur. (Sadik 
Mehmeti)

MedReSeJA e MeSMe “ALAUdIN” e 
PRISHTINËS. Shkollë e mesme fetare me seli 
në Prishtinë. Deri në vitin 1948, kur mbyllet 
medreseja e fundit në Kosovë, kanë ekzistuar 

një numër i konsiderueshëm i medreseve. 
Medreseja “Alaudin” u themelua në Prishtinë 
më 1951, si Medrese e Ulët. Punën si institucion 
arsimor e nisi në një objekt në oborrin e Xhamisë 
“Alaudin”, prej nga më vonë e mori edhe emrin. 
Si Medrese e Ulët veproi deri në vitin shkollor 
1962/63, kur ngrihet në rangun e Medresesë së 
Mesme me sistem mësimi 5-vjeçar. Ndërkaq, 
në vitin 1983 u bë ndryshimi i plan-programit 

mësimor dhe medreseja nga 5-vjeçare u bë 
katërvjeçare, si të gjitha shkollat e tjera të 
mësuesisë. Medreseja “Alaudin” e Prishtinës 
deri vonë mbeti e vetmja shkollë e tillë në të 
gjitha hapësirat shqiptare në ish-Jugosllavi, 
në të cilën përgatitja fetare dhe profesionale 
bëhej në gjuhën shqipe. Në vitin 1979, Kryesia 
e Bashkësisë Islame mori vendim ta ndërtonte 
një godinë të re që do të ishte adekuate dhe do 
t’i plotësonte nevojat e kërkesat e një shkolle të 
mesme. Kjo iniciativë u kurorëzua me sukses 
në vitin 1984, kur medreseja filloi punën 
në godinën e re, e cila i plotësonte kushtet 
për zhvillimin dhe mbarëvajtjen e procesit 
mësimor. Tani procesi mësimor në Medrese 
zhvillohet sipas plan-programit të miratuar 
nga Kryesia e Bashkësisë Islame të Kosovës 
dhe Ministria e Arsimit të Kosovës. Përveç 
aktivitetit të saj edukativo-arsimor, pas viteve 
‘90 në Kosovë, medreseja ka luajtur një rol 
të rëndësishëm në mbajtjen e aktiviteteve të 
rëndësishme me karakter politik dhe kulturor. 
Gjatë viteve 1989-1999 në medrese u mbajtën 
1,230 tubime të karakterit politik, kulturor 
e arsimor. Në medrese ishin bërë të gjitha 
përgatitjet për konstituimin e Parlamentit të 
Kosovës më 23 qershor 1992, por forcat serbe 
e rrethuan medresenë me tanke dhe nuk lejuan 
mbajtjen e mbledhjes. Nga bankat e kësaj 
medreseje 87 nxënës iu bashkuan radhëve të 
UÇK-së, 14 nga të cilët ranë dëshmorë. Nga viti 
2014, sikurse shumica e shkollave të mesme në 
Kosovë, edhe medreseja është bërë trevjeçare. 
(Ramadan Shkodra)

MedReSeJA e PReSHeVËS. Nisi punën në 
vitin 1935 dhe në të ndoqën mësimet fetare 
nxënës nga Presheva dhe rrethina e saj, si 
dhe nga Bujanoci, Kamenica, Gjilani etj. Në 
Medresenë e Preshevës morën diploma tri 
gjenerata studentësh (mësimet e një gjenerate 
zgjatnin 10-12 vjet). Shumica e nxënësve, pas 
përfundimit të medresesë, kryenin detyra të 
ndryshme qoftë në institucionet islame, qoftë 
në ato shtetërore. Medreseja dhe konvikti i 
saj financoheshin nga donatorë të ndryshëm. 
Medreseja funksionoi deri në vitin shkollor 
1947/48, kur u mbyll nga pushteti i atëhershëm. 
Godina e medresesë u rindërtua në vitin 
2010 dhe aktualisht shfrytëzohet nga Këshilli 
i Bashkësisë Islame të Preshevës. Në vitin 
shkollor 2014/15 në godinën e medresesë u 
vendos paralelja e ndarë e vajzave të Medresesë 

së mesme “Gazi Isa beu” me qendër në Novi-
Pazar. (Hatixhe Ahmedi)

MedReSeJA e PRIZReNIT. Shkollë e mesme 
fetare islame, e themeluar në vitin 1993, me 
vendim të Kuvendit të Bashkësisë Islame të 
Kosovës. Punën e filloi si paralele e ndarë e 
Medresesë “Alaudin” në Prishtinë, paralele për 
djem. Ishte kjo rihapje e Medresesë “Mehmed 
Pasha”, e cila funksionoi në Prizren deri në vitin 
shkollor 1947/48 kur u mbyll nga pushteti i 
atëhershëm. Plani dhe programi i shkollës është 
i aprovuar nga Ministria e Arsimit, e Shkencës 
dhe e Teknologjisë (MASHT) të Kosovës dhe 
përmban lëndë fetare islame, por edhe lëndë 
të përgjithshme të shkencave shoqërore dhe 
natyrore. Mësimi dhe administrata mbahen 
në gjuhën shqipe, ndërsa mësohen edhe 
arabishtja, turqishtja dhe anglishtja. Nxënësit 
diplomohen me dhënien e testit të maturës, që 
e organizon MASHT-i, i cili është i njëjtë me 
testin për nxënësit e gjimnazit të përgjithshëm. 
Medresenë e Prizrenit e frekuentojnë kryesisht 
nxënësit nga komuna e Prizrenit, e Dragashit, 
e Suharekës, e Rahovecit dhe e Malishevës. 
Të diplomuarit në këtë medrese i vazhdojnë 
studimet në universitete të ndryshme, brenda 
dhe jashtë vendit. Një numër syresh janë 
punësuar në Bashkësinë Islame, të tjerët në 
organizata dhe institucione të ndryshme të 
vendit. (Miftar Ajdini)

MedReSeJA e VAJZAVe NË PRISHTINË. 
Paralele e Medresesë “Alaudin” për shkollimin 
e vajzave. Vendimi për hapjen e paraleles për 
vajza në kuadër të Medresesë “Alaudin” është 
marrë nga Kuvendi i Bashkësisë Islame të 
Kosovës më 1997, pas kërkesë që kishte bërë 
drejtoria e Medresesë në Kryesinë e Bashkësisë 
Islame të Kosovës. Kështu, në kuadër të 
Medresesë “Alaudin” të Prishtinës nga viti 1997, 
krahas shkollimit të djemve, nisi edhe shkollimi 
i rregullt i vajzave. Vajzat edhe më parë mund 
të ndiqnin mësimit në këtë medrese, por vetëm 
me korrespondencë. (Ramadan Shkodra)

MedReSeJA e VAJZAVe NË PRIZReN. 
Shkollë e mesme fetare islame, e themeluar më 
1997, me vendim të Kuvendit të Bashkësisë 
Islame të Kosovës, në kuadër të Medresesë së 
Prizrenit, paralelja për vajza. Kur u themelua 
ishte e para e këtij lloji në mbarë hapësirat 
shqiptare, ndërsa në qytetin e Prizrenit u 

vazhdua një traditë e pasur e shkollimit fetar. 
Plani dhe programi i shkollës është i njëjtë me 
paralelen e djemve të po kësaj medreseje. Pjesën 
më të madhe të kuadrit arsimor e përbëjnë 
mësimdhënëset femra. Si dhe në paralelen e 
djemve, medresenë e vajzave e frekuentojnë 
kryesisht nxënëse nga territori i komunave 
të Prizrenit, të Dragashit, të Suharekës, të 
Rahovecit dhe të Malishevës. Viteve të fundit 
në këtë medrese i marrin mësimet edhe një 
numër vajzash nga Shqipëria. Shumica e 
nxënëseve të diplomuara i vazhdojnë studimet 
në universitete të ndryshme brenda dhe jashtë 
vendit. (Miftar Ajdini)

MedReSeJA e VJeTËR e PeJËS. Ishte ndër 
medresetë më të vjetra në Kosovë. Është lënë 
vakëf nga Mehmet Beu nga Peja në vitin 1516. 
Medreseja nuk u ndërtua pranë xhamisë, 
siç ishte traditë. Ajo paraqet një kompleks të 
veçantë, i plotësuar me godinën e bibliotekës. 
Ka pasur shtatë dhoma dhe mësonjëtoren. 
Vendin qendror në oborr e zinte mësonjëtorja, 
kurse në anën hyrëse kishte divanhanen e 
hapur. Në këtë medrese dihet se dhanë mësim: 
haxhi Abdullah Rushdiu, haxhi Hysejn Hysni, 
Hafiz Ahmet Hamdiu dhe haxhi Daut Fuadi, 
që të gjithë nga Peja. Kjo medrese funksionoi 
deri në vitin 1948. (Sadik Mehmeti)

MedReSeJA e VoGËL e GJAKoVËS. U 
ngrit rreth vitit 1807 dhe e mori këtë emër, sepse 
u themelua më vonë se Medreseja e Madhe. 
Myderrizi i parë i kësaj medreseje ka qenë Tahir 
efendi Gjakova, i njohur edhe si shkrimtar, 
poet dhe njëri nga intelektualët shqiptarë më 
të shquar në gjysmën e parë të shek. XIX. 
Myderrizë të tjerë të kësaj medreseje ishin: Ali 
Mici, Hasan Shllaku, Haxhi Ali-Myrteza Luzha, 
Fetah Buza, Haxhi Emin Hoxha, Haxhi Jusuf 
Çarkaxhiu, Bajram Jusuf Doli, Hafiz Ibrahim 
Pallaska, Jahja Bakalli etj. Për arsye të famës që 
fitoi, këtë medrese e ndiqnin edhe nxënës nga 
rajonet e Novi-Pazarit, Toplicës, të Plavës dhe 
të Bosnjës. Medreseja punoi deri në vitin 1948. 
(Sadik Mehmeti)

MedReSeJA MedAH, SHKUP. U themelua 
nga pushtuesi i Shkupit, Jigit Pasha (1398), e 
cila funksionoi pa ndërprerje deri në kohën 
e luftërave ballkanike. Më 1923 medreseja 
u rihap me emrin “Medah”, por u njoh më 
shumë si Medreseja e Ataullah Efendisë. E 

kishte selinë afër Xhamisë Medah, në Bit 
Pazar të Shkupit. Kishte sistem të mbyllur 
shkollimi, konviktin e vet, rend shtëpiak dhe 
disiplinë rigoroze. Të gjitha lëndët mbaheshin 
në gjuhën arabe. Kohëzgjatja e mësimit kapte 
periudhën prej 12-15 vjet, derisa nxënësit t’i 
përvetësonin lëndët e parapara nga myderrizi. 
Medreseja kishte statusin e shkollës private 
dhe financimi i saj bëhej mbi baza vullnetare. 
Gjatë kohës sa funksionoi kjo medrese (1923-
1946) u diplomuan mbi 80 nxënës nga Shkupi, 
Presheva, Gostivari, Hogoshti, Kumanova 
etj., shumë nga të cilët u përfshinë në radhët 
e Lëvizjes Nacional-Demokratike Shqiptare 
(NDSH). (Elez Ismaili)

MedReSeTË e PeRIUdHËS oSMANe. In-
stitucione të arsimit të mesëm e të lartë fetar 
islam. Ishin pjesë e sistemit të vakëfeve, finan-
ciarisht ishin të pavarura dhe i zhvillonin ak-
tivitetet nën mbikëqyrjen e shtetit. Medreseja 
e parë në Kosovë u themelua në Vushtrri në 
gjysmën e parë të shek. XV nga Gazi Aliu beu, 
pastaj në vitin 1516 në Pejë nga Mehmet Beu, 
pastaj medreseja e Gazi Mehmet Pashës në 
Prizren e vitit 1537 etj. Më pas u hapën me-
drese edhe në qytete të tjera, kurse në shek. 
XVIII numri i tyre u shtua. Në shek. XIX dhe 
në fillimi të shek. XX në Kosovë ekzistonin 
16 medrese: katër në Prizren, dy në Prishtinë, 
dy në Gjakovë, dy në Pejë, dy në Vushtrri, një 
në Mitrovicë, një në Gjilan, një në Opojë dhe 
një në Dobërçan, të cilat i vijonin një numër i 
madh nxënësish nga treva të ndryshme, madje 
edhe nga jashtë Kosovës. Të gjitha medresetë 
nuk kanë qenë të të njëjtit nivel. Disa prej tyre, 
për shkak të lëndëve që mësoheshin aty dhe 
autoritetit që gëzonin myderrizët e tyre, kra-
hasoheshin me medresetë e larta të rangut të 
Fakultetit “Fatih” të Stambollit, si Medreseja 
“Mehmet Pasha” në Prizren, “Medreseja e 
Madhe” në Gjakovë etj. Nxënësit në medrese 
regjistroheshin pasi përfundonin shkollën 
fillore (mejtepin), ose më vonë, pasi përfun-
donin edhe shkollën e mesme të ulët (rush-
dije). Pas kryerjes së medresesë, kandidatëve 
u jepej diploma mbi kryerjen e shkollës, me 
çka ai fitonte edhe licencën për mësimdhënie. 
Kohëzgjatja e mësimit në medrese ka qenë 12-
16 vjet. Në medrese mësoheshin këto lëndë me 
disiplinat e tyre: komentimi i Kuranit, shkenca 
për traditën, doktrina/apologjetika, e drejta 
e sheriatit, burimet e së drejtës së sheriatit, e 

drejta trashëgimore, gramatika dhe sintaksa 
e gjuhës arabe, osmane dhe persiane, leksiko-
grafia, retorika, metrika, kaligrafia, shkencat e 
natyrës, logjikë, matematikë, histori e profetëve 
etj. Medresetë në Kosovë ishin të tipit të me-
dreseve të vogla, rëndom në kuadër të xhamisë 
ose si godina të veçanta. Nga ana arkitekton-
ike nuk kanë qenë godina monumentale dhe 
u përgjigjeshin mundësive të donatorëve. Për 
mbajtjen e tyre janë lënë objekte ekonomike, si 
dyqane, mullinj, ara, male etj., ose të holla të 
gatshme, në mënyrë që të siguroheshin të ar- 
dhurat për personelin mësimor dhe për mirëm-
bajtjen e medreseve. Shumë nga myderrizët dhe 
nxënësit e medreseve kanë marrë pjesë dhe kanë 
luajtur rol në të gjitha lëvizjet politike shqip- 
tare, si në Lidhjen Shqiptare të Prizrenit, në 
Lidhjen e Pejës etj. (Sadik Mehmeti)

MedVeGJA. Qytezë dhe qendër e komunës 
me të njëjtin emër. Është qendër rajonale 
e Jabllanicës së Epërme. Është zhvilluar në 
afërsi të grykëderdhjes së lumit të Llapashticës 

në atë të Jabllanicës, degë e majtë e Moravës 
Jugore, në lartësi mbidetare 350 m. Sipërfaqja e 
territorit urban është 135 ha, ndërsa sipërfaqja 
e komunës kadastrale është 1,983 ha. Medvegja 
deri vonë ka qenë vendbanim i vogël. Ajo në 
vitin 1890 kishte 74 shtëpi dhe 494 banorë. 
Në regjistrimin e bërë pas dhjetë vjetësh, 
numri i popullsisë dyfishohet dhe arrin në 852 
banorë. Kjo është bërë në sajë të kolonizimit të 
rrethinës së Jabllanicës me popullsi malazeze, 
në tokat nga të cilat ishin dëbuar shqiptarët. 
Derisa në vitin 1961 qyteza e Medvegjës kishte 
2,188 banorë, në vitin 2002 ajo ka 2,810 banorë 
rezidentë. Shpërngulja, e cila ka vazhduar me 
intensitet të pandërprerë, ka qenë njëra nga 

arsyet kryesore të shtimit të vogël të numrit 
të banorëve. Me rreth 3,000 banorët e saj, 
Medvegja nuk e plotëson kriterin demografik 
për t’u konsideruar vendbanim urban, por këtë 
status e fitoi në sajë të kriterit administrativ dhe 
funksioneve që ushtrohen në të. Pas Luftës së 
Dytë Botërore zhvillohet një industri modeste, 
ndërsa vazhdon t’i ruajë veçoritë e një qendre 
tregtare e zejtare. Si qendër komunale Medvegja 
ushtron edhe funksione të tjera administrative, 
arsimore, shëndetësore etj. (Arsim Ejupi) 

MedVeGJA (komuna). Ndodhet në pjesën e 
sipërme të pellgut të luginës së lumit Jabllanica, 
në lartësi mbidetare ndërmjet 316 dhe 1376 m. 
Nga Rrafshi i Kosovës e ndan masivi malor i 
Gollakut, në lindje kontakton me luginën e 
Moravës Jugore, ndërsa në verilindje zbret në 
fushën e Leskocit. Në perëndim dhe në jug, në 
një gjatësi prej 40 km, kufizohet me komunën 
e Prishtinës, të Podujevës dhe të Kamenicës, 
ndërsa në veriperëndim kufizohet me komunën 
e Kurshumlisë në Serbi, në lindje me komunën 
e Lebanës, kurse në veri me Bojnikun dhe 
Prokuplen. Lidhjet komunikative me Rrafshin e 
Kosovës në lindje dhe me fushën e Leskovcit në 
perëndim, Medvegja i realizon përmes qafave 
malore, përkatësisht luginës së lumit Jabllanica. 
Dominon relievi kodrinor-malor i copëtuar 
me lugina të thella lumore. Në ndërtimin 
gjeologjik marrin pjesë pesë komplekse të 
shkëmbinjve sedimentarë të lidhur dhe gjysmë 
të lidhur, karbonatikë, vullkanogjenë etj. Klima 
është e mesme kontinentale. Temperatura 
mesatare vjetore në viset fushore është 110 C, 
ndërsa 6.70 C në ato malore. Sasia mesatare 
e reshjeve sillet nga 600-700 mm. Rrjetin 
hidrografik të komunës së Medvegjës e përbën 
lumi Jabllanica me degët: Banjska, lumi i 
Tullarit, Gajtanit dhe Llapashticës. Janë të 
rëndësishme sidomos ujërat termominerale të 
Banjës së Sijarinës dhe Tullarit. Nga resurset 
natyrore duhen veçuar pyjet me 45.1% të 
territorit të komunës, pastaj vendburimet e 
arit, plumbit dhe zinkut, të bakrit, të oniksit, 
të mermerit etj. Komuna e Medvegjës është 
përfshirë nga proceset regresive demografike. 
Në vitin 2002 në këtë komunë jetonin 10,760 
banorë, që është 17% më pak se në vitin 1991. 
Komunën e përbëjnë 44 vendbanime. Popullsia 
shqiptare jeton në Medvegjë, Tupallë, Sijarinë 
dhe Banjë të Sijarinës, Kapit, Gërbavc, Svircë, 
Ramabajë, Starabajë dhe Gyjekare. Derisa në 

vitet ‘80 të shekullit të kaluar në komunën e 
Medvegjës rreth një e treta e popullsisë kanë 
qenë shqiptarë, sot ky numër ka rënë në disa 
qindra. Komuna e Medvegjës me vetëm 24.8% 
të të ardhurave kombëtare për kokë banori në 
raport me mesataren e vendit dhe me shkallë të 
papunësisë prej 32.4% është një ndër komunat 
më të pazhvilluara në Serbi. (Arsim Ejupi)

MeFMeTI Mefail (Mefaili i Vogël) (?-1946). 
Lindi në fshatin Zajaz (Kërçovë). Prej ditëve të 
para të Luftës së Dytë Botërore iu bashkëngjit 
njësiteve vullnetare të Mefail Shehut (Mefailit 
të Madh) në luftë kundër njësiteve bullgare dhe 
atyre komuniste. Nga Mefail Shehu u caktua 
komandant i njësiteve ushtarake. Luftën e 
armatosur e vazhdoi edhe pas nëntorit të vitit 
1944 në malet e rrethit të Kërçovës, me një 
numër luftëtarësh, deri në shkurt të vitit 1946, 
kur komunistët i bien në gjurmë, e rrethojnë 
dhe e ekzekutojnë. Trupi iu ekspozua në 
qendër të Kërçovës dhe u varros pa ceremoni 
afër kazermave ushtarake të Kërçovës. (Riza 
Sadiku)

MeGALI IdeA (IdeJA e MAdHe). Plat-
formë nacionaliste e bazuar në idenë e ri- 
ngjalljes territoriale të Perandorisë Bizantine, 
që dominoi politikën e jashtme të shtetit grek 
në gjysmën e dytë të shek. XIX dhe në fillim të 
shek. XX. Fillesat e “Megali idesë” i gjejmë në 
shek. XVIII në radhët e përfaqësuesve të dia-
sporës greke në Austri, Rusi dhe në Perandori-
në Osmane. Plotësimi me elemente të filozofisë 
politike, mendohet të jetë vepër e “Fanari-
otëve” (rrethe me ndikim i bashkësisë greke në 
Stamboll). Qëllimi final i tyre ishte ringritja e 
Perandorisë Bizantine si shtet shumëkombësh, 
me qendër Konstandinopojën, të drejtuar nga 
fisnikëria greke dhe me greqishten si gjuhë 
zyrtare. Më 14 janar 1844, kryeministri grek 
Janis Koletis e shpalli “Megali idenë” program 
të plotë politik. Që nga ai moment e deri në vi-
tin 1923, ajo ishte shtylla kryesore e politikës 
së jashtme të Greqisë dhe fjala mbizotëruese 
në fjalorin diplomatik grek. Boshtet kryesore 
të “Megali idesë” ishin trashëgimia historike, 
e mishëruar tek ortodoksia dhe bizantinizmi 
e greqishtja si gjuhë sunduese e tyre. Çlirimi 
i “grekëve të robëruar” nga sundimi osman 
dhe unifikimi i “tokave që banoheshin prej 
tyre” në një shtet të vetëm përbënin dy qëlli-
met themelore të saj. Kufijtë e Greqisë së  

pretenduar do të zgjeroheshin në jug përgjatë 
ishujve të Egjeut dhe Kretës, dhe në veri, duke u 
shtyrë në Thesali, Maqedoni dhe Epir. Për rea-
lizimin e “Megali idesë” u kombinuan metodat 
ushtarake me ato kulturore. Rruga ushtarake 
parashikonte luftë të hapur me Perandorinë 
Osmane, duke hedhur në kryengritje edhe po-
pullsinë e zonave, që pretendoheshin se ishin 
greke. Rruga kulturore synonte, nëpërmjet një 
programi arsimor dhe propagandës kulturore, 
të krijonte “identitetin helen” te popullsia orto-
dokse në zonat e pretenduara. Si platformë 
nacionaliste me objektiva të qarta territoriale, 
“Megali ideja” kushtëzoi dhe vështirësoi marrë- 
dhëniet e Greqisë me fqinjët. Pretendimet 
greke për territore të vilajetit të Janinës dhe të 
Manastirit, pjesë e shtetit të pavarur shqiptar 
që prej 1913-ës, acaruan marrëdhëniet e Greq-
isë me Shqipërinë. (Ledia Dushku)

MeHA Beqir (1936-1999). Luftëtar i Ushtrisë 
Çlirimtare të Kosovës (UÇK), dëshmor. Lindi 
në Prekaz të Skënderajt. Veprimtarinë atdhetare 
e filloi që në rini, si anëtarë i organizatës ilegale 
“Vuajtjet”, që ishte formuar në Prekazin e 
Epërm. Me zbulimin e organizatës në vitin 
1959, u burgos dhe u dënua me 2 vjet heqje 
lirie. Pas luftës së Tahir Mehës (vëllait të tij) 
me forcat jugosllave më 13 maj 1981, B. Meha 
u akuzua se i ka ndihmuar vëllait të tij, me 
ç’rast u burgos sërish. Nga viti 1992 kaloi në 
ilegalitet, duke u angazhuar në celulat e para 
të UÇK-së. Ishte bashkëluftëtar i komandantit 
Adem Jashari. U emërua nga shtabi i UÇK-ës 
në Likoc si toger i njësive speciale të policisë së 
UÇK-ës për gjithë territorin e Kosovës. Mori 
pjesë në shumë beteja. Më 25 mars 1999 ra 
heroikisht në fshatin Qubrel. (Teuta Shala-Peli)

MeHA Murat (1956-). Inxhinier i gjeodezisë, 
profesor universiteti. Lindi në Prekaz, komuna 
e Skënderajt. Shkollimin fillor dhe të mesëm i 
kreu në vendlindje, ndërsa Fakultetin e Gjeo-
dezisë dhe studimet pasuniversitare në Uni-
versitetin e Zagrebit. Mbrojti disertacionin në 
Universitetin Politeknik të Tiranës. Është pro-
fesor i rregullt në Fakultetin e Ndërtimtarisë 
dhe të Arkitekturës të Universitetit të Prishtinës 
(UP). Ka mbajtur trajnime dhe studime plotë-
suese në disa vende të Europës dhe në Japoni. 
Ishte udhëheqës gjeodezie në “Ferronikel” të 
Drenasit në periudhën 1980-1991, pas luftës 
menaxher i kësaj fabrike (1999-2005) dhe më 

pas kryeshef ekzekutiv i Agjencisë Kadastrale 
të Kosovës. Menaxhoi projektet për krijimi e 
kadastrës digjitale, për krijimin e sistemit të in-
formacionit kadastral për tokën e Kosovës, për 
sistemin e adresave dhe të hartave topografike 
etj. Ka publikuar një sërë punimesh në revista 
profesionale e shkencore dhe ka marrë pjesë 
në simpoziume, konferenca dhe kongrese për 
kadastër, gjeodezi, hartografi, administrim dhe 
menaxhim të tokës. Është autor i disa teksteve 
profesionale dhe të përkthyera, autor i katër at-
laseve gjeografike dhe pesë hartave tematike të 
Kosovës. Nga viti 2008 është kryetar i komision-
it shtetëror për demarkacionin e kufirit të shtetit 
të Kosovës me shtetet fqinje. (Naser Kabashi).

MeHA Tahir (1943-1981). Luftëtar kundër 
pushtetit jugosllav. Lindi në Prekaz të Ulët në 
Skënderaj. Si i ri punoi në Maqedoni, në Mal 
të Zi e më vonë edhe në Austri. U kthye sërish 
në vendlindje. Në vitin 1979 ra në konflikt 
me pushtetarët lokalë. Në muajin prill të vitit 
1980 policia lokale organizoi një pritë për ta 
burgosur. Pas gjashtë muajve të kaluara në qeli, 
u shpall fajtor dhe e dënua me një vit burg, të 
cilin duhej ta mbante më vonë. Pas disa muajsh 
e thirrën të paraqitej në polici, por nuk e zbatoi 
urdhrin. Në një aksion që u zhvillua për kapjen 
e tij, u plagos ai dhe një polic. Disa muaj jetoi 
ilegalisht te miqtë dhe te të afërmit e tij. Më 13 
maj 1981 forca të mëdha policore e rrethuan 
shtëpinë e Mehajve në Prekaz të Ulët, me qëllim 
të arrestimit të tij. T. Meha nuk u dorëzua, por 
iu kundërvu me armë njësiteve të policisë. Pas 
një beteje njëditore, me pjesëmarrje të forcave 
speciale dhe njësiteve të blinduara, T. Meha u 
vra, bashkë me babanë e tij, Nebiun. Numri i 
policëve të vrarë në këtë përballje nuk u bë i 
ditur. (Haki Kasumi)

MeHdIU Feti (1944-). Filolog, orientalist, 
përkthyes, profesor universiteti. Lindi në Za-
jaz të Kërçovës, Maqedoni. Shkollimin fillor 
e përfundoi në vendlindje, tetëvjeçaren dhe 
medresenë në Prishtinë. U diplomua për ori-
entalistikë në Beograd, ku kreu edhe studimet 
pasuniversitare, kurse doktoroi në Prishtinë 
(1990). Në vitin 1973 angazhohet me punë në 
Institutin e Historisë. Një vit më vonë (1974) 
zgjidhet asistent i gjuhës arabe në Fakultetin 
Filozofik të Universitetit të Prishtinës, duke 
i kaluar radhazi të gjithë titujt universitarë. 
Është themelues i Shoqatës së Orientalistëve të 

Kosovës (2000), anëtar  
korrespondent i Akade- 
misë Arabe të Shken-
cave në Damask (2002). 
Botoi studime, mono-
grafi, vepra autoriale 
dhe të përkthyera: “Re-
flektime të luftës së shq-
iptarëve për pavarësi 
1389-1999:  në burime 

orientale” (2012), “Përkthimet e letërsisë arabe 
në gjuhën shqipe 1922-1982” (2008) etj. Është 
i pari përkthyes i tërë Kuranit në gjuhën shqi-
pe (1985). Mori pjesë në disa simpoziume dhe 
konferenca shkencore ndërkombëtare. (Jahja 
Hundozi)

MeHMedI Qani (1953-2017). Gazetar. Lindi 
në Kërçovë. Shkollimin fillor e kreu në vendlindje, 
gjimnazin në Tetovë, Fakultetin Juridik në 
Prishtinë, në drejtimin gazetari-diplomaci, 
ku edhe kreu studimet pasuniversitare. Ishte 
redaktor në gazetën e studentëve “Bota e re”, 
zëvendëskryeredaktor në revistën “Zëri i rinisë”, 
redaktor në Televizionin e Kosovës, reporter 
në Radion Kombëtare të Kroacisë, redaktor 
në Radio-Tirana dhe në Radiotelevizionin 
Shqiptar. Pas luftës një kohë ishte kryeredaktor 
i së përditshmes “Lajm” dhe themelues dhe 
kryeredaktor i Televizionit “Uskana” në 
Kërçovë. Ka shkruar artikuj dhe komente për të 
përditshmen “Rilindja” dhe gazetat “Danas” të 
Zagrebit dhe “Osllobogjenja” të Sarajevës. Është 
autor i librit “Shtetformimi i Kosovës”. Është 
bartës i çmimeve dhe mirënjohjeve nga fusha e 
gazetarisë (Shefqet Rexhepi)

MeHMeTAGAJ-KAJTAZI Venera (1960-). 
Flautiste. Lindi në Prizren. Gjatë shkollimit 
u dallua për talentin muzikor. Si 14-vjeçare 
u bë anëtare e Orkestrës Simfonike të Radio-

televizionit të Prishti-
nës (RTP). U diplomua 
më 1981 në Fakultetin 
e Arteve të Universite-
tit të Prishtinës (prof. 
N.Atanasov). Më 1981, 
si bursiste e qeverisë 
franceze, u specializua 
në Paris (prof. P. Y. Art-
aud, A. Marion), ndërsa 

u magjistrua më 1990. Ka një karrierë të pasur 
në koncerte e festivale të ish-Jugosllavisë e 

më gjerë (Dubrovnik, Opati, Herceg-Novi), 
me “Rininë muzikore” (Kubë, Kroaci, Spanjë, 
Francë, Gjermani, Slloveni, Maqedoni etj.), 
me ansamble, orkestra e filarmoni brenda dhe 
jashtë vendit, me dirigjentë si: B. Çela, M. Ja-
gust, I. Kuleriç, N. Kodali, A. Sporri, R. Tisseo, 
V. Pavllovski, L. Sallatsky, Zh. Zdravkoviq, S. 
Pantiru, E. Koço, F. Deda, Zh. Ciko, J. Barbu-
llushi, T. Yanagisava. Ka incizuar për nevojat e 
produksioneve muzikore të radiotelevizioneve 
të ndryshme (RTP, Radiotelevizioni Shqiptar, 
Radiotelevizioni i Zagrebit etj.). Ka botuar një 
CD me vepra për flaut. U nderua me mirë-
njohje dhe diploma nga shoqatat muzikore 
në vend e më gjerë. Në vitet 1984-1992 ishte 
profesore e flautit në Skollën e Mesme të Mu-
zikës në Prishtinë, ndërsa nga viti 1992 është 
profesore e rregullt në Fakultetin e Arteve të 
Universitetit të Prishtinës. (Sami Piraj)

MeHMeTAJ Ali (1950-). Gazetar, botues. Li- 
ndi në fshatin Dubovë të Pejës. Mbaroi studimet 
për gjuhë dhe letërsinë shqipe në Fakultetin 
Filozofik të Universitetit të Prishtinës. Punoi 
një kohë të gjatë gazetar dhe përkthyes në 
Radiotelevizionin e Prishtinës, pastaj redaktor 
dhe kryeredaktor i disa revistave humoristike-
satirike dhe të tjera, si: “Horri”, “Anza”, “Dielli”, 
“Viktoria” etj. Ishte botues i të përditshmes 
“Dardania”, pastaj i revistës humoristike 
“Morri”, revistës për të rinj “Titanik” dhe i 
revistës për fëmijë “Vizatori” dhe i asaj letrare 
“Verbi”. Është autor i librave “Gungaçi dhe 
djalli”, “Kësula magjike”, “Një përmendore 
për gomarin”, “Njeriu misterioz” etj. (Shaqir 
Foniqi)

MeHMeTAJ Faton (1963-). Gazetar. Lindi 
në Pozhar të Deçanit. Shkollën fillore e kreu 
në Irzniq, të mesmen në Deçan, studioi për 
gjuhë dhe letërsi në Fakultetin Filologjik 
të Universitetit të Prishtinës. Si gjimnazist 
u angazhua në lëvizjen ilegale dhe në vitin 
1986 u arrestua sa ishte ushtar në Lubjanë 
dhe u dënua me 13.5 vjet burg. U lirua 
nga burgu në shtator 1989, me amnistinë e 
përgjithshme në ish-Jugosllavi. Ishte njëri ndër 
bashkëthemeluesit e Ushtrisë Çlirimtare të 
Kosovës (UÇK) dhe anëtar i Shtabit Operativ 
të Rrafshit të Dukagjinit të UÇK-së. Ishte 
kryeredaktor i revistës së parë ushtarake të 
TMK-së “Ardhmëria”, organ i Zonës së Tretë 
të Mbrojtjes në Pejë (1999-2001). Është autor 

dhe bashkautor i disa librave nga fusha e 
publicistikës dhe letërsisë: “Lufta për kufijtë e 
Shqipërisë Etnike 1941-1945” (1995), “Nëpër 
shtigjet e historisë” (1997), “Adrian Krasniqi, 
‘Rexha’” (2001), “Kosova dhe sfidat e sigurisë” 
(2009) etj. (Rrahman Paçarizi)

MeHMeTAJ Gani (1955-). Publicist, kritik 
i filmit. Lindi në Dubovë të Pejës. Shkollimin 
fillor e kreu në vendlindje, gjimnazin në Pejë, 
ndërsa studimet për gazetari në Fakultetin 

Juridik të Universitetit të 
Prishtinës. Punoi në të 
përditshmen “Rilindja” 
nga viti 1979 deri më 
1999, ku shkroi ese dhe 
recensione për filmin, 
reportazhe e komente 
për kulturën, intervista 
me personalitete të 
kulturës dhe të artit. Ishte 

drejtor ekzekutiv dhe analist i së përditshmes 
“Bota sot” dhe kryeredaktor i revistës “Anza”. 
Pas vitit 2000 botoi disa libra eseistikë dhe 
publicistikë: “Magjia e ekranit” (2005), “Për 
shtetin e Dardanisë” (2006), “Dardani a 
Shqipëri etnike” (2007), “Udhëkryqet pas 
Rugovës” (2007), “Shqiptarët në vlimet 
ballkanike-1990-1999” (2008), “Sharmi i filmit” 
(2010), “Kosova: Sfidat e pavarësisë” (2010) 
etj. Është autor i librit me tregime “Kujtime 
të trishta” (2010) dhe i romaneve “Qyteti në 
ankth” (2011) e “Aventurat e Lulisë” (2012). Në 
vitin 2015 botoi përmbledhjen e dramave me 
titullin “Nata e fantazmave”, ku janë përfshirë 
katër drama. Ka qenë drejtor dhe producent i 
“Kosovafilmit”. (Visar Krusha) 

MeHMeTAJ Haxhi (1952-). Arkeolog. Lindi 
në Dubovë të Pejës, arsimin themelor e mori 
në Dubovë dhe Pejë, ndërsa studimet për arke-
ologji dhe filozofi në Universitetin e Zarës. Pu-
noi në Institutin e Monumenteve dhe Muzeun 
Rajonal të Prishtinës (1983-2013), të cilin e 
udhëhoqi në vitet 1999-2013. Fushë të ngush-
të të studimeve e ka epokën e bronzit dhe të 
hekurit, por merret edhe me periudhën antike. 
Drejtoi një sërë ekspeditash arkeologjike, si 
dhe botoi shumë artikuj profesionalë e shken-
corë dhe mori pjesë në konferenca shkencore 
kombëtare e ndërkombëtare. Është bashkautor 
i monografisë “Trashëgimia etnokulturore dhe 
historike e Llapit” (1995), “Gallapi gjatë rrje-

dhave të historisë” (2010) dhe “Lashtësia e 
Fushë Kosovës” (3013). Ishte anëtar i redaksisë 
dhe hartues i njësisë “Vushtrria” në “Hartën 
arkeologjike të Kosovës” II (2013). Punoi në 
Institutin Arkeologjik të Kosovës në Prishtinë. 
(Arben Hajdari)

MeHMeTI Beqir (1939-). Inxhinier i xehe-
tarisë, profesor universiteti. Lindi në Mitro-
vicë. Studimet për xehetari i kreu në Fakultetin 
e Xehetarisë dhe të Gjeologjisë të Universitetit 
të Beogradit (1967). Studimet pasuniversitare i 
kreu po aty, ndërsa tezën e doktoratës e mbrojti 
në Fakultetin e Xehetarisë në Tuzëll (1984). Pas 
kryerjes së fakultetit një vit punoi në mihjen 
sipërfaqësore të Mirashit. Më pas, deri në vitin 
1990, punoi në minierën “Trepça” të Stantër-
gut. Ndërkohë, në Shkollën e Lartë Teknike 
mbajti disa lëndë profesionale, të cilat më pas i 
ligjëroi për vite me radhë edhe në Fakultetin e 
Xehetarisë dhe të Metalurgjisë. Ishte pjesëma-
rrës i revidimeve të projekteve dhe studimeve 
të disa minierave të “Trepcës”. Ishte edhe anëtar 
i asociacioneve për mekanikën e shkëmbinjve 
dhe punimeve minerare, autor dhe bashkautor 
në hartimin e teksteve shkollore, dispensave 
dhe i disa publikimeve dhe elaborateve profe-
sionale. (Izet Zeqiri)

MeHMeTI Bujar (1981-). Gazetar i sportit. 
Lindi në Prishtinë, ku kreu shkollën fillore, 
të mesme dhe Fakultetin Juridik. Me gazetari 
sportive nisi të merret fillimisht në gazetën 
sportive “Kosova sport” (2001-2004). Më pas 
kaloi në të përditshmen “Lajm”, po ashtu në 
fushën e gazetarisë sportive (2004-2008). Ka 
qenë redaktor i sportit në gazetën e përditshme 
“Sport”, për të kaluar në “Kohavision” si 
gazetar/komentator i sportit. (Edmond Thaçi)

MeHMeTI din (1929-2010). Poet. Lindi 
në Gjocaj të Junikut, ku kreu shkollën fillore. 
Shkollën normale e kreu në Gjakovë, studi-
met në Universitetin e Beogradit, në katedrën 

për gjuhë e letërsi shq-
ipe. Mbaroi studimet 
pasuniversitare në kat-
edrën e albanologjisë të 
Universitetit të Prishti-
nës. Në fillim punoi si 
gazetar në të përditsh-
men “Rilindja”, më pas 
mësues në Shkollën  DIN MEHMETI

GANI MEHMETAJ

Normale dhe në Gjimnazin e Gjakovës. De-
risa u pensionua ishte profesor i letërsisë po-
pullore dhe i teorisë së letërsisë në Shkollën 
e Lartë Pedagogjike në Gjakovë. Vjershën e 
parë e botoi më 1949 te revista letrare “Jeta e 
re”. Më pas botoi veprat: “Në krahët e shkrepa-
ve” (1961), “Rini diellore” (1966), “Dridhjet e 
ditës” (1969), “Heshtja e kallun” (1972), “Ora” 
(1974), “Ikja nga vdekja” (1978), “Fanar në 
furtunë” (1981), “Zogu i diellit” (1982), “Agu” 
(1982), “Fatin tim nuk e nënshkruaj” (1984), 
“As në tokë as në qiell” (1988), “Gjaku që kën-
don” (1993), “Prapë fillimi” (1996), “Mos vdis 
kur vdiset” (2001), “Lumturia është mashtrim” 
(1999). Në letërsinë shqipe të Kosovës, D. Meh-
meti u shfaq bashkë me brezin e avancuar po-
etik të Besim Bokshit, Azem Shkrelit, Fahredin 
Gungës etj. Ishte zë në vete, që mbështetej dhe 
frymëzohej sidomos nga letërsia gojore. Që an-
dej e ndjente jehonën e dramës historike të tru-
allit të vet, ëndrrat e tij nëpër mote. Është për 
t’u theksuar fakti që D. Mehmeti shumë shpejt, 
në fillim të krijimtarisë, e parandjeu se ëndrra 
e tij nuk po realizohej siç ishte premtuar dhe 
siç besohej, prandaj ndër të parët dha alarmin 
përmes lirikës dramatike për shpërnguljen ko-
lektive të shqiptarëve nga Kosova. Këtë shqetë-
sim drithërues, të thellë, do t’ua ngarkojë var-
gjeve të tij deri në fund të jetës. Sidomos gjatë 
dhjetëvjetëshit të fundit të shek. XX, me katër 
librat e tij të fundit poetikë, verbi i tij krijues ka 
shijen e klithjes dhe rezistencës ndaj dhunës, 
e cila ushtrohej ndaj vendit dhe popullit të tij. 
Është autor edhe i shkrimeve në prozë, autor 
drame dhe i studimeve letrare, sidomos nga 
letërsia popullore. Poezia e tij është përkthyer 
në disa gjuhë të huaja dhe është përfshirë 
në antologji. Ishte laureat i disa çmimeve të 
rëndësishme letrare. (Ali Aliu)

MeHMeTI enver (1948-). Profesor i letërsisë 
popullore, studiues i folklorit. Lindi në Vojnoc 
(Shtime). Kreu shkollimin fillor në vendlindje, 
gjimnazin në Prishtinë, studimet për gjuhë dhe 
letërsi në Fakultetin Filozofik të Universitetit të 
Prishtinës (UP). Në viti 1975 u zgjodh asistent 
dhe deri më 2013, kur u pensionua me gradën 
e profesorit të rregullt, punoi si mësimdhënës i 
letërsisë popullore në degën e letërsisë shqipe 
të Fakultetit të Filologjisë të UP-së. Kreu edhe 
një sërë funksionesh në këtë fakultet dhe në or-
ganet drejtuese të UP-së. Një kohë ligjëroi edhe 
në Universitetin Shtetëror të Tetovës. Është 

autor i disa studimeve që trajtojnë strukturën 
artistike të epikës popullore dhe ka botuar 
monografitë: “Tematika e këngëve kreshnike” 
(1979) dhe “Marrëdhëniet dhe transformimet 
e zhanreve të poezisë legjendare dhe prozës 
popullore” (1989), si dhe përmbledhjen me 
punime “Studime në fushën e folklorit” (1976). 
Ka marrë pjesë në tubime të ndryshme shken-
core dhe botoi studime dhe artikuj në revista të 
ndryshme profesionale brenda dhe jashtë ven-
dit. (Arbnora Dushi)

MeHMeTI esat (1951-). Futbollist, trajner. 
Një prej portierëve më të mirë të Kosovës. 
Karrierën sportive e filloi në klubin “Llapi” 
të Podujevës. Në edicionin 1974-1975 bëhet 
anëtar i KF “Trepça”, ndërsa për një vit luajti 
edhe për “Vardarin” e Shkupit. Për gjashtë muaj 
bëri karrierë edhe në Turqi, në radhët e klubit 
turk “Beshiktas”, por pa mundësi që të luajë më 
shumë, për shkak se regjimi i atëhershëm nuk 
e kishte pajisur me dokumentet e nevojshme. 
Ndërkohë, kthehet në Kosovë për të veshur 
fanellën e “Lirisë” së Prizrenit, për të cilën 
luajti tri vjet, më pas kalon te “Buduqnosti” i 
Pejës, në edicionin 1980/81 kthehet përsëri 
te “Trepça” e Mitrovicës, ndërsa karrierën e 
përfundoi në klubin “Llapi” të Podujevës, aty 
ku kishte filluar. Në vitin 1981 u emërua trajner 
i “Llapit” të Podujevës, ku zbuloi shumë talentë 
të futbollit. (Bekim Aliu)

MeHMeTI Fetah (1946-2002). Aktor, regji-
sor. Lindi në Lisockë të Kamenicës. Shkollën 
fillore e kreu në vendlindje, ndërsa gjimnazin 
në Gjilan. Mbaroi studimet për regji filmi në 
Fakultetin e Arteve Dramatike në Beograd. 
Në vitin 1968 filloi punë si aktor në Teatrin 
e Pakicave në Shkup, ku u veçua për rolet 
në shfaqjet: “Armiku i popullit” në regji të 
Muharrem Qenës dhe “Karnevalet e Korçës” 
në regji të Kujtim Spahivoglit, pastaj me rolin 
në shfaqjen “Familja e peshkatarit” të Sulejman 
Pitarkës (1977). Si regjisor teatri nisi me 
dramën “Fosilet” të Azem Shkrelit. Në Teatrin e 
Gjakovës realizoi regjinë e shfaqjes “Halili dhe 
Hajria”, ndërsa në Teatrin Popullor Krahinor u 
veçua për regjinë e shfaqjes “Vegullia” të Beqir 
Musliut (1988). Për disa vjet punoi si regjisor 
në Radiotelevizionin e Prishtinës (RTP). Në 
vitin 1999 emigroi në Suedi. (Arian Krasniqi) 

MeHMeTI Hajrip (1957-). Agronom, pro-
fesor universiteti. Lindi në Kuk, komuna e 
Dragashit. Shkollën fillore e kreu në vendlindje, 
gjimnazin në Prizren (1976), studimet në 
Fakultetin e Bujqësisë të Universitetit të 
Prishtinës (1980). Studimet pasuniversitare i 
përfundoi në Universitetin e Shkupit (1996), 
ndërsa tezën e disertacionit e mbrojti në 
Universitetin Bujqësor të Tiranës (2000). 
Punësohet në Institutin e Blegtorisë dhe të 
Veterinarisë në Prishtinë, si bashkëpunëtor 
shkencor (1982), ndërsa më vonë zgjidhet 
asistent në Fakultetin e Bujqësisë për lëndën 
zooteknia, duke u avancuar më pastaj në të 
gjithë titujt universitarë. Ka publikuar punime 
shkencore dhe ka marrë pjesë me kumtesa 
në tubime shkencore në vend dhe në botën e 
jashtme. (Ragip Kastrati) 

MeHMeTI Hamit (1946-). Inxhinier i meta-
lurgjisë, profesor universiteti. Lindi në Zajaz, 
Kërçovë. Shkollën fillore e kreu në Zajaz dhe 
Kërçovë, të mesmen në Veles, Maqedoni. Kreu 
studimet e rregullta në Fakultetin Teknik të 
Shkupit, kurse ato pasuniversitare në Frei-
berg të Gjermanisë. Disertacionin e mbrojti në 
Universitetin e Prishtinës (UP) (2000). Punoi 
në Shkollën e Mesme Teknike në Mitrovicë, 
pastaj në “Ferronikel” dhe më pas nga viti 1978 
në Fakultetin Teknik të UP-së dhe në Fakultetin 
e Xehetarisë dhe të Metalurgjisë në Mitrovicë. 
Ishte menaxher i Laboratorit Qendror të 
UP-së (2002-2005) dhe më pas prorektor 
në Universitetin Shtetëror të Tetovës (2006-
2009). Është autor i disa teksteve universitare: 
“Metalurgjia fizike” (1996), “Riqarkullimi i 
materialeve” (1997), “Shkenca e materialeve” 
(2000) etj. Me punime shkencore mori pjesë në 
disa simpoziume dhe kongrese ndërkombëtare. 
Përveç në disa njësi akademike të UP-së, mbajti 
mësim edhe në Universitetin e Tetovës. (Hysni 
Osmani)

MeHMeTI Hasan (1946-). Mjek, stomatolog, 
profesor universiteti. Lindi në Shitovë të Kër-
çovës, shkollimin fillor e mbaroi në vendlindje, 
ndërsa gjimnazin në Prishtinë. Kreu Fakulte-
tin e Stomatologjisë në Shkup (1973). Pas 
diplomimit punoi në Shtëpinë e Shëndetit në 
Prishtinë. Specializimin nga ortopedia e nofu-
llave e kreu po në Fakultetin e Stomatologjisë 
në Shkup. Në seksionin e stomatologjisë të 
Fakultetit të Mjekësisë u punësua në vitin 1981, 

si asistent. Studimet pasuniversitare i mbaroi 
në Sarajevë, ndërsa disertacionin e doktoratës 
e mbrojti në Fakultetin e Mjekësisë në Prishti-
në (1995). Më pas u zgjodh docent, profesor 
inordinar dhe profesor i rregullt. Ishte shef i 
Klinikës së Ortodoncisë për shumë vjet. Një 
mandat ishte edhe drejtor i Qendrës Stoma-
tologjike Universitare të Shkupit. Është autor 
dhe bashkautor i shumë punimeve shkencore-
profesionale. (Fatmir Dragidella)

MeHMeTI Ismail (1945-). Gjuhëtar, profesor 
universiteti. Lindi në Tetovë. U diplomua në 
Universitetin e Beogradit (1969) për gjuhë dhe 
letërsi angleze, studimet pasuniversitare i kreu 
në Zagreb, ndërsa tezën e disertacionit të dok-
toratës e mbrojti në Prishtinë (1996) rreth disa 
shprehjeve idiomatike të anglishtes në përkthi-
met letrare shqipe. Specializoi në Xhorxhtaun 
të SHBA-së. Ishte mësimdhënës në Universite-
tin e Prishtinës prej vitit 1970, kurse më 1995 
kaloi me punë në Universitetin e Tetovës dhe 
më pas në Universitetin e Europës Juglindore 
po në Tetovë. Botoi studime për analizën mor-
fologjike dhe semantike të anglicizmave në 
shqipen (1982), për përshtatjen gramatikore 
të anglicizmave në gjuhën shqipe (1985), për 
idiomat e anglishtes dhe përshtatjen e tyre në 
shqipen etj. (Lindita Rugova)

MeHMeTI Kim (1955-). Romancier, tre- 
gimtar, publicist, përkthyes. Lindi në fshatin 
Gërçec të Shkupit. Themelues i të përjavshmes 
“Lobi” në Shkup, që nga viti 2002 deri më 

2006. Ishte redaktor i 
revistës letrare “Jehona”, 
redaktor i veprimtarisë 
botuese “Flaka e vël-
lazërimit”, redaktor për-
gjegjës në Radiotele-
vizionin e Maqedonisë 
dhe përgjegjës i zyrës së 
televizionit “Top Chan-
nel” në Shkup. Botoi 

përmbledhjet me tregime: “Pluhuri që mbin” 
(1986), “Dënesje” (1988), “Bolero” (1991), 
“Fati” (1992), “Fati i Fatushës” (1994), “Vdekja 
e magjistares” (1994), “Mbledhësit e luleve të 
vyshkura” (1995), “Lulehëna (1997), “Fshati 
pa varreza” (2000), “Shtëpia në fund të fshatit” 
(2006), “Në xhepin e jelekut të gjyshes” (2007); 
romanet: “Shtatë net dënesje” (1990), “Fshati i 
fëmijëve të mallkuar” (1998), “Atje dhe dikur” 

(2002), “Ritet e Nishanes” (2004), “Vitet e uri-
thit (2008), “Koha” (2008), “Kulla dykatëshe” 
(2009); dhe librat me ese e tekste publicistike: 
“Kështu ecën njeriu”, “Titanë” (2007, 2008), 
“Prej kali të bardhë deri te rrugaçëria partiake” 
(2007), “Fara e bimës së keqe” (2008). Temë e 
preferuar në romanet dhe tregimet e tij është e 
kaluara historike. E veçanta e prozës artistike të 
Kim Mehmetit është se edhe te romanet të cilët 
në fillim mund të duken se janë historikë, në të 
vërtetë gjithandej plekset aktualiteti, përditsh-
mëria, por edhe vizionet drejt së nesërmes. 
Dhe hapësira tematike e kohore, edhe pse të 
përqendruara saktësisht, në prozën e K. Meh-
metit universalizohen si vlera njerëzore. Është 
njëri nga shkrimtarët e përkthyer dhe të vlerë-
suar nga opinioni i mjediseve ku është botuar. 
Është i pranishëm në përditshmërinë politike 
në Maqedoni, si një nga polemizuesit më ak-
tivë dhe më të pasionuar. (Ali Aliu)

MeHMeTI Mexhid (1948-). Shkrimtar. Lindi 
në fshatin Zhunicë të Preshevës. Shkollën 
fillore e kreu në vendlindje dhe në Preshevë, 
ku kreu edhe gjimnazin, ndërsa studimet 
për gjuhë dhe letërsi shqipe i mbaroi në 
Universitetin e Prishtinës. Për disa vjet punoi 
në gjimnazin “Skënderbeu” në Preshevë, pastaj 
në shkollën e mesme në Tërnoc të Bujanocit, 
si dhe në shkollat fillore në Raincë e Corraticë. 
Më pas punoi si përkthyes në gazetën “Flaka e 
vëllazërimit” në Shkup. Prej vitit 1985 e deri në 
përfundim të Luftës së Kosovës ishte gazetar-
korrespondent i gazetës “Rilindja”. Ishte 
themelues dhe redaktor i revistave “Filizat” 
dhe “Panorama” të Preshevës dhe “Jehona” të 
Bujanocit. Shkruan poezi, prozë dhe drama. 
Vjershën e parë e botoi me 1965 në revistën 
“Zëri i rinisë”. Në vitin 2006 nga Lidhja e 
Shkrimtarëve të Kosoëvs mori çmimin “Hivzi 
Sulejmani” për romanin “Shtatë ditë pas 
vdekjes”. Botoi veprat: “Zibardhët” (1998), 
“Vdekja e hijshme” (1998) etj. Poezitë e tij u 
botuan në kinezisht (Taibei 2010), boshnjakisht 
e anglisht, pastaj rumanisht dhe italisht. (Hasan 
Hasani)

MeHMeTI Milajete (1952-). Inxhiniere e 
teknologjisë, profesor universiteti. Lindi në 
Mitrovicë, shkollën fillore dhe të mesmen i kreu 
në vendlindje, Fakultetin Teknik në Prishtinë. 
Studimet pasuniversitare dhe disertacionin 
i kreu në Universitetin e Zagrebit (1991). 

Fillimisht u punësua në Shkollën e Mesme 
Teknike në Mitrovicë, pastaj në Fakultetin 
Teknik të Universitetit të Prishtinës (UP) 
dhe nga viti 1977 në Fakultetin e Xehetarisë 
dhe të Metalurgjisë në Mitrovicë. Në gusht të 
vitit 1999 u bë njëra nga bartëset e projektit 
të fondacionit gjerman DAAD për ngritjen 
e Laboratorit Qendror për Diagnostikimin 
e materialeve në kuadër të UP-së. Kreu 
specializime në Freiberg të Gjermanisë dhe në 
Baltimor, SHBA. Është autore dhe bashkautore 
e disa teksteve universitare: “Elektrokimia” 
(1995), “Riqarkullimi i materialeve” (1997), 
“Korrozioni dhe mbrojtja e materialeve nga 
korrozioni” (1999) etj. Me punime shkencore 
mori pjesë në disa simpoziume dhe kongrese 
ndërkombëtare. (Hysni Osmani)

MeHMeTI Nehat (1960-). Aktor, regjisor. 
Lindi në Kumanovë, ku kreu shkollën fillore 
dhe të mesme, kurse studimet për aktrim në 
Fakultetin e Artit Dramatik të Universitetit 
të Shkupit. Realizoi një sërë rolesh në teatër, 
në filma artistikë dhe në seriale. Rolet më të 
rëndësishme i realizoi në shfaqjet: “Mbreti 
Edip” (1981), “Gjurmë e rrezikshme” (1982), 
“Boheja” (1982), “Unë Halil Garria” (1984), 
“Shi në Uetermonte” (1985), “Tartufi” (1986), 
“Babiloni” (1986), “Ëndërr e një nate vere” 
(1987). Bëri edhe regjinë e disa shfaqjeve, si: 
“Jashtë bie borë” (2002), “Pistoleta” (2004), 
“Piktori” (2005), “Vdekja dhe vasha” (2008) 
dhe “Audienca” (2009) etj. Disa vjet punoi si 
mësimdhënës i aktrimit në Universitetin e 
Tetovës. Punon në Teatrin Shqiptar në Shkup. 
(Salajdin Salihu) 

MeHMeTI Ramadan (1948-). Shkrimtar. 
Lindi në fshatin Livoç i Ulët të Gjilanit. Kreu 
shkollën fillore në vendlindje, të mesmen në 
Prishtinë, ndërsa studimet për gjuhë e letërsi 
shqipe në Universitetin e Prishtinës. Punoi 
në disa institucione të vendit, si në Gjykatën 
Supreme të Kosovës si punëtor administrativ, 
në Spitalin e Përgjithshëm të Prishtinës dhe 
së fundi si editor i Shtëpisë botuese “Rozafa”. 
Me shkrime filloi të merrej që nga bankat e 
shkollës fillore. Bashkëpunoi me gazetat dhe 
revistat në Prishtinë dhe Shkup. Shkroi poezi 
për fëmijë dhe të rritur, drama dhe tregime. 
Nga këto fusha botoi një sërë librash: “Koncerti 
i heshtjes” (1987), “Loja e ruletit” (1994), 
“Harpa e zemrës” (2011) etj. Nga krijimtaria 

për fëmijë: “Zemrat bëhen ura” (2002), “Te 
guri i atdheut” (2006), Kur pikëllohen zogjtë” 
(2007) etj. Botoi libra me tregime (“Fusha 
e korbave”, 2000) dhe drama (“Poshtërimi i 
ndjenjës”, 2007). (Hasan Hasani)

MeHMeTI Rexhep (1939-1997). Kimist, 
profesor universiteti. Lindi në Ballnë të Kavajës, 
Shqipëri. Shkollimin e kreu në Mitrovicë dhe 
Prishtinë. Punoi mësues në Klinë të Epërme 
dhe mësimdhënës në një shkollë të mesme 
në Mitrovicë. Studimet i kreu në Fakultetin 
Filozofik të Universitetit të Prishtinës, dega 
e kimisë (1966). Studimet pasuniversitare i 
kreu në Fakultetin e Shkencave Matematike-
Natyrore (FSHMN) të Universitetit të Zagrebit, 
ku mbrojti edhe tezën e disertacionit (1982). Në 
vitin 1970 u zgjodh asistent i kimisë në FSHMN 
të Universitetit të Prishtinës dhe në vitet vijuese 
gradohet në të gjithë titujt universitarë. Ushtroi 
funksione në institucionet e arsimit të lartë. 
Publikoi punime shkencore në revista dhe mori 
pjesë në tubime të ndryshme shkencore. Është 
autor i disa teksteve shkollore. (Salih Gashi) 

MeHMeTI Sadik (1972-). Historian, arkivist. 
Lindi në Kuk të Opojës. Kreu studimet në 
Fakultetin e Studimeve Islame në Prishtinë, 
studimet pasuniversitare në degën e historisë të 
Fakultetit Filozofik të Universitetit të Prishtinës, 
ndërsa u doktorua në fushën e shkencave 
historike në Universitetin e Tiranës. Nga viti 
1999 punoi në Arkivin e Kosovës, kurse nga 
viti 2007 është pedagog i jashtëm në Fakultetin 
e Studimeve Islame në Prishtinë për lëndën e 
qytetërimit islam. Është autor dhe bashkautor 
i disa monografive nga fusha e historiografisë 
dhe e arkivistikës: “Udhërrëfyes i fondeve dhe 
koleksioneve arkivore” I-III” (bashkautor, 2003-
2004), “Dorëshkrimet orientale në Arkivin e 
Kosovës” (2008), “Transkriptimi i Mevludit të 
Tahir ef. Popovës” bashkautor, 2008), “Rrystem 
ef. Shporta - jeta dhe vepra” (bashkautor, 
2010), “Imamët dëshmorë në luftën e fundit 
në Kosovë 1989/1999” (bashkautor, 2010 
etj.) “Kontribute për historinë e Opojës” 
(2015) dhe bashkautor i disa bibliografive. 
Është pjesëmarrës me kumtesa në konferenca 
shkencore dhe profesionale brenda dhe jashtë 
vendit. (Nuridin Ahmeti)

MeHMeTI Shazim (1958-). Shkrimtar, pik-
tor, mësimdhënës universiteti. Lindi në Gos-

tivar. Kreu shkollën fillore dhe të mesme në 
vendlindje, studimet në Fakultetin e Ndërtim-
tarisë në Prishtinë. U doktorua për filologji në 
Universitetin e Shkupit (2009). Ka botuar librat 
me poezi: “Drejtpeshimi i humbur” (1991), 
“Shkallmimi i shtëpisë” (1992), “Varre dhe 
lumë” (1993), “Kam frikë nga lehjet” (1994), 
“S’e besoj parajsën tënde” (1995), “Baladë për 
sedrën” (1998), “Lumenj që fluturojnë” (1999), 
“Zogj shpirti (2002)”, “Lumenjtë e dritës” 
(2009), “Rrëfime nga anëtejana” (2010), “Nën 
pemën e natës” (2011) etj. Është autor i librave 
me tregime: “Tullaci dhe netët me hënë” (1995) 
dhe “Stinë e kafshës” (2004) dhe i romanit 
“Trëndafili i bardhë prej reje” (2012). Ka botuar 
edhe disa libra me studime. Sh. Mehmeti ka 
hapur disa ekspozita personale me piktura dhe 
është fitues i disa çmimeve për letërsi dhe në 
shkencat e ndërtimtarisë. Shkrimet e tij letrare 
janë përfshirë në antologji dhe janë përkthyer 
në disa gjuhë. Është ligjërues në Universitetin 
Shtetëror të Tetovës në Fakultetin e Shkencave 
Aplikative. (Salajdin Salihu)

MeHMeTI Shemsi (1925-2015). Gazetar, 
shkrimtar. Lindi në Dumnicë të Podujevës. 
Shkollën fillore e kreu në vendlindje, të 
mesmen e nisi në Shkup, por e ndërpreu për 
shkak të Luftës së Dytë Botërore. Gjatë viteve 
1941-42 punoi në administratën komunale 
të Podujevës. Më vonë punoi mësues dhe 
përgjegjës për arsim. Me fillimin e botimit 
të “Rilindjes” dhe të “Flakës së vllaznimit”, 
filloi të bashkëpunonte me këto gazeta. Më 
1949 u punësua në gazetën “Rilindja”, ku kreu 
detyrën e gazetarit dhe të redaktorit për shumë 
vjet. Shkroi lajme, komente dhe fejtone dhe 
redaktoi rubrika të ndryshme. U mor edhe 
me letërsi. Botoi dy përmbledhje me tregime, 
“Kur kumbullat bajshin rrush”, “Ai e ajo” dhe 
romanet “Sokolat” dhe” Bijtë e tokës së djegur”. 
Në vitin 1996 botoi monografinë e Llapit “Të 
huaj në tokën e vet”. U pensionua më 1982, por 
bashkëpunoi me “Rilindjen” deri më 1990. U 
nderua me çmime dhe mirënjohje për punë 
shumëvjeçare në gazetari. (Zenun Çelaj)

MeHMeTI Valbona (1971-). Gazetare. Pu- 
nën në gazetari e filloi në vitin 1997 në gazetën 
e përditshme “Koha ditore”. Në vitet 1997-
1999, kur shpërtheu lufta e armatosur në 
Kosovë, ka raportuar edhe nga zonat e luftës. 
Në vitin 2000 është shpallur gazetare e vitit nga 

Federata e Gazetarëve të Kosovës dhe Qendra 
për studime humanistike “Gani Bobi”. Në vitet 
2002-2012 ka punuar si redaktore, fillimisht e 
kulturës, pastaj e rubrikës së kryeqytetit dhe 
më pas redaktore përgjegjëse e gazetës. Nga viti 
2012 mban postin e zëvendëskryeredaktores në 
gazetën “Koha ditore” dhe shkruan komente. 
(Nehat Islami)

MeJTePeT. Shkollë fillore fetare islame, që 
kryesisht funksiononte në xhami ose pranë 
saj. Gjatë kohës së Perandorisë Osmane ky tip 
i shkollave ishte i përhapur në mbarë hapësirën 
shqiptare. Mejtepi më i vjetër i ndërtuar si 
objekt i veçantë ndër shqiptarët është ai i 
Sinanudin Jusuf Çelebiut, i ngritur në Ohër, 
para vitit 1491, kurse në Kosovë mejtepi i Suzi 
Çelebiut nga Prizreni i ngritur më 1513, pastaj 
mejtepi i Kukli Beut në Opojë (1538), mejtepi 
i Koxha Sinan Pashës në Kaçanik (1586) etj. 
Mejtepe ka pasur në të gjitha qytetet e Kosovës, 
po edhe në shumë fshatra. Aty mësohej alfabeti, 
leximi i Kuranit, bazat e fesë, bukurshkrimi, 
kaligrafia, katër veprimet kryesore aritmetike: 
këndimi i kasideve, i ilahive dhe i mevludit. 
Përveç kësaj nxënësve u kërkohej të lexonin 
fjalorë të caktuar poetikë në arabisht dhe 
persisht. Kuadrin mësimor në mejtepe e 
përbënte mësuesi (mual-lim) dhe repetitori 
(halife), e në mungesë të tyre këtë e bënte 
imami i xhamisë së mejtepit përkatës. Nëse 
mejtepi ishte themeluar nga njerëz bamirës, 
shkollimi ishte falas, sepse ata i caktonin 
mejtepit prona të caktuara si vakëfe, prej të 
cilave nxirrej rroga e mësuesve. Prej vakëfeve 
plotësoheshin edhe nevojat e nxënësve për 
ushqim dhe veshmbathje, sidomos për ata që 
ishin jetimë dhe të varfër. Mejtepet ishin të 
djemve, të vajzave dhe të përziera. Meqë shteti 
osman nuk ndërhynte në çështjet e mejtepeve 
as me përkrahje dhe as me pengesa, kjo bëri 
që në këto mejtepe mësuesit shqiptarë t’ua 
mësonin fëmijëve edhe tekstet në gjuhën 
amtare dhe shpjegimi i mësimit e bisedat në 
klasë të zhvilloheshin në gjuhën shqipe. Të tillë 
ishin mejtepi i Tahir Gjakovës, mejtepi i Tahir 
Llukës së Deçanit, mejtepi i Jonuz Efendiut nga 
Mitrovica, mejtepi i Tahir Popovës, mejtepi 
i sheh Malës së Rahovecit etj. Me reformat 
e vitit 1839, Porta e Lartë bëri përpjekje të 
mëdha për t’i mbyllur mejtepet klasike dhe në 
vend të tyre të hapte shkolla shtetërore fillore 
të reformuara, të quajtura “mejtepe iptidaije”. 

Megjithatë, mbyllja e mejtepeve klasike nuk u 
bë, të paktën jo në masën siç parashihte qeveria 
osmane. Mejtepet vazhduan së funksionuari 
deri pas largimit të osmanëve nga hapësirat 
shqiptare, e në disa raste deri në fund të Luftës 
së Dytë Botërore. Nga viti 1945 e tutje, nëpër 
xhami kryesisht mësoheshin bazat dhe kushtet 
e fesë islame, një praktikë që vazhdon edhe sot 
e kësaj dite. (Resul Rexhepi, Sadik Mehmeti)

MeJZINI Halim (1984-). Grafist. Lindi në 
Kosavë të Sharrit. Kreu shkollën e mesme 
në Mitrovicë, ndërsa studimet për grafikë 
në Fakultetin e Arteve në Prishtinë (2007). 
Studimet pasuniversitare i kreu në Vjenë. 
Realizoi ekspozita personale në Prishtinë dhe 
në Vjenë dhe mori pjesë në disa ekspozita 
kolektive në vend dhe jashtë. Në vitin 2008 
prezantoi Kosovën në Bienalen e Grafikës 
në Sofje, ku mori çmimin e tretë të jurisë. 
Përfaqësoi Kosovën edhe në vende të tjera 
të botës, si në Kinë, Meksikë, Spanjë etj. (Ilir 
Muharremi)

MeJZINI Mazllom (1930-2004). Kantautor 
dhe instrumentist popullor. Lindi në Gjakovë 
në një familje që u mor me këngën dhe me 
ahengun gjakovar. Që i ri filloi të paraqitet si 
këngëtar solist në shoqëritë muzikore “Ymer 
Riza”, “Bajram Curri”, “Kosova” e “Hajdar 
Dushi”. Krijimtaria e tij përbëhet nga rreth 
70 këngë, 35 prej të cilave të regjistruara në 
radio dhe të paraqitura në festivale. Përpos 
kompozimeve të veta, këndoi dhe këngë 
shkodrane e elbasanase. M. Mejzini i këndonte 
jetës, rinisë, dashurisë, figurave historike dhe 
natyrës. Kënga e parë e tij “Kur një ditë të 
pashë” i kushtohet dashurisë. Janë të njohura 
dhe këngët “Po të lutem me m’kujtue”, “Kur 
prej teje u ndava”, “Kah dera të erdha” etj. 
Këndonte dhe këngë me shtrirje të gjerë vokali. 
Ka kënduar edhe në diasporë, me Qamilin e 
Vogël, Ismet Pejën etj. Ka regjistruar disqe në 
“Jugoton” të Zagrebit, me Qamilin e Vogël dhe 
me SHKA “Hajdar Dushi”. (Krenar Doli)

MeJZINoLLI osman (1947-2006). Piktor. 
Lindi në Shalë të Drenicës. Mbaroi shkollimin 
fillor e të mesëm në vendlindje dhe në Prishtinë, 
ndërsa studimet për pikturë në Akademinë 
e Arteve në Prishtinë (1978). Ishte anëtar i 
Shoqatës së Artistëve Figurativë të Kosovës 
nga viti 1978, në gjirin e së cilës ekspozoi 

në shumë ekspozita të rregullta të saj, si në 
Sallonin Pranveror, Bienalen Ndërkombëtar 
të Vizatimit, në ekspozitat pranverore dhe 
vjeshtore. Ekspozitë vetjake pati në Pejë, 
Mitrovicë, Prishtinë, Prizren, Tetovë dhe në 
një hapësirë në Nju-Jork, ku ka prezantuar 
ciklin “Drama kosovare”, frymëzuar nga lufta e 
fundit në Kosovë. O. Mejzinolli u nda nga jeta 
në një aksident komunikacioni në vitin 2006 
në Prishtinë. (Tahir Emra)

MeKA Alban (1976-). Piktor. Lindi në Gja-
kovë. Kreu shkollimin fillor e të mesëm 
në vendlindje, studimet për pikturë në 
Fakultetin e Arteve në Prishtinë (2005). Po 
aty kreu edhe studimet pasuniversitare. Është 
anëtar i Shoqatës së Artistëve Figurativë të 
Kosovës dhe anëtar dhe bashkëpunëtor i 
disa asociacioneve artistike ndërkombëtare. 
Hapi disa ekspozita vetjake në Gjakovë, 
Prishtinë, Shkup dhe Tiranë. I përzgjedhur 
nga Asociacionet Ndërkombëtare Artistike 
ekspozoi edhe në Bullgari dhe Spanjë, si dhe në 
Zvicër, Turqi, Brazil etj. Shquhet për nga fryma 
e ekspresionizmit modern. U shpërblye me 
çmimin e parë për pikturë në Granada (Spanjë) 
më 2008, në Fine Arts Internacional Context 
“Antonio Gualda”. (Tahir Emra)

MeKA H. Nafie (1942-). Kimiste, biokimiste, 
profesore universitare. Lindi në Gjakovë, 
shkollën fillore dhe gjimnazin i kreu në 
vendlindje, studimet për kimi në Fakultetin 
Filozofik në Prishtinë (1965). Kreu studimet 
pasuniversitare në Zagreb (1973), më pas në 
Fakultetin e Mjekësisë në Prishtinë mbrojti 
tezën e doktoratës (1980). Në fillim u emërua 
mësimdhënëse e kimisë dhe më 1972 u zgjodh 
asistente e lëndës biokimia në Fakultetin 
e Mjekësisë në Prishtinë, ku arriti titullin 
profesor ordinar. Ishte e para femër shqiptare 
me titullin magjistër i shkencave nga kimia dhe 
doktori i dytë i shkencave nga radhët e femrave 
shqiptare në Kosovës. Botoi një sërë punimesh 
shkencore, si autore dhe bashkautore. 
(Lumturije Luci)

MeKAJ Hajdar (1945-). Gazetar. Lindi në 
Pejë, ku kreu shkollën fillore dhe të mesme, 
ndërsa studimet për gjuhë dhe letërsi shqipe 
i mbaroi në Universitetin e Prishtinës. Pak 
kohë punoi në arsim, ndërsa nga viti 1973 
ishte korrespondent i “Rilindjes” nga Peja. Pas 

mbylljes së “Rilindjes” më 1990, vazhdoi të 
raportojë për gazetën “Bujku”. Gjatë viteve ‘90 
ishte i angazhuar në Këshillin për Mbrojtjen 
e të Drejtave dhe Lirive të Njeriut në Pejë. 
Shkroi lajme, vështrime, reportazhe e analiza 
mbi zhvillimet në këtë komunë. Pas Luftës 
në Kosovë punoi në sektorin e kulturës në 
komunën e Pejës. (Zenun Çelaj)

MeKoLLI Basri (1966-). Grafist. Lindi 
në Podujevë. Shkollimin bazë e mori në 
Prishtinë, ku kreu edhe Fakultetin e Arteve. 
Ishte përfaqësues i Kosovës në Konferencën 
Ndërkombëtare të Grafikës në Projektin 
TEMPUS në Zagreb dhe bashkorganizator 
i disa ekspozitave kombëtare dhe kurator i 
ekspozitës “Arti kosovar” në Spanjë. Ekspozoi 
në Kosovë, Danimarkë, Bullgari, Gjermani, 
si dhe qe pjesëmarrës në disa anuale, bienale 
e trienale ndërkombëtare, prej nga mori 
çmime dhe mirënjohje, siç janë: Çmimi III i 
Bienales Interkontinentale “Inter-Art” Aiud, 
Rumani (2006); Mirënjohja e Bienales XII 
Ndërkombëtare, Taiqung, Tajvan (2007); dhe 
mirënjohjen për të arriturat në grafikë në 
Trienalen II të Bangkokut, Tajlandë (2009). 
Është autor i dy librave shkollorë: “Edukata 
figurative” për klasën IV dhe V të fillores. Është 
profesor i rregullt në Fakultetin e Arteve në 
Prishtinë. (Bislim Aliu)

MeKULI esad (1916-1993). Poet, akademik, 
përkthyes, themelues i revistës letrare “Jeta e re”. 
Lindi në Plavë të Malit të Zi, gjimnazin e kreu 
në Pejë, fakultetin e veterinarisë në Beograd. Si 

i ri u përfshi në lëvizje 
studentore përparim-
tare të viteve tridhjetë 
në Jugosllavinë e atëher-
shme. Ishte pjesëmarrës 
aktiv në Luftën Nacio-
nalçlirimtare, redaktor 
i gazetës ilegale “Liria”. 
Pas luftës ishte redaktor 
përgjegjës i gazetë “Ri-

lindja”. Nga viti 1949 deri në pensionim ishte 
kryeredaktor i revistës letrare “Jeta e re”. Ishte 
kryetar i parë i Akademisë së Shkencave dhe të 
Arteve të Kosovës (1975-1979), kryeredaktor i 
Enciklopedisë Jugosllave për Kosovën, anëtar 
korrespondent i disa akademive të shkencave 
dhe të arteve në hapësirën e Ballkanit. Shkroi 
dhe botoi poezi qëkur ishte nxënës i gjimnazit  

në Pejë, më pas edhe si student, në gjuhën ser-
be, në shumë gazeta dhe revista të viteve ‘30 në 
Beograd, Zagreb, Sarajevë. Vjershën e parë e 
botoi në vitin 1932. Pas luftës, në gjuhën shqi-
pe, E. Mekuli botoi në faqet e revistë letrare 
“Jeta e re” dhe në gazetën “Rilindja”. Vëllimi i 
pare poetik “Për ty” doli në dritë më 1955. Në 
vazhdim ai botoi edhe këta vëllime: “Dita e re” 
(1966), “Afsha Ada” (1971), “Vjersha” (1974), 
“Rini e kuqe” (1984), “Drita që nuk shuhet” 
(1989). Poezia e Esat Mekulit është në frymën e 
lirikës sociale të angazhuar, që mbizotëronte në 
një pjesë të Europës gjatë viteve njëzetë-tridh-
jetë të shek. XX. Gjithnjë në këtë frymë, ishte 
i angazhuar sidomos edhe për lirinë e mun-
guar të shqiptarëve në shtetin e atëhershëm 
serb-kroat-slloven. Lirika e tij frymëzohet nga 
dashuria për vendlindjen dhe për të nesërmen 
e saj. Pas çlirimit ajo do të jetë entuziaste dhe 
optimiste për të ardhmen, por edhe e bren-
gosur, ndërsa në momente edhe e zhgënjyer 
dhe e dëshpëruar nga pengesat që dilnin drejt 
këtij vizioni. Bashkë me zhgënjimin që pësonte 
Kosova shqiptare nga viti në vit, zymtohej dhe 
bëhej dëshpëruese edhe muza poetike e E. Me-
kulit. Përktheu nga gjuha serbokroate në shqip 
vepra dhe autorë nga më të rëndësishmit prej 
gjuhëve sllave si dhe shumë vepra dhe autorë 
nga shqipja në serbisht, ndër të cilët edhe Is-
mail Kadarenë, Anton Pashkun, Azem Shkre-
lin etj. (Ali Aliu)

MeKULI Gëzim (1966-). Studiues i medies. 
Lindi në Pejë. Shkollimin e mesëm e kreu 
në vendlindje, studimet në Universitetin e 
Prishtinës (gjuhë dhe letërsi angleze). Në 
Universitetin e Mainzit në Gjermani studioi 
shkencat politike, ndërsa në Oslo të Norvegjisë 
shkencat e medies dhe të komunikimit. 
Në vitin 2003 në Oslo themeloi agjencinë 
informative “Mekuli-Press”, e fokusuar në 
marrëdhëniet e medies dhe të politikës. Në 
vitin 2006 botoi librin me titull “Mediet dhe 
politika”, ku trajtohen ndikimet politike dhe 
ideologjike të UNMIK-ut në gazetarinë shqipe. 
Shkruan edhe për gazetat norvegjeze, për tema 
nga Kosova dhe shqiptarët në ish-Jugosllavi. 
Jeton në Oslo. (Ibrahim Berisha)

MeKULI Hasan (1929-1996). Kritik letrar, 
profesor universiteti. Lindi në Plavë, në Mal të 
Zi. Kreu arsimin fillor në vendlindje, të mes-
min në Shkup, Prishtinë dhe Berane, ndër-

sa studimet për letërsi 
jugosllve i mbaroi në 
Universitetin e Beogra-
dit. Fillimisht ishte më-
simdhënës në Norma-
len e Prishtinës, më pas 
drejtor i Teatrit Popullor 
Krahinor (1959) dhe 
nga vitit 1963 profesor 
në Fakultetin Filozofik 

të Prishtinës. Ndërkohë ishte kryetar i Shoqatës 
së Shkrimtarëve të Kosovës, kryeredaktor i re-
vistës letrare “Jeta e re” dhe drejtor i Bibliotekës 
Popullore dhe Universitare të Kosovës. Ushtroi 
edhe funksione të tjera shoqërore e kulturore. 
Që nga rinia e tij filloi të merrej me krijimtari 
letrare, kryesisht me poezi e tregime (1950) e 
pastaj me përkthime dhe kritikë letrare, duke 
shkruar për autorë dhe vepra të letërsisë shqi-
pe, botërore dhe të letërsive të kombeve të Ju-
gosllavisë. Shkrimin e parë nga fusha e kritikës 
e botoi në revistën “Jeta e re” më 1955. Punimet 
e tij kryesisht letrare, kulturore, eseistike, por 
edhe politike u botuan pothuajse në të gjitha 
gazetat dhe revistat shqipe si dhe në gjuhët e 
tjera të hapësirës ish-jugosllave. Në tërësi botoi 
mbi 600 shkrime nga kritika letrare, studime, 
recensione etj. Pikëpamjet e tij kryesore lidhur 
me letërsinë gjenden në shkrimin “Letërsia dhe 
roli i saj shoqënuer” (1960) dhe në tekstin stu-
dimor “Rrugët e zhvillimit të letërsisë shqipe në 
Jugosllavi”. Përgatiti antologjitë: “Panoramë e 
letërsisë shqipe në Jugosllavi”, “Drama shqipe”, 
“Drama të zgjedhura”, “Njëaktëshe të zgjedhu-
ra”, pastaj antologjinë e prozës shqipe botuar në 
serbisht “Trungjet” etj. Derisa ishte gjallë nuk 
botoi ndonjë libër autorial, por pas vdekjes u 
botuan dy vëllime me tekste kritike: “Romani 
shqiptar” (2000) dhe “Letërsi botërore-autorë 
dhe vepra” (2002). (Femi Cakolli)

MeKULI Sahadete (1928-2014). Mjeke, gjine- 
kologe, obstetre, profesore universiteti. Lindi 
në Ohër, shkollën fillore dhe gjimnazin i kreu 
në vendlindje, kurse Fakultetin e Mjekësisë 
në Shkup (1953). Në vitin 1954 filloi punën si 
mjeke në Spitalin e Përgjithshëm në Prishtinë. 
Specializimin nga gjinekologjia dhe obstetrika 
e kreu në Fakultetin e Mjekësisë në Beograd 
(1960). Ishte kryeshefe e repartit të gjineko-
logjisë dhe obstetrikës në Spitalin e Përgjiths-
hëm në Prishtinë (1960-1962). Në vitin 1963 
u largua nga reparti dhe u dërgua kryeshefe 

e dispanserisë së grave 
në Shtëpinë e Shëndetit 
po ashtu në Prishtinë. 
Në vitit 1968 u rikthye 
kryeshefe e repartit 
gjinekologjik-obstetrik 
në Spitalin e Përgjith-
shëm. Për arritjet në lë-
min shkencor dhe pro-
fesional, në vitin 1970 

mori titullin primarius. Me hapjen e Fakultetit 
të Mjekësisë në Prishtinë u emërua ligjëruese 
e lëndës gjinekologji-obstetrikë. Mbrojti tezën 
e disertacionit në Universitetin e Beogradit 
(1973). Ishte femra e parë doktore e shken-
cave mjekësore në Kosovë. Në vitet në vijim, 
në Fakultetin e Mjekësisë në Prishtinë mori 
të gjithë titujt universitarë. Në vitin 1975, 
me angazhimin e S. Mekulit filloi ndërtimi i 
klinikës së re të gjinekologjisë, e cila përfundoi 
së ndërtuari në vitin 1981. Kreu edhe detyra 
të tjera me përgjegjësi në kuadër të Fakultetit 
të Mjekësisë në Prishtinë. Për shkaqe politike, 
pas demonstratave të vitit 1981, u akuzua për 
nacionalizëm dhe u largua nga procesi mësi-
mor në Fakultetin e Mjekësisë. Ndaj saj u zh-
villua një fushatë e egër denoncuese nga shtypi 
serb i Beogradit. Në tetor të vitit 1988 u nxor 
me dhunë nga Klinika e Gjinekologjisë dhe u 
dërgua në pension. Më pas punoi si vullnetare 
në Poliklinikën Humanitare “ Nënë Tereza“ 
në Prishtinë. Përveç doktoratës, botoi një sërë 
punimesh shkencore dhe profesionale brenda 
dhe jashtë vendit. (Isuf Dedushaj)

MeMeTI Miftar (1954-). Piktor. Lindi në 
fshatin Rakovec të Tetovës. Shkollimin bazë e 
mori në Tetovë, ndërsa studimet për pikturë 
i kreu në Fakultetin e Arteve në Prishtinë. 
Punoi si mësimdhënës i artit figurativ në disa 
shkolla të mesme të Tetovës. Nga viti 1995 
është mësimdhënës në Akademinë e Arteve të 
Universitetit të Tetovës. Veçohet ekspozita e tij 
“Me dashuri për Nënë Terezën” e vitit 2010 në 
Tiranë, pastaj në Galerinë e Arteve në Tetovë, 
si dhe në Bruksel. Ekspozita u realizua për 
nder të 100-vjetorit të lindjes së humanistes 
shqiptare. Këtë qasje kishte edhe ekspozita 
kushtuar heroit kombëtar Gjergj Kastriotit-
Skenderbeut. Është fitues i çmimit të Nëntorit 
të shoqatës “Draudacum” në Gostivar dhe i 
bocetës së bronztë nga Shoqata “Nënë Tereza-
Shkupjane”. (Jëlldeze Asani) 

MeMISHI Isa (1959-). Filolog orientalist, 
përkthyes. Lindi në fshatin Raincë të Preshevës. 
Shkollën fillore e kreu në vendlindje, të 
mesmen në Medresenë “Alauddin” në 
Prishtinë. Kreu studimet për gjuhë arabe dhe 
orientalistikë në Prishtinë, ku më pas kreu 
studimet pasuniversitare dhe mbrojti tezën e 
doktoratës (2004). Në periudhën 2008-2011 
punoi si lektor i gjuhës shqipe në Universitetin 
e Trakisë në Edrene, Turqi. Botoi studime dhe 
vepra autoriale dhe të përkthyera, në mesin e 
të cilave “Fjalori Arabisht-Shqip” (2014) në dy 
vëllime, i cili përfshin mbi 100,000 fjalë. Ishte 
pjesëmarrës aktiv në konferenca shkencore 
brenda dhe jashtë vendit. Botimet e tij lidhen 
kryesisht me orientalizmat, çështje të gjuhës 
arabe dhe të shqipes. (Jahja Hundozi) 

MeMoRANdUMI I AKAdeMISË SË 
SHKeNCAVe dHe TË ARTeVe TË SeR-
BISË (1986). Tekst programatik i nacionalizmit 
serb, i publikuar nga Akademia e Shkencave 
dhe e Arteve të Serbisë (ASHAS) në vitin 1986. 
Që me rastin e botimit, Memorandumi mori 
atributet e “programit strategjik të inteligjencisë 
serbe”, ndërsa më vonë u konsiderua “program 
pararendës” i shkatërrimit të Jugosllvisë dhe i 
luftërave të përgjakshme në Ballkan. Bazë ideore 
dhe politike e Memorandumit ishte “Naçertania” 
e Garashaninit e vitit 1844, ndërsa në hartimin 
e tij morën pjesë emra të njohur të inteligjen-
cies serbe: Dobrica Qosiq, Pavle Iviq, Antonije 
Isakoviq, Radovan Samarxhiq, Dushan Kanazir, 
Lubisha Rakiq, Mihailo Markoviq etj. Ndonëse 
e kishte trajtuar gjendjen e popullit serb në tërë 
Jugosllavinë, Memorandumi e kishte vënë në 
shënjestër Kosovën pas vitit 1981, përkatësisht 
pas Kushtetutës së vitit 1974. Demonstratat 
e shqiptarëve të Kosovës të vitit 1981 Memo-
randumi i quante “agresion neofashist”, duke 
theksuar se në Kosovë po bëhej “gjenocid fizik, 
politik, ligjor dhe kulturor ndaj popullit serb”. 
Qëllimi përfundimtar i Memorandumit ishte 
suprimimi i autonomisë së krahinave, veçmas 
të Kosovës, e cila me Kushtetutën e vitit 1974 
formalisht kishte mbetur në kuadër të Serbisë, 
por kishte fituar autonomi të gjerë dhe ishte bërë 
pjesë konstitutive e Federatës Jugosllave. Që më 
1976, 10 vjet para shpalljes së Memorandumit, 
me të ashtuquajturin “Libër i kaltër”, edhe nga 
niveli shtetëor Serbia kishte kërkuar të bëhej 
shtet unitar, por atëherë autoriteti i Titos e kishte 
ndërprerë këtë proces: Serbia nuk ishte bërë siç 

SAHADETE MEKULI

MEMETI



1095

e kërkonin nacionalistët serbë, por as statusi i 
Kosovës nuk kishte avancuar më tej. Tani Mem-
orandumi, përveç që e riaktualizonte kërkesën 
e kryehershme të Serbisë që ajo të funksion-
onte “si shtet i popullit serb në tërë territorin e 
vet”, përfshirë edhe dy krahinat, kishte nxjerrë 
publikisht edhe ambicien deri atëherë të pash-
prehur, që populli serb në mbarë Jugosllvinë të 
jetonte në një shtet unik. 
Pas kritikave që iu bënë nga Komiteti Qendror 
i Lidhjes Komuniste të Serbisë, Memorandumi 
nuk u bë dokument zyrtar as i ASHAS-së e as i 
Serbisë. Por me kohë ai u bë bë program politik 
i qarqeve të caktuara brenda institucioneve 
të shtetit, të partisë, të policisë, të ushtrisë 
dhe të Kishës Ortodokse Serbe. Besohet se 
paraardhësi i Sllobodan Milosheviqit në 
funksionet partiake në Serbi, Ivan Stamboliqi, 
u rrëzua nga pushtet pikërisht për shkak të 
kundërshtimit të këtij Memorandumi. Vetëm 
pak vite më vonë, vetë Lidhja Komuniste dhe 
institucionet shtetërore të Serbisë filluan t’i 
zbatonin pikat kryesore të Memorandumit. U 
fillua me propagandë agresive antishqiptare, 
për të vazhduar pastaj me të ashtuquajturin 
“revolucion antiburokratik”, që rezultoi me 
homogjenizimin nacionalist të popullit serb 
në mbarë Jugosllavinë dhe me ndryshimin e 
udhëhqejeve partiake në disa republika dhe në 
dy krahinat. (Hakif Bajrami)

MeNAdA e PRIZReNIT. Shtatore miniaturë, 
e cila paraqet figurën e një femre në vrap. U 
zbulua rastësisht diku në Prizren në gjysmën 
e dytë të shek. XIX dhe nga viti 1876 gjendet 

në Muzeun Britanik të Londrës (Fondi i 
Departamentit të Antikitetit Grek). Është 
derdhur në bronz me lartësi 11.4 cm dhe mund 
të ketë qenë pjesë zbukuruese e ndonjë ene të 
veçantë dekorative. Daton nga vitet 520-500 
p.e.r. Figurina ka të veshur një hiton të shkurtër 
me një krahoshe, gjirin e djathtë e ka të zbuluar 
dhe flokët i bien të valëzuara nga prapa. Dora e 
djathtë i qëndron te vithet, ndërsa me të majtën 
mban cepin e hiotnit paksa të ngritur mbi 
gjurin e majtë. Ndonëse e paraqitur në vrap e 
sipër, kokën dhe shikimin e ka të kthyer prapa 
dhe kjo, me elementet e tjera, dëshmon se është 
fjala për Menadën, përkatësisht për Menadën 
dhe Satirin që i shkon pas, si grup i njohur i 
mitologjisë. Figurina është identike edhe me 
Menadën e Tetovës dhe duket të jetë artefakt i 
importuar nga Sparta. (Milot Berisha)

MeNGJIQI Mendi (1958-). Kompozitor, më- 
simdhënës universiteti. Lindi në Lupç të 
Prishtinës. Kreu Shkollën e Mesme të Muzikës 
në Prishtinë, ku ndoqi dhe studimet në 

Fakultetin e Arteve, dre-
jtimi teorik-pedagogjik. 
Më pas studioi në degën 
e kompozimit (prof. Z. 
Ballata), që i vazhdoi 
dhe i kreu në Krakovë 
(Poloni) më 1996, bash-
kë me ato pasuniversita-
re (prof. K. Penderecki). 
Kompozoi vepra korale, 

solistike, kamerale, orkestrale, vokale-instru-
mentale dhe filmike. Është autor i Himnit të 
Republikës së Kosovës. Ndër krijimet korale 
janë: “Po kan çika”, për kor femrash (1987), 
“Dam rama dam” (1988) dhe OEIA (1991), 
kor i përzier; këngë për zë e piano: “Dhimbja”, 
“Elegjia”, “Kënga e Ylberit” (1989-1990); solis-
tike: Cadenza, për violinë solo (1998), Canti-
cum Festitum, për obo e organo (1998); vepra 
kamerale: “24’’ për soprano, piano e perkusion 
(1992), “Oh”, për soprano, klarinetë e kitarë 
(1992), “Metamorfoza” (1994) për violonçel, 
perkusion e piano; orkestrale: “Pashko Berisha”, 
për orkestër harqesh (1993); vepra koncertale: 
Koncert për obo e orkestër (1996), “Donum 
Musicum”, për orkestër (1997); vokalo-instru-
mentale: “Rondellus’’ për mezzo-soprano e or-
kestër harqesh (1994), oratoriumi “Homagium 
Matri Teresia” (1999). Ka kompozuar muzikën 
për filmat “Anatema” dhe ‘’Gomarët e kufirit’’. 

Veprat e tij janë ekzekutuar nga solistë e an-
samble në Kosovë, Shqipëri, Maqedoni, Austri, 
Finlandë, Gjermani, Poloni dhe vende të tje-
ra. Është profesor i harmonisë në Fakultetin e 
Arteve të Universitetit të Prishtinës. (Kristina 
Palokaj-Përkola)

MeNSdoRF (Mensdorff) Albert (1861-
1945). Diplomat austriak, përfaqësues i 
Austro-Hungarisë në Konferencën e Amba-
sadorëve në Londër (1912-1913). Lindi në 
Lemberg (sot Lviv-Austri). Hyri në shërbimin 
diplomatik austro-hungarez në vitin 1884, fil-
limisht si atashe në ambasadën e Parisit dhe më 
pas u transferua në atë të Londrës (1889). Nga 
viti 1904 deri më 1914, mbajti postin e amba-
sadorit në Mbretërinë e Bashkuar. Përfaqësoi 
Austro-Hungarinë në Konferencën e Ambasa-
dorëve në Londër. Ai mbrojti idenë e krijimit 
të shtetit shqiptar, fillimisht autonom e më pas 
të pavarur. Kërkoi me ngulm që kufijtë e Shq-
ipërisë të përcaktoheshin sipas kriterit të kom-
bësisë dhe në ravijëzimin në terren të kufirit 
të jugut të merrej parasysh kriteri etnografik 
dhe gjuha e folur në familje. Mbrojti fort për-
fshirjen e Shkodrës në shtetin shqiptar, por nuk 
këmbënguli në lidhje me Kosovën, e cila i kaloi 
Serbisë. Në vitin 1917 u emërua në Dhomën 
e Lartë të Parlamentit Austro-Hungarez (Her-
renhaus) dhe në vitin 1920 u emërua delegat 
i parë i Republikës së Austrisë në Lidhjen e 
Kombeve. (Ledia Dushku)

MeNZeLZHIU esat (1910-1969). Mësues 
veteran. Lindi në Dibër të Madhe, shkollën 
fillore e kreu në Tiranë, ndërsa normalen në 
Elbasan. Punën si mësues e filloi në vitin 1930 
në Ostren të Peshkopisë, pastaj në Dibër të 
Madhe. Për shkak të veprimtarisë atdhetare, u 
dënua me 11 vjet burg. Pas lirimit nga burgu, 
veprimtarinë arsimore e vazhdoi në fshatin 
Turiqec, Skënderaj. Krahas punës në shkollë 
u angazhua edhe për përfshirjen e femrave 
në shkollim dhe për emancipimin e tyre. 
Për kontributin e tij në arsim u dekorua me 
mirënjohje të veçanta, ndër të cilat edhe me 
çmimin “Naim Frashëri” (1993 dhe 1996), 
akorduar nga presidenti i Shqipërisë. (Hatixhe 
Vojka-Ismajli)

MeQA Jusuf (1949-). Gazetar. Lindi në Gja-
kovë. Shkollën fillore dhe të mesme i mbaroi 
në Gjakovë, ndërsa studimet për pedagogji në 

Fakultetin Filozofik të Universitetit të Prishti-
nës. Më 1972 u punësua gazetar në redaksinë 
e gazetës “Rilindja” në Prishtinë. Deri në vitin 
1990, kur gazeta u mbyll nga Serbia, raportoi 
për zhvillimet në komunën e Prishtinës, pastaj 
në Universitetin e Prishtinës dhe në organiza-
tat shoqërore-politike të Kosovës. Ka shkruar 
lajme, raporte, komente e analiza. Në redak-
sinë e gazetës ka ushtruar detyrën e redaktorit 
dhe të shefit të korrespondentëve. Pas luftës në 
Kosovë u angazhua në detyrën e redaktorit të 
“Rilindjes”, kurse nga viti 2002 punon si redak-
tor në gazetën “Kosova sot”. (Zenun Çelaj)

MeRoPSËT. Kategori e popullsisë së varur në 
shtetin e Rashës (Serbisë). Popullsia fshatare 
quhej “sebri”. Pjesën më të madhe të saj e 
përbënin meropsët, të cilët, në diploma, hasen 
edhe me emrin “srblji”. Ata ishin nën vartësinë 
e sundimtarit, të feudalit ose të kishës. Toka që 
mbahej në shfrytëzim nga meropsët përbënte 
të ashtuquajturën “bashtina e nënshtruar”. 
Zotëria që gëzonte të drejtën e tokës e linte atë 
në shfrytëzim të meropsëve, me kusht që ta 
punonin dhe të kryenin obligimet ndaj tij. Sipas 
Kodit të Dushanit (shek. XIV), meropsi mund 
ta jepte tokën prikë, t’ia jepte kishës ose ta 
shiste, por me kusht që të punohej. Sipas Kodit 
të Dushanit, meropsi kryente punë angari në 
pronën e zotërisë së tij 106 ditë në vit, i jepte 
atij 1/10 e prodhimeve dhe i paguante shtetit 
taksë vjetore në para ose në drithë, siguronte 
strehim, ushqim dhe përcjellje për zotërinë e tij 
dhe udhëtarët zyrtarë. Kishës i paguante taksë 
në drithë ose në para për lidhje martese. Pozita 
e meropsëve në feudet kishtare ishte më e 
përshtatshme, meqë ata ishin të liruar nga disa 
detyrime në llogari të shtetit, siç ishte ushtria. 
Ata ishin sinonim me parikët e Perandorisë 
Bizantine. Meropsët ishin të përhapur edhe 
në trevat arbërore, në periudhën mesjetare të 
sundimit të Rashës. (Qerim Dalipi)

MeRoVCI Ymer (1928-). Matematikan, pro-
fesor universiteti. Lindi në Lugmir të Vush-
trrisë. Shkollën fillore e kreu në Smrekonicë, 
maturën e vogël në gjimnazin e Prishtinës 
(1946), shkollën e mesme të xehetarisë në 
Mitrovicë e Knjazhevc (Sërbi). Diplomoi në 
degën e matematikës të Shkollës së Lartë 
Pedagogjike (SHLP) në Nish dhe më pas 
në drejtimin e matematikës në Fakultetin e 
Shkencave Matematike-Natyrore (FSHMN) të  

Universitetit të Sara-
jevës. Punoi në shko-
llat fillore në Vushtrri, 
Stantërg, në gjimnazin 
e lartë të Prishtinës 
(1955), në qytetin Breza 
të Bosnjës e Hercegovi-
nës (1956) dhe një kohë 
të shkurtër asistent në 
degën e matematikës në 

Fakultetin Filozofik të Universitetit të Prishti-
nës. Studimet pasuniversitare i kreu në FSHMN 
të Universitetit të Zagrebit (1965), ndërsa tezën 
e disertacionit e mbrojti në FSHMN të Uni-
versitetit të Prishtinës (UP) në vitin 1974. U 
zgjodh asistent në FSHMN të UP-së, ligjërues 
dhe profesor i rregullt. Ishte njëri ndër theme-
luesit e departamentit të matematikës. Ka qën-
druar në vizita studimore në disa universitete 
të Europës dhe ka botuar një numër punimesh 
shkencore dhe është hartues i teksteve univer-
sitare (“Ekuacione diferenciale të zakonshme”, 
“Ekuacione me derivate parciale”). Është 
pjesëmarrës me kumtesa në shumë tubime 
shkencore brenda dhe jashtë vendit. (Minir 
Efendija) 

MeRXHAN Hasan (1944-2006). Shkrimtar 
i letërsisë turke në Kosovë. Lindi në Prizren. 
Qysh i ri filloi të punojë si gazetar në gazetën 
“Birlik” të Shkupit. Në të njëjtën kohë u bë 
redaktor i revistave “Sevinç” dhe “Tomurcuk”. 
Më vonë u vendos në Prishtinë, ku punoi në 
gazetën “Tan” dhe ku botoi dhe tregimet dhe 
poezitë. Botoi një sërë librash me krijime 
origjinale dhe përkthime. U shfaqën më 
shumë se 20 drama nga veprat e tij. Prej tyre 
14 janë shfaqur në TV dhe radio. Drama “Bir 
Avuç Mavi (Një grusht blu)” u shfaq në vitin 
1985 në Teatrin e Adoleshentëve në Londër. 
H. Merxhan ishte anëtar i shkrimtarëve të 
Jugosllavisë dhe të Kosovës. Fitoi 18 çmime 
për fushën e letërsisë dhe u përkthye në shumë 
gjuhë. 12 libra të tij u kushtohen fëmijëve. Me 
librin e poezive “Dayler Dayler” fitoi çmimin 
“Ömer Faruk Toprak”. Po ashtu më vonë në 
redaksinë e gazetës “Tan “ u botuan veprat e tij 
në 10 vëllime. Para luftës në Kosovë u shpërngul 
në Turqi, ku vazhdoi për disa vjet krijimtarinë 
poetike. Vdiq në Ankara. (Irfan Morina)

MeSAPISHTJA. Gjuha e mesapëve. Është 
një gjuhë e vdekur e familjes indoeuropiane, 

e folur nga fise të pjesëve juglindore të Italisë, 
veçanërisht në Pulia (Puglia). Është folur 
nga mesapët, daunët dhe paucetët. Shumë 
autorë mesapishten e lidhin me ilirishten, 
ndërsa mesapët i shohin të shkuar atje nga 
Ballkani. Kjo gjuhë është ruajtur në rreth 300 
mbishkrime, të cilat datojnë nga shekulli VI 
deri në shekullin I p.e.s. dhe janë të lexueshme, 
por ato zakonisht janë të shkurtra dhe nuk 
japin mundësi për ndonjë interpretim më të 
plotë të gjuhës. Janë parë afri të mesapishtes 
me shqipen te fragmentet si menzana, që lidhet 
me shqipen mâz, apo bhilia me bijë, brention 
me bri apo pankekeh me pesë, aran me arë etj. 
(Adelinë Selmani)

MeSIHI Prishtinasi (1470-1512). Poet dhe 
kaligraf i shquar. Lindi në Prishtinë dhe u bë i 
njohur si Prishtinali Mesihi, sipas vendlindjes 
së tij. Pasi kreu studimet në Stamboll, u bë 
sekretar i sadriazemit Hadim Ali Pasha, gjatë 
kohës së sundimit të sulltan Bajazitit II (1482-
1512). Në këtë detyrë mbeti deri në vitin 
1511, kur Ali Pasha u vra. Mesihi la pas vetes 
një divan dhe konsiderohet si një nga lirikët 
më të mëdhenj të letërsisë së divanit. Shkroi 
edhe veprën humoristike “Kontrasti i qytetit”, 
e cila konsiderohet vepra e parë e këtij zhanri 
në letërsinë turke. Famën më të madhe e fitoi 
me vjershën “Kënga e pranverës”, e cila është 
vjersha e vetme e poezisë turke që hyri në 
antologjitë e poezisë botërore, duke u përkthyer 
gjatë shekujve vijues në disa gjuhë të njohura 
europiane, madje edhe në latinisht. Vdiq në 
Bosnjë. (Irfan Morina)

MeSoZoIKU. Erë e historisë gjeologjike e  
Tokës, që përfshin periudhën ndërmjet pale-
ozoikut dhe kenozoikut dhe që ka zgjatur rreth 
186 milionë vjet, gjatë së cilës janë formuar 
shkëmbinjtë që përbëjnë eratemin mesozoik. 
Ndahet në periudhat (sistemet): trias, jurasik e 
kretak. Mesozoiku shquhet nga hapja e oqeanit 
Tetis në fillim dhe atij Atlantik nga mbarimi i 
epokës, nga veprimtaria e gjerë magmatike, 
nga malformimi, rrudhosjet dhe zhvendosjet e 
shumta tektonike, nga rrudhosja kimerike dhe, 
në fund të mesozoikut, nga rrudhosja alpine. 
Është periudhë gjatë së cilës fauna botërore ka 
ndryshuar në mënyrë drastike, nga ajo që ishte 
në paleozoik. Zhduken organizmat e paleozoit, 
para së gjithash trilobitet dhe graptolitet, 
ndërsa paraqiten forma të reja, siç janë: 

amonitet, organizmat gjigantë të zvarranikëve 
(dinozaurëve), ruditstëve etj., si dhe zogjtë 
e parë. Nga flora vend të veçantë kanë bimët 
mbizotëruese farëzhveshura dhe farëveshura. 
Gjatë mesozoit pjesa më e madhe e territorit 
të Kosovës mbulohej nga deti përgjithësisht 
i thellë e vende-vende më i cekët. U formuan 
në fillim shkëmbinj sedimentarë terrigjenë 
dhe shkëmbinj strallorë e më vonë shkëmbinj 
karbonatikë, sidomos gëlqerorë e dolomitë 
të triasikut (Bjeshkët e Nemuna, Pashtriku, 
Koritniku), hapja e oqeanit Jurasik dhe formimi 
i ofioliteve (zona e Mirditës, Vardarit). Krijimet 
e moshës mesozoike në Kosovë kanë përhapje 
relativisht të madhe dhe përfaqësohen nga 
gëlqerorët dhe dolomitët (Bjeshkët e Nemuna, 
Koritniku, Pashtriku etj.), ofiolitët (masivi i 
Gjakovës, i Rahovecit e Goleshit) dhe flishit 
(Drenicë, Carralevë, Moravë e Binçës etj.). 
(Gani Maliqi)

MeSTANI Nuridin (1956-). Agronom, pro-
fesor universiteti. Lindi në Kuklibeg të Dra-
gashit. Shkollën fillore e kreu në vendlindje, 
atë të mesme në Prizren (1976), Fakultetin e 
Bujqësisë në Prishtinë (1980). Studimet pas-
universitare i përfundoi në Universitetin e Za-
grebit (1985), tezën e disertacionit e mbrojti në 
Fakultetin e Bujqësisë të Universitetit të Prishti-
nës (1996). Punësohet në Institutin e Blegtorisë 
dhe të Veterinarisë në Prishtinë (1981) dhe më 
vonë u zgjodh asistent (1985) në Fakultetin e 
Bujqësisë, ku i arrin të gjitha gradat universita-
re. Ligjëron disa lëndë: teknologjia e rritjes dhe 
prodhimit të shpendëve, shkenca e shpendëve 
dhe fiziologjia e të ushqyerit të shpendëve. 
Botoi punime dhe mori pjesë me kumtesa në 
tubime shkencore. (Ragip Kastrati) 

MeTAJ Kadri (1954-). Filozof, profesor uni-
versiteti. Lindi në Kaliçan, komuna e Istogut. 
Shkollën fillore dhe gjimnazin i kreu në Istog, 
ndërsa studimet në katedrën filozofi-sociologji 
në Fakultetin Filozofik të Universitetit të 
Prishtinës (UP) në vitin 1977. Magjistraturën 
e mbaroi në Universitetin e Sarajevës. Në 
vitin shkollor 1981/82 qëndroi për specia- 
lizim në Universitetin e Sorbonës, Paris IV, në 
Francë. Në vitin 1987 doktoroi në Universite-
tin e Prishtinës. Në vitin 1979 zgjidhet asistent 
në degën filozofi-sociologji, kurse që nga viti 
1999 është profesor i rregullt në departamen-
tin e filozofisë, ku ligjëron lëndë nga fushat e 

filozofisë. Ligjëron edhe në Universitetin e Eu-
ropës Juglindore në Tetovë, në Universitetin 
e Shkupit dhe në Universitetin e Tetovës etj. 
Nga veprat e botuara veçohen: “Teoria estetike 
e Gjergj Llukaçit” (1990), “Filozofia politike” 
(2003). Përktheu disa veprave nga fusha e filo-
zofisë dhe e estetikës. (Albulena Alushaj)

MeTAJ Rrustem (1953-). Balerin. Lindi në 
Kaliçan të Pejës. Kreu shkollën e mesme të 
baletit në Shkup. Mori pjesë në këto shfaqje: 
“Ritme të zgjuara”, “Paralojë dasme”, “Sokoli 
e Mirusha”, “Halili e Hajrija”, “Bolero dhe 
Shtrausiana”, “Karmen”, “Era dhe kolona”, 
“Balloja e kadetëve”, “Don Kishoti”, “E bukura 
More”, “Pjetër Pani”, “Loja e Sizifit” dhe 
“Fyelltari”. (Selman Jusufi) 

MeTALURGJIA e PLUMBIT e “TRePÇËS”, 
MITRoVICË. Zhvillimi i metalurgjisë së 
plumbit (Pb) në “Trepçë” filloi në vitin 1940 
kur u ndërtua shkritorja në Zveçan, me aftësi 
prodhuese prej 28,000 tonë plumb lëndor 
në vit. Kushtet e punës të kësaj shkritoreje 
ishin të rënda, prandaj e quajtën “Shkritorja 
për prodhimin e invalidëve”. Pas Luftës së 
Dytë Botërore, në kohëra të ndryshme (faza 
e parë 1950, faza e dytë 1967 dhe faza e tretë 
1982) janë bërë rikonstruktime dhe zgjerime 
tekniko-teknologjike të shkritores së plumbit, 
me qëllim të shtimit të prodhimit: në fazën e 
parë 50-60,000 tonë Pb lëndor në vit, në fazën 
e dytë në 80-90,000 t/v dhe në të tretën ishte 
projektuar aftësia maksimale prodhuese prej 
175,000 t/v Pb lëndor, përkatësisht në fillim të 
fazës së tretë 120,000 t/v Pb. Ndërkaq, prodhimi 
më i lartë pas rikonstruktimit (1967) arriti në 
vitin 1975, në sasi prej 106,859 tonë. Shkritorja 
e Pb e “Trepçës” radhitej ndër 5 shkritoret 
më të mëdha në botë. Në Metalurgjinë e Pb 
“Trepça” përpunoheshin jo vetëm koncentratet 
e grup-minierave në kuadër të kombinatit (9 
syresh), por edhe sasi të tjera të koncentrateve 
nga minierat në Serbi, Mal të Zi, Maqedoni 
dhe Bosnjë e Hercegovinë. Kështu, në vitin 
1988 prodhoheshin këto sasi të koncentrateve: 
koncentratet nga minierat në kuadër të 
“Trepçës” 46.1%, koncentratet nga minierat e 
tjera të Jugosllavisë 35.1%, koncentratet nga 
importi 3.4% dhe nga lëndët dytësore 14.6%. 
Shfrytëzimi i aftësisë së projektuar të Shkritores 
së Pb luhatej nga 49.4% (1982) deri në 79.2%, 
përkatësisht 59.26-95%. Në Shkritoren e Pb të 

“Trepçës” prodhoheshin 5 lloje të metaleve, 
me lartësi mesatare vjetore: Pb (100,000 t), 
Ag (120 t), Au (255 kg), Bi (96 t) dhe Sb (310 
tonë të kohëpaskohshme). Xeheroret e Pb-
Zn, për nga natyra janë polimetalore, pasi 
përveç përbërësve themelorë të Pb dhe Zn 
përmbajnë edhe metale e elemente të tjera, si: 
Ag, Au, Bi, Sb, Cd, Cu, Mn, In, Ge, Te, Ta, Se 
dhe S. Nga të gjitha metalet dhe elementet e 
mësipërme, në “Trepçë” përftoheshin vetëm 7 
metale, pasi “Trepça” nuk kishte teknologji për 
përftimin e metaleve të rralla (In, Ge, Te, Ta, 
Se). Kushtet e punës në metalurgjinë e Pb ishin 
jashtëzakonisht të rënda, për shkak faktorëve 
të dëmshëm që shfaqen në këtë proces dhe 
të ndotësve specifikë kimikë, në radhë të 
parë Pb, pastaj As, Sb, Cd, Hg dhe metale 
të tjera të rënda për shkak të përmbajtjes 
së lartë të dioksidit të squfurit. Punëtorët u 
ekspozoheshin efekteve të dëmshme të këtyre 
faktorëve. Pas vitit 1999 Metalurgjia e Plumbit 
e “Trepçës” u administrua nga Agjencia 
Kosovare e Mirëbesimit. (Minir Dushi)

MeTALURGJIA e ZINKUT e “TRePÇËS”, 
MITRoVICË. Me lëshimin  në punë të 
elektrolizës së zinkut (Zn) në Mitrovicë (1968) 
u arrit tërësia teknologjike e përpunimit 

të koncentrateve në sistemin e “Trepçës”. 
Objekti u ndërtua me teknologjinë më të lartë 
të avancuar të kohës. Aftësia prodhuese e 
elektrolizës ishte 30,000 tonë zink elektrolitik 

në vit dhe 80 tonë kadmium elektrolitik në vit. 
Përveç Zn dhe Cd elektrolitik, në këtë elektrolizë 
prodhoheshin edhe lym bakri dhe lym plumb-
zinku. Koncentrati i zinkut për elektrolizën 
sigurohej nga minierat e “Trepçës”, të cilat 
siguronin vetëm 73% të sasisë së nevojshme të 
koncentratit të zinkut, ndërsa sasia tjetër nga 
minierat e tjera të ish-Jugosllavisë. Në kohën 
e ndërtimin të elektrolizës së Zn, shkalla më e 
lartë e rikuperimit të Zn në botë ishte 83%. Por 
më vonë, për shkak të zhvillimit të shpejtë të 
teknologjisë në Europë, Amerikë dhe Australi 
shkalla e rikuperimit të metalit të Zn u ngrit 
deri në 98% (Franca). Prandaj elektroliza e 
sapondërtuar brenda një dekade u konsiderua 
e vjetruar. Për shkak të vjetërsisë jo vetëm që 
ra prodhimi vjetor në 13.393 tonë (1985), por 
njëkohësisht u rrit harxhimi i energjisë dhe i 
materialeve të tjera, sikundër që kishte edhe 
ndërprerje të shpeshta e të papritura të punës. 
Përveç kësaj, ndotja e mjedisit nga elektroliza 
shkonte tej çdo mase. Kjo situatë zgjati deri 
në vitin 1975 kur filloi puna për studimin e 
një koncepti të ri për rikonstruktimin dhe 
zgjerimin e elektrolizës së zinkut sipas të 
arriturave më të reja teknologjike në botë. 
Atëbotë ekspertët e “Trepçës” u përcaktuan 
për teknologjinë e firmës “Jarosite”, e cila kreu 
rikonstruktimin dhe zgjerimin e elektrolizës 
me aftësi prodhuese të projektuar prej 80,000 
tonë zink në vit. Mirëpo, për shkak të mungesës 
së fondeve, aftësia e projektuar nuk u përmbush 
në tërë procedimin teknologjik. Në vitin 1986 
u përurua elektroliza e re, me aftësi prodhuese 
deri në 50,000 tonë. Shkalla e rikuperimit të 
Zn në elektrolizën e re u ngrit në 90%, kurse 
harxhimi i energjisë elektrike ishte 30% më i 
vogël dhe ndërprerjet në punë ishin pakësuar 
dukshëm. Pas arritjes së aftësisë së projektuar, 
elektroliza e re jepte këto prodhime: 80,000 t/v 
Zn elektrolit; 5,000 t/v oksid Zn dhe Zn pluhur; 
100,000 t/v H2S04; 368 t/v Cd elektrolit dhe 
15,000 t/v lym të Pb-Zn dhe 250 t/v lym Cu. Ky 
objekt administrohet nga  Agjencia Kosovare 
e  Privatizimit dhe gjendet jashtë funksionimit. 
(Minir Dushi)

MeTALLA ULPIANA. Monedhë lokale e 
destinuar vetëm për përdorim në qendrat e 
minierave. U pre në kohën e perandorit Trajan 
(98-117). Nga disa studiues prerja e saj i është 
atribuar Municipium Ulpianës, ndërsa disa 
të tjerë e lidhin me kompleksin e minierave 

në Kosmaj (Bosnjë dhe Hercegovinë), nga ku 
vjen dhe numri më i madh i gjetjeve. Duke 
pasur parasysh faktin se asnjë ekzemplar i tillë 
nuk është gjetur deri më tani në Ulpianë dhe 
rrethinat e saj, është dhe jo aq e sigurt që në 
rrethanat e tanishme prerja e saj të lidhet vetëm 
me Ulpianën. (Arben Hajdari) 

MeTALLI dARdANICI. Monedha me mbi-
shkrim të periudhës romake. Monedhat janë 
gjetur në Municipiumin DD te Soçanica (Mit-
rovicë) dhe të gjitha janë farkuar gjatë sundimit 

të perandorit Trajan, an-
daj dhe në avers mbajnë 
bustin e perandorit me 
kurorë, të kthyer në të 
djathtë. Këto i takojnë 
fazave të ndryshme të 
sundimit të Trajanit, 
njëra është krijuar para 
vitit 98, kur Trajani ishte 

vetëm “augustus”; tjetra kur fitoi titullin “ger-
manicus” (98-100) apo “germ dac”, pas pushti-
mit të Dakisë. Karakteristikë e monedhave 
është se në revers gjendet mbishkrimi “Darda-
nici” dhe figura e femrës që mban kallirin e 
grurit me dorën e djathtë dhe me të majtën 
cepin e tunikës së gjatë (hitonit). Për dallim 
nga reverset me bustin e Trajanit, në Muzeu 
Britanik të Londrës gjenden tri monedha, të 
cilat në revers mbajnë mbishkrimin “darda-
nici” dhe kanë paraqitjen e së njëjtës hyjnes-
hë. Këto dallojnë nga monedhat paraprake 
vetëm nga fakti se në avers gjendet mbishkri-
mi “Roma” dhe koka e femrës me përkrenare 
(hyjnesha Roma). Pasi figura e fermës në avers 
ka simbole dhe paraqitje jo të zakonshme, u pa 
vetëm nga H. Cohen si Hyjneshë e Dardanisë, 
ndërsa studiuesit e tjerë e panë si hyjneshë me 
prejardhje të ndryshme (Rah, Annona, Ab-
undatia, Cerera). Më së shpeshti u konsideru 
si Cerera romake dhe Demetra helene, të cilat 
mbajnë kallirin e grurit, por Demetra paraqi-
tet gjithnjë e ulur, përderisa Cerera mban me 
dorën e djathtë skeptrin. Elementet dalluese 
nga hyjneshat e cekura sjellin në përfundim se 
është fjala për një hyjneshë të vendit, të identi-
fikuar si Hyjnesha Dardane. Kjo hyjneshë nuk 
është vetëm personifikim i territorit të Darda-
nisë, por ngërthen në vete edhe funksione më 
gjithëpërfshirëse. 
Dukja e këtyre monedhave, si edhe të tjerave, 
lidhet me pasurinë minerale të rajonit të 

Municipium D Dardanorum-it dhe me 
aktivitetet me vlera të mëdha xehetare në të dhe 
jashtë saj, aq më tepër që aktivitetet xehetare 
dardane janë njohur edhe më herët dhe se 
është e njohur se xehetarët dardanë vepronin 
edhe në rajone të tjera, si në xeheroret e Dakisë 
etj. (Edi Shukriu)

MeToHIA. Emërtim serb për pronat kishtare, 
i ngritur në nivel të emërtimit të rajonit të Du-
kagjinit, përkatësisht Rrafshit të Dukagjinit, 
pas pushtimit të Kosovës nga Serbia më 1912. 
Për filologët ballkanologë është i njohur fakti që 
fjala serbe kishtare metòhija (“tokë në pronësi 
të manastirit” ose “territor i pronave të kishës”) 
është huazuar nga greqishtja mesjetare (bizan-
tine). Me këtë emër emërtoheshin shumë ka-
tunde e rajone, përkatësisht feude dhe vendba-
nime të veçanta, po aq sa kishte edhe manastire 
dhe prona të tyre. Në tekstet kishtare serbe 
përmenden “metohijat” e Kishës së Shmitrit në 
Prizren (1309-1313), pastaj të Deçanit (1330), 
të Dobrushtës dhe të Hoçës (1355) dhe disa të 
tjera. Pas pushtimit të Kosovës, me këtë emër-
tim kishtar pushteti serb e emërtoi krahinën 
që shqiptarët tradicionalisht e quanin Rrafsh i 
Dukagjinit, që rrjedh nga emri i derës feudale 
arbërore të Dukagjinëve dhe kryeqendra e saj 
Gjytetja e Re ose Dukagjina, përkatësisht Ciui-
tas noua, sine Ducagina; Città noua o Ducagini, 
Gjytetja e rē, oò Dukagjin, të cilën Frang Bardhi 
e përmend në vitin 1636. (Skënder Gashi)

MeVLUdI. Manifestim fetar islam. Mevludi 
është krijimtari e veçantë letrare, që i takon 
llojit të poemës epiko-lirike, ndërsa strukturën 
e tij kompozicionale zakonisht e përbëjnë pesë 
elemente kryesore, që janë: lindja e Pejgamberit, 
Miraxhi, Haxhi lamtumirës dhe vdekja e 
tij. Format e krijimtarisë letrare kushtuar 
Pejgamberit në letërsinë me temë islame janë 
nga më të ndryshmet, duke filluar nga distiku, 
kasidja, rubaija, divani e deri te veprat e posaçme 
që te ne njihen si mevlude. Zanafilla e Mevludit 
në botën islame, si manifestim fetar, daton 
nga shekulli X, fillimisht në Egjipt, gjatë kohës 
së sundimit të Fatiminjve. Në Perandorinë 
Osmane Mevludi merr një formë dhe trajtë 
tjetër, sidomos me Mevludin e autorit të njohur 
Sulejman Çelebiu (1409), që konsiderohet 
vepër me vlerë të veçantë letrare dhe kulturore. 
Mevludi në letërsinë shqipe si krijimtari 
artistike e letrare zë fill në shekullit XVIII, me 

Hasan Zyko Kamberin. Deri tani në gjuhën 
shqipe njihen rreth 30 mevlude të shkruara nga 
personalitete të njohura të teologjisë islame, nga 
të cilët veçojmë: Hasan Zyko Kamberin, Ismail 
Floqin, Hafiz Ali Ulqinakun, Hafiz Ali Korçën, 
Hafiz Ibrahim Dalliun, Tahir efendi Popovën 
etj. Mevludet kanë pasur shtrirje dhe ndikim 
të madh në vendet ku janë hartuar. Kështu, 
Mevludi i Tahir efendi Popovës ka pasur dhe ka 
shtrirje dhe ndikim më të madh në territorin 
e Kosovës dhe në një pjesë të Maqedonisë. 
Tahir efendiu Mevludin e tij e ka shkruar me 
grafi osmane, por me fjalë të renditura në bejte, 
duke respektuar në gjuhën shqipe rimën dhe 
metrikën e kësaj gjinie. (Ramadan Shkodra)

MeXHITI Bashkim (1965-). Piktor, skulptor. 
Lindi në Gostivar. Shkollimin bazë e kreu në 
Gostivar, ndërsa Akademinë në Fakultetin e 
Arteve të Universitetit të Prishtinës (1991). Në 
vitet ’90 u zgjodh mësimdhës në Fakultetin 
e Arteve të Universitetit të Tetovës. I takon 
brezit të mesëm të krijuesve të arteve pamore 
në Maqedoni dhe shquhet për trajtimin e 
motiveve autoktone. Dallohen tri cikle të 
pikturave të tij: “Gjurmët”, “Fragmentet” dhe 
“Fenomenet historike”. Realizoi disa ekspozita 
personale si dhe mori pjesë në ekspozita 
kolektive në Maqedoni dhe jashtë saj. Realizoi 
shtatoren e Xhemë Gostivarit, shtatoren e Aqif 
Reçanit, si dhe disa vepra të tjera skulpturore. 
Është fitues i disa çmimeve profesionale dhe 
mirënjohjeve publike. (Jëlldeze Asani)

MeZIA (MoeSIA). Provincë e Perandorisë 
Romake. Dardania u përfshi brenda provincës 
së Mezisë gjatë sundimit të perandorit Klaud 
(41-54). Më parë Dardania ishte pjesë e 
provincës së Maqedonisë dhe jo e provincës 
së Ilirikut. Në vitin 86 Mezia u sulmua nga 
mbreti i dakëve, Duras dhe në mbrojtje 
të saj erdhi vetë perandori Domitian (81-
96). Dardania, që i kundërshtoi me shekuj 
pushtimet romake, shërbeu disa dekada si bazë 
e sulmeve të legjioneve romake kundër dakëve. 
Por Domitiani nuk arriti fitore të sigurt kur i 
dërgoi legjionet përtej Danubit, kundër mbretit 
dak Decebalit në vitet 87-89 dhe kjo u arrit 
vetëm gjatë sundimit të perandorit Trajan, i 
cili e nënshtroi përfundimisht Dakinë gjatë 
luftimeve të viteve 101-106.
Dardania kishte një rëndësi strategjike veça-
nërisht për minierat dhe për rrugët. Andaj u 

ndërtuan rrugë që lidhnin provincat e ndry-
shme të Perandorisë Romake, në funksion të 
lëvizjes më të lehtë të legjioneve dhe të mall-
rave. Rruga më e rëndësishme nisej nga Shko-
dra nëpër luginën e Drinit dhe futej në Dardani 
nëpër Drinin e Bardhë, duke i pasur stacionet 
në Gabuleo, Therandë, Viciano (Lipjan), Ve-
klan (te Prishtina), Vendenis (Gllamnik), Ad 
Fines (Kurshumlje), Hammeo (Prokuple), Ad 
Herkulem (Brestovc) dhe Nais (Nish). Në Vi-
ciano ndahej rruga që shkonte drejt kolonisë 
Scupi (Shkupi), duke kaluar afërsisht përgjatë 
trasesë së sotme, përmes grykës së Kaçanikut. 
Rruga tjetër që nisej nga Sirmi e përshkonte 
Dardaninë në pjesën verilindore, duke kaluar 
nga Nishi në Remisiana (Bela Palanka), Turri-
bus (Pirot) etj. Nais ishte një stacion kryesor i 
rrugëve që shkonin drejt Danubit dhe vendosja 
e legjionarëve romakë, veçanërisht e atyre të 
Legjionit VII Claudia gjatë sundimit të Septim 
Severit, bëri që në qytet të zotëronte elementi 
latin. Jo larg Naisit, përgjatë rrugës, u zhvilluan 
dy vendbanime të legjionarëve veteranë: Ti-
maku i Madh dhe Timaku i Vogël. Me ndarjen 
e Mezisë në Mezinë e Epërme dhe në Mezinë 
e Poshtme në vitin 86, Dardania u bë pjesë e 
Mezisë së Epërme. (Neritan Ceka)

MeZIA e ePËRMe (MoeSIA SUPeRIoR). 
Provincë e Perandorisë Romake. Pas përfshirjes 
së Dardanisë brenda provincës së Mezisë gjatë 
sundimit të perandorit Klaud (41-54) dhe pas 
ndarjes së saj në dy pjesë në vitin 87 (Mezia 
e Epërme dhe Mezia e Poshtme), Dardania u 
bë pjesë e Mezisë së Epërme të qeverisur nga 
legati konsullor perandorak dhe prokuratori. 
Provinca përfshinte pjesën më të madhe të 
Dardanisë, me qendër kryesisht Naisin. Autori 
Zonara (X 32) njofton se në Mezinë e Epërme 
përfshiheshin popullsi të ndryshme: “.. ato 
vende që gjenden mbi Dalmati, Maqedoni e 
Traki dhe që lumi Sava, i cili derdhet në Istër, i 
ndan nga Panonia, kaluan nën emrin e Mezisë. 
Në këto vende ka edhe shumë fise të tjera, si 
dhe të quajturit tribalë dhe dardanë”.
Dardania njihej që më parë për aktivitetet 
xehetare, andaj në gjysmën e parë të shek. II 
komunitetet xehetare të saj fituan të drejtën 
e prerjes së monedhave prej bronzi me emrat 
e perandorëve Trajan dhe Hadrian. Këto 
monedha mbanin legjendat “Metalla Ulpiana” 
dhe “Dardanici”. Për kontrollin e minierave 
ishin caktuar punonjës të veçantë, të njohur 

edhe më pas si administratorë perandorakë për 
minierat në Mezi ose Dardani (procuratores 
metallorum intra Moesiam seu Dardaniam). 
Megjithë prezencën e ardhësve latinë, popullsia 
dardane dallohej nga emrat tipikë edhe 
ndërmjet legjionarëve, si Bitus, Mastul, Daz, 
Saur, Mestri, Muko, Auluzon etj. Shumë nga 
këta emra, si Gent, Redon, Bato etj., i takojnë 
fondit panilir të onomastikës, por pjesa më e 
madhe e tyre i takojnë vetëm fondit onomastik 
dardan. Dy kohorta, të krijuara në vitin 169 
nga perandori Mark Aureli mbanin emrin 
Aurelia Dardanorum, të cilat ishin dislokuar në 
Timacus Maior dhe Timacus Minor. Dardanët 
u mobilizuan edhe në repartet ushtarake të 
rekrutuara në Dardani gjatë shek. I-II, si Ala 
Vespasiana Dardanorum, Legio I Illyricum. 
Në Nais kishte qendrën edhe komandanti i 
ushtrisë për Ilirikun (magister militum per 
Illyricum), që dëshmon rëndësinë strategjike 
të trevës dardane.
Gjatë sundimit të Hadrianit iu dha e drejta e 
municipit edhe Ulpianës (Graçanicë), qendër 
administrative në funksion të minierave. 
Qyteti u shtri në një sipërfaqe prej rreth 100 ha 
të organizuar sipas një sistemi ortogonal, me 
rrugë e kanalizime të rregullta dhe kishte një 
forum me monumente të veshura me mermer. 
Kjo u shoqërua me vendosjen e administratës 
provinciale, si dhe të legjioneve, për shkak të 
pozitës strategjike të provincës: Legjioni IV Skit 
(deri më 57), Legjioni V Maqedon (deri më 
62), i zëvëndësuar nga Legjioni VII i Klaudëve 
dhe Legjio IV i Flavëve gjatë sundimit të 
dinastisë Flave (69-96). Municip i rëndësishëm 
xehetar ishte dhe ai që njihet nga inicialet DD 
pranë Soçanicës (Mitrovicë), që mendohet 
se mund të zbërthehet si “municipium 
Dardanorum”. Scupi (Shkupi) ishte qendër 
tejet e rëndësishme e Dardanisë, ku ishin 
vendosur veteranë të shumtë të legjioneve 
romake, andaj dhe fitoi të drejtën e kolonisë. 
Në Kosovë kishte dhe municipiume të tjera, 
emrat e të cilave nuk janë dëshmuar ende, si 
ajo te Dërsniku, Gushica etj. Nga mbishkrimet 
epigrafike njihen edhe fshatrat (vicus), si Titis, 
Zatidis, Perdica, Dassa apo Cavadinus, pranë 
kolonisë së Scupit. Dardania ngeli pjesë e 
Mezisë së Epërme deri në krijimin e provincës 
së Dardanisë nga perandori Dioklecian (284-
305), me qendrën më të rëndësishme në Scupi. 
Arsye për krijimin e provincës së veçantë ishte 
elementi etnik, humbja e zotërimeve përtej 

Danubit në kohën e perandorit Aurelian dhe 
vendosja e fiseve barbare në Danub, me ç’rast 
Dardania fitoi rëndësi të veçantë strategjike për 
bllokimin e dyndjeve barbare drejt Adriatikut 
dhe Egjeut. (Neritan Ceka)

MeZIeR Filip de (Mezieres Philipe de) (rreth 
1327-1405). Ushtarak dhe udhëpërshkrues 
francez. Lindi në Shato dë Mezier në krahinën 
Pikardi në Francën Veriore. Rridhte nga 
fisnikëria e ulët franceze dhe fillimisht shërbeu 
si ushtarak në oborret e aristokracisë italiane. 
Nga Italia u bashkua me kryqtarët dhe mori 
pjesë në mbrojtjen e Smirnës (Izmiri), kundër 
forcave osmane në vitin 1346. Pas shpërndarjes 
se forcave kryqtare, ai vazhdoi udhëtimin për 
në Jerusalem. Më vonë Mezier zë postin e 
administratorit dhe ushtarakut në Qipro dhe 
u kushtohet shkrimeve. Në veprën “Ëndrra 
e pelegrinit të moçëm” (Le Songe du vieil 
pèlerin), të shkruar në vitin 1389, Mezier bën 
fjalë për një betejë që ishte zhvilluar në pjesët e 
Arbërisë dhe që aludohet për Betejën e Parë të 
Kosovës. Mes tjerash, lidhur me këtë betejë ai 
thoshte se “Murati u mposht plotësisht nga të 
krishterët” dhe se ngjarja u zhvillua në “pjesët e 
Arbërisë”. F. Mezieri la të shkruara edhe vepra 
të tjera: “Jeta e Shën Pjetër Tomasit” (1367–68, 
plotësuar më 1386 e 1396), “Religjioni i ri i 
pasionit” (1389) etj. (Muhamet Mala)

MeZISHTJA. Gjuhë e popullatës që jetonte 
në jug të Danubit, në Serbinë e sotme dhe 
pjesërisht në Bullgari dhe Rumani deri te delta 
jugore e Danubit. Në kohët e vona romake ishte 
krijuar Provinca Moesia Superior në perëndim 
dhe Moesia Inferior në lindje. Mendohet se 
mezishtja ishte një gjuhë me lidhje shumë më 
të afërta me dakishten se me trakishten, pra 
një gjuhë më shumë dako-mezishte se trako-
mezishte. Disa të tjerë e shohin si një me 
dakishten. Nuk është shkruar dhe njihet vetëm 
nga emrat e vendeve a të ujërave. (Adelinë 
Selmani)

MËSIMdHËNËSIT NGA SHQIPeRIA NË 
KoSoVË. Mësimdhënësit me prejardhje nga 
Shqipëria zënë një vend të rëndësishëm në 
historinë e themelimit dhe zhvillimit të arsimit 
shqip në Kosovë. Ndihmesë të çmuar dhanë 
edhe mësimdhënësit nga Kosova në Shqipëri, 
si Qamil Bala, Sali Gjuka, Ahmet Gashi etj. 
Nga Shkodra ishte Mati Logoreci, i cili hapi 

shkollën e parë kombëtare shqipe në Kosovë 
(Prizren, 1889), si dhe motrat Mikelangjela 
dhe Tereza Çoba, mësueset e shkollës shqipe 
të vajzave po në Prizren. Kjo ndërlidhje në 
fushën e arsimit do të vazhdojë edhe më vonë, 
gjatë Luftës së Parë Botërore (1915-1918), 
sidomos gjatë Luftës së Dytë Botërore (1941-
1945). Duke filluar nga viti 1941, Qeveria 
Shqiptare dërgoi në Kosovë më shumë se 200 
mësues dhe mësuese, inspektorë, drejtorë 
etj., për themelimin e shkollave dhe arsimit 
shqip, si pjesë integrale e sistemit të arsimit 
në Shqipërinë Etnike. Kontribut të veçantë në 
këtë drejtim dha ministri i arsimit shqiptar, 
Ernest Koliqi. Këta mësues nga Shqipëria, në 
bashkëpunim me mësuesit dhe popullsinë 
vendase, bënë punë të jashtëzakonshme 
për gjuhën shqipe, arsimin dhe kulturën 
kombëtare shqiptare në Kosovë. Me ndihmën 
e tyre, për herë të parë në Kosovë, u ngrit një 
sistem i arsimit me shkolla fillore, të mesme 
dhe profesionale shqipe. Mësimdhënësit nga 
Shqipëria dhanë kontribut të çmuar edhe në 
ngritjen profesionale-pedagogjike të mësuesve 
në Kosovë. Edhe pas Luftës së Dytë Botërore, 
Shqipëria u angazhua për shkollat dhe 
arsimin shqip në Kosovë. Sipas marrëveshjes 
shqiptaro-jugosllave (1945), Shqipëria dërgoi 
në Kosovë rreth 100 mësues, të cilët punuan në 
arsimin kosovar deri nga mesi i vitit 1948, kur 
për shkaqe politike u detyruan të kthehen në 
Shqipëri. Disa prej tyre vazhduan punën edhe 
më vonë. Midis mësimdhënësve nga Shqipëria, 
që dhanë kontribut në Kosovë edhe pas vitit 
1948, u shquan: Mehmet Gjevori, Tajar Hatipi, 
Stathi Kostari, Fehmi Sinella etj. Mësimdhënësit 
nga Shqipëria dhanë ndihmesën e tyre edhe 
në arsimin e lartë kosovar. Kjo u intensifikua 
sidomos në vitet 1978-1981. Në atë kohë 
pedagogë të shquar të Universitetit të Tiranës 
u angazhuan për të ligjëruar dhe në aktivitete 
të tjera mësimore-shkencore në fakultete të 
Universitetit të Prishtinës. (Hajrullah Koliqi) 

MIFTARI daim (1979-). Poet, gazetar. Lindi 
në Sërmnovë të Gostivarit, ku kreu shkollimin 
fillor dhe të mesëm. Në vitin 2004 kreu 
studimet në degën e gjuhës dhe letërsisë shqipe 
në Fakultetin e Filologjisë në Shkup, ku mbaroi 
edhe studimet pasuniversitare. Në periudhën 
2004- 2007 punoi gazetar në gazetën “Fakti”, 
më pas mësimdhënës në shkollë të mesme 
dhe së fundi nëpunës shtetëror në Qeverinë 

e Maqedonisë. Ka botuar librat me poezi: 
“Tingujt e heshtjes” (2007), “As ëndrra për 
nesër” (2010) dhe “Vetëm” (2013). Një libër i 
tij është botuar edhe në gjuhën maqedonase. 
(Salajdin Salihu)

MIFTARI Kaltrina (1989-). Soprano. U di-
plomua në drejtimin e solokëndimit në klasën 
e prof. Merita Junikut, në Fakultetin e Arteve 
të Universitetit të Prishtinës. Është anëtare 
e rregullt dhe soliste në Korin e Filarmonisë 
së Kosovës. Qysh si studente ka marrë pjesë 
në shumë gara ndërkombëtare në Prishtinë, 
Shkup dhe Tiranë, ku është nderuar me çmime 
të para dhe të dyta. Është një nga pionieret e 
interpretimit të muzikës së vjetër të periudhave 
të renesansës e të barokut dhe shquhet për 
përkushtimin ndaj këtyre stileve. (Besa Luzha)

MIFTARI Naser (1974-). Gazetar. Lindi në 
Prishtinë, ku edhe kreu shkollën fillore dhe të 
mesme. Gjatë viteve 1993-1997 ndoqi studi-
met për gazetari në Universitetin e Tiranës dhe 
më pas (2000-2002) studimet master në Uni-
versitetin “Temple” në Filadelfia, SHBA. Në 
vitin 2014 përfundoi studimet e doktoraturës 
në departamentin e shkencave politike të Uni-
versitetit të Nebraskës në Linkoln (Lincoln), 
SHBA. Punoi gazetar, kolumnist dhe redaktor 
në gazetën “Koha ditore” dhe ligjëroi në disa 
universitete për gazetari dhe komunikime pu-
blike. Botoi një varg punimesh shkencore nga 
fusha e komunikimit dhe e shkencave politike, 
përfshirë një kapitull mbi bllokadat demokra-
tike në Ballkan në librin “Kultura, katastrofat 
dhe retorika” (Nju-Jork, Oksford, 2015) dhe 
një kapitull mbi pavarësinë e institucioneve 
në Kosovë në librin me titull: “Roli i ndihmës 
ndërkombëtare në zhvillimin e institucioneve 
të medies në Ballkanin Perëndimor” (Buda-
pest, 2016). (Artan Krasniqi)

MIFTARI Vehbi (197-). Lindi në Dumnicë të 
Vushtrrisë. U shkollua për letërsi në Prishtinë. 
Më 2009 u doktorua në Universitetin e 
Prishtinës me temën për kritkën letrare shqipe. 
Punoi si gazetar dhe redaktor i kulturës, 
kryeredaktor i revistës për kulturë, art e 
letërsi, “Fjala” (2004). Ishte mësimdhënës në 
Universitetin e Prizrenit dhe në Universitetin 
e Pejës. Disa nga librat e V. Miftarit janë: 
“Mëngjes në pasqyrë” (poezi, 1995), “Figura 
në rërë” (poezi, 2000), “Teoria e objektit” (teori 

dhe kritikë, 2001), “Bibliotekat në Kosovë dhe 
qasja në informata” (2004), “Modelet e kritikës 
- Konica, Maloki, Kuteli” (studim, 2005), “Libri 
i mallit” (studim, 2006), “Etika politike dhe 
Kosova” (publicistikë, 2006), “Maloki: Fryma 
nacionale në letërsi, kritikë” (2006), “Rugova: 
Vizioni nacional” (publicistikë, 2007), “Kritika 
e tekstit (Arshi Pipa)” (studim, 2007), “Kritika 
dhe moderniteti” (studim, 2008), “Muret nuk 
mjaftojnë” (poezi, 2008), “Teknikat themelore 
të shkrimit” (studim, 2009), “Rrëfime” 
(poezi, 2012), “Shkrimi akademik, (2013) etj. 
(Zejnullah Rrahmani)

MIGRIMeT e PoPULLSISË. Lëvizjet meka-
nike të popullsisë në hapësirë. Faktorët që 
kushtëzojnë vëllimin dhe drejtimin e lëvizjeve 
migruese janë të ndryshëm, si: ekonomikë, 
socialë, politikë, demografikë, fatkeqësitë 
natyrore etj. Për shkak të rrethanave historike, 
gjeopolitike, sociale dhe ekonomike, Kosova 
paraqet një hapësirë emigruese. Krahas rretha-
nave të vështira historike, në periudha të cak-
tuara kohore Kosova përballej me migrime të 
natyrave të ndryshme. Shpërnguljet masive të 
shqiptarëve, migrimi për punësim dhe kushte 
më të mira të jetës, migrimi fshat-qytet etj., 
janë lloje të migrimit që e kanë përcjellë vazh-
dimisht popullsinë e Kosovës. Sipas regjistrim-
it të popullsisë të vitit 2011, numri i migrantëve 
të jashtëm të raportuar nga ekonomitë famil-
jare është 380,826, ose rreth 22% e popullsisë 
së përgjithshme. Emigrantët kosovarë janë 
të shpërndarë pothuajse në të gjitha shtetet e 
Europës, ndërsa një numër i konsiderueshëm 
i tyre ndodhet edhe në kontinentet e tjera, si 
në Amerikën Veriore, Azi, Afrikë dhe Australi. 
(Hazer Dana)

MIHAJLoVIQ dragolub-drazha (drago-
ljub draža Mihailović) (1893-1946). Gjeneral 
serb, udhëheqës i lëvizjes çetnike të Ravna 
Gorës. Lindi në Ivanjicë të Serbisë. Më 1910 u 
regjistrua në Akademinë Ushtarake të Serbisë, 
kurse më vonë iu bashkëngjit frontit serb 
gjatë luftërave ballkanike (1912-1913). Gjatë 
Luftës së Dytë Ballkanike luftoi në kufirin me 
Shqipërinë (1913). Gjatë Luftës së Parë Botërore 
luftoi në Shqipëri dhe më vonë ishte i përfshirë 
në tërheqjen taktike të ushtrisë serbe përmes 
Shqipërisë në vitin 1915. Pas pushtimit të 
Jugosllavisë nga forcat e Boshtit, D. Mihajloviq 
së bashku me një grup mbështetësish organizoi 

lëvizjen çetnike të Ravna Gorës në shtator të 
vitit 1941. Më vonë zgjeroi aktivitetin e tij edhe 
në Kosovë, duke formuar Korpusin Çetnik të 
Kosovës më 1942, në radhët e të cilëve kishte 
kryesisht serbë dhe malazezë nga Kosova. Pas 
përfundimit të luftës u gjykua për tradhti të 
lartë dhe krime të luftës. Drazha Mihajlloviqi 
njihej mes të tjerave edhe për qëndrimet 
e theksuara antishqiptare. U ekzekutua në 
Beograd. (Mrika Limani)

MIHAJLLoVIQ (Mihajlović) dragan (1921- 
1993). Mjek, kirurg, ortoped, profesor uni-
versiteti. Lindi në Smederevë (Serbi), shkollën 
fillore e kreu në vendlindje, të mesmen në Beo-
grad. Para Luftës së Dytë Botërore nisi studimet 
në Fakultetin e Mjekësisë Veterinare në Beo-
grad, por i përfundoi në Fakultetin e Mjekësisë 
në Zagreb (1951). Specializohet në kirurgjinë e 
përgjithshme në Fakultetin e Mjekësisë në Shk-
up. Specializoi ortopedinë me traumatologji në 
Beograd në vitin 1966. U emërua shef i orto-
pedisë në Klinikën e Kirurgjisë në Prishtinë. 
Mbrojti tezën e disertacionit në Fakultetin e 
Mjekësisë në Prishtinë (1981). Ndërkohë, u 
emërua ligjërues i lartë i lëndës së kirurgjisë 
dhe më pas u ngrit në të gjithë titujt universi-
tarë. Ishte autor i shumë punimeve shkencore 
dhe profesionale në fushën e kirurgjisë, të orto-
pedisë dhe traumatologjisë. (Cen Bytyçi)

MIHËJeSKU Haralambie (Mihăescu) (1907-
1985). Gjuhëtar, romanist, akademik rumun. 
Studioi për filologji klasike në Iashi dhe për 
gjuhë latine në Romë. Doktoroi më 1936 në 

Iashi, ku më pas u emërua 
profesor i gjuhëve kla-
sike (1936-1950). Ish-
te pedagog për gjuhën 
rumune në Universitetin 
e Frankfurtit (1943-
45). Për arsye politike, 
më 1950 u detyrua të 
ndërpriste karrierën e tij 
akademike. Më 1957 u 

punësua në Institutin e Gjuhësisë në Bukuresht. 
Më 1965 u zgjodh anëtar i Akademisë Ru-
mune të Shkencave. Publikoi monografi për 
latinishten në zonat e Danubit në Perandorinë 
Romake (1960) dhe për ndikimin e greqishtes 
në rumanishte deri në shek. XV (1966). U mor 
me studimin e huazimeve latine të shqipes. Ai 
ka vërejtur mbi 80 fjalë të latinishtes në shqipen 

HARALAMBIE 

që nuk janë në gjuhët e tjera romane, mbi 150 që 
nuk janë në rumanishten. Njëherësh ka vërejtur 
se shumë fjalë të terminologjisë kishtare të 
shqipes janë huazime shumë të hershme nga 
latinishtja. (Pranvera Osmani)

MIJoVIQ (Mijović) Pavle (1914-1996). Stu-
diues malazias, historian i artit bizantin dhe 
mesjetar, akademik. Më 1958 mori titullin 
doktor i shkencave të historisë. Gjatë viteve 
1960-1982 punoi në Institutin e Arkeologjisë 
në Beograd. Ishte profesor i historisë së artit 
në Fakultetin e Kulturës në Cetinë, Mal të Zi, 
anëtar i Akademisë së Shkencave dhe të Arteve 
të Serbisë dhe anëtar i Akademisë Malazeze të 
Shkencave dhe të Arteve. Gjatë viteve 1951-
1984 realizoi kërkime historike-arkeologjike 
kryesisht në territore të banuar me ilirë dhe 
shqiptarë, gjatë antikitetit të vonë dhe gjatë 
gjithë mesjetës, si në Tivar, Ulqin, Kotorr, 
Podgoricë, Budvë, Graçanicë, Ulpianë, Pejë etj. 
Nga këto kërkime shkroi studime nga fusha e 
historisë, e historisë së artit dhe e arkeologjisë, 
ndër të cilët do përmendur: “Flori dhe Lauri 
- mjeshtër dhe gurgdhendës nga Ulpiana” 
(1963), “Monumentet e krishterimit të 
hershëm të Prevalit” (1978), “Ulqini dhe Tivari 
dhe kërkimet arkeologjike e kasteologjike” 
(1977), “Mbi gjenezën e Graçanicës” (1978) etj. 
Gjithashtu është autor edhe i disa monografive 
shkencore dhe katalogëve që ndriçojnë 
mesjetën e Kosovës dhe të hapësirave të tjera 
shqiptare: “Patrikana e Pejës” (1960), “Deçani” 
(1963), “Ulqini” (1981), “Nga trashëgimia 
kulturore e Tivarit” (1995) etj. (Gjon Berisha)

MIKeTIQ (Miketić) Radoslav Musa (1929-
1996). Skulptor. Lindi në Pejë. Kreu arsimin 
fillor dhe të mesëm në vendlindje, ndërsa 
Shkollën e Lartë Pedagogjike, drejtimi i 
pikturës, në Beograd, e më pas edhe Akademinë 
e Arteve Figurative (1955). Punoi në Shkollën e 
Mesme të Arteve në Pejë (1955-1959), një kohë 
ishte edhe drejtor i saj. Më pas ishte pedagog i 
skulpturës në Akademinë e Arteve në Prishtinë. 
Ishte anëtar i Shoqatës së Artistëve Figurativë të 
Kosovës që nga themelimi. Në vitet 1975-1976 
qëndroi në Akademinë e Arteve Figurative 
në Romë. Ekspozitat më të njohura personale 
janë: në Galerinë e Akademisë së Arteve në 
Beograd (1955), në Foajeun e Teatrit Krahinor 
në Prishtinë (1970), si dhe në Itali, në Parma 
(1970), në Romë (1975), në Firence (1976) dhe 

më vonë në Piza, Ravena etj. Ishte laureat i disa 
çmimeve dhe i mirënjohjeve nga fusha e arteve 
pamore. (Luan Mulliqi)

MIKLoSHIÇ (Miklošič) Franc (1813-1891).  
Gjuhëtar slloven, sllavist, albanolog, ballkano-
log, akademik (Austri). Studioi në Universitetin 
e Gracit dhe punoi si profesor për një kohë po 

në këtë universitet. Më 
1844 u punësua në Bib-
liotekën Perandorake të 
Vjenës. Sllavist i shquar, 
u zgjodh anëtar i Aka-
demisë së Vjenës dhe 
anëtar korrespondent i 
Akademisë Franceze. U 
angazhua politikisht në 
lëvizjen kombëtare sllo-

vene më 1848. Mbahet pionier i ballkanistikës. 
Për shqipen botoi “Hulumtime shqiptare” (Al-
banische Forschungen, Vjenë 1870-1871), ku 
trajtoi elementet sllave e romane në shqipe dhe 
formën e foljeve të prejardhura në shqipe dhe 
në disa gjuhë të tjera. Shkroi edhe veprat: “Ele-
mentet sllave në rumanishte”, “Mbi ndikimin e 
turqishtes në gramatikën e gjuhëve të Europës 
Juglindore” etj. Përkrahu tezën e prejardhjes 
ilire të shqipes dhe burimin e ballkanizmave 
e mendoi prej “elementit të lashtë autokton”, 
që, sipas tij, është i afërt me shqipen. (Mensur 
Vokrri)

MIKPRITJA. Element sociokulturor që krahas 
besës, trimërisë, burrërisë dhe nderit zë vend të 
lartë në sistemin e vlerave të traditës shqiptare 
përgjithësisht, e në ambientet e Alpeve Shqiptare 
e rajonin e Kosovës, në veçanti. Përveç kësaj, 
mikpritja zakonisht përjetohet dhe trajtohet si 
vlerë që natyrshëm lidhet edhe me vlerat e tjera, 
siç janë: besa, burrëria, nderi etj. Pritja, strehimi 
dhe përkujdesja e atyre që trokasin të (pa)ftuar 
në derë, gjithnjë e më tepër konsiderohet si 
zakon që i takon së kaluarës, mirëpo politikat 
migruese që strehojnë individë dhe familje 
refugjatësh janë përligjur pikërisht në sajë të 
një tradite të lashtë të mikpritjes në shumicën 
e vendeve të botës. Nevojtarëve nuk u mbyllet 
dera. Edhe te shqiptarët, mikpritja lidhet 
me marrjen e përgjegjësisë për mikun, për 
strehimin dhe mbrojtjen e tij, për përcjelljen deri 
jashtë territorit të familjes ose fisit të shtëpiakut. 
Mirëpo, thënia “bukë, kripë dhe zemër” ka 
mbijetuar vetëm në traditën shqiptare, më 

tepër si imperativ i respektimit të saj, por edhe 
si përpjekje historike që t’i bashkojë së paku 
tre komponentë të rëndësishme që lidhen me 
mikpritjen si vlerë: 1) shtëpia është e “Zotit dhe 
e mikut”, e hapur dhe e gatshme për t’i ofruar 
strehim dhe mbrojtje atij; 2) në kontekstin 
e rrethanave të organizimit të jetës pa shtet, 
familja synon vetëmjaftueshmërinë, pavarësinë 
ekonomike dhe sigurinë; dhe 3), sofra e shtruar 
sado e varfër, qoftë edhe me bukë dhe kripë, me 
metaforën mbi “zemrën”, i jep aktit të mikpritjes 
kuptim që shkon përtej vlerave materiale që 
mund të ofrohen dhe njëkohësisht e çliron 
shtëpiakun që varfëria ekonomike të mos bëhet 
pengesë për të mbajtur “derën e hapur për 
mikun”. “Shtëpiakut shikoja ballin e jo sofrën”, 
është thënia tjetër që aludon në komponentin 
moral të mikpritjes, në nevojën e krijimit të 
atmosferës që miku të ndjehet e mirëseardhur, 
i dëshiruar dhe i mirëpritur. 
Mikpritja është ruajtur në kujtesën popullore 
të shqiptarëve dhe ka mbijetuar më gjatë se në 
shumë civilizime të tjera edhe në sajë të një ritmi 
më të ngadalshëm të zhvillimit ekonomik. Ajo 
shndërrohet në pjesë substanciale të traditës, 
hyn në kodet zakonore të Kanunit dhe bëhet 
normë që duhet të respektohet. Mosrespektimi 
i kësaj norme tërhiqte me vete pasoja që 
nënkuptonin jo vetëm imazh më të zbehur për 
individin dhe familjen, por edhe një lloj forme 
të vetizolimit, që në kontekstin e rrethanave të 
shkrirjes së individualitetit në grup, gjasat për 
të mbijetuar jashtë kësaj strukture farefisnore 
ishin shumë të vogla. (Anton K. Berishaj)

MIKULLoVCI Adem (1937-). Aktor, regjisor, 
skenarist dhe dramaturg. Lindi në Vushtrri, 
ku kreu shkollën fillore, ndërsa shkollën e 
mesme e kreu në Mitrovicë. Shkollën e Lartë 

Pedagogjike, drejtimin e 
aktrimit, e përfundoi në 
Universitetin e Prishtinës. 
Një kohë studioi edhe 
në Akademinë e Arteve 
për Film dhe Teatër në 
Beograd. Në Teatrin Po-
pullor Krahinor (TPK) 
interpretoi dhjetëra role, 
prej të cilave shumica në 

zhanrin e komedisë, zhanër me të cilin edhe u 
identifikua pjesa më e madhe e krijimtarisë së tij 
prej aktori. Disa nga rolet e tij më të suksesshme 
në skenën e Teatrit Popullor Krahinor janë: 

Dëshmitari II tek “Erveheja” (1966), Estragoni 
te “Duke pritur Godonë” (1970), pastaj Pirruci 
te “Hotel Kashta” (1975), Duli te “Dan shejtani” 
(1979) etj. Me sukses interpretoi role edhe 
në shfaqjet: “Ushtari i mirë Shvejk”, “Të fala 
sherifit”, “Po shkoj në gjah”, “Fosilet”,”Tri ditët 
e kiametit”, “Halili dhe Hajria”, “Miza në vesh”, 
“Njeriu që pa vdekjen me sy”, “Makbethi”, “Besa 
e madhe”, “Hamleti”, “Varri i qyqes”, “Konfiteori”, 
“Burri burrë”, “Përgjuesi”, “Dashnori i nënës 
sime” etj. Si aktor luajti edhe në filmat artistikë: 
“Kur isha ushtar“, “Sulmi i kuq“ (1974), “Era 
dhe Lisi“, “Kur pranvera vonohet” “Proka“. 
Ndërkohë bëri regjinë e shfaqjeve, kryesisht në 
TPK: “Engjëlli i stacionit”, “Dan shejtani”, “Pas 
vdekjes”,”Katërmbëdhjetë vjeç dhëndër”, “Ti 
mos u përziej”,”Shtrati” (2008), “Përgjuesi”. Është 
autor i dramave: “Shtrati”, “Përgjuesi”, “Dashnori 
i nënës sime”. Luan rregullisht në seriale dhe 
projekte të tjera televizive. (Arian Krasniqi) 

MIKULLoVCI Nazmi (1943-). Ekonomist, 
inxhinier. Lindi në Vushtrri, arsimimin bazë 
e mori në Vushtrri dhe Mitrovicë, studimet 
për elektroteknikë i kreu në Prishtinë, kurse 

shkencat organizative në  
Beograd. Pas diplomimit 
(1965) punoi në flo-
tacion, në metalurgjinë 
e plumbit dhe pastaj në 
Fabrikën e Akumula-
torëve “Trepça” në Mi-
trovicë. Në vitin 1976 u 
zgjodh drejtor i fabrikave 
të baterive në Mitrovicë, 

Pejë, Gjilan dhe Sombor (Serbi). Në vitin 1978 
u zgjodh kryetar i këshillit punëdrejtues të kom-
binatit “Trepça”. Në atë kohë “Trepça” ishte në 
gjendje të rëndë ekonomike dhe organizative. N. 
Mikullovci u angazhua që “Trepça” të funksion-
alizohet si sistem i integruar tekniko-teknologjik 
dhe ekonomik, kështu që në vitin 1983 “Trepça” 
bëhet njëra prej pesë kompanive më të suk-
sesshme në Jugosllavi. Në vitin 1984 supozohet 
se sigurimi shtetëror inskenon vjedhjen e kon-
centratit të argjendit dhe kjo u mor si pretekst 
për largim të N. Mikullovcit dhe ekspertëve të 
tjerë nga “Trepça”. Gjatë viteve ’90 u mor me bi-
znes privat, ndërsa më 2001 u zgjodh menaxher 
i Trepçës, i administruar nga UNMIK-u. Në këtë 
detyrë dha një kontribut të çmuar që minierat 
dhe flotacionet e “Trepçës” të funksionalizohen 
në tërësi. (Minir Dushi)

ADEM MIKULLOVCI

MIKULLoVCI-JeMI Jeton (1964-). Karika-
turist. Lindi në Mitrovicë. Që në vitin 1996 
nis të publikojë karikatura në revistën javore 
“Koha”, ndërsa nga viti 1997 është karikaturist i 
rregullt në gazetën e përditshme “Koha ditore”. 
Kohë pas kohe karikaturat e tij publikohen 
edhe në gazeta, libra, revista si dhe ueb-
faqe jashtë Kosovës. Në vitin 2002 ka botuar 
përmbledhjen e karikaturave me titull “Jemi 
ku jemi”. Ka marrë pjesë në disa ekspozita të 
karikaturës shqiptare brenda dhe jashtë vendit, 
si në Prishtinë, Pejë, Tiranë, Zagreb, Sarajevë, 
Rouen (Francë) etj. Gjithashtu ka bërë edhe 
ilustrime për fëmijë dhe një numër syresh janë 
botuar në libra të ndryshëm, përfshirë edhe 
librat shkollorë. (Nehat Islami) 

MILANI Mark (Marko Milanov). (1833-
1901). Ushtarak dhe shkrimtar malazez. Lindi 
në fshatin Medun dhe i përkiste fisit malësor 
të Kuçit. Mbante titullin vojvodë (dukë). Është 
personazh i njohur edhe në këngët popullore 
të Lidhjes Shqiptare të Prizrenit. U dallua për 
trimëri në luftime të ndryshme, por fama e tij 
u zbeh pas Betejës së Nokshiqit, kur ushtria 
malazeze u mposht nga shqiptarët që mbronin 
Plavën e Gucinë. Që atëherë, knjaz Nikolla 
e largoi nga posti i komandantit. U mor me 
shkrime letrare, historike dhe etnologjike. 
Veprat e tij kryesore janë: “Shembuj burrërie 
e trimërie” (1901), “Fisi i Kuçëve në tregime e 
në këngë popullore” (1905), “Jeta dhe zakonet 
e shqiptarëve” (1907) etj. Dy nga këto vepra 
janë botuar shqip me titullin e përbashkët 
“Legjenda për shqiptarët” (Prishtinë, 1971). 
Shkroi sidomos për vëllamërinë, miqësinë, 
mikpritjen, besën, hakmarrjen, parësinë dhe 
bajraqet e fiset shqiptare. (Ylberza Halili)

MILeNKoVIQ (Milenković) Ankica (1943-).  
Aktore. Lindi në Smederevë (Serbi). Shkollën 
fillore dhe të mesme i kreu në vendlindje. 
Më 1966 u pranua si aktore në ansamblin e 
dramës serbe të Teatrit Popullor Krahinor në 
Prishtinë. Luajti në shfaqje të ndryshme, si: 
“Ligësitë dubrovnikase”, “Fizikanët”, “E shoqja 
e Hasan Agës”, “Gjaku i papastër”, “Othello”, 
“Nita”, “Babai”, “Personi i dyshimtë”, “Mbreti 
i Batanjovës”, “Zgjimi i vampirit”, “Karriga që 
luhatet”, “Zona e Zamfirit”, “Intrigë e dashuri”, 
“Procesi” etj. Luajti gjithashtu edhe në filma të 
ndryshëm të “Kosovafilmit”, nga të cilët veçohet 
roli i saj në filmin “Përroi vërshues” të Besim 

Sahatçiut (1983). Më 1985 u nderua me çmimin 
për rolin më të mirë në takimet “Joakim Vujiq” 
në Kragujevc (Serbi). Gjithashtu u nderua me 
“Unazën e artë” të Shoqatës së Krijuesve të 
Dramës të Serbisë. (Bekim Lumi)

MILoVANoVIQ (Milovanović) Konstantin 
(Kosta Peqanac) (1879-1944). Udhëheqës i 
çetnikëve serb para dhe gjatë Luftës së Dytë 
Botërore, i njohur për qëndrim antishqiptar. 
Lindi në Deçan, ndërsa fëmijërinë dhe rininë 
e kaloi në Gurakoc të Istogut. Në vitin 1902 iu 
bashkua ushtrisë së Serbisë. Më 1904 u largua 
për në Maqedoni, ku iu bashkua çetnikëve 
serbë dhe u zgjodh vojvodë i tyre. Si vojvodë 
çetnik mori pjesë në radhët e ushtrisë serbe 
dhe luftoi gjatë të dy luftërave ballkanike 
(1912-1913), si dhe në Luftën e Parë Botërore 
(1914-1918). Në vitin 1917 me çetnikët e tij 
organizoi rezistencë kundër forcave të ushtrisë 
Austro-Hungareze dhe atyre bullgare, të cilën 
këta të fundit e shtypën. Ndërmjet dy luftërave 
botërore me çetën e tij kreu shumë krime ndaj 
popullsisë shqiptare. Mori pjesë në Luftën e 
Dytë Botërore me grupin e çetnikëve të tij dhe 
bashkëpunoi me qeverinë kuislinge të Milan 
Nediqit dhe ushtrinë gjermane, deri më 1942. 
Bashkëpunimi me gjermanët u ndërpre nga vetë 
gjermanët, si pasojë e mungesës së efikasitetit 
dhe besueshmërisë te trupat e tij çetnike. U vra 
nga çetnikët e Drazha Mihajloviqit më 1944. 
(Mrika Limani)

MINI Imzot Nikollë (1924-1992). Titullar 
i Kishës Katolike. Lindi në Ferizaj, mësimet 
e para i kreu në vendlindje dhe më pas i 
vazhdoi në Shkup. Shkollimin fetar e vazhdoi 
në Seminarin Dioqezian në Prizren, ndërsa 
studimet teologjike në Institutin Papnor 
në Shkodër dhe i përfundoi në Fakultetin 
Teologjik në Zagreb. U shugurua prift në vitin 
1950 në Zagreb, ndërsa meshën e parë e mbajti 
në Katedralen e Krishtit në Shkup. Shërbeu si 
kapelan e pastaj u emërua famullitar në Guci, 
pastaj në Novosellë, më pas vazhdoi në Velezhë 
dhe në Prizren. Për nevojat e klerit katolik 
në famullitë shqiptare ka përgatitur tekste 
të ndryshme dhe libra të lutjeve, si: “Bekimi 
me Sakramend” (1964), “Ungjilli i së dielës” 
(1975), lutjet për festat e Pashkëve “Java e 
Madhe” (1976) etj. Në vitin 1962 nisi botimin 
e revistës fetare e kulturore “Zani i Zojës 
Cernagore”, ndërsa në vitin 1970 nxori numrin 

MINI

e parë të revistës mujore “Drita”. Botoi edhe 
përmbledhjen me këngë kishtare “Kantalin 
kishtar shqiptar” (1974). (Pjetër Përgjoka)

MINIeRA “TRePÇA” NË STANTËRG, 
MITRoVICË. Ndodhet në verilindje të 
Kosovës, afër Mitrovicës. U themelua nga 
kompania angleze LMTD në vitin 1930. Ishte 

miniera më e madhe në Europë, nga e cila 
janë nxjerrë mbi 33 milionë tonë xeherorë të 
plumbit dhe zinkut (Pb-Zn) me përmbajtje 
6.75% Pb dhe 4.3% Zn, ndërsa në vitet e 
para kjo përmbajtje arrinte mbi 16% metal. 
Në kohë të ndryshme Stantërgu ka pasur 
rezerva të ndryshme. Në vitin1978 rezervat e 
përgjithshme të xehes ishin rreth 18 milionë 
tonë. Nga pikëpamja gjeologjike, themelin e 
vendburimit e përbëjnë rreshpet e kristalizuara 
të paleozoikut, që janë mbuluar nga krijimet 
e vullkanizmit terciar. Trupat xeherorë kanë 
seksione me përmasa të ndryshme (100-
5,000-7,000 m2). Gjatë Luftës së Dytë Botërore 
gjermanët e mbajtën minierën në gjendje 
pune, por me prodhim të zvogëluar, ndërkaq 
në periudhën 1945-1990 miniera punoi 
pandërprerë, me prodhim vjetor 600,000 tonë 
xeherorë të Pb-Zn në vit. Në fillim, prodhimi 
në Stantërg bëhej me pajisje primitive, ndërsa 
më vonë u pajis me mjete bashkëkohore, me 
produktivitet të lartë. Nxjerrja e xeherorit 
në Stantërg arrihet me zbatimin e sistemit 
të shfrytëzimit me rrëzimin e nënkateve të 
tavanit dhe mbushje të hapësirave. Mbushja e 
hapësirave kryhet me material shterp (shiste), 
i cili nxirret nga miniera sipërfaqësore e 
ashtuquajtur “Majdan”. Në vitet 1990-1999 
serbët e shkatërruan këtë sistem të mbushjes, 
duke lënë të gjitha punishtet të pambushura, 

ndërsa tani mbushja e hapësirave të shfry-
tëzuara kryhet me hidrombushje. Fuqia punë-
tore në minierë ishte kryesisht shqiptare, 
kurse personeli teknik-inxhinierik ishte i huaj. 
Inxhinierët e parë shqiptarë filluan punën nga 
fundi i viteve ‘50. Pas hapjes së Fakultetit të 
Xehetarisë dhe të Metalurgjisë në Mitrovicë 
(1970), numri i ekspertëve shqiptarë rritet 
ndjeshëm. Në vitin1990, me ndërhyrje të po- 
licisë, u nxorën nga puna 2,700 punëtorë 
shqiptarë. Motivet për largim nga puna ishin 
politike, në shenjë hakmarrje për grevën e 1,300 
minatorëve, që kundërshtuan ndryshimet e 
kushtetutës për suprimimin e autonomisë së 
Kosovës. (Islam Fejza)

MINIeRA e BoKSITIT, KLINË. Ndodhet në 
jugperëndim të Klinës, në serinë e sedimenteve 
të kretakut të sipërm të Malit të Gremnikut dhe 
të rrethinës së tij. Boksiti shfaqet këtu me një 
strukturë faciale të gjatë rreth 15 km dhe e gjerë 
0.5-3.5 km, e cila fillon nga fshati Lug (Dollc) 
në veri dhe përfundon në Kështjellë (Zatriq), 
që përfshin një sipërfaqe rreth 15 km2. Në këtë 
strukturë faciale në boshllëqet stratigrafike 
ndërmjet gëlqerorëve të turanionit dhe atyre 
mastrite të kretakut ndodhen grumbullime 
të trupave minerale të boksiteteve. Këto 
boksite eolitike, me ngjyrë të kuqe, janë të 
llojit të diasporës dhe më së shpeshti kanë 
këtë përbërje: Al2O3=46.52 %, SiO2=1.5-4,0 
dhe Fe2O3=30-40 %. Për shkak të përmbajtjes 
së lartë të përbërësit, Fe2O3 janë quajtur edhe 
boksite feroze. Boksitet e Gremnikut u zbuluan 
dhe u hulumtuan në vitin 1954/55. Në vitin 
1966 u themelua Miniera e boksitit “Kosova” në 
Klinë, me prodhim vjetor 100,000 tonë. Krahas 
nxjerrjes së boksitit u kryen edhe hulumtimet 
gjeologjike rajonale (1966-1989), me ç’rast u 
arrit të zbulohen rreth 60 trupa minerale, nga 
të cilët 33 janë hulumtuar hollësisht, 20 janë 
pjesërisht ose tërësisht me dalje në sipërfaqe, 
kurse 13 janë të mbuluara. Rezervat e boksitit 
janë 7 milionë tonë të kategorive A, B dhe 
C1. Në periudhën 1966-1981 janë nxjerrë 
2,25 milionë tonë dhe janë shitur në Rumani. 
Nga viti 1981 në Gremnik nxirren edhe gurët 
gëlqerorë, rudiste gastrite, të përshtatshëm për 
ndërtimtari, industrinë kimike dhe metalurgji. 
(Minir Dushi)

MINIeRA e GoLeSHIT. Minierë e ma-
gnezitit, e hapur në vitin 1928, që ndodhet 

12 km në perëndim të qytezës së Lipjanit. 
Miniera vlerësohet si njëri ndër vendburimet 
më cilësore të magnezitit në Ballkan dhe më 
gjerë. Në vitet 1946-1947 u ndërtua furra e 
parë rrotulluese bashkëkohore për prodhimin 
e magnezitit të pjekur kaustik. Në vitet 1965-
1973 fillon fazë e re e zhvillimit të minierës së 
Goleshit, kur u lëshua në punë pusi kryesor 
dhe u krye rikonstruktimi i brendshëm i 
minierës, i seperacioni optik dhe me lëngje 
për veçimin e mineralit nga materiali shterp. 
Vendburimi i magnezitit në Golesh shtrihet 
në pjesën jugore të masivit peridotit Golesh- 
Dobroshec. Magneziti lidhet me shkëmbinjtë 
ultrabazikë (dunite, peridotite, serpentinite). 
Vendburimi është i tipit hidrotermal. Trupat 
minerale shfaqen në formë damarësh me rënie 
50-600 nga lindja. Përqendrimi më i madh i 
magnezitit me leverdi të madhe ekonomike 
gjendet në zonën e fshatit Magurë. Shumica e 
damarëve xeherorë kanë trashësi prej 0.5-3.0 
m, me trashësi mesatare 2.0 m. Trashësia më e 
madhe që është konstatuar, arrin deri në 18 m. 
Gjatësia e damarëve ndryshon prej 100-500 m. 
Shtrirja e damarëve në thellësi është hulumtuar 
deri në mbi 300 m. Rezervat e vlerësuara të 
magnezitit janë rreth 2,4 milionë tonë me 
përmbajtje MgO-46.22%, SiO 2- 2.76%, CaO-
0.89% dhe okside (Fe, Al, Mn, R2O3)-0.57%. 
Ekzistojnë edhe resurse të tjera të magnezitit 
që vlerësohen në 2,5 milionë tonë. Miniera 
vazhdon të administrohet nga Agjencia Koso-
vare e Privatizimit dhe nuk funksionon më, 
(Naser Peci)

MINIeRA e KAoLINIT, KARAÇeVË. Ndo- 
dhet në Karaçevë afër Kamenicës, 12 km nga 
rruga Dardanë-Bujanoc. Kaolini shfaqet në 
pamje të thjerrëzave, që kanë përmasa të ndry-
shme (8-28x4-7 m). Vendburimi i kaolinës 
në Karaçevë shtrihet në sipërfaqe 1km2, por 
sipërfaqja shfrytëzuese është rreth 0.5 km2. 
Nxjerrja e kaolinit kryhet me mihje nga sipër-
faqja. Raporti i trashësisë së mbulesës shterpë 
ndaj trashësisë së kaolinit është shumë i për-
shtatshëm (0.5m3:1.0 m3). Rezervat e përgjith-
shme (A+B+C1) të verifikuara të kaolinit janë 
5,6 milionë tonë (1983). Përveç këtyre janë 
vlerësuar edhe 5, 2 milionë tonë rezerva C1 
dhe C1, që janë perspektive. Prodhimi vjetor i 
kaolinit ishte rritur nga viti në vit, në fillim 7,300 
t/v më 1961 për të arritur 37,500 tonë në vitin 
1975. Problem paraqitet përmbajtja e alkalineve  

(Na2O dhe K2O) dhe e hekurit. Në disa pjesë 
të vendburimit kjo përmbajtje është 5%, madje 
në disa vendburime edhe në rreth 6% të alkali-
neve, në një kosh që kjo përmbajtje nuk duhet 
të jetë mbi 4%, pasi ato shkaktojnë shformimin 
e prodhimeve. Analizat kimike të mostrave të 
kaolinit kanë treguar këtë përmbajtje: SiO2=71. 
58%, Al2 O3=18.20%, Fe2O3=0.94%, Fe2O3 i tre-
tur=0.86%, TiO2=0.18% dhe humbja nga pjek-
ja 2.76%. Kaolini i Karaçevës si lëndë e parë 
është shumë i përshtatshëm për industrinë e 
qeramikës, në industrinë e prodhimit të izola-
torëve elektrikë për prodhimin e pllakave për 
mure, dysheme dhe mozaikë, në industrinë e 
letrës, për shpime në puset e naftës etj. Për këtë 
qëllim në Kamenicë ishte ndërtuar fabrika për 
prodhimin e pllakave të qeramikës (1971) më 
aftësi prodhuese prej 750,000 m2 në vit. (Minir 
Dushi)

MINIeRA e KISHNICËS. Minierë e xeherorit 
të plumb-zinkut (Pb-Zn), e hapur në vitin 
1952 në një zonë gjeologjike të ndërlikuar, ku 
mineralizimet e xeherorit Pb-Zn janë të rrethuar 

me struktura shkëmbore andezite në dysheme 
dhe me struktura serpentinite apo intruzione 
shkëmbore në pjesën e tavanit. Sipas mënyrës 
së formimit, dallohen trupat xeherorë të pasur 
në serpentinite dhe trupat xeherorë të varfër në 
filite. Nga sasia e rezervave të zbuluara, miniera 
e Kishnicës ka qenë më e rëndësishme në 
rajon, por nga përmbajtja e metalit ishte prapa 
Hajvalisë dhe Novobërdës. Hapja e minierës 
është bërë me galeri horizontale, me gjatësi 
prej 664 m, që sot paraqet horizontin II (kuota 
660 m). Më vonë është hapur dhe thelluar pusi 
nga sipërfaqja (kuota 720 m), që i ka lidhur me 
radhë horizontin I (kuota 710 m), II (kuota 

660 m), III (kuota 610 m), IV (kuota 560 m) 
dhe V (kuota 510 m). Në vitin 1965 filloi hapja 
dhe shfrytëzimi i mihjes sipërfaqësore, në të 
cilën është shfrytëzuar xeherori me cilësi të 
dobët. Mihja ka filluar në kuotën 870 m dhe 
ka përfunduar me të pestin në kuotën 680 
m. Nga ky nivel është hapur oxhaku qendror, 
nëpër të cilën tërë xeherori i prodhuar nga 
mihja rrëshqet me gravitet deri në horizontin 
II, ku bëhet ngarkimi në kompozicionin e 
trenit të galerisë së hapjes, duke e bartur deri 
në flotacionin e Kishnicës. Xeherori më i pasur 
ndodhej në trupat xeherorë I, II dhe V, të 
cilët u shfrytëzuan nga horizontet e poshtme 
të minierës. Nga këtu xeherori është bartur 
me trenin elektrik deri në bunkerin pranues 
të flotacionit. Miniera nga viti 2000 ndodhet 
e vërshuar dhe konsiderohet që rezervat 
e mbetura nuk e arsyetojnë rihapjen e saj. 
(Shyqeri Kelmendi)

MINIeRA e KRoMIT “deVA”, GJAKoVË. 
Ndodhet në masivin peridotiko-serpentinit 
në Devë afër Gjakovës. Është vendburimi më 
i madh i kromit në Kosovë. Nga ky vendburim 
janë nxjerrë rreth 300,000 tonë xeherorë 
kromi. Hulumtimet e para gjeologjike janë 
kryer qysh në vitin 1925. Të rëndësishme 
ishin edhe vendburimet: Qafa e Prushit, 
Bobaj, Bokë, Qereti, Maja 1 dhe Maja 2. Nën 
emërtimin e kësaj miniere ishin përfshirë mbi 
80 dalje të vogla dhe të parregullta të kromit në 
sipërfaqe. Në përgjithësi, cilësia e kromit nuk 
ishte aq e mirë. Gjatë Luftës së Dytë Botërore 
xeherorët e kromit u shfrytëzuan nga italianët 
dhe gjermanët, së bashku me vendburimet e 
kromit në Shqipëri. Pas luftës miniera e Devës 
sërish filloi prodhimin (1949), por në sasi të 
kufizuar, të cilat vinin gjithnjë duke u pakësuar, 
ndërsa importi i kromit nga Shqipëria rritej nga 
viti në vit. Kështu, në vitin 1973 u prodhuan 
gjithsej 1,000 tonë krom, kurse importi në atë 
vit arriti në 77,800 tonë. Xeherorët e kromit 
të vendburimeve të Kosovës ishin të cilësisë 
së dobët (klasa III), prandaj ishte i nevojshëm 
pasurimi i tyre. Rezervat e kromit të rajonit 
të Gjakovës dhe të Rahovecit janë shterur 
pothuajse krejtësisht dhe prodhimi i kromit 
është simbolik. (Minir Dushi)

MINIeRA e NoVoBËRdËS (1952-). Mini-
erë e xeherorit të plumb-zinkut, e njohur që 
nga periudha iliro-romake, afër kështjellës 

mesjetare të Novobërdës. Në periudhën 
1952-1960 ka punuar miniera “Novobërda e 
Vjetër”, e cila veçohej me përbërje të lartë të 
mineralit. Në afërsi të saj, në vitet 1955-1963 
zbulohet vendburimi Farbana, me rezerva 
mbi 15 milionë tonë të xeherorit të pasur me 
plumb, zink dhe argjend. Miniera është hapur 
me galeri-horizonte në nivelet: II (900 m), 
III (846 m), IV (800) V (760 m) dhe VI (680 
m). Përmes pusit të brendshëm janë hapur 
horizontet VII (620 m) dhe VIII (560 m) dhe 
ndërhorizonti 650 m. Më vonë horizontet 
janë lidhur me pusin kryesor të thelluar nga 
sipërfaqja (+1048 m) deri në kuotën +455 
m. Pusi është siguruar me beton (40 cm), i 
pajisur me skip-kafaz (me kundërpeshë) dhe 
me makinë ngritëse të tipit “Köepe”, me 4 litarë 
secili d=32 mm. Në vendburim shfrytëzohen 8 
trupa xeherorë. Trupat xeherorë kanë formën 
e zgjatur, me trashësi nga 2-60 m. Kontakti 
ndërmjet xeherorit dhe shkëmbinjve rrethues 
është i dukshëm dhe i qartë. Përdoren disa 
sisteme shfrytëzimi, por dominon sistemi 
me shembje të nënkateve nga lart-poshtë 
dhe metoda magazinore. Pusi është jashtë 
funksionit, kështu që xeherori grumbullohet 
në nivelin e horizontit VI dhe me kamionë 
bartet në flotacionin e Kishnicës. Kjo minierë 
është në qendër të mineralizimeve periferike: 
Milak, Lugu i Derrave, Lugthati, Pllavica 
etj., që paraqesin një perspektivë të mirë për 
shfrytëzim. (Shyqeri Kelmendi)

MINIeRA e STReZoCIT. Vendburimi Guri 
i Bardhë-Strezoc, i hapur në vitin 1962, është 
i llojit hidrotermal-sedimentar dhe ndodhet 
në pjesën veriore të pellgut të Kamenicës. 
Përbëhet nga tetë trupa të ndryshëm të 
magnezitit, me rezerva të përgjithshme 5,6 
milionë tonë me këtë përmbajtje: MgO-
39.46%, SiO2-5.62% dhe CaO-7.87%. 
Perspektiva e minierës “Guri i Bardhë” varet 
nga zgjidhja e problemit të teknologjisë së 
përpunimit të xeherorit (pasurimit), e cila 
ka përbërës të dëmshëm, si dhe të nxjerrjes 
së magnezitit nga vendburimi në thellësi 
të trupave minerale. Punimet kërkimore-
zbuluese me veprime të ndryshme u kryen në 
vitet 1956-1974, kurse nxjerrja e magnezitit 
me mihje nga sipërfaqja filloi në vitin 1962 
dhe vazhdoi me nxjerrjen nëntokësore në vitin 
1986. Në Kamenicë stabilimenti për sinterizim 
filloi punën më 1974. Kapaciteti vjetor nominal 

MINIERA E KROMIT



1111

i këtij stabilimenti ishte rreth 20,000 tonë 
sinter magnezit në vit. Trupat xeherorë kanë 
gjatësi deri në 450 m dhe gjerësi deri 190 m. 
Thjerrëzat xeherore përmbajnë 30,000 deri 
1,000,000 tonë magnezit. Bazamenti është i 
ndërtuar nga shkëmbinjtë kristalinë të masivit 
dardan. Trupat e magnezitit janë të vendosur 
në shkëmbinjtë e ujërave të ëmbla, siç janë: 
mermerët, gëlqerorët dolomitikë, alevrolitet, 
ranorët dhe tufet të moshës oligocen i 
sipërm deri miocen i poshtëm. Në pikëpamje 
mineralogjike shfaqen magneziti, kalcedoni, 
opali, kalciti dhe dolomiti. Trupi i magnezitit 
zakonisht është masiv, me kokrriza shumë të 
imëta deri kriptokristalin, me ngjyrë të bardhë, 
gri ose të verdhë, nganjëherë të shtresëzuara 
kryesisht brekçioze dhe të cementuar nga 
dolomite apo matriksi nga opali. Ekzistojnë 
edhe damarë të vegjël, që përbëhen nga 
dolomiti, kalciti dhe kalcedoni. (Naser Peci)

MINIeRAT e HeKUR-NIKeLIT. Përbëhen 
nga dy vendburime: Kodra e Goleshit dhe 
Çikatova, të hapura në vitin 1984. Vendburimi 
Kodra e Goleshit ndodhet rrëzë malit të 
Goleshit, kurse Çikatova në masivin e 
Dobroshecit, rreth 20 km në perëndim të 
Prishtinës. Shtrirja e xeherorit në vendburim 
është e përshtatshme për eksploatim: trashësia 
e xeherorit është 10 m dhe e mbulesës së 
dheut sipër xeherorit po ashtu është 10 m. 
Pra, koeficienti i zbulimit është shumë i 
përshtatshëm 1:1 (t/m3). Krijimet gjeologjike 
janë shumë të buta, që bëjnë të mundur 
nxjerrjen e xeherorit pa lëndë eksplozive, duke 
përdorur eskavatorë. Përmbajtja e metalit, 
që sillet 1.33% nikel dhe 0.06% kobalt nuk 
është e njëtrajtshme. Prodhimi i programuar 
i xeherorit të Ni-Co ishte 983,000 tonë në vit 
(në raport 40% nga Kodra e Goleshit dhe 60% 
nga Çikatova), që në praktikë nuk është arritur. 
(Islam Fejza)

MINISTRIA e ARSIMIT, e SHKeNCËS dHe 
e TeKNoLoGJISË (MASHT) (Arkitektura). 
Ndërtesë administrative e MASHT-it, e 
ndërtuar për nevojat e Qeverisë së Republikës 
së Kosovës. Me projekt është paraparë që 
MASHT-i dhe Akademia e Shkencave dhe e 
Arteve të Kosovës (ASHAK) të kenë ndërtesa 
të veçanta, por njëkohësisht të jenë të lidhura 
përmes urave lidhëse. Zgjidhja funksionale 
e këtij projekti sugjeron funksione të ndara 

për të dy institucionet. Objekt i veçantë dhe 
i shfrytëzuar nga të dy institucionet është 
paraparë auditoriumi, i cili me projekt paraqet 
ndërtesë më vete. Struktura fizike e objektit të 
MASHT-it dhe ASHAK-ut zhvillohet si tërësi 
e përbashkët në nivele të themeleve dhe të 
bodrumeve për të vazhduar më tej në lartësi 
P+3+NK, si objekte të veçanta, me arkitekturë 
më vete, por në harmoni me njëra-tjetrën. 
Projekti arkitektonik është punuar në vitin 
2005 nga arkitektët kosovarë M. Haziri dhe A. 
Loxha, ndërsa punët ndërtimore i realizoi dhe i 
përfundoi në vitin 2009 ndërmarrja ndërtimore 
“Altrade” nga Prishtina. Objekti ka sipërfaqe 
rreth 8,600 m2, për akomodimin e rreth 300 
punëtorëve dhe me hapësirat për kabinetin 
e ministrit, kabinetin e sekretarit permanent 
(me zyrën ligjore, zyrën për bashkëpunim 
ndërkombëtar, zyrën për planifikim dhe analiza 
dhe zyrën për inspektim), të departamentit 
të arsimit, të departamentit të administratës 
dhe të financave, të sallës për mbledhje me 
150 vende si dhe hapësirat për shërbime 
përcjellëse në bodrum. Stili bashkëkohor i 
arkitekturës, i shprehur në strukturën, vëllimin 
dhe prezentimin vizual të objektit, përmes 
aplikimit të teknologjisë së ndërtimit dhe 
përdorimit të materialeve të kohës, ka krijuar 
një imazh të ndryshëm në këtë pjesë të qytetit. 
(Vlora Navakazi)

MIRAToCI. Fshat në kufi me Maqedoninë, 6 
kilometra në jug të Preshevës, shtrihet ndërmjet 
460 dhe 510 m të lartësisë mbidetare, në shpatet 
lindore të Karadakut. Ngastra e fshatit kap edhe 
pjesën burimore të lumit Banjka, së bashku me 
vetë burimin. Në vitin 2002 fshati kishte 2,986 
banorë, prej të cilëve rreth 30% ndodhen me 
punë të përkohshme në botën e jashtme. Rreth 
700 ekonomi familjare të fshatit Miratoc merren 
me bujqësi, ndërsa remitancat janë një burim 
i rëndësishëm i të ardhurave për popullsinë. 
Fshati shtrihet në një sipërfaqe prej 2,505 ha, 
prej të cilave një pjesë e konsiderueshme është 
tokë bujqësore. Fragmentimi i pronave dhe 
dendësia e madhe agrare pengojnë zhvillimin 
e bujqësisë intensive. Popullsia e fshatit merret 
me kultivimin e perimeve, drithërave, e më 
pak të duhanit dhe pemëve, apo me blegtori. 
Nga objektet e standardit shoqëror ka shkollën 
fillore, dy paralele të mësimit parashkollor, disa 
njësi tregtare dhe shërbyese etj. (Arsim Ejupi)

MIRdITA dedë (1937-). Gazetar. Lindi në 
Dobërdol të komunës së Klinës. Filloren e 
mbaroi në vendlindje, të mesmen në Prishtinë, 
ndërsa studimet për gjuhë dhe letërsi shqipe i 
kreu në Fakultetin Filozofik të Universitetit të 
Prishtinës. Nga viti 1960 deri më 1967 punoi 
në arsim, pastaj nisi punën në “Rilindje”. Si 
gazetar shkroi kryesisht për çështjet e arsimit. 
Gjatë viteve 1979/80 ishte kryeredaktor i 
gazetës arsimore “Shkëndija”. Detyrën e 
ndihmëssekretarit për Informim të Kosovës e 
ushtroi gjatë viteve 1981/1982, për t’u rikthyer 
më pas në “Rilindje”. Gjatë viteve 1984-1988 
ishte korrespondent i “Rilindjes” nga Beogradi. 
Pas vitit 1988 një kohë punoi mësues i fëmijëve 
shqiptarë në diasporë. Që atëherë jeton në 
Gjermani. (Zenun Çelaj)

MIRdITA Kolë (1976-1998). Luftëtar i Ush-
trisë Çlirimtare të Kosovës (UÇK), dëshmor. 
Lindi në fshatin Ranoc të komunës së Klinës. 
Radhëve të UÇK-së iu bashkua në fillim të 
vitit 1998. Mori pjesë në betejat në Drenicë e 
Dukagjin dhe në Lugun e Drinit. Më 9 korrik 
1998 ra i goditur nga një granatë në kufirin 
Kosovë-Shqipëri, te vendi i quajtur Rrasa e 
Zogut, derisa po kthehej me një grup prej më 
se 400 luftëtarësh të UÇK-së nga Shqipëria, ku 
ishin pajisur me armatim. Tri vjet më vonë, 
në qendër të Zllakuqanit u ngrit lapidari në 
nderim të veprës së dëshmorit K. Mirdita. 
(Fetnete Ramosaj) 

MIRdITA Zef (1936-2016). Historian, profe-
sor universitar. Lindi në Prizren, ku kreu ar-
simin fillor, gjimnazin klasik e kreu në Pazin 
dhe Zagreb, ndërsa studimet në Fakultetin 

e Teologjisë në Za-
greb (1965). Më 1966 u 
kthye në vendlindje si 
profesor në gjimnazin 
e Prizrenit, ku ligjëroi 
lëndët histori, sociologji 
dhe gjuhë frënge. U an-
gazhua në Universitetin 
e Prishtinës (UP) për 
gjuhën latine për stu-

dentë të historisë dhe të albanologjisë, ndërsa 
më 1967 u emërua asistent në degën e histo-
risë të Fakultetit Filozofik të UP-së. Më 1972 në 
Universitetin e Zagrebit mbrojti temën e dok-
toraturës dhe specializoi në Universitetin “La 
Sapienza” të Romës dhe më pas në Haidelberg 
(1976-1977) dhe Munih (1991-1992), Gjer-
mani. Në vitin 1983 u zgjodh profesor ordinar 
në UP. Ishte anëtar i Komitetit Nacional të Ju-
gosllavisë (1980-1990) për ballkanologji dhe 
anëtar i redaksisë kosovare për “Enciklopedinë 
e Jugosllavisë”. Në vitin 1991 u zgjodh anëtar 
korrespondent i Akademisë së Shkencave dhe 
të Arteve të Kosovës. Në vitin 1993 u largua nga 
Kosova dhe veprimtarinë shkencore e vazhdoi 
në Kroaci, si këshilltar shkencor në Institutin 
e Historisë (1993-1997) e më pas si ligjërues i 
historisë së kohës së vjetër në Universitetin “J.J. 
Strossmayer” të Osjekut, Kroaci (1997-2007). 
Mori pjesë në shumë kongrese shkencore dhe 
ligjëroi në disa qendra universitare si profe-
sor mysafir. Është autor i një sërë botimesh 
dhe i një numri të madh studimesh shkencore. 
Është autor i librave shkencorë “Studime dar-
dane” (1979), “Antroponimia e Dardanisë në 
kohën romake” (1981), “Mitet dhe mitologjia 
në antikë, funksioni dhe trajtimi i tyre” (1988), 
“Krishterimi ndër shqiptarë” (1998), “Religjio-
ni dhe kultet e dardanëve dhe Dardanisë në an-
tikë” (2001), “Vllahët në historiografi” (2004) 
etj. Është bartës i një sërë mirënjohjesh dhe 
dekoratash për kontributin e dhënë në fushën 
e shkencës. Vdiq në Zagreb. (Arben Hajdari).

MIRIQ (Mirić) Momir (1927-). Agronom, pro- 
fesor universiteti. Lindi në Gushtericë të 
Poshtme të Lipjanit, gjimnazin e kreu në 
Prishtinë, Fakultetin e Bujqësisë në Universite-
tin e Beogradit (1953). Po në këtë universitet  

mbrojti edhe tezën e disertacionit (1974). 
Punoi në Lidhjen e Kooperativave dhe në 
Stacionin e Bujqësisë në Prishtinë. Më vonë 
punësohet në Institutin e Blegtorisë dhe të 
Veterinarisë, si udhëheqës i seksionit për ush-
qimin e kafshëve shtëpiake (1962). Zgjidhet 
bashkëpunëtor i lartë shkencor (1980) dhe 
më pastaj mësimdhënës në Fakultetin e Bu-
jqësisë në Prishtinë për lëndën e të ushqyerit 
të kafshëve shtëpiake (1983). Është themelues 
i laboratorit për përcaktimin e vlerës ushqyese 
të ushqimeve. Ka qenë për shumë vjet drejtor i 
Institutit të Blegtorisë dhe të Veterinarisë dhe 
ka dhënë kontribut në zhvillimin e blegtorisë 
dhe avancimin e punës kërkimore-shkencore. 
(Ragip Kastrati)

MISINI Hajrulla (1966-). Veprimtar, luftëtar 
i Ushtrisë Çlirimtare Kombëtare (UÇK). 
Lindi në Kumanovë. Mbaroi Shkollën e 
Lartë Pedagogjike në Gjakovë. Më vonë kreu 
studimet për histori në Fakultetin Filozofik të 
Universitetit të Tetovës. Që në moshë të re ishte 
i përfshirë në veprimtari ilegale. Me fillimin e 
luftës në Maqedoni, në vitin 2001 ishte njëri 
ndër themeluesit e Brigadës 113 “Ismet Jashari-
Kumanova” dhe pjesëtar i komandës së shtabit 
të kësaj brigade. Gjatë periudhës së luftës, ishte 
i njohur me nofkën “Komandant Shpati”. Pas 
luftës ishte i dyshuari i vetëm për njërin nga 
katër “Rastet e Hagës” (Penda e Likovës), por 
u amnistua bashkë me të akuzuarit e tjerë në 
vitin 2011 nga Parlamenti i Maqedonisë. Pas 
formimit të Partisë Bashkimi Demokratik për 
Integrim, u bë pjesë e saj. Ushtroi disa funksione 
në institucionet shtetërore të Maqedonisë. Dy 
mandate ishte deputet i BDI-së në Kuvendin e 
Republikës së Maqedonisë. Ka të botuara disa 
vepra letrare. (Fehari Ramadani)

MISINI Misin (1957-). Inxhinier i ndërtim-
tarisë, profesor universiteti. Lindi në Brrut 
të Dragashit, shkollimin fillor dhe të mesëm 
i kreu në Dragash, ndërsa studimet në 
Fakultetin Teknik të Universitetit të Prishtinës 
(UP). Studimet pasuniversitare i përfundoi 
në Universitetin e Zagrebit, ndërsa tezën 
e disertacionit të doktoratës e mbrojti në 
Fakultetin e Ndërtimtarisë dhe të Arki-
tekturës të UP-së. Në vitin 1983 u zgjodh 
asistent dhe më pas merr titujt përkatës 
universitarë në Fakultetin e Ndërtimtarisë 
dhe të Arkitekturës. Mori pjesë në kongrese 

shkencore, simpoziume dhe konferenca të 
fushës së inxhinierisë së ndërtimit, brenda 
dhe jashtë vendit. Është autor i një sërë 
punimesh shkencore dhe profesionale. Ishte i 
angazhuar edhe në shumë projekte nga fusha 
e ndërtimeve. Është autor i disa dispensave për 
studentë për lëndët e inxhinierisë së tërmeteve 
dhe teorisë së plasticitetit. Fusha kryesore e 
studimeve të tij është inxhinieria sizmike e 
lëkundjeve të strukturave. Ka ushtruar edhe 
funksione drejtuese si prodekan në Fakultetin 
e Ndërtimtarisë dhe të Arkitekturës. (Naser 
Kabashi)

MISINI Nazmi (1954-). Gazetar. Lindi në 
Shtime. Shkollimin fillor e kreu në vendlindje, 
gjimnazin në Ferizaj, ndërkaq në Prishtinë 
kreu Fakultetin Juridik, drejtimin gazetari-
diplomaci (1978). Si nxënës i gjimnazit 
shkroi dhe botoi poezi, tregime dhe artikuj 
publicistikë në revista dhe gazeta në Prishtinë 
dhe Shkup. Gjatë studimeve punoi në 
gazetën e studentëve “Bota e re”, pastaj në 
Radiotelevizionin e Prishtinës, në gazetën 
“Komunisti” dhe “Rilindja”, ku kryesisht shkroi 
analiza dhe komente politike. Në janar të vitit 
1990 u zgjodh kryeredaktor i gazetës “Rilindja”. 
Pas luftës punoi redaktor në gazetat: “Kosova 
sot”, “Gazeta e re”, “Pavarësia news”, “Lajm” 
etj. Është gazetar-redaktor në Radio Kosova, 
ku udhëheq një emision të debateve. Është 
autor i librit “Pavarësia e Kosovës në mediet e 
shkruara”. (Shefqet Rexhepi)

MISIoNeT KAToLIKe SHQIPTARe. Mi-
sione të Kishës Katolike, të themeluara nga 
Ipeshkvia e Kosovës, ku jetojnë besimtarë 
katolikë shqiptarë në SHBA, Zvicër, Austri, 
Gjermani dhe Kroaci. Misionet janë qendra të 
organizimit fetar dhe liturgjik, mirëpo roli i tyre 
është i rëndësishëm edhe në planin kulturor, 
në ruajtjen e gjuhës, traditës dhe identitetit 
kombëtar. Në Amerikë veprojnë tri misione të 
këtilla: Kisha Shqiptare “Zoja e Shkodrës” në 
Nju-Jork (e themeluar në vitin (1969), Kisha 
Shqiptare “Zoja e Shqiptarëve” në Detroit (e 
themeluar më 1977), Kisha Shqiptare e Shën 
Palit në Detroit (e themeluar në vitin 1981). Nga 
misionet e hershme është edhe ai i Zvicrës, i cili 
e filloi veprimtarinë në vitin 1991 në Kishën e 
Madhe të “Shën Gjergjit” në Sursee të Lucernit. 
Në fillim Misioni Katolik Shqiptar u vendos në 
Kriens dhe pas tre vjetësh u bart në Littau, në 

kushte më të mira për punë. Në vitin 2003 u hap 
qendra e dytë me seli në Sirnach dhe më 2005 u 
hap edhe qendra e tretë, me seli në Aarau. Nga 
fillimi i vitit 2010 misioni u vendos në Lucern, 
ku ka në përdorim kishën, sallat, zyrat, kapelën, 
pra të gjitha kushtet për punën të rregullt. Kisha 
Katolike e Kosovës që nga vitet ‘60 u kujdes për 
shqiptarët që jetonin në Kroaci, por misioni 
u zyrtarizua vetëm në vitin 1991. Misionar i 
parë ishte dom Dodë Gjergji, tani ipeshkëv i 
Kosovës. Aktualisht misioni vepron në tërë 
Kroacinë, ndërsa qendrën e ka ne Zagreb. 
Misioni ekziston edhe në Gjermani, i cili 
është themeluar më 1982 me seli në Shtutgart. 
Misioni Katolik Shqiptar vepron edhe në Austri, 
i cili u themelua më 1993 në Vjenë dhe ka 
nën përkujdesje edhe besimtarët shqiptarë në 
Çeki. Pranë këtyre misioneve zhvillohen edhe 
aktivitete të ndryshme kulturore, edukative dhe 
humanitare. (Ndue Ukaj)

MISIoNI eURoPIAN PËR SUNdIMIN e 
LIGJIT NË KoSoVË (eULeX). Misioni më 
i madh civil i Bashkimit Europian (BE) në 
kuadër të politikës së përbashkët të sigurisë 
dhe të mbrojtjes. U themelua me vendim të 
BE-së në shkurt të vitit 2008, por kapacitetet e 
plota operacionale i arriti në prill të vitit 2009. 
Mandat kryesor ka përkrahjen e autoriteteve 
kosovare në forcimin e sundimit të ligjit, 
veçanërisht të sektorit të drejtësisë, të doganave 
dhe të policisë. Në zhargonin e institucioneve 
europiane roli i EULEX-it është përshkruar 
si mision i “monitorimit, mentorimit dhe 
këshillimit” i autoriteteve kosovare. Gëzon 
përgjegjësi ekzekutive në disa lëmi të ndjeshme, 
si krimet e luftës, krimi i organizuar dhe 
korrupsioni. Ndonëse i shoqëruar me pritje 
të mëdha, një varg kritikash dhe skandalesh 
e kanë zbehur dukshëm besimin e opinionit 
të gjerë kosovar ndaj këtij misioni. Mandati i 
misionit përfundon në qershor të vitit 2016. 
(Ilir Dugolli)

MISIoNI I PËRKoHSHËM I KoMBeVe 
TË BASHKUARA NË KoSoVË (UNMIK). 
Misioni i vendosur me Rezolutën e Këshillit të 
Sigurimit të OKB-së 1244/99, pas tërheqjes së 
ushtrisë serbe. Ky mision përbënte administratën 
e përkohshme civile ndërkombëtare, e cila gjatë 
periudhës 1999-2008 qeverisi me Kosovën. 
Ndërkaq, pas shpalljes së pavarësisë, nga 
viti 2008, UNMIK-u mbeti mision kryesisht 

këshillëdhënës. Në krye të UNMIK-ut ishte 
Përfaqësuesi Special i Sekretarit të Përgjithshëm 
të OKB-së (PSSP), i cili ishte autoriteti më i 
lartë vendimmarrës në Kosovë. Në pikëpamje 
organizative, UNMIK-u përbëhej nga 4 
“shtylla”, 4 fusha të caktuara, që funksiononin 
nën përkujdesjen e katër organizatave 
ndërkombëtare: OKB-së, UNHCR-së, OSBE-
së dhe BE-së. Shtylla e parë ishte përgjegjëse 
për administrimin civil ndërkombëtar, e dyta 
për çështje humanitare, e treta për ndërtimin 
e institucioneve dhe e katërta për rindërtimin 
e Kosovës. Ndërkaq NATO-ja, përmes KFOR-
it, mbulonte fushën e sigurisë. UNMIK- u në 
nëntë vitet e para të mandatit të tij në Kosovë 
krijoi një sistem unik politik, juridik, gjyqësor, 
financiar, monetar, doganor, arsimor dhe medial 
që i ngjante më tepër qeverisjes ndërkombëtare 
sesa administrimit territorial ndërkombëtar 
apo protektoratit. Si i tillë, ishte model i parë në 
praktikën e OKB-së. Duke vepruar gjatë atyre 
nëntë vjetëve edhe si pushtet legjislativ, PSSP-
ja promulgonte rregulloret që kishin fuqinë e 
ligjit, udhëzimet administrative etj., e nga viti 
2001 edhe Kornizën Kushtetuese. (Blerim Reka)

MITA Jak (1929-2005). Gazetar, përkthyes. Li- 
ndi në Prizren. Shkollën fillore dhe gjysmë-
maturën i kreu në vendlindje, ndërsa shkollën 
normale në Gjakovë. Në vitin 1949 nis 
studimet për letërsi në degën e albanologjisë në 
Fakultetin Filozofik të Beogradit. Nga viti 1953 
punoi mësimdhënës në Shkollën Normale 
në Prishtinë, ndërsa pas dy vjetësh largohet 
nga puna si “i papërshtatshëm” dhe detyrohet 
të kthehet në Prizren. Pas një kohe sërish 
vazhdoi punën si mësimdhënës në këtë qytet. 
Rikthehet në Prishtinë redaktor i radiodramës 
në gjuhën shqipe në Radio Prishtinë, ku punoi 

deri në vitin 1970. Po në këtë kohë emërohet 
kryeredaktor i revistës shkencore “Përparimi”. 
Përktheu vepra të ndryshme të autorëve të 
huaj nga serbokroatishtja në gjuhën shqipe. 
Mbas vitit 1990 angazhohet për themelimin e 
Shoqatës humanitare bamirëse “Nënë Tereza” 
në Prishtinë. Në krye të kësaj organizate 
qëndroi deri në fund të jetës. (Ibrahim Berisha)

MIToLoGJIA PoPULLoRe. Është tërësia 
e miteve dhe e gojëdhënave popullore me 
zanafillë nga kohë të lashta. Tregimet mitike 
pasqyrojnë elemente kulturore të periudhave 
të ndryshme të bashkësisë primitive dhe e 
kanë burimin te kushtet e një niveli të ulët të 
zhvillimit të forcave prodhuese dhe të njohjes së 
fenomeneve dhe, si rrjedhojë, pasqyrojnë edhe 
pafuqinë e njeriut kundrejt natyrës. Mitologjia 
është pjesë e çdo feje. Ndërkaq, mitet që e 
vazhdojnë jetën si pjesë e kulturës popullore 
ruajnë dëshirat dhe përpjekjet e hershme të 
njeriut për të sunduar natyrën, sikundër që 
ruajnë edhe gjurmë të ndryshimeve historike-
shoqërore etj. Dhe, gjithashtu, shërbejnë edhe 
si bazë e folklorit.
Mitologjia popullore shqiptare pasqyron 
rrugën e zhvillimit etnokulturor të këtij 
entiteti. Ajo e ka burimin te mitologjia ilire 
dhe pasqyron marrjet e dhëniet e ilirëve me 
popujt fqinjë të lashtësisë. Ka arritur në ditët 
tona e shkrirë, e copëzuar dhe e shndërruar në 
krijimtarinë popullore, në folklor, në artin e 
zbatuar dhe besimet popullore. Kulti totemik 
i gjarprit tek ilirët është ruajtur edhe në 
mitologjinë popullore shqiptare. Me kultin e të 
parëve janë lidhur mitet që flasin për vitoren, 
për hijet e shpirtrave të vatrës, për nënën e 
vatrës, për kuçedrën, orën etj. Ndër mitet që 
lidhen me natyrën dhe kafshët e egra, spikat 
figura e Zanës me atributet e saj, dhia e egër, 
drenusha, zogu, që janë dokumentuar si tek 
ilirët, ashtu edhe ndër shqiptarët. Një vend të 
gjerë zënë mitet që lidhen me prodhimin dhe 
mirëqenien, me bujqësinë e blegtorinë, me 
kultin e tokës dhe të trupave qiellorë. Dielli 
si simbol i jetës, i shëndetit, i mirëqenies dhe 
i prodhimit del shpesh në mitet shqiptar. 
Një numër syresh lidhen me ritet vjetore të 
prodhimit bujqësor e blegtoral, me kremtet, si: 
Dita e Verës, e Shëngjergjit, Nata e Buzmit etj.
Mitet, ritet dhe besimet e burimit pagan të 
mitologjisë sonë janë të sinkretizuara me 

elemente dhe me dukuri të religjioneve 
monoteiste, sikundër ndodh edhe te popujt 
e tjerë. Dukuritë mitologjike i vërejmë në 
ndërtimin dhe trajtimin e banesës, në mënyrën 
e të ushqyerit tradicional, në veshje dhe shtrojë, 
në bujqësi, në blegtori, në zeje dhe mjeshtri 
të ndryshme, në kremte të motmotit, rite 
dhe besime në totemet e ndryshme, në male, 
shpella, ujëra, drunj të veçantë shekullorë, në 
hyjni pagane dhe heronj kulturorë të lashtësisë.
Mitologjia popullore shqiptare është pjesë 
e pasurisë së lashtë kulturore, me tiparet e 
veçanta etnike. Me studimin e saj janë marrë 
disa studiues shqiptarë dhe të huaj. (Bashkim 
Lajçi)

MITRoVICA. Qytet në skajin verior të 
Rrafshit të Kosovës, njëra nga shtatë qendrat 
më të mëdha rajonale të Kosovës. Shtrihet rrëzë 
kupës vullkanike të Zveçanit, midis lumenjve 

Ibër dhe Sitnicë. Kufizohet me shpatet e 
Kopaonikut, Rogoznës e Çiçavicës. Është 
qendra kryesore e rajonit verior të Rrafshit të 
Kosovës. Pozita gjeografike e përshtatshme dhe 
pasuritë e shumta nëntokësore kanë mundësuar 
popullimin e hershëm të këtij qyteti. Dëshmi 
për vjetërsinë e vendbanimit janë gjetjet 
e shumta arkeologjike në Mitrovicë dhe 
rrethinën e saj. Në fshatin Zhitkoc, në tarracën 
buzë lumit Ibër, është zbuluar një lokalitet i 
periudhës së neolitit të hershëm. Në territorin 
e qytetit, në vendin ku sot është fabrika kimike, 
është zbuluar një lokalitet i madh nga periudha 
e neolitit të vonshëm. Mitrovica e sotme, si 
vendbanim, ka filluar të ndërtohet nga fundi i 
shekullit XIII dhe fillimi i shekullit XIV. Ajo e 
ka marrë emrin sipas kishës së Shën Dhimitrit. 
Nga mesi i shekullit XIV, në një dokument 

raguzan, ky vendbanim është shënuar si De 
Dimitrovic, por nga fundi i shekullit XV 
ajo paraqitet edhe si Mitrovica. Bërthama e 
qytetit u formua në bregun e djathtë të lumit 
Ibër dhe të lumit Lushtë. Për shkak të pozitës 
së rëndësishme komunikuese, në udhëkryqin 
e rrugëve të shumta, ajo shumë shpejt bëhet 
qendër ekonomike e rrethit. Kohëve të fundit 
qyteti u zgjerua në anën e majtë të lumit Ibër, 
në drejtim të Zveçanit. Kjo pjesë e qytetit është 
e re, me objekte të larta, me fizionomi të një 
qyteti bashkëkohor. Në të shkuarën Mitrovica 
shërbente si qendër e karvanëve në rrugën 
që lidhte vendbanimet e vjetra, Zveçanin 
dhe Trepçën. Si vendbanim me 15 shtëpi, 
përmendet në defterin turk të vitit 1455. Në 
defterin e përgjithshëm të sanxhakut të Bosnjës 
(1604), në kuadër të nahisë së Zveçanit, ajo 
është e regjistruar me emrin Dimitrovica dhe 
kishte 4 mëhallë. Ipeshkvi Pjetër Bogdani në 
mars të vitit 1684, duke shkruar mbi gjendjen 
në Kosovë, për Mitrovicën shkruante: “vend 
me 500 shtëpi, 3 orë rrugë larg Vushtrrisë, 
është e vendosur në fushë dhe duket si akrep 
sahati”. Shekulli XIX njihet si periudha më e 
rëndësishme e zhvillimit të saj, me ringjalljen e 
tregtisë dhe me ndërtimin e linjës hekurudhore 
Shkup-Mitrovicë, me çka ajo bëhet stacion i 
rëndësishëm i këmbimeve në drejtimin Selanik-
Sanxhak. Gjatë periudhës së Mbretërisë 
Jugosllave, popullsia shqiptare i nënshtrohet 
presionit dhe dhunës, prandaj një numër i 
konsiderueshëm i banorëve shpërngulet për në 
Turqi. Sipas regjistrimit të vitit 1913, Mitrovica 
kishte 9,354 banorë, kurse në vitin 1923 kishte 
2,178 shtëpi me 10,000 banorë. Gjatë vitit 
1931 filloi eksploatimi i xehes së plumbit në 
Trepçë. Nga ajo kohë Mitrovica bëhet qendër 
e njohur industriale e Kosovës. Pas Luftës së 
Dytë Botërore, Trepça e dikurshme, e njohur 
si qendër e shfrytëzimit të mineralit të plumbit 
dhe të zinkut, shndërrohet në kombinat 
xehetaro-metalurgjik, në kuadër të të cilit hyjnë 
shkritorja dhe rafineria, elektroliza e zinkut, 
industria kimike e superfosfateve, fabrika e 
akumulatorëve, e llamarinës së zinkut dhe 
flotacioni në Stantërg. Zhvillimi i industrisë 
dhe i degëve të tjera ekonomike solli deri te 
rritja e numrit të popullsisë. Sipas regjistrimit 
të vitit 1953 Mitrovica kishte 17,150 banorë, në 
vitin 1971 arrin në 42,241 banorë, në vitin 1981 
në Mitrovicë jetonin 52,761 banorë, ndërsa në 
regjistrimin e fundit numëronte 58,458 banorë. 

Sot në qytetin e Mitrovicës funksionojnë 
institucionet arsimore prej nivelit parashkollor 
deri në atë universitar. Shërbime shëndetësore 
ofron spitali i përgjithshëm dhe disa qendra të 
mjekësisë familjare. (Nazif Gashi) 

MITRoVICA (komuna). Komunë në pjesën 
veriore të Kosovës. Shtrihet në skajin verior 
të Rrafshit të Kosovës, duke përfshirë pjesën 
e zonës malore të Kopaonikut, shpatet e 
Rogoznës, Moknës dhe Çiçavicës. Sipërfaqja e 
territorit të komunës është 336.2 km2. Në veri 
kufizohet me komunën e Zveçanit, në verilindje 
me komunën e Podujevës, në jug me komunën 
e Vushtrrisë dhe në perëndim me komunën 
e Zubin Potokut. Nëpër territorin e komunës 
kalojnë dhe kryqëzohen rrugë të rëndësishme 
që çojnë në brendësinë e Gadishullit Ballkanik, 
në drejtim të detit Adriatik, të detit Egje dhe 
të Detit të Zi. Dominon relievi malor, i cili e 
përcakton fizionominë e kësaj hapësire. Klima 
është e mesme kontinentale, me temperaturë 
mesatare vjetore prej 10.40 C, që është e ngjashme 
me atë të Anamoravës së Kosovës. Një anomali 
e tillë lidhet me barrierën malore nga veriu, e 
cila pengon depërtimin e erërave të ftohta në 
drejtim të kësaj zone. Temperatura mesatare 
e dimrit është 0.70 C, e verës 20.00 C, ndërsa 
temperatura e ajrit në periudhën vegjetative 
është 16.70 C. Sasia mesatare e reshjeve në 
Mitrovicë është 658 mm, ndërsa me rritjen e 
lartësisë mbidetare sasia e reshjeve shtohet 
deri në 890 mm në Bare. Rrjetin hidrografik 
të kësaj komune e përbëjnë lumenjtë: Ibri, 
Sitnica, Lushta dhe lumi i Trepçës. Ibri është 
arterie kryesore hidrografike, që i jep gjallëri 
kësaj ane, duke sjellë sasi të konsiderueshme të 
ujit, si për ujitjen e tokave, gjithashtu edhe për 
pije dhe për nevoja të industrisë. Në aspektin 
biogjeografik, pjesa më e madhe e territorit të 
komunës së Mitrovicës është e mbuluar me 
pyje dhe kullosa të përshtatshme për blegtori. 
Pjesa jugore e komunës është fushore, kryesisht 
rreth lumit Sitnica, me kushte të volitshme për 
zhvillimin e bujqësisë. 
Pozita e volitshme natyrore dhe gjeo-komu-
nikative e Mitrovicës ka mundësuar popul-
limin e hershëm të kësaj treve. Masivi malor i 
Kopaonikut dhe Trepça, të pasura me resurse 
minerale, kanë ndikuar në përqendrimin e po-
pullsisë në këtë hapësirë. Që në antikitet janë 
eksploatuar pasuritë xeherore të kësaj zone. 
Pushtimet e njëpasnjëshme sollën ndryshime të 

rëndësishme edhe në rrafshin demogjeografik. 
Në territorin e komunës së Mitrovicës pas vitit 
1887 vendoset një pjesë e popullsisë shqiptare e 
përndjekur nga sanxhaku i Nishit, kryesisht në 
fshatrat: Frashër, Kaçanoll, Kçiq, Shipol, Suh-
adoll i Poshtëm, Vaganicë, Vërnicë dhe Zhabar 
i Epërm. Në këtë periudhë vendosen edhe një 
numër i banorëve boshnjakë, të ikur nga Bos-
nja e Hercegovina, e cila në atë kohë ishte an-
eksuar nga Austro-Hungaria. Me ripushtimin 
e Kosovës më 1913, për shkak të shpërnguljes 
së shqiptarëve ndodh edhe ndryshimi i struk-
turës etnike-demografike. Gjatë Luftës së Dytë 
Botërore, për shkak të Trepçës, zona e Mitro-
vicës vendoset nën administrimin gjerman. 
Pas Luftës së Dytë Botërore vazhdon përnd-
jekja dhe shpërngulja e shqiptarëve në Turqi. 
Me zgjerimin e autonomisë së Kosovës (1974), 
Mitrovica me rrethinë përjeton ndryshime të 
rëndësishme ekonomiko-shoqëror. Pas luftës 
së fundit të vitit 1999, popullsia shqiptare dëbo-
het në masë, për t’u kthyer disa muaj më vonë 
në shtëpitë dhe pronat e tyre. Po në këtë kohë 
popullsia shqiptare dëbohet nga pjesa veriore, 
ndërsa ajo serbe nga pjesa jugore e Mitrovicës. 
Kështu, lumi Ibër e ndan qytetin në baza etnike, 
në pjesën veriore të populluar kryesisht me ser-
bë dhe pjesën jugore të banuar me shqiptarë. 
Arsimi në komunën e Mitrovicës zhvillohet 
paralelisht me ndryshimet politiko-shoqërore 
dhe me zhvillimin ekonomik të kësaj treve. Në 
dekadat e fundit të shekullit XX, arsimi përjeton 
një transformim të vërtetë, veçmas me hapjen 
e disa fakulteteve të Universitetit të Prishtinës, 
kryesisht të degëve teknike dhe xehetare-met-
alurgjike. Sot Mitrovica është qendër universi-
tare. Edhe organizimi i mbrojtjes shëndetësore 
në Mitrovicë ka një traditë relativisht të gjatë: 
spitali i përgjithshëm punon që nga viti 1938. 
Në territorin e komunës së Mitrovicës janë 
gjithsej 48 vendbanime. Sipas regjistrimit të 
popullsisë në vitin 1991 (vlerësim), komuna 
e Mitrovicës kishte 110,310 banorë, ndërsa 
regjistrimi i 2011 nuk u bë në tërë komunën, 
për shkak të ndarjes së qytetit. (Nazif Gashi)

MITRoVICA Rexhep (1888-1960). Publicist, 
diplomat, pjesëmarrës në Kuvendin e Pavarësisë 
në Vlorë (1912), kryeministër i Shqipërisë i 
shpallur nga Këshilli i Lartë i Regjencës (1943), 
kryetar i Lidhjes së Dytë të Prizrenit. Lindi 
në Mitrovicë, shkollën fillore në gjuhën turke 
e kreu në vendlindje, më pas në Selanik kreu 

liceun turk dhe vazhdoi 
studimet e larta për 
drejtësi dhe letërsi në 
Paris. Pas vdekjes së të 
atit i ndërpreu studimet 
dhe u kthye në Shkup, 
ku drejtoi një shkollë 
profesionale. Më 1910 
mori pjesë në Kongresin 
e Dytë të Manastirit, 

drejton gazetën “Bashkimi i Kombit”, të cilën e 
botonin intelektualët shqiptarë të Shkupit. Ishte 
delegat i Kosovës në Kuvendin e Vlorës (1912) 
dhe firmosi aktin e Pavarësisë së Shqipërisë. 
Anëtar i Senatit dhe ndihmësministër i Punëve 
të Jashtme. Në qeverinë e Princ Vidit drejtor i 
arsimit për qarkun e Elbasanit. Më vonë shkon 
në Vjenë ku vazhdon studimet në pedagogji dhe 
në mësimëdhënie. Pas mbarimit të studimeve 
(1920), punon si mësues. Në parlamentin e 
parë të Shqipërisë, pas Kongresit të Lushnjës, 
u zgjodh deputet i prefekturës së Kukësit dhe 
në kabinetin qeveritar të kryesuar nga Xhafer 
Ypi, mori detyrën e ministrit të Arsimit (1921-
1924). Bëri reformimin e sistemit arsimor dhe 
vuri themelet e zhvillimit të arsimit shqiptar. 
Pas Revolucionit të Qershorit, (1924) mërgoi 
jashtë shtetit. Gjatë Luftës së Dytë Botërore 
veproi në Shqipëri dhe në Kosovë, së bashku 
me Xhafer Devën, Xhelal Mitrovicën, Bedri 
Pejanin etj. U ngrit kundër pushtimit italian dhe 
u burgos prej tyre në verën e vitit 1943. U lirua 
nga burgu i Porto-Palermos pas kapitullimit 
të Italisë. Në shtator të po atij viti u zgjodh 
kryetar i Komitetit Qendror të Lidhjes së Dytë 
të Prizrenit dhe një muaj më vonë, nga Këshilli 
i Lartë i Regjencës, emërohet kryeministër 
i Shqipërisë (tetor 1943 - maj 1944). Nga 
gjysma e nëntorit e vitit 1944 emigron një 
herë në Zagreb dhe pastaj në Austri. Për arsye 
shëndetësore qëndroi në Austri deri në vitin 
1947, pastaj migroi në Itali dhe që andej në 
Turqi. Vdiq në Turqi. (Daut Bislimi).

MITRoVICA Rexhep (1959-). Aktor. Lindi 
në Francë. Është nipi i ish-ministrit të Arsimit 
dhe ish-kryeministrit të Shqipërisë po me 
këtë emër. Fillimisht u formua në “Theâtre 
blanc” nga Gérald Robard, pastaj në “Théâtre 
du miroir” nga Daniel Mesguich, si dhe nga 
Antoin Vitez dhe Madelaine Marion. Studioi 
në Konservatorin e Lartë të Artit Dramatik 
nën kujdesin e Claude Régy. Konsiderohet 

një nga figurat më të 
rëndësishme të teatrit 
francez. Në festivalin e 
Avignon-it, regjisori i 
njohur Vitez i besoi rolin 
e Hernanit në shfaqjen 
“Këpucët e djallit”, para 
se t’i ofronte rolin e 
Orestit në versionin e 
tij të “Elektrës”. Roli i tij 

në dramën e Brehtit, “Jeta e Galileut” do t’ia 
hapë dyert e Teatrit Kombëtar të Komedisë 
Franceze, ku, nën kujdesin e Daniel Mesguich-
it, do të luajë role të rëndësishme në “Mbreti 
Lir”, “Makabri i madh”, “Devocioni dhe kryqi” 
etj. Si aktor i Teatrit Kombëtar të Komedisë 
Franceze luajti role të rëndësishme, si Hamletin, 
Lorenzaccio, me të cilin fitoi çmimin “Molière 
de la Révélation théâtrale”. Interpretoi pastaj 
role të rëndësishme në shfaqjet “Elektra”, “Don 
Zhuan” etj. Përveç teatrit është angazhuar 
edhe në shumë filma si: “Agimi” (1986), “Një 
notë blu” (1991), “Pak para shtrëngatës” 
(1992), “Instinkti i engjëllit” (1993), “Një ajër 
aq i pastër” (1996), “Të zhdukurit” (1998) etj. 
Kritika franceze e cilësoi si aktor me potencial 
të lartë artistik, me timbër, portret dhe plastikë 
tejet ekspresive. Në vitin 1995 për herë të 
parë e vizitoi Shqipërinë, ndërsa më 1996 
bëri leximin publik të veprave “I dënuar me 
vdekje”, “Marshim i përmortshëm” dhe “Këngë 
dashurie” të autorit Jean Genêt. Jeton dhe 
vepron në Francë. (Emin Emini) 

MJAKU Bajrush (1952-). Aktor. Lindi në Ka-
çanik. Studimet për aktrim i mbaroi në Fakulte-
tin e Arteve në Universitetin e Prishtinës (1975). 
Në vitin 1973 filloi punë si aktor në trupën e 

Teatrit të Kombësive në 
Shkup. Është aktor i një 
game të gjerë stilesh dhe 
zhanresh, ku dominon 
një qasje groteske dhe 
ekspresioniste. Përveç 
angazhimit në Teatrin 
Shqiptar të Shkupit, 
B. Mjaku aktroi edhe 
në teatro të tjera, si  në 

Maqedoni, Kosovë, Suedi, Kroaci etj. Nga rolet 
e shumta (kryesisht role kryesore) veçohen: 
Zyrtari i lartë në “Eshtrat vijnë vonë”, Liri në 
“Mbreti Lir”, Pikoni në “Shi në Uortemonto”, 
Baali në “Baal-i”, Tartufi në “Tartufi “, Kapiteni 

në “Babai “, Leni Smol në “Minjtë dhe njerëzit”, 
Macua Basho në “Bovça”, Mate Potera në 
“Hamleti në Katranicën e poshtme”, Andrea 
Temlin në “Sauna “, Emanou në “Varrezat e 
automobilave”, Karlo V në “Dielli po perëndon”, 
Babai në “Nesër nisemi për parajsë”, Vojnicki 
në “Daja Vanja”, Gynti në “Per Gynt”, Sokrati 
në “Vdekja e Sokratit”, dr. Stokmani në “Armiku 
i popullit” etj. Si pjesëmarrës në një sërë 
festivalesh ndërkombëtare, ishte fitues i shumë 
çmimeve si aktori më i mirë. Prej roleve të tij 
më të realizuarat dallohen: Baal-i në dramën 
“Baal-i” e Bertold Brehtit (1992) në regji të 
B. Brezovacit, rol me të cilin është shpallur 
aktori më i mirë në disa festivale. Por fuqia e 
tij shprehëse prej aktori u manifestua sidomos 
në monodramat “Ditari i një të çmenduri” e 
Gogolit, (2011) me të cilën mori pjesë në disa 
festivale dhe kompeticione teatrore kombëtare 
e ndërkombëtare, si dhe me rolin e Sokratit në 
“Mbrojtja e Sokratit” (2012), rol për të cilin u 
shpall aktori më i mirë në Festivalin Ndërkom-
bëtar të Tatrit Kamertal në Strumicë të Maqe-
donisë. Pos në teatër, realizoi role edhe në seria-
le dhe filma televizivë, si në “Trieste via Shkup”, 
“Zoti i vraftë spiunët”, “Lulepjeshkat e dashu-
risë”, “Kulla”, “Rropullari”, “Librat e babait” dhe 
në filmat artistikë: “Hakmarrja”, “Iluzioni”, “ 
Mirushja “, Aguns Dei” etj. Gjatë viteve 1980-
1990 dhe 2003-2004 ishte drejtor artistik i Teat-
rit Shqiptar të Shkupit. Është njëri prej theme-
luesve dhe drejtor i produksionit të Qendrës 
Teatrore për Fëmijë në Shkup. (Fadil Hysaj)

MJedJA Imzot Lazër (1869-1935). Titullar 
i Kishës Katolike, argjipeshkëv. Lindi në 
Shkodër, shkollimin e filloi dhe e përfundoi 
në Seminarin Papnor në Shkodër (1891). Për 

shugurimin e tij si prift 
në moshën 21-vjeçare 
dha leje vetë papa, meqë 
nuk lejohej shugurimi 
si prift pa e arritur 
moshën 24 vjeç. Edhe 
emërimi dhe shugurimi 
i tij ipeshkëv i Sapës, 
në moshën 31-vjeçare 
(ndërsa kërkohej mosha 

45 vjeç), janë raste të rralla në historinë e 
kishës. Ndërkaq, në vitin 1905 Selia e Shenjtë 
e përuroi ndihmës të argjipeshkvit të Shkodrës. 
Si ipeshkëv i ri u angazhua në hapjen e shkollave 
dhe në botimin e librave dhe të revistave. Ishte 

ndër themeluesit e Shoqërisë “Agimi”, e cila 
dha një kontribut të çmuar për gjuhën dhe 
alfabetin shqip. Nevoja për një argjipeshkëv në 
Shkup, pas largimit të imzot Trokshit, e sollën 
L. Mjedjën në krye të kësaj argjipeshkvie. Gjatë 
punës në Argjipeshkvinë e Shkupit përjetoi 
ngjarje të rënda, si të besimtarëve, ashtu edhe 
të mbarë popullit shqiptar. Bashkë me dom 
Zef Ramajn, famullitar në Shkup, përmes 
konsullatave të huaja, sidomos të asaj austro-
hungareze, u përpoqën të sensibilizonin opi-
nionin europian për gjendjen e shqiptarëve, 
gjatë luftërave ballkanike dhe pas tyre. Po me 
këtë qëllim botuan edhe një sërë tekstesh në 
shtypin austriak. Ishte aktiv edhe në zhvillimet 
rreth shpalljes së Pavarësisë së Shqipërisë. 
Rrethanat e reja politike dhe vdekja e imzot 
Guerrinit bënë që L. Mjedja të transferohej në 
Shkodër (1921), ku shërbeu deri në fund të 
jetës. (Sarë Gjergji)

MJedA Veronika (1938-). Violiniste, këngë-
tare, mësimdhënëse. Lindi në Prizren, ku kreu 
Shkollën e Ulët dhe të Mesme të Muzikës (1956). 
Akademinë e Muzikës e regjistroi në Beograd 
dhe e kreu në Shkup (1980). Ishte mësimdhënëse 
në Shkollën Normale, më vonë në Shkollën e 
Muzikës në Prizren. Një vit ishte udhëheqëse 
e korit të Shoqërisë kulturore-artsitike “Agimi”. 
Nga viti 1963 punoi në Shkollën e Muzikës 
në Prishtinë, mësimdhënëse e violinës dhe e 
solfezhit. Një kohë të gjatë ishte anëtare e korit 
“Collegium Cantorum”. Si soprano, ishte ndër 
të parat që vunë në skenë kantatën “Poema për 
ata” të R. Mulliqit. Në vitet ‘90, në rrethanat e 
mësimit në shtëpi private, ishte ndër vullnetaret 
që e lëshoi shtëpinë për mbajtjen e mësimit për 
disa breza. Pas luftës u angazhua për hapjen e 
Shkollës së Muzikës në Ferizaj, ku punoi deri 
më 2003. U pensionua dhe u angazhua në 
udhëheqjen e Korit të fëmijëve “Pjetër Bogdani” 
në Famullinë Shën Ndou në Prishtinë. (Kristina 
Palokaj-Përkola)

MJedJA Ndre (1866-1937). Poet, gjuhëtar, 
përkthyes, prift katolik, veprimtar kombëtar. 
Lindi në Shkodër. Ndoqi mësime private në Sh-
kodër dhe më pas i vijoi në seminaret jezuite 
të Provincës Veneta nga Lavali (Francë), pastaj 
në seminarin pranë Portones (Kraoci) dhe në 
seminarin pranë Chierit (Itali). Më 1888 vijoi të 
studiojë në Kolegjin Vida në Cremona (Itali), ku 
kreu edhe katër vjet praktikë pedagogjike. Nga 

1891-1893 vijoi studi-
met teologjike në degën 
e Universitetit Gregori-
an të Romës në Krakovë 
(Poloni), e në vitet 1893-
95 ndoqi studimet në 
Gorizia (Itali), ku ishte 
edhe lektor i shqipes. Më 
1895 mori kungimin e 
priftit dhe shpallet atë i 

Shoqërisë Jezuite. Deri në 1898 punoi profesor 
i logjikës e metafizikës në “Colegium Portore-
giense” (Fiume, Kroaci). Më 1898 N.Mjedja 
doli nga Shoqëria e Jezuitëve dhe qëndroi në 
Itali deri në fund të vitit 1898. Pasi u kthye në 
atdhe shërbeu si famullitar në Vig (1889-1901). 
Ndërkohë, u ftua në shoqërinë “Bashkimi”, e 
pas kontradiktave me anëtarët e tjerë për çësht-
je të alfabetit, më 1901, bashkë me të vëllanë, 
Lazër Mjedjen, themeloi shoqërinë “Agimi”, 
e cila propozoi një alfabet me shenja diakriti-
ke. Në tetor të vitit 1902, sapo ishte kthyer nga 
Kongresi i Orientalistëve që u mbajt në Ham-
burg u arrestua nga qeveria osmane për për- 
fshirjen e tij në veprimtari politike, por ndër-
hyrja austro-hungareze e shpëtoi prej mërgi-
mit. Në vitet në vijim ishte sekretar e ndihmës i 
Lazër Mjedës në Ipeshkvinë e Sapës. N.Mjedja 
shërbeu si famullitar në Kukël nga viti 1907 deri 
më 1930. Më 1908 në Kongresin e Manastririt 
u zgjodh anëtar i komisionit për hartimin e 
alfabetit dhe propozoi kompromisin që çoi në 
suksesin e këtij Kongresi, duke u tërhequr prej 
alfabetit të tij me shenja diakritike. Më 1912 u 
arrestua sërish nga autoritetet turke. Që nga viti 
1916 ishte anëtar i “Komisisë letrare shqipe”, or-
ganizëm me ndikim të madh në krijimin e the-
meleve të një koineje të përbashkët shqipe. Në 
vitet 1920-1924 ishte deputet asamblist i Shko-
drës në Kuvendin Kombëtar, pjesëtar i opozitës 
dhe përfaqësues i grupit “Ora e maleve”, ku u 
shqua për kontributin e tij si hartues e shkrues 
i disa ligjeve. Nga viti 1930 e derisa vdiq ligjëroi 
në Kolegjin Jezuit të Shkodrës. N.Mjedja filloi të 
botojë poezi që në moshën 22-vjeçare: “Shahiri 
Elierz” (Shkodër, 1888), “Andërr” (poezi, Sela-
nik, 1909), vëllimi “Juvenilia” (Vjenë 1917, Sh-
kodër 1928); “Lissus” (poemë, “Hylli i Dritës”, 
1921), poema “Lirija” (Shkodër, 1937), poema 
tingëllimore “Scodra” (Shkodër, 1939). Më pas 
botoi poezi në gazeta dhe revista të kohës dhe 
në përmbledhje të ndryshme. Disa poezi u bo-
tuan edhe pas vdekjes së tij. Vepra e plotë e N. 

Mjedjes me titullin “Juvenilia dhe vepra të tjera” 
u botua në Tiranë në vitin 1964. Në poetikën e 
N.Mjedjes vetmia bëhet temë e poezive si “Vaji 
i bylbylit”, “Malli për atdhe”, “Shtegtari”, “I tre-
tuni” etj., që e zbulojnë duke e krijuar qenien 
njerëzore, ankthin, dëshpërimin e dashurinë. 
Kënga e vaji për lirinë shkruhen jo vetëm si liri 
kombëtare (“Lirija”), por edhe si etikë e estetikë 
e jetës, edhe si komunikim me vetveten. Topika 
e vdekjes, e shfaqur që në poezitë “Në dekë të 
shoqit tim G.S”, “Vera”, “Vjeshta” etj. bëhet vatra 
kuptimore e jetës në harmoni me natyrën e me 
Zotin dhe përvijohet si thelb i pashmangshëm 
i së vërtetës njerëzore e hyjnore tek “Andra e 
jetës”, kryevepra poetike e Mjedjes. Në këtë po-
emë filozofike përmes vargjesh polimetrike kri-
johen fragmentet e mozaikut të një jete (me tri 
pamjet e stinët e saj, “Tringa”, “Zoga” e “Lokja”), 
të një ëndrre e të vdekjes, ligjësi e pashmangsh-
me e gjithësisë. Kërkimi i së bukurës si sistem 
e proporcion zbulohet në dialog me natyrën si 
peizazh e alegori ndodhish njerëzore. Ndërsa 
shkrimi mitik e lapidar i historisë poetike të 
kombit merr trajta klasike në poemat “Lissus” 
e “Scodra”, pjesë të projektit të N.Mjedjes për 
rithemelimin e identitetit shqiptar, si dhe trajta 
kushtrimi te poezitë “Shqypes arbnore”, “Bash-
konju”, “Vorri i Skanderbegut” etj. Forma e për-
sosur poetike, pasuria metrike e figurative dhe 
kërkimi pa skaj i përsosmërisë e bëjnë shkrimin 
e N. Mjedjes model rrezatues të lirikës shqipe. 
Përveç poezive, shkroi dhe përktheu edhe 
prozë me karakter fetar. Edhe interesimi i 
N. Mjedjes për gjuhën e gjuhësinë është i 
hershëm dhe vazhdoi gjatë gjithë jetës, duke 
u lidhur me nevojën e poetit për të hetuar e 
shtyrë kufijtë e gjuhës si mundësi njohjeje e 
shkrimi. Studimet gjuhësore të tij përfshijnë 
një numër shkrimesh mbi alfabetin e shqipes, 
mbi dialektet, pastaj studime etimologjike dhe 
onomastike, përfshirë edhe transkiptimin e 
autorëve të letërsisë së vjetër shqipe. Studimet 
gjuhësore N. Mjedjes i kombinonte edhe me 
përpjekjet si pedagog e didakt në hartimin apo 
përshtatjen e një serie librash për shkollat fillore 
të botuara me alfabetin e Shoqërisë “Agimi”, të 
gjitha të botuara në Vjenë në periudhën kohore 
1904-1906. Në këtë seri botimesh janë përfshirë 
edhe poezitë për fëmijë të N. Mjedjes. Ndërsa 
shkrimet kritike e teorike mbi artin letrar, 
teorinë e praktikën e përkthimit që vijnë pas 
përvojave më të hershme të tij prej përkthyesi 
e përshtatësi janë botuar në vitet ’30, kryesisht 

te revista “Leka”, ndërsa traktati estetik “Përmbi 
poezi përgjithësisht”, i mbetur në dorëshkrim, 
u botua vetëm më 1941 në revistën “Shkëndija”. 
(Dhurata Shehri)

MJeKËSIA MeSJeTARe. Mjekësia praktike 
në Kosovë, sidomos në shek. XI-XV është zhvi-
lluar paralelisht, krahas mjekësisë bizantine 
dhe të asaj perëndimore. Mjekësia që zhvillo-
hej në Kosovë ishte ajo e Hipokratit, Galenit 
etj. Mjekësia klinike e Hipokratit ishte nën ndi-
kimin e mjekësisë religjioze, pa ndonjë zhvil-
lim të anatomisë dhe të fiziologjisë. Ndërhyr-
jet kirurgjike kufizoheshin vetëm në kirurgji 
të thjeshtë, me trajtimin e lëndimeve, frak-
turave, me prerjen e abscesit, herniotomi dhe 
ndonjëherë bëheshin edhe trepanacione. Në 
të shumtën e rasteve, për shkak të infekcionit 
dhe mosqepjes së plagës, operacioni përfun-
donte me vdekje. Situatë identike ishte edhe në 
gjinekologji. Pas çdo lindjeje të vështirë, leho-
nës i shuhej jeta, si pasojë e sepsës.
Në shek. XIV-XV të gjitha epidemitë e mur-
tajës vinin në Europë nga Azia e Vogël dhe 
kryesisht përmes detit. Në Ballkan kjo epidemi 
me përmasa të mëdha u shfaq në vitin 1347/8, 
e cila mbyti shumë njerëz edhe në Kosovë: 
Novobërdë, Prishtinë, Trepçë etj. (1456, 1457 
e 1466). Një sëmundje mjaft e përhapur ishte 
gërbula (lepra), e njohur nga fillimet e shek. 
XIII. Të sëmurët që lëngonin nga gërbula 
përmenden në spitalin e Manastirit të Deçanit. 
Të sëmurit nga gërbula dëshmohen edhe në 
krisobulën e shenjtorëve Mëhill e Gabriel në 
Prizren (1348). 
Në rrethanat e përgjithshme shëndetësore mes- 
jetare, rol me rëndësi kanë pasur kushtet hi-
gjienike. Nga objektet e higjienës në qytetet 
e Kosovës mesjetare janë ruajtur cisterna 
ujëmbledhëse në Prizren, Novobërdë, Trepçë 
etj. Cisterna e Prizrenit, që është ruajtur deri 
në ditët e sotme, shërben si rezervuar për ujë 
dhe gjendet në kalanë e qytetit. Me ardhjen e 
osmanëve dhe ngritjen e hamameve, në shumë 
qendra kosovare u bë përparim i dukshëm në 
këtë aspekt. Në spitalin e Manastirit të Deçanit 
gjenin strehim edhe të sëmurët nga epilepsia, 
tuberantët, reumatikët dhe leprozët. Në spi-
talin e Prizrenit, te Manastiri i Shenjtorëve 
Mëhill e Gabriel, përveç të sëmurëve nga 
gërbula, gjenin strehim edhe të sëmurët e tjerë. 
Janë të njohur edhe spitalet pranë kishave 
dhe kuvendeve katolike, si dhe në qytete, siç 

ishte Novobërda etj. Për shërbime mjekësore 
shquheshin sidomos mjekët bizantinë, ita-
lianë dhe vendësit abërorë. Mjeku i parë nga 
Kosova, i dëshmuar në burime historike, 
ishte Milicius de Presarin, i njohur në fushën 
e urologjisë. Përveç tij, në Prizren e ndeshim 
edhe mjekun Abedin Zeneli, i dëshmuar sipas 
një mbishkrimi në Xhaminë e Sinan Pashës 
në Prizren (1608). Dokumentet e viteve 1339-
1340 dëshmojnë për zhvillimin e farmacisë në 
Prishtinë, ku përmendet një farmacist i quajtur 
Zanini. Gjatë viteve 1836-1856 në Prizren janë 
shitur ilaçe farmaceutike nga Haxhi Durmishi. 
Barnatoret e para profesionale në Kosovë janë 
të njohura në Prishtinë dhe në Prizren (1885). 
(Jahja Drançolli) 

MJeKËSIA NË KoSoVË. Të dhënat mbi 
zhvillimin e mjekësisë në trevat shqiptare në 
lashtësi, në Iliri dhe Dardani, vijnë nga burimet 
historike, monumentet e shkruara (mbishkri-

met, monedhat, aktet, shkrimet, recetat), gojë-
dhënat, mitet si dhe nga zbulimet arkeologjike, 
si elementë kirurgjikalë, enë qeramike, peshore 
farmaceutike, disa lloj lugësh të holla kocke 
ose bronzi, bimë mjekësore apo pjesë trupi të 
gdhendura në gurë apo varre, që flasin për një 
mjekësi të kohës. 
Në lashtësi mjekësia pati karakter magjik dhe 
mitologjik. Ishte “shpirti i keq” apo “qoftëlargu” 
që futej në trupin e njeriut dhe shkaktonte 
sëmundjen, apo “syri i keq” që “shitonte”. Mjekët 
e parë në Dardani ishin priftërinjtë paganë. 
Sipas Theofrastit, Diskoridit e Galenit, dardanët 
njihnin dhe përdornin shumë bimë mjekësore, 
mes tyre Iris Illyrica, Gentiana (bari i zëmrës), 
por njihnin, përdornin dhe tregtonin rreth 
një mijë bimë mjekuese dhe drogeri (Plini V). 

Se në Dardani kishte një mjekësi të zhvilluar, 
dëshmohet nga zbulimet arkeologjike. Në 
Separantumin antik në Pejë u zbulua një altar 
guri kushtuar hyjnive të mjekësisë, Asklepit, 
dhe të bijave Higias e Panacesë. Në Prizren 
është gjetur një monument i këtillë, ku, përveç 
hyjnive të përmendura, paraqitet një gjarpër 
i lakuar në shkop. Altarë guri të këtillë janë 
gjetur edhe në treva të tjera të Dardanisë. Një 
hyjni tjetër e mjekësisë ilire ishte Medauri, 
simbol i mjekësisë dhe mbrojtës i qytetit ilir, 
Rizonit. Gjatë mesjetës, sidomos gjatë shek. XI-
XV, praktikohej mjekësia e Hipokratit, Gentit, 
Galenit dhe e mjekëve të tjerë të njohur antikë, 
por edhe e mjekëve popullorë. Spitalet e para 
në Kosovë datojnë nga mesjeta, kryesisht pranë 
kishave dhe manastireve. Një spital i tillë kishte 
funksionuar pranë Manastirit të Deçanit dhe 
një tjetër pranë Kishës së Dy Shenjtorëve në 
Prizren, që kishte 20 shtretër dhe një barnatore 
doracake. Ndërkohë, raguzanët ngritën spi-
talet e veta pranë kishave katolike. Spitali i 
Novobërdës ishte më i njohuri. Këtu punonin 
mjekët nga Raguza dhe Kotorri (1641). Gjatë 
sundimit osman u ndërtua spitali “Islahana” 
(Prizren) me 100 shtretër dhe një mjek internist 
(në gjysmën e dytë të shek. XIX), në Mitrovicë 
spitali “Hamidije” më 150 shtretër (1872), në 
Prishtinë spitali me 100 shtretër për nevoja 
ushtarake turke (1870), në Gjilan, spitali me 20 
shtretër (1895). Mjekët ishin kryesisht turq, por 
edhe grekë, armenë, shqiptarë, arabë, sllavë etj. 
Në periudhën 1912-1918, kur Kosova u gjend 
e pushtuar nga Serbia, për mbrojtjen shënde-
tësore të popullsisë nuk u ndërmor asgjë me 
rëndësi. Në vitin 1924 në Prizren hapet Labo-
ratori Bakteriologjik, ndërsa në vitin 1925, 
me ndihmën e Fondit “Rokfeler”, hapet Enti 
Higjienik-Epidemiologjik në Pejë. Në prag të 
Luftës së Dytë Botërore Kosova ka pasur gjith-
sej 390 shtretër spitali, kryesisht për sëmundjet 
e brendshme, kirurgji dhe sëmundjet ngjitëse. 
Ndërkaq, profesionin e mjekut në këto vise 
e kanë ushtruar mjekë vendorë dhe të huaj, 
në mesjetë të ardhur kryesisht nga Raguza, 
Padova, Venediku dhe vende të tjera. Në 
periudhën e mëvonshme, nga gjysma e dytë 
e shek. XIX dhe në fillim të shek. XX, në 
Perandorinë Osmane dolën emra të dëgjuar të 
mjekëve me origjinë shqiptare, që punuan edhe 
në trevat shqiptare, si: dr. Besim Omer Pashai 
(Akalin) nga Çamëria, rektor i Universitetit 

të Stambollit, dr. Ibrahim Lutfi pasha, dr. 
Reuf Angoni, dr. Abdurrahman Kasimati, 
dr. Murteza Aliu (Strugë), dr. Ibrahim Temo, 
dr. Fahri Rashidi, dr. Ali Mihali, dr. Behxhet 
Tezeli, apo Behxhet Mitrovica, dr. Tare Qoftea, 
internist që punoi në Manastir dhe Kosovë dhe 
më i hershmi Abedin Zeneli, i cili përmendet 
që në vitin 1608. Gjithashtu, në Kosovë punuan 
edhe një numër i mjekëve serbë, boshnjakë, 
grekë, italianë, gjermanë dhe austriakë, që ishin 
të vendosur në qendrat më të mëdha urbane të 
asaj kohe. (Isuf Dedushaj)

MJeKËT PA KUFI (MedeCINS SANS 
FRoNTIeReS, MSF). Është organizatë hu-
manitare, joqeveritare dhe fituese e Çmimit 
Nobel për Paqe (1999). Vepron kryesisht në 

vatrat e luftës dhe në vendet e zhvilluara, që 
ballafaqohen me epidemi të sëmundjeve të 
ndryshme. U themelua në vitin 1971, pas 
ndarjes së Biafrës (lufta civile në Nigeri), nga 
një grup i mjekëve dhe gazetarëve francezë, 
të cilët besonin se të gjithë njerëzit kanë të 
drejtë për kujdes mjekësor, pavarësisht nga 
raca, religjioni dhe përkatësia politike. MSF-
ja ka strukturë të asociacionit dhe vendimet 
operative merren të pavarura nga pesë 
qendra operative: Amsterdam, Barcelonë-
Athinë, Bruksel, Gjenevë dhe Paris. Politikat 
për çështje të rëndësishme ndërkombëtare 
koordinohen nga Këshilli Ndërkombëtar 
me seli në Gjenevë të Zvicrës. MSF-ja ofron 
ndihmë mjekësore dhe trajnime mjekësore 
në më shumë se 70 shtete. Është i njohur 
aktiviteti dhe ndihma e jashtëzakonshme e 
MSF-së në Kosovë dhe Çeçeni. MSF-ja ka 
vepruar në Kosovë që nga viti 1993 dhe ka 
mbështetur vaksinimin, furnizimin me ujë, 

sanitacionin, furnizimin me barna dhe pajisje 
mjekësore të ambulancave “Nënë Tereza”. Nga 
viti 1998, MSF-ja në Kosovë zhvilloi aktivitete 
emergjente, duke ofruar edhe klinika mobile 
për popullatën e zhvendosur. MSF-ja u largua 
nga Kosova më 31 mars 1999, një javë pas 
fillimit të bombardimeve të NATO-s duke 
përcjellë refugjatët në vendet fqinje. MSF-ja u 
kthye në Kosovë më 12 qershor 1999, ku veproi 
në fusha të ndryshme. U largua nga Kosova në 
maj të vitit 2000. (Isme Humolli)

MJeKU Bajram (1964-). Gazetar. Lindi në 
Grabofc të Epërm të Obiliqit. Mbaroi studimet 
për letërsi dhe gjuhë shqipe në Fakultetin e 
Filologjisë të Universitetit të Prishtinës. Gjatë 
studimeve punoi në gazetën e studentëve 
“Bota e re”, ndërsa në vitet 1990-1999 punoi 
si gazetar dhe redaktor në Qendrën për 
Informim të Kosovës (QIK). Pas luftës ishte 
zëdhënës i komunës së Prishtinës dhe më vonë 
drejtor informacioni në Ministrinë e Punëve të 
Brendshme të Qeverisë së Kosovës. Shkruan 
edhe poezi. Botoi librat poetikë “Mashtrimi i 
Argusit” (1991) dhe “Anija e humbur” (2013). 
Fitoi disa çmime letrare. (Ibrahim Berisha)

MJeKU Muhamet (1943-). Gazetar. Lindi 
në Shipitullë të komunës së Obiliqit. Në 
Prishtinë mbaroi gjimnazin dhe studimet 
për gjuhë dhe letërsi shqipe. Një kohë punoi 
mësimdhënës, ndërsa nga viti 1971 si gazetar 
në të përditshmen “Rilindja” dhe më pas në 
Televizionin e Prishtinës (TVP). Ishte redaktor 
i emisioneve informative në TVP dhe autor i 
një sërë emisionesh dokumentare. Gjatë grevës 
së minatorëve të “Trepçës” në vitin 1989 u 
larguar nga puna për një vit dhe një vit më 
vonë u suspendua sërish. Në TVP punoi deri 
në korrik të vitit 1990, kur ky institucion u 
mbyll nga Serbia. Më pas emigroi në SHBA dhe 
u përfshi në ekipin e parë të gazetës “Illyria” në 
Nju-Jork. Është autor i disa librave publicistikë 
dhe i monografive historike: “Shaban Polluzha 
dhe Lufta e Drenicës” (1991), “Kosova në 
dimrin e vitit 1945” (2002), “Vdekja në bunker 
(2004), “Një jetë mes Kosovës dhe Amerikës” 
(2008) etj. Jeton në Nju-Jork. (Ibrahim Berisha)

MoÇI Andrash (Mócsy András) (1929-
1987). Arkeolog hungarez, historian, epigraf. 
I kreu studimet në Universitetin e Budapestit 
(1949), në latinisht, me fokus në histori dhe 

arkeologji. Nga viti 1951 
punoi në Muzeun Kom-
bëtar Hungarez dhe  
drejtoi shumë gërmime 
arkeologjike në Hun-
garinë Perëndimore. Në 
vitin 1959 studioi në uni-
versitetin Loránd-Eöt-
vös dhe mbrojti temën 
e habilitacionit në de-

partamentin e arkeologjisë. Ishte redaktor dhe 
anëtar editorial i disa revistave kombëtare dhe 
ndërkombëtare. Spikasin studimet mbi Peran-
dorinë Romake, me fokus në provincat danu-
biane. Është autor i disa librave, si “Studime 
mbi provincën romake të Mezisë së Epërme”, 
“Shoqëria dhe romanizimi në provincën ro-
make të Mezisë së Epërme”, “Panonia dhe 
Mezia e Epërme” etj. Ishte anëtar i Institutit 
Arkeologjik të Gjermanisë dhe anëtar korre-
spondent i Akademisë së Shkencave të Aus-
trisë. U dekorua nga Akademia e Shkencave e 
Hungarisë (1971), mori medaljen kombëtare 
hungareze për kulturë (1983), medaljen e artë 
nga universiteti Loránd-Eötvös etj. (Pleurat 
Kabashi)

ModeLeT eKoNoMIKe. Një pasqyrim i 
thjeshtëzuar matematikor, grafik apo tabelar 
i ndërtuar në një proces abstraktimi për të 
prezantuar dhe analizuar fenomene të caktuara 
ekonomike, përkatësisht për t’i bërë të ditura 
ndërvarësitë e funksionimit të ekonomisë në 
nivelin makroekonomik apo mikroekonomik. 
Me qëllim të dhënies së parashikimeve 
ekonomike, modelet përdoren për të simuluar 
nga mund të shkojnë zhvillimet lidhur me 
rritjen ekonomike dhe për çështje të tjera, nën 
supozimet e skenarëve të ndryshëm të lëvizjes 
së variablave të ndërvarura dhe në kushtet 
e supozuara të ndryshimit të rrethanave. 
Një model matematikor i parashikimit të 
ekonomisë përdoret në Bankën Qendrore 
të Kosovës dhe një tjetër po zhvillohet për 
prognozat makroekonomike në Ministrinë e 
Financave. (Muhamet Mustafa) 

MoLLA. (Malus sp.) Bën pjesë në familjen 
trëndafilore (Rosaceae), nënfamiljen Pomoi-
deae. Është pemë gjetherënëse. Plantacionet 
me mollë në Kosovë zënë një sipërfaqe afro 1, 
680 ha (2013). Përhapje kaq e madhe e kësaj 
kulture është rezultat i një varg faktorësh:  

aftësia e mollës për t’iu 
përshtatur një variacioni 
të gjerë të kushteve të 
ndryshme agroklimatike 
dhe pomoteknike, vlera  
shumë e lartë ushqyese 
e këtyre frutave, mundë-
sia e ruajtjes në depo, 
kërkesat e tregut, ar-
ritja e efekteve të larta 

financiare etj. Ministria e Bujqësisë dhe orga-
nizatat ndërkombëtare, si NOA/USAID-i, In-
tercorporation kanë ndihmuar në zgjerimin 
e sipërfaqeve me këtë kulturë. Molla dallohet 
prej kulturave të tjera pemëtare me një numër 
shumë të madh të kultivarëve dhe nënsharte-
save. Kultivarët më të përhapur janë: Idared, 
Delishesi i artë klon B, Reinders, Melrose, 
Jonagold, Granny Smith, Gala, Fuji Kiku 8, 
ndërsa prej nënshartesave janë M 9 dhe MM 
106. Kosova ka një numër shumë të madh të 
kultivarëve autoktonë: molla Vizajke, Gjylja, 
Lalqe, Shërbete me disa lloje, Kulaqe, Buzli, E 
kuqja e Prespës, Demirja, Stambollesha, Avajli, 
e Ponoshecit, Laknja, Migjivese, që njëherësh 
janë pasuri kombëtare dhe mund të shfrytëzo-
hen për përftimin e kultivarëve të rinj. (Agim 
Zajmi)

MoLLASAT. Seri me trashësi të konsideru-
eshme të shkëmbinjve copëzorë, në të cilën 
dominojnë konglomeratët, ranorët dhe 
alevrolitët, më pak qymyrët, gëlqerorët oolitikë 
dhe evaporitët. Janë formuar në ultësira, 
pas ngritjes dhe rrudhosjes së vargmaleve, 
nga materiali i krijuar nga shkatërrimi i tyre. 
Mollasat janë kryesisht depozitime të ujërave 
të cekëta dhe materiali për formimin e tyre 
është sjellë në pellg nga lumenjtë dhe ato 
shtrohen zakonisht me mospajtim këndor mbi 
seritë e vërteta gjeosinklinale. Mollasat mund 
të jenë detare dhe kontinentale. Në Kosovë 
mollasat kontinentale liqenore, të krijuara gjatë 
oligocenit, miocenit dhe pliocenit mbushin 
fushëgropat tektonike (fushat ndërmalore) 
të Dukagjinit, të Drenicë, të Kosovës dhe të 
Moravës së Binçës. Mollasat e fushëgropës 
së Dukagjinit, me trashësi mbi 2,000 m, të 
krijuar gjatë miocen-pliocen-kuaternarit, 
pos shkëmbinjve tipikë mollasikë përmbajnë 
edhe shtresa të linjitit. Mollosat e Drenicës të 
moshës pliocenike, me trashësi me të vogël dhe 
me shtresa të linjitit, ndërsa ato të Moravës së 

Binçës, të moshës oligocen-miocen-pliocenike 
karakterizohen me praninë edhe të produkteve 
vullkanogjene, magneziteve sedimentare, ben- 
toniteve dhe shtresave të holla të linjitit. 
(Behxhet Shala)

MoLLIQI Arif (1953-). Shkrimtar. Lindi në 
Llukë të Epërme të Deçanit. Shkollën fillore 
dhe gjimnazin i kreu në Deçan, studimet për 
gazetari në Universitetin e Prishtinës. Nga viti 
1980 deri më 1991 ka punuar në shërbimet 
për çështje civile dhe përmbarime në Gjykatën 
Komunale në Deçan. Në vitin 1996 emigroi në 
Gjermani. Në fillim ka shkruar satirë, më vonë 
poezi, prozë, dramë etj. Ka bashkëpunuar me 
shumë gazeta e revista, sidomos me gazetën 
humoristike “Thumbi”. Krijime të tij letrare 
janë shpërblyer ndër konkurse letrare, janë 
paraqitur në panorama e antologji dhe janë 
përkthyer në gjuhë të ndryshme. Ka botuar 
librat e poezisë: “Simfoni për darkën e qenve” 
(1994), “Në udhëkryq pa zhurmë” (1996), 
“Psherëtima e zareve” (1999), “Premiera e 
një pranvere” (2000), “Pelegrinazh i ftohtë 
në qytetin D.” (2004), “Portret i pambaruar” 
(2006), “Një hije bënte rrugë” (2009), “E 
dashura ime Eva” (2013). Është autor i dramave 
“Loja e Sarkofagut” (1998), “Loja e dytë e 
Sarkofagut” (2004) dhe i romaneve “Kafka e 
ujkut” (2001), “Shënime nga arkiva e qytetit 
D.” (2003), “Gruaja e vizatuar nudo” (2008), 
“Simfoni për darkën e qenit” (2012). Ka botuar 
librin publicistik “Përplasje - skica dhe mbresa” 
(2000) dhe monografitë “Dëshmorët jetojnë 
pas vdekjes” (2002) dhe “K. Sh. Verrat e Llukës 
- Hamburg” (2007). (Shaip Beqiri)

MoNoPoLI. Gjendje kur në anën e ofertës 
ekziston vetëm një firmë, ndërsa kërkesa 
në shumicën e rasteve është joelastike. 
Fuqia monopoliste shfaqet kur në treg nuk 
ka konkurrencë, sepse ekzistojnë pengesa 
për hyrjen e firmave të tjera në atë fushë të 
prodhimit ose të shërbimeve. Në rrethana të 
këtilla monopolisti e cakton çmimin, i cili nuk 
është i përcaktuar më parë nga forcat e jashtme 
të tregut. Në Kosovë nuk ekziston një traditë 
aq e hershme e formimit të monopoleve, por, 
megjithatë, së fundi është vërejtur shfaqja 
e monopolit në fushën e prodhimit dhe të 
shpërndarjes së energjisë elektrike dhe në 
shërbimet e postës dhe të telekomunikacionit. 
Mund të gjendet edhe ndonjë sektor tjetër, ku 

shfaqen tendenca monopoliste, siç është sektori 
i bankave. Ne përgjithësi elemente të sjelljes 
monopoliste një kompani shpreh atëherë kur 
kontrollon më shumë se 30% të tregut. Që të 
evitohet situata e monopolit në disa veprimtari, 
shteti ndërhyn me rregullatorët e çmimet real, 
duke përcaktuar edhe standardet e cilësisë së 
produkteve dhe të shërbimeve. Në Kosovë 
funksionojnë disa rregullatorë të këtillë, si në 
fushën e furnizimit me energji, me ujë etj., ku 
janë përcaktuar çmimet kundrejt standardeve 
të cilësisë. (Sinan Ademaj)

MoNUMeNTeT e KULTIT BIZANTIN. 
Janë objekte kulti të ritit bizantin ortodoks, të 
ndërtuar nga periudha paleokristiane e deri 
me rënien e Kosovës nën sundimin osman. 
Gjatë periudhës së Perandorisë Bizantine u 
bë një përparim i ndjeshëm në ndërtimin 
e monumenteve të kultit. Në shek. IV-V 
qendrat më të njohura të krishterimit të 
hershëm bizantin në provincën e Dardanisë 
konsideroheshin Nishi, Shkupi dhe Ulpiana. 
Vetëm në Shkup dhe rrethinë janë zbuluar afro 
10 bazilika bizantine. Në Ulpianë, si qendër 
ipeshkvnore, është zbuluar një monument i 
kultit bizantin, ndërsa shumë kohë më parë 
është zbuluar bazilika e madhe, ku janë ruajtur 
reliktet e martirëve të Ulpianës, Flori dhe 
Lauri. Martirët dardanë nga Ulpiana u ngritën 
gjatë mesjetës në kultin e martirëve kishtarë 
bizantinë edhe te sllavët e ardhur, të cilët 
krishterimin e përqafuan nga mesi i shek. IX. 
Një shembull ku përmendet Flori dhe Lauri 
është menologu i Patrikanës së Pejës i vitit 
1561. 
Ndërkaq, periudha vijuese (shek. VI-IX) 
karakterizohet me ndërtime masive. Krahas 
ndërtimeve me karakter mbrojtës, periudha 
e Justinianit është dalluar edhe me ndërtime 
të bazilikave monumentale. Në shek. X 
vërehet në përgjithësi një rritje e nivelit të 
ndërtimeve. Ndërkaq, monumentet e kultit 
bizantin gjatë shekujve X-XV dallohen për 
shumëllojshmërinë e tipave arkitektonikë. 
Në mesjetën e hershme territori i sotëm i 
Kosovës, i Maqedonisë dhe i Serbisë Jugore 
ishin nën ndikimin e kulturës bizantine. 
Monumentet më të njohura të grupeve stilistike 
bizantine (shek.IX-XIII) në Maqedoni janë të 
përqendruara në Ohër, i cili në këtë periudhë 
ishte qendra kryesore kulturore dhe fetare. Të 
tilla janë Kisha e Shën Naumit, Shën Klimentit 

(Ohër), Kisha e Shën Pantelejmonit (Shkup), 
si dhe kompleksi i Manastirit të Studenicës 
(Istog). Bazilikës bizantine i takonin edhe dy 
varreza nëntokësore të murosura për shumë 
njerëz, si dhe qeramika bizantine e hershme.
Ndikimi bizantin i gërshetuar me artin e 
Adriatikut është i pranishëm në monumentet 
më të rëndësishme të kultit në Kosovë gjatë 
shek. XIII-XIV, siç janë: Manastiri i Deçanit, 
kompleksi i Patriarkanës së Pejës, Kisha e Zojës 
së Bekuar në Prizren, Manastiri i Banjskës 
(Mitrovicë), Kisha e Shën Mitrit në Mitrovicë 
etj. Edhe rindërtimi i Manastirit të Graçanicës 
është bërë tërësisht nën ndikimin e arteve 
bizantine, për nder të Simonidës (1294-1340), 
vajzës së perandorit bizantin Androniku II 
Paleolog. (Hamdi Mediu)

MoNUMeNTeT e LASHTA SLLAVe-
MeSJeTARe (Vetera monumenta Slavorum 
Meridionalium Historiam). Përmbledhje 
dokumentesh mesjetare në gjuhën latine dhe 
italiane nga arkivat e Vatikanit, që hedhin 
dritë mbi historinë e trojeve shqiptare dhe të 
gjendjes kishtare në këto vende, veçanërisht 
për Kosovën dhe Zetën nga fundi i shek. XII 
deri në fund të shek. XVIII. Janë dokumente 
papale, duke filluar nga papa Inoçenti III, 
Benediktit XI, Gjonit XXII, Piut II e deri te ata 
të shek. XVIII. Letrat e disa prelatëve katolikë 
(më 1204) drejtuar papës Inoçentit III dhe 
përmendja e emrave të ipeshkvijve katolikë: 
Marinit të Kishës së Shkupit; ipeshkvit katolik 
të Prizrenit, Abrahamit; ipeshkvit katolik të 
Nishit, Kirikuit etj; kishat katolike në Prizren më 
1346 (Sancta Maria de Prisren et Sanctus Petrus 
supra Prisren); Kisha Katolike e Shën Nikollës 
dhe e Shën Mërisë në Novobërdë më 1458; mbi 
juridiksionin dhe lidhjet e Kishës së Zetës me 
Papatin në shek. XII; Koncili i Tivarit i vitit 
1199; akti i kalimit të Balshajve në vitin 1369 nga 
riti ortodoks në atë katolik; vendosja në Durrës 
dhe Arbëri e françeskanëve dhe dominikanëve; 
përndjekjet e katolikëve nga Stefan Uroshit 
II. Pastaj: dokumente për Shkodrën, Tivarin, 
Ulqinin, Prishtinën etj., gjatë luftërave turko-
venedikase në vitet 1538-1574; ekspeditat 
turke kundër malësorëve më 1610; disa 
relacione të Nikollë Mekajshit drejtuar papës 
Palit V në korrik të vitit 1610 mbi projektin e 
organizimit të kryengritjes në Arbëri; relacioni 
i argjipeshkvit të Shkupit, Pjetër Bogdanit 
mbi gjendjen kishtare në Arbëri; njoftime 

gjeografike-historike për Argjipeshkvinë e 
Tivarit, Ipeshkvinë e Shkodrës, Ulqinit, Pultit, 
Prizrenit, Drishtit, Sardës, Kotorrit etj.; të 
dhëna për Kosovën, banorët dhe qytete e saj: 
Kratovën, Prizrenin, Novobërdën, Prishtinën, 
Vushtrrinë, Mitrovicën etj. Dokumentet janë 
përmbledhur nga njohësi i mirë i lëndës së 
proveniencës së Vatikanit, Augustino Theiner, i 
cili në vitet 1863 dhe 1875 i botoi në dy vëllime: 
“Vetera Monumenta Slavorum Meridionalium 
Historiam Illustrantia”, vëllimi I (1198-1549) 
dhe vëllimi II (1524-1800), Romë, Zagreb 
1863, 1875. (Gjon Berisha)

MoNUMeNTeT e SHKATЁRRUARA NGA  
LUFTA (1998/99). Gjatë luftës së viteve 
1998/99 në Kosovë forcat ushtarake, policore 
dhe paramilitare serbe plaçkitën, dogjën, gra-

natuan dhe shkatërruan një pjesë të madhe 
të trashëgimisë kulturore në Kosovë. Monu-
mentet e shkatërruara i takojnë shek XV-XIX. 
Shkatërrime u bënë edhe para këtyre viteve, 
kryesisht gjatë realizimit të planeve urbanistike 
dhe të planifikimeve hapësinore nëpër qytetet 
e Kosovës. Këto plane urbanistike kishin syn-
im parësor zhdukjen e komplekseve urbane-
arkitekturale, të ekzemplarëve të veçantë të 
objekteve të vjetra qytetare publike dhe të ba-
nimit, që kishin vlera historike, artistike, arki-
tekturale, mjedisore etj. Për një kohë të gjatë 
u gjendën në shënjestër veçmas lokalitetet 
arkeologjike, komplekset historike dhe çdo gjë 
tjetër që dëshmonte autoktoninë e shqiptarëve 
në Kosovë. Por në luftën e fundit këto shkatër-
rime morën përmasat e gjenocidit kulturor. 
Në vitin 1998 u bombardua, u plaçkit dhe u 
dogj kompleksi i kullave të vjetra në Deçan. 

MONUMENTET E SHKATЁRRUARA

Rrënimet e vitit 1998 u pasuan nga shkatërrimet 
shfarosëse, që filluan në mars dhe vazhduan 
deri më 12 qershor të vitit 1999, kur u plaçkitën, 
u dogjën dhe u rrënuan në tërësi një numër i 
madh i trashëgimisë etnokulturore e historike 
shqiptare, si: kompleksi i Lidhjes Shqiptare 
të Prizrenit; kompleksi i Lidhjes Shqiptare në 
Pejë; komplekset e çarshive të vjetra në Pejë, 
Gjakovë dhe Vushtrri; pastaj xhamitë klasike 
monumentale, hamamet, teqetë, medresetë 
etj. Fat të njëjtë patën edhe komplekset ruralo-
arkitekturale të kullave në Nivokaz, Junik, 
Batushë, Prilep, Strellc, Raushiq, Vranoc, 
Vrellë, Istog, Dobroshec, si dhe shumë kulla në 
fshatra të tjera, që i përkitnin shek. XVIII-XIX. 
Edhe konakët me kulla qytetare të Pejës pësuan 
rrënime të rënda. Nga monumentet mbetën 
vetëm muret bartëse, që konstruktivisht 
nuk janë më të qëndrueshme. Bashkë me 
monumentet u dogjën edhe pjesët dekorative-
funksionale, si tavanet, musandrat, dollapët, 
raftet, dyert si dhe lëndët e tjera etnologjike, 
armët e vjetra, jastëkët, enët e ndryshme, veshjet 
tradicionale kombëtare të meshkujve dhe të 
femrave etj. Përveç djegieve dhe rrënimeve, 
administrata e dhunshme serbe plaçkiti edhe 
tërë dokumentacionin dhe dosjet nga arkivi i 
Entit Krahinor për Mbrojtjen e Monumenteve 
të Kulturës në Prishtinë. Në vitin 1998 nga 
Muzeu i Kosovës që punonte nën masat e 
administrimit serb u zhvendosën në Beograd 
për një ekspozitë dhe më pas nuk u kthyen më 
643 eksponate arkeologjike dhe 571 eksponate 
etnologjike. Nga eksponatet arkeologjike nuk 
janë kthyer 110 objekte nga periudha e neolitit 
dhe eneolitit, 271 objekte nga koha e bronzit 
dhe e hekurit, 133 objekte nga periudha antike, 
98 objekte nga periudha mesjetare, si dhe 31 
monedha nga periudha romake. Përveç kësaj, 
sipas regjistrimit të eksponateve të bërë në vitin 
1990, në Muzeun e Kosovës janë evidentuar 
7,290 eksponate, ndërsa pas përfundimit të 
luftës, gjatë muajit qershor 1999, janë bartur 
13 arka me material etnologjik nga Muzeu i 
Kosovës në Muzeun Etnologjik të Beogradit. 
Regjistrimi i materialit etnologjik, i bërë në 
vitin 2000, nxjerr edhe mungesën e 2,480 
eksponateve të tjera. (Fejaz Drançolli)

MoNUMeNTeT RAGUZANe (Monumenta 
Ragusina). Dokumente që përfshijnë vendimet 
e këshillave të Raguzës (Këshillit të Madh, të 
Vogël dhe të Rogatëve), si dhe dokumenteve të 

kancelarisë, noterisë, letrat e korrespondencave 
etj. Duke i konsideruar për burime themelore, 
vendimet e këshillave raguzane ndërlidhen 
edhe me regjistra të tjera arkivorë, siç janë: Liber 
vendicionum (viti 1395), register commissionum 
(1396), liber lamentationum de foris (1397), 
Liber Viridis (Libri i Gjelbër) dhe Liber Croceus 
(Libri i Verdhë). Së pari vendimet e këshillave 
janë botuar në një regjistër të veçantë të 
radhitur sipas vëllimeve (Refermationes), të 
cilat datojnë nga kapërcyelli i shek. XIII, por si 
të tilla janë ruajtur vetëm vendimet, që datojnë 
nga viti 1301. Vendimet e këshillave raguzane 
nga viti 1415 janë botuar në regjistra të veçantë: 
Cansilium Maius (Këshilli i Madh), Cansilium 
Minus (Këshilli i Vogël) dhe Consilium 
Rogatorum (Këshilli i Rogatëve). Botimi i 
këtyre burimeve është i njohur prej kohësh, 
por në mënyrë sistematike janë edituar së pari 
nga arkivisti dhe studiuesi Giuseppe Gelcich-i 
(Monumenta Ragusina. Libri reformationum), 
gjatë gjysmës së dytë të shek. XIX, pastaj nga 
medievalistë të ndryshëm kroatë dhe serbë deri 
në vitet e fundit. Pushteti dhe fuqia e Raguzës 
dhe e bujarisë së saj ishte e pranishme edhe 
në prapatokën ballkanike. Së këndejmi, janë 
ruajtur njoftime të shumta edhe për qytetet e 
Kosovës dhe për marrëdhëniet e Raguzës me 
zotëruesit e Kosovës, si: Balshajt, Brankoviqët, 
Dukagjinët, Kastriotët, Lazareviqët etj. (Jahja 
Drançolli)

MoNUMeNTeT SeRBe (Monumenta Ser-
bica). Burime të shkruara mesjetare serbe, të 
ruajtur në vendburime të ndryshme europiane 
dhe më gjerë. Këto burime janë hulumtuar 
dhe botuar nga medievalisti dhe filologu 
slloven, Franc Mikloshiç (Franz Miklosich) 
i shek. XIX (Vjenë 1858; Grac, 1964; botim 
fototip). Mikloshiçi, duke vepruar në Vjenë, 
ka pasur mundësi të shfrytëzojë lëndën 
cirilike të Republikës së Raguzës, e cila ishte 
bartur pas vitit 1815 në Vjenë. Përveç cirilikës 
raguzane, në përmbledhjen e tij Mikloshiçi ka 
shfrytëzuar në mënyrë të përzgjedhur lëndën 
burimore të botuar më parë nga Pavle Karano-
Tvërtkoviq. Gjithashtu Mikloshiçi ka vjelë për 
botim edhe lëndën nga vëllimet e autorëve, si 
Farlati (“Illyricum Sacrum”), D. Avramoviqi, V. 
Karaxhiqi, J. Rajiqi, P. J. Shafariku etj. Përveç 
lëndës burimore raguzane, botimi përfshin 
edhe lëndë burimore nga Manastiri i Hilandarit 
dhe nga ndonjë tjetër burim që ruhet në malin 

Atos (Greqi). Të gjitha burimet, përkatësisht 
kartat cirilike përmbajnë njoftime elementare, 
siç janë: vula, nënshkrimi në vulë, adresa, 
shënimet në pjesën e pasme të dokumentit, 
vendi ku është zbuluar botimi i tij (nëse 
është botuar ndonjëherë më parë) etj. Duke 
marrë parasysh metodën kritike të aplikuar 
dhe kohën kur janë botuar, kjo përmbledhje 
shfrytëzohet edhe sot nga historianët, filologët 
dhe studiuesit e fushave të tjera shkencore. 
(Muhamet Mala)

MoNUNI. Mbret i Dardanisë, i cili sundoi 
pas mbretit Bato. (shek. II). Nën sundimin e tij 
Dardania vazhdoi armiqësinë me maqedonët, 
të cilët ishin marrë vesh me parë me bastarnët, 
fis thrakas, që t’i shfarosnin dardanët. Plani nisi 
të realizohej në vitin 176 p.e.r., pas vdekjes së 
Filipit V, por Monuni mobilizoi të gjitha forcat 
ushtarake dardane dhe pas një lufte shumë të 
ashpër i dëboi bastarnët. Monuni lidhi aleancë 
me ilirët e tjerë për t’i kundërshtuar romakët, 
aleatë të mëparshëm. Si përforcim të aleancës 
e fejoi fillimisht të bijën Etutën me mbretin 
e shteti ilir Platorin dhe pastaj e martoi me 
Gentin, mbretin e të njëjtit shtet. Vendosi 
marrëdhënie të mira me etolët dhe u dërgoi 
mercenarë në luftë kundër romakëve. (Emine 
Kalaja-Hajdari)

MoRAÇIQ (Moračić) Velibor (1919-2010). 
Mjek, kirurg, profesor universiteti. Lindi në 
Prishtinë, shkollën fillore dhe gjimnazin i kreu 
në vendlindje, ndërsa Fakultetin e Mjekësisë në 
Beograd (1952). Punoi në repartin e kirurgjisë 
të Spitalit të Përgjithshëm të Prishtinës. 
Specializimin nga kirurgjia e përgjithshme 
e kreu në Fakultetin e Mjekësisë në Shkup 
dhe më 1969 fitoi titullin primarius. Mbrojti 
temën e doktoratës më 1977 në Fakultetin e 
Mjekësisë në Prishtinë dhe më pas u zgjodh 
docent, pastaj profesor inordinar dhe më 1981 
profesor ordinar i kirurgjisë së përgjithshme 
dhe luftarake në Fakultetin e Mjekësisë 
të Universitetit të Prishtinës. Për aftësim 
profesional nga lëmi i kirurgjisë abdominale 
qëndroi në Klinikën e Kirurgjisë të Universitetit 
“La Sapienza” të Romës. Ishte drejtor i Klinikës 
së Kirurgjisë dhe i Ortopedisë në periudhën 
1973-1987. Dha kontribut të rëndësishëm në 
edukimin e kirurgëve të rinj dhe në zhvillimin e 
kirurgjisë në përgjithësi në Kosovë. Është autor 
dhe bashkautor i shumë punimeve shkencore 

dhe profesionale. Pas pensionimit është 
angazhuar në aktivitete humanitare, kryesisht 
në Mitrovicën e Veriut dhe në enklavat serbe 
në Kosovë. (Avdyl Krasniqi)

MoRAVA e BINÇËS. Lumë në fushën e Ana-
moravës, në juglindje të Kosovës. Formohet 
me bashkimin e Rekës së Madhe dhe lumit të 
Sllatinës, në afërsi të fshatit Binçë, prej nga e 
ka marrë emrin. Përmes Moravës së Binçës, 
ujërat e Anamoravës derdhen në Detin e Zi. 
Sipërfaqja ujëmbledhëse është 1,715 km², nga 
e cila në territorin e Kosovës ndodhen 1,560 
km² ose 89.1%. Ka gjatësinë rreth 60 km. 
Shtratin e ka të cekët, me brigje të gërryera 
dhe me lëkundje të shumta në prurjet e ujit. 
Prurjet mesatare vjetore janë rreth 10.47 
m³/s. Maksimumi i prurjeve është në muajin 
mars, me 27 m³/s, ndërsa minimumi gjatë 
muajve gusht dhe shtator, me 1.7 m³/s. Nga 
ana e djathtë i bashkohen disa degë që kullojnë 
shpatet veriore të Karadakut: lumi i Binçës, 
i Zhitisë, i Letnicës dhe i Zhegrës. Nga ana e 
majtë merr lumin e Livoçit, të Gjilanit dhe të 
Krivarekës, e cila përbën degën e tij kryesore. 
Morava e Binçës, pasi kalon grykën e Gjilanit 
(15 km) dhe grykën e Konçulit (14 km), rrjedh 
nëpër fushën e Bujanocit. Në afërsi të Bujanocit 
bashkohet me Moravicën e Preshevës dhe 
formon Moravën Jugore. Për këtë arsye, në 
aspektin hidrografik, konsiderohet si degë 
burimore e Moravës Jugore. Mungesa e 
reshjeve dhe prurjet e luhatshme të ujit të 
Moravës së Binçës dhe degëve të saj e kanë bërë 
të nevojshme ngritjen e akumulimeve ujore. 
Një i tillë është ngritur në lumin e Livoçit dhe 
të Përlepnicës, të cilët shfrytëzohen për ujitjen 
e tokës punuese, për pije, rekreacion dhe 
peshkim. (Arsim Ejupi)

MoRAVICA e PReSHeVËS. Lumë në Lugi-
nën e Preshevës. Me këtë emër quhet prej 
stacionit hekurudhor të Preshevës, ku bashko-
hen lumi i Norçës me lumin e Preshevës. Është 
lumë tipik fushor, me rënie rreth 1.15 m/km. 
Për këtë arsye është shpesh i shpërndarë (difuz), 
kurse në disa vende është vështirë t’i përcakto-
het rrjedhja. Nga ana e majtë i bashkëngjiten 
lumi i Kurbalisë, i Rahovicës, i Raincës, kurse 
nga ana e djathtë lumi i Leranit dhe i Bushtra-
nit. Dallohet me një regjim shumë të pavolit-
shëm hidrologjik. Gjatë stinës së verës shumica 
e degëve shterojnë, ndërsa Moravica zvogëlon 

dukshëm prurjet e ujit. Mungesa e sistemit efi-
kas për menaxhimin e mbeturinave dhe kana-
lizimeve e ka shndërruar atë në një kolektor të 
hapur të ujërave të ndotura dhe mbeturinave. 
Nivelet e larta të ndotjes kanë sjellë deri te 
zhdukja e botës bimore dhe shtazore në këtë 
lumë. (Arsim Ejupi)

MoRINA Adnan (1935-1999). Gjeograf, pe-
dagog. Lindi në Prizren, shkollën fillore dhe 
gjimnazin i kreu në vendlindje, studimet uni-
versitare në Universitetin e Shkupit (1961), 
studimet pasuniversitare në drejtimin e gjeo-
grafisë së popullsisë dhe të vendbanimeve në 
Beograd (1973), ku mbaroi edhe studimet e 
doktoratës (1978). Një kohë punoi mësimdhë-
nës i gjeografisë në gjimnazin e Prizrenit, më 
pas në Akademinë Pedagogjike dhe në Entin 
Pedagogjik të Prizrenit. U mor edhe me kër-
kime shkencore nga lëmi i gjeografisë dhe 
publikoi një numër punimesh shkencore dhe 
profesionale, përfshirë edhe tezën e doktor-
atës, që u botua si libër i veçantë (“Podrimja: 
studim socio-gjeografik”, 1985). Me kumtesa 
shkencore mori pjesë në seminare, simpozi-
ume dhe kongrese brenda dhe jashtë vendit. 
Për punën e tij pedagogjike dhe shkencore u 
nderua me çmime dhe mirënjohje. Ishte anëtar 
shumëvjeçar i shoqërisë kulturore-artistike 
“Agimi” në Prizren. (Bashkim Kabashi)

MoRINA Adrian (1981-). Aktor, producent.  
Lindi në Prizren. Shkollimin fillor dhe të me-
sëm i kreu në vendlindje, ndërsa studimet për 
aktrim në Fakultetin e Arteve të Universitetit 
të Prishtinës. Që nga viti 2000 ka luajtur në 
një sërë shfaqjesh teatrore në Kosovë dhe 
Maqedoni dhe ka xhiruar një sërë filmash dhe 
produksionesh televizive. U paraqit në rolet 
kryesore në shfaqjet “Tre gjermanët e trashë”, 
Roberto Zuko”, “Per Gynti”, “Nata e dymbëd-
hjetë”, “Armiku i popullit”, “Shembja e kullës 
së Ajfelit” etj., si dhe në serinë televizive “Tre 
gjermanët e trashë” (2005-2007). Me shfaqje 
është prezantuar në turne dhe festivale të teat-
rit brenda dhe jashtë vendit. Në vitin 2010 e 
hapi kompaninë për prodhimin e filmave dhe 
produksioneve televizive “Orion Production”, 
me të cilën realizoi seriale dhe emisione tele-
vizive në Radiotelevizionin e Kosovës dhe në 
“Kohavision”. (Visar Krusha) 

MoRINA Arbnor (1964-). Futbollist, trajner. 
Lindi në Prishtinë, edhe karrierën e nisi që 

në moshë të re te skuadra e “Prishtinës”, duke 
kaluar nëpër të gjitha gjeneratat e këtij klubi. 
Në edicionin 1983/84 firmosi kontratën e parë 
profesionale me këtë ekip. Ishte kapiteni i fundit 
i “Prishtinës” në Ligën e ish-Jugosllavisë dhe i 
pari në Ligën e Kosovës. Në vitet 1991-1994 
bëri karrierë në ligën profesionale të Zvicrës, 
me skuadrën “FC Etoile-Carouge”. Më pas 
luajti në Maqedoni te “Tikveshi” i Kavardarcit 
dhe “Slloga Jugomagnat” e Shkupit. Në ligën 
maqedonase u zgjodh lojtari më i mirë i huaj 
dhe qendërmbrojtësi më i mirë i vitit. Në vitin 
1996 u kthye te “Prishtina” dhe po atë vit u 
shpall futbollisti më i mirë i vitit në ligë. Ishte 
edhe futbollist i përfaqësueses së Kosovës dhe 
kapiten i saj. Prej vitit 1997 nisi karrierën e 
trajnerit. Drejtoi ekipet U-21 të Kosovës, pastaj 
“Prishtinën”, “Hysin”, “Dritën”, “Besën” etj. 
(Tahir Sopi) 

MoRINA Armond (1973-). Aktor, producent. 
Lindi në Gjakovë. Në vitin 1996 kreu studimet 
për aktrim në Fakultetin e Arteve të Univer-
sitetit të Prishtinës. Nga periudhën 2001-2007 

ishte asistent i lëndës së 
aktrimit te prof. Faruk 
Begolli. Nga viti 2005 
themeloi kompaninë 
filmike “Morina Films”  
dhe punoi si producent 
kryesisht në filma të  
shkurtër dhe dokumen-
tarë. Gjatë viteve ’90 
luajti një sërë rolesh 

në shfaqjet teatrore të inskenuara në Teatrin 
“Dodona”, në Teatrin Kombëtar në Prishtinë 
dhe në Teatrin e Gjakovës. Në televizion u 
paraqit në njërin nga rolet protagonist në se-
rialin e njohur televiziv prej 300 episodësh 
“Familja moderne”. Interpretoi role në dy pro-
jekte filmike: “Kukumi” në regji të I. Qosjes, 
prodhim i “Kosovafilmit” dhe “Lufta ka 
mbaruar” në regji të M. Panovit, i prodhuar në 
Maqedoni. Në vitin 1999, me shfaqjen “Ham-
leti”, realizuar nga D. Gothard, si aktor-amba-
sador u paraqit në një konferencë në Afrikën 
Jugore. (Jeton Budima) 

MoRINA A. Arsim (1956-). Mjek, neu-
rokirurg, profesor universiteti, anëtar korres-
pondent i Akademisë së Shkencave dhe të 
Arteve të Kosovës (ASHAK). Lindi në Pejë, aty 
mori shkollimin bazë, kurse studimet i kreu 

në Fakultetin e Mjekë-
sisë në Prishtinë (1980). 
Specializimin për ne- 
urokirurgji e kreu në Lu- 
bjanë, Slloveni (1986), 
ndërsa studimet pa-
suniversitare i kreu në 
Fakultetin e Mjekë-
sisë në Zagreb. Mbro-
jti tezën e doktoratës 

në Fakultetin e Mjekësisë të Universitetit të 
Tiranës (1996). Në vitin 1990 u larguan me 
dhunë nga puna bashkë me kolegët e tjerë dhe 
vazhdoi të punojë në ordinancën e tij private 
në Pejë (1990-1999). Ishte mjek mysafir në 
disa Qendra Klinike të jashtme, si në Klinikën 
e Neurokirurgjisë në Lubjanë, në Spitalin St. 
Anna në Lucern të Zvicrës, në Klinika Neu-
rokirurgjike në Duissburg të Gjermanisë etj. 
Në vitin 1999 u kthye në Klinikën e Kirurgjisë 
të Qendrës Klinike Universitare në Prishtinë. 
Më 2001 ishte në subspecializim në Klinikën e 
Neurokirurgjisë në Dusseldorf të Gjermanisë. 
Mori pjesë në dy trajnime aktive për shkath-
tësi kirurgjikale dhe trajnim të trajnerëve të 
organizuara nga Kolegji Mbretëror i Anglisë 
(2004). Është profesor i rregullt i kirurgjisë dhe 
kirurgjisë luftarake në Fakultetin e Mjekësisë 
të Universitetit të Prishtinës. Në vitin 2012 u 
zgjodh anëtar korrespondent i ASHAK-ut. Ka 
marrë pjesë në shumë konferenca shkencore 
dhe profesionale brenda dhe jashtë vendit. Ka 
publikuar një numër punimesh shkencore dhe 
profesionale. Është bashkautor i tekstit univer-
sitar “Neurotrauma”. (Avdyl Krasniqi) 

MoRINA Bajrush (1962-). Gazetar. Lindi 
në fshatin Gexhë të komunës së Rahovecit. 
Shkollimin fillor e kreu në vendlindje, 
të mesmen në Rahovec dhe Fakultetin e 
Filologjisë, degën gjuhë dhe letërsi shqipe në 
Universitetin e Prishtinës. Me gazetari filloi 
të merret nga viti 1988. Në fillim punoi në 
revistën “Zëri i rinisë”, më pas kryeredaktor i 
gazetës së studentëve “Bota e re” dhe sërish në 
revistën “Zëri”, ku punoi deri më 1997. Po atë 
vit, me një grup gazetarësh themeloi gazetën 
javore “Gazeta shqiptare”, e cila u botua deri 
në mars të vitit 1999. Pas luftës punoi redaktor 
në gazetën e përditshme “Bota sot”, duke u 
bërë kryeredaktor i saj deri në dhjetor të vitit 
2013. Në shkurt të vitit 2014 themeloi gazetën 
e përditshme dhe portalin “Bota press”. Ka 

botuar librat publicistikë: “Me dy burra të 
Kosovës, Ibrahim Rugova e Mark Krasniqi” 
(2012), “Tribunali i Hagës, qelia ime numër 
26” (2012) etj. (Veli Bytyçi)

MoRINA Faik (1958-). Piktor. Lindi në 
Pejë. Kreu shkollimin fillor dhe të mesëm në 
vendlindje, ndërsa studimet për pikturë në Aka- 
deminë e Arteve të Universitetit të Prishtinës 
(1983). Po atë vit u vendos në Zvicër, ku jeton 
dhe sot dhe punon si mësimdhës në Fribourg. 
Ka hapur disa ekspozita personale: në Shtëpinë 
e Kulturës në Pejë (1979), pastaj në Zvicër, në 
Galerie d’Art et d’Antiquite (1984), në La Bo-
heme, Nojshatel (1984), në Galeria REX, Fri-
bourg (1985), 4 herë me radhë në Bulle Musee 
Gruieren (1985-2001), në Galerie Les Parti-
cules (2015) etj. Mori pjesë në ekspozitat kole-
ktive të organizuara nga Shoqata e Artistëve 
Figurativë të Kosovës në Pejë (1980), Beograd 
(1983), Sarajevë (1983), Prishtinë (1983) si dhe 
në Payerne, Avenches, Montreux, Fribourg, 
Romainmotier, Givisiez (Zvicër) etj. Shquhet 
për nga fryma ekspresive e peizazheve dhe e 
figuracionit. Cikli i fundit i krijimtarisë së tij 
“Loja e rrezikshme” shpërfaq mllefin kundër 
klonimit apo eksperimenteve ndaj natyrës. Je-
ton dhe krijon në Zvicër. (Ilir Muharremi)

MoRINA Ferid (1954-). Piktor. Lindi në 
Pejë. Kreu Shkollën e Mesme të Artit në Pejë, 
ndërsa Akademinë e Arteve në Prishtinë 
(1975). Është autor vizatimesh dhe pikturash. 
Hapi katër ekspozita personale dhe ishte 
pjesëmarrës në disa ekspozita kolektive. Hapi 
ekspozita personale në Milano (1990) dhe në 
Manjago në Itali (1990), pastaj në Arnhem të 
Holandës (2000) dhe në Galerinë e Ministrisë 
së Kulturës në Prishtinë (2006). Është i njohur 
me përdorimin e formave gjeometrike dhe 
dritëhijes. Trajton tema nga arkitektura e 
mjedisit ku jeton. Në koloninë artistike në 
Plavë, Mal të Zi (2008), mori çmimin e parë. 
U shpërblye edhe në një koloni artistike në Itali 
(2012). (Ilir Muharremi) 

MoRINA Haki (1963-). Publicist, poet. Lindi 
në Gllarevë të Klinës. Shkollën fillore e kreu 
në vendlindje, të mesmen e nisi në Kijevë, 
por u përjashtua për shkak të veprimtarisë 
politike. U dënua 7 vjet burg, të cilat i vuajti 
në burgje të ndryshme të ish-Jugosllavisë. Pas 
daljes nga burgu (1991), për shkak të ndjekjes 

së vazhdueshme, u detyrua të arratisej në 
Shqipëri. Në Tiranë studioi shkencat politike, 
më pas u zhvendos në Zvicër, ku vazhdoi 
aktivitetin politik. Për 8 vjet ishte anëtar i 
redaksisë së gazetës “Zëri i Kosovës”. Botoi disa 
libra me poezi “Bashkë me jetën” (2012), “Për 
dëshmorët dhe për dashurinë” (2014) dhe “Pak 
Shqipëri dhe pak dashuri” (2015) etj. Botoi 
edhe librin publicistik “Mendime politike” 
(2011). Jeton në Zvicër. (Ibrahim Berisha)

MoRINA Idriz (1973-). Gazetar. Lindi në 
Hodonoc të Kamenicës. Shkollën fillor dhe të 
mesmen i kreu në vendlindje dhe Kamenicë, 
studimet për gjuhë dhe letërsi shqipe në 
Fakultetin Filologjik të Prishtinës. Nga viti 
1999 punoi gazetar në të përditshmen “Bota 
sot”, ndërsa nga viti 2004 në gazetat “Kosova 
sot” dhe “Pavarësia”. Punoi edhe në disa agjenci 
lajmesh, si gazetar dhe redaktor. Nga viti 2012 
ishte kryeredaktor për botimin e diasporës në 
gazetën e përditshme “Bota sot” dhe nga viti 
2013 edhe në botimin për Kosovë. (Shefqet 
Rexhepi)

MoRINA Kadri (Raif) (1955). Inxhinier i 
ndërtimtarisë, profesor universiteti. Lindi në 
fshatin Hodonoc të Kamenicës, shkollimin fil-
lor e kreu në vendlindje, ndërsa në Gjilan kreu 
shkollën e mesme teknike. Studioi për ndër-
timtari në Fakultetin Teknik të Universitetit të 
Prishtinës (UP) (1979). Kreu studimet pasuni-
versitare në Universitetin e Zagrebit, ndërsa 
tezën e doktoratës e mbrojti në Universitetin 
e Shkupit (2014). Në fillim punoi në Kame-
nicë dhe më pas në Gjilan. Më 1980 u zgjodh 
asistent në Fakultetin e Ndërtimtarisë dhe të 
Arkitekturës të UP-së dhe më pas ligjërues për 
lëndën konstruksionet e betonit. Është autor i 
disa dispensave për studentë për lëndët e kon-
struksioneve të betonit dhe i tekstit universitar 
“Detyra të zgjedhura nga betoni i paranderë”. 
Mori pjesë në kongrese shkencore, simpoziu-
me dhe konferenca të inxhinierisë së ndërti-
mit në vend dhe jashtë. Punoi edhe në fushën 
e projektimit, të mbikëqyrjes së projekteve për 
objekte shkollore, halla industriale, komplekse 
banesore dhe palestra sportive. (Misin Misini).

MoRINA Lulëzim (1972-2000). Luftëtar i 
Ushtrisë Çlirimtare të Kosovës (UÇK). Lindi 
në fshatin Hallaq i Vogël të Lipjanit. Në vitin 
1990 emigroi në Kroaci (1990), ku iu bashkua 

vullnetarisht ushtrisë kroate. Mori pjesë 
edhe në luftën e Bosnjës. Më 1996 emigroi 
në Gjermani. Në maj të vitit 1998 u kthye 
Kosovë, ku u sistemua në Zonën Operative 
të Dukagjinit. Ishte anëtar i Shtabit të Zonës 
Operative dhe zëvendëskomandant i Brigadës 
132 “Myrtë Zeneli”. Mori pjesë në shumë 
beteja kundër ushtrisë dhe policisë serbe, 
si në Gllogjan, Gërgoc etj. Për katër muaj 
(qershor-shtator 1998) ishte komandant i 
vijës së frontit në Prilep. Në mars të vitit 1999 
u emërua  komandant i Brigadës 135 “Agim 
Zeneli”, detyrë që e kreu deri në çlirimin 
e vendit. Pas luftës u angazhua në Trupat 
Mbrojtëse të Kosovës. Humbi jetën në një 
aksident trafiku në vitin 2000. (Hajrush Kurtaj 
dhe Mustafë Haziri)

MoRINA Qemajl (1951-). Teolog islam, 
mësimdhënës, publicist. Lindi në fshatin 
Hodonoc të Kamenicës. Shkollën fillore e 
kreu në vendlindje, të mesmen në Medresenë 

“Alaudin” në Prishtinë, 
studimet në Fakultetin 
e Filologjisë në Univer-
sitetin “Umduruman” në 
Sudan (1976), ndërkaq 
studimet pasuniversi-
tare i mbaroi në Univer-
sitetin e Kajros (1979). 
Pas studimeve punoi në 
Bengazi të Libisë (1980-

1989), në detyrën e sekretarit dhe të përkthyesit 
në Ministrinë e Shëndetësisë të Libisë. Më 1990 
u punësua në kryesinë e Bashkësisë Islame të 
Kosovës si bashkëpunëtor profesional për shtyp 
dhe po atë vit u emërua kryeredaktor i revistës 
“Dituria islame”, ndërkaq nga viti 2001 ushtroi 
detyrën e kryeredaktorit të revistës “Edukata 
islame”. Ligjëroi gjuhën arabe në katedrën e 
orientalistikës të Fakultetit të Filologjisë (1990-
1992), ndërsa që nga hapja e Fakultetit të Studi-
meve Islame në Prishtinë (1992) ligjëroi gjuhën 
arabe. Ka bërë hulumtime në Londër, në Insti-
tutin për Studime Orientale (1978), në Arkivin 
Qendror të Egjiptit në Kajro (1976-1977) dhe 
në Arkivin Kombëtar të Libisë, dega në Ben-
gazi (1980-1982). Ishte përfaqësues i Bash-
kësisë Islame të Kosovës në dosjen e dialogut 
ndërfetar “Islami dhe krishterimi” gjatë viteve 
1998-2013. Është autor i një sërë shkrimesh 
të botuara në revista të ndryshme shkencore, 
letrare dhe informative brenda dhe jashtë  

vendit. Botoi monografitë “Hoxhë Kadri 
Prishtina - mendimtar islam” (2000), “Lidh-
ja Shqiptare e Prizrenit në shtypin egjiptian 
(1878-1881)” (2007), “Glosari i nocioneve fe-
tare (islame, ortodokse, katolike dhe çifute)” 
(2010) etj. (Ramadan Shkodra)

MoRINA Rrahman (1943-1990). Politikan. 
Lindi në Loxhë të Pejës. Shkollën fillore e kreu 
në vendlindje, të mesmen në Pejë, Fakultetin 
Ekonomik në Prishtinë. Një kohë punoi 
si punonjës policie në organet e punëve të 
brendshme të Kosovës. Pas demonstratave 
të vitit 1981 u emërua sekretar krahinor i 
Punëve të Brendshme, detyrë të cilën e kreu 
deri në vitin 1988. Po atë vit u zgjodh kryetar 
i Komitetit Krahinor të LK të Kosovës. U 
bë i njohur për qëndrimin bashkëpunues 
me S. Millosheviqin, duke u përfshirë në 
grupin e funksionarëve politikë të Kosovës, 
që i shërbyen politikës antishqiptare që 
udhëhiqnin institucionet partiake e shtetërore 
të Serbisë në këtë periudhë. Më 1989, pas 
grevës së minatorëve të Trepçës dha dorëheqje, 
por pas ndërprerjes së grevës së minatorëve u 
rikthye në postin e mëparshëm. Vdiq në sallën 
e Kuvendit të Kosovës në Prishtinë, derisa po 
mbahej Kuvendi Themelues i Partisë Socialiste 
të Serbisë - dega për Kosovë. U varros në 
“Varrezat e të merituarve” në Beograd. (Fehmi 
Rexhepi) 

MoRINA Sadri (1959-). Gazetar. Lindi në 
Gllarevë të Klinës. Shkollën fillore e kreu në 
vendlindje, shkollën ekonomike në Pejë, ndër-
sa studimet për gjuhë dhe letërsi shqipe në 
Fakultetin Filozofik të Universitetit të Prishti-
nës. Një kohë punoi mësimdhënës në Klinë, 
ndërsa nga vitit 1979 ishte gazetar në Televizio-
nin e Prishtinës, në programin dokumentar-
fejtonistik, ku realizoi një numër emisionesh 
nga terreni. Një kohë ishte korrespondent i disa 
medieve për Rrafshin e Dukagjinit. Është autor 
fejtonesh dhe emisionesh të shumta dokumen-
tare. Jeton në Klinë. (Shaqir Foniqi)

MoRINA Sali (1891-1978). Mësues atdhetar. 
Lindi në Gjakovë, ku e mori edhe arsimin 
fillor. Kreu Normalen e Elbasanit. Ishte njëri 
nga themeluesit e shkollës shqipe në Gjakovë 
(1915) dhe drejtori i parë i saj. Më 1918 kaloi 
në Malësinë e Gjakovës, si bashkëluftëtar me 
Bajram Currin. Në vitin 1923 punoi si mësues 

në Golaj (Has). Pastaj në internatin “Kosova” 
në Kolgecaj, ku ushtroi edhe detyrën e drejtorit 
të tij, më pas edhe të drejtorit të internatit 
“Kastrioti” në Peshkopi, mësues në Delvinë etj. 
Punoi me përkushtim si mësues dhe veprimtar 
i arsimit kombëtar. (Jusuf Meqa) 

MoRINA Visar (1979-). Regjisor. Lindi në  
Prishtinë. Shkollën fillore e kreu në Çikatovë 
të Vjetër (Drenas), ndërkaq të mesmen në 
Sindelfingen (Gjermani). Më 1994 emigroi 

në Gjermani. Kreu stu-
dimet për regji filmi në 
Akademinë e Arteve Me- 
diale (KHM) në Këln 
(Gjermani). Bëri skena- 
rin dhe regjinë e shtatë 
filmave të shkurtër, nga 
të cilët veçohet filmi “Der 
Schübling” (“Vdekja nga 
ngulfatja”, 2009), me të  

cilin gjatë vitit 2010 fitoi disa çmime: filmi 
më i mirë në Fresh Film Fest International në 
Pragë, “Filmi ndërkombëtar më befasues i vitit” 
në Odense International Film Festival (Dani-
markë), çmimi special i jurisë në Rencontres 
Henri Langlois à Poitiers në Paris, filmi më i 
mirë i shkurtër në Festivalin Ndërkombëtar të 
Filmit në Tiranë etj. Bëri edhe regjinë e filmit të 
shkurtër “Mbi qentë dhe tapetat” (ZDF/ARTE, 
2010), i cili më 2013 u dha premierë në Festiva-
lin e Filmit në Locarno (Zvicër). Në vitin 2014 
ky film u nominua si filmi më i mirë gjerman 
nga Ministria e Kulturës e Gjermanisë. Sukse-
sin më të madh e arriti me filmin e metrazhit 
të gjatë “Babai” (2015), me të cilin u nderua 
me disa çmime: për regjinë dhe skenarin më 
të mirë në Filmfest Munih (Gjermani), për 
regjianë më të mirë në Europa Cinema Label 
7 në Karlovy Vary International Film Festival 
(Çeki), Prix Cineeuropa në Festival Cinema 
Méditerranéen në Bruksel, filmi më i mirë në 
Festivalin Ndërkombëtar të Filmit në Tiranë, si 
dhe disa çmime të tjera për aktorët e këtij filmi. 
Jeton dhe punon në Gjermani. (Doruntina Ba-
sha) 

MoRINA Yll (1972-1999). Luftëtar i Ushtrisë 
Çlirimtare të Kosovës (UÇK), dëshmor. 
Lindi në Gjakovë. Gjatë viteve ’90 emigroi 
në Holandë. Pas një kohe u kthye në Kosovë, 
për t’iu bashkuar luftës për liri. U emërua 
përgjegjës i njësitit komando të Zonës  

Operative të Dukagjinit. Mori pjesë në betejat 
e zhvilluara në Baballoç, Prilep, Rastavicë, 
Carrabreg, Voksh, Junik, Hereç, Gramaçel, 
Dujakë, Shaptej etj. Më 10 gusht 1998, me 
njësitin e vet për më se dymbëdhjetë orë e ndali 
depërtimin e forcave serbe në Hereç, për të 
kaluar më vonë në frontin e luftës në Gramaçel, 
ku u plagos rëndë. Pas plagosjes u dërgua në 
spitalin ushtarak në Irzniq, pastaj në Kryshec. 
Në shtator të vitit 1998 u zu rob nga forcat 
serbe në fshatin Isniq, por me ndërhyrjen 
e Kryqit të Kuq Ndërkombëtar u dërgua në 
spitalin e Prishtinës dhe më pas në spitalin 
e Novi-Sadit. Nuk i përballoi operacionet e 
njëpasnjëshme dhe vdiq më 15 mars 1999. 
U varros me nderime në varrezat e qytetit të 
Gjakovës. (Manushe Ramosaj)

MoRTI. Vdekja e anëtarit të familjes shkakton 
dhembje e pikëllim jo vetëm brenda familjes e 
vëllazërisë së të vdekurit, por edhe në fis dhe 
më gjerë. Si e këtillë, ajo bëhet objekt trajtimi i 
shumë vajtoreve dhe gjëmëtarëve, sidomos në 
ato raste kur personi ka vdekur në moshë të re 
dhe nga ndonjë vdekje jo e natyrshme. Edhe 
për mort janë krijuar një varg ritesh, zakonesh 
e besimesh të ndryshme. Sipas Kanunit të Lekë 
Dukagjinit ishte zakon që miqtë, porsa të vinin 
këmbën në katundin e të vdekurit, do të vinin 
në krye jakëzat e gjurdijave. Kanun “asht me ba 
gjamë mbi të deknin tri herësh, tuj persritun 
fjalët ‘i mjeri un’” nëntë herë. Kur niset dikush 
për mort, nuk thotë “Lamtumirë”, as i thotë 
dikush “Udha e mbarë”. Sipas traditës popullore, 
dhembjen për të vdekurin nuk e shprehin 
vetëm anëtarët e familjes dhe të afërmit, por 
edhe qeniet e tjera të gjalla, si bagëtia, shpendët 
etj. Për organizimin e ceremonive mortore, ka 
qenë i zakonshëm solidarizimi me familjen e të 
vdekurit jo vetëm në pikëllim e dhembje, por 
edhe në përkrahje materiale (me sigurimin e 
ushqimit dhe vendosjen e miqve që merrnin 
pjesë në mort). (Bashkim Lajçi)

MoTRoNI Luciano (1905-1989). Mjek, 
kirurg i përgjithshëm. Lindi në Livorno të 
Italisë, studimet i kreu në Romë (1930). Një 
kohë të shkurtër punoi si kirurg në Romë, 
pastaj profesionin e kirurgut e vazhdoi në 
Durrës. Në shkurt të vitit 1942 vjen në Prizren, 
ku jetoi deri në vdekje. Punoi si kirurg në 
Spitalin e Prizrenit, deri në pensionim në vitin 
1974. Gjatë karrierës së vet 32- vjeçare të punës 

në Spitalin e Prizrenit pa orar të caktuar kreu 
operacione të ndryshme jo vetëm në lëmin e 
kirurgjisë, por edhe të ortopedisë, urologjisë 
dhe gjinekologjisë. U shqua gjithashtu në 
ngritjen profesionale të kuadrit të ri mjekësor. 
Si kirurg aktiv punoi deri në vitin 1969, kur 
edhe filloi t’i dobësohet të shikuarit. Vdiq në 
Prizren. (Avdyl Krasniqi)

MoZAIKU I oRFeUT. Mozaik i zbuluar në 
vitin 1984 në Gllamnik të Podujevës, si pjesë 
e kompleksit të mozaikëve të dyshemesë me 
ornamentim gjeometrik të godinës së periudhës 

romake. Kompozicioni mozaikal i Orfeut u 
zbulua rastësisht në thellësi prej 40 cm (1985). 
Është mjaft i ruajtur, pos pjesës së epërme të 
kornizës me ornamentim gjeometrik, këndit të 
poshtëm të majtë dhe një pjese te gjuri i majtë i 
Orfeut (2 x 1.40 m). U punua me teknikë opus 
tesselatum, në sfond me tesera të bardha, me 
emër të Orfeut me tesera në të kaltër të mbyllur 
dhe me paraqitjet figurative me kombinimin e 
teserave me ngjyrë të kuqe, të kaltër të mbyllët, 
të verdhë dhe oker. Korniza katërkëndëshe e 
fushës mozaikale është punuar me kombinimin 
e brezave të bardhë dhe të kaltër të mbyllët dhe 
gërshetës tringjyrëshe në mes (kuq, kaltër, verdh). 
Në qendër gjendet Orfeu i ulur mbi shkëmb 
dhe i rrethuar me shtazë të egra dhe vegjetacion 
(leopard, luan, gjarpër, zog, pemë), të ndalur 
para fuqisë magjike të tingujve të poetit dhe 
muzikantit të parë mitik. Trupin e ka të kthyer 

MOZAIKU I ORFEUT NË GLLAMNIK TË 
PODUJEVËS

në të djathtë, në dorën e majtë mban lyrën dhe 
në të djathtën stilosin. Ka të veshur fustan të 
shkurtër oriental ngjyrë të kaltër të mbyllët me 
shumë palë, të mbërthyer në bel me brez të kuq. 
Mbi fustan ka tunikë të kuqe, e cila ia mbulon 
shpinën dhe shpatullat dhe në kokë ka kapelë 
frigiase. Krishterimi i hershëm e përvetësoi 
Orfeun, të vetmin nga figurat pagane, që ta 
prezantojë Krishtin si “Bari të Zotit”, në kohën 
kur krishterimi ende ndiqej, siç paraqitet 
edhe në katakombet e Romës. Kjo dëshmohet 
dhe nga mozaiku i Bosnjës, gati identik me 
mozaikun e Vendenisit, por ku Orfeu e ka të 
paraqitur kryqin në llërën e dorës së majtë. Në 
mozaikun pak më të vonë dhe më të sofistikuar 
të Durrësit, Orfeu është i kthyer në të majtë 
dhe rrethohet me shtazë të zbutura. Mozaiku 
pagan i Orfeut nga Gllamniku i takon shek. 
III dhe është shprehje e përparimit ekonomik 
dhe kulturor në Dardani. Aktualisht mozaiku 
gjendet në Beograd. Prezenca e vendbanimit 
të pasur dhe i nekropolit të periudhës romake 
në Gllamnik është konstatuar që nga vitet 50 
të shek. XX, andaj arkeologu E. Çershkov në 
të e ubifikoi Vendenisin, të shënuar për herë të 
parë nga Ptolomeu (shek. II) dhe të shënuar më 
pas dhe si Vindenis (Tabula Peutengeriana) e 
Vindinis (Anonimi nga Ravena). (Edi Shukriu)

MoZAIKU I SHTATË MeNdIMTARËVe. 
Mozaik polikrom me figura të shtatë men-
dimtarëve, i vendosur në kompleksin arki-
tektonik antik në Nerodime të Poshtme 
(Ferizaj, 1988). U gjet në hapësirë prej 8.5 x 
8 m dhe është punuar me tesere me ngjyrë të 
kaltër, të gjelbër, të bardhë, të kuq, të zi dhe me 
nuancat e këtyre ngjyrave. Në të janë paraqitur 
shtatë mendimtarë antikë, nga të cilët është 
ruajtur vetëm një. Emrat e tyre janë të shkruar 
në katër rreshta horizontalë në gjerësinë e 
mozaikut në gjuhën latine: Periandri (Korinth), 
Chiloni (Spartë), Soloni (Athinë), Talesi 
(Milet), Pitacusi (Mitilen), ndërsa emrat e dy 
mendimtarëve të tjerë nuk mund të lexohen. 
Figurat janë vendosur nën arkada të dekoruara 
dhe mozaiku është përshkuar me ornamente 
vegjetative dhe florale, si dhe me bordura 
kornizuese. Është punuar në mënyrë të 
perfeksionuar dhe paraqet ekzemplar të rrallë 
artistik në Dardani. Kompleksi me mozaikun i 
takon shek. IV-V dhe mund të ketë qenë pronë 
e ndonjë aristokrati, që ka shërbyer si vilë për 
pushime. (Fatmir Peja) 

MRAMoRI Hamdi (1895-1944). Veprimtar 
i rezistencës antikomuniste. Lindi në Mramor 
të Prishtinës. Që nga viti 1920 u anëtarësua në 
organizatën politike “Xhemiet”. Ra në konflikt 
me pushtetin, kundërshtoi shpërnguljen e 
shqiptarëve për në Turqi dhe kolonizimin e 
Kosovës. Bashkëpunoi me Nazim Gafurrin e 
veprimtarë të tjerë të çështjes kombëtare. Gjatë 
Luftës së Dytë Botërore, deri më 1943, ishte 
kryetar komune në Graçanicë. Nga fillimi i vitit 
1944 ishte komandant i njësiteve vullnetare në 
Keqekollë dhe Prapashticë për mbrojtjen e 
kufirit nga njësitë partizane bullgare-serbe. Pas 
depërtimit të njësiteve partizane në Kosovë, 
në nëntor të vitit 1944 iu bashkua forcave të 
rezistencës, të udhëhequra nga Adem Gllavica. 
Mori pjesë në luftën për çlirimin e Ferizajit nga 
pushteti komunist dhe u vra në ditën e parë të 
betejës (2 dhjetor 1944). (Zijadin Gashi)

MRAMoRI. Fshat në komunën e Prishtinës, 
rreth 12 km në lindje të saj. Shtrihet në pjesën 
lindore të masivit malor të Gërmisë, në 
sipërfaqe prej 54 km² dhe rreth 1,600 banorë. 
Me Prishtinën lidhet nëpërmjet tri grykave të 
lumenjve. Rruga më e shkurtër për këmbësorë 
është ajo që shpie nëpër grykën e Përroit të 
Butovcit, tjetra kalon nëpër luginën e Suteskës 
dhe lidhet me rrugën magjistrale Gjilan-
Prishtinë, ndërsa e treta është ajo që kalon 
nëpër qafën e Bunarit të Dukës dhe në drejtim 
të veriut dhe lidhet me rrugën Prishtinë-
Keqekollë. Popullsia e Mramorit veçohet për 
mobilitet të vogël hapësinor, pjesëmarrje të 
lartë të popullsisë së re, nivel relativisht të ulët 
arsimor, pjesëmarrje të ulët të popullsisë aktive 
etj. Nga objektet shoqërore, fshati ka shkollën 
fillore dhe stacionin shëndetësor. (Nazif Gashi)

MRASoRI Naser (1973-). Studiues i letërsisë, 
gjermanist. Lindi në fshatin Mrasor, shkollimin 
fillor dhe të mesëm e kreu në Klinë, ndërsa 
studimet për gjuhë dhe letërsi gjermane në 
Universitetin e Prishtinës (UP). Në vitin 2001 
kreu studimet pasuniversitare, ndërsa tezën 
doktoratës “Vepra e Stefan Cvajgut dhe receptimi 
i saj në letërsinë shqipe” e mbrojti më 2005 në 
UP. Nga viti 2002 punon në departamentin e 
gjuhës dhe letërsisë gjermane të Fakultetit të 
Filologjisë të UP-së. Në vitet 2000-2009 punoi 
në Ambasadën e Zvicrës në Prishtinë dhe më pas 
(2009-2012) ishte prorektor për bashkëpunim 
ndërkombëtar në Universitetin e Prishtinës. Në 

periudhën 2013-2015 ishte rektor i Universitetit 
“Haxhi Zeka” në Pejë. Në Ministrinë e Arsimit, 
Shkencës dhe Teknologjisë të Kosovës ka 
mbajtur disa funksione, kryesisht nga fusha e 
bashkëpunimit shkencor ndërkombëtar. Është 
autor i disa punimeve shkencore të botuara 
brenda dhe jashtë vendit dhe i monografisë “Kur 
Stefan Cvajgu na flet shqip”. (Blerta Ismajli)

MReKULLITË e SHËN dHIMITRIT (Mira-
cula-demetrius Sanctii). Burime hagjiografike, 
të njohura si burime më të rëndësishme të his-
torisë së hershme mesjetare të Ballkanit. Janë 
vendosur në vargun e “veprave jotradicionale të 
letërsisë historike bizantine”. Përveç njoftimeve 
që i referohen shenjtorit Dhimitër dhe kultit të 
tij, ofrohet një spektër i gjerë i lajmeve kushtuar 
Bizantit, sllavëve, avarëve si dhe marrëdhënieve 
të tyre. Vëmendjen e historianëve e kanë 
tërhequr kryesisht dy tekste nga gjithë korpusi 
i veprave të mrekullive të shenjtorit: Miracula 
sancti Demetrii prima (në mes të viteve 610 dhe 
620) dhe Miracula sancti Demetrii secunda (nga 
vitet ‘20 të shek. VII). Tekstet ofrojnë njoftime të 
rëndësishme për gjithë Bizantin, si dhe për dyn-
djet sllave e avare dhe, në këtë kontekst, edhe 
për qytetet e provincës së Dardanisë (Nishi dhe 
Sardika) përballë rrethimeve dhe shkatërrime-
ve të tyre (rreth viteve 615-618). Vlera shken-
core e njoftimeve që dalin nga ky burim janë të 
një rëndësie të madhe, meqë këtu dëshmohet 
prania e konceptit gjeografik dhe shtetëror të 
Dardanisë në mesjetën e hershme. Provinca e 
Dardanisë, si dhe provincat e tjera ballkanike të 
Perandorisë Bizantine, nga fillimet e shek. VII 
ishin jashtë horizontit të historiografisë bizan-
tine, meqë atëbotë vëmendja ishte përqendruar 
te rreziqet që kërcënonin drejtpërdrejt Kon-
standinopojën. (Jahja Drançolli)

MUÇAJ Afrim (1987-). Aktor. Lindi në Pri-
zren. Shkollën fillore e kreu në Korishë, ndërkaq 
të mesmen në Prizren dhe Prishtinë. Kreu 
studimet për aktrim në Fakultetin e Arteve të 
Universitetit të Prishtinës (2011). Fillimisht në 
Teatrin “Loja”, luajti në shfaqjen “Këmisha e 
gjakut”, më pas në Teatrin e Prizrenit në shfaqjet 
“Një letër e humbur” dhe “Shërbëtori i dy 
zotërinjve”. Në Teatrin “Dodona” ka luajtur në 
shfaqjet “Zemër e vetmuar” dhe “Menaxheria 
e qelqtë”, ndërkaq në Qendrën Multimedia 
në shfaqjen “Shkolla e vogël e kujtimeve”. Në 
Teatrin Kombëtar të Kosovës luajti në shfaqjet: 

“Përplasjet” dhe “Ferma e kafshëve”. Ka luajtur 
edhe në disa filma të metrazhit të gjatë, si 
“Gomarët e kufirit”, “Kodi i jetës”, “Ada”, “A 
dream”, si dhe në disa filma të metrazhit të 
shkurtër (“Ndëshkimi”, “Zibidi”, “Ballkoni”, 
“Toka”, “Maja”). Ka luajtur edhe në serialin 
televiziv “Stinë dashurie”. (Bekim Lumi)

MUÇAJ Arta (1974-). Aktore. Lindi në 
Prizren. Shkollën fillore dhe të mesme i kreu 
në Prishtinë. Kreu studimet për aktrim në 
Akademinë e Arteve të Bukura në Tiranë (1997). 

Filloi krijimtarinë arti-
stike si aktore në Teatrin 
Kombëtar të Tiranës 
(Shqipëri), ku në vitet 
1995-1999, me role të 
ndryshme, luajti në 
shfaqjet: “Gënjeshtari”, 
“Vdekja e Dantonit”, 
“Quo Vadis”, “Ditë vere” 
dhe “Kujdes, kafshon!”. 

Në periudhën 1999-2010 punoi në Teatrin 
Kombëtar të Kosovës, ku luajti kryesisht role 
kryesore në shfaqjet: “Fluturimi mbi folenë e 
qyqes”, “Faust III”, “Vdekja dhe vasha”, “Kutia 
e zezë”, “Roberto Zuko”, “Shtëpia e Bernarda 
Albës” dhe “Rebelët”. Luajti gjithashtu në 
Teatrin e Gjakovës në shfaqjet: “Hanibali i 
nëntokës” dhe “Hiqe ministrin nga priza”, në 
Teatrin Shqiptar të Shkupit në shfaqjet: “Babai” 
dhe “Dervishi dhe vdekja” etj. Luajti edhe në 
disa shfaqje jashtë vendit, si: “Nesër nisemi 
në parajsë” në Stokholm (2000) dhe “Hotel 
Europa” në Vjenë (2001). Nga viti 2010 jeton 
dhe vepron në Australi, ku në Melburn dhe 
në Sidnej luajti në shfaqjet “Kthimi i Helenës”, 
“Duaje fqinjin” dhe “Shekspiri dhe zonja e errët 
e sonatave”. Krahas teatrit, luajti edhe në filma 
të metrazhit të gjatë “Vjeshta e trëndafilave”, 
“Anatema” dhe “Gomarët e kufirit”. U nderua 
me çmime të ndryshme për kreacione artistike 
në teatër dhe në film. (Bekim Lumi)

MUÇAJ Bislim (1951-). Aktor. Lindi në Ka-
bash të Prizrenit. Mbaroi studimet për aktrim 
në Shkollën e Lartë Pedagogjike në Prishtinë 
më 1972. Gjatë viteve ‘70 punoi si aktor në 
Teatrin Popullor të Gjakovës, ndërsa prej vitit 
1985 në Teatrin Popullor Krahinor. Aktrimin 
e tij e karakterizon një diksion i pastër dhe me 
ngjyrime të pasura intonative dhe ekspresion i 
fuqishëm emocional. Realizoi një sërë rolesh, 

një numër syresh role 
kryesore. Më të reali-
zuarat prej tyre konsid-
erohen: Kabili te “Sfi-
nga e gjallë” (1977) në 
regji të S. B. Krasniqit, 
Princi te “Princi i hi-
jeve” në regji të A. Sopit 
(1985), Mulla Jusufi te 
“Dervishi dhe vdekja” 

në regji të V. Milçinit (1985), Vurmi i ri në 
“Intrigë e dashuri” në regji të P. Dinullotovi-
qit (1985), Shtjefën Gjeçovi te “Lkeni i Hasit” 
në regji të M. Qenës (1986), Leci te “Vdekja 
me vjen prej syve të tillë “ në regji të F. Hysajt 
(1989), Lulani te “Gof ” në regji të Xh. Qor-
rajt (1994). Realizoi kreacione të suksesshme 
edhe në shfaqjet: “Shfaqja e fundit” (2001), 
“Bodrumi”, “Grafitet” (2016). Pos në teatër B. 
Muçaj realizoi edhe një sërë rolesh në filmat ar-
tistikë: “Kur pranvera vonohet” (1979), “Njeriu 
prej dheu” (1983), “Rojet e mjegullës” (1987), 
“Përroi vërshues”(1989), “Era e mollës” (1985), 
“Vjeshta e trëndafilave” (2001), “Kur shpirti 
ndërron jetë” (2002), “Kukumi” (2004) etj. 
Realizoi edhe dhjetëra role të tjera në filma të 
metrazhit të shkurtër. Për filmin “Sakica” mori 
çmimin e parë në Festivalin “9/11”. Më 2016 
mori Çmimin e Karrierës nga Ministria e Kul-
turës e Kosovës. (Fadil Hysaj)

MUÇAJ Hysnije (1952-). Aktore. Lindi në 
Krushë të Madhe të Rahovecit. Shkollimin 
fillor e kreu në vendlindje, shkollën e mesme në 
Prizren, ndërsa studimet për gjuhë dhe letërsi 
shqipe i kreu në Prizren dhe në Prishtinë. Në 
Tetarin e Gjakovës punoi në vitet 1981-1985. 
Më pas u inkuadrua në Teatrin Popullor 
Krahinor, ku punoi si menaxhere e baletit 
deri më 1989, pastaj kaloi si aktore e rregullt 
në ansamblin e dramës. Luajti role në shfaqjet: 
“Agu” i D. Mehmetit, “Pirrua” i Y. Shkrelit, 
“Unë Halil Garria” të B. Musliut, “Burrri burrë” 
të K. Floçit, “Cub i kukurrecit” të R. Ramabajës, 
“Fejesa” e K. Manjesë dhe “Servisi i shpirtit” të 
D. Demakut. Aktroi edhe në filmat “Proka”, 
“Kulla” dhe “Migjeni”. (Selman Jusufi) 

MUÇAJ Mustafë (1957-). Moderator, gazetar. 
Lindi në Korishë të Prizrenit. Shkollën fillore 
dhe të mesme i mbaroi në Prizren, kurse 
studimet në Fakultetin Juridik të Universitetit 
të Prishtinës. Si fëmijë ishte shpallur recituesi 

më i mirë në garat e atëhershme federative të 
ish-Jugosllavisë në Trebinje të Bosnjës. Punën 
e filloi në Radiotelevizionin e Prishtinës (RTP) 
si spiker dhe moderator. Pas mbylljes së RTP-së 
në korrik të vitit 1990 u angazhua në redaksinë 
e RTP-së që përgatiste programe informative 
për Kosovën nga Televizioni Shqiptar. Nga 
viti 2000 punon moderator dhe gazetar në 
Radiotelevizionin e Kosovës. Ka realizuar edhe 
disa dokumentarë televizivë. (Shaqir Foniqit)

MUÇAJ Nimon (1952-). Aktor, regjisor, 
shkrimtar. Lindi në Llukë të Epërme të Deça-
nit. Shkollën fillore dhe të mesme i kreu në 
Deçan, studimet për gjuhë dhe letërsi angleze i 

kreu në Fakultetin Filo-
zofik të Universitetit 
të Prishtinës, ndërkaq 
studimet për aktrim në 
Shkollën e Lartë Peda-
gogjike në Prishtinë. 
Punoi si mësues i gjuhës 
angleze në Drenoc dhe 
Isniq të Deçanit. Më 
pas, nga viti 1977 pu-

noi si aktor në Teatrin Popullor të Gjakovës. 
Disa vjet ishte drejtor i Teatrit të Qytetit “Istref 
Begolli” në Pejë. Luajti në role dhe shfaqje të 
ndryshme, nga të cilat veçohen: “Nora”, “Ng-
jarja në Vishi”, “Plaku i maleve”, “Toka jonë”, 
“Fisheku në pajë”, “Besa”, “Intrigë e dashuri”, 
“Njeriu me top”, “Unë Halil Garria”, “Beselam 
pse më flijojnë”, “Babai im kullak socialist”, 
“Halili e Hajria”, “Hëna prej letre”, “Lahuta e 
Malcis’”, “Aleksandër Moisiu”, “Antigona”, “Si 
e mposhta Musolinin”, “Një varr për majorin e 
Mbretit”, “Epoka para gjyqit” etj. Ka bërë edhe 
regjinë e disa shfaqjeve me trupat amatore 
në Deçan, Gjakovë etj. Përveç në teatër, luajti 
edhe në filmat artistikë: “Kur pranvera vono-
het”, “Njeriu prej dheu”, “Rojet e mjegullës” dhe 
“Kukumi”, pastaj në filmat televizivë: “Era dhe 
Lisi”, “Kulla”, “Era e mollës”, “Migjeni” etj. Është 
autor i disa dokumentarëve televizivë. Shkroi 
edhe disa vepra në prozë (“Prova e tridhjetet-
retë”, “Vdekja e kalit”, “Baladë për borën e kuqe” 
etj.), si dhe disa drama dhe libra monografikë. 
U nderua me çmime të ndryshme në festivalet 
teatrore, si dhe me disa çmime letrare. (Naime 
Beqiraj)

MUÇIBABA. Fshat në komunën e Gjilanit, në 
rajonin e Anamoravës, vendbanim kodrinor-

BISLIM MUÇAJ

MUÇIBABA

NIMON MUÇAJ



1136

malor i tipit të shpërndarë. Shtrihet në malet 
e Karadakut në lartësi mbidetare 810 m. Është 
vendbanim kufitar ndërmjet Republikës së 
Kosovës dhe Serbisë. Nëpër qafën e Muçibabës 
(880 m) kalon rruga magjistrale që lidh 
Gjilanin dhe Anamoravën me Luginën e 
Preshevës. Pozita kufitare dhe periferike, si 
dhe lufta e fundit ndikuan në shpërnguljen 
e popullsisë me përmasa të shpopullimit. 
Derisa në vitin 1948 në këtë fshat kanë jetuar 
375 banorë, në vitin 2011 këtu jetojnë vetëm 
80 banorë. Blegtoria, bujqësia ekstensive dhe 
pylltaria janë aktivitetet kryesore ekonomike 
të popullsisë së fshatit. Ka shkollën 9-vjeçare. 
(Nexhat H. Rexha)

MUÇIVËRCA. Fshat në juglindje të Ka-
menicës, rreth 7 km nga qendra komunale. 
Shtrihet në anën e majtë të lumit të Hogoshtit, 
në lartësi mbidetare 470 m. Si vendbanim me 6 
shtëpi përmendet në defterin kadastral osman 
të vilajetit Vëllk të vitit 1455. Në vitin 1948 
kishte 743 banorë, kurse në vitin 2011 janë 
regjistruar 1,520 banorë rezidentë. Veprimtari 
kryesore ekonomike është bujqësia. Në fshat 
vepron shkolla 9-vjeçare. (Muhamed Kallaba) 

MUÇoLLI Arif (1952-). Luftëtar i Ushtrisë 
Çlirimtare të Kosovës (UÇK), komandant 
brigade në Zonën Operative të Llapit. Lindi në 
fshatin Herticë të komunës së Podujevës. Kreu 
studimet për pedagogji në Fakultetin Filozofik 
të Universitetit të Prishtinës. Gjatë shërbimit 
ushtarak në ish-ushtrinë jugosllave kreu edhe 
shkollën e oficerëve rezervë. Punoi në arsim në 
Herticë dhe në Podujevë. Me përfundimin e vitit 
shkollor 1997/98, bashkë edhe me shumë ish-
nxënës të tij, u rreshtua në radhët e UÇK-së në 
Zonën Operative të Llapit, në fshatin Bajgorë të 
Shalës. Në fillim u emërua zëvendëskomandant 
i brigadës dhe deri në shtator të vitit 1998 
punoi në stërvitjen dhe përgatitjen ushtarake 
të vullnetarëve të rinj në UÇK. Në dhjetor të 
vitit 1998 u emërua komandant i Brigadës 
152 “Shaban Shala”, detyrë që e kreu deri në 
përfundim të luftës dhe deri në transformimin 
e UÇK-së. (Ismet Cakiqi)

MUÇoLLI Isak (1940-2015). Violinist, ko-
mpozitor. Lindi në Bajçinë të Podujevës. 
Shkollën e Mesme të Muzikës e kreu në Prizren 
(1961), kurse shkollimin e lartë, drejtimi 
instrumental për violinë, në Beograd. Me t’u 

kthyer në Prishtinë nisi punën si udhëheqës 
i Orkestrës Popullore të Radiotelevizionit të 
Prishtinës, detyrë që e kreu deri në mbylljen 
e këtij institucioni nga pushteti serb më 1990. 
Pas themelimit të Orkestrës simfonike të 
Radiotelevizionit të Prishtinës, deri në mbyllje, 
ishte anëtar i saj, një kohë të gjatë koncert 
mjeshtër, kurse pas mbarimit të luftës, në vitet 
2000-2012 anëtar i Filarmonisë së Kosovës. La 
gjurmë të pashlyeshme për muzikën kosovare 
si instrumentist dhe udhëheqës orkestre, si 
aranzhues i shumë këngëve dhe kompozitor. 
Ishte bashkëthemelues i festivaleve “Akordet 
e Kosovës”, “Zambaku i Prizrenit” dhe 
“Kosovarja këndon”. Ka kompozuar këngë me 
motive popullore të realizuara në festivale e 
manifestime. Shumë prej tyre janë shpërblyer. 
Ishte tri herë fitues i “Okarinës së artë” në 
Festivalit “Akordet e Kosovës”. (Kristina 
Palokaj-Përkola)

MUÇoLLI Ramadan (1955-). Gazetar. Lindi 
në Bajçinë të Podujevës. Shkollën fillore e kreu 
në vendlindje, gjimnazin në Podujevë, ndërsa 
studimet për letërsi dhe gjuhë shqipe i kreu në 
Universitetin e Prishtinës. Nga viti 1977 deri 
më 1990 punoi në Radio Prishtinë, gazetar dhe 
redaktor i programin informativ dhe kulturor. 
Në periudhën 1992-1999 punoi në redaksinë 
për Kosovën të Radiotelevizionit Shqiptar  në 
Prishtinë dhe në Tiranë. Njëkohësisht punoi 
edhe në Qendrën për Informim të Kosovës 
(QIK). Një kohë (1995-1996) e udhëhoqi 
edhe redaksinë e javores politike “ORA” që 
botohej në Prishtinë dhe në Gjermani. Në këtë 
periudhë bashkëpunoi edhe me gazeta, revista 
e radiostacione në gjuhën shqipe në Maqedoni, 
SHBA, Francë e Australi. Prej viti 1999 deri më 
2009 punoi në Radiotelevizionin-21, si redaktor 
dhe kryeredaktor i programit informativ. Së 
fundi punon në gazetën shqiptaro-amerikane 
“Illyria”, që botohet në Nju-Jork, SHBA. Është 
autor i disa radiodramave, të realizuara në 
Radio Prishtinë e Radio-Tiranë dhe autor i disa 
emisioneve dokumentare. (Ibrahim Berisha)

MUÇoLLI Valina (1981-). Aktore. Lindi 
në Prishtinë, ku kreu shkollimin fillor dhe 
të mesëm. Kreu studimet për dramaturgji 
në Fakultetin e Arteve të Universitetit të 
Prishtinës (2014). Fillimisht luajti disa role në 
teatër, si në dramën “Një varr për majorin e 
mbretit” (2012), kurse më pas u angazhua në 

Teatrin “Metropol” të Tiranës, në një numër 
shfaqjesh, nga të cilat duhen veçuar: “Nënat 
dhe bijat” (2014), “Nusja në thes” (2014) etj. 
Luajti edhe disa filma të metrazhit të shkurtër: 
“Si qeni në rrush” (2011), “Hekurishtja” dhe 
“Intervista” (2015) dhe në filmat e metrazhit 
të gjatë: “Gomarët e kufirit” (2010) dhe “Lindje 
Perëndim Lindje” (2015). (Besim Rexhaj)

MUFAKU Muhamed (1952-). Historian, ori-
entalist, përkthyes dhe profesor universiteti. 
Lindi në Damask të Sirisë në një familje me 
origjinë nga Kosova. Kreu studimet themelore 

në Damask në Fakulte-
tin e Gjuhës dhe të 
Letërsisë Arabe, ndërsa 
studimet e pasuniver-
sitare i kreu në degën 
e historisë të Fakultetit 
Filozofik të Universitetit 
të Prishtinës (UP). U 
doktorua në degën e 
letërsisë të Fakultetit 

të Filologjisë (1981) dhe në degën e historisë 
të Fakultetit Filozofik (1986) të UP-së. Gjatë 
viteve 1974-1987 punoi në Universitetin e 
Prishtinës, si lektor në degën e orientalistikës. 
Ma pas punoi si mësimdhënës në degën e his-
torisë të Universitetit “Jarmuak” në Jordani 
(1989-1995) dhe në Universitetin “Al Al-Bajt” 
po ashtu në Jordani (1995-2012). Për një peri-
udhë ishte drejtor i Institutit të Shkencave 
Politike (1995-2005) dhe drejtor i Qendrës për 
Studimin e Botës Islame (2006-2010). Në vitin 
2002 u zgjodh anëtar korrespondent i Aka-
demisë Arabe në Damask dhe nga viti 2010 
anëtar i jashtëm i Akademisë së Shkencave dhe 
të Arteve të Kosovës. Është pjesëmarrës i një 
sërë konferencash shkencore ndërkombëtare 
dhe autor i një sërë studimesh të publikuara 
kryesisht në hapësirën shqiptare dhe në botën 
arabe. Është autor i shumë veprave në shqip e 
arabisht nga fusha e letërsisë, e historisë dhe 
e publicistikës: “Antologjia e poezisë arabe” 
(1979), “Antologjia e poezisë bashkëkohore 
shqiptare e Kosovës” (1981), “Tregime siriane” 
(1982), “Letërsia shqipe me shkronjat arabe” 
(1983), “Shqiptarët në botën arabe” (1990), 
“Kosova epiqendra e konfliktit shqiptaro-
serb” (1998), “Kosova 1989 -1999” (2000), 
“Kosova në mes të kaluarës e të tashmes” 
(2008), “Kosova: refleksione kulturore midis 
Perëndimit dhe Orientit” (2009), ”Vakëfi në 

botën islame” (2011), “Ballkani: prej Orientit 
në orientalistikë” (2014) etj. Nga gjuha shqipe 
ka përkthyer në gjuhën arabe një sërë veprash. 
(Nuridin Ahmeti)

MUGoSHA dushan (dušan Mugoša) (1914-
1977). Funksionar i lartë i Partisë Komuniste 
Jugosllave (PKJ) dhe i pushtetit jugosllav në 
Kosovë, i dërguar i Komitetit Qendror të PKJ-
së në Shqipëri gjatë Luftës Nacionalçlirimtare 
(LNÇ). Lindi në Ljeshkopolje të Podgoricës në 
Mal të Zi. Në periudhën ndërmjet dy luftërave 
botërore familja e tij, si kolonizues, u vendos në 
rrethin e Pejës. Aty u përfshi edhe në lëvizjen 
komuniste (1934), ndërsa në vitin 1940 u zgjodh 
anëtar i PKJ-së. Mori pjesë në themelimin 
e Brigadës I, III, IV dhe V të Kosovës dhe 
kreu detyrën e ndihmësit të komisarit politik 
në Shtabin Operativ për Kosovë e Metohi 
(Dukagjin). Ishte njëri nga të dërguarit kryesor 
të PKJ-së në Shqipëri, për të vendosur lidhje 
ndërmjet lëvizjeve komuniste të të dy vendeve. 
Në shtator të vitit 1941 u takua në Tiranë me 
përfaqësuesit e grupit komunist të të rinjve të 
Shkodrës. Në nëntor të po atij viti mori pjesë në 
mbledhjen për themelimin e Partisë Komuniste 
të Shqipërisë. Veproi në Shqipëri deri në shtator 
të vitit 1944. Së bashku me Miladin Popoviqin 
kishin rol ndërmjetësuesi midis partive ko-
muniste dhe lëvizjeve nacionalçlirimtare në 
Shqipëri dhe në Jugosllavi dhe luajtën rol të 
rëndësishëm për zbatimin në Shqipëri të një vije 
të njëjtë politike dhe ushtarake me atë të PKJ-së 
dhe të LNÇ-së në Jugosllavi. Në maj të vitit 1945 
u rikthye në Kosovë, ku u ngarkua me detyra 
të rëndësishme. Në periudhën 1945-1965 
ishte sekretar i Komitetit Krahinor të PKJ-së 
për Kosovë dhe njëra ndër figurat kryesore në 
zbatimin e politikës antishqiptare në Jugosllavi. 
(Daut Bislimi)

MUHAdRI Besim (l964-). Shkrimtar. Lindi 
në fshatin Demjan të Hasit, komuna e Gjakovës. 
Kreu shkollën fillore në vendlindje, të mesmen 
në Gjakovë, ndërsa studimet për gjuhë e 
letërsi shqipe në Universitetin e Prishtinës, 
ku kreu dhe studimet pasuniversitare. 
Mbaroi studimet e doktoraturës në Qendrën 
e Studimeve Albanologjike në Tiranë. Që nga 
viti 1987 punoi si mësues në vendlindje, pastaj 
mësimdhënës në shkollat e mesme të Gjakovës 
dhe së fundi ligjërues në Fakultetin e Edukimit 
në Gjakovë. Shkruan poezi, prozë, kritikë 

letrare, publicistikë. Deri më tash botoi një sërë 
veprash nga këto fusha: “A harrohet fytyra e 
nënës” (1999), “Rrënuesit e vendit tim” (2000), 
“Dhuna dhe liria në poezinë e Din Mehmetit” 
(2008) si dhe librin me studime dhe kritika 
letrare “Tradita hasjane e shkrimit shqip” 
(2009). (Hasan Hasani)

MUHARReMI Agnesa (1985-). Skenografe, 
piktore. Lindi në Pejë. Kreu shkollimin fillor 
e të mesëm në Prishtinë, ndërsa studimet 
për skenografi në Fakultetin e Arteve në 
Prishtinë (2006). Mbrojti tezën e disertacionit 
të doktoratës në Qendrën për Studime Arti në 
Tiranë (2016). Nga viti 2009 është e angazhuar 
si ligjëruese në Fakultetin e Arteve. Ka botuar 
shkrime në revista dhe gazeta dhe është 
pjesëmarrëse në konferenca shkencore dhe 
ekspozita kolektive. Përveç skenografisë së 
teatrit dhe filmit, merret me kostumografi. Ka 
hapur disa ekspozita personale dhe ka realizuar 
skenografi e kostumografi për disa shfaqje 
teatrore. (Zeni Balazhi)

MUHARReMI Hivzi (1948-). Historian dhe 
kritik arti. Lindi në Pejë. Kreu shkollën fillore 
dhe gjimnazin në vendlindje, ndërsa studimet 
për histori të artit në Fakultetin Filozofik në 

Beograd (1974), ku kreu 
dhe studimet pasuni-
versitare. Mbrojti tezën 
e disertacionit të dokto-
ratës në vitin 1995. Pu-
noi si mësimdhënës në 
Shkollën e Mesme të Ar-
tit në Pejë (1974-1980), 
ndërsa nga viti 1981 u 
zgjodh mësimdhënës në 

Fakultetin e Arteve të Universitetit të Prishtinës 
(UP). Në vitet 1986-1990 ishte drejtor i Teatrit 
Popullor në Pejë. Në disa mandate ishte dekan 
i Fakultetit të Arteve të UP-së dhe kreu edhe 
detyra të tjera në organet udhëheqëse të këtij 
universiteti. Në periudhën 1966-2011 mbajti 
mësim edhe në Universitetin e Tetovës dhe më 
pas në kolegje universitare private në Prishtinë 
dhe në Tiranë. Gjatë viteve ’80 ishte anëtar i 
organizatave profesionale të historianëve të 
artit të ish-Jugosllavisë, përfshirë edhe anëtar i 
kryesisë së Lidhjes së Historianëve të Artit të 
Jugosllavisë (1992), pastaj kryetar i shoqatës 
për ruajtjen e trashëgimisë kulturore-historike 
të Pejës dhe kryeredaktor i revistës “Ars Poe-

tica”. Nga viti 1976 ishte kurator ekspozitash, 
si: në Zagreb, Sombor, Varazhdin, Lubjanë, 
Murska Sobota etj. Është autor i një sërë vësh-
trimesh kritike dhe eseistike për ekspozitat e 
arteve pamore. Botoi disa libra nga kjo fushë, 
përfshirë monografi dhe përmbledhje tekstesh 
kritike dhe eseistike: “Pasqyrë e shkurtër e his-
torisë së artit” (1983) “Metamorfozat e gjuhës 
figurative” (1986), “Vlada Radoviqi” (1986), 
“Muslim Mulliqi” (2000) “Arti Bashkëkohor i 
Kosovës” (bashkautor, 2000), “Qasja vizuale e 
arteve pamore” (2015), “Sali Gjuka” (2016) etj. 
Është autor i teksteve shkollore për nivele të 
ndryshme të shkollimit. (Hajrush Fazliu)

MUHARReMI Ilir (1983-). Dramaturg, më-
simdhënës. Lindi në Pejë. Shkollën fillore e 
kreu në Prishtinë, ndërsa Shkollën e Mesme 
të Artit në Pejë. Studimet për aktrim i kreu 
në Fakultetin e Arteve të Universitetiti të 
Prishtinës (UP) në vitin 2004. Po në këtë 
fakultet, më pas kreu studimet pasuniversitare 
në degën e dramaturgjisë dhe më pas mbrojti 
tezën e disertacionit të doktoratës në Fakultetin 
e Filologjisë të Universitetit të Shkupit (2010). 
Është autor i dramave “Van Gogu kosovar” 
(2010), “Unë me veten” e “Kafeneja” (2013) dhe 
i përmbledhjeve me poezi “Djalli në qytetin 
tim” (1996) dhe “Dera e fundit e çmendurisë” 
(2003). Është mësimdhënës në Fakultetin e 
Edukimit të UP-së. Shkruan edhe ese dhe 
tekste kritike për dramën, teatrin, filmin, artin 
pamor dhe atë konceptual etj. (Besim Rexhaj)

MUHAXHeRI Agim (1954-). Gazetar. Lindi 
në Skënderaj. Shkollën fillore e kreu në Gjilan, 
gjimnazin në Kaçanik dhe Fakultetin Juridik në 
Universitetin e Prishtinës. Gazetar në “Rilindje” 
ishte nga viti 1982. Gjatë punës si gazetar, 
shkroi fejtone për fenomene të ndryshme të 
delikuencës së të rinjve, raporte për procese 
gjyqësore etj. Raportoi për proceset gjyqësore 
dhe vrasjet e ushtarëve shqiptarë që shërbenin 
në ushtrinë jugosllave etj. Publikoi edhe 
shkrime të karakterit shkencor në revistën “E 
drejta”. Pas luftës, pos në “Rilindje”, punoi edhe 
në gazetat “Dita”, “Lajmi”, “24 orë”, “Epoka e re”, 
“Tribuna” dhe “Zëri”. (Muhamet Mavraj) 

MUHAXHeRI Murat (1892-1937). Mësues 
atdhetar. Lindi në Gjakovë. Pas arsimit fillor 
në vendlindje, kreu Normalen e Shkupit 
(1911), pastaj kursin pedagogjik në Berat 
(1913). Fillimisht ishte mësues në Gjakovë, 

pastaj nëpunës në Drejtorinë e Arsimit në 
Vlorë (1913). Gjithashtu, ishte mësues në 
Krujë, në Gjakovë dhe në Pejë (1914-1918). 
Ishte anëtar i shoqërisë arsimore atdhetare, 
“Besa Kombëtare”, anëtar i Komitetit Mbrojta 
Kombëtare e Kosovës, sekretar i gazetës 
“Populli”. Në vitet 1921-1922 ishte mësues në 
Krujë, pastaj inspektor arsimi, mësues dhe 
drejtor shkolle në Kavajë dhe në Lushnje (1925). 
Ishte pjesëmarrës në lëvizjen demokratike dhe 
drejtues i degës së shoqërisë “Bashkimi” në 
Krujë e Kavajë. Për shkaqe politike mërgoi 
në Vjenë dhe në fillim të vitit 1930 u kthye në 
Shqipëri dhe punoi në Kavajë. (Jusuf Meqa)

MUHAXHeRI Mustafë (1952-). Inxhinier 
i makinerisë, profesor universiteti. Lindi në 
Pejë, ku kreu shkollimin fillor dhe të mesëm. 
Kreu studimet në Fakultetin e Makinerisë dhe 

të Anijendërtimit të 
Universitetit të Zagrebit 
(1976). Studimet pa-
suniversitare i përfun-
doi po në Universitetin 
e Zagrebit (1983). Në 
periudhën 1978-2008 
punoi në Entin për Ur-
banizëm dhe Projektim 
në Pejë. Disertacionin 

e mbrojti në Fakultetin e Makinerisë të Uni-
versitetit të Sarajevës (1991). Punoi një vit në 
Universitetin Teknik të Kopenhagës në Dani-
markë. Në Fakultetin e Inxhinierisë Mekanike 
ligjëroi lëndët pajisjet e ftohjes, gazrat teknike, 
pompat termike dhe enët nën presion. Ka bërë 
ekspertiza në fushën e burimeve të ripërtër-
ishme të energjisë dhe efiçencës energjetike. 
Është autor i teksteve universitare “Pajisjet e 
ftohjes” (1998) dhe “Përmbledhje detyrash nga 
pajisjet e ftohjes”. (Xhemajl Fejzullahu)

MUHAXHIRI Halil (1945-2013). Piktor. Lindi 
në Gjakovë. Shkollimin fillor dhe të mesëm i 
kreu në vendlindje, studimet për pikturë në 
Akademinë e Arteve në Beograd (1970). Është 
piktor ekspresionist dhe i njohur si krijues 
i figuracionit kompozicional abstrakt dhe 
monumental. Nga viti 1974 ishte mësimdhënës 
i lëndëve vizatim, teknologjia e pikturës dhe 
pikturë monumentale në Fakultetin e Arteve 
në Prishtinë. Ishte anëtar aktiv i Shoqatës së 
Artistëve Figurativë të Kosovës nga viti 1973. 
Organizoi disa ekspozita personale në Beograd 

(1971, 1973, 1974) dhe në Pozharevc (1980) 
dhe mori pjesë edhe në një sërë ekspozitash 
kolektive në Kosovë dhe jashtë saj: në Beograd, 
Prishtinë, Zagreb, Lubjanë, Shtutgart, Paris, 
Tiranë, Kozencë, Palermo, Montreal, Ankara, 
Stamboll, Dubrovnik, Gjakovë etj., si dhe në 
ekspozita të tjerë të organizuara nga shoqatat e 
artistëve figurativë të Serbisë dhe të Vojvodinës. 
Ishte fitues i disa çmimeve dhe mirënjohjeve. 
(Hajrush Fazliu) 

MUHAXHIRI Qamil (Qamili i Vogël) (1923-
1991). Këngëtar e kompozitor popullor. Lindi 
në Gjakovë. Në mungesë të kushteve për 
shkollim, mësoi shkrim-leximin si autodidakt, 

duke arritur arsimimin 
elementar. Qysh si fë-
mijë u vërejt talenti për 
muzikën dhe shpejt i 
ra në sy mjeshtrit të 
sharkisë, Ymer Riza, i 
cili e mori në grupin e 
tij muzikor. Më 1952 u 
bë solist i programeve 
muzikore në Radio-

Prishtinë. Njëkohësisht u aktivizua edhe si 
punëtor grafik në NGB “Rilindja”, ku punoi 
deri në pension. Më 1967 e formoi në Gjakovë 
grupin me këngëtarë popullorë burimorë 
“Ymer Riza”, me të cilin kultivoi këngën qytetare 
gjakovare, por dhe atë shkodrane, elbasanase 
e tiranase. Ishte producent dhe përfaqësues 
i shtëpisë diskografike “Jugoton” të Zagrebit, 
me kontribut të çmuar në përhapjen e këngës 
popullore. Ishte poet e kompozitor popullor, 
autor i rreth 40 këngëve. Botoi në Prishtinë 11 
blej me këngë popullore, si: “Bylbyli në Çabrat”, 
“Me sharkinë e Ymer Rizës”, “Lulet e beharit”, 
“Tre Hasjanët”, “Flaka e zemrës”, “Këndojnë 
bylbylat”, “Fyelli i bariut”, “Lule gjaku”, “Këngë 
krenare” dhe “Lulëkuqet e dashurisë”. (Krenar 
Doli)

MUHAXHIRI Rabisha (1965-). Gazetare. 
Lindi në Medvegjë. Shkollën fillore dhe të 
mesme i kreu në Prishtinë, ku mbaroi edhe 
studimet për gazetari në Fakultetin Filozofik të 
Universitetit të Prishtinës. Në vitin 1983 filloi 
punë në Radiotelevizionin e Prishtinës (RTK), 
së pari si gazetare në sektorin informativ-
politik e pastaj si redaktore e programit të dytë 
të RTK-së. Pas vitit 1990 punoi për disa redaksi 
dhe revista shqiptare në Kosovë. Gjatë viteve 

1997-1998 ka punuar në “Radio-koha”, e cila 
transmetohej në satelit. Pas vitit 1999 punoi 
në Radiotelevizionin e Kosovës (RTK), si 
redaktore në redaksitë informative dhe autore 
e emisioneve të kontaktit, ndërsa nga viti 2010 
është redaktore përgjegjëse e programit të 
komuniteteve në RTK. (Nehat Islami)

MUHIQ (Muhić) Ferid (1943-). Filozof, estet, 
profesor universitar, akademik. Lindi në Ma-
hoje (Zavidoviq) të Bosnjës dhe Hercegovinës, 
ku e mbaroi shkollën fillore, ndërsa të mes-

men në Shkup. Jeton në 
Shkup që nga viti 1958, 
ku mbaroi Fakultetin 
Filozofik, ndërsa studi-
met pasuniversitare dhe 
doktoratën (1980) nga 
fusha e filologjisë dhe 
e filozofisë i mbaroi në 
Universitetin e Beogra-
dit. Karrierën universi-

tare e filloi si asistent në Fakultetin Filozofik të 
Universitetit të Shkupit. Në periudhën 1976-
1980 arriti gradat akademike të profesorit të 
asociuar dhe ordinar. Si profesor vizitor ligjëroi 
në shumë universitete europiane dhe amerika-
ne. Gjatë viteve ’80 dhe në fillim të viteve ’90 
ishte i angazhuar si bashkëpunëtor i jashtëm 
në katedrën filozofi-sociologji në Universitetin 
e Prishtinës. Që nga ajo kohë ka qenë i prani-
shëm në mediet vendore dhe ndërkombëtare 
me shkrime për Kosovën, për pozitën e shqip-
tarëve nën regjimin e Millosheviqit, si dhe për 
shkeljen e të drejtave të tyre në Maqedoni. U 
konfrontua haptas me politikën e kohës, pas 
vendimit të pushtetit të atjeshëm që studentëve 
shqiptarë t’u ndalohej mësimi në gjuhën shqi-
pe në Fakultetin Pedagogjik në Shkup (1997). 
Botoi shumë vepra, nga të cilat veçohen: “Met-
odat e kriticizmit”, “Revolucioni dhe përpjekjet 
klasore”, “Motivimi dhe meditimi”, “Gjuha e 
filozofisë”, “Logosi dhe hierarkia” etj. Ishte kry-
etar i Akademisë Boshnjake të Shkencave dhe 
të Arteve. (Anton K. Berishaj)

MUHoCI. Vendbanim rural kufitar me Ko-
sovën, 28 km në veriperëndim të Bujanocit. 
Shtrihet në të dy anët e lumit të Muhocit, degë 
e majtë e Moravës Jugore, në lartësi mbidetare 
620 m. Për shkak të largësisë nga qendra ko-
munale, popullsia e këtij vendbanimi graviton 
më shumë në drejtim të Roganës dhe Gjila-

nit. Vija kufitare vazhdon të sjellë vështirësi 
të shumta për banorët e fshatit, si në lëvizjen 
e lirë, ashtu edhe në shfrytëzimin e pronave 
bujqësore. Fshati ka 712 banorë (2002), ndaj 
520 banorëve që janë regjistruar në vitin 1961. 
Muhoci, sikurse shumë fshatra të tjera të zo-
nës kufitare me Kosovën është përfshirë nga 
procesi i shpopullimit, me tendenca të shua-
rjes së plotë. Është seli e bashkësisë lokale, në 
të cilin gravitojnë disa vendbanime përreth. 
Nga objektet e standardit shoqëror, ka shkol-
lën 8-vjeçare, bibliotekën, qendrën e mjekësisë 
familjare, disa njësi tregtare etj. (Arsim Ejupi) 

MUJA Alban (1980-). Piktor, artist vizuel. 
Lindi në Mitrovicë. Kreu shkollimin e mesëm në 
vendlindje, studimet për pikturë në Fakultetin 
e Arteve të Universitetit të Prishtinës (2003). 
Krijimtaria e tij artistike përfshin pikturën, 
vizatimin, videoinstalacionin, fotografinë, 
performancën, filmin etj. Hapi ekspozitën 
e parë personale te “Hani i 2 Robertëve” në 
Prishtinë (2003), si dhe disa të tjera jashtë 
vendit. Ekspozoi në vende të ndryshme të 
Europës dhe të Amerikës, ku mori disa çmime 
dhe mori pjesë në rezidenca të ndryshme 
ndërkombëtare të artit nga viti 2006 e deri më 
sot: “International Artist Residency Braziers 
Park Oxford Shire England” dhe “International 
Artist and Writer Residency Santa Fe Art 
Institute USA”. (Zeni Balazhi)

MUJA Shaip (1965). Aktivist i lëvizjes çli-
rimtare, drejtues i sektorit shëndetësor i 
Ushtrisë Çlirimtare të Kosovës (UÇK). Lindi 
në fshatin Gradicë të Drenasit. Studimet 
për mjekësi i filloi në Prishtinë, ndërsa i 
përfundoi në Tiranë më 1992. Nga viti 1984  
ra në kontakt me Lëvizjen Popullore për 
Republikën e Kosovës. Në vitin 1990 ishte njëri 
nga bashkëthemeluesit e Unionit të Pavarur 
të Studentëve të Universitetit të Prishtinës. 
Një vit më vonë emigroi në Europë,  më pas u 
kthye në Shqipëri, ku përmbylli studimet për 
mjekësi dhe nisi specializimin për kirurgji. 
Në Tiranë dhe Durrës vazhdoi aktivitetin e 
biznesit në fushën e farmacisë. Pas fillimit të 
aktiviteteve të para guerile të UÇK-së, biznesin 
e tij e vuri në shërbim të luftës çlirimtare. 
Gjatë luftës koordinoi furnizimin e UÇK-së 
me pajisje mjekësore dhe medikamente dhe u 
autorizua nga Shtabi i Përgjithshëm i UÇK-së 
për drejtimin e sektorit shëndetësor. Në prill 

të vitit 1999 Qeveria e Përkohshme e Kosovës 
e emëroi koordinator shëndetësor në mes të 
formacioneve ushtarake dhe civile, detyrë që e 
ushtroi deri në qershor të vitit 1999. Pas çlirimit 
të Kosovës u emërua komandant i njësisë 
shëndetësore emergjente të Trupave Mbrojtëse 
të Kosovës (Batalioni 40) (1999-2002). Në fund 
të vitit 2002 formoi Qendrën e Telemjekësisë 
në Kosovë dhe deri më 2007 ishte drejtor i kësaj 
qendre. Nga viti 2010 është deputet i Kuvendit 
të Kosovës. (Sylë Ukshini)

MUJAJ Hasan (1947-). Gjuhëtar, profesor. 
Lindi në Dugaivë, komuna e Pejës. U diplomua 
për gjuhë dhe letërsi shqipe më 1973 në 
Fakultetin Filozofik të Universitetit të Prishtinës, 
ku më pas kreu studimet pasuniversitare dhe 
mbrojti tezën e disertacionit të doktoratës 
(1993). Mban titullin universitar të profesorit 
të rregullt. Ishte prodekan dhe më pas dekan i 
Fakultetit të Edukimit në Prishtinë, prodekan i 
Fakultetit të Edukimit në Gjakovë dhe ushtrues 
detyre i rektorit të Universitetit të Gjakovës. 
Botoi gjashtë vepra nga fusha e gjuhësisë dhe 
shumë kumtesa, kritika, recensione, reagime. 
Merret me shqipen e sotme. Nga veprat e 
botuara veçojmë: “Stilistika gjuhësore në 
epikën kreshnike” (2003), “Gjuhësia e tekstit” 
(2004), “Kërkime sociolinguistike” (2012) etj. 
(Naser Pajaziti)

MUJoTA Fehmi (1963-). Luftëtar i Ushtrisë 
Çlirimtare të Kosovës (UÇK), politikan. 
Lindi në Mollopolc të Shtimes. Kreu shkollën 
e mesme në Prizren, ndërsa studimet për 
sociologji-filozofi i mbaroi në Fakultetin 
Filozofik të Universitetit të Prishtinës (1990). 
Punoi si mësimdhënës në shkollat e mesme 
në Shtime (1993-1998). Në vitin 1990 ishte 
njëri ndër ideatorët e themelimit të Unionit të 
Pavarur të Studentëve. Gjatë viteve 1990-1993 
u angazhua në Këshillin për Mbrojtjen e të 
Drejtave dhe Lirive të Njeriut dhe në komisionin 
për informim të degës së Lidhjes Demokratike 
të Kosovës në Shtime. Kontaktet e para me 
përfaqësues të UÇK-së i vendosi në vitin 1993 
në Tiranë. Në mars të vitit 1998 iu bashkua 
UÇK-së në Zonën Operative të Nerodimes. 
Pas luftës kreu detyra me përgjegjësi në 
institucionet e Kosovës: kryetar i komunës 
së Shtimes nga radhët e Partisë Demokratike 
të Kosovës (2000), më pas deputet i Kuvendit 
të Kosovës (2004-2007), ministër i Forcës së 

Sigurisë së Kosovës (2008), më vonë ministër i 
Ministrisë së Infrastrukturës etj. (Ali Uka) 

MULA Avni (1928-). Këngëtar bariton, kom- 
pozitor, Artist i Popullit. Lindi në Gjakovë, 
kurse arsimin fillor e të mesëm i kreu në 
Shkodër, ku ra në sy për talentin muzikor. 

Pjesëtar i Ansamblit të 
Ushtrisë dhe i Ansamblit 
Kombëtar të Këngëve 
dhe Valleve Popullore. 
Kreu studimet në Kon-
servatorin “P. I. Ça-
jkovski” të Moskës, ku 
u diplomua si këngëtar 
lirik në vitin 1957. U 
aktivizua në Teatrin e 

Operës dhe të Baletit, duke realizuar role krye-
sore të repertorit operistik të kohës dhe u da-
llua për nivelin e lartë muzikor e skenik. Veço-
hen rolet: Figaro nga opera “Berberi i Seviljes” 
e Rosinit; Onjegini nga “Eugjen Onjegin” e 
Çajkovskit; Gjeto nga opera e parë shqiptare 
“Mrika” e P. Jakovës. Zhvilloi veprimtari të pa-
sur koncertore brenda e jashtë vendit. Veprim-
tarinë krijuese e nisi në gjysmën e dytë të viteve 
‘60 në fushën e këngës e të romancës dhe më 
pas si autor i veprave të mëdha, si opera, kan-
tata e poema vokale, instrumentale e skenike. 
Ka qenë themelues e pjesëmarrës i Festivalit të 
Këngës në Radiotelevizionin Shqiptar që nga 
viti 1962 me këngën “Këndoj”. Ndër krijimet 
e tij veçohen opereta “Karnavalet e Korçës” 
(1978) dhe opera “Borana” (1984). Ka shkruar 
muzikën e filmave: “Lumë drite”(1975), “Ud-
hëtim në pranverë” (1975), “Balonat” (1979), 
“Karnavalet” (1980), “Fejesa e Blertës”(1984), 
si dhe është kompozitor i këngëve të njohura 
si “Valsi i lumturisë”, “Këngët e atdheut tim”, 
“Nënë moj, do pres gërshetin”, “Një djep në 
barrikadë” etj. Pjesë e veprimtarisë së tij ar-
tistike ka qenë dhe kontributi si publicist në 
organet e shtypit shqiptar. Ka marrë dhjetëra 
çmime artistike për interpretime dhe krijim-
tari muzikore, si dhe “Çmimin e Republikës” të 
shkallës I dhe “Urdhrin e Flamurit” të kl. I. Në 
80-vjetorin e lindjes, qyteti i Gjakovës e nderoi 
me “Medaljen e mirënjohjes”. Ka marrë dhe 
dekoratën e lartë “Nderi i Kombit” nga presi-
denti i Republikës së Shqipërisë. (Vasil S. Tole)

MULA Ismet (1921-1973). Gazetar, politi-
kolog. Lindi në Gjakovë. Shkollën fillore e kreu 

në vendlindje, ndërsa të mesmen në Shkodër. 
Studioi shkencat politike në Beograd. Ishte 
pjesëmarrës i LNÇ-së dhe pas saj ushtroi funk-
sione politike në Prizren e Bujanoc. Në periu- 
dhën 1953-1963 ishte drejtor i Radio Prishti-
nës. Gjatë këtyre viteve Radio Prishtina bëri 
përparime në profesionalizim dhe në zgjerim-
in e veprimtarisë: u themelua orkestra e radios 
dhe u ngrit një plejadë e tërë muzikantësh-in-
strumentistësh dhe këngëtarësh. Pas vitit 1963, 
një kohë ishte sekretar për Arsim, Kulturë e 
Shkencë në Këshillin Ekzekutiv të Kosovës. 
Gjatë kësaj periudhe dha kontribut në theme-
limin e institucioneve të arsimit të lartë në 
Kosovë. (Zenun Çelaj).

MULA-doMI Zyhra (1920-1994). Këngëtare. 
Lindi në Gjakovë. Më 1931  familja e saj u 
vendos në Shkodër, më pas në Tiranë. Më 1941 
u kthye në Kosovë dhe u punësua në Postën 
e Prizrenit. Aty filloi të këndojë në Radio-
Prizrenin e atëhershëm, siç bëhej në rrethanat 
e asaj kohe. Më vonë kaloi në Prishtinë, ku 
vazhdon të këndojë në radio dhe të incizojë 
këngë. Për shkak të rrethanave të kohës nuk 
pati mundësi t’i incizonte gjithë këngët që i 
këndonte, prandaj shumica e tyre nuk janë më. 
(Zeqirja Ballata)

MULAKU Latif (1931-). Gjuhëtar, albanolog, 
profesor. Lindi në Vushtrri. Shkollën fillore e 
kreu në vendlindje, të mesmen në Mitrovicë, 
ndërsa studimet në Beograd në degën e alban-
ologjisë (1957). Tezën e doktoratës për të fol-
men e Shalës së Bajgorës e mbrojti në Prishti-
në (1965). Më 1960 nisi punën në Fakultetin 
Filozofik të Prishtinës, si asistent, e më vonë si 
docent, profesor inordinar dhe profesor ordi-
nar i morfologjisë së sotme shqipe, ku punoi 
deri në pensionim. Botoi studime e artikuj të 
ndryshëm për kuptimin e rasave në gjuhën 
shqipe, sufiksat, drejtshkrimin, për të folmen 
shqipe të Peshterit etj. Ishte aktiv në komisio-
nin e drejtshkrimit të vitit 1963, mori pjesë në 
Konsultën Gjuhësore 1968 dhe në Kongresin 
e Drejtshkrimit më 1972. Me kumtesa shken-
core ka marrë pjesë në konferenca dhe tubime 
të ndryshme të gjuhëtarëve brenda dhe jashtë 
vendit. Botoi veprat: “E folmja e shqiptarëve të 
Shalës së Bajgorës” (Govor albanaca Bajgorske 
Šalje, 1968) dhe tekstin shkollor, “Gramatika 
e gjuhës shqipe për shkollat e mesme” (1986) 
etj. Mbahet ndër dialektologët e rëndësishëm 
të Kosovës. (Agnesa Hasimja)

MULAKU Ragip (1949-). Gjuhëtar, albano-
log. Lindi në fshatin Ceceli të Vushtrrisë. 
Shkollën e mesme e kreu në Vushtrri, studi-
met në Prishtinë. Studimet pasuniversitare 

dhe doktoratën i kreu 
gjithashtu në Prishtinë 
(1997). Në vitin 1975 u 
pranua asistent në In-
stitutin Albanologjik të 
Prishtinës (IAP), ku pu-
noi deri në pensionim. 
Ishte anëtar i redaksive 
të revistave “Gjurmime 
albanologjike” (seria e  

shkencave filologjike) dhe  ”Gjuha shqipe”. 
Gjatë viteve 2008-2014 ishte shef i degës së 
gjuhësisë në IAP. Interesat e tij studimore 
përfshijnë dialektologjinë, onomastikën, lek-
sikologjinë, kulturën e gjuhës, por interes krye-
sor e ka studimin e autorëve të vjetër. Mori 
pjesë në ekspedita studimore në terren për 
vjeljen e materialit dialektologjik dhe leksiko-
grafik. Është autor i veprave “E folmja shqipe e 
rrethinave të Vuçitërnës” (1982), “Sistemi fol-
jor në gjuhën e shkrimtarëve të vjetër veriorë” 
(1987), “Parashtesat dhe prapashtesat e gjuhës 
shqipe në shkrime të vjetra (shek.XV-XVIII)” 
(1998), “Studime dialektologjike dhe onomas-
tike” (2005), “Gjuha shqipe e shkrimeve të vje-
tra (shek. XVI-XVIII” (2012). (Naim Berisha)

MULLA Afërdita (1949-). Pedagoge, mësim-
dhënëse universiteti. Lindi në Mitrovicë, ku 
kreu shkollën fillore dhe të mesme, studioi për 
pedagogji në Fakultetin Filozofik të Univer-
sitetit të Prishtinës. Studimet pasuniversitare i 
filloi në Fakultetin Filozofik të Universitetit të 
Sarajevës dhe i përfundoi në departamentin e 
pedagogjisë të Fakultetit Filozofik të Univer-
sitetit të Prishtinës, ku në vitin 2006 mbrojti 
tezën e disertacionit. A. Mulla u shqua me ak-
tivitetin e saj në fushën e edukimit parashkollor: 
ishte zëvendësdrejtore në shkollën fillore “Faik 
Konica” në Prishtinë, këshilltare për edukimin 
parashkollor në Entin Pedagogjik të Kosovës 
si dhe menaxhere e institucioneve parashko-
llore në komunën e Prishtinës. Në vitin 2006 
u zgjodh mësimdhënëse në programin para-
shkollor të Fakultetit të Edukimit në Prishtinë. 
Është bashkautore e “Standardeve”  (2005) dhe 
e “Kurikulës” (2006) së edukimit parashko-
llor në Kosovë (3-6 vjeç), si dhe autore e disa 

punimeve profesionale nga fusha e pedagogjisë 
parashkollore. (Linda Salihu) 

MULLA Gjyldane (1941-). Sociologe, pro-
fesoreshë universiteti. Lindi në Pejë, ku 
kreu shkollën fillore dhe të mesme. Mbaroi 
studimet për filozofi në Fakultetin Filozofik 
të Universitetit të Sarajevës. Kreu studimet 
pasuniversitare dhe u doktorua në Sarajevë, 
ndërsa specializimin e mbaroi në Universitetin 
e Pitsburgut, SHBA. Nisi punë në Fakultetin 
Filozofik të Universitetit të Prishtinës më 1970 
dhe vite me radhë ligjëroi lëndë të ndryshme 
në disa degë të këtij fakulteti (sociologji të 
përgjithshme, histori shoqërore, pedagogji të 
përgjithshme, antropologji urbane etj.) deri 
më 2006, kur u pensionua. Fushë e interesimit 
studimor të saj ishin sociologjia e përgjithshme, 
sociologjia urbane, sociologjia e fshatit, 
zhvillimi i shoqërive bashkëkohore, sociologjia 
e edukimit etj. Është autore e tekstit universitar 
“Sociologjia urbane dhe bashkëjetesa qytetare”. 
(Vjollca Krasniqi) 

MULLAABAZI Selajdin (1970-1998). Lu-
ftëtar i Ushtrisë Çlirimtare të Kosovës (UÇK), 
dëshmor. Lindi në Rahovec. Që nga fillimi 
i luftës së armatosur u përfshi në radhët e 
UÇK-së. Më 12 maj të vitit 1998 mori pjesë në 
luftimet në betejën e Bardhatinit dhe që atëherë 
mbante nofkën luftarake “Komandant Mici”. 
Më 8-9 qershor të vitit 1998 dha kontribut 
në formimin e shtabit operativ lokal për 
batalionin e Rahovecit. Me bashkëluftëtarët e 
tij arriti të zmbrapste forcat serbe në “Luginën 
e Shqiponjave” në Rahovec më 25 korrik të vitit 
1998. Ishte njëri nga bartësit e rezistencës së 
armatosur të UÇK-së në betejën e Rahovecit. 
Ra dëshmor në luftimet e 6 nëntorit 1998 
në ballafaqim me forcat serbe te Kryqi i 
Apterushës. (Ali Uka, Valon Brahimi)

MULLINJTЁ e VJeTЁR (shek. XVIII-XIX). 
Janë ndërtime të arkitekturës popullore, 
në funksion të ekonomisë private dhe 
publike. Gjenden të veçuar, apo në kuadër të 
komplekseve të vjetra. U shërbenin familjeve, 
fshatrave, rajonit ose dhe një zone më të gjerë. 
Janë ndërtuar prej guri të lidhur me gëlqere, 
apo me trarë, kanë planimetri katërkëndëshe 
kënddrejtë, çati katërujëse dhe janë të 
mbuluara me qeramidhe tradicionale apo me 
listella druri. Në kompleksin e mullirit, përveç 

mullirit, hynte edhe depoja për drithëra dhe 
miell, si dhe kthina e mullisit. Kthina e mullisit 
kishte oxhakun dhe një dritare të mbuluar 
me arkitra. Mullinjtë e ndërtuar në afërsi të 
komplekseve të kullave kishin edhe frëngji 
pushkësh. Mullinjtë tradicionalë bluanin 
me ujë, prandaj njihen edhe si mullinj uji. 
Bluanin me një, dy apo më shumë gurë. Uji 
që vinte me anë të lugut, me një pjerrtësi prej 
rreth dyzetepesë shkallësh, binte në rrotat e 
fletëzuara, duke i vënë ato në lëvizje. Sot numri 
i këtyre objekteve është i kufizuar dhe rrallë 
gjendet në funksion ndonjë mulli tradicional, 
që ruan gjendjen dhe mënyrën fillestare të 
funksionimit. (Orges Drançolli)

MULLIQI Agron (1961-). Piktor. Lindi në 
Gjakovë. Shkollën fillore dhe të mesme i kreu 
në Gjakovë. Vazhdoi studimet për pikturë në 
Akademinë e Arteve në Prishtinë. Hapi një 
sërë ekspozitash personale dhe mori pjesë në 
disa ekspozita kolektive në vend dhe jashtë. 
Disa nga ekspozitat personale: në CR “Atele”, 
Prishtinë (1994), në Galerinë e Ministrisë së 
Kulturës në Prishtinë (2002, 2004), pastaj në 
Kopenhagë (2004), sërish në Prishtinë më 2005 
(“Hani i 2 Robertëve”), në Arhus të Danimarkës 
(2005), në Ambasadën Amerikanë në Prishtinë 
(2006), në Galerinë e Arteve të Kosovës 
(2013) etj. Motivet e pikturave të tij burojnë 
nga etnografia, miti, legjenda, por edhe nga 
aktualiteti, globalizimi, deri te një imagjinatë 
që merr kahe gjeometrike. Disa nga veprat e tij 
ndodhen në SHBA, Zvicër etj. (Ilir Muharremi) 

MULLIQI Bahri (1959-). Kompozitor. Lindi 
në Podujevë. Kreu Shkollën e Mesme të Muzikës 
në Prishtinë. Përfundoi studimet në drejtimin 
e pedagogjisë muzikore në Akademinë e 
Arteve po në Prishtinë. Studioi dhe u diplomua 
edhe në drejtimin e kompozicionit (1988). 
Qysh gjatë studimeve u punësua në Korin 
Profesional të Radiotelevizionit të Prishtinës, 
më pas u zgjodh asistent në Fakultetin e Arteve 
të Universitetit të Prishtinës. U prezantua 
me sukses në koncerte e festivale në Kosovë, 
Kroaci, Shqipëri etj. Nga paslufta jeton e 
vepron në SHBA. Gjatë studimeve dhe më 
pas ka kompozuar e përpunuar këngë korale 
(“Insonia”), këngë solo për zë e piano, vepra 
solistike instrumentale (Variacione për dy 
piano), kamerale (Trio për vegla me frymë) dhe 
orkestrale (Diptik simfonik). Ka marrë pjesë 

në manifestime muzikore, koncerte e festivale 
(Ditët e Muzikës Kosovare, Tribuna e krijuesve 
muzikorë të ish-Jugosllavisë, Ditët e Muzikës 
Shqiptare në Tiranë etj.). (Zeqirja Ballata)

MULLIQI demë (1946-). Mësimdhënës, vep-
rimtar i arsimit, studiues. Lindi në Raushiq të 
Pejës. Pas shkollës fillore në vendlindje dhe 
Normales në Pejë, vijoi studimet në Shkollën 
e Lartë Pedagogjike, përkatësisht në degën e 
pedagogjisë të Fakultetit Filozofik në Prishtinë. 
Ishte mësimdhënës, drejtor e pedagog shkolle, 
këshilltar pedagogjik në Pejë. Në korrik 1998 
u caktua koordinator për arsimin e nxënësve 
kosovarë të vendosur në Mal të Zi, për të 
vazhduar si ekspert arsimi në Komunën e 
Pejës. Ishte kryetar i degës së Shoqatës së 
Pedagogëve për rajonin e Pejës. Prej vitit 2009 
u angazhua si mësimdhënës në programin 
për aftësimin e mësimdhënësve pa shkëputje 
nga puna. Merret edhe me art pamor. Krahas 
punimeve profesionale nga fusha e arsimit, 
D. Mulliqi botoi edhe disa vepra nga fusha e 
arsimit dhe edukimit: “Skënderbeu edukator i 
kombit shqiptar” (1995), “Shkollat e mesme të 
Pejës nën okupim (1990/91-1998/99)” (1999), 
“Rrugëtimi i shkollës dhe arsimit shqip në 
komunën e Pejës deri në vitin 1945” (2004), 
“Shkolla fillore kosovare në Mal të Zi” (2009) 
etj. (Hajrullah Koliqi)

MULLIQI Gani (1955). Gazetar. Lindi në 
Sylevicë të komunës së Podujevës. Shkollën 
fillore dhe gjimnazin i mbaroi në Podujevë, 
ndërsa studimet për drejtësi i mbaroi në 
Fakultetin Juridik të Universitetit të Prishtinës 
(UP), ku kreu edhe studimet pasuniversitare. 
Si student ishte gazetar-redaktor i revistës së 
studentëve të UP-së “Bota e re”, pastaj reporter 
në Televizionin e Prishtinës, ndërsa nga korriku 
i vitit 1978 fillon punën në gazetën “Rilindja”. 
Gjatë viteve 1982-1985 ishte korrespondent i 
“Rilindjes” nga Beogradi, ndërsa gjatë viteve 
1992-1996 ishte gazetar dhe redaktor i botimit 
të “Rilindjes” për perëndim me seli në Zvicër. 
Në periudhën janar 2000-2009 ishte redaktor i 
së përditshmes “Zëri”, ndërsa që nga maji i vitit 
2009 kaloi me punë në Ministrinë e Punëve të 
Jashtme të Republikës së Kosovës. Gjatë viteve 
2011-2014 ishte sekretari i parë në Ambasadën 
e Republikës së Kosovës në Zagreb (Kroaci), 
ndërsa nga qershori i vitit 2014 këshilltar për 
diplomaci publike në Ambasadën e Republikës 

së Kosovës në Lubjanë (Slloveni). (Shefqet 
Rexhepi)

MULLIQI Haqif (1960-). Dramaturg, regji-
sor, publicist, mësimdhënës universitar. Lindi 
në Pejë, ku kreu shkollimin fillor, kurse atë të 
mesëm në Prishtinë. Mbaroi studimet për dra-

maturgji në vitin 2000, 
në Fakultetin e Arteve të 
Universitetit të Prishti-
nës, ndërsa në Tiranë 
mbrojti disertacionin 
e doktoratës në fushën 
e shkencave të antro-
pologjisë së dramës 
dhe të teatrit. Botoi një 
sërë dramash, të cilat i 

janë vënë në skenë në teatrot e Kosovës, Shqi-
përisë, Maqedonisë etj. Në Teatrin Kombëtar të 
Kosovës janë vënë në skenë tekstet e tij: “Alo 
1991”, “Trenat”, “Komedia”, “Ruleti ballkanik”, 
“Një varr për majorin e mbretit”, kurse në 
Teatrin e Gjakovës janë dhënë premierë këto 
tekste të tij dramatike: “Çdo gjë është e mund-
shme”, “Parfumeria”, “Një varr për majorin e 
mbretit”, “Gjakova, një luftë ndryshe”, “Kaos at-
dhedashurie në Paris” etj. Në Teatrin e Qytetit 
të Prishtinës “Dodona” i janë realizuar tekstet: 
“Katër epoletat”, “Parfumeria”, “Një përkujtim 
në kafe teatër”. Ndërkaq, në skenat e teatrove 
të Tiranës i janë realizuar dramat: “Parfume-
ria”, “Si e mposhta Musolinin”, “Vejanët”, “Unë, 
Mirjam dhe Sandri”, “Show Time”. Në vitin 
2002 themeloi Teatrin Alternativ “Kosova”, 
me të cilën inskenoi dramat e tij “The Koso-
wars”, “Komemorativisht”, “Komedia apo mar-
rëzia njerëzore” dhe “Parfumeria”. Për disa nga 
tekstet ka bërë vetë regjinë e shfaqjeve. Është 
pjesëmarrës dhe fitues i çmimeve në disa fes-
tivale. Me shfaqjen “Ali Hoxha Hoxhë Alia” 
fitoi çmimin për tekstin dhe regjinë më të mirë 
në Festivalin e Teatrove në Mostar (Bosnjë 
dhe Hercegovinë, 1986), ndërsa me shfaqjen 
“Kosowars” fitoi çmimin “First of the first” 
në Edinburgh Fringe (2004), si dhe çmimin 
për shfaqjen më të mirë në Bienalen e Festi-
valit Europian të Teatrove në Braila (Rumani, 
2006), ndërsa me shfaqjen “Një përkujtim në 
kafe teatër” fitoi çmimin si shfaqja më e mirë 
në Festivalin Ndërkombëtar të Teatrove në 
Vratza (Bullgari, 2011). Është autor i dhje-
tëra shkrimeve me karakter diskursiv për 
dramën, teatrin dhe fenomenet kulturologjike 

në përgjithësi. Është mësimdhënës i drama-
turgjisë në Fakultetin e Arteve të Universitetit 
të Prishtinës. (Besim Rexhaj)

MULLIQI Luan (1953-). Skulptor. Lindi në 
Gjakovë. Kreu studimet për skulpturë në Aka-
deminë e Arteve Figurative në Prishtinë (1977), 
ndërsa studimet pasuniversitare në Beograd 

(1979). Është anëtar i 
SHAFK-ut nga viti 1977 
dhe më pas i disa aso-
ciacioneve të artistëve 
dhe të skulptorëve në 
SHBA. Mori pjesë në 
shumë simpoziume të 
skulpturës me karak-
ter ndërkombëtar dhe 
botoi një sërë shkrimesh 

për skulpturë, për artet figurative dhe zhvil-
limet kulturore në Kosovë. Është autor i dy 
monografive për artin pamor në Kosovë. Kri-
jimtaria e tij artistike përfshin skulpturën mon-
umentale bashkëkohore dhe atë kombëtare, 
duke e transformuar në një stil modern. Hapi 
disa ekspozita personale (Beograd 1979, Çika-
go 1992, Dallas 1994, Nju-Jork 1995, Prishtinë 
2008, Vjenë 2012, Timishoara 2014, Prishtinë 
2016 etj.) dhe mori pjesë në shumë ekspozita 
kolektive jashtë vendit (Shqipëri, Kroaci, Hol-
andë, Kanada, Japoni, Itali, SHBA, Gjermani, 
Indi, Maqedoni, Francë etj). Është fitues i disa 
çmimeve në konkurse të ndryshme kombëtare 
dhe ndërkombëtare: çmimi për skulpturë në 
Fakultetin e Arteve në Beograd (1978), çmimet 
“Mosha Pijade” (1979), “40 vjet revolucion” 
(1981), Bienalja e Vizatimit (1983), Salloni 
Pranveror (1985), shtatorja e “Nënë Terezës” 
(2000), “Skenderbeu, strateg dhe diplomat” 
(2004), të gjitha në Prishtinë, pastaj për monu-
mentin e Nënë Terezës në Tiranë (2005), shta-
toren e Fehmi Aganit në Prishtinë (2006) etj. 
Veprat e tij gjenden në disa galeri dhe muze të 
ndryshëm. Disa prej tyre janë pjesë e kolek-
sioneve private si dhe të personaliteteve të njo-
hura. Për disa vjet ishte ligjërues në Universite-
tin e Tetovës dhe në Universitetin e Prishtinës. 
Ishte drejtor i Galerisë Kombëtare të Kosovës, 
ndërsa nga viti 2012 është anëtar korrespon-
dent në Akademinë e Shkencave dhe të Arteve 
të Kosovës. (Zeni Balazhi) 

MULLIQI Muslim (1934-1998). Piktor, aka-
demik. Lindi në Gjakovë. Kreu shkollën fi-

llore në vendlindje, nisi 
Shkollën e Mesme të 
Artit në Pejë dhe, pa 
përfunduar vitin e tretë, 
konkurroi dhe u pranua 
në Akademinë e Arteve 
në Beograd, të cilën e 
kreu më 1959. Po aty 
më pas kreu studimet 
pasuniversitare. Në vi-

tin 1963 nisi punën e pedagogut dhe njëkohë-
sisht u zgjodh shef i degës të artit figurativ në 
Shkollën e Lartë Pedagogjike në Prishtinë. Ishte 
nismëtar i themelimit të Akademisë së Arteve, 
e cila nisi punën më 1973. Në vitin 1974 u zg-
jodh profesor inordinar për vizatim-pikturë 
dhe u emërua dekan i Akademisë së Arteve. 
Pas ndërprerjes së procesit mësimor në ob-
jektet e fakultetit, mbajti mësim me studentët 
e tij në studion e vet. Ishte ndër themeluesit e 
degës së artit muzikor në vitin 1976 në Akade-
minë e Arteve si dhe të studimeve pasuniversi-
tare. Gjithashtu dha një kontribut për hapjen e 
Akademisë së Arteve në Universitetin e Tetovës 
në vitin 1994, ku punoi deri në fund të jetës. 
Përveç kontributit në institucionet arsimore 
ishte edhe themelues i Kolonisë Artistike në 
Deçan, në vitin 1958. Ishte bashkëthemelues 
dhe kryetar në disa mandate i Shoqatës së Ar-
tistëve Figurativë të Kosovës. Në vitin 1979 u 
zgjodh anëtar korrespondent i Akademisë së 
Shkencave dhe të Arteve të Kosovës (ASHAK), 
ndërsa në vitin 1985 anëtar i rregullt. Për dy 
mandate ishte nënkryetar i ASHAK-ut. Or-
ganizoi një sërë ekspozitash personale brenda 
dhe jashtë vendit. Ekspozitën e parë e hapi në 
Gjakovë më 1952, pastaj më 1953 në Prishtinë, 
më 1967 në Beograd, Tuzëll, Pulë, më pas në 
Novi-Sad (1970), sërish në Beograd më 1974, 
në Romë 1975, pastaj në Podgoricë (1980), Za-
greb (1982), Lubjanë (1984), Tiranë (1993) etj. 
Mori pjesë në të gjitha ekspozitat kolektive, ku 
u prezantua piktura dhe arti figurativ i Kosovës. 
Konsiderohet pionier i artit bashkëkohor të 
Kosovës. Përfaqësuesi i denjë i ekspresionizmit, 
nga ciklet e para të kullave të Dukagjinit, te pei-
zazhet urbane të Gjakovës dhe të Pejës e deri 
te portretet e malësorëve, grave dukagjinase, që 
janë jo vetëm dëshmi e një kohe, por dhe ve-
pra të një krijuesi të formuar të artit modern, 
ndër më të spikaturit në artet pamore shqiptare. 
Veprat e Mulliqit janë të ekspozuara në shumë 
institucione në Kosovë dhe jashtë saj. Ato janë 

dhe pjesë e fondeve të galerive dhe koleksion-
istëve. Ishte fitues i shumë çmimeve profesio-
nale që në paraqitjet e para, pastaj i mirënjo-
hjeve institucionale dhe publike. Në vitin 2003 
Galeria e Arteve e Kosovës themeloi çmimin 
“Muslim Mulliqi” për arritjet më të suksesshme 
në fushën e pikturës. (Hivzi Muharremi)

MULLIQI Rexho (1923-1982). Kompozitor, 
pedagog, udhëheqës koresh, redaktor muzikor. 
Lindi në Guci të Malit të Zi. Pas shkollës fillore 
në vendlindje dhe medresesë në Shkup, vazh-

doi gjimnazin “Sami 
Frashëri” në Prishtinë 
(1941-1944). Studimet 
e larta për kompozim 
i ndoqi në Akademinë 
e Muzikës në Beograd 
(1948-1953), por pak 
para diplomimit u bur-
gos dhe për 33 muaj u 
mbajt në burgun e Goli 

Otokut (Kroaci). Më 1957 u kthye në Prizren si 
mësimdhënës në Shkollën e Mesme të Muzikës 
për lëndët teorike dhe njëherësh u angazhua 
drejtues i korit të Shoqërisë kulturore-artistike 
“Agimi”. Një kohë të gjatë ka punuar në reda-
ksinë e muzikës në Radio Prishtinë, por edhe 
drejtues i korit të saj. Më pas ishte kompozi-
tor i lirë. Në krijimtarinë e tij gjejmë pothuaj 
të gjitha format muzikore, përveç operës. 
Është ndër themeluesit e muzikës artistike në 
Kosovë. Në shumicën e veprave të tij vërehet 
inspirimi i drejtpërdrejtë nga folklori ynë. 
Një vend me rëndësi te ky kompozitor zënë, 
përveç të tjerave, një mori përpunimesh dhe 
stilizimesh vokale-instrumentale, siç janë ato 
për zë solo e orkestër, përkatësisht për zë solo, 
kor dhe orkestër: “Lulëzoi fusha, lulëzoi mali”, 
“Nji lule që m’ka çelë tash” dhe shumë të tjera. 
Pastaj veprat e tjera vokale-instrumentale, ku 
bëjnë pjesë kantata “Poema për ata”, për re-
citues, soprano, kor e orkestër, frymëzuar nga 
vargjet e poetit F. Gunga (1961), si dhe “Bare-
sha” për soprano dhe orkestër, e kompozuar 
mbi vargjet e R. Kukajt. Me rëndësi të veçantë 
është Simfonia e 2-të “Kosovare” (1971). Nga 
veprat e tjera orkestrale do të veçojmë: “Fanta-
sia” (1954), Simfonia nr. 1 e pambaruar (1955), 
“Pastorale” dhe “Valle” (1956), “Akuarelet e 
Prizrenit” (1958), Suita simfonike, Suitë për 
piano e orkestër. Ndër veprat muzikore-ske-
nike shquhen baletet “Nita”, i papërfunduar 

(1975) dhe “Legjenda mbi ngadhënjimin”. 
Ndër këngët korale për kor të përzier veçojmë: 
“Nji lule” (1957), “Vjeshta” (1958), “Vendi im” 
(1958), ndërsa në veprat solistiko-kamerale 
bëjnë pjesë: “Elegjia” për violonçel e piano 
(1955), kushtuar poetit E. Mekuli dhe “Legjen-
da” për violinë e piano (1956). Për krijimtarinë 
dhe aktivitetet e tij muzikore është nderuar me 
shumë çmime dhe mirënjohje. (Rreze Kryeziu-
Breznica)

MULLIQI Visar (1966-). Piktor. Lindi në 
Prishtinë. Kreu studimet për pikturë në 
Akademinë e Arteve në Prishtinë (1990). 
Hapi disa ekspozita personale, ndër të cilat: 
Cafe Gallery “Roma” (Prishtinë, 1995), 
Galeria “Dodona” (Prishtinë, 1997), Galeria 
“Leechgasse” (Grac, 1998), Cafe galeria “Hani 
i 2 Robertëve” (Prishtinë, 1998), Galeria 
“Leechgasse” (Grac, 1999), Galeria e Pallatit 
të Rinisë (Prishtinë, 2001), Galeria “Vizion +” 
(Gjakovë, 2002), Muzeu i Kosovës (Prishtinë, 
2011) etj. Nga viti 1992 mori pjesë në disa 
ekspozita kolektive të organizuara nga Shoqata e 
Artistëve Figurativë të Kosovës. Mori pjesë edhe 
në ekspozitën kolektive “Stop dhunës” e hapur 
në Muzeun e Vjenës më 1999. Ishte pjesëmarrës 
në ekspozitën vjetore “Onufri” në Tiranë dhe në 
disa ekspozita kolektive në vende të ndryshme, 
si në Japoni, Belgjikë, Gjermani dhe Zvicër. 
Është mësimdhënës i lëndës së pikturës në 
Fakultetin e Arteve. (Ilir Muharremi)

MULLIQI Zymer (1995-). Piktor. Lindi në 
Raushiq të Pejës. Shkollën fillore dhe Shkollën 
e Mesme të Artit i kreu në Pejë, ndërsa studimet 
për dizajn grafik në Akademinë e Arteve 
në Prishtinë (1980). Është piktor ekspresiv, 
abstrakt, i njohur si krijues i peizazheve me 
motive dukagjinase dhe me ato të arkitekturës 
së kullave shqiptare. Është anëtar aktiv i 
Shoqatës së Artistëve Figurativë të Kosovës. 
Organizoi disa ekspozita individuale dhe mori 
pjesë në një sërë ekspozitash kolektive në 
Kosovë dhe jashtë. Për punën e tij mori disa 
mirënjohje dhe çmime. (Hajrush Fazliu)

MULLIRI I HAXHI ZeKЁS (shek. XIX). 
Në qytetin e Pejës gjendet i ruajtur pjesërisht 
kompleksi i Mullirit të Haxhi Zekës, i ndërtuar 
në shekullin XIX. Donator i këtij ndërtimi 
publik ishte ideatori dhe prijësi i Lidhjes së Pejës, 
Haxhi Zeka. Arkitektura e objektit paraqet një 

eklektizëm të elementeve perëndimore, lindore 
dhe lokale, ndërsa teknologjia e funksionimit 
të mullirit ishte moderne për kohën kur u 
ndërtua. Përveç mullirit, kompleksi kishte 
depon e miellit, depon e drithit, ahurin e 
kuajve dhe një kullë trekatëshe, e cila shërbente 
si konak për nevojtarët që vinin nga viset e 
largëta. Kompleksi paraqet një tërësi urbane 
dhe një ansambël industrial. Në fillim mulliri 
funksiononte me ujë, kurse më pas me energji 
elektrike. Me kohë kompleksi ka humbur 
shumë elemente origjinale të gjendjes fillestare. 
Sipas fletës kadastrale të vitit 1934, kompleksi 
kishte një sipërfaqe prej 45 ari, ndërsa sot 
nga kjo hapësirë kanë ngelur vetëm 10 ari. 
Nga kompleksi kanë mbetur mulliri, depoja 
e miellit dhe kulla e adaptuar. Shkatërrimin 
e fundit mulliri e përjetoi nga ndërmarrja 
serbo-malaziase “Bratsvo” në vitin 1998. Pas 
restaurimit të objekteve të mbetura, kompleksi 
në një masë është kthyer në gjendjen e parë. 
(Fejaz Drançolli)

MUMXHIU Ahmet (1927-1999). Mësim-
dhënës, veprimtar i arsimit. Lindi në Prishtinë, 
ku kreu shkollën fillore dhe të mesme. Shkollën 
e Lartë Pedagogjike (SHLP) e kreu në Beograd, 

pastaj studimet për ma-
tematikë në Fakultetin 
Filozofik të Prishtinës. 
Punën mësimore e 
filloi në vitin 1945, 
fillimisht mësues në 
Gjilan, pastaj mësim-
dhënës në progjimnazin 
e Mitrovicës, në gjim-
nazin e Prizrenit dhe në 

Shkollën Normale të Prishtinës. Vite me radhë 
ishte mësimdhënës i lëndëve të matematikës në 

SHLP në Prishtinë, ku mori titullin e profesorit 
të shkollës së lartë. Ishte inspektor i shkollave 
të mesme në Kosovë, kryetar i Bashkësisë së 
Shkollave të Larta dhe prorektor i Universitetit 
të Prishtinës. Publikoi artikuj dhe punime nga 
fusha profesionale dhe e arsimit. Është autor 
tekstesh shkollore, sidomos të matematikës 
për shkollat fillore, të cilat u ribotuan dhe u 
përdoren në Kosovë disa vjet me radhë, si dhe 
bashkautor i “Fjalorit terminologjik të shqipes”. 
Për kontributin e dhënë në fushën e arsimit 
mori çmime dhe mirënjohje. (Afërdita Deva-
Zuna)

MUMXHIU Samedin (1938-2011). Poet, 
prozator, publicist. Lindi në Pejë. Arsimin 
fillor dhe të mesëm i kreu në qytetin e lindjes, 
studimet i vazhdoi në degën e gjuhës dhe 
të letërsisë shqipe të Fakultetit Filozofik të 
Prishtinës. Punoi si mësues në komunën e 
Ferizajt dhe të Istogut. Më pas vazhdoi punën 
si gazetar i Radio Prishtinës dhe redaktor në 
Televizionin e Prishtinës. Në fillim shkroi 
poezi dhe i botoi në revistën “Jeta e re”. Më 
vonë iu përkushtua prozës tregimtare dhe nga 
kjo fushë e krijimtarisë botoi veprat: “Ai dhe 
koha” (1964), “Kundruall orkidesë” (1967) dhe 
“Njeriu që neveritet” (1972). Përmbledhjet e 
tij me tregime u ribotuan disa herë. Herë pas 
here botoi edhe vështrime kritike për autorë 
dhe për vepra të ndryshme të letërsisë shqipe, 
të cilat i botoi në gazetat dhe në revistat shqip 
të Kosovës. Së bashku me Anton Pashkun 
botoi shkrimin “Të rijt, letërsia dhe arti”. 
Konsiderohet njëri nga fillestarët e tregimit 
modern në letërsinë e Kosovës. (Isak Shema)

MUNdJA. Federata e Mundjes e Kosovës u 
themelua në dhjetor të vitit 1978 në Prishtinë, 
kur në Kosovë erdhi trajneri i njohur Muntas 
Allajbegu në postin e trajnerit të klubit të 
mundjes “Prishtina”. Nën udhëheqjen e tij 
“Prishtina” u bë kampione e Jugosllavisë. Me 
punën e tij ai ngriti shumë mundës përmasash 
botërore, si: Mustafë Syla (kampion botëror 
i vitit 1985 në Clermon-Ferant të Francës), 
Veton Asllani (nënkampion botëror-1985), 
Sefedin Krasniqi (medalja e bronztë në po këtë 
botëror- 1985). Mustafë Syla në Europianin 
e të rinjve më 1997 në Bursa të Turqisë fitoi 
medaljen e artë. Në Botërorin e vitit 1991 për 
kadetë në Quebeck të Kanadasë, Sadik Ferati 
fitoi medaljen e artë në stil të lirë dhe të bronztë 

në stilin greko-romak. Në po këtë shfaqje 
Agron Sulaj fitoi medaljen e argjendtë. Këshilli 
Drejtues i Federatës Botërore të Mundjes 
në sesionin e 17 janarit të vitit 2015 pranoi 
Federatën e Mundjes së Kosovës, duke e njohur 
ndërkombëtarisht. (Xhavit Kajtazi) 

MUNICIPIUM dd. Vendbanim i periudhës 
romake, i njohur dhe si municipium DD 
(Dardanorum). Ndodhet në fshatin Soçanicë, 
rreth 27 km në veri të Mitrovicës. I themeluar 

nga fundi i shek. I mbi bazat e një vendbanimi 
me të hershëm dardan. Falë minierave të 
pasura me ar dhe argjend që e rrethonin, 
municipiumi DD u shndërrua në njërën 
ndër qendrat me të rëndësishme ekonomike 
në Dardani për romakët. U ngrit në rang 
municipal gjatë sundimit të perandorit Hadrian 
(117-138). Gërmimet e realizuara (1956-
1965), të përqendruara në pjesën lindore të 
vendbanimit, nxorën në dritë forumin, horrea, 
bazilika urbana, pjesë të termave, në tempullin 
e Antinoit dhe nekropolin verior. Paraqiste një 
qytet tipik të urbanizuar romak dhe kishte një 
shtrirje prej 30 h. Kriza ekonomike që përfshiu 
Perandorinë Romake dhe, në veçanti, goditja 
që iu dha veprimtarisë xehetare, ishte shkaktari 
kryesor që ndikoi në braktisjen e qytetit në 
gjysmën e dytë të shek. IV. E evidentoi Artur 
J. Evans dhe u hulumtua nga Muzeu i Kosovës. 
(Arben Hajdari)

MUNISHI Rexhep (1946-). Etnomuzikolog,  
profesor universiteti. Lindi në Gmicë të Ka-
menicës. Shkollën fillore e kreu në fshatin 
Hogosht të kësaj komune, Shkollën e Mesme 

të Muzikës në Prizren. 
Kreu studimet univer-
sitare, fillimisht në teo-
rinë e muzikës, më pas 
në etnomuzikologji në 
Akademinë e Muzikës 
në Beograd (1971). Nga 
viti 1976 do të qëndrojë 
disa herë në Paris për 
specializime tek etno-

muzikologët Cl. M. Dubois, G. Rouget e B. 
Lortat-Jacob. Pas mbarimit të specializimit 
paraqiti tezën e doktoratës nën mbikëqyrje të 
prof. D. Charles-it, të cilën e mbrojti më 1981 në 
Universitetin VIII të Parisit. Nga viti 1971 nisi 
punë në Institutin Albanologjik të Prishtinës, 
sektori i etnomuzikologjisë, si këshilltar shken-
cor deri në pensionim. R. Munishi ka qenë dhe 
profesor në Fakultetin e Arteve të Universitetit 
të Prishtinës, ku ligjëronte etnomuzikologjinë 
(1982-2015). Merret me hulumtimin, mble-
dhjen, incizimin dhe studimin e muzikës po-
pullore tradicionale shqiptare. Krahas teksteve 
dhe artikujve të botuar në revista profesionale 
e shkencore në gjuhë të ndryshme, ka botuar 
deri më tani këto vepra: “Këndimi i femrave të 
Podgurit” (1979), “Këngët malsorçe shqiptare” 
(1987), “Krijimtaria korale shqipe në Jugosllavi” 
(1988), “Probleme etnomuzikologjike” (1997), 
“Identiteti muzikor” (2001). Është pjesëmar-
rës në kongrese, sesione e tribuna të ndryshme 
brenda dhe jashtë vendit. Për rezultatet hulum-
tuese etnomuzikologjike ka marrë disa çmime, 
ndër të cilat janë: Shpërblimi i Dhjetorit (1987), 
dy herë çmimin vjetor të Shoqatës së Kompozi-
torëve të Kosovës (për veprën “Këngët malësor-
çe shqiptare” dhe “Krijimtaria korale shqipe në 
Jugosllavi”). (Rreze Kryeziu-Breznica)

MUNISHI Shkumbin (1971-). Gjuhëtar, al-
banolog, profesor universiteti. Lindi në Prishti-
në, ku kreu shkollimin fillor dhe të mesëm. 
Studimet për gjuhë shqipe i përfundoi më 1996 
në Fakultetin e Filologjisë të Universitetit të 
Prishtinës (UP), ku më pas kreu studimet pa-
suniversitare dhe mbrojti tezën e disertacionit 
të doktoratës (2006). Në fillim punoi si gazetar 
e më pas përkthyes dhe bashkëpunëtor në pro-
jekte ndërkombëtare në fushën e politikave 

ekonomike. Nga viti 2003 punon në degën e 
gjuhës shqipe të Fakultetit të Filologjisë të UP-
së, në fillim si asistent, më pas profesor asistent 
dhe profesor i asociuar (2012). Është special-
ist i sociolinguistikës, i planifikimit të gjuhëve, 
i standardologjisë dhe i kontakteve të gjuhëve, 
fusha në të cilat botoi disa libra: “Probleme të 
shqipes standarde në Kosovë” (2013), “Pikë-
pamjet e Androkli Kostallarit për shqipen 
standarde” (2013), “Shqipja në epokën e glo-
balizimit” (2015). Është i pranishëm me stu-
dime në këto fusha në qarqet shkencore brenda 
dhe jashtë vendit. Është kryeredaktor i revistës 
“Filologji” dhe anëtar i Këshillit Ndërakademik 
për Gjuhën Shqipe. (Bardh Rugova) 

MUNISHI Zijadin (1941-2008). Gjuhëtar, 
albanolog. Lindi në Gmicë të Kamenicës. 
Shkollën fillore e kreu në vendlindje, normalen 
në Prishtinë, ku më pas përfundoi studimet 
për gjuhë dhe letërsi shqipe. Studimet 
pasuniversitare në fushën e gjuhësisë i kreu 
më 1979. Ishte ligjërues në Shkollën e Lartë 
Pedagogjike “Skënderbeu” në Gjilan. Në 
vitin 1988 kalon ligjërues në Shkollën e 
Lartë Pedagogjike në Prishtinë. Më pas, për 
dy mandate ishte drejtor i saj. Pas masave 
të dhunshme në Universitetin e Prishtinës, 
u angazhua për vazhdimin e punës së këtij 
universiteti në objekte private. Më 1999 ishte 
ndër nismëtarët e themelimit të Fakultetit 
të Edukimit, në të cilin ishte anëtar i bordit 
drejtues dhe ligjërues. Botoi disa libra e 
studime, si: “Gjuha shqipe e kultura e të 
shprehurit” (1984), “Zgjedhimi i foljeve në 
gjuhën standarde shqipe” (1998), “E folmja e 
Gollakut të Kamenicës”, “Mbi tipat dhe mbi 
disa veçori të strukturës leksiko-gramatikore 
të mikrotoponimeve të katundit Gmicë të 
Gollakut”, “Për disa kritere dhe metoda më 
shkencore të mbledhjes dhe të botimit të 
leksikut popullor”, “Përdorimi i drejtë i nyjave 
të përparme”, “Kultura e gjuhës dhe kultura e 
të folurit”, “Roli dhe rëndësia e dialektologjisë 
në mësimin e gjuhës amtare”, “Si ta krijojmë 
sistemin arsimor universitar gjithëkombëtar” 
etj. (Shpëtim Elezi)

MUQeZIU Hafiz Jakup (1919-2006). Titullar 
i fesë islame, i burgosur politik. Lindi në 
Prizren më 1919, ku kreu shkollën fillore dhe 
vazhdoi mësimet për disa vjet në Medresenë e 
Gazi Mehmed pashës po në Prizren. Punoi për 

disa vjet si myezin dhe imam. Në vitin 1946 u 
angazhua për hapjen e zyrës së Bashkësisë 
Islame të qytetit dhe aktivizoi topin në Kalanë 
e Prizrenit, si njoftim për fillimin e iftarit për 
ramazan. Po në ato vite u përfshi në Lëvizjen 
Nacional Demokratike Shqiptare (NDSH), që 
bëri të arrestohej më 1950 dhe të dënohej me 
vdekje. Vuajti 12 vjet heqje lirie në burgun e 
Nishit. Pas daljes nga burgu, hapi një dyqan 
xhamaprerësi dhe pas një kohe u aktivizua si 
imam në Xhaminë e Emin Pashës në Prizren. 
Pas luftës së vitit 1999 ishte aktiv në tubimet e 
veteranëve të NDSH-së dhe të Ballit Kombëtar. 
(Nexhat Ibrahimi)

MURAdI Ferid (1936-). Mjek, klinicist, far-
makolog, fitues i Çmimit Nobel për mjekësi 
(1998). Lindi në qytetin Whiting, Indiana, 
SHBA, nga i ati me origjinë nga Gostivari 

dhe e ëma amerikane. 
Kreu Kolegjin në Uni-
versitetin De Pauw në 
Greencastle (Indiana) 
për shkencat shoqërore 
(1954-1958), por njëko-
hësisht studioi edhe për 
anatomi, embriologji, 
biologji e kimi. Më 
pas studioi mjekësinë 

në Universitetin “Washington” në Sent-Luis 
dhe programin e doktoratës në Universitetin 
“Western Reserve”, School of Medicine, në de-
partamentin e farmakologjisë, Klivlend, Ohaio. 
U përfshi në studimet e Earl Sutherland dhe 
Theodore Rall (zbuluesit e AMP-ciklike). Pasi 
kreu stazhin, filloi kërkimet në Institutin e Kar-
diologjisë. U ftua nga Universiteti i Virxhinias 
për të ngritur një sektor të ri të farmakologjisë 
klinike në departamentin e mjekësisë. Ishte 
drejtor i qendrës për hulumtime klinike (1971), 
drejtor i departamentit të farmakologjisë 
klinike në Universitetin e Virxhinias (1973), ku 
filloi dhe eksperimentet e para për hulumtimin 
e efekteve biologjike të oksidit nitrik. Kishte 
një varg funksionesh drejtuese në institucione 
të njohura të mjekësisë klinike dhe eksperi-
mentale, pa i ndërprerë asnjëherë hulumtimet. 
Prej vitit 1975 deri më 1981 ishte profesor në 
departamentin e mjekësisë interne dhe të far-
makologjisë në Universitetin e Virxhinias, në 
periudhën 1971-1981 drejtor i Qendrës për 
Kërkime Shkencore po në këtë universitet, pro-
fesor në departamentin e mjekësisë interne dhe 

të farmakologjisë në Universitetin e Stanfordit 
(1981-1989), më pas profesor i farmakologjisë 
në Çikago dhe zëvendëspresident për studime 
dhe zhvillime farmaceutike dhe oficer i korpo-
ratës “Abbott Park”, Illinois (1993-1995). Nga 
viti 1997 ishte përgjegjës i departamentit të 
biologjisë dhe farmakologjisë në Universitetin 
“Texas” të Hjustonit dhe drejtues i Institutit 
të Mjekësisë Molekulare nga viti 1999. Është 
anëtar i jashtëm i Akademisë së Shkencave të 
Shqipërisë dhe anëtar i jashtëm i Akademisë 
së Shkencave dhe të Arteve të Kosovës dhe i 
Shoqatës së Mjekëve, Stomatolgëve dhe Farma-
cistëve Shqiptarë të Maqedonisë, anëtar i Aka-
demisë Amerikane të Arteve dhe të Shkencave 
(2000). Është bartës i shumë mirënjohjeve dhe 
dekoratave. Jeton në Uashington, SHBA. (Isuf 
Dedushaj) 

MURATI Jahi (1940-). Gjeograf. Lindi në 
fshatin Stanec të Karadakut të Preshevës. 
Shkollën fillore e kreu në vendlindje dhe në 
Caravajkë, normalen në Prishtinë (1962) dhe 
diplomoi në departamentin e gjeografisë të 
Fakultetit të Shkencave Matematike-Natyrore 
në Shkup (1966). Studimet pasuniversitare 
i mbaroi në Zagreb, ndërsa studimet e 
doktoratës i përfundoi në Shkup, në fushën e 
gjeomorfologjisë me disertacionin: “Relievi 
i ujëmbledhësit të Moravës së Binçës”. Në 
fillim të karrierës punoi si mësues në fshatrat 
Kurbali e Stanec, më pas, deri në pensionim, 
punoi si profesor i gjeografisë në gjimnazin 
dhe shkollën e mesme teknike të Preshevës. 
Për shumë vjet ishte bashkëpunëtor i jashtëm 
në Entin Pedagogjik Rajonal. Ka botuar disa 
vepra profesionale dhe shkencore, si: “Fjalori 
i gjeomorfologjisë”, “Legjendat e Karadakut”, 
“Kështjella e Preshevës” etj. (Arsim Ejupi)

MURATI Nagip (1953-). Inxhinier i metal-
urgjisë, profesor universiteti. Lindi në Gjilan, 
shkollën fillore dhe të mesme i mbaroi në 
Prishtinë, studimet e rregullta dhe pasuniver-
sitare i kreu në Fakultetin e Teknologjisë dhe të 
Metalurgjisë të Universitetit të Beogradit. Te-
zën e doktoratës e mbrojti në Universitetin Po-
liteknik të Tiranës (1995). Punoi në Kombina-
tin xehetar-energjetik “Kosova” të Obiliqit dhe 
më pas në ndërtimin e “Ferronikelit” në Dren-
as. U zgjodh asistent në Fakultetin e Xehetarisë 
dhe të Metalurgjisë në Mitrovicë (1997),  më 
pas mori titullin ligjërues dhe  profesor ordinar 

(2004). Fushë e veprim-
tarisë së tij shkencore 
janë metalet e rralla dhe 
ferronikeli. Nga këta 
lëmenj botoi dy tekste 
universitare: “Metalurg-
jia e metaleve të rralla” 
(1997) dhe “Metalurgjia 
e ferronikelit” (1995). 
Është autor i një sërë 

punimesh profesionale-shkencore dhe mori 
pjesë në disa konferenca shkencore brenda dhe 
jashtë vendit. (Shyqeri Kelmendi)

MURATI osman Sefer (1897-1979). Rapsod 
popullor, i njohur me emrin Sefer Beçuku. 
Lindi në fshatin Beçuk të Artakollit (Vushtri). 
Filloi të këndojë që në moshën 18-vjeçare. 
Përvojën e parë folklorike e fitoi nga rapsodi 
Hysen Zhilivoda, i cili ishte i njohur si 
mjeshtër i këngës epike në trevën e Artakollit 
dhe në vise të tjera të Kosovës. Këndoi edhe 
me rapsodët Avdi Hyseni, Mehë Zeqiri etj. 
Këngën e shoqëronte me veglat muzikore që 
u binte me mjeshtri: lahutë, çifteli, sharki. Më 
shumë këndonte këngë kreshnike të ciklit të 
Mujit dhe Halilit, pastaj këngët historike për 
Oso Kukën, Miftar Hasanin, këngët për Demë 
Ahmetin, për Arif Sinanin, për Ahmet Delinë 
etj. Duke qenë pjesëmarrës i shumë luftërave 
që ndodhën gjatë jetës së tij në Kosovë, krijoi 
dhe u këndoi shumë këngë bashkëluftëtarëve 
të tij. Njihte më shumë se 90 këngë rapsodike, 
të cilat i këndonte në dasma dhe në ahengje të 
ndryshme. (Krenar Doli)

MURATI Qemal (1955-). Gjuhëtar, alba-
nolog, profesor universiteti. Lindi në Tuhin 
të Kërçovës, ku kreu shkollimin fillor, ndërsa 
gjimnazin dhe studimet për gjuhë dhe letërsi 

shqipe i kreu në Prishti-
në. Më pas kreu studi-
met pasuniversitare dhe 
u doktorua më 1989 
rreth sllavizmave në të 
folmet shqipe të Maqe-
donisë. Më 1982 zë punë 
në Institutin Alban-
ologjik të Prishtinës dhe 
më pas në Fakultetin e 

Filologjisë të Universitetit të Tetovës. Më 1999 
u zgjodh profesor i rregullt në Universitetin e 
Tetovës. Është anëtar i Institutit të Trashëgimisë 

Shpirtërore e Kulturore të Shqiptarëve në Shk-
up, drejtuesi i Seminarit Ndërkombëtar për Al-
banologji në Tetovë (2007-2010), kryeredaktor 
i revistës “Studime albanologjike” të Institutit 
të Trashëgimisë Shpirtërore e Kulturore të Shq-
iptarëve në Shkup etj. Botoi një sërë librash 
kryesisht rreth normës së shqipes dhe të kon-
takteve të shqipes me gjuhët sllave: “Elementet 
e shqipes në gjuhët sllave jugore” (1990), “Kon-
servacione dhe inovacione gjuhësore në fushë 
të shqipes” (1991), “Drejtpërdorimi i shqipes 
dhe kultura gjuhësore” (1996), “Fjalor i shq-
ipes truallsore të Maqedonisë” (1998), “Fjalor 
i fjalëve të rralla të përdorura në viset shqip-
tare të Maqedonisë” (2003), “Fjalor idiomatik  
shqip-maqedonisht” (2003), “Standardi gjuhë-
sor dhe kultura e shprehjes” (2004), “Bash-
këmarrëdhëniet gjuhësore shqiptare-maqe-
donase” (2007), “Gjuha e medieve” (2008), 
“Kërçova - Hulumtime linguistike, etnografike 
dhe folklorike” (2008), “Për shqipen stan-
darde” (2009), “Gjuha shqipe në komunikimet 
publike” (2013). Gjithashtu është bashkautor i 
fjalorit të fjalëve të huaja (1988) dhe i fjalorit 
serbisht-shqip (2013) etj. (Naim Berisha)

MURATI Rexhep (1950-). Jurist, profesor 
universitar. Lindi në Hajkobillë, komuna e 
Prishtinës. Diplomoi në Fakultetin Juridik të 
Universitetit të Prishtinës (UP), magjistroi 
në Fakultetin Juridik të Universitetit të 
Beogradit dhe doktoroi në Fakultetin Juridik 
të Universitetit të Sarajevës (2006). Në vitin 
1977 filloi punën në Fakultetin Juridik të UP-së 
si asistent, duke arritur deri te titulli profesor i 
rregullt. Ishte kryeredaktor i revistës “E drejta”, 
anëtar i Komisionit Këshillëdhënës Gjyqësor 
për emërimin e gjyqtarëve dhe prokurorëve, 
anëtar i Këshillit Programor të Institutit 
Gjyqësor të Kosovës, anëtar i Këshillit drejtues 
të Institutit Gjyqësor të Kosovës etj. Kreu edhe 
një sërë detyrash në institucionet e arsimit të 
lartë. Publikoi shumë punime shkencore brenda 
dhe jashtë vendit. Mori pjesë në konferenca 
shkencore, tryeza dhe simpoziume. Është 
autor dhe bashkautor i teksteve universitare 
dhe i një monografie (“E drejta e procedurës 
penale”, “Rishikimi i procedurës penale për 
shkak të fakteve dhe provave të reja”, “Sistemi i 
procedurës penale në Kosovë”). (Blerim Reka)

MURATI Skender (1967-). Mjek, kirurg, drej- 
tues i shërbimeve shëndetësore në Llap gjatë 

luftës së Ushtrisë për Çlirimin e Kosovës 
(UÇK). Lindi në fshatin Llapashticë të 
komunës së Podujevës. Kreu studimet në 
Fakultetin e Mjekësisë të Universitetit të 
Prishtinës, ndërsa specializimin për kirurgji të 
përgjithshme e përfundoi në Qendrën Klinike 
Universitare të Kosovës në Prishtinë. Në vitin 
1988 u arrestua dhe u dënua me një vit burg 
për aktivitet politik. Profesionin e mjekut e 
ushtroi në spitalin “Isa Grezda” në Gjakovë dhe 
në ambulancën shëndetësore “Nënë Tereza” 
në Podujevë. Në vitin 1998 u emërua shef i 
sektorit të shërbimeve shëndetësore në Zonën 
Operative të Llapit. Pas luftës u angazhua 
në detyra të ndryshme të menaxhimit dhe 
drejtimit të institucioneve shëndetësore në 
Podujevë dhe në Prishtinë. (Ismet Cakiqi)

MURATI Valon (1975-). Veprimtar politik, 
pjesëmarrës i luftës së Ushtrisë Çlirimtare të 
Kosovës (UÇK). Lindi në Prishtinë. Shkollën 
fillore dhe të mesme, si dhe studimet i mbaroi 
në Prishtinë, ndërsa studimet pasuniversitare 
në Universitetin e Sarajevës dhe të Bolonjës. 
Aktivitetin politik e filloi që nga viti 1993 si 
anëtar i Lëvizjes Kombëtare për Çlirimin e 
Kosovës (LKÇK). Nga viti 1995 ishte anëtar 
i redaksisë së gazetës së LKÇK-së “Çlirimi”, 
ndërsa nga vitet 1998-1999 (pas rënies së Bahri 
Fazliut) ishte kryeredaktor i kësaj gazete. Gjatë 
fushatës së arrestimeve të anëtarëve të LKÇK-
së dhe UÇK-së, në janar dhe shkurt të vitit 1997 
u detyrua të largohet në Tiranë. Një vit më pas 
u kthye në Kosovë dhe u përfshi në strukturat 
e UÇK-së. Veproi në disa zona të luftës. Së 
fundi, në Zonën Operative të Llapit udhëhoqi 
sektorin për moral dhe politikë. Pas luftës 
vazhdoi aktivitetin politik në kuadër të LKÇK-
së dhe në Aleancën për Ardhmërinë e Kosovës 
(AAK). Në vitin 2007 ishte ndër nismëtarët e 
themelimit të Lëvizjes për Bashkim, ndërsa nga 
nëntori i vitit 2015 u bë kryetar i saj. Në dhjetor 
të vitit 2014 u emërua ministër i Diasporës në 
Qeverinë e Kosovës. (Ilir Ulaj)

MURATI Xheladin (1942-). Pedagog, profe-
sor universiteti. Lindi në Xhepçisht të Tetovës. 
Kreu shkollën normale dhe studimet për peda-
gogji në Shkup, ndërsa studimet pasuniversi-
tare i kreu në Fakultetin Filozofik në Beograd 
(1978). Disertacionin e doktoratës nga shken-
cat pedagogjike e mbrojti në Fakultetin Filo-
zofik të Universitetit të Prishtinës (1984). Ishte  

mësimdhënës në gjimnazin e Tetovës, pastaj 
profesor në Akademinë Pedagogjike në Shkup 
dhe drejtor i Entit Pedagogjik në Tetovë, si dhe 
mësimdhënës në Fakultetin Filozofik, për-
katësisht në Fakultetin Pedagogjik të Shkupit, 
në Universitetin Shtetëror të Tetovës dhe në 
Universitetin e Europës Juglindore (UEJL) në 
Tetovë. Në dy mandate ka qenë deputet në Ku-
vendin e Maqedonisë dhe nënkryetar i tij. Mer-
ret me trajtimin e problemeve teorike dhe prak-
tike të pedagogjisë, didaktikës, metodologjisë 
së kërkimit dhe komunikologjisë pedagogjike. 
Botoi shumë punime shkencore e profesionale 
në revista të ndryshme. Ka marrë pjesë në kon-
ferenca, simpoziume dhe tribuna shkencore. 
Ka botuar disa vepra nga fusha e pedagogjisë 
dhe didaktikës: “Naim Frashëri - pikëpamjet 
edukative-arsimore” (1992), “Aspekte të siste-
mit arsimor në Maqedoni” (1997), “Didakti-
ka”, “Komunikologjia pedagogjike” (2003) etj. 
(Fadbi Osmani) 

MURIQI Ali (1954-). Inxhinier i makinerisë, 
profesor universiteti. Lindi në Nabërgjan të 
Pejës. Shkollimin fillor dhe të mesëm i kreu në 
Pejë, studimet në Fakultetin Teknik të Univer-

sitetit të Prishtinës (UP). 
Studimet pasuniversita-
re i kreu në Universite-
tin e Lubjanës, ndërsa 
tezën e doktoratës e 
mbrojti në Fakultetin 
e Makinerisë të UP-së. 
Punoi në Fabrikën e Au-
topjesëve në Pejë, pastaj 
në “Ferronikël” dhe në 

Institutin “Inkos”. Nga viti 1992 kaloi me punë 
në Fakultetin e Inxhinierisë Mekanike. Është 
bashkautor i një teksti universitar dhe autor i 
disa dispensave. Është titullar i disa lëndëve në 
Fakultetin e Shkencave Teknike të Aplikuara 
të Mitrovicës, kurse më pas u përqendrua 
në lëndën termodinamika, transmetimi i 
nxehtësisë dhe i masës. Ishte anëtar i Komis-
ionit për zhvillimin e cilësisë në UP (2009-
2012), bashkëprofesor në Universitetin Veror 
të Prishtinës, koordinator i UP-së etj. Nga viti 
2012 ishte anëtar i komisionit për certifikimin 
e auditorëve dhe menaxherëve të Energjisë dhe 
anëtar i Komitetit Teknik të Kosovës për Stan-
darde. Është autor i disa punimeve profesio-
nale dhe shkencore. (Xhemajl Fejzullahu)

MURIQI elvir (1979-). Boksier. Lindi në Pejë, 
pastaj migroi në SHBA në vitin 1996. Muriqi 
nisi me boks, pastaj pas dy vjetësh kaloi në 
sportin e kikboksit. Si kikboksier pati disa 
suksese si në Kosovë, ashtu edhe në SHBA. 
Në vitin 1998 filloi të boksojë si profesionist 
dhe fitoi disa tituj: “Golden Gloves” në vitin 
1998, “NABC World Title” në vitin 2004 në 
Kosovë dhe “American Title” në vitin 2009 në 
Karolinën e Veriut. Deri më tani ka zhvilluar 
47 meçe si boksier profesionist, prej të cilave ka 
40 fitore, 24 me nokaut. (Tahir Sopi)

MURIQI Fadil (1959-). Futbollist, trajner. 
Lindi në fshatin Zahaç të Pejës. Nisi karrierën 
në KF “Buduçnosti” (1978/79), asokohe anëtar 
i ligës së dytë të ish-Jugosllavisë. Pas këtij stinori 
kalon te KF “Prishtina”, ku luajti plot dhjetë 
vjet radhazi, përfshirë këtu pesë kampionate në 
ligën e parë federative të ish-Jugosllavisë, duke 
qenë njëri nga mesfushorët më të mirë të asaj 
lige. Pas rënies së “Prishtinës” nga liga e parë 
(1988/89), së bashku me të vëllanë Xhevdetin, 
u bë pjesë e skuadrës kroate të futbollit “Rijeka”, 
që bënte gara në ligën e parë të ish-Jugosllavisë, 
ku luajti vetëm në edicionin e radhës (1989/90). 
Më pas shkoi në Australi, ku u angazhua te 
skuadrat “Croatia” e Sidnejit, pastaj “Canberra”, 
“Dandenong Thunder”, “Fawkner Blues”, 
“Dandenong Thunder” dhe “Chelsea Hajduk” 
deri në vitin 2001. Një vit ishte trajner i skuadrës 
australiane “Dandenong Thunder”. Pas shumë 
vitesh të kaluara në Australi u kthye në Kosovë, 
si trajneri i KF “Prishtina” (2005/06) dhe KF 
“Drita” të Gjilanit, por pa ndonjë sukses. U 
kthye sërish në Australi. (Rifat Gjonbalaj) 

MURIQI Nebih (1943-). Piktor, poet, kritik 
arti. Lindi në Portës të Shqipërisë. Kreu skollën 
fillore në Novosellë të Pejës, Shkollën e Mesme 
të Artit në Pejë, ndërsa Akademinë e Arteve 

Aplikative në Beograd 
(1969), ku kreu edhe 
studimet pasuniversitare 
për pikturë monumen-
tale. Në fillim punoi në 
redaksinë e revistës “Fja-
la” si redaktor artistik 
(1972-1974), pastaj në 
Akademinë e Arteve në 
Prishtinë mbajti lëndën 

nudo si mësimdhënës gjatë viteve 1975-2006. 
Ishte drejtor i Galerisë së Arteve të Kosovës në 

Prishtinë (1988-1992). Si anëtar i Shoqatës së 
Artistëve Figurativë të Kosovës mori pjesë në 
ekspozita kolektive brenda dhe jashtë vendit 
dhe hapi disa ekspozita personale, si në Beo-
grad (1969, 1975), Sombor (1971), Novi-Sad 
(1974) dhe Prishtinë (1973, 1984, 2010). Viza-
timet dhe pikturat e tij i veçon shprehja ekspre-
sive me simbolikë. Ka trajtuar psikologjinë e 
njeriut në rrethanat e kohës dhe në hapësirën 
e caktuar. Përveç me pikturë, u mor intensiv-
isht me shkrime kritike dhe eseistike për artet 
figurative. Nga kjo fushë botoi librin me ese 
“Baraspesha estetike” (1989). Që herët u mor 
intensivisht edhe me poezi. Botoi disa përm-
bledhje poetike: “Në syrin e pranverës” (1965), 
“Kariatidet” (1973), “Yll në gur” (1979), “Hed-
hësi i diskut” (1986), “Gjakshkrim” (1996) etj. 
Për pikturë dhe për poezi mori disa çmime dhe 
mirënjohje. (Rexhep Goçi)

MURIQI Xhevdet (1962-). Futbollist. Lindi 
në Zahaq të Pejës. Me futboll nis të merret 
që në moshë të re, në vitin 1977 angazhohet 
si futbollist në KF “Kristali” të Pejës, më pas 
vazhdon karrierën në KF “Prishtina”. Në 
mungesë të përfaqësueses së Kosovës, dhjetë 
vjet radhazi luajti për përfaqësuesen e të rinjve 
U-18 të ish-Jugosllavisë. Në KF “Prishtina” 
luajti në kohën kur ishte në kulmin e karrierës 
(1980-1988) më pas vazhdoi edhe për dy vite 
te “Rijeka” e Kroacisë. Në Kroaci i kaloi edhe 
tetë vjet të tjera, te KF “Shibeniku”, më pas te 
KF “Imotski” , ku kreu edhe detyrën e trajnerit. 
Ndërkaq, në vitin 2003, pas angazhimit në 
“Imotski”, përfundoi karrierën profesionale në 
NK “Primorac” në Biograd. (Rifat Gjonbalaj)

MURSeLI Ilir (1965-). Inxhinier i arki-
tekturës, mësimdhënës universitar. Lindi në 
Prishtinë, ku kreu shkollimin fillor dhe të 
mesëm. Studimet për arkitekturë i kreu në 
Fakultetin e Ndërtimtarisë dhe të Arkitekturës 
të Universitetit të Prishtinës (UP) (1991). Në 
vitin 1997 themeloi studion e vet projektuese. 
Deri në vitin 2000 u mor me projekte të 
vogla, kryesisht investime private. Në vitin 
2000 themeloi studion projektuese “United 
Consultants Group (UCG)”, e cila deri në 
vitin 2008 u mor me projekte kapitale në 
Kosovë. Ndërkohë, në vitin 1992 u angazhua 
si asistent në Fakultetin e Ndërtimtarisë dhe 
të Arkitekturës të UP-së dhe më pas ligjërues 
i lëndës analiza arkitekturale. Bashkëpunoi me 

shumë arkitektë vendorë dhe ndërkombëtarë. 
Ndër të tjera, veçohen projektet për amfiteatrin 
e Fakultetit Ekonomik, “Parku arkeologjik” i 
Muzeut të Kosovës, Qendra e Shëndetit Mental 
në lagjen “Ulpiana”, Qendra e Emergjencës 
Psikiatrike në Qendrën Spitalore Universitare 
etj. (Dervish Qerreti).

MURSeLI Maxhide (1948-). Gazetare. Lindi 
në Prishtinë. Shkollën fillore dhe të mesme i 
kreu në Prishtinë, ku më pas kreu edhe studimet 
për gjuhë dhe letërsi shqipe në Fakultetin 
Filologjik të Universitetit të Prishtinës (1980). 
Prej vitit 1968 punoi gazetare dhe redaktore në 
gazetën “Rilindja”. Ndoqi punën dhe aktivitetin 
e shoqatave që përfaqësonin gruan, si dhe 
problematikën sociale dhe arsimore të gruas në 
shoqërinë kosovare. Në periudhën 2003-2007 
punoi në gazetën “Bota sot”. Ka botuar shkrime 
edhe në disa revista të vendit, si: “Kosovarja”, 
“Teuta” dhe “Ora”, si dhe në revistat jashtë 
vendit, si “Dnevnik” (Lubjanë, Slloveni), 
“Viena Cajtung” (Vjenë, Austri). U mor edhe 
me përkthime nga gjuha serbe dhe nga gjuha 
turke. (Hyra Tejeci)

MURTAJA. Është sëmundje tipike e kafshëve, 
që bartet te njeriu, duke ndjekur ciklin: brejtës 
- kafshë - pleshti i infektuar (xenopsila cheopis) 
- njeri. Epidemitë e para janë regjistruar qysh në 
shek. III para erës së re në Misir dhe Siri. Pandemia 
e parë që shpërtheu në shek. VI përfshiu të gjitha 
shtetet e Europës, zgjati më se gjysmë shekulli 
dhe mori jetën e më se 100 milionë njerëzve. 
Pandemia e dytë u shfaq në mesjetë, kur 
vdiqën një e katërta e banorëve të Europës. Me 
viktima të mëdha kaloi edhe pandemia e shek. 
XIX. Murtaja, që ishte çdoherë e pranishme në 
Europë, preku edhe popullatën e Kosovës. Në 
dhjetëvjetëshin e tretë të shek. XVII sëmundja 
përfshiu Shkupin, Prizrenin dhe Pejën, me ç’rast 
ndodhi vdekja masive e popullatës. Edhe sot 
mbetet një ndër sëmundjet me shkallë të lartë 
të rrezikut për jetën e njeriut. Shkaktohet nga 
bacili Yersenia pestis. Periudha e inkubacionit 
sillet prej 1 deri në 7 ditë. Janë 3 forma klinike 
të sëmundjes: lëkurore, mushkërore dhe septike. 
Nëse trajtimi i sëmundjes nuk fillon brenda 
ditës me antibiotikë, përfundon me vdekje. Pas 
kalimit të sëmundjes, kohëzgjatja e imunitetit 
është e pasigurt dhe e shkurtër. Rreziku i 
paraqitjes së sëmundjes është zvogëluar në 
minimum. Zonat enzotike të sëmundjes janë: 

SHBA (Bregu Perëndimor), Amerika e Jugut, 
Afrika dhe Azia Qendrore dhe Juglindore. Në 
Kosovë nuk ka raste të mortajës ndër kafshë dhe 
njerëz. Parandalimi dhe kontrolli i sëmundjes 
bëhet duke asgjësuar kafshët e infektuara dhe 
me vaksinimin e personave potencialisht të 
rrezikuar. (Isme Humolli)

MURTeZAI ekrem (1931-). Filozof, profe-
sor universiteti, akademik. Lindi në Gjakovë, 
ku kreu shkollën fillore dhe mori mësime në 
Medresenë e Madhe të Gjakovës. Në vitin 

1948 u regjistrua në 
Shkollën Normale të 
Gjakovës, ndërsa në vi-
tin 1951 u diplomua në 
Pejë. Studioi për filozofi 
në Fakultetin Filozofik 
të Universitetit të Beo-
gradit. Pas studimeve 
deri në fund të viteve 
’60 punoi mësimdhënës 

në shkollën normale dhe në gjimnazin e Gja-
kovës, ku ishte edhe drejtor. Nga viti 1969 e 
deri në vitin 1973 ishte në detyrën e këshilltarit 
të pavarur në Byronë Ekzekutive të Komitetit 
Qendror të Lidhje Komuniste të Jugosllavisë 
(LKJ) dhe njëkohësisht edhe shef i kabinetit të 
Fadil Hoxhës, i cili në atë kohë ishte anëtar i 
Byrosë Ekzekutive. Ndërkohë mbaroi studimet 
pasuniversitare për politikologji në Fakultetin 
e Shkencave Politike në Beograd. Në vitin 1973 
u zgjodh ligjërues i lëndëve historia e filozofisë 
antike dhe mesjetare dhe filozofisë marksiste 
në katedrën filozofi-sociologji në Fakultetin 
Filozofik të Universitetit të Prishtinës (UP), ku 
më 1977 mbrojti edhe tezën e disertacionit të 
doktoratës me titull “Lenini për logjikën diale-
ktike”. Ishte profesor i rregullt i lëndëve të lart-
përmendura gjatë viteve 1983-1991, por edhe i 
disa lëndëve të tjera filozofike: estetikë, logjikë, 
filozofi klasike gjermane, filozofi bashkëkohore 
etj. Për një kohë ligjëroi edhe metodologjinë 
dhe teknikat e kërkimeve shkencore në degën 
e gjuhës dhe të letërsisë shqipe. Gjatë viteve 
1973-1981 ishte drejtor i Qendrës Krahinore 
të Arsimit Marksist. Kreu edhe detyra të tjera 
në institucionet e arsimit. Anëtar korrespon-
dent i Akademisë së Shkencave dhe i Arteve të 
Kosovës u zgjodh në vitin 1996, kurse në vi-
tin 2000 u zgjodh anëtar i rregullt. E. Murtezai 
është autor i disa librave nga fusha e filozofisë, i 
artikujve shkencorë, i fjalorëve terminologjikë, 

i librave shkollorë etj., ndër të cilat veçojmë 
“Filozofia materialiste-dialektike” (1975), “Stu-
dime filozofike” (1975), “Stalinizmi dhe neo-
stalinizmi” (1976), “Pikëpamja e Leninit për 
metodën dialektike” (1976), Marksizmi, so-
cializmi dhe vetëqeverisja” (1981), “Disa terma 
aktualë politikë” (1986), “Fjalori i filozofisë” 
(1995), “Fjalor i feve” (2000), “Hyrje koncep-
tuale në filozofi” (2015) etj. (Albulena Alushaj)

MURTeZANI Izaim (1965-). Studiues i 
folklorit dhe i etnologjisë. Lindi në Kopanicë 
të komunës së Sarajit, në afërsi të Shkupit. 
Në fshatin e lindjes kreu arsimin fillor, kurse 
shkollimin e mesëm në gjimnazin “Zef Lush 
Marku” në Shkup. Po në Shkup kreu edhe 
studimet për gjuhë dhe letërsi shqipe, më pas 
studimet pasuniversitare dhe të doktoraturës. 
Në vitin 1995 zë punë në Institutin e folklorit 
“Marko Cepenkov” në Shkup, ku vazhdon 
të punojë edhe aktualisht. Ka botuar një sërë 
studimesh nga fusha e folklorit dhe e etnologjisë 
dhe është autor i disa monografive studimore: 
“Në shtjellën e arketipave (Studime nga folklori 
dhe etnologjia)” (2001), “Turqizmat në gjuhën 
e poezisë popullore shqipe dhe maqedonase” 
(2001), “Elementet mitike në eposin heroik dhe 
baladat popullore shqiptare dhe maqedonase” 
(2006), “Semiologjia e hapësirës mitike (Sipas 
shembujve të këngëve popullore shqiptare 
dhe të sllavëve të jugut)” (2010), “Festa e 
Shëngjergjit te shqiptarët e Maqedonisë” 
(2010), “Refleksione etnokulturore” (2014) etj. 
Ka marrë pjesë në shumë tryeza e konferenca 
shkencore të mbajtura brenda dhe jashtë 
vendit. (Arbnora Dushi)

MURTeZI Behie (1986-). Balerinë. Lindi 
në Skënderaj. Kreu degën e baletit në Shkol-
lën e mesme të muzikës “Prenkë Jakova” në 
Prishtinë, ndërsa pedagogjinë në Fakultetin 

Filozofik të Universitetit 
të Prishtinës. Punon 
si soliste e parë në Ba-
letin e Kosovës. Lua-
jti në shumë shfaqje të 
baletit të realizuara në 
Teatrin Kombëtar të 
Kosovës: “Transicion 
2”, “Dasma arbëreshe”, 
“S’po dëgjohet gon-

gu”, “Kontrast”, “Kutia e zezë”, “Kolazh 
baleti” “Performancë”, “Bukuroshja e fjetur”, 

“Antidogma”, “Rapsodi mbi temat e Paganinit”, 
“Carmen”, “Oh, Zoti im”, “Don Kishoti”, 
“Dasma”, “Aty ku bie drita”, “Liria ime”, “Verdi”, 
“Kopshti i shpirtrave” etj. Në Paris bëri 
koreografinë e shfaqjes “Fryma e re” në Tetrin 
La Palace (2013) dhe të shfaqjes “Gjashtë 
persona kërkojnë autorin”, produksion i Teatrit 
Kombëtar të Kosovës (2014). Me disa shfaqja 
mori pjesë në festivale ndërkombëtare. (Ragip 
Sylaj) 

MURTeZI Zijadin (1953-). Aktor. Lindi në 
Opajë të Kumanovës. Shkollën fillore dhe të 
mesme i kreu në vendlindje dhe në Kumanovë. 
Studimet për aktrim i mbaroi në Fakultetin 
e Artit Dramatik në Shkup (1976). Më 1977 
u punësua si aktor i rregullt në Teatrin e 
Kombësive (Drama Shqipe), përkatësisht në 
Teatrin Shqiptar të Shkupit. Në këtë teatër 
luajti role të shumta në shfaqje të ndryshme, 
nga të cilat veçohen: “Kush e solli Doruntinën”, 
“Hamleti”, “Policët”, “Dhëndrri nga Parisi”, 
“Hamdi Beu”, “Bohçja”, “Bregu i pikëllimit”, 
“Dielli perëndon”, “Mbreti Lir” etj. Përveç në 
teatër, luajti në role të ndryshme edhe në disa 
filma artistikë dhe në disa filma televizivë. Në 
periudhën 1996-2001 ishte Drejtor i Teatrit 
të Kombësive (Drama Shqipe). Një kohë 
ishte mësimdhënës në Fakultetin e Arteve të 
Universitetit të Tetovës. (Kushtrim Bekteshi)

MUSA ehat (1949-). Kitarist, muzikant. Lindi 
në Pejë. Pas shkollës fillore në vendlindje tregoi 
prirje muzikore dhe dashuri për instrumentin 
e kitarës, që e kishte zgjedhur që në rininë e 

hershme. Kreu me suk-
ses “Ecole Normale de 
Musique de Paris” (prof. 
A. Ponse), ku u vendos 
me banim. Në Francë, 
në Itali dhe në vende të 
tjera kreu edhe kurse 
specializuese për kitarë 
sidomos me kitaristin 
dhe pedagogun e njohur 

A. Dias, duke u thelluar sidomos në muzikën 
e Amerikës Jugore dhe kompozitorët e saj (A. 
Barrios, A. Lauro, A. Ponse). Përpos pjesëmar-
rjes me recitale dhe koncerte në Francë, Itali, 
Amerikë, ish-Jugosllavi, Shqipëri e Kosovë, 
është dhe pedagog i master-kurseve në vende 
të ndryshme. Duke qenë i stabilizuar në Paris, 
ka vazhduar me aktivitete koncertore e peda-

gogjike, me prezantime recitalesh e koncertesh 
në salla e qendra vendesh të ndryshme europi-
ane dhe jashtë saj, me renome e trashëgimi të 
vjetër muzikore. Ka bërë incizime në shtëpi të 
njohura radiotelevizive dhe te firmat me traditë 
prodhimesh të LP-disqeve, kasetave e CD-ve 
me vepra kompozitorësh të njohur europianë 
(J. S. Bach), posaçërisht të atyre nga Spanja dhe 
Amerika Jugore, pa harruar të përfshijë edhe 
autorët tanë (Z. Ballata, R. Rudi, R. Dhomi etj.). 
Jeton dhe vepron në Paris. (Zeqirja Ballata)

MUSA emin (1956-). Luftëtar i Ushtrisë Çli-
rimtare të Kosovës (UÇK). Lindi në Bajgorë. 
Kreu Shkollën e Lartë Pedagogjike në Gjakovë. 
Punoi në shkollat fillore në Kaçanoll, në 
Bajgorë dhe në paralelet e gjimnazit në Bare. 
Ishte organizator dhe pjesëmarrës aktiv i shumë 
tubimeve, protestave dhe demonstratave 
nga viti 1989 e më pas. Në vitin 1992 një 
kohë qëndroi në Gjermani, ku mori pjesë në 
aktivitete politike të mërgimtarëve kosovarë. 
Ishte pjesëtar i celulave të para të UÇK-së në 
Shalë, nga janari i vitit 1998 dhe njëri ndër 
themeluesit e njësiteve të para të Brigadës 
141 “Mehë Uka”, më pas ndihmëskomandant 
i brigadës. Mori pjesë në shumë beteja, si në 
Mazhiq, Bajgorë, Taraxhë, Rahovë etj. Në 
krye të njësisë speciale të brigadës i erdhi në 
ndihmë Artakollit e Çiçavicës në shkurt dhe 
mars të vitit 1999. Pas çlirimit punoi në Trupat 
Mbrojtëse të Kosovës dhe në Forcën e Sigurisë 
së Kosovës. (Sabit Syla)

MUSA Izet (1946-). Pedagog, veprimtar i ar-
simit. Lindi në Pozhar, komuna e Deçanit. 
Shkollën fillore e kreu në vendlindje, ndërsa 
gjimnazin pedagogjik në Pejë. Studioi peda-
gogjinë në Fakultetin Filozofik të Prishtinës, 
ku edhe magjistroi më 1987. N vitet 1968-1976 
ishte pedagog shkolle, mësimdhënës dhe drej-
tor i institucionit parashkollor “Ganimete Tër-
beshi” në Gjakovë. Në periudhën 1976-2012 
ishte këshilltar pedagogjik në Entin Pedagogjik 
Rajonal në Pejë. U angazhua për mbijetesën e 
shkollës shqipe dhe avancimin e metodologjisë 
së mësimdhënies. U angazhua edhe si mësim-
dhënës i lëndëve pedagogjike në Fakultetin e 
Edukimit në Gjakovë. (Afërdita Kumnova-
Mulla)

MUSA Nevruz (1942-). Piktor. Lindi në 
Gjakovë, ku kreu shkollën fillore, ndërsa të 
mesmen e kreu në Zagreb. Kreu Akademinë 

e Arteve (drejtimi i pikturës)  në Prishtinë 
(1980). Punoi disa vjet si ilustrator në Indus-
trinë e Artizanaleve (IKOM) të Zagrebit. Pas 
kthimit në Prishtinë (1968), punoi në Entin e 
Teksteve dhe të Mjeteve Mësimore si ilustrator 
dhe redaktor teknik. Ishte dizajner në Agro-
kompleksin “Agrokosova”, pastaj ilustrator 
në të përditëshmen “Rilindja” (më vonë “Bu-
jku”) gjatë viteve 1994-1999. Realizoi gjashtë 
ekspozita personale në vend dhe dy në Tiranë. 
Me punimet e tij mori pjesë në disa ekspozita 
kolektive brenda dhe jashtë vendit. (Blerim 
Luzha)

MUSA Ramiz (1929-1986). Mësimdhënës. 
Lindi në Gjakovë, ku kreu shkollën fillore 
dhe shkollën normale. Kreu, gjithashtu, edhe 
Shkollën e Lartë Pedagogjike në Beograd 
dhe studimet për matematikë në Fakultetin e 
Shkencave Matematike-Natyrore në Prishtinë. 
Punën e mësimdhënësit e filloi në vitin 1948, 
si mësues në Suharekë, pastaj mësimdhënës 
në progjimnazin e Deçanit, në gjimnazin e 
Gjakovës, në Shkollën Normale të Prishtinës, 
përkatësisht në Shkollën e Lartë Pedagogjike 
të Prishtinës, ku ishte edhe zëvendësdrejtor. 
Në vitin akademik 1985/86 u zgjodh prorektor 
i Universitetit të Prishtinës. Ishte autor, 
bashkautor ose përkthyes i disa teksteve dhe 
dispencave shkollore. Për kontributin në 
fushën e arsimit ishte bartës i disa çmimeve 
dhe mirënjohjeve. (Jusuf Meqa)

MUSA Rrustem (1973-). Mjek i luftës së Ush-
trisë Çlirimtare të Kosovës (UÇK), themeluesi 
i shërbimit sanitar të Brigadës 141 “Mehë Uka” 
në Shalë. Lindi në Bajgorë të Mitrovicës. Stu-
dioi për mjekësi në Universitetin e Prishtinës. 
Me aktivizimin e grupeve të para të UÇK-së 
në Shalë, si absolvent i mjekësisë iu bashkua 
UÇK-së. Ishte ndër themeluesit e shërbimit 
sanitar në këtë zonë. Me formimin e Brigadës 
141 “Mehë Uka” (30 qershor 1998) u emërua 
shef i shërbimit sanitar në këtë brigadë. Arriti 
të krijojë një rrjet dhe shërbim shembullor në 
gjithë territorin e brigadës. Kryente shërbime 
edhe në Zonën Operative të Llapit deri në 
ofensivën e shtatorit 1998. Në Spitalin Ushta-
rak të brigadës me seli në Bare, Bajgorë, Ceceli, 
Kovaçicë, Vesekoc dhe Sllakoc, përveç ush-
tarëve të plagosur, morën ndihmë mjekësore 
edhe mbi 5,000 civilë. Pas luftës mbaroi stu-
dimet për mjekësi në Prishtinë dhe specializoi 
për kirurgji. (Emin Musa)

MUSAJ Ali (1933-1995). Poet. Lindi në 
Tiranë. Shkollimin fillor dhe gjimnazin i kreu 
në Gjakovë. Për shkak të sëmundjes ndërpreu 
shkollimin e rregullt dhe u ballafaqua një 
periudhë të gjatë me probleme shëndetësore. 
Ka punuar si përkthyes deri në vitin 1976, kur 
u pensionua. Në fillim shkroi poezi për fëmijë 
dhe më pas iu përkushtua poezisë për të rritur. 
Veprat e tij të botuara janë: “Vetëm jehona” 
(1963), “Shkallëzimet e frikës” (1977), “Katarzë” 
(1978), “Zëri i vetmisë” (1982) dhe vepra e 
botuar pas vdekjes “Dritëhijet e jetës” (2002). 
Në vitin 2013 u botua vepra e tij e zgjedhur në 
dy vëllime me titullin “Poezi”. (Sali Bashota)

MUSAJ Alush (1970-). Inxhinieri i veterina-
risë, profesor universiteti. Lindi në Lubizhdë të 
Hasit, ku kreu shkollën fillore, ndërsa të mes-
men e përfundoi në Mitrovicë. Kreu studimet 

në Fakultetin e Bujqësisë 
të Universitetit të Ti-
ranës, ku mbaroi edhe 
studimet pasuniversitare 
dhe mbrojti tezën e di-
sertacionit të doktoratës. 
Pas studimeve punoi si 
inspektor sanitar në Mi-
nistrinë e Shëndetësisë, 
më pas ishte drejtor i In-

speksionit në Mitrovicë, ndërsa në vitin 2010 
u zgjodh kryetar i këshillit shkencor në Agjen-
cinë e Ushqimit dhe të Veterinarisë. Në vitin 
2007 u zgjodh asistent në Fakultetin e Xeheta-
risë dhe të Metalurgjisë dhe në vijim gradohet 
me tituj të tjerë universitarë. Është autor dhe 
bashkautor i disa publikimeve profesionale-
shkencore dhe udhëheqës e pjesëmarrës në disa 
projekte nga fusha e ushqimit. Kreu funksione 
drejtuese në Fakultetin e Gjeoshkencës dhe në 
Universitetin “Isa Boletini” në Mitrovicë. (Izet 
Zeqiri)

MUSAJ Fatmira (1952-). Historiane. Lindi në 
Kukës. Shkollimin fillor dhe të mesëm i kreu 
në vendlindje. Diplomoi në Fakultetin Histori-
Filologji në Universitetin e Tiranës (1976). Në 
vitin 1979 u punësua në Institutin e Historisë, 
në sektorin e historisë së Kosovës. Në vitin 
1986 me studimin “Veprimtaria e Isa Boletinit 
në Lëvizjen Kombëtare (1864-1916)” fitoi 
gradën shkencore kandidat i shkencave. Nga 
viti 1994 u angazhua pedagoge në shkollën e 
doktoratës në Institutin e Historisë, Qendra 

e Studimeve Albanologjike në Tiranë dhe 
pedagoge e jashtme në Fakultetin Histori-
Filologji. Është anëtare e redaksisë së revistës 
“Studime historike”. Hulumton dhe studion 
historinë e Kosovës dhe në veçanti figurën e Isa 
Boletinit dhe të personaliteteve kosovare si dhe 
rolin e gruas shqiptare përgjatë shek. XIX-XX. 
Botoi një varg punimesh në revista shkencore 
brenda dhe jashtë vendit. Mori pjesë në shumë 
simpoziume dhe konferenca shkencore në 
Shqipëri e jashtë saj. Është autore e veprave: 
“Isa Boletini 1864-1916” (1987, ribotuar 2004 
dhe 2015); “Gruaja në Shqipëri 1912-1939 
(2002). Është bashkautore në disa botime 
enciklopedike dhe monografike. (Fitim Rifati)

MUSLIU Beqir (1945-1996). Poet, prozator, 
dramaturg dhe kritik teatri. Lindi në Gjilan, ku 
përfundoi shkollimin fillor e të mesëm. Kreu 
studimet për gjuhë e letërsi shqipe në Uni-

versitetin e Prishtinës. 
Një kohë të gjatë punoi 
si gazetar e redaktor i 
rubrikës së kulturës në 
revistën “Zëri i rinisë”. 
Ishte redaktor përgje-
gjës i revistës “Plejada”, 
redaktor shumëvjeçar 
i revistave “Fjala” dhe 
“Jeta e re”. Krijimtarinë 

letrare e nisi si poet, pastaj kaloi në forma të 
tjera letrare: tregime, romane, drama e radio-
drama, për të mbetur sërish te poezia. Më 1965 
revista “Jeta e re” ia botoi librin e parë poetik 
“Rima të shqetsueme”. Pastaj botoi librat e rad-
hës, duke ndërtuar një sistem të vetin poetik 
e figurativ. Librat e tjerë me poezi janë: “Lulë-
kuqet e gjakut” (1966), “Kunorë sonetesh” 
(1968), “Bukurija e zezë” (1968), “Sezamet” 
(1972), “Parabola” (1976), “Darka e magjisë” 
(1978). Ndërsa veprat në prozë: “Ndeshtrasha”, 
roman (1973); “Vegullia”, roman (1979); “Mb-
ledhësit e purpurit”, roman (1982); “Krupa”, 
roman (1989); “Kori i gjelave të vdekur”, tre-
gime (2002) etj. Krijimtaria e tij letrare, pjesë 
të së cilës u publikuan nëpër revista letrare 
dhe një pjesë e mbetur në dorëshkrim, u bo-
tua pas vdekjes në shtatë vëllime nga Shtëpia 
Botuese “Faik Konica” (2004), përfshirë këtu 
edhe vepra të pabotuara më parë, si romanet 
“Makthi”, “Amullia” dhe “Skërluta”, poemat 
“Skënderbeu” dhe “Orfeiana” etj. Gjithashtu 
botoi edhe dramat: “Rropullari” (1978), “Unë 

Halil Garria” (1982), “Shtrigani i Gjel-Hanit” 
(tetralogji, 1989), “Faustiana” (1988), “Rrakul-
lima” (tetraptik, 1990) etj. Drama “Rropullari” 
u emitua nga Radio-Prishtina me titull “Vdek-
ja e Gjergjezit” dhe u shpërblye në Festivalin e 
Radios “Ohri 1978” si teksti më i mirë. I njëj-
ti tekst u vu në skenën e Teatrit të Gjilanit me 
titull “Vdekja e turpshme”, kurse TV Prishtina 
e realizoi si dramë televizive dhe me të mori 
pjesë në disa festivale jashtë vendit. Krijimtaria 
letrare e Beqir Musliut u prezantua në disa pa-
norama e antologji të letërsisë në gjuhën shqipe 
dhe në disa gjuhë të tjera. Në veprën e tij ka 
funksionalizuar kodet mitike, biblike e histo-
rike me topikën dhe figurat e zgjedhura, duke 
aplikuar mjeshtërinë e organizmit të librave si 
sistem poetik e letrar. (Agron Gashi)

MUSLIU Fahri (1948-). Gazetar. Lindi në fs-
hatin Zaplluxhë të Dragashit, ku kreu shkollën 
fillore, ndërsa gjimnazin në Prizren. Studioi 
gazetarinë në Fakultetin e Shkencave Politike 

në Beograd. Punën e ga-
zetarit e nisi më 1968, si 
bashkëpunëtor i gazetës 
“Rilindja” dhe i Radio- 
Prishtinës nga Draga-
shi, kurse nga viti 1975 
shkroi për “Rilindjen” 
nga Beogradi. Në peri-
udhën 1982-1985 punoi 
në emisionin në gjuhën 

shqipe të Radio-Jugosllavisë, pastaj korrespon-
dent i gazetës “Rilindja” nga Beogradi. Bash-
këpunoi me disa gazeta të ish-Jugosllavisë. Në 
vitet 1993-2005 ishte korrespondent i “Zërit të 
Amerikës” nga Beogradi, pastaj i Radiotelevi-
zionit të Kosovës po nga ky qytet. Ishte anëtar 
i forumeve të ndryshme për lirinë e medieve 
dhe të drejtave të njeriut në Serbi. Është autor 
dhe bashkautor i librave publicistikë “Proces-
et e montuara ndaj shqiptarëve të Kosovës 
1999-2001”, “Tunelet e tmerrit”(2009), “Ditari 
i një shqiptari në Beograd” (2007), “Masakra 
e Suharekës, mars 1999” (2010) etj. Përktheu 
disa libra nga serbokroatishtja në shqip. Jeton 
në Beograd. (Artan Krasniqi)

MUSLIU Ilmi (1959-). Gazetar i sportit. Lindi 
në Vërbicë të Zhegocit, komuna e Gjilanit. 
Kreu studimet për gjuhë dhe letërsi shqipe 
në Fakultetin e Filologjisë të Universitetit të 
Prishtinës. Filloi të merret me gazetari nga 

viti 1985. Punoi në “Rilindje” (“Bujku”) deri 
në mbyllje të saj në vitin 2001. Nga viti 2004 
nisi të punojë në të përditshmen “Kosova sot”. 
Si korrespondent i sportit nga Gjilani ka bërë 
raporte për ngjarje të ndryshme sportive, por 
edhe intervista, reportazhe etj. (Enver Sadiku)

MUSLIU Isak (1970-). Luftëtar i Ushtrisë 
Çlirimtare të Kosovës (UÇK). Lindi në Reçak 
të Shtimes. Në vitin 1989, gjatë kohës sa ishte 
duke kryer shërbimin ushtarak u arrestua së 
bashku më tetë shokë të tjerë me akuzën për 
veprimtari armiqësore. Më 1996 emigroi në 
Gjermani dhe po atë vit u kthye në Kosovë dhe 
iu bashkua njësiteve të para të UÇK-së. Ishte 
bashkëthemelues dhe koordinator i njësiteve 
të Brigadës 121 dhe të Nënzonës Operative 
të Nerodimes (gusht 1998). Po në këtë zonë 
kreu detyrën e komandantit të policisë 
ushtarake të UÇK-së. Pas luftës u angazhua në 
ngritjen e institucioneve lokale në Ferizaj dhe 
rrethinë. Në vitin 2003 u arrestua nga Gjykata 
Ndërkombëtare e Hagës për krime të luftës 
në Jugosllavi. Pas përfundimit të gjykimit, në 
dhjetor të vitit 2005 u shpall i pafajshëm dhe u 
kthye në Kosovë. (Ruzhdi Jashari)

MUSLIU Jonuz (1959-2018). Politikan. Lindi 
në fshatin Konçul të komunës së Bujanocit. Ishte 
drejtor politik i Ushtrisë Çlirimtare për Preshevë, 
Medvegjë dhe Bujanoc (UÇPMB), që operoi në 
periudhën ndërmjet viteve 2000 dhe 2001. Me 
arritjen e Marrëveshjes së Konçulit dhe pas 
çmilitarizimit të Luginës së Preshevës, J. Musliu 
themeloi Lëvizjen e Progresit Demokratik 
(LPD). Ai u zgjodh kryetar i saj, pozitë që e 
mban edhe sot. Në zgjedhjet lokale të vitit 2008, 
pas marrëveshjes për koalicion me Partinë 
për Veprim Demokratik (PVD), u zgjodh 
kryetar i Kuvendit Komunal të Bujanocit. Pas 
zgjedhjeve të vitit 2012 nuk arriti ta mbante këtë 
post, por pas marrëveshjes politike me Partinë 
Demokratike në maj të vitit 2013, u zgjodh 
sërish kryetar i Kuvendit Komunal të Bujanocit, 
funksion që vazhdon ta ushtrojë edhe tani. 
Në zgjedhjet e fundit për Këshillin Kombëtar 
Shqiptar në Serbi (26 tetor 2014), J. Musliu u 
zgjodh kryetar i këtij Këshilli. (Qerim Qerimi).

MUSLIU Murat (1958-). Gazetar, reporter i 
luftës së Ushtrisë Çlirimtare të Kosovës (UÇK). 
Lindi në Likoc të Skënderajt. Më 1981, ndërsa 
ishte student, u burgos për shkak të organizimit 

të demonstratave dhe u dënua me 13 vjet burg. 
Pas lirimit nga burgu vazhdoi aktivitetin politik. 
Ishte udhëheqës i Këshillit për Mbrojtjen e të 
Drejtave dhe Lirive të Njeriut në Skënderaj. Më 
28 nëntor 1997 u caktua reporter për Zonën 
Operative të Drenicës. Raportoi për shumë 
beteja të UÇK-së në mediumet shqiptare dhe 
të huaja. Gjatë masakrës së Abrisë depërtoi në 
vendin e ngjarjes dhe raportoi për krimin e 
bërë nga forcat policore dhe ushtarake serbe. 
Si rezultat i këtij raportimi, të nesërmen u 
mbajt mbledhja e jashtëzakonshme e Këshillit 
të Sigurimit të OKB-së, ku u mor vendimi 
për vendosjen e vëzhguesve ndërkombëtarë 
(OSBE) në Kosovë. (Ali Uka)

MUSLIU Nebih (1965-). Luftëtar i Ushtrisë 
Çlirimtare të Kosovës (UÇK). Lindi në Reçak 
të Shtimes. UÇK-së iu bashkua në pranverë 
të vitit 1998 në Llapushnik. Mori pjesë në 
betejën e Llapushnikut dhe të Fushticës (24 
korrik 1998). Ishte ndër themeluesit e pikës 
së UÇK-së në fshatin Rancë të Shtimes dhe 
komandant i saj. Në shtator të vitit 1998 në 
Mollopolc themeloi njësinë speciale, ndërsa në 
Luzhak ishte themelues dhe përgjegjës i njësitit 
të UÇK-së, kurse në tetor 1998 themeloi 
pikën e UÇK-së në Reçak. Në dhjetor të atij 
viti u emërua zëvendëskomandant i Brigadës 
161 “Ahmet Kaçiku” në Mollapolc. Ka marrë 
pjesë dhe ka udhëhequr betejat në Mollapolc, 
Petrovë, Jezerc, Reçak e Dremjak. Pas luftës 
një kohë ishte pjesë e Trupave Mbrojtëse të 
Kosovës. (Ali Uka)

MUSLIU Ramadan (1954-). Poet, kritik letrar. 
Lindi në Beguncë të Vitisë. Kreu shkollimin 
fillor dhe të mesëm në Viti, ndërsa studimet 
për letërsi dhe gjuhë shqipe në Universitetin e 
Prishtinës. Fillimet e krijimtarisë së tij letrare 
janë në poezi dhe kritikë letrare, të cilat edhe 
mbesin preokupimi kryesor i punës së tij 
krijuese. Për shumë vjet ishte gazetar në të 
përditshmen “Rilindja” dhe kryesisht ndoqi 
produksionin letrar të Kosovës. Në periudhën 
1993-2004 punoi si redaktor i kulturës, pastaj 
si drejtues i së përditshmes “Rilindja”, botim i 
Tiranës. Në këtë periudhë e ka udhëhequr edhe 
Shtëpinë Botuese “Eurorilindja” po në Tiranë. 
Në vitet 2004-2007 ishte deputet i Kuvendi të 
Kosovës. Veprat e tij me poezi janë: “Parodia 
e trupit” (1981), “Shqisa e gjashtë” (1983), 
“Pasqyra e të rrëfyerit” (1987), “Kënga e 

MUSLIU



1159

Sibilave” (1996), “Në zemrën e gjërave” (2005), 
pastaj veprat me studime dhe kritikë letrare 
“Mbindërtimi poetik” (1990), “Konfiguracione 
narrative” (1998), “Estetika e dallueshme” 
(2005) dhe “Tangjenta letrare” (2012) Ka 
botuar librin publicistik “Vetëripërteritja e 
totalitarizmit” (1998). (Sali Bashota)

MUSoLLI Jeta (1989-). Balerinë. Lindi në 
Prishtinë, ku kreu shkollën fillore dhe Shkollën 
e mesme të muzikës “Prenkë Jakova”, ku i 
mori edhe mësimet për balet. Në trupën e 
Baletit të Kosovës është e angazhuar që nga viti 
2003. Ka luajtur role të ndryshme në shfaqjet: 
“Don Kishoti”, “Lidhja”, “Balloja e diplomës”, 
“Othello”, si dhe shumë solo dhe duete në 
shfaqjet e tjera: “Ping Pong spektër”, “Paganini”, 
“Bukuroshja e fjetur”, “Carmen”, “Rekuiemi 
i Verdit”, “Kopshti i shpirtrave”, “Liria ime”, 
“Fluturimi drejt dritës”, “Oh my God” etj. 
Gjithashtu ka qenë edhe asistente në shfaqjet 
e baletit “Fluturimi drejt dritës” “Liria ime”, 
“She-ra-Zade” “Othello” etj. (Ragip Sylaj) 

MUSoLLI Lekë (1949-). Gazetar. Lindi në 
Gjurakoc të Istogut. Shkollën fillore e kreu në 
vendlindje, gjimnazin në Istog, ndërsa studioi 
në Gjakovë. Punën si gazetar e filloi më 1975 në 
Radio Prishtinë, ku qëndroi deri më 1990, kur 
Serbia e mbylli me dhunë Radiotelevizionin 
e Kosovës.  Po atë vit nis punë në Radio-
Zagreb, në emisionin e lajmeve për Kosovën. 
Ndërkohë ishte njëri nga organizatorët e 
protestave për lirinë e fjalës në Kosovë, që u 
mbajt në disa qendra europiane. Gjate viteve 
‘90 punoi në redaksinë e lajmeve për Kosovën 
të Televizionit Shqiptar. Pas luftës, në vitin 
2001 themeloi Radio-Albën me seli në Klinë, 
në vitin 2005 drejton gazetën e përditshme 
“Iliria Post”, ndërsa nga viti 2006 rikthehet në 
Radio-Kosovë, ku punoi deri në vitin 2014. 
Është drejtor në Radio-Alba në Klinë. (Ibrahim 
Berisha)

MUSTAFA Artan (1985-). Gazetar. Lindi 
në Prishtinë, ku kreu shkollimin fillor dhe të 
mesëm. Studioi për shkenca politike në Univer-
sitetin e Prishtinës dhe më pas në Universitetin 
“Uppsala” (Suedi) dhe në Universitetin e Vje-
nës (Austri). Në moshën 16-vjeçare u pranua 
gazetar i rregullt në të përditshmen “Epoka e 
re”, pastaj punoi reporter, redaktor, kolumnist 
dhe recensionist në mediet e Kosovës dhe të 

huaja: në Institutin për Raportim në Luftë dhe 
Paqe (IWPR), agjencinë “Kosova Live”, gazetën 
“Express”, TV Klan (Shqipëri), Agjencinë Spa- 
njolle të Lajmeve (EFE), portalin “Jeta në 
Kosovë”, përkatësisht në Rrjetin Ballkanik për 
Gazetari Hulumtuese (BIRN). Mori një sërë 
mirënjohjesh dhe çmimesh për punë profesio-
nale. Jeton në Vjenë. (Muhamet Mavraj) 

MUSTAFA Astrit (1971-). Klarinetist. Lindi në 
Prishtinë. Kreu Shkollën e Mesme të Muzikës 
në Prizren dhe në Prishtinë. Studioi klarinetin 
në drejtimin teorik-pedagogjik në Fakultetin 
e Arteve të Universitetit të Prishtinës (prof. 
Q. Bobaj) dhe në drejtimin për klarinet në 
Akademinë e Arteve në Tiranë (prof. K. Dako). 
Studimet e magjistraturës i kreu në Fakultetin 
e Muzikës në Shkup (prof. S. Dimov). Ka 
koncertuar si solist me Filarmoninë e Kosovës, 
ku është klarineti i parë nga themelimi. 
Ekzekutoi në Tiranë (2011) dhe Prishtinë 
(2012) “Koncertin në f-mol nr.1” të C. M. von 
Weberit me Orkestrën e Universitetit të Arteve 
dhe Koncertin për klarinet e orkestër në A-dur 
(2009) të W. A. Mozartit me Orkestrën e Operës 
së Shkupit. Është anëtar i Kuintetit frymor 
“Zadeja”, i Sekstetit ballkanik “ProArte” me 
artistë nga Kosova, Shqipëria dhe Maqedonia dhe 
themelues i Kuartetit të klarinetëve “L. Antoni”, 
udhëheqës i Ansamblit të klarinetëve “Kamer-
Fest” dhe bashkëthemelues i Orkestrës Frymore 
të Forcës së Sigurisë së Kosovës. Ishte anëtar jurie 
i garave ndërkombëtare të instrumentistëve të 
rinj, i Ansamblit “R. Mulliqi”, drejtor i Festivalit 
“Kosovarja këndon” etj. Është udhëheqës i klasës 
së klarinetës në Shkollën e Muzikës në Prishtinë 
dhe profesor i klarinetit në Fakultetin e Arteve të 
UP-së. (Sami Piraj)

MUSTAFA Avzi (1949-). Pedagog, gjuhëtar, 
profesor universiteti. Lindi në Greshnicë të 
Kërçovës, në Shkup kreu shkollën e mesme 
të mësuesisë, studimet i kreu në Fakultetin 
Filozofik në Shkup, degën e pedagogjisë (1975). 
Studimet albanologjike i kreu në Fakultetin 
e Filologjisë në Shkup (1981). Studimet e 
magjistraturës i kreu në Universitetin e Zagrebit 
në degën e pedagogjisë, ndërsa disertacionin e 
doktoratës e mbrojti në Universitetin e Shkupit 
nga lëmi i didaktikës së gjuhës (1992). Punoi 
që nga themelimi në katedrën e gjuhës dhe të 
letërsisë shqipe të Fakultetit Filozofik në Shkup, 
ku i arriti të gjithë titujt universitarë. U shqua 

edhe për krijimtari shkencore e profesionale. 
Veprimtaria e tij shkencore përfshin studime 
monografike, trajtesa të veçanta dhe një numër 
punimesh shkencore për çështje të ndryshme 
nga sfera e pedagogjisë dhe e gjuhësisë: 
“Zhvillimi i shkollimit fillor në gjuhën shqi- 
pe në Maqedoni 1945-1975” (1978), “Meto-
dologjia e kërkimeve shkencore në fushë të 
filologjisë” (2007), “Variacione gjuhësore” 
(2008) etj. Është autor i teksteve shkollore, si 
dhe i “Abetares” (2002) për nxënësit shqiptarë 
në Maqedoni. (Fadbi Osmani)

MUSTAFA Bajram (1955-). Inxhinier i maki-
nerisë, mësimdhënës universitar. Lindi në Mi-
trovicë, ku kreu shkollën fillore dhe të mesme. 
Kreu studimet në Fakultetin e Makinerisë të 
Universitetit të Prishtinës (1978), kurse ato pa-
suniversitare në Fakultetin e Xehetarisë dhe të 
Metalurgjisë në Mitrovicë. Pas diplomimit pu-
noi në minierën e “Trepçës” në Stantërg (1978) 
drejtor për mirëmbajtjen e minierës, kurse më 
vonë ishte këshilltar i drejtorit të Trepçës dhe 
drejtor i fabrikës në ndërtim të elektropirunëve 
në Mitrovicë. Gjatë viteve 1992-2005 ishte 
mësimdhënës në Fakultetin e Xehetarisë dhe të 
Metalurgjisë, ku mbajti lëndën detajet e maki-
nave. Punoi në kombinatin “Trepça”, ku mori 
pjesë në disa programe zhvillimore dhe ishte i 
angazhuar në procesin mësimor në Fakultetin 
e Gjeoshkencës të Universitetit “Isa Boletini” 
në Mitrovicë. (Asllan Vitaku)

MUSTAFA Behxhet (1960-). Biolog, profesor 
universitar. Lindi në Stroc të Vushtrrisë. Shko-
llën e mesme të mjekësisë e kreu në Prishtinë 
dhe studimet për biologji në Fakultetin e 

Shkencave Matematike-
Natyrore (FSHMN) të 
Universitetit të Prishti-
nës (UP). Studimet pa-
suniversitare i kreu në 
Universitetin e Zagre-
bit (1990) dhe tezën e 
doktoratës e mbrojti në 
FSHMN në vitin 1993. 
Në vitin 1984 zgjid-

het asistent në departamentin e biologjisë të 
FSHMN-së, ku i merr të gjitha gradat uni-
versitare. Botoi punime shkencore dhe pro-
fesionale në revista të ndryshme brenda dhe 
jashtë vendit dhe mori pjesë në konferenca të 
ndryshme shkencore. Fushat e veprimtarisë 

së tij shkencore janë ekofiziologjia dhe eko-
anatomia, konservimi i natyrës, etnobotanika 
dhe fotokimia. Shtëpia Botuese “Springer” në 
Nju-Jork i ka botuar dy kapituj të tij në librin 
shkencor “Etnobotanika dhe diversiteti biokul-
tural në Ballkan”. Është bashkautor i teksteve 
universitare “Fitocenologji me fitogjeografi”, 
“Ekologji e bimëve” etj., i dispensave univer-
sitare, teksteve shkollore dhe ka udhëhequr 
disa projekte shkencore. Nga viti 1995 deri 
më 2017 ka mbajtur ligjërata dhe në Univer-
sitetin e Tetovës. Është kryetar i Shoqatës së 
Ekologëve të Kosovës dhe anëtar i Shoqatës 
Ndërkombëtare të Shkencave të Hortikulturës. 
Ka fituar çmim nga UNDP-ja për artikujt për 
çështjet mjedisore dhe nga Ministria e Arsimit 
e Kosovës është shpallur “Shkencëtar i vitit 
2013”. (Fetah Halili) 

MUSTAFA Berat (1944-). Gazetar. Lindi 
në fshatin Elezaj të komunës së Kaçanikut. 
Shkollën fillore e përfundoi në vendlindje, 
ndërsa shkollën normale në Gjilan. Punoi 
mësues, ndërkaq më 1971 nis punën e gazetarit 
në të përditshmen “Rilindja” të Prishtinës, ku 
për një periudhë ishte redaktor i faqes “Prishtina 
dje, sot, nesër”. Gjatë punës së gazetarit ndoqi 
ngjarjet në komunën e Prishtinës dhe punën 
e institucioneve të ndryshme shoqërore, 
ekonomike, politike etj. Një kohë ishte edhe 
korrespondent i gazetës “Rilindja” nga komuna 
e Ferizajt. Pas luftës punoi në të përditshmen 
“Pavarësia”. Në periudhën 1999-2005 ishte 
sekretar i Partisë Fshatare të Kosovës. (Shefqet 
Rexhepi)

MUSTAFA daut (1918-2009). Mjek, pneu-
moftiziolog, ligjërues i lartë. Lindi në Prishtinë, 
shkollimin e kreu në vendlindje, u diplomua 
në Fakultetin e Mjekësisë në Zagreb (1943). U 

emërua mjek në spitalin 
e Prishtinës, ndërsa më 
1945 u mobilizua dhe 
kreu shërbime mjekësore 
në njësitet ushtarake. Po 
atë vit u demobilizua 
dhe u emërua mjek i 
rrethit të Prishtinës, 
më pas u transferua në 
Gjakovë, ku punoi në 

ambulancë dhe stacionar me 40 shtretër. Pas 
shtatë muajsh shërbimi në Gjakovë, u dërgua 
në Beograd për të ndjekur kursin pesëmujor 

nga lëmi i ftiziologjisë. Pas kursit, dy muaj 
punoi në dispanserinë me stacionar në Pejë. 
Në dhjetor 1946 u transferua në Prizren, ku 
organizoi dispanserinë antituberkulare me 
stacionar dhe ku punoi derisa u pensionua 
në vitin 1985. Specializimin nga ftiziologjia 
e kreu më 1950. Brenda kësaj kohe hapi dhe 
organizoi dispanserinë antituberkulare në 
Gjakovë (1951), pastaj në Suharekë dhe në 
Rahovec (1964). Po në këtë kohë u angazhua 
si ligjërues në shkollën e infermierëve në 
Prizren. Me hapjen e Fakultetit të Mjekësisë në 
Prishtinë u zgjodh ligjërues i lartë në katedrën 
e pneumoftiziologjisë dhe deri në shtator 
1987 kreu edhe detyrën e shefit të katedrës. 
Gjatë njëzet e dy viteve të para të shërbimit në 
Prizren udhëhoqi shërbimin për sëmundje të 
mushkërive dhe të tuberkulozit, ndërsa tetë 
vitet e pastajme udhëhoqi Qendrën Medicinale 
në Prizren. Dha kontribut të madh në luftën 
kundër tuberkulozit. Është bashkautor i tekstit 
“Pneumoftiziologjia” (1986) dhe i disa artikujve 
shkencorë dhe studimorë. Ishte bartës i shumë 
mirënjohjeve dhe dekoratave. Emrin e tij e 
mban Qendra Mjekësore Rajonale në Prizren 
(2005). (Isuf Dedushaj)

MUSTAFA Isa (1951-). Ekonomist, profe-
sor universitar, akademik, politikan. Lindi 
në Prapashticë, komuna e Prishtinës, shko-
llimin fillor dhe të mesëm i kreu në Prishtinë, 

ku mbaroi Fakultetin 
Ekonomik.  Magjistroi 
në Fakultetin e Shken-
cave Organizative të 
Universitetit të Beogra-
dit (1985), nga fusha e 
menaxhmentit financiar 
dhe doktoroi në Uni-
versitetin e Prishtinës 
(2001) në fushën e li-

dershipit në ekonomi. Nga viti 1976 është pro-
fesor i lëndës së mikroekonomisë në Fakultetin 
Ekonomik të Universitetit të Prishtinës. Në vi-
tin 2008 u zgjodh anëtar korrespondent dhe më 
2012 anëtar i rregullt i Akademisë së Shkencave 
dhe të Arteve të Kosovës. Përpos punës univer-
sitare, një kohë ishte kryetar i qeverisë komu-
nale të Prishtinës, drejtor i Entit për Planifikim 
dhe Zhvillim të Kosovës, anëtar i Qeverisë së 
Republikës së Kosovës në emigrim (1991-1999) 
dhe bashkëpunëtor shkencor dhe nënkryetar i 
Institutit “Riinvest”. Në periudhën 2008-2011 

ishte kryetar i Komunës së Prishtinës, në vitin 
2014 u zgjodh kryetar i Lidhjes Demokratike të 
Kosovës. Botoi shumë punime në revistat ven-
dore dhe ndërkombëtare nga fusha e zhvillimit, 
e strategjisë ekonomike, e relacioneve zhvilli-
more me vendet e rajonit, e qeverisjes së kor-
poratave, e financimit të rindërtimit dhe zhvil-
limit, të menaxhimit të sistemit të edukimit, të  
qëndrueshmërisë buxhetore dhe kulturës tati-
more, të tregut të punës dhe punësimit. Është 
autor i librave “Udhëheqja, efiçienca dhe efi-
kasiteti” (2004) dhe “Menaxhmenti financiar” 
(2005) dhe bashkautor i tri teksteve për shkolla 
të mesme nga ekonomia. Ka marrë pjesë në 
disa vizita studimore dhe këmbime profesio-
nale në universitete të jashtme. Në dhjetor të 
vitit 2014 u zgjodh kryeministër i Qeverisë së 
Republikës së Kosovës. (Drita Kongjeli)

MUSTAFA Isak (1942-). Ekonomist, profe-
sor universiteti. Lindi në Rimanishtë, komuna 
e Prishtinës, Fakultetin Ekonomik e kreu në 
Prishtinë (1965), magjistroi në Zagreb (1969) 
dhe doktoroi në Universitetin e Beogradit 
(1979). Punoi si profesor në Fakultetin Eko-
nomik të Universitetit të Prishtinës, në Fakulte-
tin e Biznesit në Pejë dhe në Fakultetin Eko-
nomik në Shkodër. Ushtroi detyra udhëheqëse 
në strukturat institucionale të Universitetit të 
Prishtinës dhe në Fakultetin e Biznesit në Pejë. 
Për shumë vjet ka qenë drejtor i Qendrës për 
Produktivitet dhe Inovacione të Kosovës, anëtar 
i Këshillit Ndërkombëtar për Biznese të Vogla 
(ICSB), kryetar i Konferencës Ndërkombëtare 
të Biznesit dhe Punësimit. Është autor i shumë 
librave shkencorë dhe tekstesh universitare, si 
“Ekonomia e ndërmarrjes” (1972), “Organizimi 
i sistemit financiar dhe ndikimi i tij në zhvi-
llimin e ndërmarrjeve industriale të Kosovës” 
(1980), “Puna në biznes” (1991), “Biznesi në 
ekonominë e tregut” (1992), “Ndërmarrja në bi-
znesin bashkëkohor” (1997), “Krijimi dhe zhvi-
llimi i bizneseve” (2004), “Menaxhimi i biznesit 
dhe i punësimit në ekonominë bashkëkohore” 
(2013). Në studime pasdoktorale ka qëndruar 
në SHBA dhe në Britani të Madhe, si dhe ka 
marrë pjesë në shumë konferenca shkencore 
brenda dhe jashtë vendit. (Drita Kongjeli).

MUSTAFA Leutrim (1990-). Gazetar i sportit. 
Lindi në Prishtinë. Shkollën fillore e kreu në 
Gllamnik, ndërkaq të mesmen në Podujevë. 
Kreu studimet për gazetari në Fakultetin e 

Filologjisë të Universitetit të Prishtinës. Punën 
si gazetar i sportit e filloi në vitin 2009 në të 
përditshmen “Sport”, ku punoi deri në vitin 
2013. Me daljen e gazetës së re sportive “Sport 
plus” kreu detyrën e redaktorit përgjegjës, 
ndërsa më vonë edhe të kryeredaktorit të saj. 
(Florim Maliqaj) 

MUSTAFA Muhamet (1950-). Ekonomist, pro- 
fesor universiteti, politikan. Lindi në Riman-
ishtë të Prishtinës, shkollimin fillor dhe të 
mesëm i kreu në Podujevë, ndërsa u diplo-

mua në Fakultetin Eko-
nomik të Universitetit të 
Prishtinës (1973). Studi-
met pasunivesitare i vi-
joi në Zagreb dhe u dok-
torua në Beograd (1985) 
në fushën e menaxhimit 
të zhvillimit dhe investi-
meve. Qëndroi disa herë 
për kërkime studimore 

në universitete të ndryshme jashtë vendit. 
Ne vitin 1987 u zgjodh docent në Fakultetin 
Ekonomik të Universitetit të Prishtinës për 
lëndën kibernetika në ekonomi, duke u avan-
cuar më pas në të gjithë titujt universitarë. Më 
1995, bashkë me një grup bashkëpunëtorësh, 
themeloi Institutin “Riinvest” dhe më 2007 
kolegjin e studimeve universitare po me këtë 
emër. Ka botuar punime shkencore në revista 
vendore dhe ndërkombëtare nga fusha e eko-
nomisë dhe e menaxhimit të zhvillimit dhe ka 
udhëhequr disa projekte ndërkombëtare për 
zhvillimin ekonomik të Kosovës. Është autor 
i disa monografive dhe i teksteve universitare 
(“Politika e të ardhurave dhe produktiviteti i 
punës”, “Organizimi i sistemeve të investimeve 
në Kosovë, “Kibernetikë dhe hyrje në informa-
tikë “, “Menaxhimi i investimeve”). M. Mustafa 
ka kryer edhe një sërë funksionesh politike, 
kryesisht në sektorë të ekonomisë, si drejtor i 
Fondit të Kosovës për Rrugë (BVI), ministër i 
Zhvillimit në Qeverinë e Kosovës dhe ministër 
i Zhvillimit në Qeverinë Federale të Jugosl-
lavisë deri në shkurt të vitit1989, kur hiqet 
dhe dënohet për shkak te qëndrimeve kundër 
politikës së atëhershme. Një kohë ka ushtruar 
edhe gazetarinë në gazetën “Rilindja” dhe në 
revistën “Zëri i rinisë”, pastaj aktivist i orga-
nizatës së rinisë së Kosovës dhe kryetar i saj. 
Në bisedimet e Vjenës për statusin e Kosovës 
(2005-2006) ka udhëhequr ekipin e ekspertëve 

të ekonomisë, ndërsa për dy mandate (nga viti 
2010) është deputet i Kuvendit të Republikës së 
Kosovës. (Ramiz Livoreka)

MUSTAFA Myzafere (1947-). Studiuese e le-
tërsisë gojore. Lindi në Pejë, ku kreu shkollën 
fillore dhe gjimnazin, kurse studimet e larta për 
gjuhë dhe letërsi shqipe i kreu në Universitetin 

e Prishtinës (1972). Po 
në këtë universitet kreu 
studimet pasuniversi-
tare dhe mbrojti tezën 
e doktoratës nga shken-
cat filologjike (2001). 
Nga viti 1973 punoi në 
Institutin Albanologjik 
në Prishtinë, dega e 
folklorit, në fillim si 

hulumtuese dhe më pas si këshilltare shken-
core. Për disa vjet ishte përgjegjëse e degës së 
folklorit në këtë institut dhe kryeredaktore e 
revistës shkencore “Gjurmime Albanologjike”, 
seria folklor dhe etnologji. Është marrë krye-
sisht me studimin e prozës gojore. Ka botuar 
veprat studimore: “Përralla shqiptare - Poeti-
ka dhe mitikja” (2003), “Proza gojore - Teksti 
dhe konteksti” (2005) dhe si bashkautore ka 
përgatitur vëllimet me materiale folklorike: 
“Këngë dashurie I, II” (1979, 1987), “Antologji 
e përrallës shqipe” (1982), “Kallëzime” (1987), 
“Këngë kreshnike” (1993), “Fabula” (2008) etj. 
(Leontina Musa)

MUSTAFA Nazmi (1924-1997). Inxhinier 
i xehetarisë, aktivist politik. Lindi në fshatin 
Rimanishtë të Prishtinës. Shkollën e mesme të 
xehetarisë e kreu në Bor dhe më pas zë punë 
në minierën e Kishnicës. Studimet i kreu në 
Fakultetin e Xehetarisë në Tuzëll (1963). Pas 
studimeve, punësohet në minierën e Goleshit, 
ku kreu edhe detyrën e drejtorit të përgjith-
shëm të minierës (1964-1968). Ishte nënkryet-
ar i Odës Ekonomike të Kosovës (1968-1970), 
kurse më pas u zgjodh drejtor i prodhimit në 
mihjen sipërfaqësore të Mirashit. Në peri-
udhën 1972-1978 ishte kryetar i komunës së 
Prishtinës, ku la gjurmë të dukshme me disa 
masa radikale në urbanizëm dhe në tejkalimin 
e mentalitetit të vjetër, duke i dhënë Prishtinës 
strukturë urbane bashkëkohore. Më pas ishte 
drejtor i ndërmarrjes Kishinicë-Novobërdë 
dhe drejtor i Kombinatit ndërtimor “Ramiz 
Sadiku” në Prishtinë. Kreu edhe një varg  

funksionesh: kryetar i Pleqësisë për Zhvillim 
Ekonomik të Kosovës, anëtar i Kuvendit të 
KSA të Kosovës, deputet i Parlamentit të ish-
Jugosllavisë etj. (Shyqeri Kelmendi)

MUSTAFA Nexhat (1933-2004). Mësues, 
shkrimtar, dramaturg. Lindi në Strugë. Kreu 
shkollën fillore në vendlindje, të mesmen 
në Shkup e Tetovë, kurse Shkollën e Lartë 
Pedagogjike në Shkup. Pas punës dyvjeçare 
si mësues në Gjorçe Petrov të Shkupit dhe 
më pas në Strugë, kreu studimet për biologji 
në Universitetin e Prishtinë, ndërsa studimet 
pasuniversitare i kreu në Universitetin e 
Zagrebit. Në shtator të vitit 1960 themeloi 
gjimnazin e Strugës, ku punoi si mësimdhënës. 
Në Strugë u mor edhe me aktivitete kulturore, 
ndërsa më pas dha kontribut në themelimin e 
Universitetit të Tetovës. U shqua edhe si krijues 
letrar. Në vitin 1973 botoi përmbledhjen 
poetike “Kur bulzat shpërthejnë” dhe me 
dramën “Gjaku”, e cila u vu në skenë nga Teatri 
i Kombësive të Shkupit. Shkroi edhe dramat: 
“Leka i Madh”, “Pesha e dheut”, “Dervish 
Cara”, etj. Dramën “Ujë e kripë” e vuri në 
skenë Teatri i Prishtinës, ndërsa Radio-Shkupi 
realizoi radiodramat “Jeta” dhe “Përmendorja”, 
ndërkaq në gjuhën maqedonase radiodramën 
“Mall e dashuri”. Vepra e tij e fundit qe libri i 
dramave “Shpëtimi nga Golgota”. Botoi edhe 
një sërë shkrimesh në revista e gazeta. (Fatmir 
Sulejmani)

MUSTAFA Ragmi (1962-). Politikan. Lind në 
në fshatin Zhunicë të komunës së Preshevës. 
Diplomoi në Fakultetin e Inxhinierisë Elektrike 
të Universitetit të Prishtinës. Nga viti 1987 deri 
në 2004, punoi mësimdhënës në gjimnazin 
“Skënderbeu” në Preshevë. Në maj të vitit 
2003 u zgjodh kryetar i Partisë Demokratike 
Shqiptare (PDSH) në Preshevë, në nëntor të 
vitit 2004 zgjidhet kryetar i Kuvendit Komunal 
të Preshevës, ndërsa në qershor 2006 kryetar i 
komunës së Preshevës, në zgjedhjet lokale të 
atij viti. Më 11 maj 2008 u rizgjodh kryetar i 
Kuvendit Komunal deri më 20 maj 2009, kur u 
zgjodh sërish kryetar i komunës së Preshevës. 
(Qerim Qerimi).

MUSTAFA Rrustem (1971-). Komandant i 
Zonës Operative të Llapit të Ushtrisë Çlirimtare 
të Kosovës (UÇK). Lindi në Përpellac të 
komunës së Podujevës. Pas përfundimit të 

shkollës fillore në vendlindje dhe të mesmes në 
Podujevë, kreu studimet në Fakultetin Juridik 
të Universitetit të Prishtinës. Që herët u bë pjesë 
e lëvizjes së rezistencës. Më 1996 u përfshi në 
strukturat ushtarake të UÇK-së. Pas vrasjes së 
Zahir Pajazitit, më 31 janar 1997, mori përsipër 
zgjerimin dhe konsolidimin e radhëve të UÇK-
së. Në gusht të vitit 1997 shkoi në Shqipëri, 
ku takoi shumë bashkëluftëtarë me të cilët u 
morën vesh për koordinimin e aktiviteteve të 
UÇK-së në Llap. Në fillim të shatorit të vitit 
1997 u emërua përgjegjës dhe koordinator i 
Nënzonës Operative të Llapit (NZOPLL), me 
disa nënzona të tjera dhe me Shtabin Qendror 
të UÇK-së. Kontaktoi me Fatmir Humollin, që 
ishte përgjegjës i krahut ushtarak të Lëvizjes 
Kombëtare për Çlirimin e Kosovës (LKÇK) 
dhe u pajtuan për bashkërendim të aktiviteteve. 
Në fillim të majit të vitit 1998 në një takim 
me Rrahman Ramën (më vonë komandant i 
Zonës Operative të Shalës), marrin vendim 
për daljen publike të UÇK-së dhe krijimin 
e qendrës së saj rekrutuese dhe stërvitore në 
Zabërgjë të Shalës. Kjo u realizua më 6 qershor 
1998. Në takimin e strukturave të NZOLL-
it, më 18 korrik 1998 në Bajgorë u vendos 
që komandant i kësaj nënzone të emërohet 
Rr. Mustafa, që njihej me nofkën “Remi”. Një 
delegacion i Shtabit të Përgjithshëm të UÇK-
së vizitoi shtabin e nënzonës në Bajgorë të 
Shalës më 17 dhe 18 gusht të vitit 1998 dhe 
zyrtarizoi strukturën komanduese të kësaj 
nënzone me Rr. Mustafën-Remin komandant. 
Pas përfundimit të luftës mori gradën e 
gjeneralmajorit. Deri më 2001 ishte epror i 
lartë i Trupave Mbrojtëse të Kosovës (TMK), 
komandant i Zonës V të TMK-së me seli në 
Prishtinë, pastaj i Zonës VI me seli në Gjilan. 
Më pas u angazhua në politikë, duke u bërë 
pjesë e Partisë Demokratike të Kosovës. (Ismet 
Cakiqi)

MUSTAFA Shaip (1912-1964). Jurist, aktivist 
i Partisë Komuniste të Jugosllavisë (PKJ), 
nacionalist. Lindi në Preshevë. Shkollën fillore 
e kreu në vendlindje, Medresenë e Madhe në 
Shkup, Fakultetin e Drejtësisë në Beograd 
(1939). Ishte anëtar i organizatës studentore 
ilegale “Besa” në Beograd (1935) dhe sekretar 
i organizatës së PKJ-së për Preshevë (1938-
1941). Organizoi demonstratën e njohur të 
shqiptarëve në Shkup më 1941, në të cilën 
u kërkua që Shkupi, Kumanova, Presheva, 

Kaçaniku dhe viset e tjera shqiptare të 
okupuara nga Bullgaria, të bashkohen me 
Shqipërinë. Organet e pushtetit bullgar e 
arrestojnë dhe e internojnë në Teteven të 
Bullgarisë. Më vonë punoi si gjykatës në Tetovë 
(1942), por pas demonstratave të Tetovës të 
shkurtit të vitit 1942, transferohet në Kërçovë. 
Më 1943 caktohet prokuror në Gjyqin e Qarkut 
të Prishtinës. Kërkoi që Partia Komuniste e 
Maqedonisë t’i bashkohet Partisë Komuniste të 
Shqipërisë. Një kërkesë e tillë u konsiderua si 
nacionaliste dhe Komiteti i vendit i PKJ-së për 
Tetovë e përjashtoi nga radhët e veta (1942). 
Arrestohet nga gjermanët dhe internohet 
në Vjenë (1944-1945). Gjatë Luftës së Dytë 
Botërore, për shkak të statusit të ardhshëm të 
Kosovës dhe të viseve të tjera shqiptare, bie në 
konflikt me Svetozar Vukmanoviq-Temepon. 
Pas luftës u zgjodh sekretar i Gjyqit të Rrethit 
të Prishtinës. Në vitin 1947 arrestohet nga 
pushteti jugosllav, akuzohet për spiunazh 
në shërbim të Italisë, për organizim dhe 
udhëheqje të organizatës “Besa” për llogari të 
shërbimit Italian. Pushteti i atëhershëm e dënoi 
me vdekje (1948). Nga burgu lirohet më 1962. 
Vdiq në Preshevë. (Ilir Zylfiu)

MUSTAFA Sherafedin (1929-1994). Farma-
cist. Lindi në Prishtinë, shkollën fillore dhe 
gjimnazin i kreu në Prishtinë, studimet i kreu 
në Fakultetin e Farmacisë në Beograd (1957). 

Në fillim u punësua në  
barnatoren e Spitalit të 
Përgjithshëm të Prishti-
nës, si farmacisti i parë 
shqiptar në Kosovë. Në 
vitin 1960 jep mësim 
edhe në Shkollën e 
Mesme të Mjekësisë në 
Prishtinë, e cila posa 
ishte hapur. Po në vi-

tin 1960 u transferua në Entin Higjienik të 
Kosovës, ku punoi në laboratorin e broma-
tologjisë (kimisë sanitare). Në vitin 1961 
kreu dhe specializimin për kimi sanitare dhe 
u emërua udhëheqës i laboratorit të broma-
tologjisë në kuadër të Entit Higjienik. U bë 
specialisti i parë shqiptar i kimisë sanitare (bro-
matologjisë) në Kosovë. Në vitin 1968 kaloi me 
punë në barnatoren e Obiliqit, e cila ishte në 
kuadër të barnatoreve të integruara të Prishti-
nës, ku punoi deri në vitin 1969. Në fund të 
vitit 1969 u dërgua në barnatoren e qytetit në 

Podujevë, e cila ishte e vetmja që shërbente për 
më shumë se 50 mijë banorë. Në Podujevë pu-
noi deri në vitin 1990. (Amir Agani)

MUSTAFA Xhemail (1953-2000). Shkrim-
tar, publicist, veprimtar politik. Lindi në Glla-
mnik të Podujevës. Kreu shkollimin fillor dhe 
të mesëm në vendlindje dhe në Podujevë, më 

pas ndoqi studimet për  
gjuhë dhe letërsi shqipe 
në Fakultetin e Filo- 
logjisë në Prishtinë. 
Njëkohësisht ndoqi stu-
dimet edhe për gazetari. 
Në vitin 1978 nis të pu-
nojë në gazetën “Rilind-
ja”, fillimisht si gazetar i 
rubrikës së kulturës e më 

vonë edhe redaktor i saj. Në gazetën “Rilindja” 
dhe në periodikun e Kosovës botoi recensione, 
vështrime dhe ese për vepra letrare dhe për 
çështje të kulturës. Në fund të viteve ’80 dhe 
në fillim të viteve ’90 u përfshi në zhvillimet 
politike të kohës, duke u bërë njëri nga themel-
uesit e Lidhjes Demokratike të Kosovës (LDK). 
Më pas për shumë vjet ishte anëtar i kryesisë 
së LDK-së dhe zëdhënës i saj. Në vitin 1998 
botoi veprën me vështrime kritike “Mrekullia 
e shkrimit” dhe dy vjet më vonë botoi librin 
e tij të dytë “Një lutje për Prishtinën” (2000). 
Në këtë vepër përshkroi ditët dhe netët e tmer-
rit në Prishtinën në kohën e bombardimeve 
të NATO-s dhe të gjendjes së terrorit që ush-
tronin forcat serbe mbi qytetarët e Kosovës. 
Vepra është e ndërtuar në formë të një ditari 
për “78 net të frikës, kurajës dhe shpresës”, sa 
zgjati operacioni i NATO-s në caqet serbe në 
Kosovë dhe Serbi. Xh. Mustafa u vra në një 
atentat afër banesës së tij në Prishtinë, më 23 
nëntor 2000. Në vitin 2004 një shkollë fillore 
në Prishtinë mori emrin e tij, ndërsa në vitin 
2012 Fondacioni “Ibrahim Rugova” botoi kri-
jimtarinë e plotë të Xh. Mustafës në dy vëllime. 
(Sali Bashota)

MUSHKoLAJ Gjylieta (1963-). Juriste, pro- 
fesore universitare, anëtare korrespodent  
e Akademisë së Shkencave dhe të Arteve  
të Kosovës. Diplomoi për drejtësi në Fa- 
kultetin Juridik të Universitetit të Prishtinës 
më 1986. Studimet pasuniversitare i mba- 
roi në Universitetin e Europës Qendrore  
(Central European University) në Budapest  

të Hungarisë. Magjis-
traturën e dytë dhe stu-
dimet e doktoraturës 
nga fusha e të drejtës 
kushtetuese i mbaroi  
në Universitetin e Pri-
shtinës (UP) në vitin 
2007. Është profesore 
në Fakultetin Juridik të 
UP-së. Në periudhën 

2009-2012 ishte gjykatëse në Gjykatën Kush-
tetuese të Republikës së Kosovës. Ka ushtruar 
detyra në institucionet juridike të Kosovës, si: 
anëtare e Komisionit Kushtetues të Republikës 
së Kosovës, anëtare e grupit për themelimin e 
Gjykatës Kushtetuese të Republikës së Kosovës, 
eksperte për decentralizim e Ekipit Negociator 
të Kosovës, anëtare e Komisionit për Provimin 
e Jurisprudencës etj. Në vitin 2016 u zgjodh 
anëtar korrespodent e Akademisë së Shken-
cave dhe të Arteve të Kosovës. (Qerim Qerimi).

MUSHKoLAJ Imer (1977-). Gazetar. Lindi 
në Deçan, ku mbaroi shkollimin fillor dhe të 
mesëm. Mbaroi studimet për gazetari, aktrim 
dhe menaxhment. Kreu trajnime në disa vende 
të Europës. Punoi si gazetar dhe redaktor në 
media vendore dhe bashkëpunoi me shumë të 
tjera ndërkombëtare. U mor edhe me kritikë 
filmi e teatri. Gjatë viteve 1998 dhe 1999 punoi 
në gazetën e studentëve “Bota e re”, pastaj në 
gazetën “Koha ditore” dhe në Institutin për 
Raportimin e Luftës dhe Paqes (IWPR). Në 
vitet 2000-2003 ishte redaktor përgjegjës 
dhe kryeredaktor i gazetës “Epoka e re” dhe i 
suplementit të saj “Intervista plus”. Bashkëpunoi 
me gazetën “Java”, për të kaluar në vitet 2004-
2007 në të përditshmen “Lajm” si gazetar e 
redaktor. Themeloi dhe udhëhoqi për një vit 
edhe revistën “Profil”, ndërkaq dy vjet punoi 
redaktor në gazetën “Express”. Në vitet 2010-
2013 ishte drejtor ekzekutiv i Asociacionit të 
Gazetarëve Profesionistë të Kosovës (AGPK). 
Ishte kryetar i Këshillit të Medieve të Shkruara 
në Kosovë. (Artan Krasniqi)

MUSHTISHTI. Fshat në komunën e Suharekës, 
rreth 9 km në juglindje të qytetit, në lartësi 
mbidetare 550-700 m dhe me sipërfaqe 3,244 ha. 
Shtrihet rrëzë maleve të Sharrit, në skajin lindor 
të fushës së Prizrenit. Është ndër fshatrat më të 
mëdhenj në Kosovë. Njihet si vendbanim i vjetër. 
Në rrethinat e këtij fshati janë gjetur gërmadha 

që dëshmojnë për praninë e një municipiumi. 
Në vitin 1905 kishte 160 shtëpi, kurse në vitin 
1948 kishte 276 shtëpi me 2,346 banorë. Deri në 
regjistrimin e vitit 1961, vendbanimi ishte më i 
madh se qyteti i Suharekës. Në vlerësimin e vitin 
1991 kishte 5,016 banorë, kurse në regjistrimin 
e vitit 2011, në vendbanim të pranishëm ishin 
3,394 banorë (50% e popullsisë jeton jashtë 
Kosovës). Gjatë luftës së fundit u shkatërruan 
të gjitha objektet e banimit, përfshirë edhe 
xhaminë e fshatit (e vitit 1702), bibliotekën 
dhe objekte të tjera të infrastrukturës. Pas 
luftës fshati u rindërtua në tërësi, duke ruajtur 
Kullën e Pashës nga shek. XVII. Mushtishti ka 
funksionin e bashkësisë lokale për disa fshatra 
përreth. Fshati ka shkollën 9-vjeçare, qendrën 
e mjekësisë familjare, qendrën e kulturës, 
njësi tregtie, njësi të përpunimit të drurit dhe 
të materialit ndërtimor etj. Popullsia merret 
kryesisht me bujqësi, pylltari dhe ndërtimtari. 
(Valbon Bytyçi)

MUZAKAJT. Familje fisnike e Arbërisë Jugore 
e shek. XIII-XV. Origjinën e kishte nga zona 
e Oparit, në perëndim të Korçës. Një fisnik i 
kësaj dere më 1090 ishte ndër komandantët 
më të dalluar të perandorit bizantin Aleks 
I Komnenit (1081-1118). Andrea I Muzaka 
(1280-1319), gjatë sundimit anzhuin, ishte 
“mareshal i Arbërisë”. Krijues i Principatës së 
Muzakajve ka qenë “despoti” Andrea II Muzaka 
(1335-1372). Qendër e zotërimit të Muzakajve 
ishte Berati, të cilin e mbajtën për disa kohë. 
Deri në fillim të viteve ‘70 të shek. XIV ata 
e zgjeruan zotërimin e tyre në veri deri në 
jugperëndim të fushës së Kavajës (fshati Gosë), 
në jug deri në lumin e Vjosës, në perëndim deri 
në breg të detit Adriatik dhe në lindje deri në 
Kostur (sot në Greqi). Ata lidhën krushqi me 
Gropajt e Ohrit dhe Balshajt e Shkodrës. Pas 
vdekjes së Andreas II Muzaka (1372), zotërimi 
u dobësua, duke u ndarë midis tre djemve të tij: 
Gjonit, Teodorit e Stojës. Teodori II Muzaka me 
ushtrinë e tij mori pjesë në Betejën e Kosovës 
(1389), ku mbeti i vrarë. Më pas Muzakajt u 
rrezikuan vazhdimisht nga osmanët, të cilët 
më 1417 pushtuan Beratin. Disa pinjollë 
të Muzakajve përqafuan islamizmin dhe u 
ngjitën në poste të larta të shtetit osman. Njëri 
prej tyre, Jakup Beu në vitet 30 të shek. XV u 
bë sanxhakbej i “Sanxhakut Arbër”. Më 1443 
Muzakajt u bashkuan me Skënderbeun, duke 
luftuar përkrah tij. Pas rënies së kështjellave 

të fundit në duart e osmanëve, Gjon Muzaka 
mërgoi në Napoli (Itali), ku më 1510 shkroi 
memorien “Historia dhe gjenealogjia e shtëpisë 
së Muzakajve”, një burim i rëndësishëm për 
historinë mesjetare të Arbërisë. Muzakajt 
dhanë kontribut të madh në luftërat kundër 
sundimeve të huaja në Arbëri. (Qerim Dalipi) 

MUZBeG Iskender (1947-). Shkrimtar i le-
tërsisë turke në Kosovë, përkthyes. Lindi në 
Prizren. Shkollën fillore dhe të mesme i kreu në 
vendlindje. U diplomua në Fakultetin Juridik 
të Universitetit të Prishtinës. Ishte njëri nga 
themeluesit e javores “Tan” (1969), ku qe për 
disa vjet redaktor i kulturës. Aktualisht është 
gjyqtar në Gjykatën Komunale të Prizrenit. 
Shkruan poezi, prozë, kritikë letrare. Merret 
me punë shkencore-hulumtuese dhe me 
përkthime letrare nga gjuha turke në gjuhët 
e tjera të Ballkanit. Është aktiv në Shoqatën 
“Dogru Yol” në Prizren. Ka shkruar vjersha, 
tregime e romane: “Të dashuruarat e djegura” 
(1970), “Burimi” (1972), “Sevil” (1974), “Të 
jetosh” (1975). Ka përgatitur dhe botuar 
monografi dhe libra shkollorë e antologji të 
poezisë turke në Kosovë. Krijimet e tij letrare 
janë botuar në shumë përmbledhje e antologji. 
(Irfan Morina)

MUZeTË e KoSoVËS. Institucione publike 
të Kosovës, që merren me mbledhjen, ruajtjen, 
dokumentimin, studimin dhe prezentimin 
e trashëgimisë kulturore-arsimore, natyrore 
dhe industriale të Kosovës. Në Kosovë 
ekzistojnë mbi 20 muze, të cilët veprojnë si 
institucione të pavarur dhe që financohen 
nga Ministria e Kulturës, e Rinisë dhe e 
Sportit ose nga kuvendet komunale. Shumica 
e tyre prezantojnë trashëgiminë kulturore të 
Kosovës, e disa, trashëgimitë pedagogjike dhe 
industriale. 
Muzeu më i vjetër i Kosovës është Muzeu 
Kombëtar, i themeluar në Prishtinë në 
vitin 1949. Është i vendosur në godinën e 
ndërtuar në fund të shekullit XIX. Muzeu 
ka karakter kompleks dhe përbëhet nga 4 
sektorë: arkeologji, histori, etnografi dhe 
natyrë. Ndërkaq, muzeu tjetër në Prishtinë, 
“Shtëpia e Pavarësisë së Kosovës - dr. Ibrahim 
Rugova” u themelua në vitin 2007 dhe është i 
vendosur në objektin e dikurshëm të Shoqatës 
së Shkrimtarëve të Kosovës. Ka karakter 
historik dhe prezanton aktivitete të kryera 

në këtë ndërtesë të udhëhequra nga Ibrahim 
Rugova për arritjen e pavarësisë së Kosovës. 
Me historinë më të re të Kosovës lidhet 
edhe Muzeu “Qëndresa heroike e Jasharëve 
për liri”, i cili u themelua në vitin 2016 në 
Kompleksin Memorial në Prekaz.  Muzeu ka 
karakter historik dhe prezanton qëndresën 
heroike të familjes Jashari në luftën e fundit 
në Kosovë. Në të është ekspozuar material 
dokumentar, fotografi, armët personale të 
komandantit legjendar Adem Jashari, armët 
e Hamzë Jasharit, predha të mortajave e 
të topave, me të cilët ishte sulmuar familja 
Jashari, objekte bujqësore, etnologjike etj. 
I themeluar viteve të fundit (2006) është 
edhe Muzeu Etnologjik “Emin Gjiku”, i cili 
është i vendosur në një shtëpi tradicionale 
në Prishtinë dhe prezanton trashëgiminë 
etnokulturore të Kosovës. Karakter muzeor 
kanë edhe Instituti i Monumenteve dhe Muzeu 
Rajonal në Prishtinë, që u themeluan në vitin 
1967, përkatësisht 1968. Janë të vendosur në 
një ndërtesë të vogël pranë Kuvendit Komunal 
të Prishtinës dhe merren me mbrojtjen e 
monumenteve të trashëgimisë kulturore të 
Prishtinës dhe me veprimtari muzeologjike. 
Nga institucionet që për një kohë më të gjatë 
zhvillojnë veprimtari muzeore është edhe 
Kompleksi Monumental i Lidhjes Shqiptare të 
Prizrenit, i themeluar në vitin 1978, me rastin 
e 100-vjetorit të Lidhjes. Në këtë kompleks 
është paraqitur trashëgimia kulturore nga 
hapësira mbarëshqiptare. Kompleksi ka 
sektorin e historisë, të etnologjisë dhe të 
arteve. Në Prizren funksionon edhe Muzeu 
Arkeologjik, i cili është themeluar në vitin 
1975, në Hamamin e Ahmet Beut. Së fundi, 
më 2013, në Prizren është hapur edhe Muzeu 
Etnologjik, i cili është vendosur në shtëpinë 
tradicionale, të restauruar, të Musë Shehzades. 
Në Pejë, ndërkaq, funksionon Muzeu Rajonal, 
i themeluar në vitin 1977 dhe i hapur më 1983. 
Muzeu është i vendosur në konakun e dislokuar 
të Tahir Beut dhe ka dy sektorë: të arkeologjisë 
dhe të etnografisë. Karakter rajonal ka edhe 
Muzeu Etnografik i Gjakovës, i themeluar 
në vitin 1974. Muzeu është i vendosur në një 
shtëpi karakteristike qytetare dhe ekspozon 
trashëgiminë etnologjike dhe historike të 
Gjakovës dhe të rajonit të saj. Ndërsa Muzeu 
i qytetit të Mitrovicës u themelua në të njëjtin 
vit me Muzeun e Kosovës (1949) dhe sot 
është i vendosur në ndërtesën e ish-Shtëpisë 

së Armatës Jugosllave. Muzeu i Mitrovicës 
gjithashtu ka karakter kompleks dhe përfshin 
sektorët e arkeologjisë, të historisë, të 
etnografisë dhe të natyrës. 
Në Kosovë funksionojnë edhe disa muze 
të tjerë të qyteteve, si: në Gjilan, Vushtrri, 
Skënderaj, Ferizaj, Deçan, Junik, Rahovec, 
Suharekë, Malishevë dhe Shtime, si dhe disa 
muze të shkollave (Muzeu i Shkollës së Parë 
Shqipe në Kosovë, Stubëll; Muzeu i Shkollës 
së Parë Shqipe në Gjakovë; Muzeu i Shkollës 
“Selami Hallaqi”, Gjilan; Muzeu i Shkollës 
në Tërpezë, Muzeu i Shkollës në Drenoc etj). 
Kosova ka edhe tre muze industrialë: Muzeun 
e Elektroekonomisë së Kosovës në Prizren, 
Muzeun e Kristaleve të Kosovës “Trepça” 
në Stantërg dhe Muzeun e Hekurudhave të 
Kosovës në Fushë-Kosovë. (Shpresa Siqeca) 

MUZeU ARKeoLoGJIK I PRIZReNIT. 
Muze i parë në rajon me objekte arkeologjike 
të rrethinës së Prizrenit. Është vendosur në 
hamamin e ndërtuar në vitin 1498, në afërsi 
të kishës së Shën Prendës. Në të Eshref pashë 
Rrotulli ndërtoi edhe Kullën e Sahatit (mesi i 
shek. XIX). Hamami ku është vendosur muzeu 
është i mbuluar me pllaka plumbi dhe ka shtatë 
kupola dhe tre qemerë. Hamami me Sahat Kullë 
u shndërruan në Muze Arkeologjik në vitin 
1975 nga Enti për Mbrojtjen e Monumenteve 
Kulturore dhe të Natyrës, në Prizren. Në të 
prezentohen materiale arkeologjike të Prizrenit 
dhe të komunave përreth dhe këto datojnë nga 
epoka e neolitit të hershëm deri në mesjetë. 
Atraktivitet të veçantë paraqesin objektet 
nga tumat e epokës së hekurit të Romajës, të 
lokalitetit të Vërmicës, të Kalasë së Prizrenit, 
të Manastirit të Kryeengjujve, si dhe disa 
monumente epigrafike të periudhës romake. 
(Edi Shukriu)

MUZeU I eLeKTRoeKoNoMISЁ SЁ 
KoSoVЁS, PRIZReN. Muze në objektin e 
hidrocentralit të parë të Kosovës. Nisma për 
ndërtimin e hidrocentralit të Prizrenit daton 
nga viti 1907/08, kur prizrenasit Sherif efendi 
Bujari, Shani Llausha dhe të disa të tjerë në 
Selanik përpiluan projektin për ndërtimin 
dhe shfrytëzimin e ndërmarrjes elektrike 
në Prizren. Pas një viti filloi ndërtimi i 
hidrocentralit në rrjedhën e Lumëbardhit. Kjo 
nismë u ndërpre në vitin 1912, me pushtimin 
e Kosovës nga Serbia. Me kontributin e 

qytetarëve dhe të kredive bankare vendore 
rifilloi ndërtimi i objektit në vitet 1926-1928. 
Projekti u hartua nga një institut i Vjenës. 
Prodhimi në “hidroelektranën” e njohur me 
emrin “Prizrenka”, me fuqi prej 160 KVA filloi 
në vitin 1929. Në vitin 1936 u fut në prodhim 
edhe gjeneratori i dytë me kapacitet të njëjtë. 
Hidrocentrali punoi pa ndërprerje deri në vitin 
1973. Me rastin e 50-vjetorit të fillimit të punës së 
“Hidroelektranës”, më 1979, Enti për Mbrojtjen 
e Monumenteve të Kulturës të komunës së 
Prizrenit i shndërroi në muze objektin dhe 
pajisjet e këtij hidrocentrali. Në sallën e parë 
të objektit janë konservuar dhe prezantohen 
të gjitha pajisjet teknike të centralit, ndërsa 
në sallën e dytë është ekspozuar materiali 
arkivor i Muzeut. Në oborr, si eksponat teknik, 
është vendosur një trafo e vjetër. Objekti i 
hidrocentralit u shpall monument kulture 
nga Enti përkatës i komunës së Prizrenit në 
vitin 1977, mirëpo për shkak të rrethanave 
politike në Kosovë, Muzeu u la pas dore për një 
kohë të gjatë (1981-1999). Disa ndërhyrje për 
sanimin e dëmtimeve të objektit u ndërmorën 
vitin 2000, kurse më 2012, me mbështetjen e 
Ambasadës së SHBA-së në Prishtinë, u kryen 
punët restauruese. Muzeu gjendet në rrugën 
magjistrale Prizren-Tetovë, 2.5 km larg qytetit. 
(Parim Kosova)

MUZeU I KoSoVËS. Institucion i trashë-
gimisë kulturore, i themeluar në vitin 1949. 
Qëllimi i tij është hulumtimi, mbledhja, 
ruajtja, restaurim-konservimi dhe prezentimi i 
trashëgimisë së luajtshme kulturore-historike, 
që nga parahistoria e deri më sot. Gjendet në 
bërthamën e vjetër të qendrës së Prishtinës, 
në objektin e ndërtuar në vitin 1889 dhe të 
projektuar sipas stilit austro-hungarez, që 
kishte destinim vendosjen e komandës së 
lartë ushtarake të kohës. Muzeu ka karakter 
kompleks dhe në kuadër të tij veprojnë 
këto seksione: arkeologjia me epigrafi dhe 
numizmatikë, etnologjia, historia dhe natyra. 
Në Muze funksionojnë shërbimet e mbrojtjes 
së materialit muzeor, dokumentacioni/arkiva 
dhe biblioteka. Ndërtesa e Muzeut ka tri galeri 
dhe njëra shërben për ekspozitën e përhershme 
arkeologjike. Eksponatet janë prezantuar 
edhe në oborrin e Muzeut dhe në Parkun 
Arkeologjik. Në bodrume gjenden depot e 
koleksioneve dhe të artefakteve të luajtshme. 
Nga viti 1956 botohet revista profesionale-

shkencore “Buletini i Muzeut të Kosovës”, 
si dhe botime të veçanta dhe monografi të 
ekspozitave tematike. Në kuadër të Muzeut 
përfshihen edhe kompleksi etnologjik “Emin 
Gjiku”, i vendosur në ndërtesën e shek. XVIII, 
dhe Muzeu “Shtëpia e Pavarësisë  së Kosovës”. 
(Milot Berisha)

MUZeU RAJoNAL I MITRoVICËS. Muze 
kompleks i qyteti dhe i rajonit. U themelua në 
vitin 1952 dhe fillimisht ka qenë i vendosur 
në ndërtesën e komunës së vjetër. Gjatë viteve 
1960-2009 u vendos në Hamamin e Zejnullah 
Beut, i ndërtuar në kapërcyell të shek. XVIII-
XIX, që dikur përbënte pjesë të rëndësishme të 
qendrës së qytetit të vjetër. Nga viti 2009 muzeu 
u vendos në objektin e Trupave Mbrojtëse të 
Kosovës (ish-Shtëpia e Armatës së Jugosllavisë). 
Muzeu përbëhet nga sektori i arkeologjisë (mbi 
1,000 eksponate), sektori i etnografisë (mbi 
800 eksponate), sektori i historisë dhe sektori i 
gjeologjisë. (Milot Berisha)

MUZIKA e LeHTË, ARGËTUeSe. Emërtim 
i përgjithshëm për muzikën kryesisht për zë 
solo dhe orkestër apo ansamble të ndryshme të 
rinjsh, me përmbajtje rinore, lirike, dashurie apo 
dhe me karakter vallëzues dhe me përmbajtje 
të tjera shoqërore. Ekzistojnë festivale të 
përvitshme me këngë argëtuese, që janë 
zhvilluar e zhvillohen në vende dhe qendra të 
ndryshme, në të shumtën e rasteve me karakter 
garues, ku kanë marrë apo marrin pjesë dhe 

janë shpërblyer mjaft kompozitorë, autorë tanë: 
V. Gjini, S. Gjinali, S. Kajtazi, R. Randobrava, 
Gj. Kaçinari, M. Piperku, T. Berisha, S. Ballata, 
Xh. Gashi e të tjerë. Krahas kompozitorëve 
veprojnë dhe interpretët, kantautorët e kësaj 
gjinie muzikore. Manifestime me këngë të tilla 
shoqërohen nga orkestra revyale, por edhe 
orkestra të mëdha simfonike, ansamble të 
ndryshme instrumentale. Duke qenë muzikë 
argëtuese dhe përmbajtjet e saj të afërta për një 
rreth të gjerë dëgjuesish, është përhapur dhe 
popullarizuar, duke u bërë pjesë e traditës ndër 
shtresa të gjera shoqërore, sidomos pas Luftës 
së Dytë Botërore. Këngët e muzikës argëtuese 
janë të shumta dhe promovohen përmes 
produksioneve muzikore, si ato të radios, 
televizionit, përmes festivaleve muzikore etj. 
Ndër ne, sidomos Radiotelevizioni i Prishtinës 
është përkujdesur me vite për promovimin e 
kësaj gjinie muzikore, përfshirë dhe festivalet 
si “Akordet e Kosovës”, “Zambaku i Prizrenit” 
etj. Me këtë emërtim të përbashkët përfshihen 
edhe ato pjesë a miniatura të ndryshme 
instrumentale muzikore për piano, kitarë etj., 
që janë  me përmbajtje rinore e vallëzuese. 
(Kristina Palokaj-Perkola)

MUZIKA eLeKTRoAKUSTIKe. Kompo-
zohet përmes teknologjisë elektronike, me 
anë të së cilës gjenerohen, përpunohen, 
konfigurohen tinguj të organizuar artistikisht 
që transmetohen me altoparlantë. Termi 
MEA u përcaktua më 1974 nga kompozitori F. 
Bayle (kreu i Grupit të Kërkimeve Muzikore, 
Paris). MEA ka dy zhanre kryesore: Muzikën 
akuzmatike me artoparlantë dhe ekziston vetëm 
në formë të regjistruar (në shirit magnetik, 
kasetë, CD) dhe në muzikën elektronike “live”, 
ku teknologjia përdoret për të prodhuar, 
transformuar, kombinuar a prodhuar tinguj 
gjatë prezentimit. Të dy zhanret varen nga 
transmetimi përmes altoparlantëve. Mund të 
përfshijë, pos instrumenteve elektroakustike 
e gjeneruesve të tjerë, të lidhur me sistemet 
kompjuterike edhe gjenerimin e tingujve të 
zërave a instrumenteve tradicionale. Vepra 
elektro-akustike mund të kombinohet dhe me 
muzikën e gjallë, me atë akusmatike. Muzika 
elektroakustike filloi të zhvillohej në Europë, 
Japoni, Amerikë në vitet ’50 me kontributin e 
kompozitorëve Schaefer, Stockhausen, Varese, 
Xenakis, Boulez, Dallapicola etj. Shpikja 
e kompjuterit në vitet ‘80 e rriti gamën e 

rezultateve, duke thjeshtuar procesin dhe duke 
hapur mundësinë për çdo kompozitor të jetë 
lëvrues i saj. Kështu u shndërrua kompjuteri 
në mjet të rëndësishëm kompozicional. Me 
zhvillimin e tij dhe programeve kompjuterike, 
muzika elektroakustike po zë vend gjithnjë më 
të rëndësishëm. Në Kosovë Donika Rudi është 
e para që studioi për muzikë elektroakustike 
dhe shfaqet aktivisht në jetën muzikore në 
Kosovë e jashtë saj. (Nestor Kraja)

MUZIKA KAMeRALe. Është gjini muzikore 
që kompozohet për grup të vogël a më të madh 
instrumentistësh. Rastet e para, thuhet, janë 
paraqitur që në Mesjetë. Por formësimin e 
rregullt e ka arritur nga klasicizmi i hershëm, 
për t’u bërë praktikë standarde dhe, pjesërisht, 
me formacione kamerale të definuara, si: trio 
harqesh dhe trio pianistike, kuartete harqesh e 
kuartete pianistike, kuintete harqesh e kuintete 
pianistike, sekstete, septete, oktete e nonete 
me përbërje instrumentesh të ndryshme etj. 
Muzika kamerale në Kosovë i ka fillet pas 
Luftës së Dytë Botërore. Kompozitorët tanë 
filluan me përpunime korale mbështetur 
në muzikën popullore, për të vazhduar me 
instrumentale, kamerale, orkestrale, vokalo-
instrumentale e deri tek ato muzikore-
skenike. Kjo u bë e mundshme sidomos me 
hapjen e institucioneve muzikore në Kosovë, 
me shkollimin e kompozitorëve brenda dhe 
jashtë vendit, që krijoi kushte për pasurimin e 
fondit dhe të produksionit të muzikës artistike. 
Veprat e para solistike-kamerale i kemi nga R. 
Mulliqi (“Elegjia”, 1955, për violonçel e piano, 
“Legjenda”, 1956, për violinë e piano). Në vitet 
‘60 dalin vepra kamerale nga kompozitorët E. 
Rizvanolli, F. Beqiri, Z. Ballata e R. Dhomi. Më 
pas vazhduan dhe të tjerë, duke rezultuar sot 
me një mori veprash kamerale formacionesh të 
ndryshme. Muzika jonë tanimë ka një fond të 
konsiderueshëm veprash të muzikës artistike 
ndër më të popullarizuarit e këtij lloji, deri te 
veprat kamerale të kompozitorëve të gjeneratës 
së tretë dhe asaj të re, që shkrijnë invencionin, 
duke futur elemente të kohës në këto vepra. 
Këtu mund të dallojmë: “Bir i vendit trimëror” 
(1981), “Epitaf N” (1982), “Dialogue” (1982) 
nga Z. Ballata, Rondo për violonçel e piano 
(1965) e Rauf Dhomit, deri te Rafet Rudi me 
veprat “Fantasia in Si” për violinë e piano, 
(1985). Rëndësia e muzikës kamerale në 
Kosovë rritet me nismën e festivalit dedikuar 

kësaj gjinie muzikore “KamerFest”, i themeluar 
në vitin 2000, i cili tash e pesëmbëdhjetë vjet 
sjell para publikut artistë e vepra të njohura 
kamerale. (Rreze Kryeziu-Breznica)

MUZIKA oRKeSTRALe. Paraqitet ndër tra- 
ditat më të vonshme të muzikës shqiptare. 
Fillimet e saj u përkasin viteve ‘30 të shek. 
XX, ndërsa zhvillimet e rëndësishme lidhen 
me periudhën pas Luftës së Dytë Botërore. 
Kompozitorët tanë përbëjnë një plejadë 
krijuesish që u formuan në qendra të ndryshme: 
SHBA, Itali, Rusi, Çeki, Rumani, Francë, 
Serbi, Slloveni, Kroaci, Bosnjë e Hercegovinë 
etj. Veprat orkestrale që themeluan traditën 
muzikore profesioniste shqiptare janë poemat, 
rapsoditë, suitat, simfonitë etj. të F. S. Nolit, M. 
Gjokës, K. Konos, L. Antonit, Ç. Zadesë, R. 
Mulliqit, N. Zoraqit, T. Harapit, F. Ibrahimit, Z. 
Ballatës, E. Rizvanollit, R. Dhomit, F. Beqirit, A. 
Kocit.etj. Gjatë viteve 1950-1990 u bënë hapa të 
rëndësishëm, duke plotësuar vonesën objektive 
nëpër kohë. Repertori muzikor shqiptar u 
plotësua me të gjitha format e gjinitë e muzikës 
orkestrale, si vallet, poemat, rapsoditë, suitat 
e uverturat orkestrale, koncertet për solist e 
orkestër, simfonitë, simfonietat etj. Një rol 
përcaktues për zhvillimin e muzikës orkestrale 
kanë luajtur, si nëpër botë, edhe në të gjitha 
trevat shqiptare ngritja dhe organizimi i 
formacioneve të mëdha muzikore, krijimi i 
sistemeve të plota të edukimit muzikor. Kështu 
kanë qenë orkestrat filarmonike a ato simfonike 
dhe formacione të tjera më të vogla orkestrale, 
të lidhura me pretendimet e një luajtjeje më 
të komplikuar e të thelluar instrumentale. 
Ato kanë ngjallur interesim te kompozitorët 
dhe kanë mundësuar angazhimin e tyre për 
të krijuar vepra dimensionesh të mëdha me 
shprehje të spikatura dramaturgjike. Kjo 
bëri që veprat orkestrale shqiptare të pësojnë 
rritje të ndjeshme, sidomos nga gjysma e 
dytë e viteve ‘60. Muzika e kësaj periudhe e 
më tej, në veçanti muzika orkestrale ka një 
mbështetje në traditën europiane, në folklorin 
muzikor kombëtar, e ndërlidhur edhe me 
ecuritë bashkëkohore. Përpos kompozitorëve 
të përmendur më sipër, disa nga figurat e 
rëndësishme të muzikës orkestrale nga vitet ‘70 
e këtej janë Rafet Rudi, Bashkim Shehu, Thoma 
Gaqi, Mendi Mengjiqi etj. Muzika kombëtare e 
gjithë kësaj periudhe, për shkak të rrethanave 
të ndryshme, përpos arritjesh të caktuara, 

e pati më vështirë avancimin e zhvillimeve 
bashkëkohore siç e patën vendet e tjera më të 
zhvilluara perëndimore. (Fatmir Hysi)

MUZIKA PËR TeATËR, FILM dHe TV. Ësh-
të e kompozuar, improvizuar ose e përgatitur për 
të shoqëruar skena teatrore, sekuenca filmike 
ose televizive. Në këto raste muzika merr rolin 
e ilustrueses, shoqërueses ose komentuese. 
Lidhshmëria e muzikës me teatrin njihet që në 
lashtësinë greko-romake. Në mesjetë kjo lidhje 
shfaqet në dramat liturgjike. Në klasicizëm e 
romantizëm shumë autorë të shquar shkruan 
muzikë për skena teatrale, proces që vazhdon 
dhe sot. Shprehje e zhvilluar dhe e rëndësishme 
e lidhjes së teatrit me muzikën është gjinia e 
operës. Me lindjen e industrisë kinematografike 
(fillimi i shek. XX), muzika u përdor për 
të komentuar në intensitete të ndryshme 
sekuencat filmike. Në fazën e parë të filmit pa 
zë u aktivizuan kompozitorë si: Saint-Sawns, 
Pizetti, Milhaud, Shostakoviç, Hindemith 
etj. Muzika ekzekutohej nga formacione të 
vogla apo pianoja gjatë shfaqjes së filmit. 
Muzika e filmit më pas shfaqej e regjistruar 
dhe filloi të mishërojë gjendjen emocionale të 
personazhit a të rrethanës filmike, të shprehë 
lëvizje a komentojë sekuencën filmike. Sot 
kompozitorët si H. Zimmer, E. Morricone, 
J. Newton Howard, J. Adams etj. janë nga 
më të njohurit në botën kinematografike. Në 
Kosovë kanë kompozuar për film R. Mulliqi, 
K. Lekaj, Gj. Gjevelekaj, B. Shehu, R. Dhomi, 
N. Krasniqi, I. Bajri etj. Ndër krijues shqiptarë 
të muzikës për film e TV në Los Anxhelos 
njihet Aldo Shllaku. Muzika në TV zë vend të 
rëndësishëm, të gjithanshëm, ndërkaq ndarja e 
krijuesve në kompozitorë të muzikës, dramës, 
filmit a TV-së është relative. (Nestor Kraja)

MUZIKA SAKRALe. (lat. Musica Sacra, Div-
ina) Është e vjetër aq sa dhe feja e krishterë. 
Kompozohet për të shprehur besimin indi-
vidual/kolektiv dhe është pjesë e celebrimeve 
fetare. Duke qenë gjatë nën sundime të huaja, 
muzika sakrale te ne nuk është zhvilluar si 
te popujt e tjerë. Pas Koncilit II të Vatikanit 
(1963-67), Sinodit iu lejua mbajtja e meshave 
në gjuhët e popujve. Nga kjo kohë ndër ne ka 
pasur dhe kontribute: Ipeshkvët imzot Nikë 
Prela e Dom Rrok Matej botuan përmbledhje 
këngësh kishtare në gjuhën shqipe dhe hapën 
një etapë të re. Dy nga veprat e rëndësishme 

për muzikën sakrale në Kosovë janë: “Kantuali 
kishtar shqiptar” (1974) i përgatitur nga mon-
sinjor N. Mini, botuar në Prizren dhe dy mesha 
të ndara në 13 kapituj, varësisht prej kremteve 
e përkushtimeve. Më 1994 u botua në Romë 
“Libër këngësh korale kishtare” të kompozi-
torëve L. Antoni, V. Gjini (pseudonimi Doni) e 
të tjerë, me tekste të përkthyera nga Dom S. Fi-
lipaj, pater H. Kabashi e Dom L. Gjergji. Përm-
bledhja tjetër “Këndoni Zotit një këngë të re” 
nga pater H. Kabashi u botua në Gjakovë (1975) 
me 129 këngë, përkthyer nga gjuhët latine, 
gjermane, italiane etj. Muzikë kishtare artis-
tike kanë kompozuar dhe R. Dhomi: dy mesha, 
këngë për festat e krishtlindjeve dhe të pash-
këve, këngët “Alleluja”, “Ave Maria”; A. Koci: 
disa këngë sakrale: “Nënës së mjerë”, kushtuar 
Nënë Terezës; Z. Ballata: “Dona Nobis” për kor, 
fl., glsp e piano, “Nënë Terezë bijë shqiptare”, 
për recitator e kor, “Nëna Terezë” për soprano 
e piano, “Hapna sytë tanë”, për soprano, tenor 
e piano, “Mater Theresiae” për mezosoprano e 
ansambël, “Pro memoria” 1462, për recitato, 
solist e orkestër të vogël; Gj. Gjevelekaj: Mesha 
“Matris Theresiae” për solist, kor e orkestër, 
mbi vargjet e M. Krasniqit; R. Rudi, dy këngë 
sakrale që shërbehen tek arbëreshët e Italisë: 
“O zemra ime ku vete” dhe “Afresk arbëresh”; 
M. Mengjiqi: oratoriumi sakral “Mater Tereza”, 
etj. (Rreze Kryeziu-Breznica)

MUZIKA VoKALe-INSTRUMeNTALe. Kri- 
jimet vokale-instrumentale në Kosovë janë 
shfaqur rreth viteve ’60 të shekullit XX. Veprat e 
para të këtij lloji ishin të thjeshta, në formacion 
nevojitej një vokal dhe një orkestër (jo e 
karakterit simfonik) dhe kënga realizohej. Në 
kuadër të veprave të kësaj gjinie muzikore hyjnë 
kantata e oratoriumi, të cilat edhe sot te ne janë 
pak në numër, për shkak të zotërimit teknik 
kompozitorial, por edhe për përkushtimin e 
madh që e kërkojnë. Krijimet e tilla i filloi Rexho 
Mulliqi (1923-1982). Veprat e para të këtij lloji 
ishin përpunime dhe stilizime të këngëve 
popullore si:” Baresha”, “Lulëzoi fusha, lulëzoi 
mali” (1960) deri te “Poema për ata” (dedikuar 
minatorëve të Trepçës), kantatë e krijuar në 
vitin 1961, e konsideruar vepra e parë e këtij lloji 
në fondin e muzikës artistike në Kosovë. Më 
shumë vepra vokale-instrumentale kanë lënë 
kompozitorët e gjeneratës së dytë dhe këtu do 
përmendur Vinçenc Gjini me kantatat: “Ramiz 
o vëlla” (1978), “Të duam liri” (1981), “Baladë në 

MUZIKA PËR TEATËR, FILM DHE TV

gur” (1982), “Udhëkryqet e jetës” (1985) etj., që 
trajtojnë tema nga aktualiteti i vështirë i kohës 
kur janë krijuar. Edhe në kuadër të opusit krijues 
të Esat Rizvanollit gjejmë vepra të tilla dhe ndër 
më të rëndësishmet janë: “Fjala e Skënderbeut” 
(1968) dhe “Rezistenca” 1973. Nga kompozitorët 
e gjeneratës së tretë dhe asaj të re mund të 
dallojmë tre prej tyre me vepra të këtij lloji: 
Zeqirja Ballata me: “Këmbë qëndrese” (1978), 
“Bir i vendit trimëror” (1981), “Pro Memoria 
1462” (1981), “Lacrimosa” (2008), pastaj Rauf 
Dhomi, në krijimtarinë e të cilit gjejmë dhe 
kantata, dy të këtij lloji dedikuar edukimit të 
vajzave dhe hapjes së shkollave të para: “Vatra 
e urtësisë” (1985) dhe “Uratë vashave” (1990), 
si dhe Rafet Rudi që mbetet karakteristik në 
krijimtarinë e tij vokale-instrumentale, nga e 
cila dallojmë: “Icare ubi es” (1987, një version i 
ri më 2007), “Flijimi” (1983), “Afresk arbëresh 
III” (1983), “Fantasia concertante” (2012), më të 
cilën fitoi çmimin e parë nga Ministia e Kulturës 
e Republikës së Kosovës. Vend të rëndësishëm 
në krijimtarinë e këtij lloji zë vepra vokale-
instrumentale e kompozitorit Mendi Mengjiqi, 
“Homagium Matri Teresiae” (1999), oratorium i 
parë, deri sot i vetëm në Kosovë. (Rreze Kryeziu-
Breznica)

MYFTARI Agon (1985-). Regjisor. Lindi në 
Prishtinë. Shkollimin fillor dhe të mesëm i 
kreu në Prishtinë, studimet për regji teatri në 
Fakultetin e Arteve të Universitetit të Prishtinës 
(2008). Në Teatrin Kombëtar të Kosovës bëri 
regjinë e shfaqjeve “Dejzilend” (2009) dhe 
“39 shkallët” (2013). Me Kompaninë teatrore 
“Moissi” inskenoi shfaqjet “Emigrantët” (2009) 
në Teatrin “Oda”, pastaj “Shtatë maskat e 
bardha” (2011) në Teatrin “Dodona” dhe “Duke 
pritur Godonë” (2010) në Teatrin “Adriana” të 
Ferizajt. Me kompaninë teatrore “La Rremë”, në 
Teatrin “Oda” ka vënë në skenë shfaqjen “Sikur 
kjo të ishte shfaqje” (2012), ndërkaq në Teatrin 
e Prizrenit shfaqjen “Vigjilje” (2015). Në Teatrin 
Shqiptar të Shkupit punoi shfaqjen për fëmijë 
“Imagjinatorët” (2011) dhe shfaqjen “Gishti” 
(2013). Në Qendrën Teatrore për Fëmijë në 
Shkup ka vënë në skenë shfaqjen për fëmijë 
“Magjistari nga Ozi” (2014). (Erson Zymberi) 

MYFTARI emrush (1910-1945). Veprimtar 
për çlirimin kombëtare të shqiptarëve në ish-
Jugosllavi, antifashist, luftëtar i Spanjës. Lindi 
në Pejë. Kreu Liceun Kombëtar (francez) në 

Korçë dhe shkollën ushtarake mbretërore në 
Tiranë. Ishte në mesin e të rinjve vullnetarë 
antifashistë shqiptarë që shkuan në Spanjë, për 
të luftuar në mbrojtje të Republikës. Gjatë viteve 
të Luftës së Dytë Botërore mbajti qëndrim 
antifashist dhe angazhohej për bashkimin e 
trojeve etnike shqiptare. Më 1943 ngriti zërin 
kundër Masakrës së Bihorit. U angazhua 
për zbatimin e vendimeve të Konferencës 
së Bujanit. Në fund të Luftës, për shkak të 
pikëpamjeve të tij për zgjidhjen e problemit 
kombëtar të shqiptarëve në Jugosllavi, u vu nën 
mbikëqyrjen e OZN-ës. U arrestua në vjeshtën 
e vitit 1944 dhe u pushkatua nën akuzën si 
agjent i shërbimit anglez. (Fehmi Rexhepi)

MYFTARI Hazir (1948-2014). Aktor. Lindi në 
Vushtri. Studimet për aktrim i kreu në Shkollën e 
Lartë Pedagogjike në Prishtinë (1969), kur edhe 
filloi punën si aktor në Teatrin Popullor Kra-

hinor. Realizoi një sërë 
rolesh në shfaqjet: “Gjen-
erali i ushtrisë së vdekur” 
të P. Manit (1973), “Emi-
grantët” e M. Georkijevit 
(1977), “Ana Karenina” e 
E. Radomisenski (1979), 
“Trungu Ilir” (1981) dhe 
“Gjon Nikollë Kazazi 
(1983) në regji të Agim 

Sopit, “ Bregu i Pikëllimit” e V. Milçinit (1987), 
“Shfaqja e fundit” (2001) dhe “Lidhje gjaku” 
(2010) të F. Hysajt. Shfaqja “Lidhje gjaku” ishte 
shfaqja e tij e fundit, me të cilin shënoi edhe 40- 
vjetorin e karrierës. Pos në teatër, H. Myftari re-
alizoi një numër rolesh edhe në filma artistikë, 
si: “Tre veta kapërcejnë malin “ të B. Sahatçiut, 
“Proka” të I. Qosjes, si dhe role të tjera në fil-
mat “Njeriu prej dheu”, “Kur pranvera vonohet”, 
“Përroi vërshues”, “Lepuri me pesë këmbë”, “Et-
jet e Kosovës”, dhe në serialet televizive: “Era dhe 
Lisi”, “Pasqyra”, “Migjeni”, “Rrëfime nga gjyqi” 
etj. Në periudhën 1981-1989 ishte drejtor Teatrit 
Popullor Krahinor. Gjatë vitit 1981-83 ishte kry-
etar i Këshillit të Festivalit të Filmit Jugosllav në 
Pulë. Për punën në teatër dhe film u nderua me 
çmime dhe mirënjohje. (Fadil Hysaj)

MYRTAJ Malë (1953-). Skulptor. Lindi në Pejë. 
Kreu Shkollën e Mesme të Artit në Pejë, ndërsa 
studimet për skulpturë në Akademinë e Arteve 
në Prishtinë (1978). Punoi si mësimdhënës në 
gjimnazin “Skenderbeu” në Preshevë (1978-

MYRTAJ

HAZIR MYFTARI

1981) dhe në Shkollën e Mesme të Artit në 
Pejë (1982-1989). Është anëtar i Shoqatës së 
Artistëve Figurativë të Kosovës nga viti 1978 
dhe anëtar i Shoqatës së Artistëve Figurativë në 
Singen të Gjermanisë nga viti 2007, pastaj në 
Shoqatën e Artistëve Figurativë në Uberlingen 
po në Gjermani nga viti 2008. Është fitues i disa 
çmimeve dhe i mirënjohjeve, si: “Dorëza e artë” 
për Kampionatin Botëror të Boksit Amator, 
Beograd (1978), çmimi i parë në konkursin 
federativ në ish-Jugosllavi për Stafetën e Rinisë 
(1978), Mirënjohje e Bienalës së Plastikës së 
Vogël në Lubjanë etj (1979) etj. Ka marrë pjesë 
në shumë ekspozita kolektive në ish-Jugosllavi, 
Kosovë, Gjermani, Zvicër dhe Francë dhe ka 
hapur ekspozita personale në Kosovë dhe në 
disa qendrat europiane. Nga viti 1989 jeton dhe 
vepron në Singen të Gjermanisë. (Agim Rudi)

MYRTeZAI Masar (1924-2001). Gazetar, 
përkthyes. Lindi në Gjakovë. Filloren e mbaroi 
në vendlindje. Regjistroi Shkollën qytetare në 
Gjakovë dhe më pastaj Medresenë në Shkup. 
Më 1942 kalon në Prishtinë, në Shkollën 
Normale “Sami Frashëri”. Punoi mësues në 
Junik e pastaj në Prizren. Më 1946 emërohet 
kryeredaktor i “Gazetës së pionierëve”. Për 
shumë vjet ishte kryeredaktor i revistës 
“Zani i rinisë shqiptare”, përkatësisht “Zanit 
i rinisë”, kur redaksia ndodhej në Beograd 

dhe më pas në Prishtinë. Studioi për gazetari 
dhe diplomaci dhe, së fundi, për gjeografi-
histori në Fakultetin e Shkencave Natyrore të 
Universitetit të Beogradit. Pas përfundimit të 
studimeve (1955) u kthye në Prishtinë, fillimisht 
si redaktor e pastaj si zëvendëskryeredaktor i 
“Rilindjes”. Në këtë gazetë udhëhoqi rubrikën e 
kulturës, faqen e fëmijëve, rubrikën e politikës 
së jashtme dhe atë të humorit. Më 1967 kaloi 
në TV Prishtina, redaktor dhe kryeredaktor, 
kurse nga viti 1974 e deri më 1984 ishte shef i 
kabinetit të Fadil Hoxhës në Beograd. Përktheu 
disa vepra letrare. (Zenun Çelaj)

MYZeQINA. Fshat në komunën e Shtimes, 4 
km në verilindje të qytezës. Është fshat fushor 
i tipit të grumbulluar. Territori i fshatit ka 
sipërfaqe prej 6 km². Me këtë emër për herë 
të parë përmendet në defterin kadastral të 
vilajetit Vëllk të vitit 1455. Popullsia e fshatit 
është e ardhur kryesisht nga Sazlia dhe Jezerci. 
Ka edhe muhaxhirë të ardhur nga sanxhaku 
i Nishit. Në vitin 2011 fshati kishte 1,324 
banorë, ndaj 729 banorëve sa kishte në vitin 
1948. Popullsia merret kryesisht me bujqësi. 
Është seli e bashkësisë lokale për vendbanimet 
Rashincë, Vojnoc dhe Gjurkoc. Ka shkollën 
9-vjeçare, qendrën e mjekësisë familjare, disa 
njësi tregtare etj. (Shpend Agaj)

MYRTEZAI



NAHI Faik (1942-). Inxhinier i energjetikës. 
Lindi në Gjakovë, shkollimin fillor dhe të 
mesëm i kreu në vendlindje, ndërsa studimet 
në Fakultetin Elektroteknik të Universitetit të 

Zagrebit (1965). Filloi 
punën në kombinatin 
“Kosova”, ku u bë bartës 
i projektit të gazifikimit 
të thëngjillit dhe të in-
dustrisë kimike të kësaj 
ndërmarrjeje. Menaxhoi 
disa projekte të rëndë-
sishme në Termocen-
tralin “Kosova A” dhe 

udhëhoqi projektin e Termocentralit “Kosova 
B” (1981-1990). Ishte udhëheqës i sektorit për 
zhvillim strategjik të Korporatës Energjetike 
të Kosovës. Hartoi disa studime në fushën e 
energjisë së ripërtëritshme (hidrocentrale të 
vogla) dhe në fushën e efiçiencës dhe të mena-
xhimit të konsumit energjetik. Në periudhën 
2008-2011 ishte këshilltar kryesor për energji 
në Ministrinë e Energjisë dhe të Minierave. Në 
vitet 1976-1986 ishte ligjërues në FE të Univer-
sitetit të Prishtinës. (Isuf Krasniqi).

NAHI Myderriz Hasan (1905-1991). Teolog 
islam, përkthyes i Kuranit, veteran i arsimit. 
Lindi në Gjakovë, ku mori mësimet e para 
dhe kreu medresenë. Mbaroi studimet në 
Universitetin “Al-Az’har” të Kajros, në 
Fakultetin “Kismi Ali” (1934). Pas përfundimit 
të studimeve, Ulema Mexhlisi në Shkup e 
emëroi në detyrën “ligjërues terreni” (1935), 
ku qëndroi për tri vjet dhe u shqua për 
mënyrën e shpjegimit dhe të komentimit të 
mësimeve të fesë islame. Më 1938 mori detyrën 
e myderrizit në Medresenë e Ferizajt, ku filloi 
ligjërimin e mësimeve në gjuhën shqipe. Më 
1943 Komuniteti Mysliman Shqiptar në Tiranë 

e emëroi kryemyfti të zonës së Dukagjinit, si 
dhe myderriz kryesor e drejtues të Medresesë 
“Mehmed Pasha” në Prizren. Në vitin 1958 u 
caktua mësimdhënës për lëndën e Kuranit dhe 
i lëndëve të tjera fetare në Medresenë “Alaudin” 
në Prishtinë, ku punoi deri në pension (1978). 
Në vitin 1988 botoi Kuranin e përkthyer në 
gjuhën shqipe. (Ramadan Shkodra)

NAHTIGAL Rajko (1877-1958). Gjuhëtar sllo- 
ven. Studioi sllavistikë në Vjenë. Ishte profe-
sor në Universitetin e Gracit dhe të Lubjanës, 
dekan i Fakultetit Filozofik në Lubjanë dhe rek-

tor i Universitetit të Lub-
janës. U zgjodh anëtar i 
Akademisë së Shkencave 
dhe të Arteve të Sllo-
venisë më 1938 dhe ishte 
kryetar i parë i saj (1939-
1942). U mor edhe me 
studime për gjuhën 
shqipe. Ishte i ftuar nga 
Komisija Letrare e Shko-

drës që të bënte ekspeditë hulumtuese në El-
basan, tok me Gjergj Pekmezin e Ndre Mjedën, 
për nevoja të krijimit të një shqipe të njësuar 
me bazë elbasanishten. Botoi studime për alfa-
betin e Elbasanit. Akademia e Shkencave dhe e 
Arteve e Kosovës, në bashkëpunim me Akade-
minë e Shkencave dhe të Arteve të Sllovenisë, 
botoi më 2015 përmbledhjen “Për një gjuhë 
të përbashkët letrare shqipe”, ku përfshihen të 
gjitha studimet e R. Nahtigalit për shqipen. 
(Lindita Rugova) 

NoJdeK (Neudeck) Rupert (1939-2016). 
Aktivist për mbrojtjen e të drejtave të njeri-
ut, themelues i organizatës humanitare “Cap 
Anamur”. Lindi në Danzing (Gdanjsk) të 
Polonisë. Studioi për drejtësi dhe teologji  

katolike, ndërsa më vonë 
për filozofi dhe shkenca 
politike. Një kohë punoi 
si gazetar. Në vitin 1979 
u bë i njohur, kur organi-
zata e tij ua shpëtoi jetën 
11,000 vietnamezëve në 
Detin Jugor të Kinës. Në 
shtator të vitit 1998 R. 
Nojdek e dorëzoi postin 

e kryesuesit të “Cap Anamurit”, por u kthye sër-
ish për t’u angazhuar në Kosovë. Në vitet 1998-
1999 ishte aktiv në sistemimin e shqiptarëve të 
Kosovës të dëbuar me dhunë nga regjimi i Beo-
gradit. Sipas të dhënave të “Cap Anamur”, or-
ganizata mblodhi mbi 58,7 milionë marka gjer-
mane për kosovarët. Ishte i njohur angazhimi i 
tij për Kosovën edhe pas luftës. “Cap Anamur” 
ndërtoi rreth 6,000 shtëpi në 75 fshatra, nëntë 
shkolla fillore, pesë shkolla profesionale dhe 
një spital. Për punën e tij humanitare u nderua 
me shumë mirënjohje dhe çmime. Në shkurt 
të vitit 2016, disa muaj para vdekjes, u nderua 
me medaljen “Nënë Tereza” nga presidentja e 
Kosovës. (Valdrin Ukshini)

NAISI.  Vendbanim antik te Nishi (Serbi). 
Shtrihej në të djathtë të lumit Nishava, në 
kryqëzim të rrugëve transballkanike. Figuroi 
në të gjitha itineraret romake, si Tab. Peut. 
Segm. VII; Itin. Ant., 134; Itin. Hieros. 566. 3; 
Geogr. Rav., IV, 7. U njoh nga burimet antike 
si “oppidum”, “civitas” dhe “urb”. Rëndësia e tij 
para pushtimit romak njihet pak dhe për herë 
të parë përmendet në veprën “Gjeografia” të 
Ptolemeut (shek. II), i cili e radhit në mesin 
e qyteteve më të mëdha dardane. Në gjysmën 
e dytë të shek. II u ngrit në rang municipi 
dhe u bë qendër e rëndësishme ekonomike, 
ushtarake dhe administrative. Në territorin 
e tij u vendosën njësitë ushtarake romake 
Cilicum I, Cretum I, Flavia IV, Claudia VII dhe 
Aurelia Dardanorum I. Njihet si vendlindja e 
perandorit Konstantini i Madh, gjatë sundimit 
të të cilit qyteti e arriti kulmin e lulëzimit. 
Njihet edhe si qendër episkopale, ipeshkvijtë e 
së cilës luajtën rol të rëndësishëm në dallimet 
eklesiastike, sidomos të shek. IV. Gjatë shek. 
VI-X u pushtua përkohësisht nga hunët, avarët, 
sllavët dhe bullgarët. (Arben Hajdari)

NAJdeNI Sait (1864-1903). Rilindës, veprim-
tar i arsimit. Lindi në qytetin e Dibrës, ku kreu 

shkollën fillore (iptidaije) dhe gjimnazin e 
ulët (ruzhdije). Vazhdoi studimet teologjike 
në Medresenë e Fatihut në Stamboll, të cilat 
i përfundoi në vitin 1888. Pas studimeve, me 
libra shqip nga Stambolli, u kthye në vendlindje, 
ku formoi një shoqëri atdhetare për përhapjen 
e arsimit dhe të lëvizjes kombëtare. Po në vitin 
1888, në shtëpinë e tij hapi një shkollë shqipe, 
por pas një viti autoritet osmane e mbyllën. S. 
Najdeni (Hoxhë Voka), u mor edhe me punë 
krijuese. La të botuara veprat: “Fe-Rrëfenjësja e 
myslimanëvet” (1900), me 64 faqe dhe “Abetare 
e gjuhës shqipe”, në të “folmen gegënisht” 
(1900), me 16 faqe. Kjo abetare, pas vdekjes së 
tij, u ribotua edhe tri herë. (Xheladin Murati) 

NALLBANI Latif (1940-). Gazetar. Lindi në 
Kaçanik. Shkollën fillore e kreu në vendlindje, 
shkollën normale në Prishtinë e Shkup, ndërsa 
studimet për gjuhë dhe letërsisë shqipe në 
Fakultetin Filozofik të Prishtinës. Punoi mësues 
në fshatin Çellopek të Tetovës (1958/59), 
pastaj në Han të Elezit dhe Kaçanik. Që i ri 
bashkëpunon me Radio Prishtinën dhe gazetën 
“Rilindja”. Një kohë ishte korrespondent nga 
komuna e Kaçanikut për gazetën “Rilindja”. 
Në Entin Ndërkomunal Pedagogjik në Ferizaj 
punoi nga viti 1966, pastaj në Entin Pedagogjik 
të Prishtinës. Bashkëpunoi edhe me revistat që 
u botuan në Prishtinë, kryesisht me tema nga 
fusha e arsimit. Deri në pension ishte gazetar 
dhe redaktor i revistës për arsim “Shkëndija”. 
(Ibrahim Berisha)

NAMANI Abdyl (1937-). Inxhinier i maki-
nerisë. Lindi në Nedakoc, Vushtrri. Shkollën 
fillore e kreu në Vushtrri, ndërsa gjimnazin 
në Mitrovicë. Mbaroi studimet në Fakultetin e 
Makinerisë të Universitetit të Zagrebit (1968). 
Punoi në shkollën teknike “19 Nëntori” në 
Prishtinë dhe në NGBG “Rilindja”. Nga viti 
1971 e deri në pension punoi në Korporatën 
Energjetike të Kosovës (KEK), në Termocen-
tralin “Kosova A” në Obiliq, ku ishte udhë- 
heqës në shumë njësi punuese. Specializoi 
për turbina me avull në Bërno të Çekisë dhe 
ishte në perfeksionim profesional në Gjer-
mani, Hungari, Ukrainë. Nga viti 1972 punoi 
si pedagog i angazhuar në Fakultetin Teknik 
të Universitetit të Prishtinës për lëndën gjeo-
metria deskriptive. Mori pjesë në simpoziume 
profesionale-shkencore, ku janë trajtuar pro-
blematikat e energjetikës. Ka bërë përkthimin 
e disa teksteve shkollore. (Fehmi Krasniqi).

RUPERT NOJDEK

NAISI

NASALCA. Vendbanim rural i tipit të dendur, 
8 kilometra në jugperëndim të Bujanocit. 
Shtrihet në lartësinë mbidetare 430-470 m, 
në kontaktin e relievit kodrinor të zonës 
së Karadakut në perëndim dhe fushës së 
Preshevës në lindje. Sipërfaqja e territorit të 
fshatit është 1,466 ha. Objektet e banimit janë 
ndërtuar në të dy anët e rrugës regjionale 
Miratoc-Lluçan. Në vitin 1961, Nasalca kishte 
1,081 banorë, ndërsa në vitin 2002 kishte 1,831 
banorë rezidentë. Popullsia merret kryesisht 
me bujqësi, por një numër i konsiderueshëm i 
familjeve jeton nga remitancat e mërgimtarëve 
në botën e jashtme. Ka shkollën tetëvjeçare 
dhe ndonjë objekt tjetër të standardit shoqëror. 
(Arsim Ejupi)

NASI Lefter (1948-2007). Historian. Lindi në 
Hoshtovë të Zagorisë. Më 1950 familja e tij u 
vendos në Tiranë, ku kreu arsimin fillor dhe të 
mesëm dhe studimet në degën histori-gjeografi 
në Universitetin e Tiranës. Punoi në Institutin e 
Studimeve Pedagogjike dhe njëherësh pedagog 
i jashtëm në Fakultetin e Historisë e Filologjisë 
të Universitetit të Tiranës. Më 1979 punësohet 
në sektorin e historisë së Kosovës në Institutin 
e Historisë në Tiranë, ndërsa në periudhën 
1989-1994 ishte zëvendësdrejtor i Institutit 
të Historisë. Nga viti 1994 e deri në fund të 
jetës punoi si sekretar shkencor i seksionit të 
shkencave shoqërore dhe albanologjike në 
Akademinë e Shkencave të Shqipërisë. U mor 
me studime të historisë të kohës së re. Botoi 
vepra shkencore dhe artikuj të shumtë brenda 
dhe jashtë vendit. Është autor i monografive 
“Ripushtimi i Kosovës” (1994), “Aspekte të 
shtypjes kombëtare e politike të shqiptarëve 
në Kosovë (1981-1986)” (1995) etj., pastaj 
bashkëredaktor i vëllimeve: “E vërteta për 
Kosovën dhe shqiptarët në Jugosllavi” (1990) 
dhe “Kosova një problem historik dhe aktual” 
(1995). Ishte anëtar i redaksive të disa revistave 
shkencore, mori pjesë me referate e kumtesa 
në disa konferenca shkencore të rëndësishme. 
(Frashër Demaj)

NASUFI Vahit (1945-). Shkrimtar. Lindi në 
Veleshtë të Strugës (Maqedoni), në një familje 
punëtore-kurbetqare. Kreu shkollën fillore në 
vendlindje, Normalen dhe Shkollën e Lartë 
Pedagogjike në Shkup. Me shkrime merret që 
nga shkolla fillore. Shkruan kryesisht poezi dhe 
prozë për fëmijë. Bashkëpunon me të gjitha 

gazetat dhe revistat letrare në gjuhën shqipe. Deri 
tash botoi këto përmbledhje me poezi për fëmijë 
“Valët e Drinit” (1980), “Dallëndyshja dhe lisi” 
(1984), “Kush ëndërron më bukur” (1985), “E 
kam shok bilbilin” (1987), “Koha e xixëllonjave” 
(1987), “Heshtja e gurit” (1994), “Gjyshja i 
numëron yjet” (1996) etj. (Xhevat Syla)

NATo (North Atlantic Treaty organisation 
- organizata e Traktatit të Atlantikut të 
Veriut) Organizatë politiko-ushtarake e 
vendeve të Europës dhe të Amerikës Veriore 
e themeluar më 4 prill 1949 me qendër në 
Bruksel. Traktati u nënshkrua nga 10 vende: 
Belgjika, Danimarka, Franca, Britania e 
Madhe, Islanda, Italia, Luksemburgu, Holanda, 
Norvegjia, Portugalia, Kanadaja dhe SHBA-
ja. Më vonë në këtë organizatë u anëtarësuan 
edhe Greqia dhe Turqia (1952), Gjermania 
(1955), Spanja (1982), Çekia, Hungaria dhe 
Polonia (1999), pastaj më 2004 NATO-s iu 
bashkuan edhe Estonia, Lituania, Letonia, 
Bullgaria, Rumania, Sllovakia dhe Sllovenia, 
ndërsa më 2009 u anëtarësuan Shqipëria dhe 
Kroacia. Qëllimi kryesor i anëtarëve themelues 
ishte që t’i kundërviheshin rrezikut të zgjerimit 
të ndikimit të Bashkimit Sovjetik në Europë. 
Me nënshkrimin e këtij Traktati, anëtarët 
përkushtoheshin për të mbrojtur në mënyrë të 
ndërsjellë lirinë dhe sigurinë e tyre me anën e 
mjeteve politike e ushtarake. NATO-ja është një 
organizatë ndërqeveritare, një aleancë shtetesh 
sovrane, e bashkuar në emër të sigurisë dhe 
vlerave të përbashkëta. NATO-ja merr vendime 
duke u mbështetur në parimin e konsensusit. 
Zyrat Qendrore të NATO-s ndodhen në 
Bruksel. Atje ndodhet selia e përhershme e 
Këshillit të Atlantikut të Veriut (NAC). Në 
të bëjnë pjesë delegacionet kombëtare të 
shteteve anëtare, Sekretari i Përgjithshëm dhe 
Shtabi Ndërkombëtar, Kryetari i Komitetit 
Ushtarak dhe Shtabi Ushtarak Ndërkombëtar, 
misionet diplomatikë të shteteve partnere 
dhe agjenci të ndryshme të NATO-s. Shtetet 
anëtare kanë delegacione të përhershme në 
Zyrat Qendrore të NATO-s, që udhëhiqen 
nga krerët e misioneve. Çdo shtet anëtar 
përfaqësohet edhe nga një delegat ushtarak. 
Përfaqësuesi i përhershëm, ashtu si edhe 
ushtarakët, ndihmohen për kryerjen e detyrave 
të tyre nga një grup këshilltarësh e oficerësh 
civilë e ushtarakë, të cilët përfaqësojnë vendin 
përkatës në secilin prej Komiteteve të NATO-s. 

NATO

Institucionet kryesore drejtuese të NATO-s 
janë: Këshilli i Atlantikut Verior (NAC), 
Komiteti i Planifikimit të Mbrojtjes (DPC) dhe 
Grupi i Planifikimit Bërthamor (NPG). Këshilli 
i Atlantikut Verior është njësia vendimmarrëse 
me rëndësi vendimtare për Aleancën. Janë 
dy komanda ushtarake të NATO-s, të cilat 
kanë rëndësi strategjike: njëra është Komanda 
Supreme e Aleatëve për Europën (SACEUR), 
e cila e ka selinë e vet në Mons të Belgjikës, 
ndërsa tjetra është Komanda Supreme e 
Aleatëve për Shndërrimin (SACT), e cila e ka 
selinë në Norfolk të shtetit Virgjinia të SHBA-
së. Asambleja parlamentare e NATO-s, e njohur 
si Asambleja e Atlantikut Verior, është një 
organizatë ndërparlamentare e krijuar në vitin 
1955, si forum që bashkon ligjvënësit e vendeve 
anëtare, për të diskutuar çështje me interes të 
përbashkët. NATO-ja ka ndërhyrë ushtarakisht 
për të ndaluar apo parandaluar konflikte në tri 
raste: në Bosnjë dhe Hercegovinë në 1995, në 
Kosovë më 24 mars 1999 dhe në Republikën 
ish-Jugosllave të Maqedonisë në 2001. Së fundi 
udhëheq dy misione paqeruajtëse: Forcën e 
Stabilizimit (SFOR) në Bosnjë e Hercegovinë 
dhe Forcën e Kosovës (KFOR). (Sylë Ukshini)

NAVAKAZI Vlora (1962-). Inxhiniere e arki-
tekturës, mësimdhënëse universitare. Lindi 
në Prishtinë, ku kreu shkollimin fillor dhe 
të mesëm. Kreu studimet për arkitekturë në 

Fakultetin e Ndërtim-
tarisë dhe të Arkitek-
turës të Universitetit të 
Prishtinës (UP) (1985). 
Studimet pasuniversi-
tare dhe të doktoratës 
i kreu në Universitetin 
e Sarajevës (2012). U 
zgjodh asistent (1985), 
më pas profesor asistent 

në Fakultetin e Ndërtimtarisë dhe të Arkitek-
turës në UP (2015). Ka botuar disa punime 
shkencore me recension ndërkombëtar rreth 
çështjeve urbane dhe arkitektonike të Kosovës 
në periudhën osmane. Për punën profesionale 
mori çmime në konkurse të ndryshme arkitek-
tonike dhe urbane: shkolla e mesme “Xhevdet 
Doda” në Prishtinë, teatri dhe opera “Ibrahim 
Rugova” në Prishtinë, lumi Mirusha në Gjilan, 
si dhe planet urbane në Prizren për planin 
rregullues “Arbëria 3” etj. (Dervish Qerreti).

NdËRHYRJA e NATo-S NË KoSoVË (24 
mars - 10 qershor 1999). Fushata ajrore e NA-
TO-s kundër caqeve ushtarake, policore dhe 
paramilitare serbe në Kosovë, në Serbi dhe në 

Mal të Zi. Sulmet ajrore të NATO-s filluan më 
24 mars 1999 dhe zgjatën 78 ditë, duke rezul-
tuar me tërheqjen e plotë të të gjitha trupave 
ushtarake, policore dhe paramilitare serbe dhe 
vendosjen e administrimit ndërkombëtar në 
Kosovë. Me të filluar sulmet ajrore, në shenjë 
hakmarrjeje, forcat serbe intensifikuan dhu-
nën, vrasjet masive dhe deportimin e shqip-
tarëve të Kosovës. Ishte hera e parë në his-
torinë e NATO-s që goditej ushtarakisht një 
shtet, pa pasur mandatin paraprak të Këshi- 
llit të Sigurimit të Organizatës së Kombeve të 
Bashkuara. Prandaj fushata e bombardimeve 
të NATO-së ndaj Jugosllavisë së mbetur hapi 
debat në lidhje me legalitetin, shkaqet dhe qël-
limet e luftës, efektivitetin e fushatës, si dhe 
çështjet e tjera që lidheshin me promovimin 
e një doktrine të re ushtarake dhe me kri-
jimin e një rendi të ri ndërkombëtar. Fushata 
e bombardimeve mbi caqet ushtarake serbe 
kishte për qëllim t’i dëshmonte Millosheviqit 
se Perëndimi ishte i vendosur për ndalimin e 
spastrimeve etnike, për të penguar realizimin 
e planeve për dëbimin dhe për vrasjen masive 
të civilëve shqiptarë (“Operacioni Patkoi”) dhe 
për të goditur aftësinë vepruese të kapaciteteve 
ushtarake të ushtrisë dhe të policisë serbe. 
NATO-ja përfundimisht i kishte përkufizuar  

VLORA NAVAKAZI

HYRJA E TRUPAVE TË NATO-S NË KOSOVË (10 
QERSHOR 1999)

NAVAKAZI

qëllimet e veta në mënyrë koherente më 12 prill 
1999, në një mbledhje të jashtëzakonshme të 
Këshillit të Atlantikut të Veriut. Kërkesat që i 
drejtoheshin Beogradit përfshinin: ndërprerjen 
e të gjitha aktiviteteve ushtarake, të dhunës e të 
represionit të RFJ-së/Serbisë në Kosovë, lejimin 
e vendosjes së paqeruajtësve ndërkombëtarë në 
Kosovë, mospengimin e kthimit të pakushtëzuar 
dhe të sigurt të refugjatëve dhe të personave të 
zhvendosur dhe vendosja e papenguar e orga-
nizatave humanitare në Kosovë, si dhe shprehja 
e gatishmërisë për të gjetur një zgjidhje politike 
për Kosovën në bazë të Planit të Rambujesë, të 
mbështetur në të drejtën ndërkombëtare dhe në 
Kartën e OKB-së. Operacionet ajrore të NATO-
s ishin të ndara në faza të ndryshme. Përmes 
intensifikimit shkallë-shkallë do të duhej të 
garantohej fleksibiliteti politik dhe aftësia re-
aguese në shkallët e ndryshme të zhvillimit 
të një konflikti. Faza 0 (zero) e operacioneve 
ajrore përmbante transferimin e forcave ajrore 
nëpër aeroporte, nga të cilat mund të arrihej 
territori i Jugosllavisë së mbetur. Përveç kësaj, 
përfshiheshin fluturimet për kontrollimin e 
hapësirës ajrore mbi Jugosllavinë e mbetur, por 
pa hyrë në hapësirën ajrore. Në rast se Millo-
sheviqi nuk lëshonte pe përballë këtyre ma-
save, do të pasonte faza 1 me operacione ajrore 
për zbatimin e zonës së ndalimfluturimit dhe 
për të arritur “epërsi ajrore” mbi Jugosllavinë 
e mbetur dhe për “sundim ajror” mbi Kosovë. 
Përveç kësaj, do të sulmohej ose do të vihej nën 
trysni elektronike mbrojtja kundërajrore jugo-
sllave dhe do të bombardoheshin aeroportet 
dhe linjat e komunikacionit të ushtrisë serbe në 
Kosovë. Përkrah vazhdimit të masave të fazës 
1, faza 2 do të zgjerohej me sulme në territorin 
e Jugosllavisë së mbetur në jug të paraleles 44 
gjeografike dhe do të drejtohej kundër përforci-
meve dhe linjave për trupat serbe në Kosovë, si 
dhe kundër kazermave, shtabeve të përgjith-
shme etj. Faza e 2-të e planifikimit të NATO-s 
parashihte vazhdimin e masave nga faza 1 e 2, 
zgjerimin e tyre në tërë territorin e Jugosllavisë 
së mbetur dhe përfshirjen e caqeve strategjike 
dhe taktike. Në këtë fazë duhej të sulmoheshin 
shtabet e përgjithshme ushtarake, si dhe vendet 
prodhuese dhe rezervat. Të gjitha këto masa 
dhe fazat e tyre kundër armatës serbe syno-
nin të kufizonin mundësinë për përndjekjen, 
për vrasjen dhe për dëbimin e shqiptarëve të 
Kosovës dhe njëkohësisht duke mbajtur të ha-
pur rrugën e zgjidhjes politike. 

Me nënshkrimin e Marrëveshjes Tekniko-
Ushtarake të Kumanovës (9 qershor 1999), de 
facto Serbia pranoi humbjen e luftës dhe nga ky 
moment filloi tërheqja e plotë e forcave ushta-
rake dhe policore serbe nga Kosova. Këshilli i 
NATO-s, natën mes 9 dhe 10 qershorit 1999, 
e pranoi Marrëveshjen Tekniko-Ushtarake të 
nënshkruar nga gjenerali britanik i NATO-s, 
Majk Xhekson. Sipas Këshillit, Marrëveshja e 
Kumanovës përmbante të gjitha kërkesat e ven-
dosura nga bashkësia ndërkombëtare: armë-
pushimin, largimin e policisë dhe ushtrisë ser-
be nga Kosova, vendosjen e trupave ushtarake 
të NATO-s në Kosovë, kthimin e papenguar e të 
dëbuarve dhe, pas një periudhe të administrim-
it ndërkombëtar do të adresohej statusi politik i 
Kosovës. Serbia i pranoi kushtet e NATO-s dhe 
ajo filloi tërheqjen nga Kosova. Po me këtë rast 
gjenerali Klark suspendoi përkohësisht sulmet 
ajrore. Forcat ruse hynë në Prishtinë dhe po me 
atë radhë u dislokuan në Aeroportin e Prishti-
nës. Më 11 qershor në Kosovë u dislokuan for-
cat e NATO-s (KFOR), ndërsa më 12 qershor 
trupat britanike hynë në Prishtinë. Më 20 qer-
shor trupat dhe policët e fundit serbë u larguan 
nga Kosova dhe NATO-ja e ndali edhe zyrtar-
isht operacionin ajror. Me këtë datë zyrtarisht 
mori fund lufta e Kosovës. (Sylë Ukshini)

NdËRMARRJeT AFARISTe INdIVIdU-
ALe. Janë ndërmarrjet e regjistruara apo të 
paregjistruar, të cilat ushtrojnë aktivitet afarist 
të pandarë nga pronari i vet. Sipas ligjit në fuqi 
në Kosovë pronari i ndërmarrjes individuale 
afariste është përgjegjës pa kufizim për të gjitha 
detyrimet e ndërmarrjes ndaj palëve të treta 
dhe përgjigjet për këto detyrime personalisht. 
Ligji përcakton se ndërmarrja afariste in-
dividuale nuk është person juridik. Pra, si-
pas ligjit parashihet që ndërmarrja afariste 
individuale mund të lidhë kontratë, të posedojë 
pronë, të ushtrojë padi dhe të jetë e paditur në 
emrin e vet apo të pronarit. Ndonëse kjo formë 
e ushtrimit të veprimtarisë afariste është e 
përshtatshme për mikrobiznese individuale, në 
Kosovë kjo formë e ushtrimit të veprimtarisë 
afariste mund të haset edhe te bizneset me 
një qarkullim më të madh financiar. (Dastid 
Pallaska)

NdËRMARRJeT e VoGLA dHe TË MeS-
Me. Organizata që punësojnë një numër të 
caktuar të punëtorëve, më së shpeshti deri në 

NDËRMARRJET E VOGLA DHE TË MESME

250, sipas kritereve të Bashkimit Europian. 
Ky kriter është aprovuar edhe me ligjin për 
mbështetjen e ndërmarrjeve të vogla dhe të 
mesme në Kosovë. Këto organizata kanë një rol 
ekonomik dhe social shumë të rëndësishëm, 
për shkak të kontributit të tyre në gjenerimin 
e inovacionit, në rritjen ekonomike dhe në 
krijimin e vendeve të punës. Kontributi i 
tyre është shumë i vlefshëm në kushtet e 
krizës dhe të rritjes së papunësisë. Ngjashëm 
si në BE, ashtu edhe në Kosovë, mbi 99% e 
ndërmarrjeve janë ndërmarrje të vogla dhe të 
mesme, nga të cilat mbi 98% të tyre punësojnë 
më pak se 10 punonjës. Bizneset individuale 
në mënyrë të qartë dominojnë strukturën 
pronësore me 90%. Pjesa tjetër e kompanive 
janë ortakëri e përgjithshme (3.2%) dhe 
shoqëri me përgjegjësi të kufizuara (5.8%). 
Ndërmarrjet e vogla dhe të mesme në Kosovë 
kryesisht operojnë në fushën e tregtisë dhe të 
shërbimeve dhe më pak në atë të prodhimit. 
Ndonëse kanë kontribuar në ekonomi, këto 
ndërmarrje ballafaqohen me pengesa të 
ndryshme, për ç’arsye nuk janë aq konkurrente 
në nivel ndërkombëtar, janë eksportuese të 
dobëta dhe nuk ndihmojnë rritjen e shpejtë 
ekonomike. Për t’i tejkaluar këto probleme, 
Qeveria e Kosovës ka miratuar një strategji 
për zhvillimin e këtyre ndërmarrjeve. (Besnik 
Krasniqi) 

NdoCI Naxhi (1933-). Dramaturg, shkri-
mtar, gazetar, kritik arti. Lindi në Shkup. 
Shkollën fillore, të mesme dhe studimet e larta 
të albanologjisë i kreu po në Shkup. Për shumë 
vjet ishte gazetar në gazetën “Flaka  e  vëlla-
zërimit”. Veprimtarinë letrare e nisi me dramën 
“Dashuria pa fat”, pastaj shkroi njëaktëshen 
për fëmijë  ”Agroni” dhe më pas rreth 20 tre-
gime që u botuan në gazetën ”Rilindja”, në re-
vistën letrare “Jehona” etj.  U mor  me kritikë 
teatrore, përfshirë shkrime kritike për realizi-
met skenike të  teatrove të  Kosovës. Një pjesë 
të shkrimeve për teatër i ka përmbledhur në 
librin “Shikime nga skena”, kushtuar veprim-
tarisë  skenike të  dramës shqipe të  Teatrit të 
Kombësive në Shkup. Ndërkohë ka botuar 
dramat: “Ndërmjet dy fatkeqësive”, “Perandori 
tha”, “Në krye të urës”, “Dielli lind edhe për ne”, 
“Konstantini i Madh”, “Mbreti Longar”, si dhe 
romanet: “Ajo qeshi vetëm një verë”, “Gexhek-
ondu”, “Rrënjët” etj. (Emin Emini) 

NdoJA Zef (1942-). Lindi në fshatin Bec, 
komuna e Gjakovës, shkollën fillore e kreu në 
vendlindje dhe Cermjan, të mesmen bujqë-
sore në Svillajnac. Studimet për bujqësi nga 
teknologjia e pemëve dhe e perimeve i kreu në 
Fakultetin e Bujqësisë të Universitetit të Beo-
gradit (1968). Studimet pasuniversitare dhe 
tezën e disertacionin e mbrojti në Fakultetin 
e Bioteknologjisë të Universitetit të Zagrebit 
(1988). Zgjidhet asistent në Fakultetin e Bujqë-
sisë të Universitetit të Prishtinës për lëndën mi-
krobiologjia, pastaj zgjidhet docent për lëndën 
teknologjia e prodhimeve blegtorale dhe më 
vonë merr edhe titujt e tjerë po për këtë lëndë. 
Ka botuar një numër punimesh shkencore dhe 
profesionale në revista që botohen në vend dhe 
në botën e jashtme. (Xhevat Domi) 

NdReCA Mikel (1926-2012). Gjuhëtar, lek-
sikograf. Fushë kryesore e interesimit të tij 
është leksikografia shqipe. Ka hartuar disa fja-
lorë: Fjalor shqip-serbokroatisht (1976), Fjalor 
fjalësh e shprehjesh të huaja në gjuhën shqipe 
(1986), Fjalor shkollor serbokroatisht-shqip 
(1986) etj. Fjalori i fjalëve dhe i shprehjeve të 
huaja i Ndrecës ka për bazë lëndën leksikore 
të vjelë nga fjalorët shpjegues të gjuhës shqipe 
(1954 e 1980), nga fjalorë dhe enciklopedi të 
ndryshme, nga veprat letrare e shkencore, nga 
tekstet shkollore, nga shtypi i përditshëm e pe-
riodik dhe nga mediumet e tjera të informimit 
publik. Ky fjalor përmban rreth 19,000 fjalë, 
shprehje e shkurtime, të cilat mund të klasifiko-
hen: fjalë ndërkombëtare nga të gjitha sferat e 
veprimtarisë njerëzore dhe shoqërore, fjalë të 
vjetra (arkaizma e historizma) me burim të 
huaj, fjalë të reja me burim të huaj, dhe emra të 
përveçëm njerëzish me burim të huaj, që janë 
përdorur dhe përdoren ndër shqiptarë. (Men-
sur Vokrri)

NedeLKoVIQ Bogolub (Bogoljub Nede-
ljković) (1920-1986). Politikan. Lindi në Gor-
nje Selo të Prizrenit. Pas fillores dhe shkollës së 
mesme të kryera në Prizren, shkollën e Lartë 
Ekonomike e kreu në Zagreb. Ishte pjesëmarrës 
i Luftës Nacional Çlirimtarë dhe kreu funksione 
të ndryshme në Krahinën Socialiste Autonome 
(KSA) të Kosovës, në Serbi dhe në Jugosllavi. 
Ishte sekretar i Komitetit të PKJ-së të Qarkut, 
zëvendësdrejtor i “Trepçës”, drejtor i Xeherores 
“Ajvalia”, sekretar i Komitetit Komunal të LK-së 
të Ferizajt dhe drejtor i Hekurudhave në Fushë-

Kosovë. Ishte anëtar i KQ të LKJ-së e anëtar 
dhe kryetar i kryesisë së Këshillit Republikan 
të Lidhjes Socialiste të Serbisë. Në periudhën 
1974-1978 ishte kryetar i Këshillit Ekzekutiv 
të Kuvendit të KSA të Kosovës, pastaj kryetar 
i Lidhjes së Sindikatave të Jugosllavisë etj. (Ali 
Cenaj)

NeGoCIATAT e VJeNËS KoSoVË-SeRBI 
(2005-2007). Negociata të zhvilluara me ndër- 
mjetësimin e përfaqësuesit të posaçëm të 
Sekretarit të Përgjithshëm të OKB-së për sta-

tusin e ardhshëm të Kosovës, Marti Ahtisari, 
sipas kornizës së përgjithshme të zgjidhjes 
të përcaktuar në parimet e Grupit të Kontak-
tit. Delegacionet janë kryesuar nga presidenti 
e kryeministri i Serbisë, në njërën anë, dhe 
nga Ekipi i Unitetit të Kosovës, në anën tjetër. 
Procesi i negociatave është mbështetur në dy 
shtylla kryesore: takimet me palë të realizuara 
në Vjenë nën kryesimin e Ahtisarit dhe pyetë-
sorëve tematikë të dërguara palëve për të nxitur 
prezentimin e propozimeve rreth zgjidhjeve të 
ardhshme kushtetuese. Takimi i fundit është 
mbajtur në mars të vitit 2007, duke u dhënë 
fund negociatave që zgjatën 14 muaj, pas të 
cilave kryesuesi konstatoi mungesën e vullnetit 
të palëve për të lëvizur nga qëndrimet e shpre-
hura më parë. Në fund të punës së tij Ahtisari 
i vuri në dispozicion Sekretari të Përgjithshëm 
të OKB-së “Planin gjithëpërfshirës për zgji-
dhjen e statusit të Kosovës”. Tentime shtesë për 
gjetje të një zgjidhjeje të pranueshme për të dy 
palët janë realizuar nga ekipi i treshes së për-
faqësuesve të Bashkimit Europian, Federatës 
Ruse dhe SHBA-së (F. Uisner, W. Ishinger dhe 
A. Botsan-Harçenko). Në dhjetor 2007 treshja 
e informoi Sekretarin e Përgjithshëm për shter-

jen e të gjitha mundësive dhe për mungesën 
e marrëveshjes ndërmjet palëve, gjë që hapi 
rrugën për shpallje të pavarësisë së Kosovës. 
(Ilir Dugolli.)

NeKRoPoLI I MATIÇANIT. Në vendin e 
quajtur “Bregu i Ajetit”, në fshatin Matiçan 
(në afërsi të Prishtinës), u zbuluan objekte me 
rëndësi të veçantë arkeologjike. Gjetjet e para 

janë të rastësishme dhe datojnë nga viti 1964. 
Gërmimet sistematike në këtë lokalitet janë 
bërë brenda viteve 1969-1973, në organizim 
të Muzeut të Kosovës, në bashkëpunim 
me Fakultetin Filozofik të Universitetit të 
Beogradit. Materiali i zbuluar në Nekropolin e 
Matiçanit u publikua në vitin 1981 në një botim 
të veçantë në gjuhë frënge. U eksploruan 112 
varre mesjetare, si dhe mbetje të një vendbanimi 
neolitik, që mund të vihet në raport me grupin 
kulturor të Vinçës. Një pjesë e madhe e thesarit 
arkeologjik të këtij nekropoli daton nga shek. 
X-XI, por supozohet që ky thesar arkeologjik 
të jetë edhe më i hershëm, nga shek. VIII-IX. 
Thesari arkeologjik i zbuluar në Nekropolin 
e Matiçanit zë vend të veçantë te nekropolet 
mesjetare në Ballkan. Me gërmime arkeologjike 
është zbuluar material i luajtshëm arkeologjik 
në 43 varre. Aty janë zbuluar edhe vegla pune, 
nga të cilat një drapër dhe një thikë. Të gjitha 
objektet e tjera janë me karakter zbukurues dhe 
janë kryesisht nga varret e femrave, si unaza, 
bylyzykë, vathë, qafore dhe varëse të ndryshme. 
Janë zbuluar 43 ekzemplarë unazash të punuara 
nga bronzi, argjendi etj., të cilat e përfaqësojnë 
më së miri këtë zbulim dhe tregojnë një gamë 
të gjerë tipologjike. Po ashtu janë zbuluar 
edhe lloje të ndryshme të byzylykëve, disa prej 
të cilëve janë me dekorime gjeometrike, në 

NEGOCIATAT E VJENËS KOSOVË-SERBI (2005-
2007)

formën e gjarprit etj. Vend të veçantë në këtë 
thesar arkeologjik zënë edhe qaforet, të cilat 
përbëhen nga perlat me qelq shumëngjyrësh 
dhe varëse të rëndomta nga bronzi. Vlen të 
përmendet qaforja më e madhe që është gjetur 
në varrin, e cila përbëhej prej 1,494 perlave. 
Punimet në materiale të çmuara, pastaj edhe 
me gurë dekorativë të çmuar, si dhe me motive 
të llojllojshme duket se kanë qenë prodhime të 
një punëtorie vendore, e cila dëshmon aftësi 
artizanale dhe artistike të argjendarëve vendës, 
si dhe reflekton një status të lartë ekonomik e 
social të të ndjerëve të varrosur aty.
Analizat antropologjike të 30 trupave skeletore 
ka treguar se këta persona i takonin tipit 
dolihoqefal, një tip mjaft i fuqishëm. Studimet 
antropologjike për popullsinë ilire kanë treguar 
se në pjesën më të madhe ilirët janë pikërisht të 
tipit dolihoqefal. Këto rezultate antropologjike, 
si dhe ngjashmëria e objekteve arkeologjike 
(figurat me motive gjeometrike, byzylykë në 
formë spirale, byzylykë në formë të gjarprit të 
stilizuar etj.) janë dëshmi se Nekropoli i Ma-
tiçanit i takon popullsisë vendëse të krishterë 
ilire-arbërore. (Kujtime Boshtrakaj)

NeKRoPoLI I RoMAJËS. Vendvarrim tu-
mular i epokës së hekurit. Gjendet te fshati 
Romajë i Hasit, në jugperëndim të Rrafshit të 
Dukagjinit. Tumat janë ngritur te vendi me 
mikrotoponimin “Sakra”, që shtrihet në bregun 
e djathtë të Drinit të Bardhë. Nekropoli përbëhej 
nga 16 tuma, në njërën zonë kishte 12, ndërsa 
në tjetrën 4 tuma. Gërmimet u zhvilluan nga 
Enti për Mbrojtjen e Monumenteve Kulturore 
dhe të Natyrës të Prizrenit (1970, 1972-1973). 
Tuma e dimensioneve të mëdha (40 x 5 m) u 
quajt “Tuma e luftëtarëve”, pasi në të u gjetën 
38 varre me shumë armë, pos enëve dyvegjake 
dhe stolive prej qelibari. Riti i varrimit ishte 
me trupvënie dhe djegie, por kishte dhe varre 
kenotafe. Ndonëse kishte variante të ndërtimit 
të varrit, e përbashkëta ishte se janë ndërtuar 
me pllaka guri (40-60 x 5-10 cm). Pllakat janë 
renditur thjesht, pa material lidhës. Objekte të 
të njëjtës periudhë u gjetën dhe në tumat 2 dhe 
3, të cilat si dhe të tjerat, kishin diametër rreth 
25 metra dhe lartësi deri në 1 metër. “Tuma e 
luftëtarëve” përmbante varrin qendror të shek. 
VII p.e.r., varret e shek. VI-V p.e.r., por në 
tuma u gjetën dhe objekte të shek. III-II p.e.r. 
(Sedat Barajliu)

NeKRoPoLI MeSJeTAR I BANJËS SË 
MALISHeVËS. Varre mesjetare të vendosura 
në tumën e shek. VIII-VII p.e.r. Gjendet te 
“Trojet e vjetra të telakëve të gurit” të Banjës 
së Malishevës. Varret mesjetare i takojnë shek. 
IX-XI të tipit me çati dyujëshe, të ndërtuara me 
rrasa të mëdha të gurit monolit, me orientim 
lindje-perëndim. Skeletet janë vënë mbi 
një shtrojë pllakash guri, me rit varrimi me 
trupvendosje në shpinë dhe duar të kryqëzuara 
mbi bark. Inventari përmban stoli bronzi tipike 
mesjetare. Gërmimet arkeologjike u zhvilluan 
në vitet 2005 e 2007. Varret i shtohen fondit të 
trashëgimisë kulturore të periudhës mesjetare 
të Kosovës, bashkë me varret mesjetare nga 
tumat e Përçevës, Llashticës, si dhe varret e 
Matiçanit, Gjonajt, Vërmicës e Grabocit të 
Ulët. (Luan Perzhita)

NeKRoPoLI MeSJeTAR I BLLACËS. Va-
rrezë mesjetare, që ndodhet në fshatin Bllacë 
të komunës së Suharekës, në anën e majtë 
të autostradës Prishtinë-Vërmicë. U zbulua 
gjatë ndërtimit të autostradës (2011). Në të 
u zbuluan mbi 40 varre të plota dhe disa të 
dëmtuara, të gjitha në formë katërkëndëshi. 
Varret janë ndërtuar kryesisht me rrasa guri 
dhe janë mbuluar po me rrasa, por të vendosura 
horizontalisht. Varret kishin drejtimin lindje-
perëndim, me kokë të drejtuar nga perëndimi. 
Vetëm dy varre kishin inventar dhe është 
karakteristike se në një varr kishte dy të ndjerë 
dhe njëri prej tyre kishte një amuletë në qafë. 
Për nga struktura arkitektonike, varret kanë 
ngjashmëri me varret e nekropolit mesjetar 
të Komanit. Mungesa e inventarit e bën të 
vështirë datimin më të saktë të nekropolit, pos 
faktit se nekropoli i takon periudhës mesjetare. 
(Shafi Gashi)

NeKRoPoLI MeSJeTAR I BUdRIGËS. 
Vendvarrim mesjetar, i cili gjendet në fshatin 
Budrigë të Gjilanit. Ndonëse nuk është hulum-
tuar, shumë varre me kryqe të gurit dëshmojnë 
se ekziston një varrezë e mesjetës së vonë, me 
gjasë e shek. XIII-XIV. Në rrethinë ndodhen dhe 
disa lokalitete, si është ai neolitik i Budrigës së 
Ulët, rrënojat e kishës paleokristiane të shek. IV-
VI dhe të kishës mesjetare. (Arben Arifi)

NeKRoPoLI MeSJeTAR I GRABoCIT. 
Vendvarrim mesjetar, i cili gjendet buzë 
lumit Drenicë te Graboci i Ulët, rreth 10 km 
në perëndim të Fushë-Kosovës. Gjendet te 

mikrotoponimi “Bahçe” në lagjen e Berishajve 
dhe në të janë gërmuar dhjetëra varre me 
inhumacion, fillimisht në vitin 2004 e më 
pas edhe në disa fushata gërmimi. Pjesa më 
e madhe kishte skelete në gjendje të mirë, me 
përjashtim të dy varreve që u mungonte kafka. 
Orientimi i varreve ishte perëndim-lindje dhe 
në to u gjetën armë, vegla pune, më rrallë enë 
qelqi dhe qeramike, përfshirë dhe atë të glazuar 
mesjetare. Veçohen stolitë, të cilat dominojnë 
me shumicë nga gjetjet e tjera: unaza, byzylykë 
e vathë bronzi, këto të fundit të granuluara. 
Inventari i varreve dhe trajtimi stilistik i stolive 
kanë analogji me gjetjet e varrezës së Matiçanit 
të shek. IX-XI, që përkon dhe me kulturën 
arbërore të Komanit. Varreza ka shtrirje të 
madhe hapësinore dhe lidhet me qytezën 
antike dhe mesjetare te “Kërshat e Halitajve”, 
ku janë gjetur fragmente enësh qeramike, tulla, 
tjegulla, imbrikse etj. (Arben Arifi)

NeKRoPoLI MeSJeTAR I VËRMICËS. Lo-
kalitet antik dhe mesjetar. Gjendet në bregun 
e djathtë të Drinit të Bardhë të fshatit Vërmicë, 
15 km në perëndim të Prizrenit. Në të u konsta-

tua shtresa e hollë e periudhës latene, me fibulë 
të tipit kelt të shek. II-I p.e.r., pastaj bazilika e 
krishterimit të hershëm e shek. V-VI me krip-
të në gjakonikon, si dhe 450 varre mesjetare të 
shek. IX-XI, të vendosura mbi bazilikën e rrë-
nuar dhe në jugperëndim të saj. Varret me po-
zitë perëndim-lindje janë vendosur në taban 
dhe në disa raste janë kufizuar me gurë ose 
pllaka gurësh. Inventari jo aq i pasur përbëhet 
nga vathë, unaza, byzylykë me brumë qelqi dhe 
nga tel bronzi i përdredhur. Gërmimet u reali-
zuan nga Enti për Mbrojtjen e Monumenteve 
Kulturore dhe të Natyrës në Prizren gjatë vite-
ve 1974-1975, para akumulimit të ujërave të 

pendës së Fierzës (Shqipëri) dhe pas gjetjes së 
rastësishme të unazës prej ari me brumë qelqi 
të periudhës romake me mbishkrim “Probila”. 
Materiali i lëvizshëm u konservua shumë shpejt  
dhe u vendos në Muzeun Arkeologjik të hapur 
ndërkohë në Prizren. Materiali osteologjik u 
analizua nga antropologu hungarez J. Nemesh-
keri, i cili dërgoi raport preliminar se është fjala 
për popullatë josllave, por rezultatet përfun-
dimtare nuk arritën, për shkak të rrethanave të 
krijuara dhe vdekjes së tij. Me gjithë këtë dhe 
hulumtimeve me nivel shkencor dhe vendosje të 
objekteve në vitrinat e muzeut në kohë rekorde, 
nga viti 1981 nekropoli i Vërmicës u shfrytëzua 
nga politika e Serbisë për t’i akuzuar shqiptarët 
si “shkatërrues të varreve mesjetare serbe”. Ma-
teriali osteologjik u vendos përkohësisht në Ha-
mamin e Prizrenit dhe sot gjendet në godinën 
e bërë enkas për të në vitin 1999. (Edi Shukriu)

NeKRoPoLI PARAHISToRIK I BËRNI-
CËS. Vendvarrim i kapërcyellit të epokës së 
bronzit në të hekurit (shek. XIII-IX p.e.r.), që 
ndodhet në potezin “Shevarikë”, në anën djathë 
të përroit të Bërnicës së Poshtme afër Prishtin-
ës. U hulumtua në vitet 1957-1958 dhe 1980 
dhe sipas këtij lokaliteti arkeologjik mori em-
rin Kultura e Bërnicës. Në sipërfaqen prej 600 x 
100 m janë zbuluar katër grupe varresh, të cilat 
përbëhen nga 10-20 varre, të vendosura 30-50 
m larg njëri-tjetrit. Veçanti e tyre është djegia 
e kufomave dhe vendosja e mbetjeve në urna 
të qeramikës. Përjashtim bën varri me trup të 
shtrirë në shpinë, me një shpatë bronzi pranë 
dorës së djathtë. Urnat janë mbyllur me enë apo 
rrasë guri, ndërsa grupet e varreve janë mbuluar 
me konstruksione të ulëta toloide, nga gurë lumi 
dhe rrasa shtufi. Karakteristikë e nekropolit janë 
urnat bikonike me qafë cilindrike, pa vegje apo 
me dy deri në katër vegje, pjatat e thella koni-
ke me dy vegje të ngritura lart mbi grykë dhe 
me maja të zbukuruara me sumbulla konike. 
Objektet e bronzit janë të rralla. Në afërsi janë 
gjetur fragmente të shumta të qeramikës nga 
epoka e eneolitit, deri në periudhën romake, 
gjë që dëshmon ekzistimin e një vendbanimi 
shumështresor. (Haxhi Mehmetaj)

NeKRoPoLI PARAHISToRIK I KARAGA-
ÇIT. Nekropol parahistorik dardan, që gjendet 
afër Zveçanit. Në këtë nekropol janë zbuluar 
dy horizonte varresh: varre të kulturës së Bër-
nicës (XII-IX p.e.r.) dhe të kulturës dardane të 

epokës së hekurit (shek. VI-V p.e.r.). Horizonti 
i parë përbëhet nga varre me djegie dhe ven-
dosje në urna, ndërsa i dyti nga konstruksione 
të dyfishta në formë rruzullore e drejtkëndo-
re, të krijuar nga gurë lumi dhe gurë të thyer. 
Në horizontin e dytë nuk janë zbuluar mbetje 
mortore, andaj janë konsideruar si kenotafe. 
Konstruksionet drejtkëndore kishin inventar 
të pasur: enë qeramike, stoli bronzi (fibula, pu-
lla tëmthore, rruaza qelibari) dhe armë hekuri 
(thika, hanxharë). Janë zbuluar dhe disa varre 
me djegie nga periudha e hershme romake. U 
hulumtua në vitet 1960-1962 nga Muzeu i Ko-
sovës (Haxhi Mehmetaj)

NeKRoPoLI PARAHISToRIK I KeQe-
KoLLËS. Varrezë e tipit të sheshtë e kulturës 
dardane të kapërcyellit të epokës së bronzit në 
të hekurit. Është varreza më e pasur e kulturës 
së Bërnicës, e cila gjendet në mikrotoponimin 
“Rrezja-Lugu i Stan’s” i Keqekollës, rreth 22 km 
në verilindje të Prishtinës. U hulumtua në vitet 
2002-2003, me ç’rast u zbuluan 67 varre me 
djegie, pasi mbetjet nga zjarrishta janë vendosur 
në urna. Urnat janë mbyllur me enë dhe janë 
vendosur në gropa dheu. Varret janë shënuar 
me nga një rrasë guri ose janë rrethuar me 
disa rrasa gurësh të papërpunuar. Përjashtim 
bëjnë dy varre me rrasa të modeluara në formë 
gjysmëharku. Në një varr u gjetën fragmentet 
e enës dyshe, me zbukurime gjeometrike, e 
thyer për qëllime kulti, sipas traditave ilire të 
varrimit. U zbuluan dhe urna dykonike, pjata 
të thella konike, kupa, filxhanë, stoli bronzi dhe 
qelibari. (Haxhi Mehmetaj)

NeSIMI Remzi (1933-2018). Gjuhëtar, profe-
sor. Lindi në Odër të Tetovës. Shkollimin fillor 
dhe të mesëm i kreu në Tetovë, ndërsa në Univer-
sitetin e Beogradit studioi për albanologji. Atje i 

përfundoi studimet pas- 
universitare, ndërsa do- 
ktoratën e mbrojti në 
Universitetin e Prishti-
nës (1989). Punoi si le-
ktor i gjuhës shqipe në 
katedrën albanologjike 
në Universitetin e Beo-
gradit (1962-1964), më  
pas mësimdhënës i 

gjuhës shqipe në Akademinë Pedagogjike në 
Shkup (1964-1975) dhe profesor në katedrën e 
gjuhës dhe të letërsisë shqipe në Universitetin e 

Shkupit (1975-1999). Veprimtaria e tij shken-
core shtrihet në disa fusha: studimi i të folmeve 
shqipe në Maqedoni, çështje të normës dhe 
kulturës gjuhësore, ndikimet ndërgjuhësore, 
hartim tekstesh shkollore, përkthime etj. Botoi 
monografinë “E folmja e Dervenit” (2008), 
përmbledhjen “Çështje gjuhësore” (1996), një 
varg artikujsh nga fusha e gramatikës, onomas-
tikës, kulturës së gjuhës etj. Është bashkautor në 
tekste universitare për mësimin e gjuhës shqipe 
për maqedonasit dhe serbët dhe autor/ bashk-
autor i një vargu tekstesh shkollore për gjuhën 
shqipe në Maqedoni. Mori pjesë në Kongresin 
e Drejtshkrimit dhe ishte anëtar i Këshillit 
Ndërakademik për Gjuhën Shqipe nga theme-
limi deri më 2015. (Berton Sulejmani)

NeUTRALITeTI I Be-SË NdAJ STATUSIT 
TË KoSoVËS (2008-2015). Është qëndrimi 
zyrtar i Bashkimit Europian (BE) ndaj 
Republikës së Kosovës, sipas të cilit BE-ja, si 
tërësi, nuk e njeh kolektivisht pavarësinë e 
Kosovës, por vetëm shtetet e saj anëtare, secila 
individualisht. Prandaj BE-ja mbajti qëndrim 
të rezervuar që nga viti 2008, apo siç thuhet 
qëndrim neutral statusor. Ky formulim neutral 
jepet si sqarim në formë fusnote sa herë që 
në dokumentet e BE-së përdoret emërtimi 
“Kosovo*”, me shpjegimin shtesë se kjo “nuk 
paragjykon statusin final të Kosovës”, meqë 
nga 28 shtetet anëtare të BE-së, 5 shtete nuk 
e kanë njohur Republikën e Kosovës, prandaj 
institucionet e BE-së vazhdojnë të mbajnë 
qëndrim neutral ndaj statusit të saj. Deri në fund 
të vitit 2015, pesë shtete anëtare të BE-së nuk 
e kanë njohur Republikën e Kosovës: Spanja, 
Qipro, Greqia, Rumania dhe Sllovakia. Meqë 
njohja e një shteti të ri nga ana e BE-së është 
kompetencë ekskluzive e Këshillit Europian 
(ku vendimet merren me konsensus), kjo 
njëzëshmëri e 28 shteteve anëtare për njohjen 
e Republikës së Kosovës nuk ishte arritur deri 
në fund të vitit 2015. Si rrjedhojë, BE-ja aplikoi 
ndaj Kosovës një qasje tjetër nga qasja që BE-
ja zbaton ndaj shteteve të tjera të Ballkanit 
Perëndimor. Fillimisht, që nga 1999, në vend 
të procesit standard të stabilizim-asocimit, 
Kosova ishte trajtuar brenda të ashtuquajturit 
Mekanizëm Përcjellës për Stabilizim-Asocimin 
(STM). Më pas nuk përdorej emri kushtetues i 
Republikës së Kosovës, por emërtimi “Kosovo” 
me fusnotë. Pra, neutraliteti i BE-së ndaj 
statusit të Kosovës nuk i lejonte Kosovës të 

hynte në marrëdhënie të plota kontraktuale me 
BE-në si shtetet e tjera të Ballkanit Perëndimor. 
Vetëm më 22 tetor 2015, Këshilli i Ministrave 
të BE-së lejoi nënshkrimin e MSA-së me 
Kosovën, kurse më 27 tetor 2015 kryeministri i 
Kosovës nënshkroi MSA-në me përfaqësuesit e 
Komisionit Europian. (Blerim Reka)

NeVZATI orhan (1940-). Politikan, avokat. 
Lindi në Prizren, shkollën fillore dhe gjimnazin 
i kreu në Prizren, ndërsa diplomoi në Fakultetin 
Ekonomik-Juridik në Nish. Në vitin 1965 
zgjidhet kryetar i Lidhjes së Rinisë së Kosovës. 
Pas Plenumit të Brioneve ishte konfrontuar 
me kuadrot e vjetra të Kosovës, por mbajti 
qëndrim të ashpër kundër demonstratave të 
vitit 1968 dhe kërkesave politike të asaj kohe. 
Po atë vit zgjidhet në udhëheqjen e ngushtë të 
Lidhjes Komuniste të Serbisë, në krahun liberal 
me Marko Nikeziqin dhe Latinka Peroviqin. 
Pas dorëheqjes së tyre në vitin 1974, O. Nevzati 
tërhiqet nga politika dhe punon si avokat, duke 
mbrojtur klientë të njohur në shumë procese 
politike në Sarajevë, Beograd e Prishtinë. Ka 
botuar romanin në gjuhën shqipe “Lagjja e 
Sozit; dromca nga jeta e një shkollari” dhe disa 
libra publicistikë. Jeton në Beograd. (Ali Cenaj)

NeZIRAJ Jeton (1977-). Dramaturg, skenarist, 
publicist. Lindi në Kaçanik, ku mbaroi shkolli-
min fillor dhe të mesëm. Kreu studimet për dra-
maturgji në Fakultetin e Arteve të Universitetit të 

Prishtinës (2002). Është 
themelues dhe drejtor i 
Qendrës “Multimedia”. 
Në vitet 2008 - 2011 ishte 
drejtor artistik i Teatrit 
Kombëtar të Kosovës. 
Është autor i disa dra-
mave, si: “Liza po fle”, 
“Udhëtimi në Unmiki-
stan” (bashkautor), “Sytë 

e shkruar”, “Enea i plagosur”, “Mësimi i ndaluar” 
(bashkautor), “Ura”, “Yue Madeleine Yue”, “Lufta 
në kohën e dashurisë”, “Shembja e kullës së Ajfe-
lit”, “Fluturimi mbi teatrin e Kosovës”, “Peer Gyn-
ti nga Kosova”, “Gamomali”, “Departamanenti 
AP” etj. Dramat e tij janë përkthyer dhe botuar 
edhe në disa gjuhë të huaja dhe janë inskenuar 
në skena të teatrove në Gjermani, Zvicër, Francë, 
Angli, SHBA, Suedi, Turqi, Serbi, Maqedoni etj. 
Është skenarist i filmit të metrazhit të gjatë “Go-
marët e kufirit” dhe i disa filmave të metrazhit të 

shkurtër, si dhe i monografive ““Dodona”, 1992 
– 2002” (bashkautor) dhe “Faruk Begolli” (2007) 
etj. (Bekim Lumi)

NeZIRI Bardha (1986-). Balerinë. Lindi në 
Prishtinë, ku kreu shkollimin fillor, ndërsa 
mësimet për balet i mori në Shkollën e mesme 
të muzikës “Prenkë Jakova” në Prishtinë. Studi-
met për dizajn grafik i mbaroi në Fakultetin e 
Arteve të Universitetit të Prishtinës. Mori pjesë 
në shumë shfaqje, si: “Transicion II”, “S’po 
dëgjohet gongu”, “Kontrast”, “Performancë”, 
“Mbrëmje e baletit klasik”, “Bukuroshja e fje-
tur”, “Carmen”, në operën “Dasma arbëreshe” 
etj. Që nga viti 2001 është pjesë e trupës së Ba-
letit të Kosovës, ku është njëherësh edhe dizaj-
nere dhe fotografe e kësaj trupe. (Ragip Sylaj) 

NeZIRI Petrit (1977-). Aktor. Lindi në Tetovë, 
ku kreu shkollën fillore dhe të mesme, ndërsa 
studimet për aktrim i mbaroi në Fakultetin 
e Artit Dramatik të Universitetit të Shkupit. 
Luajti disa role në film dhe teatër. Rolet më 
të rëndësishme teatrore i realizoi në shfaqjet: 
“Mblesëria” e A. Çehovit, “Tartufi” e Molierit, 
“Eshtra që vijnë vonë” e T. Dervishit, “Dervishi 
dhe vdekja” e M. Selimoviqit etj. Luajti në 
filmin “Prapa territ” të A. Thaçit dhe “Koha e 
kometës” të F. Koçit. Ka qenë pjesëmarrës në 
disa festivale ndërkombëtare të teatrit. Disa 
vjet ka punuar në Qendrën Teatrore për Fëmijë 
në Shkup. Është aktor i Teatrit të Tetovës. 
(Salajdin Salihu) 

NeZIRI Tahir (1951-). Gazetar. Lindi në fshatin 
Nishec të Prishtinës. Shkollimin fillor e kreu në 
vendlindje, gjimnazin në Prishtinë dhe studioi 
në Fakultetin Juridik të Universitetit të Prishtinës 
për gazetari dhe diplomaci. Me gazetari filloi të 
merret nga viti 1973. Ishte gazetar reporter nga 
terreni në gazetën “Rilindja”, ku ndoqi zhvillime 
në fusha të ndryshme të jetës shoqërore dhe 
politike. Pas mbylljes së “Rilindjes” nga Serbia, 
punoi në gazetën “Bujku” dhe pas luftës sërish 
në gazetën “Rilindja”, deri në mbylljen e saj më 
2002. (Bajrush Morina)

NeZIRI Zeqirja (1952-). Studiues i letërsisë 
dhe i folklorit. Lindi në fshatin Lluçan të Bu-
janocit, ku kreu edhe shkollimin fillor, ndërsa 
shkollimin e mesëm e bëri në Prishtinë dhe 
në Preshevë. Studimet universitare i mba-
roi në Shkup, ndërkaq ato pasuniversitare, si 
edhe studimet e doktoratës në Universitetin e 

Zagrebit. Nga viti 1977 është në marrëdhënie 
pune si pedagog i letërsisë gojore shqiptare, i 
letërsisë shqiptare të pararilindjes dhe të ro-
mantizmit arbëresh në Fakultetin e Filologjisë 
të Universitetit të Shkupit. Ka botuar studimet 
monografike “Poezia e Budit” (1995), “Me-
shari i Buzukut” (2006) dhe “Vjershërimi i 
Varibobës” (2008) dhe botimin e veçantë në 
kroatisht “Kroatët për shqiptarët (Nga Rilind-
ja Kombëtare deri më 1912)” (Zagreb, 1993); 
pastaj librat mësimorë: “Letërsia gojore shqip-
tare” (1997), “Epika gojore shqiptare” (2010) 
etj. Me kumtesa dhe referate ka marrë pjesë në 
tribuna e konferenca shkencore të mbajtura në 
Maqedoni, Kosovë dhe Shqipëri, si dhe është 
autor i një varg punimesh studimore nga fu-
sha e historisë së letërsisë dhe e letërsisë gojore 
shqiptare. (Arbnora Dushi)

NeZIRI Zymer Ujkan (1946-). Mbledhës 
dhe studiues i folklorit, mësimdhënës univer-
sitar. Lindi në Zahaq të Pejës, në një familje 
me prejardhje nga Rugova. Kreu studimet 

për gjuhë dhe letërsi 
shqipe në Prizren dhe 
Prishtinë (1971), ku më 
pas mbaroi dhe studi-
met pasuniversitare dhe 
mbrojti disertacionin e 
doktoratës (1995). Më 
1971 u pranua si asis-
tent në Institutin Alban-
ologjik, por më 1973 e 

larguan për shkaqe politike. Për shkaqe politike 
ishte i arrestuar (1967-1981) dhe pesë herë ishte 
i përjashtuar nga puna (1968-1990). Më 1992 
u punësua sërish në Institutin Albanologjik të 
Prishtinës, ku ishte përgjegjës i degës së folk-
lorit (1996-2003). Si vjelës i pasionuar i folk-
lorit, mblodhi në Rugovë 15 vëllime të eposit 
të kreshnikëve (1979-1988). Publikoi një sërë 
studimesh për folklorin, etnologjinë, letërsinë, 
historinë etj. Është autor i disa veprave, vëllime 
me lëndë folklorike dhe monografi studimore: 
“Epika legjendare e Rugovës” (dy vëllime, 2009, 
2011), “Poetika e krahasimit” (2004), “Këngë të 
kreshnikëve” (antologji, 2013), “Eposi i Kresh-
nikëve dhe epika historike” (2006), “Epika go-
jore dhe etnokultura” (2008) etj. Ka mbajtur 
ligjërata për folklorin në Tetovë, Prishtinë, 
Prizren, Shkup dhe si profesor i ftuar në Po-
loni, Itali, Francë, Austri, si dhe hulumtues në 
SHBA dhe Austri. Është anëtar i asociacioneve 

të ndryshme ndërkombëtare nga fusha e folk-
lorit, etnologjisë dhe studiuesve shkencorë të 
kësaj fushe. Kryeson Komisionin qeveritar për 
përgatitjen e dosjes së eposit të kreshnikëve për 
UNESCO. (Enver Mehmeti)

NËNË TeReZA (Gonxhe Bojaxhiu) (1910-
1997) Motër nderi e Kishës Katolike, huma-
niste. Lindi në Shkup, në familjen Bojaxhiu 
me prejardhje nga Prizreni. U pagëzua në 

Katedralen e Zemrës së 
Krishtit në Shkup. Ven-
dimin për t’u bërë motër 
nderi e mori më 1928, 
në Letnicë të Vitisë, ku 
është Shenjtorja e Zojës, 
për të cilin Nënë Tereza 
ushqente një ndjenjë ad-
mirimi e përkushtimi të  
posaçëm. Hyri në Insti-

tutin e së Lumes Zojë, që njihej ndryshe me 
emrin “Motrat e Loretos”, në Irlandë. Atje mori 
emrin motër Mari Tereza, për nder të Shën 
Terezës së Krishtit Fëmijë. Në dhjetor të po 
atij viti u nis për në Indi, në Kalkutë. Në maj 
të vitit 1931 u dërgua në bashkësinë e Loretos, 
në Entali, ku dha mësim në shkollën për vajza, 
St. Mary. Për një kohë punoi si profesore e his-
torisë dhe e gjeografisë dhe më vonë si drejtore 
e shkollës për vajza, mirëpo gjatë gjithë kohës 
e tërhiqte puna me të varfër, me të sëmurët 
dhe me të braktisurit. Në vitin 1950, Vatikani 
miratoi bashkësinë rregulltare “Misionaret e 
dashurisë”, nëpërmjet së cilës Nënë Tereza do 
të realizojë punë të palodhshme bamirësie, 
humanizmi, paqeje e dashurie në Kalkutë 
dhe pastaj kudo tjetër në botë, duke përha-
pur frymën e humanizmit, të dashurisë dhe të 
përkujdesjes për të nëpërkëmburit e botës. Pas 
Kalkutës, u themeluan shtëpi të tjera në Romë 
e në Tanzani dhe, pak më vonë, në të gjitha 
kontinentet. Duke filluar nga viti 1980 deri më 
1990, Nënë Tereza hapi shtëpi misioni pothu-
ajse në të gjitha vendet komuniste, duke përf-
shirë ish-Bashkimin Sovjetik, Shqipërinë dhe 
Kubën. 
Nënë Tereza mori Çmimin Nobel për Paqe 
më 1979 në Oslo. Kur mori çmimin, ajo tha: 
“Sa i përket gjakut dhe prejardhjes, unë jam 
shqiptare. Me shtetësi jam indiane. Sipas thirrjes 
jam rregulltare katolike dhe i përkas mbarë 
botës. Zemra ime i përket zemrës së Jezusit.” 
Më 1990 u shpall anëtare nderi e Akademisë 

së Arteve dhe e Shkencave të Kosovës dhe 
përgjatë viteve 70-90, ajo pesë herë ka vizituar 
Kosovën, ndërsa në vitin 1993, bashkë me Papa 
Gjon Palin II, vizitoi Shqipërinë. Në vitin 1997 
mori “Medaljen e Artë të Kongresit Amerikan” 
dhe u shpall qytetar nderi e Amerikës. U 
bë ikonë e shekullit, duke marrë epitetin 
“Nëna Shenjtëreshë”. Veprimtaria e saj u bë 
frymëzim për shumë misionarë anë e kënd 
botës.”Misionaret e dashurisë” kanë dhjetëra 
shtëpi dhe mijëra motra të nderit. Vdiq dhe 
u varros në Kalkutë të Indisë në moshën 
87-vjeçare. Për shkak të përhapjes së famës së 
shenjtërisë, Papa Gjon Pali II lejoi menjherë 
të hapej çështja e kanonizimit. Në një ngjarje 
të jashtëzakonshme, më 19 tetor 2003, në 
Vatikan, para mijëra besimtarëve, Ati i Shenjtë 
Papa Gjon Pali II e shpalli të Lumnume Nënë 
Terezën, ndërsa më 4 shtator 2016, në ditën 
e 19-vjetorit të vdekjes, Ati i Shenjtë Papa 
Françesku e shpalli shenjtore Nënë Terezë. 
(Ndue Ukaj) 

NIKAJ dom Ndoc (1864-1951). Shkrimtar. 
Lindi në Shkodër në vitin 1864, ku kreu 
studimet teologjike në Seminarin Papnuer 
në vitin 1888. Ushtroi një veprimtari të 
shumanshme si meshtar, shkrimtar, historian, 
publicist e si veprimtar politik. Në vitin 1892 
bashkë me imzot Doçin, themeluan organizatën 
“Lidhja e Mshehtë”, e cila luajti një rol të madh 
në kryengritjen e Malsisë (1910-1912). Në vitin 
1909 solli një shtypshkronjë në Shkodër ku filloi 
botimin e së përkohshmes “Koha” (1910) dhe 
të librave në shqip. Bashkëpunoi me “Albanian” 
e Konicës me pseudonimin Nakdomonici. Në 
vitin 1946, në moshën 82-vjeçare u arrestua 
nga regjimi komunist. Vdiq në burg në vitin 
1951. Ndryshe prirjes mbizotëruese të letërsisë 
shqipe drejt poezisë, N. Nikaj si shkrimtar 
gjeti si formë të shprehjes letrare gjininë e 
romanit, kryesisht romanin historik, por edhe 
atë sentimental. Shkroi studime historike, 
tekste fetare dhe shkollore. Botoi shumë 
vepra ndër të cilat më të rëndësishmet janë: 
“Vakinat e scêites kisc (1888), “Marcja” (1899), 
“Historia E Shcypniis”  (1902), “Historija 
e Turkiis”  (përkthim, (1902), “Dashunia e 
msheftë”  (1905) , “Bleta nner lule t’Parrizit  ” 
(1907), “Shkodra e rrethueme” (1913), “Tivari 
i marrun” (1915), “Bukurusha” (1918), “Fejesa 
ndjep: A se Ulqini i mârrun”  (1918), “Lulet 
në thes” (1918), “Burbuqja”  (1920), “Lulja e 

veshkun” (1920), “Motra për vllàn”  (1921). 
(Mark Marku) 

NIKÇI elez (1953-). Balerin. Lindi në Shtu-
peq të Madh të Rugovës. Shkollën fillore e kreu 
në Pejë, ndërkaq Shkollën e Baletit në Shkup 
(1972). Pas përfundimit të shkollimit dhe deri 

më 1991 punoi si balerin 
në Baletin e Kosovës, ku 
shpesh edhe si bartës i 
roleve kryesore luajti në 
shfaqjet: “Sokoli e Miru-
sha”, “Ritme të zgjuara”, 
“Kënga e Rexhës”, “Le-
gjenda mbi ngadhën-
jimin”, “Paralojë dasme”, 
“Besa”, “Halili e Hajrija”, 

“Vallja pranverore”, “Romeo e Zhulieta”, “Bal-
loja e kadetëve, “Piter Pan”, “Kopelia”, “Motive 
kosovare”, “Mbrëmje baleti”, “Carmen”, “Zef 
Lush Marku”, “Don Kishoti”, “E bukura More” 
etj. Gjatë viteve 1996-1999 ka qenë zëvendës-
drejtor i Ansamblit të Këngëve dhe Valleve 
Popullore “Shota”. Punoi gjithashtu edhe si 
mësimdhënës i baletit në Shkollën e Mesme të 
Baletit në Prishtinë. Ishte i angazhuar edhe në 
protokollin e presidentit të Kosovës, Ibrahim 
Rugova. (Naime Beqiraj)

NIKeZIQI Bilal (1955-). Piktor. Lindi në Ulq-
in, ku kreu shkollën fillore dhe të mesme. Kreu 
Akademinë e Arteve në Prishtinë më 1978. 
Është anëtar i Shoqatës Mbarëshqiptare të Arti-

stëve Figurativë me seli 
në Tiranë, pastaj anëtar 
i Shoqatës së Artistëve 
Figurativë të Malit të Zi. 
Në kuadër të aktivitetit 
të këtyre shoqatave mori 
pjesë në disa ekspozita 
kolektive në Mal të Zi, 
në Shqipëri, në Kosovë 
dhe në Gjermani. Hapi 

disa ekspozitat individuale, veçmas në Galer-
inë e Kullës së Balshajve në Ulqin (më 1988, 
1990,1993, 2001), pastaj në Galerinë “Buqa” 
në Tivar (Mal të Zi), në Galerinë Kombëtare 
të Arteve në Tiranë, në Galeritë “Art” dhe 
“Most” në Podgoricë, “Rada” në Prizren dhe 
në Galerinë “Schroder” në Augsburg të Gjer-
manisë. Është fitues i disa çmimeve: Diploma 
speciale në ekspozitën e tretë ndërkombëtare 
në Novi-Sad (1974), çmimin e parë për pikturë 

në ekspozitën e studentëve të Akademisë së 
Arteve në Prishtinë më 1977. Është mësimdhë-
nës i artit figurativ në shkollën e mesme të Ulq-
init. Në krijimtari kultivon frymën e re të real-
izmit magjik me shtrirje lirike. (Rexhep Ferri)

NIKIQ (Nikić) Milorad (1929-1987). Mjek, 
epidemiolog, ligjërues i lartë. Lindi në Pejë, 
shkollën fillore dhe të mesme i përfundoi në 
Pejë, Fakultetin e Mjekësisë në Universitetin 
e Beogradit (1963). Pas diplomimit u punë-
sua në shërbimin higjienik-epidemiologjik të 
Qendrës Mjekësore në Mitrovicë. Përfundoi 
specializimin nga epidemiologjia në Beograd, 
më pas u kthye në Mitrovicë. Me hapjen e 
Fakultetit të Mjekësisë në Prishtinë u angazhua 
si asistent dhe pastaj ligjërues i lartë i lëndës së 
epidemiologjisë. Ishte kryeshef i Institutit të 
Epidemiologjisë, pastaj drejtor i Qendrës Shën-
detësore Rajonale të Mitrovicës, zëvendësdrej-
tor i Entit Krahinor për Mbrojtje Shëndetësore 
të Kosovës, si dhe kreu një sërë funksionesh në 
asociacionet shëndetësore në nivel krahinor, 
republikan dhe federativ. Ishte anëtar i shumë 
këshillave dhe komisioneve, përfshirë edhe 
anëtar i komisionit për specializime në lëndët 
e mjekësisë preventive, duke udhëhequr me 
dhjetëra kandidatë në specializim. Publikoi 
një mori punimesh profesionale dhe shken-
core në revista të ndryshme të ish-Jugosllavisë. 
Në diferencimet ideopolitike pas viteve ’80 iu 
kundërvu politikës antishqiptare. (Ilir Begolli)

NILAJ-MeTA Haxhi (1912-1994). Lahutar, 
rapsod popullor. Lindi në katundin Shtupeq i 
Vogël të Rugovës. Kishte në repertor 29 këngë 
me mbi 10,000 vargje të eposit të kreshnikëve, 
që u incizuan më 1987 dhe u botuan më 1997 në 
Institutin Albanologjik të Prishtinës në “Epikën 
legjendare të Rugovës, këngë të kreshnikëve e 
balada” (vëllimi V). Shquhet për vazhdimësinë 
e traditës familjare të këndimit me lahutë për 
kreshnikët. Ishte i biri i lahutarit të shquar, 
Metë Rrustemi dhe nip i Rrustem Ademit, po 
ashtu lahutar i njohur. Lahutar ishte edhe i biri, 
Shaban Haxhia, e tash edhe nipi, Salih Shabani. 
Ka kënduar edhe balada dhe këngë epike 
historike. Kultivoi me sukses rrëfimin e gjatë 
epik, duke i ruajtur përbërësit kryesorë të këtij 
lloji të këngëve. (Zymer U. Neziri) 

NIMANI Alban (1977-). Dizajner. Lindi në 
Prishtinë. Kreu studimet për dizajn grafik në 
Fakultetin e Arteve të Universitetit të Prishti-

nës (1999). Specializoi 
për multimedia në Insti-
tutin e Arteve në Bour-
nemouth në Britani të 
Madhe më 2002 dhe kreu 
disa kurse trajnimi për 
dizajn (2001 dhe 2007). 
Është mësimdhënës në 
Fakultetin e Arteve në 
Prishtinë nga viti 2004. 

Ka marrë pjesë në rezidenca ndërkombëtare 
dhe ka realizuar vizita studimore në Turqi e 
SHBA. Merret dhe me muzikë: ka kompozuar 
për dokumentarë, ka realizuar disa videoklipe 
dhe ka publikuar albume muzikore. Ka hapur 
ekspozita personale në Kosovë, Shqipëri dhe 
SHBA dhe ka marrë pjesë në shumë ekspozita 
kolektive e festivale në vend dhe jashtë. Është 
pjesëmarrës në disa konferenca dhe prezantime 
publike në Prishtinë dhe gjetiu. Mori edhe disa 
çmime për dizajn, si pulla postare në Filatelinë 
e Kosovës (2007, 2008) dhe çmime në festivale 
muzikore (Shqipëri 2004, 2006, Slloveni 2007). 
(Zeni Balazhi)

NIMANI Aziz (1936-2005). Piktor. Lindi në 
Pejë. Mbaroi shkollimin fillor dhe të mesëm 
në Pejë, ndërsa Shkollën e Lartë Pedagogjike, 
degën e artit figurativ, në Prishtinë. Kreu 
studimet në Akademinë e Arteve të Bukura 
në Lion të Francës. Një kohë jetoi e veproi në 
Francë, duke kultivuar shprehjen impresioniste. 
Veprat e tij u vlerësuan nga publiku dhe nga 
kritika. Kështu, më 1976 në “Salon d’Hiver” 
në Lion mori çmimin e parë për pikturë. Pas 
kthimit në Kosovë, në kuadër të Shoqatës së 
Artistëve Figurativë të Kosovës mori pjesë në 
ekspozita kolektive brenda dhe jashtë vendit. 
Hapi disa ekspozita personale: në Lion, Francë 
(1974), Romenay, Francë (1979), Pleasantan, 
SHBA (1999) dhe në Prishtinë (2005). Arti i tij 
veçohet për nga fryma reale dhe impresive, ku 
spikasin ngjyrat e ndritshme. (Rexhep Goçi)

NIMANI elhami (1917-1998). Pjesëtar i 
LNÇ-së, funksionar i lartë i Partisë Komuniste 
Jugosllave (PKJ). Lindi në Gjakovë. Si i ri 
emigroi në Shqipëri, ku kreu Shkollën Normale 
në Elbasan. Më pas punoi si mësues në rrethin 
e Peshkopisë. Ishte pjesëmarrës në mbledhjen 
themeluese të Partisë Komuniste të Shqipërisë 
nga grupi i “Të rinjve” (1941). U rikthye në 
Kosovë (1941). Ishte veprimtar i Lëvizjes 

Nacionalçlirimtare (LNÇ), anëtar i organizatës 
vendore të PKJ-së të Prizrenit, komisar politik 
i aradhes partizane “Zenel Hajdini”, komisar në 
Brigadën I Maqedono-Kosovare. Pas Luftës së 
Dytë Botërore pati funksione të rëndësishme 
në Federatën e Jugosllavisë. Ishte deputet 
republikan e federativ në disa mandate, 
ambasador i Jugosllavisë në vende të ndryshme 
dhe ndihmëssekretar federativ i Punëve të 
Jashtme. Vdiq në Follorinë të Greqisë, ndërsa u 
varros në Beograd. (Skënder Lutfiu).

NIMANI Fadil (1967-2001). Luftëtar i 
Ushtrisë Çlirimtare të Kosovës (UÇK), i 
Ushtrisë Çlirimtare për Preshevë, Medvegjë 
dhe Bujanoc (UÇPMB) dhe i Ushtrisë 
Çlirimtare Kombëtare, dëshmor. Lindi në 
fshatin Gërgoc të komunës së Gjakovës. Ishte 
i njohur me emrin e luftës “Komandant Tigri”. 
Ishte komandant i vijës së frontit në Sukë të 
Cërmjanit, në të cilën u plagos më 20 prill 1998. 
Plagë të tjera mori edhe në luftimet e zhvilluara 
më 7 e 8 shtator 1998. Mori pjesë në luftimet e 
njëpasnjëshme të zhvilluara për një vit e gjysmë 
radhazi në vijat e para të frontit në Jabllanicë, 
Cërmjan, Gërgoc, Zhebel, Buçan, Llugaxhi, 
Kralan, Junik, Kpuz, Çeskovë, Dellovë, anekënd 
Dukagjinit. Në muajt maj-korrik 1998 ishte 
përgjegjës për vijën e furnizimit me armatim 
nga Shqipëria. Ai drejtoi njësitin “Tigrat” 
dhe më 16 korrik 1998 u emërua komandat 
i policisë ushtarake të Zonës Operative 
të Dukagjinit. Pas përfundimit të luftës u 
angazhua në Trupat Mbrojtëse të Kosovës. 
Më pas u përfshi në radhët e UÇPMB-së, 
ndërkaq në fillim të shkurtit të vitit 2001, pas 
shpërthimit të luftës në Maqedoni u inkuadrua 
në radhët e Ushtrisë Çlirimtare Kombëtare, ku 
u emërua komandant i Brigadës 113 “Ismet 
Jashari-Kumanova”. Ra heroikisht në njërën 
ndër betejat më të rrepta të Ushtrisë Çlirimtare 
Kombëtare më 25 maj 2001 në Vaksincë të 
Kumanovës. (Fetnete Ramosaj)

NIMANI Lah (1939-2008). Trajner i boksit. 
Lindi në fshatin Kostërc të Skënderajt. Shkol-
lën fillore e kreu në vendlindje, të mesmen në 
Prishtinë, studimet në Universitetin e Beogra-
dit (Fakultetin e Edukatës Fizike). Një kohë pu-
noi si arsimtar i edukatës fizike në Mitrovicë. 
Karrierën e trajnerit e filloi në KB “Akumulato-
ri” po në Mitrovicë. Në sezonin 1973/74 kaloi 
në KB “Prishtina”, me të cilën arriti sukses në 

garat brenda dhe jashtë 
vendit. Me boksierët 
e Prishtinës, si: Nazif 
Gashi, Bajram Hashani, 
Mehmet Bogujevci, Xhe- 
vdet Peci, Aziz Salihu, 
Sami Buzolli, Nusret 
Rexhepi e të tjerë L. 
Nimani fitoi pesë herë 
titullin e kampionit të 

ish-Jugosllavisë, gjashtë herë ishte nënkampion 
dhe tri herë zuri vendin e tretë. Ai përgatiti 
boksierët e përfaqësueses së ish-Jugollsavisë 
për lojërat olimpike për katër edicione radhazi 
(1976, 1980, 1984, 1988). Në Lojrat Olimpike 
në Moskë (1980) me boksierin serb Sllobodan 
Kaçar fitoi medaljen e artë. Vdiq në Oklahoma 
të SHBA-së dhe u varros në Prishtinë. (Ejup 
Llumnica) 

NIMANI Shyqri (1941-). Dizajner. Lindi në 
Shkodër. Kreu studimet në Akademinë e Arteve 
Aplikative në Beograd (1967), ku kreu dhe 
studimet pasuniversitare. Për shumë vjet ishte 

mësimdhënës i dizajnit 
grafik në Akademinë e 
Arteve të Universitetit të 
Prishtinës, si dhe drejtor 
i Galerisë së Arteve të 
Kosovës. Krijimtaria e tij  
artistike përfshin pllaka-
tin, ilustrimet, logot, 
përgatitjen grafike të 
librit si dhe të gjitha 

disiplinat e aplikueshme në grafikë. Në vitet 
1976-1978 qëndroi për hulumtim artistik 
në Japoni dhe më pas bëri disa udhëtime 
studimore në Angli, Francë, Itali, Shqipëri, 
Rusi, Spanjë, Greqi, SHBA, Singapor etj. 
Realizoi disa ekspozita personale: Cavtat 
(1971), Tokio (1978), Beograd (1971, 1975) si 
dhe mori pjesë në shumë ekspozita kolektive 
në vend dhe jashtë, në vendet e rajonit dhe më 
gjerë. Është fitues i disa çmimeve: për logon 
e Galerisë së Arteve të Kosovës (1980), për 
logon e Universitetit të Prishtinës (1979), për 
logon Grand Hotel Prishtina (1976), për logon 
e Kompanisë së Sigurimeve “Kosova” (1975), 
pastaj i çmimit vjetor të Shoqatës së Artistëve 
Aplikativë të Kosovës (1974), i çmimit vjetor në 
Sallonin e Tetorit në Beograd (1970), për logon 
e RTV Prishtina (1970) etj. (Zeni Balazhi)

NIMANI Xhavit (1919-2000). Funksionar i 
lartë politik i Kosovë në periudhën e autono-
misë. Lindi në Gjakovë. Emigroi në Shqipëri, 
ku kreu shkollën Normale në Elbasan. Gjatë 

Luftës së Dytë Botërore 
u kthye në Kosovë, ku 
u angazhua në lëvizjen 
komuniste ilegale dhe 
në Luftën Antifashi-
ste Nacionalçlirimtare 
në Kosovë, duke kryer 
detyra të rëndësishme 
politike e ushtarake, që 
i caktonte Komiteti Kra-

hinor i Partisë Komuniste të Jugosllvisë (PKJ) 
për Kosovën. Ishte anëtar i Shtabit Operativ 
të Ushtrisë Nacionalçlirimtare të Kosovës dhe 
të Rrafshit të Dukagjinit dhe anëtar i Këshillit 
Nacionalçlirimtar të Kosovës në Konferencën 
e Bujanit. Pas Luftës së Dytë Botërore kreu 
detyra dhe funksione të larta partiake dhe 
shtetërore në Kosovë, Serbi dhe në Jugosllavi. 
Ka qenë anëtar i Byrosë dhe i Sekretariatit të 
Komitetit të Qarkut të PKJ për Kosovën (mars 
1945), anëtar i Komitetit Qendror (KQ) i Par-
tisë Komuniste të Serbisë (maj 1945), anëtar 
i KQ të LKJ, deputet në Kuvendin Popullor 
Federativ, anëtar i Kryesisë së Kuvendit të Re-
publikës Federative Popullore të Jugosllavisë, 
deputet i Kuvendit Popullor të Serbisë, Kryetar 
i Kryesisë së Kosovës (maj 1974 - gusht 1981). 
Pas vitit 1981 u shkarkua nga gjitha funksionet. 
Vdiq në Prishtinë. (Skënder Lutfiu). 

NINULLA. Këngë lirike e ritualit familjar, 
që i këndohet foshnjës në djep, kur vihet në 
gjumë. Rëndom e interpreton nëna, gjyshja 
ose motra e foshnjës, duke improvizuar aty për 
aty. Është lloji më optimist i poezisë popullore. 
Në to nëna shpreh ëndrrat dhe dëshirat më të 
mira për rritjen, rininë, martesën dhe moshën 
e pjekurisë për fëmijën e saj. I këndohet si 
djalit, ashtu edhe vajzës. Dallimet gjinore që 
përcaktojnë jetën e foshnjës janë të dukshme. 
Djali duhet të rritet dhe të bëhet i aftë për të 
punuar, të jetë i mençur, i dashur, trim, dhe 
t’u përngjajë të parëve të tij ose edhe heronjve. 
Ndërkaq, vajza duhet të jetë e bukur dhe me 
fat, të jetë e vyeshme e punëtore dhe të ketë sa 
më shumë vëllezër. Në ninullat e mëparshme 
kërkohej që djali të rritet e të bëhet “çoban 
me dhen apo me dhi”, të shkojë ushtar, të 
martohet, ta gëzojë jetën si bujk e si pleqnar i 

zoti, kurse në ninullat më të reja nëna kërkon 
që djali të bëhet mësues, profesor, doktor, 
inxhinier etj. Dëshira të ngjashme paraqiten 
edhe për vajzën, që duhet të shkollohet dhe të 
emancipohet. Ninullat fillojnë me shprehjen 
onomatopeike “nina-nina” ose ”luli-luli”, e të 
ngjashme. Ninullat kanë kryesisht strukturë 
strofike dyvargëshe dhe ritëm të lehtë, që 
përputhet me lëvizjet e djepit. Kanë karakter 
utilitar, sepse këndohen, me qëllim që të ftohet 
gjumi, i cili parafytyrohet si figurë magjike, që 
vjen dhe e merr foshnjën, që e rrit dhe ia ruan 
shëndetin. Ninullat janë botuar pothuajse në 
të gjitha vëllimet me këngë të riteve familjare. 
(Sadri Fetiu) 

NISHeVCI Herolind (1992-). Karateist. 
Lindi në Prishtinë. Nisi të merret me sportin 
e karatesë që në moshën 3-vjeçe. Është anëtar 
i klubit të karatesë “Ippon” nga Prishtina. Ka 
fituar të gjithë titujt dhe shumë medalje në 
garat ndërkombëtare. Pas pranimit të karatesë 
me të drejta të plota dhe si sport olimpik, ia solli 
Kosovës medaljen e bronztë nga Kampionati 
Botëror që u mbajt në Linz të Austrisë (25-
30 tetor 2016), në kategorinë deri në 84 kg. 
Gjatë periudhës kur Kosova nuk ka qenë e 
pranuar ndërkombëtarisht, ka bërë gara për 
kombëtaren e Shqipërisë (2009-2014). (Florim 
Maliqaj) 

NISHLIU Rona (1986-). Këngëtare dhe autore 
e muzikës xhaz dhe e muzikës bashkëkohore 
shqipe. Lindi në Mitrovicë. Është e para këngë- 
tare nga Kosova që ka arritur të fitojë “Festivalin 

e Këngës në Radiotele-
vizionin Shqiptar”, që ia 
hapi dyert e pjesëmarrjes 
në Festivalin “Eurovision 
2012”, me këngën “Suus”, si  
përfaqësuese e Shqipërisë, 
e kthyer tashmë në një 
nga këngët historike të 
“Eurovisionit”. Përmes 
stilit unik dhe angazhimit 

social ajo përdor skenën dhe këngën për të 
rrëfyer e folur mbi realitetin, përvojat  e betejat 
e përditshme të jetës bashkëkohore. Është e 
para këngëtare shqiptare me koncert të plotë 
tematik mbi muzikën e kultivuar shqipe në 
skenën e Filarmonisë së Beogradit në vitin 2014. 
Punon në Radiotelevizionin e Kosovës. (Arnisa 
Rexhepi)

XHAVIT NIMANI

NITAJ Muharrem (1960-). Gazetar. Lindi në 
Drenoc të Deçanit. Shkollën fillore e kreu në 
vendlindje, të mesmen në Deçan, ndërsa stu-
dimet për gjuhë dhe letërsi shqipe në Univer-
sitetin e Prishtinës. Në vitin 1984 nis punën 
si gazetar në Radiotelevizionin e Prishtinës 
(RTP), më pas si redaktor dhe drejtues i “Pro-
gramit të natës” në Radio Prishtinë deri në vi-
tin 1990, kur u mbyll RTP-ja. Që nga viti 1993 
ishte gazetar i seksionit shqip të Radios BBC, 
detyrë që e ka ushtruar deri në mbylljen e këtij 
seksioni, në vitin 2011. Gjatë viteve ’90 ishte 
kryetar i “Klubit të korrespondentëve të huaj” 
në Prishtinë.  Në periudhën 2011-2013 punoi 
korrespondent nga Prishtina i fondacionit 
medial të Europës Juglindore “SE Times”. Një 
kohë ishte kolumnist i rregullt i gazetave të 
përditshme “Koha ditore” dhe “Zëri” dhe më 
pas opinionist në RTV-21 dhe në Televizionin 
“Klan Kosova”. (Rrahman Paçarizi)

NIXHA Lulzim (1950-). Inxhinier i arkitek-
turës, mësimdhënës universitar. Lindi në Priz-
ren, ku mbaroi shkollimin fillor dhe të mesëm. 
Kreu studimet për arkitekturë në Universitetin 
e Sarajevës (1976). Punoi në Entin Urbanistik 
Komunal në Prishtinë (1978), në Bashkësinë 
Vetëqeverisëse të Interesit të Banesave dhe Lo-
kaleve Afariste (1979), ndërsa në vitin 1984 u 
angazhua si asistent në katedrën e projektime-
ve në Fakultetin e Ndërtimtarisë dhe të Arki-
tekturës të Universitetit të Prishtinës (UP). Më 
pas u zgjodh ligjërues për lëndën projektimi i 
objekteve shoqërore në katedrën e projektime-
ve (1987) dhe gjithashtu merret aktivisht me 
praktikën profesionale në lëmin e arkitekturës 
dhe të urbanizmit. Nga viti 1975 projekton an-
eksin e Qendrës së Mesme të Shkollës Teknike 
në Prizren, shkollën e mesme në Komoran, ob-
jektet përcjellëse të xeherores Magure-Golesh, 
hallën sportive “25 Maji” në Prishtinë, një 
sërë objektesh banesore dhe administrative në 
qytete të ndryshme të Kosovës etj. Kreu detyra 
me përgjegjësi në Fakultetin e Ndërtimtarisë 
dhe të Arkitekturës, ishte kryetar i Shoqatës 
së Arkitektëve të Kosovës dhe drejtor i urban-
izmit në komunën e Prishtinës (2004-2008) etj. 
(Dervish Qerreti)

NIXHA Masar (1937-). Basketbollist, trajner, 
profesor universitar. Lindi në Gjakovë. Shko-
llën fillore dhe të mesme i kreu në Prizren, 
ndërsa Shkollën e Mesme të Arteve në Pejë. 

Kreu Fakultetin e Kul-
turës Fizike në Univer-
sitetin e Beogradit më 
1965. Po në Beograd 
mbaron studimet pas-
universitare dhe mbron 
tezën e disertacionit të 
doktoratës (1986). Me 
basketboll nisi të me-
rret që fëmijë, si anëtar i 

KB “Bashkimi” të Prizrenit, ndërsa veshi edhe 
fanellat e skuadrave “Buduqnosti” (Pejë) dhe 
“Studenti” (Beograd). Karrierën si trajner e fi-
lloi në KB “Bashkimi” në vitin 1962, të cilin e 
udhëhoqi deri në vitin 1986. Udhëhoqi edhe 
KB “Universiteti” (femrat) dhe ishte trajner i 
KB “Prishtina” (meshkujt). Një kohë ishte tra-
jner i skuadrës “Shkëndija” nga Tetova, ndërsa 
më vonë edhe i skuadrës “Drita” të Gjilanit. 
Është autor dhe bashkautor i disa teksteve 
universitare. Në periudhën 1980-2004 ligjëroi 
lëndët e basketbollit dhe skijimit në Fakultetin 
e Kulturës Fizike të Universitetit të Prishtinës. 
(Bekim Aliu) 

NIXHA Shqipe (1949-2015). Inxhiniere e 
arkitekturës, mësimdhënëse universitare. 
Lindi në Gjakovë, shkollimin fillor dhe të 
mesëm i kreu në vendlindje dhe në Prishtinë, 

ndërsa studimet e la-
rta për arkitekturë dhe 
urbanizëm në Universi-
tetin e Sarajevës. Stu-
dimet pasuniversitare i 
kreu në Universitetin e 
Zagrebit. Në fillim punoi 
në byronë për projektim 
të kombinatit industrial 
“Ramiz Sadiku”, pastaj 

në Entin për Urbanizëm në Prishtinë. Në vitin 
1980 u zgjodh asistente, më pas ligjëruese në 
Fakultetin e Ndërtimtarisë dhe të Arkitekturës 
të Universitetit të Prishtinës (1987). Që nga viti 
1987 drejtoi katedrën e historisë së arkitekturës 
dhe mbajti lëndën historia e arkitekturës dhe 
e mbrojtjes së trashëgimisë kulturore. Fushë 
kryesore e interesimit të saj shkencor ishte 
mbrojtja e trashëgimisë kulturore. Ishte autore 
e projektit të konservimit, restaurimit dhe 
rivitalizimit të kullës së Kuklecit në Isniq, 
të strategjisë për mbrojtjen e trashëgimisë 
kulturore në projektin e planit të përgjithshëm 
të Prizrenit (2003-2013). Ishte anëtare e bordit 

të ekspertëve për projektet e restaurimit dhe të 
rehabilitimit të monumenteve të trashëgimisë 
kulturore në Kosovë. Mori pjesë me kumtesa 
në konferenca shkencore dhe profesionale 
brenda dhe jashtë vendit. (Dervish Qerreti).

NIXHA-GRABoVCI Arbnesha (1969-). Ak- 
tore, pedagoge. Lindi në Pejë, ku kreu shko-
llimin fillor dhe të mesëm. U diplomua në de-
gën e aktrimit në Fakultetin e Arteve të Uni-

versitetit të Prishtinës 
(UP) në vitin 1994. Në 
vitet 1996/97 përfun-
doi specializimin për 
skenë dhe film në “Col-
lege of Westminster” në 
Londër, kurse në vitet 
1998/89 e vijoi punëto-
rinë në Teatrin Nacional 
të Londrës në klasën e 

Helen Chedwick-ut. Është autore e një numri 
të realizimeve teatrore në skena të teatrove të 
Kosovës: “Dashnoret e Pikasos” (2012) në ske-
nën e vogël të Teatrit Kombëtar të Kosovës 
(TKK), “Mblesëria, jubileu dhe ariu” (2013) në 
Teatrin “Dodona” në Prishtinë, “Miu” (2014) 
në Teatri “Istref Begolli” në Pejë, “Psikoza 46” 
(2015) sërish në Teatrin “Dodona” etj. Ka lu-
ajtur edhe si aktore në teatër dhe në film, në 
shfaqjet “Hamleti” dhe “Duke pritur Godonë” 
në TKK, pastaj në projektet teatrore “Mono-
logjet e vagjinës” (2012), “Çdo të hënë” në 
Teatrin “Oda” në Prishtinë, “Nora” (2012) sër-
ish në TKK etj. Në Fakultetin e Arteve të UP-së 
ligjëron lëndën e aktrimit. (Besim Rexhaj)

NoCIoNe LeTRARe. Janë shenjat e 
diskursit të kërkimit letrar dhe shenjat e 
para të identifikimit të natyrës së kërkimit. 
Nocionet kanë natyrë historiko-letrare dhe 
lidhen me epoka të caktuara, ndërsa nocionet 
teorike së pari lidhen me vepra konkrete, 
pastaj universalizohen dhe shenjojnë koncepte 
apo fenomene përtej një kohe e një vendi. 
Dijen letrare shqipe e shoqërojnë nocionet 
historiko-letrare, me origjinë dijet historike, 
sociale e ideologjike, si: periudhë, përmbajtje, 
materie, pasqyrim, porosi etj. Por kërkimet 
letrare moderne shqipe kanë farkuar nocione 
me bazë teoriko-letrare, të lidhura me 
natyrën e brendshme të letërsisë shqipe, me 
fuqi shumë më të madhe përgjithësuese. Në 
kërkimet historiko-letrare periudha është 

nocioni që bën prerjet më të mëdha historike, 
të identifikueshme me periudhat e historisë 
sociale e nacionale. Përballë nocionit të 
periudhës, diskursi i dijes moderne vë qarkun 
letrar, ndërsa ky është shoqëruar nga nocioni i 
shkollës letrare, një herë si rrymë letrare e pastaj 
si praktikë e lidhur me një doktrinë apo me një 
korpus veprash, të cilat shfaqin ngjashmëri që 
përsëriten në shkallë konstantash. Nocionet e 
tipit: materie, pasqyrim dhe porosi janë të një 
natyre të fortë ideologjike e politike dhe, për 
shkak të pafuqisë për të shenjur fenomene të 
brendshme letrare, janë eklipsuar ngadalë. 
Ndërsa nocionet me burim dijen letrare 
moderne kanë natyrë të fortë përgjithësuese 
dhe provohen në kërkimet e drejtpërdrejta 
letrare. Nocione letrare tipike për të shenjuar 
letërsinë e Kosovës janë: letërsia e Kosovës, 
e lidhur me vendin e me gjuhën e vendit; 
periudhat letrare, si shkallë të periodizimit 
letrar të letërsisë shqipe; formacion letrar, në 
kuptimin e praktikës letrare, të karakterizuar 
nga konstanta e shndërrime dhe të dëshmuar 
me vepra; qark letrar, si nocion që ka për 
bazë kontekstin kulturor e letrar të vendit 
dhe që tipologjinë letrare e kthen në kategori 
historiko-letrare; shkollë letrare, në kuptimin 
e një praktike letrare (tipologjike) të veçantë; 
autorë të Kosovës, të lidhur me vendin e me 
gjuhën shqipe si gjuhë të vendit. (Kujtim M. 
Shala)

NoJANI Fevzi (1924-2000). Ekonomist. Li- 
ndi në Prizren, diplomoi për ekonomi në 
Universitetin e Zagrebit (1950) si njëri ndër të 
parët shqiptarë të këtij profili në Kosovë. Pas 
përfundimit të studimeve punësohet në një 
institucion shtetëror për tregti të jashtme në 
Zagreb, më vonë kthehet në Kosovë dhe punon 
në Kombinatin “Trepça”. Më pas zë punë në 
Entin Statistikor të Kosovës dhe pas një kohe 
të shkurtër punësohet në Entin Krahinor të 
Planit të Kosovës. Pas ndryshimeve politike në 
Kosovë emërohet këshilltar i drejtorit të këtij 
institucioni. Gjatë tërë jetës ishte i angazhuar 
për avancimin e pozitës politike dhe ekonomike 
të Kosovës në ish-Jugosllavi. Preokupim i tij 
ishin çështjet strategjike, të cilat në qarqet 
profesionale i trajtonte me argumente, sidomos 
ato në fushën e problemeve zhvillimore të 
Kosovës. Dallohej për kompetencë të lartë 
profesionale. Ishte ideator i ndërtimit të rrugëve 
strategjike, me të cilat Kosova do të lidhej me 

Shqipërinë, Pollogun dhe me korridoret e tjera 
ndërkombëtare, duke e shmangur izolimin e 
Kosovës nga aspekti i infrastrukturës rrugore 
dhe hekurudhore. Ai mbeti ideatori më i 
përkushtuar i ndërtimit të autostradës në 
drejtim të Shqipërisë, me qëllim të avancimit të 
pozitës gjeostrategjike të Kosovës në rajon dhe 
më gjerë. (Halim Gjergjizi)

NoKSHIQI Agnesa (1975-). Koreografe, 
aktore, mësimdhënëse universitare. Lindi në 
Shkup, ku kreu shkollën fillore, ndërsa shko-
llën e mesme e kreu në Qendrën për edu-

kim muzikor dhe balet 
“Ilija Nikolovski-Luj” 
në Shkup. Më pas kreu 
Fakultetin e Arteve Dra-
matike në Shkup, degën 
e aktrimit (1998). Kar-
rierën e saj si pedagoge 
e filloi si ligjëruese në 
Universitetin e Tetovës 
(1999) dhe më pas të 

Prishtinës, ku, në Fakultetin e Arteve, ligjëroi 
lëndët lojëra dhe lëvizje skenike. Si koreo-
grafe u shqua me shfaqjen ”Muzeu” (2000) në 
Teatrin Shqiptar të Shkupit, ndërsa u paraqit 
edhe si autore, koreografe dhe regjisore e ko-
reodramës eksperimentale “Kjo është normale” 
(2001) në Teatrin “Dodona” në Prishtinë. Është 
regjisore dhe koreografe e shfaqjes “Kanuni” 
(2005) të Teatrit “Oda” në Prishtinë, si dhe ko-
reografe e një sërë performancash, si “Tregime 
nga Ballkani” (2008) , “Lojëra të rrezikshme” 
(2008), ”Përtej dhimbjes” (2009), “Vajza me di-
ell në kokë” (2015) etj. Është gjithashtu koreo-
grafe e shfaqjeve “Trojanet” (2012), realizuar 
në Tetarin “Dodona” dhe “Jetë me qira” (2013) 
në Teatrin Shqiptar të Shkupit. Përveç si ko-
reografe dhe regjisore, u angazhua si aktore në 
teatër dhe film. (Besim Rexhaj)

NoKSHIQI-ABI Abdurrahman (1941-2000).  
Balerin, koreograf, mësimdhënës universitar. 
Lindi në Pejë. Kreu Shkollën e Mesme të Ba-
letit në Shkup. Për një kohë punoi si balerin 
dhe koreograf në Teatrin Maqedon në Shkup, 
e më vonë edhe në Teatrin Popullor në Zagreb. 
Kreu një kurs specializimi në Londër, ku mori 
leksione dhe përvojë nga pedagogë të njohur. 
Ishte njëri ndër balerinët dhe koreografët më të 
njohur në hapësirën shqiptare e më gjerë. U an-
gazhua në shfaqje baleti në skenat e njohura, si: 

në Vjenë, Munih, Berlin, 
Bon etj., dhe si mysafir 
në shfaqje baleti në To-
kio, në Amsterdam, Pa-
ris etj. Në Teatrin Pop-
ullor Krahinor (TPK) u 
angazhua si koreograf 
dhe ishte themelues dhe 
udhëheqës i trupës së 
baletit në këtë teatër. 

Interpretoi në shumicën e shfaqjeve të bale-
tit në TPK gjatë viteve ’70 dhe ’80, si: “Halili 
e Hajria”, “Bolero dhe Shtrausiana”, “Legjenda 
mbi ngadhënjimin” etj., si dhe realizoi koreo-
grafinë e shfaqjeve: “Ritme të zgjuara”, “Paralojë 
dasme”, “Motive kosovare”, “Era dhe kolona”, “E 
bukura more”, “Loja e Sizifit” etj. Në vitin 1998, 
megjithë masat represive të regjimit të kohës, 
ai me sukses realizoi koreodramën “Odiseja 
shqiptare”, përmes së cilës pasqyronte vuajtjet 
e shqiptarëve ndër vite. Tematika e kësaj ko-
reodrame bëhet shkak për ndalim të reprizave 
të shfaqjes. Pavarësisht nga kjo janë gjendur 
mundësi dhe hapësira për dhënien e reprizave 
të kësaj koreodrame. Përveç këtyre koreo-
grafive ske-nike, A. Nokshiqi bëri koreografinë 
edhe të disa realizimeve televizive, të filmave si 
dhe të manifestimeve të shumta kulturore dhe 
artistike. Në periudhën 1989-2000 u angazhua 
si pedagog i lëndës lojëra dhe lëvizje skenike në 
Fakultetin e Arteve të Universitetit të Prishti-
nës dhe të Universitetit të Tetovës, në degën e 
artit dramatik. Gjatë periudhës së punës aktive 
si koreograf ishte anëtar i jurive prestigjioze 
në ish-Jugosllavi, siç ishte juria në garat e ba-
letit jugosllav, ku ishte anëtar pesë vjet radhazi 
(1982-1986). Për kontributin në artin skenik në 
fushën e baletit dhe të koreografisë mori çmime 
dhe mirënjohje. (Besim Rexhaj)

NoLI Fan Stilian (1882-1965). Poet, klerik i 
lartë, burrë shteti, përkthyes, kritik, historian 
e muzikolog. Lindi në Qytezë (Ibrik-Tepe), 
vendbanim shqiptar në Edrene, në Turqinë Eu-

ropiane. U shkollua në 
greqisht në vendlindje 
e më pas në gjimnazin 
e Adrianopojës dhe 
studioi për muzikë bi-
zantine në katedralen 
ortodokse. Me dëshirën 
për të studiuar filozofi 
qëndroi në Athinë gjatë 

viteve 1901-1903, ku punoi dhe si sufler në një 
teatër ambulant. Botoi shkrime të vogla greq-
isht në gazetën “Numas” të Athinës. Më 1904, 
teksa punonte si mësues e psalt kishe në Egjipt, 
u njoh me Spiro Dinen dhe veprimtarë të tjerë 
të Lëvizjes Kombëtare. Nisi botimin e disa arti-
kujve te “Drita” e Sofjes dhe përktheu greqisht 
“Shqipëria ç’ka qenë, ç’është e ç’do të bëhet” 
(1905). Më 1906 shkoi në SHBA, ku luajti rol 
vendimtar në organizimin e kolonive dhe pu-
noi në gazetën “Kombi”. U dorëzua prift dhe më 
22 mars 1908 mbajti për herë të parë liturgji në 
gjuhën shqipe, hapi i parë ky drejt organizimit 
dhe njohjes zyrtare të Kishës Ortodokse Auto-
qefale Shqiptare. Më 1909 themeloi dhe botoi 
me F. Konicën gazetën “Dielli”. Nisi studimet 
për filozofi në Universitetin e Harvardit, ku 
u diplomua për arte më 1912. Këtë vit, me 
Konicën dhe të tjerë themeluan Federatën 
Panshqiptare të Amerikës “Vatra”, me gazetën 
“Dielli” si organ të saj dhe Nolin sekretar e më 
pas kryetar (1915). Kreu turneun e meshimit 
shqip në kolonitë shqiptare në Europë. Më 
1913 vizitoi Shqipërinë, ndërmori udhëtime 
diplomatike në Europën e Fuqive të Mëdha. I 
zgjedhur peshkop, shpall më 1918 autoqefale 
Kishën Shqiptare në SHBA. Po atë vit nisi boti-
min e revistës dygjuhëshe “The Adriatic review” 
(Revista Adriatike). Më 1921 kryesoi delegacio-
nin shqiptar në Lidhjen e Kombeve, duke sigu-
ruar anëtarësimin e Shqipërisë. Pjesë aktive e 
jetës politike në vend, kryetar i Partisë Popullore 
më 1921, në parlamentin shqiptar dhe në shtyp 
ai kryesoi opozitën politike me prirje liberale 
demokratike deri në krizën e viti 1924. Në qer-
shor të atij viti Noli provoi marrjen e pushtetit 
me dhunë përmes të ashtuquajturit Revolucion 
i Qershorit. Kryesoi qeverisjen e vendit 6 muaj. 
I mundur nga rikthimi i A. Zogut e nga dësh-
timi i reformave, mërgoi në Europë, ku vijoi 
luftën politike në krye të KONARE-së (1925), 
KÇN-së (1927), vit kur vizitoi Bashkimin Sov-
jetik, por edhe u dënua me vdekje në mungesë. 
Nisi botimin e gazetës “Republika” në Boston 
(1930), por në SHBA përfundimisht u kthye 
më 1932. Iu përkushtua krijimtarisë, përkthi-
mit, studimeve dhe ortodoksisë shqiptare. Iu 
rikthye pasionit të muzikës dhe u diplomua në 
muzikologji (1938) me monografinë “Betho-
veni dhe Revolucioni Francez”, botuar në Bos-
ton 1947. Mbas pushtimit fashist të Shqipërisë 
bashkëpunoi me Zogun I, Konicën e Çekrezin, 
për krijimin e “Bashkimit të Shenjtë”, mbështeti 

idenë e krijimit të një qeverie mbretërore në 
mërgim, ndërsa mbas 1944 njohu qeverinë e 
Kongresit të Përmetit. Më 1945 mbrojti titullin 
“Doktor në filozofi” me disertacionin kushtuar 
Skënderbeut. U diplomua në Harvard edhe për 
gjuhët e vjetra hebraisht dhe aramaisht më 1963. 
Vdiq më 13 mars 1965 dhe prehet në varrezat 
e Forest Hills të Bostonit. Noli konsiderohet 
themelues i një shkolle të mirëfilltë përkthimi, 
bazuar mbi shqipërime brilante kryeveprash 
botërore. “Kthimi i Skënderbeut në Krujë” 
i Longfellout (1916), “Kasollja” e Ibanjezit 
(1921), tragjeditë shekspiriane “Otello” (1916), 
“Hamleti”, “Mak-beth”, “Jul Qesari”, dramat 
“Armiku i popullit” dhe “Zonja Ingra e Ostrotit” 
të Ibsenit, “Rubairat” e Khajamit (1926), “Don 
Kishoti” i Servantesit (1932) dhe poezia e 
Poes modeluan bibliotekën shqipe të letërsisë 
botërore. Shpesh botimin e tyre e shoqëroi me 
“Introdukta”, shkrime hyrëse, erudite, kritike 
e polemizuese, konceptuale, politike dhe 
imponuese, përmes të cilave themeloi tipin e 
kritikës letrare të angazhuar shqipe. Kontribut 
me vlerë sa letrare-gjuhësore, shpirtërore por 
dhe politike paraqesin përkthimet fetare e 
liturgjike. Në veprën studimore, Noli i rikthehet 
vazhdimisht figurës historike të Skënderbeut. 
Me tri botime të ripunuara (1921, 1947, 1950 
dhe anglisht më 1949), “Historia e Skënderbeut 
(Gjergj Kastriotit), Mbretit të Shqipërisë, 1405-
1468, prej peshkopit Theofan” synon çmitizimin 
e figurës historike dhe kontekstualizimin e tij. 
Sprovoi herët shkrimin dramatik me dramën (e 
humbur) “Zgjimi”, shkruar dhe vënë në skenë 
greqisht në Athinë. Në shqip shkroi më 1902 po 
aty dramën me temë biblike “Israilitë dhe filisti-
në”. Si poet botoi vetëm përmbledhjen “Album” 
(Boston, 1948), me poezi të botuara kryesisht në 
shtyp. Me një kumbim të rrallë falë aliteracionit 
e lojës ritmike, poezia noliane ka natyrë retor-
ike, sundohet nga ideja e konceptualja, dialogu, 
tonaliteti marcial, tragjikja ose satira, qoftë në 
nivel autobiografik, qoftë në nivel të rrethanës 
së mprehtë politike. (Persida Asllani) 

NoMIKËT. Shkrues ose noter publik, që, me 
kërkesë të palëve të interesuara, përpilonin 
dhe shkruanin akte private-juridike kundrejt 
kompensimit në para. Shkruesit publikë ishin 
të përhapur në tërë territorin e Perandorisë 
Bizantine, ndërsa në Konstandinopojë ata ishin 
të organizuar në esnafë të veçantë. Zakonisht 
ishin persona kishtarë. Aktet e nomikëve 

shkruheshin sipas formularëve të caktuar dhe 
rregullonin marrëdhëniet privato-juridike, 
veçanërisht marrëveshjet shitblerëse. Sipas 
kodit të Justinianit I (529), neni 3, nomikët 
ngarkoheshin me pagesën e prikës nëse akti për 
të nuk tregohej i vërtetë. Institucioni i nomikut 
ishte i përhapur edhe në Durrës (1258). Kjo 
traditë u ruajt edhe gjatë sundimit rasian (serb), 
kur nomikët hasen në qendra të rëndësishme 
tregtare dhe xehetare, si në Shkup (1299-
1300), në Prizren (1346-1366), në Trepçë dhe 
në Novobërdë (1410-1438). Meqë mungojnë 
burimet historike, nuk dihet me saktësi se si 
nomikët e këtyre qendrave i fitonin njohuritë, 
cilat ishin përgjegjësitë e tyre etj. Aktet e 
nomikëve ndonjëherë kishin edhe karakter 
publiko-juridik, siç ishte rasti i procesit gjyqësor 
midis Manastirit të Tetovës dhe njëfarë Progonit 
(para vitit 1346). (Qerim Dalipi) 

NoRÇA. Fshat i tipit të dendur, rreth 1.5 
km në jug të Preshevës. Shtrihet në shpatet 
lindore të Karadakut, përgjatë rrugës 
rajonale Preshevë-Miratoc-Llojan-Vaksincë-
Kumanovë, në lartësi mbidetare 510-630 m. 
Në periudhën 1948-2002 popullsia e Norçës 
është rritur nga 597 banorë, në 1,312 banorë. 
Sipërfaqja e komunës kadastrale është 701 
ha. Zgjerimi territorial i fshatit dhe afërsia 
gjeografike me qytezën e Preshevës ka bërë që 
Norça në aspektin fizionomik të shkrihet në 
vazhdimsinë urbane-rurale, kurse migrimet 
ditore intensive në drejtim të qytetit kanë 
sjellë deri te transformimi diçka më i shprehur 
shoqëror dhe ekonomik. Kjo vërehet me 
angazhimin e një numri të caktuar të popullsisë 
në profesionet jobujqësore në qytetin e 
Preshevës. (Arsim Ejupi)

NoRMALJA e eLBASANIT. Shkolla e parë 
e mesme, profesionale, pedagogjike shqipe në 
trevat shqiptare. Sipas vendimit të Kongresit 
të Elbasanit (2-9 shtator 1909), Normalja 
e Elbasanit u hap më 1 dhjetor 1909 për 
përgatitjen e mësuesve “për shkollat e para dhe 
të dyta.” Kishte gjashtë klasa: tri klasat e para 
përgatitore dhe tri klasa të tjera profesionale. 
Plani mësimor përmbante këto lëndë: gjuhë e 
letërsi shqipe, dituri mbi fenë (sipas përkatësisë 
fetare të nxënësve), matematikë, histori, 
shkenca të natyrës, gjeografi, logjikë, mësim 
gjanash, bukurshkrim, gjimnastikë, bazat e 
filozofisë me shkencat pedagogjike. Nga gjuhët 

e huaja, të obligueshme ishin: gjuha turke dhe 
gjuha frënge, ndërsa greqishtja dhe anglishtja 
sipas dëshirës. Mësimdhënësit e parë të saj 
ishin: Luigj Gurakuqi (drejtor), Akeksandër 
Xhuvani, Simon Shuteriqi, Peter Dodbiba, 
Hafiz Ibrahim Dalliu, Sotir Peci, Hasan Mezja 
dhe Dhimitër Paparisto. Drejtori shumëvjeçar 
i saj ishte Aleksandër Xhuvani. Në vitin e 
parë shkollor 1909/10 u regjistruan rreth 140 
nxënës nga të gjitha trevat shqiptare, shumë 
prej të cilëve nga Kosova dhe Dibra. Për nisjen 
e fëmijëve për në Normalen e Elbasanit u 
mobilizuan klubet dhe shoqëritë patriotike 
shqiptare, komisionet e veçanta dhe atdhetarë 
të shquar nga të gjitha trevat shqiptare. Për 
shkuarjen e fëmijëve kosovarë në këtë shkollë 
punuan Nexhib Draga, Qazim Vuçitërna, 
Ilaz Vuçitërna dhe sidomos Hasan Prishtina. 
Normalen e hapi dhe e mbajti vetë populli 
shqiptar. Shkolla u vendos në një shtëpi private, 
ndërsa një shtëpi tjetër u shndërrua në konvikt 
për nxënësit që nuk ishin nga Elbasani. Historia 
e mëtejme e kësaj shkolle lidhet ngushtë me 
zhvillimet shoqërore-politike në Shqipëri. Ajo 
u mbyll dhe u hap disa herë deri në vitin 1922, 
kur filloi veprimtaria e pandërprerë e saj. Më 
1923 në kuadër të saj hapet shkolla ushtrimore 
me drejtor Sulejman Harrin; më 1924 dalin 
maturantët e parë të diplomuar. Pas Luftës së 
Dytë Botërore, ajo u quajt Shkolla e mesme 
pedagogjike “Luigj Gurakuqi”, ndërsa më vonë 
u bë shkollë e mesme e përgjithshme. 
Gjatë punës së saj më se 100-vjeçare, Normalja 
e Elbasanit, përkatësisht Shkolla e mesme 
pedagogjike “Luigj Gurakuqi” u shndërrua në 
qendër kryesore të zhvillimin të mendimit dhe 
praktikës pedagogjike në Shqipëri. Nëpërmjet 
Normales së Elbasanit dhe ushtrimores së 

saj, Aleksandër Xhuvani, Sotir Paparisto etj., 
përhapën në Shqipëri përvojën shkollore 
austriake, gjermane, zvicerane etj. Normalja 
e Elbasanit kishte karakter mbarëkombëtar. 
Aty u arsimuan edhe nxënës nga Kosova, 
të cilët gjatë punës mësimore në Shqipëri 
dhe në Kosovë jetësuan në praktikë diturinë 
profesionale-shkencore të përfituar në këtë 
shkollë. Një numër i madh mësuesish nga 
Shqipëria, që punuan në shkollat e Kosovës 
dhe gjetiu, gjatë viteve 1941-1944 dhe më vonë, 
ishin ish-normalistë të Elbasanit. Disa prej 
tyre ishin edhe mësimdhënës në Normalen e 
Prishtinës, ku u përgatitën mësues për të gjitha 
trevat shqiptare jashtë Shqipërisë. Disa të tjerë 
u shquan si veprimtarë të arsimit në Kosovë. 
Ndikimi i Shkollës Normale të Elbasanit në 
Kosovë u shpreh edhe nëpërmjet teksteve 
shkollore, të hartuara në Kosovë, sipas modelit 
të teksteve mësimore të mësimdhënësve të 
Normales, sidomos të Aleksandër Xhuvanit. 
(Hajrullah Koliqi) 

NoRMALJA e PRISHTINËS. Normalja “Mi- 
lladin Popoviq” në Prishtinë ishte shkollë e 
mesme profesionale për përgatitjen e mësuesve 
me mësim në gjuhën shqipe dhe në atë serbok-
roate. Filloi punën në vitin shkollor 1953/54 
dhe veproi deri në vitin 1974, kur u shndër-
rua në akademi pedagogjike. Pararendëse e 
saj ishte Normalja e Gjakovës, e cila në vitin 
1953 u transferua në Prishtinë. Fillimisht ishte 
shkollë katërvjeçare, ndërsa nga viti 1958 u 
shndërrua në shkollë me mësim pesëvjeçar. 
Përveç lëndëve të kulturës së përgjithshme 
nga shkencat natyrore e shoqërore, gjuhët dhe 
shkathtësitë, plani dhe programi i kësaj shkolle 
përfshinte edhe shumë lëndë profesionale pe- 
dagogjike-psikologjike, si: pedagogji, psiko-
logji, metodikë etj. Shkolla kishte edhe ush-
trimoren e saj. Brezi i parë i nxënësve të kësaj 
shkolle diplomoi në vitin shkollor 1958/59. 
Përveç mësimit të rregullt, shkolla organizonte 
edhe forma të tjera arsimore për kualifikimin 
e mësuesve. Në këtë shkollë u arsimuan nxë-
nës nga të gjitha trevat shqiptare në ish-Jugo-
sllavi. U përgatitën mësues për shkolla shqipe 
jo vetëm në Kosovë, por edhe në Maqedoni, 
Mal të Zi, në Preshevë etj. Shkolla kishte edhe 
konviktin e saj për strehimin e nxënësve nga 
trevat jashtë Prishtinës. Ishte një qendër e 
rëndësishme arsimore dhe kulturore, ku punu-
an profesorë e mësimdhënës të shquar. Gjatë 

punës së saj 25-vjeçare, në këtë shkollë diplo-
muan me mijëra mësues. Midis tyre u shquan 
shumë intelektualë, shkrimtarë dhe veprimtarë 
të fushave të ndryshme. (Dali Emrullahu) 

NoRMALJA e SHKUPIT. Shkolla normale 
“Zef Lush Marku” në Shkup u themelua më 
1952. Pararendëse e saj ishte Shkolla Normale 
në Tetovë, e themeluar dy vjet më parë. Ishte 
shkollë e mesme profesionale për arsimimin 
e mësuesve. Në vitin shkollor 1966/67 në 
kuadër të saj u hapën edhe paralelet e para të 
gjimnazit. Në këtë shkollë u përgatitën mësues 
për shkollat shqipe në Maqedoni, Luginën 
e Preshevës, Malit të Zi dhe të Kosovës. 
Normalja e Shkupit fillimisht ishte trevjeçare, 
pastaj katër dhe pesëvjeçare. Shumica e 
nxënësve ishin të rregullt, por ajo organizoi 
edhe kurse pedagogjike për kualifikimin e 
mësuesve pa shkëputje nga puna. Gjatë punës 
së saj njëzetvjeçare (1952-1972), në Normalen 
e Shkupit u diplomuan për mësues 1,770 
nxënës të rregullt dhe mbi 520 kandidatë të 
tjerë pa shkëputje nga puna. Normalja e Shkupi 
e vazhdoi punën deri në vitin shkollor 1971/72, 
kur diplomoi gjenerata e fundit e normalistëve 
dhe shkolla normale u shndërrua në gjimnaz. 
(Xheladin Murati) 

NoTeRIA e KoSoVËS. Veprimtari publike e 
lidhur me gjyqësinë, e cila nuk ka ekzistuar në 
sistemin e mëparshëm juridik të Kosovës. Me 
ligjin nr. 03/L-010 të Republikës së Kosovës 
rregullohet organizimi dhe funksionimi i 
noterisë si veprimtari publike në Kosovë. 
Noteria është organ që ka autorizime të pushtetit 
shtetëror, që të përpilojë shkresa publike për 
veprimet juridike, të legalizojë nënshkrime, 
kopjime, përkthime e të ngjashme; të pranojë 
para të gatshme, gjëra dhe letra me vlerë për 
t’ua dorëzuar personave të tjerë. Shtrirjen 
territoriale e bën Ministria e Drejtësisë, sipas 
parimit që në çdo komunë të ketë së paku një 
zyrë noteriale, ndërsa në komunat që kanë 
më tepër se 20,000 banorë numri i tyre mund 
të rritet. Noteri duhet të jetë i diplomuar në 
drejtësi dhe ta ketë dhënë provimin përkatës për 
noter. Ai është zyrtar publik, i cili në kushte të 
caktuara me ligj dhe pas konsultimit me Odën 
e Noterëve, përzgjidhet nga ana e komisionit 
përkatës të Ministrisë së Drejtësisë. Noteri 
duhet të jetë i regjistruar në Odën e Noterëve. 
Aktivitetet noteriale mbikëqyren periodikisht 

dhe sipas rastit. Për punë të kundërligjshme 
noteri përgjigjet materialisht, penalisht dhe 
në procedurë disiplinore. Noterët mund të 
përfaqësojnë palët para organeve gjyqësore e 
administrative. (Ejup Sahiti)

NoVIK Aleksandër (Аleksandar Aleksan-
dovič) (1967-). Albanolog rus, etnolog. Shko- 
llimin e kreu në Bobrujsk (Bjellorusi), stu-
dimet për gjuhë dhe letërsi shqipe në Shën 
Peterburg. Studimet pasuniversitare i vijoi në 
Muzeun e Antropologjisë dhe të Etnografisë 
të Akademisë së Shkencave. Mbrojti tezën 
për kandidat të shkencave historike për 
prodhimin e veshjeve tradicionale shqiptare 
në fillim të shek. XX. Punon në departamentin 
e studimeve europiane të Muzeut. Nga 2004 
është në krye të departamentit. Jep mësime për 
shqipen, etnografinë dhe historinë e popujve 
të Ballkanit në Universitetin e St. Peterburgut. 
Merr pjesë vazhdimisht në Seminarin për 
Gjuhën, Letërsinë dhe Kulturën Shqiptare 
në Prishtinë (1990-2015) dhe kreu studime 
të shumta në terren në Shqipëri (Dukagjini, 
Golloborda, Gora, Himara, Devolli, zonat e 
Korçës dhe të Kolonjës), Kosovë, Itali, Bullgari 
(fshati i Mandricës), Mal të Zi, Ukrainë 
dhe vende të tjera. Botoi artikuj për veshjet 
popullore shqiptare, doket dhe traditat e 
shqiptarëve dhe të popujve të tjerë të Ballkanit. 
Për kontributin e tij në studimet albanologjike 
dhe për marrëdhëniet shqiptaro-ruse më 2012 
u emërua Konsull i Nderit i Republikës së 
Shqipërisë në St. Peterburg. (Marija Morozova)

NoVIQ Millutin (Milutin Nović) (1914-).  
Aktor. Ishte anëtar i trupës së aktorëve të 
Dramës Serbe në kuadër të Teatrit Popullor 
Krahinor (TPK). Lindi në Gospodnjicima 
(Serbi, Vojvodinë). Në TPK erdhi në vitin 
1952 dhe aty veproi gati dhjetë vjet (1961), ku 
interpretoi role të ndryshme në shfaqjet: “Të 
gjithë bijtë e mi”, “Ruj Blaz”, “Tartufi”, “Rinia 
para gjyqit”, “Fëmija i komunës” etj.  (Besim 
Rexhaj)

NoVoBËRdA (ARTANA). Vendbanim në  
pjesën qendrore të krahinës së Gollakut, ndër-
mjet Prishtinës dhe Gjilanit. Është e ndarë në tri 
lagje: Kalaja, Kolonia e Vjetër dhe Kolonia e Re. 
Në lokacionin e quajtur Kalaja jetojnë anëtarët 
e katër familjeve të Novobërdalive, ndërsa në 
Koloninë e Vjetër dhe të Re janë vendosur disa 

familje shqiptare dhe serbe, të ardhur si punë-
torë në miniera, kryesisht nga fshatrat: Marec, 
Vllasali, Bunjak, Tullar etj. Në dokumentet e 
periudhës romake Novobërda njihet si “No-
vus Mons”, sasët e quanin Nyeubergha, ndërsa 
në dokumentet sllave përmendet me emrin 
Novo Brdo, tek osmanët Novo Yerde. Në peri-
udhën 1379-1450 në Novobërdë gjendej ko-
lonia kryesore e raguzanëve. Që nga viti 1349 
në Novobërdë punonte farkëtaria për prerjen 
e monedhave “Grossi di Nouaberda”. Nga viti 
1444 Novobërda administrohet nga pushtuesit 
osmanë. Novobërda në kohën e mesjetës ishte 
ndër qytetet e zhvilluara dhe qendrat e mëdha të 
Gadishullit Ballkanik. Me pasuritë nëntokësore 
dhe shfrytëzimin e tyre njihet që nga periudha 
antike. Sot është një prej qendrave më të njohura 
xehetare të Kosovës. Në kompleksin e këtij vend-
banimi gjenden edhe disa objekte të ruajtura të 
arkitekturës islame, ku më e rëndësishmja është 
xhamia, pastaj tyrbeja dhe dëshmitë e varrezave 
të vjetra në arealin e kompleksit. Në kompleksin 
e kalasë gjenden themelet e një kishe katolike. 
Në vitin 1913 Novobërda kishte 176 banorë, në 
vitin 1948 kishte 31 shtëpi me 232 banorë, në vi-
tin 1981 kishte 38 shtëpi me 292 banorë. Deri 
në vitin 1965 ishte qendër komunale. Në vitin 
1987 përsëri e fitoi statusin e qendrës adminis-
trative komunale. Në vitin 1949 filloi ndërtimi 
i kolonisë xehetare, ku vendosen kryesisht pu-
nëtorët e minierës nga vendbanimet e afërta, 
ndërsa në vitin 1967 filloi ndërtimi i kolonisë së 
re. Përveç ndërtesave të banimit, u ndërtua edhe 
hoteli, stacioni i policisë dhe ndërtesa e komu-
nës. Kështjella e Novobërdës, xhamia dhe teqeja, 
peizazhet piktoreske të ruajtura nga ndërhyrja e 
njeriut ofrojnë mundësi për zhvillimin e tur-
izmit. Në këtë vendbanim punon edhe zyra e 
turizmit rural. (Nazif Gashi) 

NoVoBËRdA (ARTANA) (komuna). Komu-
në në lindje të Kosovës, me sipërfaqe prej 8,133 
ha. Në veri kufizohet me komunën e Prishtinës, 
në jug me Gjilanin, në perëndim me Lipjanin dhe 
në lindje me Kamenicën. Territorin e komunës 
e përshkon rruga magjistrale Prishtinë-Gjilan. 
Relievi është kodrinor-malor, me ndërtim të 
llojllojshëm litologjik. Në forma të zonave të 
ngushta të shtrirjes ndërrohen formacionet 
e polezoikut, mesozoikut dhe kenozoikut. 
Klima është kontinentale. Në territorin e 
komunës së Novobërdës pyjet dhe kullotat 
përbëjnë elementin kryesor të fizionomisë së 
peizazhit. Kushtet e mira natyrore dhe pasuritë 
nëntokësore mundësuan popullimin e hershëm 
të territorit të komunës. Dëshmi për këtë janë 
gjetjet e shumta arkeologjike në lokalitetin afër 
Novobërdës, veçmas në kalanë e vjetër dhe 
në vendbanimet përreth saj. Në shekullin XV 
në Novobërdë jetonte tregtari Mikel Llukari, i 
cili në librin e tij kishte shënuar shumë emra 
njerëzish nga fshatrat e komunës së sotme të 
Novobërdës, të Kamenicës e më gjerë. Pas 
rënies së Perandorisë Osmane më 1912 dhe 
pushtimit serb të Kosovës fillon spastrimi 
etnik i këtyre vendbanimeve dhe popullimi me 
kolonë serbë e malazezë. 
Veprimtaria kryesore e ekonomisë e kësaj 
komune një kohë të gjatë ishte xehetaria. Një 
numër i madh i banorëve ishte i punësuar në 
xeheroren afër qendrës komunale, ndërsa pjesa 
tjetër merrej me bujqësi, blegtori dhe aktivitete 
të tjera. Komuna e Novobërdës ka strukturë 
të përzier etnike. Jetojnë shqiptarë dhe serbë. 
Qyteti i Novobërdës me rrethinë gjatë mesjetës 
kishte më tepër se 40,000 banorë. Në vitin 1913 
kishte 10 vendbanime me gjithsej 2,716 banorë. 
Në vitin 1948 kishte po 10 vendbanime me 550 
familje dhe 3,044 banorë. Sipas regjistrimit të 
vitit 1991 (vlerësim) kjo komunë kishte 8,553 
banorë. (Nazif Gashi)

NoVoBËRdA MeSJeTARe. Kështjellë në 
rrënoja në pjesën lindore të Kosovës, 39 km në 
juglindje të Prishtinës, e ngritur mbi malin në 
lartësi mbidetare prej 1,100 m, në brendësinë 
e të cilit fle një vullkan i shuar. Në studime 
historiografike dhe shkrime të ndryshme për 
lashtësinë e kështjellës së Novobërdës vetëm 
shkarazi është marrë parasysh njoftimi i 
Strabonit ( 63 p.e.s.-20 i e.s.), që thotë se fisi i 
galabrëve, që e banonte hapësirën e krahinës së 
sotme të Gollakut dhe më vonë u shpërngul në 

Kalabrinë e Italisë së sotme, e kishte një qytet 
i cilësuar edhe si “Nëna e qyteteve” që quhej 
Damastion. Këtë qytet disa e mbajnë edhe 
për kryeqytet të Dardanisë, në hapësirën e së 
cilës janë gjetur rreth 40 monedha argjendi 
të prera aty qysh në shek. IV-III p.e.s, që e 
mbajnë emrin e tij. Ndoshta Damastioni i 
lashtë, apo një kështjellë bizantine e paemër, 
u dëshmua gjatë shek. XIII-XV me emrat: 
Monte Novo, Novabarda, Nouaberda, Novus 
Mons, Novomonte, Novo Brdo e Novo Berda; 
gjermanisht: Neyberghe, Nyeu-berghe, disa e 
quanin edhe “Qyteti i sasëve” ose “Qyteti i 
argjendit” (Montana dell’ argento). Ndërkaq, 
për Novobërdën flitet vetëm në kohën pas 
ardhjes së serbëve dhe pushtimit të këtij në 
shek. XIII, por jo edhe për historinë e tij më të 
lashtë. Por ruhen edhe njoftime, sipas të cilave 
mësohet se këtë qytet-kështjellë nuk e ngritën 
serbët dhe se më parë aty ishte një kështjellë 
bizantine, të cilën e rindërtoi mbreti serb 
Stefan Urosh II Milutini në vitin 1285. Se këtë 
qytet nuk e ngritën bizantinët dhe serbët flet 
rrethana që në një mur ballor të kështjellës me 
gurë ngjyrë kafeje është një mozaik që paraqet 
spirancën si simbol të marinës, ndërkohë që 
vetëm shqiptarët e rrethinave të Novobërdës e 
kremtojnë ditën e Shmarkut, që është padron 
i qytetit të Venedikut, i quajtur ndryshe 
edhe Republika e Shën Markut. Megjithatë, 
përmendjen më të moçme të këtij vendbanimi 
e përmban një shkresë raguzane e vitit 1319. 
Pikërisht mbi bazën e kësaj tradite, qytetit të 
Novobërdës ia njohën statusin special edhe 
pushtuesit serbë. Sado që qytetin e qeverisnin 
vojvoda (lat. comes), si kryekomandant i 
mbrojtjes, knezi si administrator dhe qefaliu, 
jeta zhvillohej këtu sipas “Ligjit të Qytetit”, 
përkatësisht sipas rregullave të përcaktuara nga 
sasët e raguzanët sidomos në fushën e ekonomisë 
dhe të jetës shpirtërore, sepse mbledhësit e 
doganave, prerësit e monedhave dhe gjyqtarët në 
qytetin-minierë ishin rëndom sasë e raguzanë. 
Banorë të kështjellës ishin familje patricësh e 
tregtarësh raguzanë, kotorras dhe të ardhur nga 
qytete të jugut të Adriatikut, përkatësisht Kotorri, 
Tivari, Korçula, Spliti, Ulqini, Zara, apo edhe 
nga veriu i Arbërisë, si dhe zejtarë gjermanë, 
përkatësisht sasë. Midis banorëve të këtij qyteti 
kishte edhe tregtarë të ardhur aty nga Italia. 
Vojvoda i fundit i Novobërdës deri me pushtimin 
e saj nga osmanët në qershor të vitit 1455 ishte 
arbërori Lesh Spani nga qyteti i Drishtit. 

Xehja e gllamës (argjend me 33% ar) nga 
miniera kryesore e Novobërdës dhe nga shumë 
puse në rrethinë të saj nxirrej dhe përpunohej 
nga minatorë sasë, të cilët kishin këtu (si edhe 
raguzanët) lagje më vete, me kisha të tyre dhe 
që kontestet më të mëdha juridike i zgjidhnin 
sipas të drejtës raguzane (consules et iudices) 
dhe gjermane (curia Teotonicorum). Mënyrën 
sase të administrimit të qyteteve, përkatësisht 
institucionin e këshillit të qytetit në gjithë 
Ballkanin e gëzonin vetëm kolonitë sase të 
Srebrenicës e të Novobërdës. Këtë status e 
ruajtën edhe një kohë pas pushtimit osman. 
(Skënder Gashi)

NoVoBËRdASI Valerian (Valerius Novo- 
montanian) (1474-1493). Profesor i teolo-
gjisë, konventual në Raguzë e Lezhë dhe vikar 
gjeneral për Kosovë. Njoftime burimore për 
Valerin deri tash janë zbuluar në Arkivin 
e Dubrovnikut, regesta e korrespodenca të 
gjeneralëve (magister generalis Ordinis) të 
urdhrit dominikan të Romës për Provincën e 
Dalmacisë (ku është përfshirë edhe territori 
i sotëm i Kosovës), si dhe në dorëshkrime 
të biografit e historianit raguzan, Serafin 
Maria Çerva (Seraphinus Maria Cerva, 1686-
1759). Këto burime dëshmojnë për origjinën 
e Valerit nga Novobërda: “Qyteti është në 
Mezinë e Epërme i mbiquajtur nga banorët 
latinë Novus-Mons, por nga banorët e popullit 
ilir Novobërda. Është i vendosur mes qytetit 
të Drishtit në Dalmaci, Novi-Pazarit dhe 
Cecelisë (fshat afër Vushtrrisë) në largësinë 
45-50,000 këmbë”. Njoftimet bëjnë të ditur se 
V. Novobërdasi kishte studiuar për filozofi dhe 
teologji dhe ishte shpallur profesor në disiplinat 
teologjike. Pjesën më të madhe të jetës e kaloi 
në shërbim të papatit. Nga këto lidhje është 
ruajtur një korrespondencë e tij me papën 
Inoçenti VIII (28 janar 1487), e cila ruan edhe 
vulën papnore. Në Raguzë ishin shpërngulur 
pindërit e V. Novobërdasit, pasi Novobërda 
ishte pushtuar nga Mehmeti II (1455). (Jahja 
Drançolli)

NoVoSeLLA Selatin (1945-) Veprimtar i 
lëvizjes ilegale, ish-i burgosur politik. Lindi në 
Prishtinë. Që në moshën 18-vjeçare u angazhua 
në organizatën atdhetare Lëvizja Revolucionare 
për Bashkimin e Shqiptarëve (LRBSH). Ishte 
njëri ndër organizatorët e demonstratave të 
vitit 1968. Për shkak të angazhimeve politike 

dhe kombëtare, u arrestua dhe u dënua. Në 
fillim të viteve ’90 u angazhua sërish në politikë, 
kësaj radhe në kuadër të Lidhjes Demokratike 
të Kosovës (LDK). Ishte anëtar i Këshillit të 
Përgjithshëm të LDK-së, deputet i parlamentit 
të Republikës së Kosovës në zgjedhjet e 
organizuara nga LDK-ja në vitin 1992, pastaj 
kryetar i Këshillit Koordinues të degëve të 
partive politike në Prishtinë, kryetar i Këshillit 
për Ndihma Emergjente. Në vitin 1999 u 
zgjodh nënkryetar i komunës së Prishtinës, 
kurse në vitin 2004 kryetar i Shoqatës së të 
Burgosurve Politikë të Kosovës. Në vitin 2005 u 
zgjodh anëtar i Këshillit Drejtues të Prishtinës 
të Partisë Demokratike të Kosovës. Ka botuar 
një sërë librash publicistikë për lëvizjen ilegale 
dhe për personalitete të shquara të kësaj 
lëvizjeje (Izber Hoti) 

NoVoSeLLA. Fshat në komunën e Pejës, 8 
km në verilindje të saj, shtrihet në rrjedhën e 
epërme të Drinit të Bardhë në lartësi mbidetare 
510 m. Në aspektin morfologjik i takon tipit të 
shpërndarë, me sipërfaqe 2,393 ha, kryesisht 
pyje dhe livadhe, më pak ara. Popullsia merret 
kryesisht me blegtori dhe bujqësi ekstensive. 
Si vendbanim me 30 shtëpi përmendet në 
regjistrin kadastral osman të Sanxhakut të vitit 
1485. Në sallnamet e vilajetit të Kosovës të vitit 
1893, 1896 dhe 1900 figuron me emërtimin Jeni 
Koj. Pas vitit 1945 një numër i konsiderueshëm 
i banorëve të fshatit emigroi brenda dhe jashtë 
Kosovës. Ndonëse emigrimi mori përmasa, 
numri i popullsisë së fshatit vazhdoi të rritet. 
Derisa në vitin 1921 kishte 442 banorë, në vitin 
2011 në të jetojnë 1,817 banorë. Nga objektet 
e standardit shoqëror fshati ka shkollën 
9-vjeçare, stacionin shëndetësor dhe disa njësi 
tregtare dhe shërbyese. (Bajram Kafexholli)

NoVoSeLLA-MAXHUNI Sabri (1943-). 
Veprimtar i lëvizjes ilegale, ish-i burgosur politik. 
Lindi në Prishtinë. Qysh herët aktivizohet 
në organizatat ilegale që kundërshtonin 
pushtetin dhe sundimin jugosllav. Në vitin 
1963 anëtarësohet në Lëvizjen Revolucionare 
për Bashkimin e Shqiptarëve (LRBSH). Ishte 
njëri nga organizatorët e demonstratave të vitit 
1968. Më 1977, së bashku me verpimtarë të 
tjerë, themeloi Lëvizjen Nacionale për Çlirimin 
e Kosovës (LNÇK). Për aktivitetin e tij politik 
dhe kombëtar u dënua më burg dy herë: herën 
e parë me nëntë vjet heqje lirie, herën e dytë 

me dy vjet. Për shkak të aktivitetit në lëvizjen 
ilegale, në fillim të viteve ‘80 u detyrua ta 
braktisë Kosovën dhe të emigrojë jashtë vendit, 
një herë në Turqi dhe më pas në shtetet e Europës 
Perëndimore. Për njëzet vjet të qëndrimit në 
emigrim ishte në ballë të aktiviteteve politike 
dhe demonstratave të emigracionit kosovar në 
vende të ndryshme të Europën Perëndimore. 
Në vitit 1998-1999 ndihmoi dhe e mbështeti 
materialisht luftën e UÇK-së, si dhe strehoi 
shumë refugjatë shqiptarë të Kosovës, që aso 
kohe kishin kaluar në Shqipëri, përkatësisht 
në Durrës. Me shkrimet dhe publikimet e tij u 
angazhua në trajtimin e temave të ndryshme 
me karakter kombëtar. Deri më tani ka botuar 
një sërë librash për lëvizjen ilegale në Kosovë, 
si dhe shumë shkrime në gazeta dhe revista të 
ndryshme. (Izber Hoti) 

NoVSHAK France (France Novšak) (1916-
1991). Gazetar, shkrimtar, leksikograf slloven.  
Studioi në Lubjanë dhe Beograd për drejtësi. 
Nisi punën në gazetari menjëherë pas 
përfundimit të Luftës së Dytë Botërore dhe 
mbulonte kulturën në gazeta si “Ljubljanski 
dnevnik” dhe “Delo”, deri më 1975. U mor 
edhe me letërsi. Në vitet e fundit të jetës u mor 
me leksikografi. Hartoi Fjalorin sllovenisht-
maqedonisht (1982) dhe Fjalorin sllovenisht-
shqip (1988) me mbi 25,000 fjalë. Ka lënë në 
dorëshkrim edhe Fjalorin shqip-sllovenisht. 
Novshak ishte invalid, me duar të amputuara 
dhe punonte me makinë shkrimi, të përshtatur 
enkas për gjendjen e tij. (Mensur Vokrri)

NUHIU Hevzi (1956-) Skulptor. Lindi në Pre-
shevë. Kreu shkollën fillore dhe gjimnazin në 
vendlindje, ndërsa studimet për gjuhë dhe 
letërsi shqipe në Akademinë Pedagogjike të 
Shkupit. Nga viti 1983 jeton e vepron në Shën 
Mitër Korona të Kozencës, në ngulimin e 
njohur arbëresh në Itali. Hapi disa ekspozita 
personale dhe mori pjesë në disa të tjera 
kolektive. Për artin e tij u shkrua në revista të 
rëndësishme të artit dhe u vlerësua me çmime 
“Premio Calabria Produce” (1990) dhe me 
çmimi “Skanderbeg” (1993). Tek ai gjejmë 
shprehje metaforike, duke e shkrirë femrën në 
lis dhe lisin sërish në njeri, duke krijuar skena 
dramatike, tragjike, por edhe satirike, me 
gjestikulacione të formave tredimensionale të 
lira në hapësirë, të cilat japin frymë, emocion 
dhe kënaqësi. (Ilir Muharremi)

NUHIU Nehat (1970-). Gazetar i sportit. Lindi 
në Gjilan. Me gazetari filloi të merret prej vitit 
1999, fillimisht si redaktor i sportit në Radio 
“Viktoria” në Gjilan. Në periudhën 2001-2004 
punoi redaktor i sportit në TV “Men”, duke bërë 
edhe komentimin e ndeshjeve sportive. Më 
2004 kaloi në RTV 21, kur për disa muaj punoi 
si gazetar i sportit, më pas u bë korrespondent 
i sportit i Radio-Kosovës nga Gjilani. Për 
Radio-Kosovën ka raportuar edhe në ndeshjet 
me karakter ndërkombëtar, si nga Shqipëria, 
Maqedonia e Turqia. (Enver Sadiku) 

NUHIU Vesel (1938-). Gjuhëtar, përkthyes. 
Lindi në Kurbali të Preshevës. Kreu shkol-
lën normale në Shkup, studimet universitare 
në Prishtinë, ndërsa studimet pasuniversitare 
në Zagreb. Në Prishtinë doktoroi me temën 
“Ndikimi i anglishtes në shqipen e Bostonit 
e të rrethinës” (The Impact of English on the 
Albanian Language in Boston and Its Envi-
ronts). Një kohë punoi si mësues në Pirok të 
Tetovës, arsimtar i anglishtes në Kumanovë, 
gazetar i Radio-Prishtinës, katalogues në Bib-
liotekën Krahinore e Universitare të Prishti-
nës, përkthyes i anglishtes dhe koordinator i 
informimit në Kuvendin dhe Qeverinë Kra-
hinore të Kosovës. Në Fakultetin e Filologjisë, 
në degën e anglishtes, punoi gjatë periudhës 
1968–2003. Ishte edhe prodekan dhe dekan i 
Fakultetit të Filologjisë. Botoi artikuj që lidhen 
me kontrastime të shqipes dhe të anglishtes 
dhe disa tekste universitare nga fusha e gjuhë-
sisë (për sintaksën dhe fonologjinë, të shkruara 
në gjuhën angleze), një monografi për fshatin e 
vendlindjes, një përmbledhje të punimeve nga 
fusha e ndikimeve gjuhësore të quajtur “Ndi-
kimet ndërgjuhësore” (1990), Fjalor shpre-
hjesh frazeologjike anglisht-shqip (1990) etj. 
Ka përkthyer veprën e Eduard Sapirit “Gju-
ha”. Monografia e tij “Ndikimi i anglishtes në 
gjuhës shqipe” u botua nga Akademia e Shken-
cave dhe e Arteve e Kosovës më 2013. (Lindita 
Rugova)

NULI Xhafer (1947-). Inxhinier i elektro-
teknikës, mësimdhënës universiteti. Lindi në 
Zasellë, komuna e Mitrovicës. Kreu gjimnazin 
në Mitrovicë (1968), ndërsa studimet nga lëmi 
i elektroenergjetikës në Fakultetin Teknik të 
Universitetit të Prishtinës (1974). U punësua 
në minierën e Stantërgut në “Trepçë”, ku, me 
ndërprerje, punoi deri në pensionim (2012). 

Ishte drejtor teknik dhe drejtor për mirëmbajtje 
në minierën e Stantërgut për disa mandate. 
Udhëhoqi shumë projekte të rëndësishme të 
investimeve kapitale dhe punoi në komisione 
e grupe profesionale për hartimin dhe 
implementimin e programeve investuese të 
kombinatit “Trepça”. Në periudhën 1995-
2005 ishte ligjërues në Fakultetin e Shkencave 
Aplikative në Mitrovicë. Nga viti 1990 deri në 
vitin 2000 udhëhoqi Sindikatën e Minatorëve 
të Stantërgut. (Isuf Krasniqi).

NUMIZMATIKA. Shkencë ndihmëse e his-
torisë, e cila studion dhe interpreton monedhat 
që nga paraqitja e tyre. Shkëmbimi i mallrave më 
parë është bërë përmes tregtisë natyrale (mall 
për mall), andaj paraqitja e monedhave është 
bërë lehtësi e madhe në komunikimet tregtare. 
Prerjet e para të monedhave i atribuohen 
Mbretërisë së Lidisë, e cila nisi prerjen e tyre 
në shek. VII p.e.r. Më pas monedha prenë edhe 
qytet-shtetet antike të Greqisë, Maqedonia, 
ilirët, keltët etj. Monedhat simbolizonin 
shtetin, identitetin dhe fuqinë e tij. Këto 
janë edhe vepra arti. Në faqe (avers) janë 
paraqitur kryesisht sundimtarët apo anëtarët 
e familjeve të tyre, kurse në shpinë (revers) 
një repertor i gjerë i veprave arkitektonike, 
hyjve, personifikimeve, glorifikimeve etj. Të 
drejtën për prerjen e monedhave, sidomos të 
atyre prej ari dhe argjendi, e kishin kryesisht 
sundimtarët. Në bazë të paraqitjeve realiste 
në faqe dhe shpinë janë identifikuar shumë 
objekte arkitektonike dhe skulptura të 
perandorëve dhe të anëtarëve të familjeve të 
tyre. Për nevoja të Perandorisë Romake, pos në 
Romë, janë hapur edhe vendfarkime të tjera, siç 
ishin ato në Lugdunum, Siscia, Sirmium etj. Në 
Dardani janë zbuluar monedha të periudhave 
të ndryshme, ndërsa Kosova ka koleksion të 
pasur numizmatik. (Fatmir Peja) 

NURA Adem (1955-). Mësimdhënës unive-
rsitar. Lindi në Dashec të Skënderajt. Shkollimin 
fillor dhe të mesëm i kreu në Mitrovicë, ndërsa 
Fakultetin e Mjekësisë në Universitetin e 
Prishtinës. Kreu studimet pasuniversitare në 
Tiranë, ku mbrojti edhe tezën e doktoratës 
nga fusha e shëndetësisë publike. Specializoi 
në lëmin e infektologjisë në Prishtinë dhe në 
Zagreb. Në vitin 2009 u zgjodh mësimdhënës 
në Fakultetin e Shkencave Sportive për lëndët 
anatomi funksionale dhe mjekësi sportive. 
Në vitin 2014 u emërua drejtor i Qendrës 

Kombëtare të Mjekësisë Sportive. Bëri vizita 
të ndryshme studimore në institute mjekësore 
të vendeve të ndryshme dhe mori pjesë në 
konferenca të ndryshme shkencore. (Xhavit 
Kajtazi) 

NURA Adem (1967-). Mjek, luftëtar i Ushtrisë 
Çlirimtare të Kosovës (UÇK). Lindi në Prelloc 
të komunës së Skënderajt. Në vitin 1988 shkoi 
në shërbimin ushtarak jugosllav në Slloveni, 
por pas pak javësh u arratis. Që në fillim bënte 
pjesë në grupet guerile të luftës çlirimtare në 
Kosovë. Ishte pjesëmarrës në luftimet e 30 
dhjetorit të vitit 1991, kur forcat serbe sulmuan 
familjen Jashari. Më 1992 shkoi në Shqipëri 
për furnizim me armatim. Gjatë kthimit, 
në trekufirin Shqipëri-Kosovë-Maqedoni u 
arrestua nga patrulla kufitare maqedonase, të 
cilat më pas e dorëzuan te policia serbe në Han 
të Elezit, e cila e torturoi rëndë. Pas shërimit 
disamujor, mori pjesë në një sërë aksionesh 
kundër forcave serbe në maj të vitit 1993. Për 
shkak të gjendjes së rëndë shëndetësore, u 
detyrua të shkonte për shërim në Zvicër, ku 
e vazhdoi aktivitetin në logjistikën e UÇK-së. 
(Sabit Syla)

NURA Avni (1974-). Luftëtar i Ushtrisë Çli- 
rimtare të Kosovës (UÇK). Lindi në fshatin 
Prelloc të komunës së Skënderajt. Kreu shko-
llën mesme në Skënderaj, ndërsa studimet për 
menaxhment dhe informatikë në Universitetin 
e Prishtinës. Që në fillim të viteve ‘90 u 
inkuadrua në grupet e para të luftës çlirimtare 
në Kosovë. Në shtator të vitit 1993, gjatë një 
rrethimi të forcave policore serbe u arrestua 
bashkë me disa familjarë të tij. Duke qenë i 
ndjekur nga pushteti serb, një kohë u strehua 
në Shqipëri. Më 16 shtator 1996 në një pusi të 
policisë serbe u arrestua dhe më pas për dy muaj 
u torturua në bazën e njësisë speciale policore 
në Hajvali të Prishtinës. Në korrik 1997, në 
procesin e gjykatës serbe në Prishtinë kundër 
15 luftëtarëve, të njohur si “pesëmbëdhjetëshja 
e Drenicës”, A. Nura u dënua me 4 vjet burg. Pas 
vuajtjes së një pjese të dënimit, u lirua dhe iu 
bashkua radhëve të UÇK-së. Ishte pjesëmarrës 
në betejën e Qirezit dhe Likoshanit (28 shkurt 
1998). Në prill 1998 u plagos gjatë luftimeve 
me forcat serbe, por nuk u largua nga fronti i 
luftës. Pas shërimit u kthye sërish në frontet e 
luftës deri në përfundim të saj. (Sabit Syla)

NURA elmaze (1978-). Regjisore, mësim-
dhënëse. Lindi në Skënderaj. Shkollimin fillor 
dhe të mesëm i kreu në Skënderaj, ndërsa 
studimet për regji të teatrit në Fakultetin e 

Arteve të Universitetit 
të Prishtinës (2009). 
Bëri regjinë e një sërë 
shfaqjeve në teatrot e 
Kosovës, si “Lisistrata” 
(2012), “Çifti i hapur” 
(2012), “Ku...çka” (2013), 
 “Amok” (2014), “Mbreti 
Ibi” (2016) etj. Me 
shfaqjet e saj mori pjesë 

në disa festivale teatrore brenda dhe jashtë 
vendit. Në disa nga këto festivale shfaqjet 
e saj kanë marrë çmime, si në Festivalin 
Ndërkombëtar të Dramës në Bishkek (2014, 
Kirgistan) dhe në Festivalin Ndërkombëtar 
të Dramës në Manastir (2014, Maqedoni), 
pastaj në disa festivale teatrore në Kosovë etj. 
Që nga viti 2012 E. Nura është sekretare e 
përgjithshme e Qendrës së Kosovës të Institutit 
Ndërkombëtar të Teatrit (ITI), ndërsa ishte 
drejtoreshë e Teatrit Kombëtar të Kosovës për 
disa muaj (2013). Është mësimdhënëse e lëndës 
regji teatri në Fakultetin e Arteve në Prishtinë. 
(Visar Krusha) 

NURA Jakup (1966-). Luftëtar i Ushtrisë Çli-
rimtare të Kosovës (UÇK). Lindi në Prelloc 
të komunës së Skënderajt. Kreu Shkollën e 
Lartë Pedagogjike në Gjakovë. Që në rininë 
e hershme u përfshi në aktivitetet ilegale dhe 
më 1984 u dënua për veprimtari politike. Nga 
viti 1991 bënte pjesë në grupin e luftëtarëve të 
Adem Jasharit. Ishte pjesëmarrës në luftimet 
e zhvilluara më 30 dhjetor 1991, kur forcat 
serbe sulmuan familjen Jashari. Më pas mori 
pjesë në aksionet e armatosura kundër forcave 
policore serbe më 1992 dhe 1993. Në rrethanat 
e përndjekjes së vazhdueshme, në vitin 1994 
emigroi në Gjermani. Në korrik të vitit 1997 
gjykata serbe në Prishtinë e dënoi me 20 vjet 
burg në mungesë. Pas kthimit në Kosovë u 
angazhua për organizimin e njësiteve të UÇK-
së në zonën e Drenicës dhe më gjerë. Mori 
pjesë në betejat që u zhvilluan në mbrojtjen 
e pikës luftarake në Fabrikën e Ferronikelit 
dhe Çikatovës, në mbrojtjen e Shtabit të 
Përgjithshëm të UÇK-së në Likoc, si dhe në 
luftimet në Rrezallë dhe Polac. U plagos në 
korrik të vitit 1998 dhe më pas edhe në luftimet 

në Duboc në shtator të vitit 1998. Në Brigadën 
114 “Fehmi Lladrovci” ishte shef i operativës 
dhe më pas zëvendëskomandant i kësaj 
brigade. Pas luftës kreu detyra me përgjegjësi 
në Trupat Mbrojtëse të Kosovës dhe në Forcën 
e Sigurisë së Kosovës. (Sabit Syla)

NURA Kastriot (1960-). Piktor. Lindi në 
Gjakovë. Kreu shkollimin fillor dhe të mesëm 
në Gjakovë, ndërsa Akademinë e Arteve (dega 
e pikturës) në Prishtinë. Nga fillimi i viteve ‘90 
jeton në Oslo të Norvegjisë, ku ka zënë punë në 
fillim arsimtar i artit figurativ, ndërsa më vonë 
në një muze. Në një ekspozitë të përbashkët 
në Beograd (1985), mori çmimin për pikturë. 
Motivet e tablove i merr nga jeta e përditshme, 
i frymëzuar veçanërisht nga vendlindja. Në 
pikturën e tij vërehet një qasje bashkëkohore, 
mbështetur mbi surealizmin universal. Prej 
kohësh preokupim e ka ciklin “Fati në blojë 
të mullinjve”, ku me përkushtim paraqet 
mbijetesën e individit dhe të kolektivit. Mulliri 
si simbol unik i ekzistencës bëhet udhërrëfim 
estetik i artistit. (Blerim Luzha)

NURA Vesta (1956-). Piktore. Lindi në Gjilan. 
Mbaroi shkollimin fillor dhe të mesëm në 
Prishtinë. Kreu Akademinë e Arteve (drejtimi 
i pikturës) në Prishtinë në vitin l979. Nga viti 
1980 deri më 2002 punoi si gazetare në të 
përditshmen “Rilindja” (më vonë “Bujku”), 
duke shkruar për artet pamore (kritika, 
recensione, intervista me artistë etj). Shkroi 
edhe për arkeologji dhe trashëgimi kulturore. 
Nga viti 2000 është koordinatore e arteve 
pamore në Ministrinë e Kulturës të Kosovës, 
ku punon edhe aktualisht. Në periudhën 2000-
2012 ishte udhëheqëse e Galerisë së Ministrisë 
së Kulturës (Galeria “Qafa”). Vazhdon të 
merret me pikturë, ndërsa vokacioni i saj 
është portreti. Mori pjesë në shumë ekspozita 
kolektive. (Blerim Luzha)

NURA Xajë (1934-2017). Shkrimtar, i bur-
gosur politik. Murteza Nura, i njohur si Xajë 
Nura, lindi në Pejë. Kreu shkollimin fillor dhe 
të mesëm në vendlindje, ndërsa studimet për 
drejtësi i ndoqi në Universitetin e Prishtinës. 
Pjesën më të madhe të jetës e kaloi në Gjakovë. 
Krahas poezisë dhe prozës, u mor edhe me 
pikturë. Botoi një sërë veprash letrare, disa 
prej të cilave janë: “Maratona e prerë” (1993), 
“Shtesë shqipe”  (1993), “Aktrimi i frymës” 

ELMAZE NURA

NURA



1201

(1993), “Heshtja e biblave” (1994), “Dita e 
vrasjes”  (2004), “Klithja e metaforës”  (2004), 
“Një jetë ndryshe” (2004), “Jam Udha e 
Virtytit” (2009), “E vërteta vjen virgjër” (2010), 
“Dëshmorin nuk e do harrimi”  (2012). X. 
Nura për një kohë të gjatë ishte i mënjanuar 
nga jeta letrare, si kundërshtar i vendosur i 
pushtetit jugosllav në Kosovë. Ishte i dënuar 
një herë me tetë vjet burg, herën dytë me 
nëntë dhe herën e tretë me katër vjet heqje 
lirie. Poezia dhe proza e tij mbeten dëshmi e 
një jete të ëndërruar, të vrarë, të pajetuar. Një 
botë me motive të tilla bartin edhe pikturat 
e tij. Motivet dhe frymëzimet e artit të tij 
poetik e piktural e shfaqin autorin si një rebel 
të përhershëm kundër tiranisë dhe dhunës. 
(Kujtim Rrahmani)

NURAJ Bajram (1954-). Mjek, anatomist, pro-
fesor universiteti. Lindi në Rracaj të Gjakovës, 
shkollën fillore e kreu në Sheremet, ndërsa të 
mesmen në Deçan. U diplomua në Fakultetin 

e Mjekësisë në Prishtinë 
(1980). Mbaroi studi-
met pasuniversitare në 
Fakultetin e Mjekësisë në 
Zagreb, ndërsa më 1987 
mbrojti tezën e doktor-
atës po në Universitetin 
e Zagrebit. Së pari punoi 
si asistent në Institutin e 
Anatomisë në Fakulte-

tin e Mjekësisë në Universitetin e Prishtinës 
(1981), pastaj u zgjodh docent, profesor inor-
dinar dhe më 1999 profesor ordinar i lëndës së 
anatomisë. Pas luftës u emërua zëvendësshef i 
Departamentit të Shëndetësisë dhe Mirëqenies 
Sociale të Kosovës (2000-2002). Në periudhën 
2004-2006 ishte dekan i Fakultetit të Mjekësisë 
të Universitetit të Prishtinës. Në periudhën 
2013-2015 ishte rektor themelues i Univer-
sitetit të Gjakovës “Fehmi Agani” dhe kryetar 
i këshillit për themelim. Ka marrë pjesë në 
shumë kongrese e simpoziume shkencore në 
vend dhe në botën e jashtme dhe është autor 
dhe bashkautor i një sërë punimesh shken-
core e profesionale. Është autor i tri teksteve 
universitare për lëndën e anatomisë (koka dhe 
qafa, sistemi nervor periferik, kombliku). Ёshtё 
profesor i rregullt nё Institutin e Anatomisë në 
Fakultetin e Mjekësisë në Prishtinë. (Ibrahim 
Behluli, Agim Vela)

NURedINI Beqir (1950-). Aktor. Lindi në 
fshatin Kondovë të Shkupit, ku e kreu shkollën 
fillore. Nga viti 1984 punësohet si aktor 
profesionist në Teatrin e Kombësive në Shkup. 
Luajti në një sërë rolesh në teatër dhe në film, si 
në gjuhën shqipe, po ashtu edhe maqedonase, 
rome e turke. Si aktor ka qenë i pranishëm në 
skenë veçanërisht në vitet ‘80. Ka luajtur role 
edhe në filma të realizuar në hapësirat e ish-
Jugosllavisë, kryesisht në kinematografinë 
kroate, por edhe në atë spanjolle dhe të disa 
vendeve të Amerikës Latine. Ndër rolet më të 
realizuara janë edhe ato në shfaqjet për fëmijë: 
“Frika e miut” dhe “Pinoku”, si dhe në shfaqjen 
“Kaligula”. Është aktor i Teatrit Shqiptar në 
Shkup. (Salajdin Salihu) 

NURedINI Sefedin (1953-2017). Aktor, më-
simdhënës universiteti. Lindi në Kumanovë, 
ku kreu shkollën fillore dhe të mesme, ndërsa 
studimet për aktrim i përfundoi në Fakultetin 

e Arteve Dramatike të 
Universitetit të Shku-
pit (1977). Realizoi një 
sërë rolesh në shfaqjet: 
“Gof ” me regji të A. Jak-
upit, “Nita” të S. Fankos, 
“Zbutësi i njerëzve” të A. 
Jakupit, “Shi në Uerte-
monto” dhe “Pahintikë 
në ëndërr” me regji të V. 

Millçin-it), “Vojceku” me regji të B. Brezovac-
it, “Zeka i Zi udhëton për Babilon” e F. Hysajt, 
“Korb mes egërsirash” të A. Sopit, “Hamleti” 
të A. Jakupit, “Të shpëtojë shpresa” të M. Ste-
fanovsk-it; “Kuçedra” me regji të Sh. Nuredinit 
etj. Ka aktruar në filmat: “Nata” nga E. Musliu, 
“Kolonel Bunkeri” nga K. Çashku, “Babai im” 
dhe “Kultivuesit e duhanit” nga Sh. Nuredini, 
“Përralla” nga S. Aliu etj. Është fitues i disa çmi-
meve. Dy herë u shpall aktori më i mirë i Fes-
tivalit teatror “Vojdan Çernodrinski”në Prilep 
dhe u nderua me çmimin “Aleksandër Moisiu”, 
si aktori më i mirë i Festivalit Mbarëkombëtar 
në Tiranë më 1994. Ka qenë drejtor i Teatrit të 
Kombësive në Shkup, njëri ndër themeluesit 
dhe dekan i Fakultetit të Arteve në Universite-
tin e Tetovës dhe udhëheqësi i klasës së parë 
të aktrimit. Ka qenë pjesë e trupës teatrore të 
Teatrit Shqiptar të Shkupit. (Salajdin Salihu) 

NURedINI Vaxhid (1946-). Pedagog, mësim- 
dhënës universiteti. Lindi në Rahovicë,  

komuna Preshevës. Shkollën fillore e kreu në 
vendlindje, gjimnazin në Preshevë, studimet 
e pedagogjisë në Fakultetin Filozofik të 
Prishtinës. Magjistroi më 1980 dhe doktoroi 
më 1987 në Fakultetin Filozofik të Zagrebit. 
Fillimisht ishte mësues i shkollës fillore, pastaj 
mësimdhënës në gjimnazin e Preshevës. Nga 
viti 1983-1991 ishte këshilltar pedagogjik në 
Prishtinë, pastaj mësimdhënës në Shkollën e 
Lartë Pedagogjike të Prizrenit dhe në Fakultetin 
e Edukimit në Prishtinë. Botoi punime në 
revista vendore e ndërkombëtare dhe disa 
vepra të veçanta nga fusha e pedagogjisë dhe e 
metodikës: “Orientimi profesional i nxënësve” 
(1989), “Metodika e punës së pedagogut të 
shkollës” (1990), “Teoria e mësimit” (2005), 
“Bazat e metodikës së punës edukative” (2002), 
“Teknologjia e mësimit” (2004), “Edukata 
parashkollore” (2012) etj. (Januz Dervodeli)

NUSHI Bardhyl (1939-2015). Trajner i bas-
ketbollit. Karrierën sportive e filloi si boksier, 
ndërsa më pas ai u bë njëri prej trajnerëve më të 
suksesshëm të basketbollit kosovar dhe punë-
tor i dalluar sportiv i Kosovës. Ka qenë trajner i 
brezit të artë të KB “Prishtina” dhe vlerësohet si 
më i merituari për zhvillimin e basketbollistëve 
vendorë në vitet ’70 dhe ’80 në Kosovë. Ishte 
themelues i KB “Gjimnazisti”, më pas “Elek-
tricisti”, “Elektroekonomia”. KB “Prishtina”, e 
prirë nga B. Nushi ka luajtur në kualifikime 
për Ligën e parë federative të ish-Jugosllavisë, 
në stinorin 1976/77. Më pas ishte trajner i “Vë-
llaznimit” në Ligën e parë B të ish-Jugosllavisë. 
Një kohë ishte edhe gazetar i sportit në Tele-
vizionin e Prishtinës. Është autor i librit “Bas-
ketbolli bashkëkohor”. (Albatrit Matoshi)

NUSHI Jakup (1938-1999). Inxhinier i gje-
ologjisë, profesor universiteti. Lindi në Gja-
kovë, shkollën fillore dhe të mesmen i kreu në 
Gjakovë, studimet në Fakultetin e Xehetarisë- 
Gjeologjisë dhe të Naftës në Universitetin e Za-
grebit (1964). Studimet pasuniversitare i kreu 
në Fakultetin e Xehetarisë dhe të Gjeologjisë të 
Universitetit të Beogradit, ndërsa disertacionin 
e mbrojti në Fakultetin e Xehetarisë dhe të Meta-
lurgjisë të Universitetit të Prishtinës (1990). Fil-
limisht punoi në minierën e kromit “Deva” në 
Gjakovë (1964-1976) si inxhinier i gjeologjisë. 
Aktivitetin pedagogjik e filloi si ligjërues në 
Fakultetin e Xehetarisë dhe të Metalurgjisë të 
Universitetit të Prishtinës (1976) dhe më pas 

mori titujt përkatës universitarë. Është autor 
dhe bashkautor i disa punimeve shkencore dhe 
profesionale nga lëmi i gjeologjisë. U vra nga 
forcat serbe në shtëpinë e tij në Gjakovë në prill 
të vitit 1999. (Shyqeri Kelmendi)

NUSHI Menduh (1953-). Xhirues, drejtor 
fotografie, mësimdhënës universiteti. Lindi në 
Pejë, ku kreu shkollën fillore dhe të mesme. Stu-
dimet për kamerë filmike i kreu në Akademinë 

për Teatër, Film dhe TV 
në Zagreb. Është mësim-
dhënës në Fakultetin e 
Arteve në Prishtinë, ku 
ligjëron lëndën fotografi 
dhe fotografi filmike. 
Xhiroi dhjetëra filma 
dokumentarë e artistikë.  
Shquhet me stil të ve-
çantë të kuadrit të es-

tetizuar. Ishte drejtor i fotografisë në disa filma 
të metrazhit të gjatë artistikë dhe dokumen-
tarë. Xhiroi filmat: “Fytyrë dheu”, “Njeriu prej 
dheu”, “Pikniku”, “Rojat e mjegullës”, “Kur 
shpirti ndërron jetë”, “Muzgu i tokave tona”, 
“Kukumi”, “Agnus Dei”. Përveç fotografisë e 
filmit, e ka vokacion edhe fotografinë artistike 
dhe dokumentare, me të cilat mori pjesë në 
ekspozita të shumta brenda dhe jashtë vendit. 
U mor edhe me fotoreprodukimin e pikturave 
dhe të punimeve të tjera artistike, si dhe të kat-
alogëve e monografive. Në profilin e drejtorit 
të fotografisë u cilësua si ndër më të mirët në 
ish-Jugosllavi. Fotografinë e tij e karakterizon 
mjeshtria e lartë e xhirimit, poetizimi dhe sim-
bolika. (Gani Mehmetaj)

NUSHI Pajazit (1933-2015). Psikolog, pro-
fesor universiteti, akademik. Lindi në Gjakovë, 
ku kreu shkollën fillore dhe të mesme. U diplo-
mua në katedrën e psikologjisë në Fakultetin 

Filozofik të Univer-
sitetit të Beogradit më 
1955. Studimet e larta i 
finalizoi me mbrojtjen 
e tezës së disertacionit 
të doktoratës në temën 
“Zhvillimi i termino-
logjisë psikologjike dhe  
baza semantike e për-
caktimit të saj në gjuhën 

shqipe”. Nga viti 1956 deri në vitin 1995 pu-
noi si profesor i psikologjisë në Shkollën  

Normale të Prishtinës, më pas në Shkollën e 
Lartë Pedagogjike të Prishtinës, e pastaj edhe 
profesor i psikologjisë në Fakultetin Filozofik 
të Universitetit të Prishtinës dhe në Universite-
tin e Tetovës. Krahas mësimdhënies ka ush-
truar funksione të ndryshme në institucionet e 
Kosovës, siç ishte nënkryetar i Këshillit Ekzeku-
tiv të KSA të Kosovës, ndihmëskryetar i Këshillit 
Federativ për Arsim e Kulturë të ish-Jugosllav-
isë. Së voni ishte kryetar i Këshillit për Mbrojtjen 
e të Drejtave dhe Lirive të Njeriu në Prishtinë. 
Në vitin 2000 u zgjodh anëtar korrespondent 
i Akademisë së Shkencave dhe të Arteve të 
Kosovës, ndërsa në vitin 2008 anëtar i rregullt i 
saj. Ka qenë kryetar i Shoqatës së Psikologëve të 
Kosovës dhe nënkryetar i Shoqatës Mbarëshq-
iptare të Psikologëve. Në vitin 2011 është shpal-
lur “Nderi i qytetit të Gjakovës” dhe po atë vit 
u zgjodh këshilltar i lartë shkencor në Institutin 
e Hulumtimeve të Krimeve të Luftës në Kosovë 
dhe nënkryetar i Akademisë së Shkencave dhe 
të Arteve të Kosovës. Ishte bartës i disa deko-
ratave dhe i mirënjohjeve. P. Nushi botoi një 
sërë veprash nga fusha e psikologjisë: “Bazat 
psikologjike të kulturës së të folurit të nxënësve 
të shkollës fillore” (1964), ”Fjalor i psikologjisë” 
(1987), ”Orientimi profesional dhe individual-
iteti psikofiziologjik i zgjedhësit të profesionit” 
(2004), ”Inteligjenca dhe masat e zhvillimit të 
saj ndër shqiptarët e moshës madhore” (2006), 
”Çështja shqiptare dhe integrimet politike, eko-
nomike (Kërkimet teorike empirike)” (2003), 
”Kujtesa dhe trajtimi i saj në literaturën shq-
ipe nomotike” (2008), ”Psikanaliza dhe men-
dimi psikologjik shqiptar” (2006), ”Fjalor 
shpjegues i psikanalizës” (2010) etj. Gjithashtu 
është autor i teksteve shkollore të psikologjisë 
dhe i disa teksteve universitare (“Psikologjia e 
përgjithshme”I dhe II, “Njeriu dhe personaliteti 
i tij në psikologji”), si dhe ka përkthyer disa tek-
ste mësimore. Aktiviteti profesional dhe shken-
cor i P. Nushit përfshin fushat studimore të 
psikologjisë së përgjithshme, të terminologjisë 
së psikologjisë, të psikologjisë pedagogjike, të 
etnopsikologjisë dhe të metodologjisë hulum-
tuese të psikologjisë. Me kumtesa dhe punime 
shkencore mori pjesë në shumë simpoziume, 
tryeza dhe konferenca shkencore. (Kaltrina 
Kelmendi)

NUSHI Salih (1929-2002). Mësimdhënës uni-
versiteti, veprimtar i arsimit. Lindi në Mitrovicë, 
ku kreu shkollën fillore, shkollën normale e 
kreu në Gjakovë, ndërsa studimet për pedagogji 
në Fakultetin Filozofik në Beograd. Pas Luftës 
së Dytë Botërore punoi shumë për arsimin 
në Kosovë. Ishte mësimdhënës dhe drejtues 
shkollash në Kosovë dhe zyrtar i arsimit e i 
kulturës. Një kohë ishte mësimdhënës dhe 
drejtor i shkollës ekonomike në Mitrovicë, 
drejtor shumëvjeçar në Normalen e Prishtinës, 
ligjërues në katedrën e pedagogjisë të Fakultetit 
Filozofik në Prishtinë. Ndërkohë ishte edhe shef 
i Sektorit të Arsimit dhe deputet në Dhomën 
Arsimore-Kulturore të Kuvendit Federativ të 
Jugosllavisë, përfaqësues i Kosovës në organe 
e forume të Federatës Jugosllave. Në vitin 
1981 u emërua kryetar i Komitetit të Arsimit, 
Shkencës dhe të Kulturës të Kosovës. Që herët 
u angazhua në publicistikën pedagogjike në 
revistën “Përparimi” dhe në revista të tjera. 
Për kontributin e tij në fushën e arsimit dhe 
të kulturës S. Nushit iu dhanë mirënjohje dhe 
dekorata. (Afërdita Deva-Zuna) 

NUSHI Violeta (1965-). Inxhiniere e arki-
tekturës, profesore. Lindi në Gjakovë, ku kreu 
shkollën fillore e të mesme. Kreu studimet në 
Fakultetin e Ndërtimtarisë dhe të Arkitekturës 
në Universitetin e Prishtinës, ku më vonë për-
fundoi edhe studimet pasuniversitare (2004). 
Studimet e doktoratës i përfundoi në Univer-
sitetin Politeknik të Tiranës (2007). Në vitin 
2003 u zgjodh asistent, më pas asistent profe-
sor (2010) në Fakultetin e Ndërtimtarisë dhe të 
Arkitekturës. Si autore dhe bashkautore botoi 
disa studime me recension ndërkombëtar për 
mbrojtjen e godinave historike dhe për ndër-
timin e qëndrueshëm. Është marrë me hulum-
time shkencore në kuadër të “COST TU 0901” 
(integrimi dhe harmonizimi i izolimit zanor në 
vendbanimet dhe ndërtimet e qëndrueshme 
urbane, 2009-2013), “COST TU 0905” (qelqi 
strukturor, metodat e dizajnit bashkëkohor 
dhe produktet e reja, 2010-2014) etj. Ka marrë 
pjesë në shumë konferenca shkencore brenda 
dhe jashtë vendit. (Dervish Qerreti).

NJËSITeT e ARMAToSURA TË LËVIZJeS 
ANTIFASHISTe NACIoNALÇLIRIMTARe 
NË KoSoVË (1941-1944). Që në verën e 
vitit 1941, komunistët kosovarë të përfshirë 
në Partinë Komunsite të Jugosllavisë filluan 
organizimin grupeve guerile për luftë kundër 
pushtuesit. Aksioni i përë i këtyre grupeve në 
Kosovë ishte minimi i teleferikut për bartjen 
e xeheve ndërmjet Trepçës dhe Zveçanit, afër 
Mitrovicës, që u bë nga gjysma e korrikut të 
vitit 1941. Ky grup minatorësh e komunistësh 
serbë disa ditë më vonë formuan Aradhen e 
Kopaonikut. Grupe diversantësh, një vit më 
vonë, u formuan edhe në anë të tjera të Kosovës. 
Më 27 shtator të vitit 1942 në fshatin Ramjanit 
të Vitisë u formua Aradhja e “Zenel Hajdini” 
me partizanë shqiptarë. Kjo aradhe më 3 
janar 1943, në Carralevë, në rrugën Prishtinë-
Prizren sulmoi një kolonë karabinierësh 
italianë dhe vrau njëzet vetë dhe komandantin 
e tyre. Nga dy batalione të Ferizajt me rrethinë 
dhe tri batalioneve të Zhupës së Siriniqit, në 
tetor të vitit 1942 u formua aradhja e prapavijës 
e LNÇ-së, ndërsa në Kallagjuricë më 3 janar 
1942 u formua Ardhja e Sharrit, kryesisht me 
luftëtarë serbë të fshatrave të kësaj ane dhe 
një numër të vogël komunistësh shqiptarë. 
Në muajin dhjetor të po këtij viti ky njësit u 
shkapërderdh, por nga njerëzit e tij dhe nga 
disa maqedonas në Gërbule, afër Ferizajt, u 
formua Aradhja e Karadakut, që luftoi kundër 
pushtuesit bullgar. Në janar të vitit 1943, nga 
një pjesë e Aradhes “Zenel Hajdini”, në fshatin 
Vrellë afër Prishtinës, u formua Ardhja “Emin 
Duraku”. Në Malet e Sharrit, më 18 mars 1943 
u formua sërish Aradhja e Sharrit, në radhët 
e së cilës u përfshinë luftëtarët e Aradhes 
“Emin Duraku”. Në fund të muajit prill të 
vitit 1943 u formua Shtabi Kryesor (Suprem) 
i Ushtrisë Nacionalçlirimtare (UNÇ) dhe i 

Aradheve Partizane për Kosovë dhe Metohi 
(Dukagjin). Në vjeshtën e po atij viti u formuan 
batalioni partizan “Ramiz Sadiku” dhe “Boro 
Vukmiroviqi”, me afër njëqind luftëtarë të 
Aradhes së Sharrit dhe të të burgosurve politikë 
që kishin ikur nga llogoret italiane. Prej këtyre 
dy batalione më 22 tetor 1943 u formua grupi 
i batalioneve të Kosovës, që më pas hyri në 
përbërjen e Brigadën I Maqedone-Kosovare. 
Nga gjysma e vitit 1944 formimi i njësiteve të 
armatosura me luftëtarë nga Kosova, vullnetarë 
dhe rekrutë, u shpeshtua, kështu që deri në fund 
të luftës në territorin e Kosovës, të Maqedonisë, 
të Shqipërisë dhe të Serbisë u formuan tetë 
brigada të aradheve partizane të UNÇ-së dhe 
një Brigadë e Korpusit të Mbrojtjes Popullore 
të Jugosllavisë (KNOJ). (Izber Hoti) 

NJËSITeT PARTIZANe TË KoSoVËS. For- 
macione të armatosura, të cilat vepruan në Ko- 
sovë gjatë Luftës Antifashiste Nacional-çlirim- 
tare nga viti 1941 deri më 1944. U organizuan nga 

anëtarët dhe simpatizantët e Partisë Komuniste 
të Jugosllavisë (PKJ). Sipas instruksioneve të 
Komitetit Qendror të PKJ-së, forma e parë e 

organizimeve ishin komitetet ushtarake, të cilat 
kishin për detyrë të grumbullonin armë dhe të 
përgatitnin kuadrot ushtarake për formimin 
e njësiteve të armatosura. Aradhja e parë 
partizane në Kosovë ishte ajo e Kopaonikut, 
e cila u themelua në tetor 1941, me rreth 800 
luftëtarë. Në tetor të vitit 1941, në rrethinën e 
Pejës u formua Aradhja Partizane e Metohisë, e 
cila kishte mbi 700 luftëtarë. Më 27 shtator 1942 
formohet Aradhja partizane shqiptare “Zenel 
Hajdini”, e cila me rastin e formimit kishte 13 
luftëtarë, me komandant Xheladin Kurbaliun, 
zëvendëskomandant Pero Karaxhiqin dhe 
komisar politik Fadil Hoxhën. Më 6 janar 
1943 aradhja ndahet në dysh, njëra që mbajti 
emrin e parë “Zenel Hajdini” me komandant 
Petar Brajoviqin, ndërsa njësiti tjetër mori 
emrin “Emin Duraku”, me komandant Fadil 
Hoxhën, nga e cila më 8 prill 1943 u formu 
Çeta partizane “Bajram Curri”. Më 9 maj 
1943, prej partizanëve të kësaj aradhe si dhe 
të atyre nga Ferizaj, Prizreni, Srecka dhe viset 
e tjera përreth, formohet Aradhja e Sharrit 
me 200 luftëtarë. Nga të liruarit prej burgjeve 
të Shqipërisë, në Izvor afër Kërçovës, më 16 
shtator 1943, formohet Batalioni i Parë Kosovar 
“Ramiz Sadiku” me 150 luftëtarë, ndërsa prej 
të internuarve në kampin Porto Romano afër 
Durrësit dhe prej atyre të burgut të Tiranës, 
më 20 shtator u formua Batalioni “Boris 
Vukmiroviq” me 140 luftëtarë. Më 22 tetor 
1943 në rajonin e Dibrës u formua Aradhja 
Nacionalçlirimtare Partizane e Kosovës dhe 
e Metohisë me 220 luftëtarë. Më 11 nëntor 
1943, në fshatin Slivovë të Maqedonisë u 
formua Brigada e Parë Maqedono-Kosovare. 
Më 21 nëntor 1943 në Prohor Pçinjski afër 
Kumanovës, u formua Batalioni Kosovar më 66 
luftëtarë, ndërsa më 29 dhjetor 1943 në Sllavnik 
të Lebanit formohet Batalioni i Dytë Kosovar 
me 110 luftëtarë. Më 25 mars në Vishevc të 
Vrajës u formu Aradhja Nacionalçlirimtare e 
Kosovës më 210 luftëtarë. Më 9 nëntor 1943 
afër Kuksit, Çeta partizane “Bajram Curri” u 
shndërrua në batalion me të njëjtin emër dhe 
me Batalionin e Ushtrisë Nacionalçlirimtare të 
Shqipërisë “Perlat Rexhepi”, më 12 janar 1944, 
u bashkuan në një aradhe dhe mori emrin 
Batalioni “Curri-Rexhepi” me 188 luftëtarë. 
Në qershorin e vitit 1944 formohet Batalioni 
“Kosova” me 90 luftëtarë, kurse në gusht të vitit 
1944 u formua Aradhja Nacionalçlirimtare 
e Ibrit me 1000 luftëtarë. Në fundin e gushtit 

të vitit 1944, në territorin e Shalës, u formua 
Aradhja Nacionalçlirimtare e Shalës dhe më 
7 nëntor 1944 nga luftëtarët e kësaj aradhe 
dhe të Batalionit të Ibrit u formua Aradhja 
Nacionalçlirimtare e Kosmetit. Disa prej 
këtyre njësiteve u rritën në brigada të Ushtrisë 
Nacionalçlirimtare të Jugosllavisë për Kosovë. 
Brigada I e Kosovës u formua në Zbazhd afër 
Strugës më 24 qershor 1944, me gjithsej 292 
luftëtarë. Në Lilanc të Bujanocit më 9 shtator 
1944 u formu Brigada II Nacionalçlirimtare 
e Kosovës, me gjithsej 450 luftëtarë. Në 
Krajmiroc të Vrajës më 12 shtator 1944 
formohet Brigada III Nacionalçlirimtare e 
Kosovës “Milan Zeçar” me 450 luftëtarë. Nga 
refugjatët nga Kosova dhe vullnetarët serbë, 
më 24 shtator 1944, në Tullare, afër Lebanit, 
formohet Brigada V Nacionalçlirimtare e 
Kosovës me 500 luftëtarë, kurse më 13 tetor të 
po atij viti në Krumë të Shqipërisë formohet 
Brigada IV Nacionalçlirimtare e Kosovës me 
400 luftëtarë. Më 11 nëntor 1944 në Gjakovë 
u formua Brigada VII e Kosovës, Brigada VI 
e Kosovës u formua më 13 dhjetor 1944 në 
Mitrovicë, ndërsa Brigada VIII e Kosovës 
u formua më 20 dhjetor 1944 në Rakosh të 
Istogut me 2,000 luftëtarë. Përveç njësiteve të 
rregullta të UNÇ-së, në Kosovë formohen edhe 
njësitet partizane të prapavijës, si në Prishtinë, 
Prizren, Rahovec, Ferizaj, Gjakovë, Mitrovicë 
dhe në Gjilan. (Daut Bislimi)

NJoHJeT NdËRKoMBËTARe TË RePU-
BLIKËS SË KoSoVËS. Proces i legjitimimit 
ndërkombëtar të Kosovës dhe njëri ndër 
prioritetet e politikës së jashtme të vendit. Deri 
në fund të vitit 2016, Republikën e Kosovës e 
njohën 113 shtete anëtare të OKB-së, përfshirë 
tri anëtare të përhershme të Këshillit të 
Sigurimit (Franca, Mbretëria e Bashkuar dhe 
SHBA-ja), 23 shtete anëtare të BE-së (Austria, 
Belgjika, Bullgaria, Danimarka, Estonia, 
Finlanda, Franca, Gjermania, Holanda, 
Hungaria, Irlanda, Italia, Kroacia, Letonia, 
Lituania, Luksemburgu, Polonia, Malta, 
Mbretëria e Bashkuar, Portugalia, Republika 
Çeke, Sllovenia, Suedia), dhe 24 shtete anëtare 
të NATO-s. Prej shteteve fqinje, Kosovën e ka 
njohur Shqipëria, Maqedonia dhe Mali i Zi. 
Numri më i madh i njohjeve janë realizuar në 
vitin e shpalljes së pavarësisë (53), për t’u pasuar 
nga oscilime, por përgjithësisht me numër më 
të vogël të njohjeve në vitet vijuese. Në gusht 

të vitit 2008 Serbia parashtroi kërkesë në OKB 
për vlerësimin e ligjshmërisë së shpalljes së 
pavarësisë, akt për të cilin besohet të ketë 
ndikuar negativisht në procesin e njohjeve. 
Pas referimit të kërkesës nga Asambleja 
e Përgjithshme, Gjykata Ndërkombëtare 
e Drejtësisë në korrik 2010 vlerësoi se 
Deklarata e Pavarësisë së Kosovës nuk është 
në kundërshtim me të drejtën ndërkombëtare. 
Edhe pse shtetet përkrahëse dhe autoritetet 
e Kosovës u angazhuan, pesë vende të BE-
së vazhdojnë të mos e njohin pavarësinë 
e Kosovës (Greqia, Qiproja, Rumania, 
Sllovakia dhe Spanja). Ndonëse disa herë 
ishin paralajmëruar mundësi të ndryshimit të 
qëndrimit, një gjë e tillë nuk është realizuar 
ende dhe vazhdon të paraqesë pengesë serioze 
në procesin e përafrimit të Kosovës me BE-
në. Krahas njohjes nga shtetet e pavarura, 
politika e jashtme e Kosovës është përqendruar 
në anëtarësim në organizata ndërkombëtare, 
si në Bankën Botërore, në Fondin Monetar 
Ndërkombëtar, në Bankën Europiane për 
Investime, në UNESCO (për 3 vota nuk arriti 
të anëtarësohej në vitin 2015). Kosova deri 
tani është anëtare e mbi 30 organizmave dhe 
forumeve rajonale. (Ilir Dugolli)

NJUMARK Leonard (Newmark) (1929-). 
Gjuhëtar, albanolog, profesor. U diplomua në 
Universitetin e Çikagos, ndërsa u doktorua në 
Universitetin e Indianës. Ishte mësimdhënës 
në Universitetin e Indianës në vitet 1951-1963 
në nivele të ndryshme, deri në shkallën profe-

sor i asociuar (1962). 
Nga viti 1963 profesor 
i gjuhësisë në Univer-
sitetin e Kalifornisë, 
shef i departamentit të 
gjuhësisë. Mbajti mësim 
dhe në Universitetin 
Shtetëror të Ohajos, në 
Universitetin e Miçiga-
nit dhe të Illinoit. Është 

anëtar i Shoqatës së Fjalorëve të Amerikës së 
Veriut (Dictionary Society of North America) 
dhe i Shoqatës së Gjuhëtarëve të Amerikës. 
Botoi punime të shumta dhe libra për shqi-
pen, një gramatikë të shqipes dhe një fjalor. 
Ndër botimet më të rëndësishme të tij janë: 
“Gramatika strukturale e shqipes” (Structural 
Grammar of Albanian, 1957); “Shqipja stan-
darde: Gramatikë referenciale për studentët” 
(Standard Albanian: A Reference Grammar 
for Students”, bashkautorësi me P. Priftin dhe F. 
Habardin, 1982); “Fjalori shqip-anglisht i Oks-
fordit” (Oxford Albanian-English Dictionary”, 
1998), “Shqipëria - Manual me fjalor anglisht 
dhe shqip” (Albania-Handbook with English 
and Albanian Glossaries”, në bashkautorësi me 
V. Dervishin, 1999).  Konsiderohet ndër au-
torët më me ndikim për studimet e shqipes në 
Amerikë. Ndër veprat e tjera veçohet: “Hyrje 
gjuhësore në historinë e anglishtes” (A Linguis-
tic Introduction to the History of English, në 
bashkautorësi me M. Blumfildin, 1963). Është 
anëtar i jashtëm i Akademisë së Shkencave dhe 
të Arteve të Kosovës. (Lindita Rugova)

LEONARD 
NJUMARK

NJUMARK





oBILIQI (KASTRIoTI). Qytet në pjesën qen- 
drore të  Kosovës, rreth 6 km në perëndim të 
Prishtinës,  pranë rrugës kryesore për  Mitro-
vicë, në lartësi mbidetare 520 m. Si vendbanim 

përmendet në defterin kadastral të vilajetit 
Vëllk të vitit 1455 me emrin Klobodari me 7 
shtëpi. Pas ndërtimit të hekurudhës Shkup-
Mitrovicë në vitin 1873 bëhet qendër e njo-
hur tregtare, sidomos për grumbullimin dhe 
shitjen e drithërave. Në kohën e sundimit 
osman ishte qendër e nahisë. Ndërmjet dy 
luftërave botërore formohet çarshia me dyqane 
në të dy anët e hekurudhës. Pas vitit 1952, me 
ndërtimin e termocentralit “Kosova A” ngri-
hen edhe kolonitë e punëtorëve për t’iu bash-
këngjitur pastaj edhe familje të shumta nga 
rrethina. Përqendrimi i popullsisë dhe i ob-
jekteve të tjera industriale e shërbyese reflektoi 
në ngritjen dhe zhvillimin e shpejtë të qytezës. 
Në vitin 2011 kishte 6,864 banorë, ndaj 310 
banorëve në vitin 1921. Qendra e qytetit është 
zhvilluar përgjatë bulevardit “Skënderbeu” dhe 
dy shesheve kryesore. Aty gjenden edhe objek-
tet kryesore administrative të qytetit, si posta, 
shtëpia e kulturës, biblioteka, qendra e mjekë-

sisë familjare etj. Veprimtari primare është en-
ergjetika, me tendencë të zhvillimit të mëtejmë 
të kapaciteteve të reja, me ndërtimin e bllokut 
të tretë “Kosova e re”. (Përparim Gashi) 

oBILIQI (KASTRIoTI) (komuna). Komunë 
në pjesën qendrore të Kosovës, me qytetin në 
qendër me të njëjtin emër. Shtrihet në pjesën 
qendrore të Rrafshit të Kosovës në lartësinë 
mbidetare 568 m dhe me sipërfaqe 105 km². 
Në lindje kufizohet me komunën e Prishtinës, 
në perëndim me atë të Vushtrrisë dhe Drena-
sit, në jug me Fushë-Kosovën dhe në veri me 
komunën e Podujevës. Pjesa më e madhe është 
reliev fushor. Në jug të lumit Sitnica ngrihet re-
lievi kodrinor-malor i Çiçavicës dhe në veri po 
ashtu vazhdon peizazhi kodrinor i maleve të 
Kopaonikut. Rreth 71% është tokë bujqësore, 
17%, pyje, 9% zonë e ndërtuar dhe 3% zonë 
industriale. Lumenjtë kryesorë janë Sitnica me 
degët e saj Llapin dhe Drenicën, që i takojnë 
pellgut të Ibrit. Mbizotëron klima e mesme 
kontinentale. Megjithëse fushë e gjerë pjellore, 
e pasur me ujë që përshkohet nga tre lumenj, 
komuna e Obiliqit më tepër është e njohur për 
rezervat e mëdha të linjitit. Obiliqi kishte fun-
ksionin e nahisë qysh gjatë kohës së sundimit 
turk, kurse statusin e komunës e pati gjithashtu 
pas luftës së parë dhe të dytë botërore, gjithnjë 
deri në vitin 1962, kur u integrua në kuadër të 
komunës së Prishtinës. Më 1989 përsëri kon-
solidohet si komunë me 20 vendbanime. Pjesa 
dërrmuese e popullsisë është e përqendruar në 
zonën fushore. Në qytet jetojnë 1/3 e popullsisë 
së komunës. Veprimtaritë kryesore janë: ener-
gjetika, pastaj tregtia, hoteleria dhe shërbimet 
e tjera terciare. Zhvillimi i këtyre veprimtarive 
u mundësua falë resurseve, pozitës dhe lin-
jave të rëndësishme rrugore e hekurudhore. 
Por eksploatimi i qymyrit dhe djegia e tij për  

prodhimin e energjisë elektrike në dy termo-
centralet “Kosova A” dhe “Kosova B”, grum-
bujt kolosalë të hirit dhe deponia sanitare e 
mbeturinave në Mirash paraqesin sfidë të 
madhe mjedisore jo vetëm për 20 vendbani-
met e komunës, por edhe për rajonin qendror 
të Kosovës. Në vitin 2011 kishte 21,549 banorë, 
ndaj 9,228 banorëve në vitin 1948. (Përparim 
Gashi)

oBRAdoVIQ (obradović) Milovan (1933-).  
Historian, mësimdhënës universitar. Lindi në  
fshatin Dubovë të Belo Poles në Mal të Zi. 
Shkollën fillore e kreu në vendlindje ndërsa 
Shkollën Normale në Ivangrad (1954). Punoi 
mësues në Mal të Zi dhe arsimtar i historisë 
në Miloshevë në Kosovë. Studimet për histori 
i kreu në Fakultetin Filozofik në Shkup (1964). 
Më 1967 punësohet në Institutin e Historisë 
në Prishtinë. Studimet pasuniversitare i kreu 
në degën e historisë të Fakultetit Filozofik të 
Universitetit të Beogradit (1975), ndërsa në 
Fakultetin Filozofik të Prishtinë mbrojti temën 
e disertacionit me titull “Reforma agrare dhe 
kolonizimi në Kosovë 1918-1941” (1980). 
Botoi edhe disa punime shkencore me këtë 
tematikë. Nga viti 1981 M. Obradoviq punoi si 
ligjërues në Fakultetin Filozofik të Prishtinës. 
(Haki Kasumi)

oBSeRVAToRI PARAHISToRIK I KoKI-
NoS. Lokalitet arkeo-astronomik dardan. 
Shërbeu në parahistori si vend i shenjtë, në 
të cilin janë bërë qiellvrojtimet dhe ritualet 
e kultit. Gjendet te kodra Kokino, 38 km në 
lindje të Kumanovës (Maqedoni). Si observator 
megalitik parahistorik është renditur i katërti në 
botë (NASA, 2005). U shfrytëzua për vrojtimin e 
lëvizjeve të diellit dhe të hënës që nga mijëvjeçari 
II p.e.r. Gjendet në majë të kodrës neovullkanike 
(1013 m), me rreth 90 m gjatësi dhe 50 m gjerësi 
dhe shtrihet në dy nivele. Mbi gjithë hapësirën 
mbisundojnë fronet e skalitura në shkëmb, 
të drejtuara kah lindja. Në të është konstatuar 
shënjuesi qendror guror dhe ato ndihmëse, që 
kanë shënjuar pikat e lëvizjeve të diellit dhe të 
hënës në horizontin e lindjes (solstici veror-
dimëror, ekuinoksi vjeshtor-pranveror). Përmes 
tyre është përcaktuar koha e të korrave dhe e 
datave të tjera të rëndësishme për jetën e njeriut. 
Gjatë gërmimeve arkeologjike (2001) është 
zbuluar shtresa e epokës së bronzit, përfshirë 
fragmentet e qeramikës, me ornamente të diellit 

me rreze. Observatori megalitik dëshmon se në 
epokën e bronzit janë zhvilluar qiellvrojtimet 
e organizuara dhe dijet kozmologjike, andaj 
dhe labirinti unik rrethor i qarkut të mbyllur i 
Smirës mund të shihet si rezultat tejet i avancuar 
i dijeve të fituara dardane. (Edi Shukriu) 

odA e BURRAVe. Hapësirë ndeje dhe bani-
mi, i ngritur në institucion të rëndësishëm so-
ciokulturor dhe të trashëgimisë popullore në 
Kosovë. Në të kaluarën burrat dhe gratë kanë 
përdorur hapësira të ndara të qëndrimit ditor. 
Oda është shfrytëzuar nga burrat dhe djemtë 
e rinj, ndërsa shtëpia e zjarrit (shpia e zjermit 
ose shpia e robve) ka qenë dhoma ku gratë dhe 
fëmijët e kanë shfrytëzuar për ndejë dhe për 
përgatitje të ushqimit. Odës, zakonisht, i ka 
paraprirë edhe një odë e vogël ose divanhane. 
Meqenëse oda ka qenë e dedikuar për burra 
dhe miq, në raste të tilla renditja e tyre bëhej 
në bazë të rëndësisë që ka pasur miku apo 
miqtë, sipas prejardhjes familjare me premisa 
fisnore si dhe në bazë të statusit social të tyre, 
përveç prijësve fetarë që e kanë pasur vendin 
e paracaktuar në ballë të oxhakut, afër zotit të 
shtëpisë. Hapësira e brendshme e odës ka qenë 
e strukturuar në atë formë që ka përcaktuar 
statusin social, moshën dhe hierarkinë. Miqtë 
janë ulur zakonisht në anën e djathtë, në ballë 
të oxhakut, ku pranë tyre ka qëndruar edhe 
i zoti i shtëpisë, me emrin e të cilit, marrë në 
përgjithësi, është identifikuar edhe familja në 
tërësi. Të drejtat dhe obligimet e anëtarëve të 
familjes, si brenda ashtu edhe jashtë shtëpisë, 
kanë qenë përgjegjësi e të zotit të shtëpisë. 
Odat kanë zënë katet e sipërme të shtëpive 
apo kullave. Hyrja për në odë ka qenë nga dy 
anë, njëra nga ana e brendshme (nga oborri) 
për familjarët dhe të afërmit, ndërsa tjetra nga 
jashtë dhe ka shërbyer për vizitorë (miqtë). 
Ndër të tjera, oda e burrave ka luajtur rol të 
rëndësishëm edhe në aspektin edukativ, social 
dhe politik. Në odë janë mbajtur takime dhe 
kuvende të rëndësishme, që u kanë paraprirë 
ngjarjeve të mëdha historike, si kryengritjeve, 
pajtimit të gjaqeve në fillim etj. Sot, në 
shumicën e rasteve, odat shfrytëzohen vetëm 
për ndonjë ceremoni të veçantë, meqë në jetën 
e përditshme burrat dhe gratë shfrytëzojnë të 
njëjtën hapësirë për ndejë. (Tahir Latifi)

odA eKoNoMIKe e KoSoVËS (oeK). 
Asociacioni më i madh që përfaqëson interesat 

OBRADOVIQ



1211

e komunitetit të biznesit në Kosovë. U 
themelua në vitin 1962 nga Kuvendi i Kosovës 
dhe vepron si organizatë jofitimprurëse, e 
pavarur dhe profesionale. Përqendrohet në 
promovimin e investimeve, ndërmarrësinë dhe 
rritjen e aftësive konkurruese të anëtarëve të saj. 
Gëzon identitetin e një institucioni modern, 
i cili me profesionalizëm dhe vendosmëri 
kontribuon në zhvillimin e ndërmarrjeve, si 
dhe në përafrimin e biznesit kosovar me vlerat 
e ekonomisë europiane. OEK-u është burim 
i besueshëm i informatave për ndërmarrjet 
kosovare si dhe për ndërlidhjen me partnerë 
ndërkombëtarë. Për anëtarët e saj OEK-u ofron 
shërbime informuese, rrjetëzuese, lobuese, 
trajnuese, promovuese dhe këshillëdhënëse, 
me qëllim të përparimit të veprimtarive të tyre 
ekonomike. Është institucion i autorizuar për 
lëshimin e barkodeve për produkte kosovare, 
të certifikatave mbi origjinën e mallit, si dhe 
për ofrimin e shërbimeve të arbitrazhit. Të 
gjitha ndërmarrjet e anëtarësuara në OEK 
organizohen në shoqata specifike, sipas degëve 
dhe nëndegëve. Ka mbi 15,000 anëtarë të 
regjistruar dhe 30 shoqata sektoriale, të cilat 
funksionojnë si formë profesionale e organizimit 
dhe punës në kuadër të Odës. OEK-u ka zyrën 
qendrore në Prishtinë dhe zyrat regjionale në 
Gjilan, në Ferizaj, në Prizren, në Gjakovë, në 
Pejë dhe në Mitrovicë (Fisnik Reçica) 

odALLoVIQ Mosho (odalović Mošo) (1947-).  
Poet i letërsisë serbe nga Kosova, gazetar. 
Lindi në Grackë të Vjetër, afër Lipjanit. 
Mbaroi shkollën fillore në Lipjan, gjimnazin 
në Mitrovicë. Ishte gazetar dhe redaktor i 
faqeve për fëmijë të gazetës “Jedinstvo” në 
Prishtinë. Botoi libra me poezi për fëmijë 
dhe për të rritur: “Kështu e kaq” (1973), “Të 
të them diçka” (1977), “Gjenerali pikalosh” 
(1981), “Dikush e vodhi dallëndyshen” (1987), 
“Nëna është folje nga folja punoj” (1986), “Këtu 
diçka s’është në rregull” (1988), “Era m’i mori 
pantallonat” (1991), “Tom Sojeri në Mal të Zi” 
(1991), “Gjyshja është këtu, unë jam në Japoni” 
(1996), “Më pat thënë një fëmijë” (1997), “Ku 
është fëmija i llambës” (2008) etj. Botoi edhe 
disa romane për fëmijë. (Ismet Markoviq)

oHRI Hamdi (1872-1938). Veprimtar i lëvi-
zjes kombëtare shqiptare. Lindi në Ohër, ku 
kreu edhe shkollën fillore. Arsimin e vazhdoi në 
Medresenë e Manastirit, më pas vijoi shkollën 

ushtarake në Stamboll. Për shkak të aktivitetit 
të tij patriotik, u arrestua dhe u detyrua t’i 
ndërpriste studimet. Në vitin 1892 kthehet 
në Ohër, për të vazhduar më pas në qendra 
të ndryshme të Europës (Vjenë, Beograd dhe 
Bukuresht), prej nga shkoi në Stamboll, ku u 
arrestua sërish. Më pas u kthye në vendlindje 
dhe vazhdoi veprimtarinë e tij patriotike e 
kulturore-arsimore në Ohër, Strugë, Dibër, 
Rekë, Kërçovë etj. Ishte themeluesi i shkollës 
shqipe në Ohër (1897). U mor edhe me hartimin 
e një fjalori të gjuhës shqipe. Veprimtarinë 
patriotike e zhvilloi nëpër kolonitë shqiptare në 
Bukuresht, Sofje, Selanik e Stamboll. Vdiq dhe 
u varros në Tiranë. (Fadbi Osmani)

oKARINA. Instrument neolitik frymor mu- 
zikor. U zbulua në Runik të Skënderajt (Ko-
sovë), duke zënë vend të veçantë si artefakt unik 
edhe për rajonin e më gjerë, në mesin e objek-
teve të vendbanimit më të hershëm neolitik të 
Kosovës. U punua nga argjila e pastruar mirë 
dhe e pjekur në lartësi prej 8 cm dhe ka vrimë 
paksa më të gjerë në aksin më të lartë/pipëza 
dhe dy boshtvrima për gishtërinj. Tingujt dhe 
vibrimet e ngrohta të instrumentit transme-
tojnë botën e pasur shpirtërore e muzikore të 
njeriut neolitik të Kosovës. U krijua në neoli-
tin e hershëm (kultura e Starçevës), që mund 
të njihet edhe si kultura e Runikut (mijëvjeçari 
VII-VI p.e.r.). (Milot Berisha) 

oLBRAJT Medlin (Madeleine Albright) 
(1937-). Sekretare e Shtetit e SHBA-së në peri-
udhën 1997-2001. Lindi në Smichov të distrik-
tit të Pragës në Çeksollovaki, me emrin Marie 

Jana Korbelová. Vitet 
e para të jetës i kaloi 
në Beograd, pasi ba-
bai i saj ishte diplomat i 
Çekosllovakisë në Jugo- 
sllavi. Gjatë Luftës së 
Dytë Botërore jetoi në 
Britani. Pas Luftës kthe-
het në Pragë. Babai i saj 
emërohet ambasador 

në Beograd, ndërsa ajo u shkollua në Zvicër. 
Më 1948 u vendos në SHBA. Më 1955 diplo-
moi në Kent Denver dhe vazhdoi studimet në 
Masashusets për shkencat politike, ku diplo-
moi më 1959. Më 1957 iu bashkua Partisë De-
mokratike. Presidenti Bill Klinton e angazhoi 
M. Olbrajt në Këshillin e Sigurimit Kombëtar. 

MEDLIN OLBRAJT

Më pas emërohet ambasadore e SHBA-së në 
Kombet e Bashkuara. Më 23 janar të vitit 1997 
emërohet Sekretare e Shtetit. U bë femra e parë 
Sekretare e Shtetit dhe gruaja e nivelit më të 
lartë në hierarkinë shtetërore amerikane. M. 
Olbrajt u angazhua drejtpërdrejt në çështjen e 
Kosovës. Pas masakrës së Reçakut, ajo paraqiti 
para liderëve europianë një plan për konfer-
encën ndërkombëtare për Kosovën dhe fillimin 
e negociatave shqiptaro-serbe, me ndërmjetës-
imin e Grupit të Kontaktit. Më 29 janar 1999 në 
Londër, M. Olbrajt deklaroi mbajtjen e Konfer-
encës në Rambuje të Francës. Me angazhimin 
dhe ndihmën e saj të drejtpërdrejtë, negociatat 
përfunduan më 18 mars 1999, ku delegacioni 
amerikan, britanik dhe kosovar e nënshkruan 
marrëveshjen, kurse e bojkotuan delegacioni 
rus dhe ai serb. Diplomacia amerikane e ud-
hëhequr nga M. Olbrajt mbështeti ndërhyrjen 
ushtarake të NATO-s në Kosovë. Në vitin 2001 
e përfundoi mandatin si Sekretare e Shtetit të 
SHBA-së. Pas luftës së vitit 1999, në Kosovë u 
emëruan me emrin e saj shumë rrugë, sheshe 
dhe institucione. (Naim Musliu)

oLLoNI Ali (1947-2003). Gazetar, shkrimtar. 
Lindi në Gjakovë. Në vendlindje kreu shkollën 
fillore dhe të mesme. Studioi në Fakultetin 
Juridik të Universitetit të Prishtinës. Nga viti 
1971 punoi gazetar dhe redaktor i kulturës 
në revistën javore “Zëri i rinisë”. Më pas ishte 
redaktor i informacionit në Televizionin e 
Prishtinës. Gjatë viteve ‘80 ishte redaktor 
në gazetën ditore “Rilindja” dhe më vonë 
në gazetën “Bujku”. Mbas vitit 1999 punoi 
redaktor i rubrikës së kulturës në gazetën “Koha 
ditore” dhe, së fundi, pas vitit 2000 redaktor në 
agjencinë e lajmeve “Kosova live”. Krahas punës 
në gazetari, A. Olloni shkroi poezi, prozë poetike 
dhe ese. Botoi librat “Vjeshta në mars” (1972), 
“Gjarpëri në gisht” (1979), “Portreti i Lah Pusit” 
(1988), përmbledhjen e prozave poetike “Puhizë 
në pezhishkë” (1999), si dhe librat publicistikë 
“Gjurmë” dhe “Opinione”. Më 1988 fitoi çmimin 
për gazetari nga Shoqata e Gazetarëve të Kosovës 
dhe më 1998 u shpall “Gazetar i vitit” nga gazeta 
“Rilindja”. (Ibrahim Berisha)

oLLURI Adil (1984-). Shkrimtar, studiues 
i letërsisë, kritik letrar. Lindi në Krojmir të 
Lipjanit. Kreu shkollimin fillor në vendlindje, 
ndërsa të mesmin në Shtime. Ndoqi studimet 
për gjuhë dhe letërsi në Fakultetin e Filologjisë 

të Universitetit të Prishtinës. Shkruan prozë, 
kritikë letrare dhe shkrime të ndryshme për 
fenomene kulturore. Që nga viti 2010 është 
redaktor i revistës letrare “Jeta e re”. Disa 
vjet punoi në Bibliotekën Kombëtare dhe 
Universitare të Kosovë, ndërsa më pas në 
Institutin Albanologjik të Prishtinës. Deri 
më tani ka botuar këto vepra: “Trilogjia 
postmoderne”, monografi (2011); “Romani 
postmodern shqiptar”, monografi (2011); 
“Shumë rrugë dhe një rënie”, tregime (2013). 
Libri i dytë studimor “Romani postmodern 
shqiptar” është shpërblyer me çmimin vjetor të 
Ministrisë së Kulturës, si vepra më e mirë në 
fushën e kritikës letrare, e botuar brenda vitit 
2011. Tregimi i tij “Kthimi i babait”, që është 
pjesë e librit “Shumë rrugë dhe një rënie” është 
përkthyer në pesë gjuhë. (Agron Gashi)

oPeRACIoNeT PËR ÇLIRIMIN e Ko-
SoVËS (tetor-nëntor 1944). Operacione të 
zhvilluara në tetor dhe nëntor të vitit 1944 për 
sulm ofensiv mbi forcat gjermane të pushtimit, 
për çlirimin përfundimtar të Kosovës. Plani 
për këtë operacion u hartua nga udhëheqja 
e Lëvizjes Nacionalçlirimtare në Kosovës. 
Në luftimet për çlirimin e Kosovës morën 
pjesë njësitet e Ushtrisë Nacionalçlirimtare të 
Shqipërisë (UNÇSH), të Armatës Bullgare si 
dhe të Ushtrisë Nacionalçlirimtare (UNÇ) dhe 
Aradheve Partizane Jugosllave (APJ). Planin 
përfundimtar për çlirimin e Kosovës nga forcat 
gjermane e ndërmori Shtabi Operativ i UNÇ-
së dhe APJ-së për Kosovë dhe Dukagjin, i cili 
komandohej nga Fadil Hoxha. Më 23 tetor 
u caktua fillimi i operacionit për çlirimin e 
Prishtinës, për çka do të vihej në veprim nga 
Divizioni i 46-të serb dhe Divizioni i dytë bullgar 
i kavalerisë, të cilët, pasi të kalonin Bujanocin, 
planifikonin të hynin nëpërmjet Gjilanit në 
drejtim të Prishtinës. Ndërkaq Brigada e parë 
dhe e katërt e Kosovës si dhe Brigada e tretë 
dhe e pestë e UNÇSH-së u përqendruan në 
çlirimin e territorit të Dukagjinit, ku vepronte 
grupi luftarak gjerman “Skënderbeu”. Këto 
njësite luftuan në rrugët Prizren-Shkodër dhe 
Prizren-Deçan, ndërkaq aradhet partizane 
luftuan me vullnetarët shqiptarë në fshatra të 
Gjakovës. Brigada e parë e Kosovës dhe Brigada 
e tretë e Shqipërisë vepronin në drejtim të 
Deçanit dhe Pejës, ndërkaq Brigada e katërt 
e Kosovës dhe Brigada e pestë e Shqipërisë 
vepronin në drejtim të Dragashit, Gjakovës, 

Prizrenit dhe Pejës, nga të cilat së pari e çliruan 
Dragashin më 5 tetor. Pas një muaj luftimesh, 
Brigada e katërt e Kosovës dhe Brigada e pestë 
e Shqipërisë çliruan Gjakovën më 9 nëntor 
1944 e pastaj Prizrenin, Pejën dhe Istogun më 
17 nëntor. Këto luftime penguan depërtimin 
e grupit luftarak “Skënderbeu” në drejtim të 
Malit të Zi, gjë që i shtyu ato të tërhiqeshin në 
drejtim të Mitrovicës. 
Ndërkohë në muajin e tetorit u zhvilluan lu-
ftime në Rrafshin e Kosovës ndërmjet Di-
vizionit 24 dhe 46 bullgar, Divizionit 22 serb 
si dhe Brigadës së dytë, tretë dhe të pestë të 
Kosovës kundër forcave në tërheqje të armatës 
gjermane “E”. Divizioni i dytë bullgar i kavaler-
isë dhe Brigada e 25 e Divizionit 46 serb çliru-
an Gjilanin më 16 nëntor, ndërsa më 17 nëntor 
në Ferizaj hyri Brigada e dytë e Kosovës. Më 
19 nëntor trupat bullgare dhe serbe hynë në 
Prishtinën e braktisur nga gjermanët. Brigada e 
tetë serbe hyri më 20 nëntor në Vushtrri, e cila 
gjithashtu ishte e braktisur dhe më 22 nëntor 
Brigada tankiste bullgare dhe Brigada e 12-të 
serbe hynë në Mitrovicë. Më 23 nëntor Brigada 
e 10-të e Divizionit 22 serb hyri në “Trepçë.” Në 
fund të nëntorit 1944 i tërë territori i Kosovës 
u konsiderua i çliruar nga forcat gjermane, 
ndërsa më pastaj luftimet vazhduan ndërmjet 
forcave nacionaliste shqiptare dhe atyre parti-
zane. (Mrika Limani)

oPeRACIoNI “ReKA” (27-28 prill 1999). 
Operacion i përbashkët i ushtrisë dhe i policisë 
serbe, i zhvilluar më 27 dhe 28 prill të vitit 
1999 në fshatrat në perëndim të Gjakovës. 
Ushtarët dhe policët serbë, në mënyrë të 
koordinuar, duke filluar nga pjesa veriore e 
luginës Reka dhe duke lëvizur në drejtim të 
jugut, hynë në fshatrat e banuara nga shqiptarë 
(Dobrosh, Ramoc, Racaj, Korenicë, Molliq, 
Brovinë, Guskë, Nivokaz dhe të tjera) dhe 
urdhëruan popullsinë t’i braktiste shtëpitë 
dhe të largoheshin në drejtim të Shqipërisë. 
Gjatë dëbimit të civilëve nga shtëpitë e tyre, 
pjesëtarët e forcave serbe vranë shumë civilë. 
Vetëm në fshatin Korenicë u vranë 68 sish. 
Me mijëra banorë të zonës, të dëbuar nga 
fshatrat, formuan dy kolona të gjata me mjete 
transporti, që lëviznin në drejtim të qytetit të 
Gjakovës. Kolonat u ndalën nga policia serbe 
në fshatin Mejë, ku burrat u ndanë nga gratë 
dhe fëmijët dhe më pas u pushkatuan në 
lokacione të ndryshme. Me atë rast u vranë 274 

veta, në mesin e të cilëve ishin edhe 36 djem 
të moshës jomadhore. Mbetjet mortore të 252 
prej tyre janë gjetur në vitin 2001 në varrezën 
masive në Batajnicë, afër Beogradit. Gjatë këtij 
operacioni, pjesëtarët e forcave serbe kanë 
vrarë së paku 350 civilë, kurse mijëra të tjerë 
u deportuan në Shqipëri. Sulmi i forcave serbe 
ndaj popullatës civile në luginën e Rekës, sipas 
numrit të viktimave, është krimi më i rëndë i 
kryer ndaj civilëve gjatë luftës në Kosovë dhe 
njëri nga më të mëdhenjtë në luftërat në ish-
Jugosllavi. (Valdrin Ukshini)

oPeRACIoNI “SHIGJeTA” (26 maj 1999). 
Operacion i Ushtrisë Çlirimtare të Kosovës 
(UÇK) me qëllim të thyerjes së mbrojtjes 
së ushtrisë serbe në kufi me Shqipërinë dhe 
depërtimit të forcave sulmuese sa më në 
thellësi të territorit të Kosovës. Hartimi i planit 
për këtë operacion u bë në Jezerc (Ferizaj), ku 
ndodhej pjesa kryesore e Shtabi të Përgjithshëm 
të UÇK-së dhe e Qeverisë së Përkohshme të 
Kosovës. Plani, që përfundoi së hartuari më 
17 prill 1999, ishte përgjigje për rrethanat e 
reja të krijuara me intensifikimin e sulmeve 
të NATO-s brenda territorit të Kosovës dhe 
shtimin e formacioneve të UÇK-së në 20 
mijë luftëtarë, gjë që mundësonte zhvillimin 
e luftimeve në nivelin taktik-operativ. Pas 
kërkesës së Qeverisë së Përkohshme të 
Kosovës dhe Shtabit të Përgjithshëm të UÇK-
së për mobilizim të përgjithshëm më 2 prill 
1999, në Shqipëri kishin arritur edhe 12 mijë 
vullnetarë. Në atë plan luftarak u përfshinë 
edhe veprimet luftarake të zhvilluara nga forcat 
që patën sulmuar prej 8 prillit në Koshare, të 
emërtuara nga Brigada 138 “Agim Ramadani”, 
e që më vonë kaluan në varësi të Zonës së Tretë 
Operative të Dukagjinit. Ideja e Operacionit 
“Shigjeta” ishte thyerja e mbrojtjes së ushtrisë 
serbe në kufirin me Shqipërinë dhe depërtimi 
sa më i shpejtë i forcave sulmuese të UÇK-së 
në thellësi të territorit të Kosovës, në drejtimin 
më të shkurtër: Qafa e Prushit-Rahovec; pastaj 
vendosja e kontaktit me forcat e Zonës së 
Dytë Operative të Pashtrikut, në vijën përgjatë 
rrugës Prizren-Gjakovë; si dhe krijimi dhe 
mbajtja hapur e korridorit të përhershëm 
të furnizimit me Shqipërinë në drejtimin 
Qafa e Morinës-Dukagjin. Goditja kryesore 
kundër forcave serbe u parashikua dhe u dha 
në drejtimin maja e malit Pashtrik-Krushë, 
si dhe në drejtimet ndihmëse Qafa e Prushit-

Rahovec dhe Gorozhup-Krushë. Forcat krye-
sore pjesëmarrëse në këtë operacion hyn në 
luftime më 26 maj 1999, duke filluar sulm të 
njëkohshëm në të tri drejtimet e planifikuara. 
Në atë operacion u angazhuan 8,000 forca. 
(Dilaver Goxhaj)

oPeRAToRËT e RRJeTIT PUBLIK TË 
KoMUNIKIMeVe eLeKTRoNIKe. Orga-
nizatë ose kompani që ka të drejtë të ndërtojë, 
të posedojë, të japë me qira dhe të shfrytëzojë 
një rrjet publik të komunikimeve elektronike 
dhe objektet e pajisjet shoqëruese përkatëse, 
si dhe të ofrojë shërbime të komunikimeve 
elektronike (në formë të shenjave, shkrimit, 
zërit, imazheve apo të të dhënave). Operatorët 
kryesorë të rrjeteve publike të komunikimeve 
elektronike në Kosovë, të licencuar nga 
Autoriteti Rregullativ i Komunikimeve 
Elektronike dhe Postare (ARKEP) janë: Posta 
dhe Telekomunikacioni i Kosovës sh. a. (PTK) 
dhe IPKO për shërbime të telefonisë fikse, PTK 
dhe IPKO për shërbime të telefonisë mobile, 
PTK, IPKO dhe “Kujtesa” për shërbime të 
internetit. Në mungesë të kodit telefonik 
shtetëror për Kosovën, për shumë vite kanë 
qenë në përdorim tre prefikse: prefiksi +381, 
që shfrytëzohet për shërbime të telefonisë fikse 
nga “Telekomi” i Kosovës (njësi biznesi e PTK-
së) dhe nga IPKO dhe prefikset +377 dhe +386, 
që shfrytëzohen për shërbime të telefonisë 
mobile, i pari nga “Vala” (njësi biznesi e PTK-
së), ndërsa i dyti nga IPKO. Ndërkohë, Unioni 
Ndërkombëtar i Telekomunikacioneve (ITU) 
i ndau Kosovës prefiksin +383, i cili u vu në 
funksion nga mesi i vitit 2017. Ndërkaq, në 
tremujorin e parë të vitit 2015 në Kosovë 
kishte 62,384 përdorues të telefonisë fikse, 
1,676,287 përdorues të telefonisë mobile 
193,550 përdorues të internetit me qasje 
fikse dhe 358,184 përdorues të internetit me 
qasje mobile. Norma e penetrimit (numri i 
telefonave për banor) të telefonisë fikse në 
Kosovë (3.44%) vazhdon të jetë shumë e ulët 
krahasuar me vendet e rajonit (rreth 10%), 
e sidomos me shtetet e BE-së (rreth 40%). 
Penetrimi i telefonisë mobile në këtë periudhë 
ishte 92.33%. Penetrimi i shërbimeve të 
internetit përmes qasjes fikse ishte 10.66 % për 
banor dhe 65.15% për shtëpi; ndërsa penetrimi 
i shërbimeve të internetit përmes qasjes mobile 
ishte 19.74%. PTK-ja ka pothuajse statusin e 
monopolistit në telefoninë fikse: PTK 97,63%, 

IPKO 2, 33%. Ndarja e tregut të telefonisë 
mobile sipas përdoruesve për operator ishte: 
“Vala” 53.0%, IPKO 36.5%, “Z-mobile” 
(operator virtual, i cili e përdor rrjetin e 
operatorit “Vala” dhe prefiksin e Monakos: 
+377) 10.5%. Ndarja e tregut të internetit sipas 
përdoruesve për operator ishte: IPKO 47.1%, 
“Kujtesa” 24.0%, PTK 17.7%, të tjerët 11.2%. 
(Nebi Caka).

oPeRAToRI I SISTeMIT TË TRANSMI-
SIoNIT TË eNeRGJISË (KoSTT). Kompani 
në pronësi publike, përgjegjëse për operim, 
planifikim, mirëmbajtje dhe zhvillim të rrjetit 

të transmisionit të sistemeve elektroenergjetike 
(SEE) të Kosovës dhe të linjave ndërlidhëse 
ndërmjet SEE-së dhe shteteve fqinje, për të 
siguruar furnizim të qëndrueshëm me energji 
për konsumatorët. KOSTT-i është gjithashtu 
përgjegjës për funksionim dhe operim të tregut 
të energjisë elektrike me shumicë në Kosovë. 
U themelua gjatë procesit të ristrukturimit të 
sektorit të energjisë elektrike (2006), në pajtim 
me dispozitat e Ligjit për energjinë elektrike 
dhe me kushtet e Traktatit të Komunitetin të 
Energjisë në Europën Juglindore (KEEJL). 
KOSTT-i është operator i vetëm i sistemit 
dhe i tregut në Kosovë dhe operon në bazë të 
licencave të lëshuara nga Zyra e Rregullatorit 
të Energjisë Elektrike (ZRRE) dhe obligimeve 
që dalin nga ligjet dhe rregulloret e sektorit 
të energjisë në Kosovë. KOSTT-i menaxhon 

sistemin e transmisionit, duke operuar me 
linjat dhe nënstacionet e tensionit të lartë 
(400 kV, 220 kV, 110 kV) dhe të mesëm (35 
kV, 10 (20) kV). Gjatësia e linjave të tensionit 
të lartë është 1,197 km, me kapacitet të 
bartjes prej 1,550 MW, ndërsa kapaciteti i 
transformues i 36 nënstacioneve është 4,880 
MVA. SEE-ja i Kosovës, i ndërlidhur me 
SEE-të e shteteve fqinje, paraqet një nyjë të 
rëndësishme të transmisionit në Europën 
Juglindore. KOSTT-i ka investuar shumë për 
ta ngritur infrastrukturën teknike, ligjore e 
rregulluese, për t’u inkuadruar në mekanizmat 
përkatës rajonalë dhe europianë. KOSTT-i 
ka nënshkruar marrëveshjen për operim me 
të gjithë operatorët e sistemeve të shteteve 
fqinje. KOSTT-i vazhdon aktivitetin lidhur 
me liberalizimin e tregut të energjisë elektrike 
në Kosovë dhe në rajon, në përputhje me 
objektivat dhe kërkesat e Qeverisë së Kosovës 
rreth liberalizimit të tregut, të bazuara në 
legjislacioni primar të sektorit të energjisë, 
të Traktatit të KEEJL-it dhe të direktivave të 
Komisionit Europian. (Justina Shiroka-Pula)

oPoJA. Trevë etnogjeografike kodrinore-
malore në jug të Kosovës, në kuadër të komu-
nës së Dragashit (Sharrit). Kufijtë janë të për-
caktuar përmes relievit dhe hidrografisë. Opoja 

shtrihet në pellgun e lumit të Plavës, ndrmjet 
malit Koritnik në perëndim, të Sredskës në 
lindje, të Gorës në jug dhe rajonit të Vërrinit në 
veri. Sipërfaqja e Opojës është rreth 126 km² 
dhe ka shtrirje verilindje-jugperëndim. Pjesa 
më e madhe e Opojës ndërtohet nga shkëm-
binj të vjetër të moshës paleozoike (gneise, 
filite, rreshpe etj.), mesozoike (gëlqerorë) dhe 
kuaternarit (sedimentet liqenore, glaciale, pro-

luvione, deluvione, aluvione). Shtrihet në mes 
700-2,493 m lartësi mbidetare, me lartësi me-
satare 1,368 m. Relievi pjerrësohet në drejtim 
të lumit të Plavës. Dallohen forma të relievit 
karstik në Zgatar (shpella, humnera, hurdha 
etj.). Karakterizohet me dimra relativisht të 
ftohtë dhe vera jo shumë të nxehta (gushti me 
18°C), mesatarja vjetore e temperaturës rreth 
8.3°C, reshjet mesatare rreth 1,000 mm. Paraq-
iten burime të vogla të ujërave nëntokësore. 
Rjedha kryesore ujore është lumi i Plavës. Në 
Opojë ndodhet liqeni i Breznës (liqen relikt). 
Janë të përhapura tokat aluviale-deluviale, të 
kuqërremta dhe pak të përhimëta. Bimësia 
përfaqësohet nga pyjet e ahut, të pishave dhe 
kullotat alpine. 
Opoja ka gjithsej 19 vendbanime, të gjithë të 
banuara me shqiptarë. Me regjistrimin e vitit 
1948 jetonin 8,875 banorë, kurse në 1991 u 
vlerësuan se jetojnë rreth 22,081 banorë. Me 
regjistrimin e vitit 2011, të pranishëm ishin 
19,262 banorë. Një pjesë e popullsisë jeton në 
migrim. Popullsia merret kryesisht me blegtori 
dhe pylltari. Vendbanimet më të mëdha janë 
Bresana (2,839 banorë) dhe Brezna (1,990 
banorë). (Valbon Bytyçi) 

oPoJA Reshad (1922-). Mjek, pediatër, 
primarius. Lindi në Prizren, arsimin fillor e kreu 
në Prizren dhe më pas mbaroi Medresenë “Gazi 
Mehmet Pasha” po në Prizren. Gjatë viteve 
1936-1941 kreu edhe 5 klasë të Medresesë së 
Madhe në Shkup dhe më pas edhe tri klasë në 
gjimnazin “Sami Frashëri” në Prishtinë (1944). 
U diplomua në Fakultetin e Mjekësisë në 
Universitetin e Sarajevës (1953). Pas përfundimit 
të studimeve, u kthye në vendlindje. Specializoi 
për pediatri në Fakultetin e Mjekësisë në 
Beograd. Pas specializimit punoi në shërbimin 
pediatrik të Qendrës Mjekësore në Prizren. Në 
vitin 1973 mori titullin primarius. Mori shumë 
mirënjohje dhe dekorata. Publikoi shumë 
punime profesionale dhe shkencore. (Sejdullah 
Hoxha)

oRA Rita (Sahatçiu) (1990-). Këngëtare dhe 
aktore. Lindi në Prishtinë. Më 1991 prindërit 
e saj u shpërngulën në Londër. Atje kreu 
shkollimin e ulët, të mesëm e të lartë. Filloi të 
këndojë qysh si fëmijë. Më 2008 u kualifikua 
për Garën e “Eurovizionit” të Britanisë, por u 
tërhoq për shkaqe karriere. Më 2012 kënga “Hot 
Right Now”, bashkë me Dj Fresh, ishte e para 

në listën britanike “UK 
Singles Chart”. Asokohe 
filloi punën për albumin 
e parë dhe kënga “R.I.P” 
doli në vendin e parë të 
kësaj liste. Kënga tjetër 
“How we Do” po ashtu 
doli e para në listën 
britanike dhe irlandeze. 
Më 2012 botoi albumin 

“Ora” që debutoi në listën “UK Album Chart”. 
Në fund të atij viti, me përkrahjen e MTV-së 
bëri turneun “Ora Tour” në SHBA. Më pas 
realizoi këngën “Shine Ya Light” që arriti në 
10 më të mirat e listës “UK Singles Chart” 
(videoja u realizua në Prishtinë). Më 2013 bëri 
një turne në Britani në përkrahje të albumit 
“Ora”. Më 2014 realizoi këngën “ I Will Never 
Let you Down” që gjithashtu arriti vendin e 
parë në “UK Singles Chart”. Me këngën e Iggy 
Azalea-s “Black Window” arriti vendin IV në 
Britani dhe vendin III në listën “ Billboard Hot 
100”. Më 2015 realizoi këngën “Poison”, e cila u 
ngjit në vendin III në listën “UK Singles Chart”. 
Ka aktruar në disa filma. Paraqitjen e parë si 
13-vjeçare e kishte në serinë e dramave “The 
Brief ”, më pas luajti në filmin “Spivs” (2004) 
rolin e një emigranteje shqiptare. Ka luajtur 
në filmat “Fast & Furious 6” (2013), “Fifty 
Shades of Gray” (2015), “Southpaw” (2015). 
Është fituese në një sërë festivalesh, si “MOBO 
Awards” (2012), “Urban Music Awards“(2012), 
“Glamour Women of the Year Awards“ (2013), 
“Glamour Awards“ (2015). Mori pjesë në 
spektakle me karakter bamirësie. Më 2015 u 
emërua Ambasadore Nderi nga presidentja e 
Kosovës. Jeton e vepron në Londër. (Xhevdet 
Gashi)

oRANA Halim (1914-1947). Veprimtar i 
Lëvizjes Nacional Demokratike Shqiptare 
(LNDSH). Lindi në Gjilan, ku kreu shkollën 
fillore, kurse shkollën e mesme e regjistori 
në Banja Llukë të Bosnjës dhe Hercegovinës, 
ndërsa më vonë vazhdoi në Shkup shkollën 
normale, të cilën e përfundoi më 1932. Punoi 
si mësues në disa fshatra, ndërsa nga viti 
1936 deri më 1941 jetoi në Velika Klladushë 
të Bosnjës, ku gjithashtu punoi si mësues. 
Pas vitit 1941 vendoset në Zagreb, ndërsa pas 
kapitullimit të Italisë (shtator 1943), qeveria 
shqiptare e Tiranës e emëroi përfaqësues të 
Shqipërisë në shtetin e pavarur kroat me seli 

në Zagreb. Me hyrjen e forcave partizane në 
Zagreb, arrestohet, por lirohet në mungesë 
të provave. Arrestohet për herë të dytë në 
Beograd, më 1946, prej nga e sjellin në Ferizaj, 
por prapë lirohet për mungesë provash për 
veprimtari antishtetërore. Po atë vit vendoset 
në Shkup dhe përfshihet në radhët e LNDSH-
së. Merr pjesë në Kongresin IV të LNDSH-së, 
i cili u mbajt më 1 qershor 1946 në Shkup. 
Në këtë Kongres H. Orana u zgjodh kryetar 
i Komitetit Qendror të LNDSH. Pas disa 
muajsh aktiviteti, organet shtetërore jugosllave 
zbulojnë veprimtarinë e Komitetit dhe i 
burgosin anëtarët e tij. Burgoset në Zagreb 
më 10 shkurt 1947 dhe dërgohet në burgun 
ushtarak të Beogradit. Disa muaj më vonë, 
në shtator të atij viti dënohet me vdekje nga 
Gjykata Ushtarake e Beogradit, nën akuzën për 
veprimtari në Lëvizjen Nacional-Demokratike 
Shqiptare dhe si udhëheqës i saj. Ekzekutimi i 
tij u bë në fshehtësi. (Naim Musliu)

oRANA Nexhat (1930-1996). Inxhinier i 
elektroteknikës, profesor universiteti. Lindi në 
Gjilan, ku kreu shkollën fillore, kurse gjimnazin 
e kreu në Prishtinë. Studimet për inxhinieri 

elektrike, drejtimi i tele-
komunikacionit dhe ele- 
ktronikës, i kreu në Fa-
kultetin Elektroteknik 
(FE) të Universitetit të 
Beogradit (1957), ndërsa 
një vit më vonë mbaron 
studimet në Fakultetin e 
Shkencave Matemtike-
Natyrore, në grupin e 

matematikës, po në Beograd. Disertacionin e 
mbrojti në Fakultetin Teknik të Universitetit të 
Prishtinës (UP). Pas studimeve një kohë punoi 
në Radio-Shkupi si inxhinier për televizion. 
Me hapjen e Shkollës së Lartë Pedagogjike në 
Prishtinë (1959), ligjëroi në lëndët gjeometri 
elementare dhe gjeometri deskriptive. Më 
1961 u zgjodh ligjërues në Shkollën e Lartë 
Teknike në Prishtinë dhe më 1986 profesor 
i rregullt në FE të UP-së për lëndët bazat e 
elektroteknikës dhe teoria e përhapjes së valëve 
dhe antenat. Punoi dhe si inxhinier për radio 
dhe televizionin në Radio-Prishtinë, ku dha 
kontribut të veçantë në ndërtimin e repetitorit 
për TV në Veternik dhe të punktit në Golesh, 
si dhe për sigurimin e brezit të frekuencave 
për Kosovën. Ishte shef i Qendrës Elektronike 

Llogaritëse të Fakultetit Teknik dhe dekan i këtij 
fakulteti. Është autor i dy teksteve universitare 
(“Bazat e elektroteknikës” I dhe II) dhe autor 
e bashkautor i shumë punimeve të botuara në 
revista shkencore vendore dhe ndërkombëtare. 
(Ali Gashi).

oRANA Xhelal (1928-2006). Gjeolog, mësim-
dhënës universitar. Lindi në Gjilan, ku kreu 
shkollën fillore, ndërsa shkollën e mesëm në 
Prishtinë. Në vitin 1955 u diplomua në Fakul-

tetin Mineral-Gjeologjik 
në Beograd. Në fillim të 
karrierës punoi në Gjilan 
si referent për kërkime 
gjeologjike dhe eksploa-
timin e lëndës minerale. 
Në vitin 1959  u zhven-
dos në Shkup, si shef i 
seksionit për konsolidim 
të truallit në ndërmarr-

jen “Makrofill’’. Në vitin 1969 u zgjodh ligjërues 
në Fakultetin Teknik të Universitetit të Prishtin-
ës dhe më vonë ligjërues në studimet pasuniver-
sitare në Fakultetin e Ndërtimtarisë dhe të Ar-
kitekturës të UP-së. Ushtroi detyra të ndryshme 
udhëheqëse në Fakultetin Teknik, ndërsa ishte 
i përfshirë në një sërë komisionesh dhe komi-
tetesh, si kryetar i Komisionit të Sekretariatit 
të Krahinor për Ekonomi dhe për verifikim të 
rezervave të lëndës minerale, anëtar i Kryesisë 
së Komitetit të ish-Jugosllavisë për Hidrogjeolo-
gji dhe Gjeologji Inxhinierike etj. Mori pjesë në 
ndërtimin e shumë digave në Kosovë dhe Ma-
qedoni. Është autor i disa punimeve shkencore 
nga lëmi i gjeologjisë inxhinierike, minerale 
dhe ndërtimore. (Fetah Jagxhiu).

oRBINI Mauro (shek. XVI-1611/1614). 
Shkrimtar, kronist, historian raguzan dhe abat 
benediktin i njohur me veprën “Mbi mbretërinë 
sllave” (“Il Regno de gli Slavi”), të botuar në vitin 
1601, e cila influencoi ideologjinë pansllave dhe 
historiografinë e sllavëve të jugut në shekujt e 
mëvonshëm. Lindi në Raguzë (Dubrovnik), 
ndarsa me origjinë ishte nga Gjiri i Kotorrit. Në 
shërbim të Republikës së Raguzës kishte qën-
druar në oborrin papnor në Romë (1606), më 
pas jetoi si murg në Mlet, në Ston, në Hungari 
dhe së fundi në Raguzë. Është i njohur si njëri 
ndër pansllavistët e parë kroatë. Në vitin 1680 
veprën e tij ia kishte prezantuar historiogra-
fisë europiane bizantologu Ch. Du Cange. Kjo 

histori jokritike e sllavëve, e përkthyer edhe në 
rusisht më 1722 do të ushtrojë ndikim të rëndë-
sishëm mbi idetë e popujve sllavë rreth vetes 
dhe mbi idetë europiane për sllavët. 
Për hartimin e veprës “Mbi mbretërinë e 
sllavëve”, Orbini shfrytëzoi tekste të autorëve të 
kohës, si: Bonfini, Sabellico, Barleci, Beçikemi, 
Pikolomini, Segoni, Cervari-Tuberonin etj. 
Autori ofron njoftime të shumta për historinë 
e periudhës së Humanizmit dhe të Rilindjës, 
për ilirët dhe Ilirinë, për kolonitë romake të 
qyteteve të Dioklesë dhe gjuhën ilire të folur 
këtu; për qytetet e Kosovës gjatë mesjetës: 
Prishtinën, Prizrenin, Novobërdën, Trepçën; 
pastaj për Betejën e Kosovës më 1389; për 
Balshajt, Skënderbeun; pasazhe për Milosh 
Kobiliqin, fjalimin e Lazarit para Betejës së 
Kosovës, tradhtinë e Vuk Brankoviqit; për 
emrin Kosovë; për kryqëzatën e vitit 1444 në 
Varna; për Betejën e Dytë të Kosovës më 1448; 
për ekspeditën e Janosh Huniadit në Kosovë 
më 1448 etj. (Gjon Berisha)

oRdo deCURIoNUM. Këshill i qytetit i 
periudhës romake. Përbënte këshillin e një 
qyteti romak, i kompozuar sipas imazhit të 
senatit romak dhe njihej edhe si splendidus 
ordo dhe splendidissimus ordo. Numri i 
anëtarëve ishte dhjetë, por ky numër luhatej 
nga qyteti në qytet, në varësi të dinamikës 
ekonomike dhe dimensionit demografik të 
qyteteve. Administronte territorin e qytetit, 
ishte përgjegjës për sigurinë, financat, ritualet 
fetare, argëtuese etj. Anëtarët e tij zgjidheshin 
nga shtresa “curialis” dhe kishin mandat 
të përjetshëm. Është dëshmuar se këshillin 
e dekurionëve në territorin e Dardanisë e 
kishin qytetet, si: Scupi, Ulpiana, Naissus, 
Municipium DD, Municipium te Dërsniku etj. 
Dekurionë në Alba Julia të provincës së Dakisë 
ishin dhe dedikuesit e monumentit kushtuar 
Hyjneshës Dardane të zbuluar në Rumani. 
(Arben Hajdari) 

oReL Vladimir (1952-2007). Gjuhëtar rus. 
Studioi për gjuhësi teorike (1971) dhe gjuhësi 
strukturale (1973) në Universitetin e Moskës. 
Doktoratën e mbrojti më 1981 me temën 
“Struktura dhe karakteristikat e gjuhëve sllave 
të Ballkanit”. Ishte student i Desnickajas. Deri 
më 1990 punoi në Institutin e Studimeve Sl-
lave dhe Ballkanike në Moskë, ku më 1989 për-
fundoi tezën e dytë të doktoratës “Krahasimi 

historik i gramatikës së 
gjuhës shqipe: fonetika 
dhe morfologjia”. Pas 
emigrimit në Izrael, dha 
mësime Universitetin e 
Jerusalemit (1991-1992) 
dhe në Universitetin e Tel 
Avivit. Botoi artikuj, stu-
dime dhe recensione të 
shumta, monografi, ndër 

të cilat: “Fjalor etimologjik i familjes së gjuhëve 
hamito-semitike” (1995, së bashku me Olga 
Stolbova-n), “Gjuha frigase” (1998), “Fjalor eti-
mologjik i shqipes” (1998), “Gramatikë e përm-
bledhur historike e shqipes” (2000), “Manual i 
etimologjisë së gjermanishtes” (2003), “Fjalor 
etimologjik i rusishtes I-III” (2007, 2007, 2008). 
“Fjalori etimologjik i shqipes” (1998) është 
pasqyrë e dobishme për etimologjitë ekzistuese, 
që bazohet në veprat e paraardhësve G. Majer, 
E. Çabej dhe në studimet e dijetarëve N. Jokl, 
M. Fasmer, E. Hemp etj. Po kështu është autor i 
“Gramatikës historike të gjuhës shqipe” (2000). 
(Hana Radoniqi)

oRGANIZATA “KoSMeT”. Organizatë po-
litike e studentëve të Kosovës, e themeluar 
në Beograd si kundërvënie ndaj organizatës 
nacionaliste shqiptare “Besa”. Organizata 
në fillim përbëhej kryesisht nga studentët 
kolonistë malazias, të vendosur në Kosovë 
përmes të ashtuquajturës reformës agrare. Pas 
vitit 1937 organizatës iu bashkuan edhe shumë 
studentë shqiptarë nga Kosova dhe viset e 
tjera shqiptare, që studionin në Universitetin e 
Beogradit dhe në qytetet e tjera të Mbretërisë 
së Jugosllavisë. Organizata arriti t’i përfitonte 
shqiptarët, sepse doli haptas kundër grabitjes 
së pronave të popullsisë shqiptare. Më 1937 ajo 
doli publikisht me një proklamatë, në të cilën 
kundërshtoi vendimin e Qeverisë Jugosllave 
për marrëveshjen e lidhur me Qeverinë Turke 
për shpërnguljen e shqiptarëve për në Turqi. 
Kjo proklamatë e shkruar në gjuhën shqipe dhe 
serbe u shpërnda pothuaj në tërë Kosovën. (Ilir 
Zylfiu)

oRGANIZATA BoTËRoRe e SHËNde-
TËSISË (oBSH). Është autoritet drejtues dhe 
bashkërendues për shëndetësi i Organizatës 
së Kombeve të Bashkuara. OBSH-ja ishte e 
pranishme në Kosovë që nga viti 1998. Gjatë 
periudhës së pasluftës (1999-2004) luajti 

rolin kryesor dhe koordinues në përpjekjet e 
bashkësisë ndërkombëtare dhe autoriteteve 
të përkohshme vendore për rindërtimin e 
institucioneve shëndetësore të shkatërruara 
gjatë luftës dhe për rimëkëmbjen e sistemit 
shëndetësor kosovar. Ndihmoi në strukturimin 
e sistemit të ri shëndetësor, me konceptin e 
mjekësisë familjare si gurthemel i tij. Duke 
njohur si sfidën më të madhe vdekshmërinë 
dhe sëmurjen e grave në periudhën përreth 
lindjes, të porsalindurve dhe fëmijëve të moshës 
0-5 vjeç, ndihmën më të madhe e ofroi në sferën 
e shëndetit të grave dhe fëmijëve. Përmirësimi 
i ndjeshëm në treguesit e shëndetit të këtyre 
kategorive i përshkruhet zbatimit të programeve 
dhe strategjive të OBSH-së në këtë fushë të 
kujdesit shëndetësor. Gjithashtu, një kontribut 
dhe angazhim të veçantë OBSH-ja ofroi edhe 
në sferën e përmirësimeve të vazhdueshme të 
cilësisë në shëndetësinë publike, shëndetin e 
adoleshentëve, shëndetin mjedisor, shëndetin 
mendor, sistemin e informimit shëndetësor, 
parandalimin, regjistrimin dhe menaxhimin e 
sëmundjeve ngjitëse dhe jongjitëse, si dhe në 
hartimin e politikave, programeve, strategjive 
dhe udhërrëfyesve kombëtarë përkatës. Gjatë 
këtyre viteve, me kalimin e fazës emergjente 
dhe përmirësimet e ndjeshme në indikatorë të 
shëndetësisë publike në Kosovë, edhe prania 
e OBSH-së u zvogëlua gradualisht, kështu që 
nga një personel prej mbi 200 vetash sa ishin të 
angazhuar në vitin 2000, pesëmbëdhjetë vjet më 
vonë zyra e OBSH-së funksionon në Kosovë me 
një staf prej vetëm 7 personash. (Skënder Syla)

oRGANIZATA BoTËRoRe e TReGTISË 
(oBT). Organizatë ndërkombëtare që krijon 
dhe zbaton rregullat e tregtisë në nivel global, 
si dhe shërben si forum për negociatat në 
reduktimin e pengesave në tregti. OBT u 
themelua në janar të vitit 1995. Në vitin 2015 
kjo organizatë numëronte 161 vende anëtare. 
Funksionet e saj kanë shtrirje të gjerë, duke 
përfshirë administrimin e marrëveshjeve të 
dakorduara në kuadër të saj, pastaj trajtimin e 
kontesteve tregtare në mes të vendeve anëtare, 
monitorimin e politikave tregtare nacionale, 
ofrimin e asistencës teknike dhe të trajnimeve 
për vendet në zhvillim, si dhe kooperimin 
me organizatat e tjera ndërkombëtare. 
Anëtarësimi në OBT bëhet me konsensus të 
plotë të vendeve anëtare, ndërsa vendi anëtar 
duhet t’iu nënshtrohet në tërësi rregullave të 

kësaj organizate në tregtinë e jashtme. Kosova 
për shumë vjet e ka synuar anëtarësimin në 
OBT, por ende nuk është ndërmarrë ndonjë 
hap konkret në këtë drejtim. (Petrit Gashi) 

oRGANIZATA BoTËRoRe e USHQIMIT 
(FAo). Agjenci e specializuar e Kombeve të 
Bashkuara për ushqim, e krijuar në vitin 1945. 
Selia e saj është në Romë. Që nga viti 2013 
FAO-ja ka 197 anëtarë. Synon përmirësimin e 
prodhimit në bujqësi dhe ushqim në të gjitha 
pjesët e botës. FAO-ja ofron asistencë teknike për 
vendet në zhvillim, siguron informacione dhe 
kontribuon në harmonizimin e standardeve në 
fushën e të ushqyerit, të bujqësisë, të pylltarisë 
dhe peshkimit, duke përfshirë botimet e 
shumta në formë të raporteve periodike nga 
këto veprimtari. FAO-ja i këshillon qeveritë dhe 
siguron një hapësirë   për debate shumëpalëshe 
rreth mundësive të sigurimit të ushqimit dhe 
të çështjeve themelore që lidhen me bujqësinë 
dhe sigurinë ushqimore. Në bashkëpunim me 
Organizatën Botërore të Shëndetësisë, FAO-
ja zhvillon standardizimin ndërkombëtar 
të sistemit të të ushqyerit. Organizata është 
gjithashtu një burimi i dijes dhe informacionit, 
duke ndihmuar vendet në zhvillim dhe vendet 
në transicion në procesin e modernizimit dhe 
përmirësimin e bujqësisë, të pylltarisë dhe të 
peshkimit. Pas luftës së fundit, FAO-ja ka filluar 
të veprojë edhe në Kosovë, së pari në formë 
të ndihmave emergjente për rimëkëmbjen e 
ekonomisë së fermerëve. Në bashkëpunim me 
Bankën Botërore, pos studimeve të ndryshme 
mbi shkatërrimet nga lufta, FAO-ja ka ndarë 
disa mijëra kafshë (kryesisht lopë mjelëse) për 
fermerët në tërë Kosovën, të cilët kanë pësuar 
dëme nga lufta në kapacitetet prodhuese. Në 
fazën zhvillimore, FAO-ja ka ofruar trajnime 
për rritjen dhe organizimin e prodhimtarisë 
bujqësore si dhe rimëkëmbjen e infrastrukturës 
ekonomike dhe urbane në zonat rurale, si dhe 
të ngritjes së kapaciteteve institucionale në 
Kosovë. (Halim Gjergjizi ) 

oRGANIZATA HUMANITARe “CARITAS 
KoSoVA”. Organizatë humanitare e Kishës 
Katolike në Kosovë. U themelua në vitin 1992, 
me seli në Ferizaj. Gjatë viteve ’90 objektiv 
kishte shpërndarjen e ndihmave humanitare. 
Që nga viti 1999  ”Caritas Kosova” u zhvillua 
me mbështetjen e organizatave anëtare të 
rrjetit “Caritas”, të cilat ishin të pranishme në 

Kosovë gjatë periudhës së emergjencës. Pas 
fazës emergjente, projektet e ndryshme të 
“Caritas-it” ndërkombëtar janë integruar në 
strukturën “Caritas Kosova”. Që atëherë kjo 
organizatë u zhvillua gradualisht dhe realizoi 
një sërë aktivitetesh, që implementohen në tërë 
territorin e Kosovës. Organizata bashkëpunon 
me strukturat shtetërore dhe komunale të 
Kosovës, si dhe me Komisionin Europian, 
me agjencitë e Kombeve të Bashkuara që 
veprojnë në Kosovë dhe me fondacionet e tjera 
ndërkombëtare. Drejtor i “Caritas Kosovës” 
është dom Viktor Sopi. (Ndue Ukaj)

oRGANIZATA ILeGALe “BeSA” (1935). 
Organizatë ilegale e studentëve shqiptarë në 
Beograd. U themelua në vitin 1935, në të cilën 
u inkuadruan shumica e studentëve shqiptarë. 
Në fillim në organizatë u përfshin studentët: 
Ejup Abdurrhaman Shehu, Ymer Rashiti, 
Esat Doko, Shaip Mustafa, Shaip Kamberi, 
Abdullah Saqipi-Golimidolli, Selim Shabani, 
Esad Berisha, Tahir Ismail Ibrani, Nexhib 
Deva, Xhevdet Pallaska, Ibrahim Lutfiu, Sokol 
Dobroshi, Jahja Osmani etj. Me programin 
e saj organizata synonte ngritjen e vetëdijes 
kombëtare të shqiptarëve, për luftë kundër 
pushtetit të atëhershëm jugosllav. Qëllimi 
kryesor ishte ribashkimi i Kosovës dhe i 
viseve të tjera shqiptare me Shqipërinë. Krerët 
e organizatës bashkëpunuan me Legatën 
Shqiptare në Beograd. Brenda udhëheqjes së 
organizatës kishte dy grupe politike: krahu 
djathtist, nacionalist, dhe ai majtist, komunist. 
Këta të fundit nuk e përjashtonin mundësinë e 
bashkëpunimit me studentët serb të të njëjtës 
ideologji. Organizata veproi deri në vitin 1941 
(Ilir Zylfiu). 

oRGANIZATAT e STUdeNTËVe. Formë e 
organizimit shoqëror të studentëve. Në siste-
min monist studentët në Kosovë kishin vetëm 
një organizatë, Lidhjen e Rinisë Studentore, 
si dhe shoqata të ndryshme profesionale, kul-
turore, sportive etj. Në sistemin shoqëror plu-
ralist studentët në Kosovë kanë disa organizata. 
Sipas Ligjit për arsimin e lartë në Republikën 
e Kosovës (2011), krijimi i një ose më shumë 
organizatave studentore parashikohet në statu-
tin ose me dokument tjetër të bartësve të ar-
simit të lartë, në mënyrë që ato të përfaqësojnë 
studentët dhe të kontribuojnë në plotësimin 
e kërkesave sociale, kulturore, akademike e  

argëtuese të tyre. Numri më i madh i organizat-
ave studentore është në Universitetin e Prishti-
nës. Të tilla janë: Unioni Shqiptar Studen-
tor, “Reforma në Proces”, “Paqja Studentore”, 
Unioni i Pavarur Studentor, Opinioni i Pavarur 
Studentor, “Fryma e re Studentore”, “Vizioni”, 
Lista Studentore për Integrim, Unioni Studen-
tor Proeuropian, “Studim, veprim, kritikë” etj. 
Organizatat e studentëve kanë organet e tyre 
drejtuese dhe përfaqësohen në Parlamentin 
Studentor dhe në Senatin e Universitetit. (Ma-
jlinda Gjelaj) 

oRGANIZATAT NdËRKoMBËTARe TË  
ARSIMIT. Në rindërtimin, reformimin dhe 
zhvillimin e arsimit në Kosovë, nga fundi i 
shekullit XX, kontribut të veçantë dhanë një varg 
organizatash e institucionesh ndërkombëtare, 
qeveritare dhe joqeveritare. Në arsimin fillor 
dhe të mesëm qysh në vitin 1997 u angazhua 
Fondacioni i Kosovës për Shoqëri të Hapur 
(SOROS), ndërsa në arsimin e lartë nga viti 
1998 u angazhua Agjencia Austriake e Arsimit 
Universitar në Botë (WUS). Në vitet në vazhdim, 
kontribut të veçantë dha Fondi Ndërkombëtar i 
Kombeve të Bashkuara për Ndihmë Fëmijëve 
(UNICEF), sidomos në rindërtimin e objekteve 
shkollore, pastaj Misioni Ndërkombëtar i 
Kombeve të Bashkuara për Kosovën (UNMIK), 
Këshilli i Europës, Organizata për Siguri e 
Bashkëpunim në Europë (OSBE), Projekti 
i Zhvillimit të Mësimdhënësve në Kosovë 
(KEDP) nga Kanadaja, Bashkëpunimi Teknik 
Gjerman (GTZ), Mbështetja Finlandeze për 
Zhvillimin e Sektorit të Arsimit në Kosovë 
(FSDK), Standardet dhe Njësia Matëse (SAU), 
Fondacioni “Kujdesi për fëmijët” (Save the 
children), si dhe dhjetëra organizata dhe agjenci 
të tjera, të cilat dhanë kontribut për avancimin e 
aspekteve të ndryshme të sistemit të arsimit në 
Kosovë. (Majlinda Gjelaj)

oRGANIZIMI I KISHËS MeSJeTARe. Or-
ganizimi i kishës në Kosovë para sundimit os-
man mund të ndiqet nga antikiteti i vonë dhe 
përgjatë mesjetës përmes burimeve historike, 
arkeologjike, etnologjike e onomastikës. Edikti 
i Milanos (313) kishte legalizuar edhe orga-
nizimin kishtar në Dardani. Përmes statusit 
të veçantë administrativ e juridik, provinca e 
Dardanisë kishte mitropolinë të sanksionuar 
me Koncilin e Nikesë (325). Kjo kishë do të 
jetë më vonë element i fortë i krishterimit të 

ardhësve sllavë në Ballkan. Përgjatë shek. IV-V, 
organizimi kishtar në Iliri mori hov të madh: 
vëtëm në Dardani u ngritën 5-7 ipeshkvi. Pas 
tërmetit të vitit 518, selia kishtare kaloi nga 
Skupi te Justiniana Prima, e cila, sipas Novelës 
XI (prill 535), nga ipeshkvia u ngrit në rangun 
e argjipeshkvisë, ku përfshiheshin dioçezat: 
Dacia Medierranea, Dacia Ripensis, Moe-
sia Superior, Dardania, Prevalis, Macedonia 
Secunda dhe Panonia Secunda. Organizimi 
kishtar ishte realizuar sipas ndarjes adminis-
trative të Perandorisë Romake. Dyndjet e shek. 
V-VII u shoqëruar me dëme të mëdha dhe me 
ndërrimin e hartës kishtare të Dardanisë (Sku-
pi, Justiniana Prima, Justiniana Sekunda, Nai-
sus e Remesiana). Dyndjet ndërprenë edhe lid-
hjet me Papatin, për t’u shkëputur për një kohë 
më të gjatë sidomos nga mesi i shek. VIII, kur 
Iliriku Lindor iu bashkëngjit Konstandinopo-
jës. Jashtë ndikimit të kishës bizantine mbeten 
ende Ipeshkvia e Shkupit dhe e Prizrenit. Pas 
shkatërrimit të Justiniana Sekunda-s, kjo 
ipeshkvi mori ingerenca juridike e titullare. Në 
të vërtetë, edhe pse Ipeshkvia e Prizrenit për-
mendet në dokumentet e perandorit bizantin, 
Bazilit II (1019/1020), ka dëshmi të tërthorta 
se kjo ipeshkvi përmendet më herët (458), në 
kontekst të Koncilit të Kalcedonit (451). Ipesh-
kvia e Prizrenit, që përfshinte Rrafshin e Du-
kagjinit dhe Ipeshkvia e Lipjanit, që përshinte 
Rrafshin e Kosovës, sipas dokumenteve të Ba-
zilit II, kishte hyrë nën juridiksionin e Argji-
peshkvisë së Ohrit. Ndikimi i kishës bizantine 
ishte i fuqishëm pas ndarjes së kishave (1054). 
Me zgjerimin e shtetit të Nemanjidve, u zgjerua 
edhe Kisha Ortodokse Serbe (KOS) me të 
gjitha tiparet që i zotëronte Kisha Ortodokse 
e Bizantit. KOS deri më 1219 ishte nën 
juridiksionin e Argjipeshkvisë së Ohrit. Me 
iniciativë të Shën Savës (1219), ajo u shpall e 
pavarur, me seli në Zhiçë të Rashës. Brenda 
saj u themelua Peshkopta e Hvosnës, me seli 
në Studenicë të Istogut. Pas sulmeve bullgaro-
tataro-kumane (1253), selia e Zhiçës u bart në 
Pejë. Krahas shpalljes së Perandorisë së Serbisë 
(1346), kryepeshkopata u ngrit në shkallë 
të Patriarkanës Ortodokse me seli në Pejë. 
Aksioni i Papatit në Kosovë mori hov në veçanti 
nga fillimet e shek. XIII e sidomos në shek. 
XIV. Dokumentet njoftojnë për ekzistimin e 
famullive katolike në Kosovë: dokumenti (1303) 
i papës Benedikti XI (1303-1306), ndër pesë 

famullitë katolike të Mbretërisë Nemanjide, 
përmend famullinë e Trepçës (De Trepzo) dhe 
të Graçanicës (De Grazaniza). Dokumenti 
(1346) i papa Klementit VI (1342-1352), për 
sufragan të Dioqezës së Ipeshkvisë së Kotorrit, 
përmend famullitë e Prizrenit, të Novobërdës, 
të Janjevës dhe të Trepçës. Interesimi i Papatit 
për katolikët shprehet sidomos në shek. XIV-
XV. Papa Bonifaci IX (1398-1404), në vendin 
e zbrazur për ipeshkëv të Prizrenit zgjodhi 
dominikanin Georgium Pandusium (1404). 
Më vonë (1431), papa Eugjeni IV (1432-1447) 
dërgoi raguzanin Stojkoviç në koncilin kishtar 
të Bazelit. Papa synonte që përmes realizimit 
të unionit t’i përfitonte edhe famullitë e 
Kosovës. Më pastaj në këtë drejtim u angazhua 
edhe humanisti Gjin Gazulli. Me depërtimet 
osmane nga mesi i shek XV, famullitë romane 
të Kosovës do të kalojnë nga juridiksioni i 
Ipeshkvisë së Kotorrit nën atë të Argjipeshkvisë 
së Tivarit. (Jahja Drançolli)

oRGANIZIMI INSTITUCIoNAL NË Ko-
SoVË (1991-1999). Funksionimi institucional 
i rezistencës së Kosovës kundër pushtimit serb 
deri në luftën e vitit 1999. Pas suprimimit të 
autonomisë së Kosovës (më 23 mars 1989) 
dhe vendosjes së Kosovës nën pushtimin serb, 
filloi organizimi i rezistencës paqësore kundër 
këtij pushtimi, ndër të tjera, edhe me krijimin 
dhe vënien në funksion të disa institucioneve 
të Kosovës. Fillimisht, me krijimin e Lidhjes 
Demokratike të Kosovës (LDK) (dhjetor 1989), 
e pastaj edhe të partive të tjera shqiptare dhe 
të sindikatave të pavarura të Kosovës, u krijua 
embrioni i një lëvizjeje politike të rezistencës dhe 
të padëgjueshmërisë qytetare kundër pushtetit 
serb. Pas shpalljes së Kushtetutës së Kaçanikut 
(7 shtator 1990) dhe referendumit (tetor 
1991), Kuvendi i Kosovës emigroi, ku krijoi 
edhe Qeverinë e Përkohshme. Jashtë vendit 
funksiononin disa ministri, si ajo e Financave, 
e Arsimit, e Punëve të Jashtme, e Mbrojtjes, e 
Punëve të Brendshme, e Informimit, të cilat 
financoheshin nga kontributet e diasporës. 
Me të ashtuquajturin “Fond i trepërqindshit” 
të bashkëkombësve tanë në botë, financohej 
buxheti i Qeverisë së Kosovës, përmes të cilit, 
pos këtyre ministrive, mbulohej po ashtu edhe 
funksionimi i institucioneve brenda në Kosovë, 
para së gjithash ato të arsimit në të tri nivelet. 
Në atë kohë funksiononte edhe Zyra e Kosovës 
në Tiranë dhe Zyra Informative e Kosovës në 

Gjenevë. Brenda kësaj periudhe ishin mbajtur 
dy zgjedhje parlamentare (1992 dhe 1998) 
dhe zgjedhjet presidenciale (1992), mirëpo as 
Kuvendi, as Qeveria e Përkohshme nuk vepruan 
brenda Kosovës, ndonëse në dy aksione të 
bastisjes së policisë serbe ishin arrestuar zyrtarë 
të lartë të Ministrisë së Mbrojtjes dhe të Punëve 
të Brendshme të Kosovës. I vetmi institucion 
qendror funksional brenda në Kosovës ishte 
ai i presidentit të Kosovës, i ushtruar gjatë 
dy mandateve nga Ibrahim Rugova. Mirëpo, 
deri në shpalljen e Republikës së Kosovës, 
këto institucione të përkohshme nuk ishin 
njohur ndërkombëtarisht, as në rrafshin 
multilateral (nga organizatat ndërkombëtare) 
as në atë bilateral, pos një “gjysmë-njohjeje” të 
bërë me Rezolutën e Kuvendit të Shqipërisë. 
Këto institucione ishin të rëndësishme për 
periudhën derisa Kosova ishte nën pushtimin 
serb dhe ushtronin më shumë pushtet moral 
sesa juridik dhe ekzekutiv. (Blerim Reka)

oRIeNTALIZMAT. Fjalë, shprehje, thënie 
apo kompozim i ndonjërës nga gjuhët e 
Lindjes (arabishtes, turqishtes a persishtes) 
që përdoret në ndonjë gjuhë tjetër. Në gjuhën 
shqipe orientalizmat kanë depërtuar kryesisht 
nëpërmjet gjuhës turke, e cila në të kaluarën 
kishte huazuar më tepër fjalë arabe e persiane 
sesa që u ka dhënë atyre fjalët e veta. Sa i 
përket përdorimit të orientalizmave në gjuhën 
shqipe, ato në shumicën e rasteve paraqiten 
me të njëjtin kuptim që kanë edhe në origjinal. 
Por, ndodh që të hasen edhe të tilla që kanë 
pësuar ndryshime morfologjike e semantike. 
Një numër i madh i tyre, përveç kuptimeve të 
para që dhanë në gjuhën shqipe, u përdorën 
dhe vazhdojnë të përdoren edhe sot e kësaj 
dite në një sërë idiomash e frazeologjizmash 
dhe si të tilla janë përfshirë edhe në Fjalorin 
e gjuhës shqipe. Orientalizmat i kanë trajtuar 
në punimet e tyre: T. Dizdari, H. Kaleshi, 
F. Mehdiu, M. Polisi, J. Hundozi etj. (Jahja 
Hundozi)

oRKeSTRA dHe KoRI I FILARMoNISË 
SË KoSoVËS. Formacione në kuadër të in-
stitucionit më të lartë dhe gjithëpërfshirës të 
muzikës në Kosovë, i themeluar pas vitit 2000, 
në kohën e ndryshimeve të mëdha që ndodhën 
në vend. Por zanafilla e këtij institucioni nisi më 
1953 si Orkestër e Radio-Prishtinës dhe e qytetit 
të Prishtinës, orkestër harqesh, simfonike  

a revyale me muziktarë vendorë dhe të huaj. 
Në këtë orkestër herë pas here përfshiheshin 
edhe anëtarë të orkestrës frymore të Shtëpisë 
së Armatës në Prishtinë. Orkestra udhëhiqej 
nga dirigjentë që vepronin në Prishtinë dhe në 
Shkup, kryesisht serbë e maqedonas. Ndërkaq, 
veprimtaria e mirëfilltë e Orkestrës Simfonike 
kishte nisur më 1974, si Orkestër Simfonike 
e Radiotelevizionit të Prishtinës (RTP), me 
dirigjent Bahri Çelën dhe më tutje me Bajar 
Berishën, me instrumentistë e këngëtarë ven-
dorë, me bashkëpunime a huazime instru-
mentistësh nga hapësirat e ish-Jugosllavisë 
dhe jashtë saj. Ngritja e kësaj orkestre erdhi 
si rezultat i zhvillimeve të përgjithshme pozi-
tive në Kosovë dhe i themelimit të një sërë 
institucionesh shoqërore, arsimore dhe kul-
turore. Në këtë kuadër, formimi i produksionit 
muzikor për incizime programesh muzikore 
me vepra kompozitorësh tanë dhe të huaj, me 
koncerte të Orkestrës në studion e RTP-së, në 
Sallën e Pallatit të Rinisë, në festivalin “Ditët e 
Muzikës Kosovare”, në “Tribunën e krijimtarisë 
muzikore jugosllave” në Opati, në “Lojërat 
Verore të Dubrovnikut”, në “Ditët e muzikës 
në Herceg-Novi” etj. Më pas, në fund të viteve 
‘80 dhe përgjatë atyre ‘90, në periudhën e dein-
stitucionalizimit, u ndërpre edhe puna e kësaj 
orkestre. Ndërkohë, Koncerti i parë i Orkestrës 
Simfonike, drejtuar nga Bahri Çela, tanimë 
me emrin  Filarmonia e Kosovës,  u mbajt në 
vitin 2000, duke përjetuar në vitet vijuese një 
rritje graduale të anëtarëve me bashkëpunim 
instrumentistësh nga Shqipëria, me koncerte 
çdo muaj. Në periudhën vijuese u intensifikua 
bashkëpunimi me solistë dhe dirigjentë të ndry-
shëm, duke arritur të realizojë vepra orkestrale, 
vokalo-instrumentale, operistike, arie e vepra 
korale operistike, me qëllim formimin e trupës 

së teatrit të operës. Po në këtë kohë u riformua 
dhe kori i Filarmonisë së Kosovës dhe u inske-
nuan operat “Goca e Kaçanikut”, “Dasma ar-
bëreshe” të R. Dhomit, “Carmen” e Zh. Bizesë, 
duke u përforcuar me instrumentistë, solistë 
e dirigjentë nga Teatri i Operës e Baletit nga 
Tirana. Pas Antonio Gashit dhe Rauf Dhomit, 
nga 2006 e këtej Filarmoninë e udhëheq kom-
pozitori dhe dirigjenti Baki Jashari, ndërsa Ko-
rin e Filarmonisë, i cili është është vazhdim i 
korit profesional të RTP-së, e drejton kompozi-
tori dhe dirigjenti R. Rudi. Përpos incizimeve 
për programin muzikor të Radiotelevizionit 
të Kosovës, Orkestra dhe Kori i Filharmonisë 
së Kosovës vazhdon paraqitjet në festivale me 
vepra korale, pjesërisht vokalo-instrumentale 
autorësh të huaj e vendorë. Gjithashtu është ar-
ritur të shtohet bashkëpunimi me Filarmoninë 
e Maqedonisë dhe me institucionet muzikore 
të Shqipërisë, duke e kompletuar Orkestrën 
me instrumentistë, me angazhimin e rregullt 
të dirigjentit japonez, T. Yanagisawa, si dhe të 
solistëve dhe dirigjentëve të huaj dhe shqiptarë 
(Han, Krantja, Papavrami, Koço, Badivuku 
etj.). (Zeqirja Ballata)

oRKeSTRA SIMFoNIKe e RTV-PRISHTI-
NA. U themelua në vitin 1953 dhe për një kohë 
nuk kishte status të qartë dhe as përbërje sta-
bile. Fillimisht kryente rolin e orkestrës vull-
netare a amatore. Konsiderohej Orkestër e 
qytetit të Prishtinës, pastaj Orkestër e Radio 
Prishtinës. Herë-herë ishte orkestër e harqeve 
apo orkestër revyale për nevojat e gjinive të 
ndryshme muzikore dhe jo vetëm për krijim-
tarinë të mirëfilltë muzikore artistike. Vendimi 
për të ekzistuar dhe vepruar një formacion i 
tillë ishte i organeve përgjegjëse të atëhershme 
shoqëroro-politike të Kosovës. Fillimisht, 
më 1953 Orkestrën e Radio-Prishtinës e dre-
jtonin dirigjentët që vepronin në Prishtinë, 
si B. Vojnoviq, më pas O. Ristiq, T. Petronja. 
Kohë pas kohe vinin dhe nga qendrat e af-
ërta (Shkup, Nish) dhe realizonin vepra me 
kërkesa tekniko-artistike relativisht modeste, 
si arie të popullarizuara operetash e operash 
të autorëve të huaj, shpesh me tekste të për-
shtatura në gjuhën shqipe. Nga gjysma e dytë 
e viteve ‘50 muziktarë të paktë vendorë vepro-
nin si punonjës të Radio-Prishtinës, por edhe si 
kompozitorë aktivë, duke përpunuar e krijuar 
valle, rapsodi, suita për orkestrën e atëhershme 
simfonike të Radio-Prishtinës, siç ishin Lorenc 

Antoni (1909-1991) dhe Rexho Mulliqi (1923-
1982). Pavarësisht nga kushtet dhe mungesa e 
instrumentistëve dhe drejtuesve të orkestrës 
kishin filluar tashmë të dalin një plejadë peda-
gogësh, kompozitorësh, instrumentistësh e di-
rigjentësh vendorë, të cilët kishin një përkrahje 
më të gjerë të institucioneve vendimmarrëse, 
veçmas atyre të kulturës. Më 1974 u mor ven-
dimi për (ri)formimin e Orkestrës Simfonike 
të Radiotelevizionit të Prishtinës, fillimisht 
me një përbërje kamerale, ndërsa së shpejti e 
zgjeruar dhe e përforcuar me instrumentistë të 
huazuar, e drejtuar nga dirigjenti i parë i diplo-
muar, Bahri Çela. Ky vendim luajti rol definitiv 
për mëkëmbjen e Orkestrës Simfonike të RTV-
Prishtina, zhvillimin e jetës koncertale dhe 
mundësoi ekzekutimin e veprave të autorëve 
kosovarë, por dhe për të nxitur krijimin e ve-
prave të reja orkestrale, vokalo-instrumentale 
dhe muzikore-skenike. Orkestra simfonike në 
vijim iu besua dirigjentit të ri, Bajar Berisha 
(1975), i cili për afro 16 vjet punoi me sukses 
dhe realizoi shumë vepra orkestrale e vokale-
instrumentale jo vetëm të kompozitorëve të 
huaj, por edhe të autorëve tanë, si të L. Antonit, 
R. Mulliqit, Z. Ballatës, R. Dhomi etj. (Zeqirja 
Ballata)

oRLLANI. Fshat në komunën e Podujevës, 
rreth 25 km në juglindje të qendrës komunale. 
Është vendbanim i tipit të shpërndarë. Sipër-
faqja e territorit të fshatit është 1,692 ha. Për-
mendet në disa dokumente të shkruara mes-
jetare. Në defterin kadastral të vilajetit Vëllk 
(1455) përmendet si vendbanim me 6 shtëpi. 
Deri në vitin 1965 fshati kishte statusin e qen-
drës administrative komunale për trevën e 
Gollakut. Pas këtij viti, me ndarjen e re admin-
istrative, Orllani e humb këtë funksion, ndërsa 
hapësira gravituese e kësaj qendre komunale 
i bashkohet komunës së Prishtinës dhe Podu-
jevës. Popullsia merret me bujqësi dhe blegtori, 
me shërbime hoteliere etj. Sipas vlerësimit të 
vitit 2000, fshati ka rreth 1,300 banorë. (Sk-
ender Halimi) 

oRoSHI-BeRISHAJ Violeta (1962-). Gaze-
tare. Lindi në Prishtinë. Shkollën fillore dhe të 
mesme, si dhe studimet në Fakultetin Juridik i 
mbaroi në Prishtinë. Punën e gazetares e filloi 
në Radiotelevizionin e Prishtinës në vitin 1982. 
Në vitin 1990 ishte shefe e redaksisë së Tele-
vizionit YUTEL për Kosovën. Nga viti 1992 

deri më 2004 punoi korrespondente nga Koso-
va për TV britanike WTN, për Radion WDR 
dhe Radion “Deutsche Welle” të Gjermanisë. 
Ndërkohë, më 1993 bëhet kryeredaktore-
koordinatore e Agjencisë AIM (Alternative 
Information Network), me selinë qendrore 
në Paris dhe hap redaksinë e saj në Prishtinë. 
Në kuadër të Agjencisë AIM realizoi projektin 
për trajnimin e gazetarëve të rinj. Po në këtë 
periudhë bëri një sërë shkrimesh autoriale për 
gazeta dhe revista të pavarura në Serbi dhe 
Mal të Zi, ndërsa në periudhën 1996-1999 
ishte korrespondente nga Kosova e Radio B-92 
në Beograd. Në periudhën 2004-2011 ishte 
korrespondente e BBC-së. Punon për Radio 
WDR me seli në Këln, si korrespondente nga 
Kosova. (Ibrahim Berisha)

oRTeKËT e BoRËS. Lëvizje e shpejtë e masës 
së borës në shpatet e pjerrëta. Pas fillimit të 
ortekut, shpejtësia rritet në mënyrë të vrullshme 
rritet vëllimi i borës, duke shkatërruar gjithçka 
përpara. Faktorët që shkaktojnë formimin e 
ortekëve janë: morfologjia e terrenit, pjerrtësia, 
sasia e borës, mungesa e vegjetacionit etj. Në 
lindjen e ortekëve mund të ndikojë edhe njeriu. 
Zakonisht paraqiten në shpate të zhveshura 
me pjerrtësi prej 25-60°. Ortekët mund të 
shkaktojnë humbje në njerëz dhe dëme 
materiale. Masa mbrojtëse kundër ortekëve 
është pyllëzimi i sipërfaqeve, vendosja e pritave 
mbrojtëse, aktivizimi i qëllimshëm etj. Në 
Kosovë kushtet më të favorshme për formimin 
e ortekëve janë në Bjeshkët e Nemuna dhe në 
Malet e Sharrit. Ndër ortekët më të mëdha të 
ndodhura në Kosovë janë: orteku i Koshutanit 
(1981), i Restelicës (2012), i Brezovicës (1981, 
2015) etj. (Valbon Bytyçi)

oRToGRAFIJA e VITIT 1964. Ortografia e 
parë dhe e fundit që u hartua për gegërishten 
dhe u aprovua pavarësisht dhe në mënyrë të 
ndarë nga aktiviteti që zhvillohej në Shqipëri. Në 
raport me rregullat gjithsesi të pamjaftueshme 
të viteve 1952 dhe 1957, ortografia e vitit 
1964 paraqet një hap përpara, u hartua në një 
shkallë më të lartë shkencore dhe përfaqësonte 
nivelin e zhvillimi të gjuhës letrare shqipe në 
Kosovë, Maqedoni e në viset e tjera etnike 
shqiptare në ish-Jugosllavi. Hapi më i madh 
përpara qëndron në tendencën për t’i afruar sa 
më shumë zgjidhjet konkrete me ato që ishin 
shpallur në ortografinë e 1956-s në Tiranë. 

Ortografia e vitit 1964 i hapte rrugën njësimit të 
drejtshkrimit të shqipes. Kryetar i Komisionit 
për hartimin e kësaj ortografie ishte Idriz Ajeti. 
Kjo ortografi ndahet në tri pjesë: fonetikë, 
morfologji dhe “të ndryshme”. Kapitulli i 
fonetikës trajtonte mjaft gjerë të gjitha zanoret 
dhe togjet e tyre, bashkëtingëlloret, gupet e 
bashkëtingëlloreve, theksin, apostrofin etj. Në 
kapitullin e morfologjisë trajtoheshin kategoritë 
leksiko-gramatikore (emri, mbiemri, përemri, 
numërori, folja, ndajfolja dhe lidhëza); parafjala 
e pasthirrma si dhe pjesëza nuk u trajtuan fare. 
Sistemi emëror përfshihej në mënyrë shumë 
të gjerë. Te kategoria e mbiemrave bëhej fjalë 
për mbiemrat me -të, -ëm, -shëm, si dhe për 
mbiemrat me -ël, -er. Një vend i veçantë iu 
caktua kategorisë së numërorëve. Kjo ortografi 
trajtoi edhe përemrat vetorë, dëftorë, pronorë, 
lidhorë, pyetës dhe të pacaktuar. Në kapitullin 
që u kushtohej foljeve bëhej fjalë për të gjitha 
mënyrat e kohët si dhe për trajtat dhe diatezat e 
tyre. Në radhën e ndajfoljeve trajtoheshin ato të 
vendit, të kohës dhe të mënyrës. Me kategorinë 
e lidhëzave mbyllej kapitulli që i kushtohej 
morfologjisë. Pjesa e tretë e kësaj ortografie, që 
titullohej “Të ndryshme”, përfshinte rregullat e 
përdorimit të shkronjave të mëdha, shkrimin e 
emrave të popujve, të stinëve të vitit, të muajve, 
të ditëve të javës, titujt e institucioneve, emrat 
gjeografikë, emrat e shteteve etj. Po ashtu 
trajtoheshin emrat e përveçëm të huaj, datat 
dhe ndarja e fjalëve në rrokje. Respektimi i 
parimit fonetik, morfologjik dhe në disa raste 
edhe i parimit historik dhe tendenca për 
ruajtjen sa më të plotë të trajtave të shkruara, 
janë veçoritë kryesore të kësaj ortografie, e cila 
luajti rol të rëndësishëm për zhvillimin e gjuhës 
letrare shqipe. (Shkumbin Munishi)

oRUÇAJ enver (1962-). Pjesëtar i Ushtrisë 
Çlirimtare të Kosovës (UÇK), komandant 
i Brigadës 142 i Zonës Operative të Shalës. 
Lindi në Skënderaj. Kreu shkollën e mesme të 
policisë  në Vushtrri (1981), ndërsa Akademinë 
Ushtarake në Sarajevë (1987). Një kohë punoi 
si instruktor dhe pas përfundimit të studimeve 
u emërua komandant në Shkollën e Policisë 
në Vushtrri. Në vitin 1990, pas suprimimit 
të autonomisë së Kosovës, braktisi punën 
në policinë e Kosovës. Me fillimin e luftës 
çlirimtare u inkuadrua në radhët e UÇK-së. 
Në qershor të vitit 1998 u emërua komandant 
i Brigadës 142 të Zonës Operative të Shalës. 

Në shenjë hakmarrjeje për angazhimin e tij 
në radhët e UÇK-së, policia serbe më 20 mars 
1999 ia ekzekutoi vëllanë, Ilazin, në prani të 
familjes. Pas përfundimit të luftës u angazhua 
në detyra të ndryshme në institucionet e 
Kosovës, kryesisht në fushën e rendit dhe të 
sigurisë. (Sylë Ukshini)

oRUÇI Bahri (1930-2011). Politikan. Lindi 
në Mikushnicë të Mitrovicës. Pas shkollimit 
bazë, kreu Shkollën e Lartë Politike dhe u bë 
anëtar i Partisë Komuniste të Jugosllavisë 
në vitin 1949. Që herët ushtroi funksione të 
ndryshme partiake dhe shtetërore në komunën 
e Mitrovicës, në organet dhe organizatat 
krahinore, të Republikës së Serbisë dhe të ish-
Federatës Jugosllave. Një kohë ishte drejtor 
gjeneral i kombinatit “Trepça”. Në vitet 1978-
1981 ishte kryetar i Këshillit Ekzekutiv të KSA 
të Kosovës, kur dha dorëheqje për shkak të 
demonstratave të vitit 1981. Vdiq në Ulqin. 
(Ali Cenaj)

oSeKU Shefki (1943-). Shkrimtar. Lindi në 
Gjakovë. Kreu shkollimin fillor dhe të mesëm 
në vendlindje, ku më pas mbaroi edhe Shkollën 
e Lartë Pedagogjike në Gjakovë, pastaj vazhdoi 
studimet në degën përkatëse të Fakultetit 
Filologjik të Universitetit të Prishtinës. Më vonë 
kreu edhe Fakultetin Juridik dhe zuri punë si 
jurist në komunën e Gjakovës. Në vitin 1989 
emigroi në Suedi. Në fillim punoi si përkthyes 
në zyrat për të huaj dhe më vonë mësues i 
gjuhës shqipe. U mor me hartimin e teksteve 
shkollore për mësim plotësues të fëmijëve 
shqiptarë dhe ishte bashkëpunëtor i disa të 
përkohshmeve në diasporë. Më 1995 themeloi 
dhe udhëhoqi revistën shqip-suedisht “Drita” 
në Trelleborg, në kuadër të së cilës botoi edhe 
një numër librash të autorëve të ndryshëm. 
Deri më tani ka botuar përmbledhjen me 
poezi “Një lloj tjetër drite” (1997) dhe romanet 
“Hetimet” (2000) dhe “Ushtari i vonuar” 
(2012). Bën edhe përkthime të poezisë shqipe 
në gjuhën suedeze. (Shaip Beqiri)

oSMANAJ Sylë (1941-). Shkrimtar, gazetar. 
Lindi në fshatin Kuqishtë të Rugovës. 
Shkollën fillore e kreu në vendlindje dhe në 
fshatin Haxhaj, shkollën e mesme në Pejë, 
kurse studimet për gjuhë dhe letërsi shqipe 
në Fakultetin Filozofik në Prishtinë. Në atë 
periudhë u mor edhe me veprimtari teatrore. 

Një vit punoi si mësimdhënës në Shkollën 
e Mesme Ekonomike të Pejës. Nga viti 1969 
punoi si gazetar në të përditshmen “Rilindja” 
të Prishtinës. Për një kohë të gjatë punoi 
në rubrikën e kulturës, ku ishte kronist i 
ngjarjeve kryesore në këtë fushë, autor i shumë 
intervistave me personalitete të rëndësishme 
të jetës kulturore, komentator dhe analist i 
dukurive dhe i rrjedhave kulturore te ne. Dha një 
ndihmesë të rëndësishme edhe në redaktimin 
gjuhësor të shumë teksteve shkollore të 
Shtëpisë Botuese “Dukagjini” të Pejës. Shkroi 
për të rritur dhe për fëmijë, kryesisht tregime 
dhe drama. Pos tjerash, botoi (së bashku me 
Ali R. Berishën) edhe monografinë “Trimi i 
mirë me shokë shumë”, për grupin dramatik 
të studentëve të periudhës 1965-1967 (2012). 
Veprat e botuara: “Kaltërsi dhe shi” (1978), 
“Tisi i rrëfimit” (1980), “Shënjestra e syve” 
(1988) etj. (Arif Demolli)

oSMANAJ Shaban (1945-1988). Mbledhës i 
folklorit shqiptar, poet. Lindi në Lisna Bore të 
Anës së Malit (Ulqin). Shkollën fillore e kreu në 
Sukubinë dhe në Katërkollë, kurse Normalen 
në Mitrovicë. Kreu studimet për gjuhë dhe 
letërsi shqipe në Fakultetin e Filologjisë në 
Beograd. Pas diplomimit në vitin 1973, punoi 
si mësimdhënës i gjuhës shqipe në Shkodër, 
Katërkollë dhe në Ulqin. Ishte mbledhës i 
pasionuar dhe i kujdesshëm i folklorit, që kur 
ishte nxënës i shkollës së mesme e deri në ditët 
e fundit të jetës. Përmbledhja e tij folklorike 
“Këngë popullore nga Ulqini dhe Ana e Malit”, 
e botuar pas vdekjes (1989), është vepër me 
vlerë për artin popullor shqiptar të trevës së 
Anës së Malit dhe të Ulqinit. Pas vdekjes u 
botuan edhe dy vepra të tij, “Një yll pranë detit” 
(poezi, 1994) dhe “Ti Tahir a po vjen me gju 
(dramë, 2011). (Ylberza Halili)

oSMANËT e RINJ. Lëvizje politike e inte-
lektualëve turq e shek. XIX. Njiheshin si “Os- 
manë të rinj” (Jeni Osmanllëllar). U the-
melua në Stamboll në vitin 1865, nga disa 
intelektualë përparimtarë, si Namik Kemal, 
shkrimtar e iluminist i shquar turk, ithtar i 
rendit kushtetues, pastaj Reshat Pashazade 
Ajetullahu, Nuri Pashazade Ajetullahu, Suphi 
Pashazade, Ali Suavi Efendiu, Zija Pasha, 
Ebuzija Tevfiku etj. Synimi kryesor i programit 
të kësaj organizate ishte shndërrimi i regjimit 
absolutist që sundonte në Perandorinë Osmane 

në një monarki kushtetuese, ku pushteti i 
sulltanit do të kufizohej me kushtetutë dhe 
me parlamentin turk. Organizata synonte të 
shmangte vendosjen e kontrollit të Fuqive të 
Mëdha mbi Perandorinë Osmane dhe ta fuste 
atë në rrugën e zhvillimit. Në radhët e saj u 
bashkuan rreth 350 anëtarë, shumica e të cilëve 
ishin veprimtarë të njohur, publicistë, nëpunës 
të ndryshëm, gazetarë, funksionarë të lartë të 
aparatit shtetëror etj. Në radhët e tyre kishte 
njohës të mirë të kulturës dhe zhvillimeve 
politike në Europë, që kishin marrë pjesë edhe 
në Revolucionin Francez. Për realizimin e 
programit të tyre, “Osmanët e rinj” u përpoqën 
të arrinin një marrëveshje me sulltan Abdyl 
Azizin, duke e bindur atë të pranonte nxjerrjen 
e kushtetutës. Në vitin 1867 tërhoqën pas 
vetes komandantë të lartë ushtarakë dhe të 
xhandarmërisë në Stamboll dhe tentuan një 
komplot, i cili u zbulua para se të vihej në 
jetë. Pas kësaj, një pjesë e “Osmanëve të rinj” 
u burgosën. Të tjerët u arratisën në Europë. Të 
gjithë ata që dyshoheshin se kishin marrë pjesë 
në organizatën e tyre u përndoqën nga sulltan 
Abdyl Azizi. (Teki Kurti)

oSMANI Abdyl (1942-2005). Kimist, pro- 
fesor universitar. Lindi në Morinë të Gjakovës, 
shkollën fillore e kreu në vendlindje, ndërsa 
maturën e përfundoi në Prishtinë. U diplo-
mua në Fakultetin e Shkencave Natyrore në 
Universitetin e Shkupit. Kreu studimet pasuni-
versitare dhe mbrojti tezën e doktoratës në 
Universitetin e Zagrebit (1976) . Në vitin 1970 
u angazhua si asistent për lëndën e biokimisë 
në Fakultetin e Mjekësisë të Universitetit të 
Prishtinës. Për shumë vjet ishte anëtar i këshi-
llit botues dhe i redaksisë së revistës shkencore 
“Biokimia mjekësore jugosllave”, që botohej në 
Zagreb. Së fundi ishte profesor ordinar i Fakul-
tetit të Mjekësisë në Prishtinë. Botoi dy tekste 
universitare dhe një numër punimesh profesi-
onale dhe shkencore brenda dhe jashtë vendit. 
(Binak Kastrati)

oSMANI Bardhyl (1972-2001). Luftëtar i 
Ushtrisë Çlirimtare të Kosovës (UÇK) dhe 
i Ushtrisë Çlirimtare për Preshevë, Bujanoc 
dhe Medvegjë (UÇPMB), dëshmor. Lindi 
në Preshevë. Kreu shkollën e mesme në 
vendlindje, ndërsa studimet për arkitekturë 
në Universitetin e Prishtinës. Në vitin 1999 u 
bashkohet radhëve të UÇK-së, duke vepruar 

në Zonën Operative të Pashtrikut. Me fillimin e 
luftës në Luginën e Preshevës u bë pjesë aktive e 
organizimit të UÇPMB-së dhe e strukturave të 
saj komanduese. Udhëhoqi me sukses betejën 
e UÇPMB-së në Shoshajë të Preshevës. Më 14 
maj 2001, derisa merrte pjesë në transportimin 
e të plagosurve nga beteja e Rahovicës për në 
Maxhere, u vra te penda e Rahovicës. (Fehari 
Ramadani)

oSMANI Fadbi (1954-). Pedagog, profe-
sor universiteti. Lindi në Raven të Gostiva-
rit, shkollën fillore dhe të mesme i kreu në 
vendlindje. Studioi pedagogjinë në Fakultetin 
Filozofik të Prishtinës, magjistroi dhe doktoroi 
në Universitetin e Shkupit. Karrierën profe-
sionale e filloi në vitin 1977 si mësimdhënës i 
lëndëve pedagogjike në gjimnazin e Gostivarit. 
Vazhdoi pedagog shkolle, drejtor i entit për 
punësim në Gostivar, mësimdhënës në Uni-
versitetin e Tetovës, ku ushtroi edhe funksione 
të ndryshme. U angazhua mësimdhënës edhe 
në Fakultetin Pedagogjik në Shkup dhe në 
Fakultetin e Edukimit të Universitetit të Prishti-
nës. Mori pjesë në konferenca shkencore ven-
dore e ndërkombëtare. Është autor ose bashk-
autor i disa punimeve shkencore-profesionale 
dhe i botimeve që trajtojnë çështjen e mësimit: 
“Individualizimi i mësimit dhe mundësitë e 
realizimit në shkollimin e mesëm të gjimna-
zit” (2005), “Individualizimi i mësimit dhe 
reformat e arsimit të mesëm” (2009), “Sistemi 
i vlerësimit në funksion të procesit mësimor” 
(2010) etj. (Hajrullah Koliqi) 

oSMANI Faton (1957-). Gazetar. Lindi në 
Besi të Prishtinës. Shkollimin fillor e kreu 
në vendlindje, gjimnazin në Prishtinë, ku 
përfundoi edhe studimet për ekonomi, ndërsa 
studimet master në “Imperial College” të 
Londrës. Disa vjet ishte gazetar dhe redaktor, 
fillimisht në “Bota e re” (1978-1980), pastaj 
në “Rilindje” dhe “Bujku” (1982-1999). Në 
periudhën 1983-1986 ishte korrespondent 
i “Rilindjes” në Beograd. Më 1986 u zgjodh 
ndihmësdrejtor në Entin Krahinor të 
Planifikimit Shoqëror të Kosovës. Nga viti 
2001 u punësua në institucionet e Kosovës: në 
Ministrinë e Shërbimeve Publike (2002-2003), 
në Ministrinë e Bujqësisë dhe të Zhvillimit 
Rural (2004-2009) dhe më pas në Bankën e 
Biznesit. Në vitin 2009 emërohet konsull i 
Kosovës në Mbretërinë e Bashkuar në Londër 

(2009-2014) dhe më pas konsull në Mbretërinë 
e Suedisë në Stokholm. (Artan Krasniqi)

oSMANI Hysni (1959-). Inxhinier i makin-
erisë, profesor universiteti. Lindi në Hajkobillë 
të Prishtinës. Shkollën fillore, të mesme dhe 
Fakultetin Teknik i kreu në Prishtinës. Kreu 

studimet pasuniversitere 
në Fakultetin e Makin-
erisë në Shkup (1990), 
ndërsa disertacionin e 
mbrojti në Fakultetin 
e Makinerisë të Uni-
versitetit të Prishtinës 
(UP) (1997). Fillimisht 
punoi në Korporatën 
Elektroenergjetike të 

Kosovës, kurse nga viti 1984 punon në Fakulte-
tin e Makinerisë (tani Fakulteti i Inxhinierisë 
Mekanike) të UP-së. Në vitin 1998 u zgjodh 
profesor asistent dhe në vitin 2004 profesor 
i rregullt për lëndët përpunimi termik dhe 
materialet mekanike. Ushtroi funksione të 
ndryshme në Fakultetin e Inxhinierisë Meka-
nike, ishte drejtor i Laboratorit Qendror të UP-
së (2002-2005), pastaj prorektor i UP-së, anëtar 
i Këshillit Profesional të Standardizimit (2015) 
etj. Botoi një sërë punimesh shkencore në re-
vista të ndryshme brenda dhe jashtë vendit, 
pastaj projekte, elaborate, kumtesa etj. Është 
autor i disa teksteve universitare: “Përpunimi 
termik” (1999), “Materialet mekanike” (2004), 
“Teknologjia prodhuese në mekatronikë” 
(2011) etj., pastaj i dispensave dhe i një sërë 
punimesh shkencore të botuara brenda dhe 
jashtë vendit. Mori pjesë në simpoziume dhe 
konferenca shkencore, kreu disa projekte për 
nevojat e ekonomisë nga lëmi i makinerisë dhe 
mban ligjërata në Universitetin e Tetovës dhe 
në Universitetin “Isa Boletini” në Mitrovicë. 
(Fejzullah Krasniqi)

oSMANI Ibrahim (1950). Gazetar. Lind në 
fshatin Makresh i Ulët të komunës së Gjila-
nit. Kreu Fakultetin e Shkencave Politike në 
Universitetin e Zagrebit dhe studimet pasuni-
versitare në fushën e politikologjisë. Punoi 
për shumë vjet gazetar, redaktor dhe anëtar i 
kolegjiumit të së përditshmes zagrebase “Vjes-
nik”. Ishte edhe redaktor i faqes javore, e cila 
botohej në gjuhën shqipe (“Vjesniku për koso-
varët në botën e jashtme”). Një kohë ishte edhe 
korrespondent i gazetës “Rilindja” nga Kroacia. 

Nga Kosova raportoi për 
BBC-në, programin në 
gjuhën serbokroate, për 
Radio-Slloveninë dhe 
për gazetën “Vjesnik”. 
Ishte korrespondent dis- 
avjeçar i agjencisë fran-
ceze të lajmeve AFP dhe 
i “Zërit të Amerikës” 
nga Kosova. Pas çlirimit 

të Kosovës ishte kryeredaktor i parë i “Radio 
Kosovës”, më pas supervisor i së përditshmes 
“Koha ditore”. Gjatë viteve ’90, sa ishte korre-
spondent, disa herë u arrestua dhe u keqtraj-
tua nga policia serbe, ndërkaq në vitin e sup-
rimimit të autonomisë së Kosovës më 1989, u 
mbajt në izolim për më shumë se shtatë muaj. 
Për represionin ndaj shqiptarëve botoi librin 
“Tunelet e tmerrit”. (Shefqet Rexhepi)

oSMANI Izedin (1924-2011). Mjek, pedi-
atër, profesor universiteti. Lindi në Prishtinë, 
shkollimin e filloi në Prishtinë dhe më pas e 
vazhdoi në Medresenë e Shkupit (1941). Së 

fundi u diplomua në 
Shkollën Normale “Sami 
Frashëri” në Prishtinë 
(1944). Kreu studimet 
në Fakultetin e Mjekë-
sisë në Beograd (1952). 
Më 1953 filloi punën 
në Spitalin e Përgjith-
shëm të Prishtinës, si 
mjek i përgjithshëm. 

Specializimin nga pediatria e kreu në Beograd 
dhe më pas mori detyrën e shefit të repartit të 
pediatrisë. Në ato vite ishte i angazhuar edhe 
si mësimdhënës i lëndës së higjienës në gjim-
nazin e Prishtinës, kurse më 1962 u zgjodh 
mësimdhënës në Shkollën e Lartë Pedagogjike 
në Prishtinë, në drejtimin e edukatës fizike për 
lëndën biologjia e zhvillimit të njeriut dhe spor-
ti. Në periudhën 1968-1972 ishte drejtor i Spit-
alit të Përgjithshëm në Prishtinë. Ishte kryetar 
i Shoqatës së Mjekëve të ish-Jugosllavisë dhe 
kryetar i Shoqatës së Pediatërve të Jugosllavisë. 
Ishte njëri nga nismëtarët e hapjes së Fakultetit 
të Mjekësisë në Prishtinë (1969), ku u zgjodh 
mësimdhënës për lëndën e pediatrisë. Në vi-
tin 1975 mbrojti disertacionin e doktoratës. Po 
këtë vit mori edhe titullin profesor i lëndës së 
pediatrisë dhe u zgjodh dekan i Fakultetit të 
Mjekësisë (1975-1977). Publikoi dhe prezan-

toi shumë punime shkencore në ish-Jugosllavi 
dhe jashtë saj dhe ishte bashkautor i tekstit uni-
versitar në nivel jugosllav “Pediatria klinike” 
(1987). Kur mjekët shqiptarë u larguan nga 
puna me dhunë, ai vazhdoi mësimdhënien në 
Fakultetin e Mjekësisë (1992-1999). Pas luftës 
u rikthye në Klinikën Pediatrike dhe punoi deri 
në vitin 2001, kur u pensionua. (Isuf Dedushaj)

oSMANI Jusuf (1948-). Arkivist, gjeograf. 
Lindi në fshatin Sllatinë e Madhe të Fushë-
Kosovës. Shkollën fillore e kreu në vendlindje, 
të mesmen në Prishtinë, Shkollën e Lartë 
Pedagogjike në Gjakovë dhe më pas Fakultetin 
Filozofik të Universitetit të Prishtinës (1972). 
Në Zagreb kreu studimet pasuniversitare, 
ndërsa tezën e disertacionit të doktoratës në 
fushën e arkivistikës e mbrojti në Universitetin 
e Lubjanës. Deri në vitin 1999 punoi në Arkivin 
Komunal të Prishtinës, ndërsa nga vitit 2000 
deri më 2011 ishte drejtor i Arkivit të Kosovës, 
përkatësisht kryeshef i Agjencisë së Arkivave 
të Kosovës. Deri më tani ka botuar një sërë 
veprash dhe artikujsh publicistikë, nga të cilat 
veçojmë: “Lënda arkivore për kolonizimin 
dhe reformën agrare në Kosovë 1918-1941” 
(1996), “Kolonizimi serb i Kosovës” (2000), 
20 vëllime me emërvendet e vendbanimeve të 
Kosovës (2003-2007), “Mbrojtja dhe ruajtja e 
lëndës arkivore” (2007), “Krimet e Serbisë në 
Kosovë 1998-1999” (2010), “Krimet e Serbisë 
ndaj fëmijëve në Kosovë 1998-1999” (2011), 
“Çerkezët në Kosovë (2014) etj. Mori pjesë 
me kumtesa në shumë tubime shkencore dhe 
profesionale brenda dhe jashtë vendit. (Fitim 
Rifati) 

oSMANI Nazmi (1961-1999). Luftëtar i Ush-
trisë Çlirimtare të Kosovës (UÇK), dëshmor. 
Lindi në fshatin Elezaj të komunës së Kaçanikut. 
Punoi në policinë e Kosovës deri më 1990. 
Në radhët e UÇK-së u inkuadrua në gusht 
të vitit 1998. Mori detyrën për mobilizimin 
e ushtarëve të rinj dhe furnizimin e tyre me 
armë. Me formimin e Brigadës 162 “Agim 
Bajrami” në Kaçanik dhe shtrirjes së njësiteve 
në tërë territorin e Kaçanikut, u bë pjesë e kësaj 
brigade. Arrin të shtrijë pozicionimin e UÇK-
së edhe në fshatin Biçec. Kur forcat serbe filluan 
rrethimin e pikave të UÇK-së, komandant 
N. Osmani, në bashkëpunim me komandën 
e batalionit të parë përforcoi pozicionet dhe i 
përballoi sulmet e forcave armike. Në luftë e 

sipër ai u vra nga forcat serbe më 25 mars 1999. 
(Skender Lutfiu)

oSMANI Rexhep (1950-). Veprimtar i arsimit, 
ministër dhe deputet. Lindi në Sllatinë të 
Madhe (Fushë Kosovë), ku mori edhe arsimin 
fillor. Mbaroi normalen në Prishtinë, studioi 
për gjuhë e letërsi në Fakultetin e Filologjisë 
në Prishtinë, ku edhe magjistroi. Doktoroi 
më 2012 në shkencat gjuhësore në Qendrën e 
Studimeve Albanologjike në Tiranë. Fillimisht 
ishte mësues, pastaj mësimdhënës i gjuhës dhe 
i letërsisë shqipe, zëvendësdrejtor dhe drejtor 
i shkollës ekonomike, këshilltar i arsimit në 
Entin Pedagogjik të Kosovës, kur e kundërshtoi 
projektin e “bërthamave të përbashkëta”, 
për  çka u suspendua nga puna (1987). 
Veprimtarinë në fushën e arsimit shqip do ta 
intensifikojë gjatë viteve nëntëdhjetë. Në vitin 
1990 u zgjodh kryetar i Lidhjes së Arsimtarëve 
Shqiptarë “Naim Frashëri”, ku u angazhua 
për mbijetesën dhe pavarësimin e arsimit 
shqip në Kosovë (1991-1999). Ishte anëtar i 
grupit të bisedimeve për arsim në Gjenevë 
(1991-1996), anëtar i grupit 3+3 për arsim me 
ndërmjetësimin e Fondacionit “Shën Exhidio” 
(1997). Në vitin 1999 emërohet zëvendës-
bashkëdrejtues në departamentin e arsimit dhe 
të shkencës në administratën e UNIMIK-ut, 
ndërsa pas zgjedhjeve u bë ministër i Arsimit, 
i Shkencës dhe i Teknologjisë. Në dy mandate 
ishte deputet në Kuvendin e Kosovës. Në vitin 
2007 u angazhua si mësimdhënës në Fakultetin 
e Edukimit, më pas u zgjodh profesor asistent 
në Universitetin e Prizrenit. Botoi punime 
nga fusha e arsimit dhe ajo e gjuhësisë, që i 
përmblodhi  në dy vëllime me titull “Shkrime, 
intervita, artikuj…”. Për kontributin e tij në 
fushën e arsimit shqip në Kosovë mori çmime 
dhe mirënjohje. (Hajrullah Koliqi)

oSMANI Rufi (1960-). Politikan. Lindi në   
fshatin Çajlë të Gostivarit, Maqedoni. Diplo-
moi për Ekonomi në Universitetin e Prishti-
nës, ku kreu edhe studimet pasuniversitare dhe 
doktoroi në vitin 2005. Në vitin 1994 u zgjodh 
deputet në Kuvendin e Maqedonisë. Dy vjet 
më vonë u zgjodh kryetar i Gostivarit. Gjatë 
kësaj kohe u angazhua në mënyrë institucio-
nale për përdorimin zyrtar të flamurit kom-
bëtar shqiptar në Maqedoni. Në ngjarjet e ko-
rrikut të vitit 1997 u arrestua dhe u dënua me 
14 vjet burg. Pas miratimit të ligjit për amnisti 

në vitin 1999, u lirua nga 
burgu. Pas daljes nga 
burgu largohet nga Par-
tia Demokratike Shqip-
tare dhe i kthehet jetës 
akademike. Ka botuar 
shumë libra dhe studime 
nga fusha e ekonomisë. 
Që nga themelimi i 
Universitetit të Tetovës 

(1994) ishte i përfshirë në procesin e mësim-
dhënies. Është profesor në Universitetin e Eu-
ropës Juglindore në Tetovë. Në zgjedhjet e 22 
marsit 2009 u zgjodh sërish prefekt i komunës 
së Gostivarit. Në vitin 2012 themeloi partinë e 
tij, Rilindja Demokratike, e cila fitoi dy man-
date në Kuvendin e Maqedonisë. Pas humbjes 
në zgjedhjet e fundit lokale, dha dorëheqje nga 
kjo parti. (Arsim Sinani)

oSMANI Shefik (1923-2012). Pedagog, akti-
vist i arsimit, punonjës shkencor. Lindi në 
Shkodër, ku kreu edhe shkollën fillore dhe 
të mesme. Studimet i filloi për mjekësi në 
Itali, por u diplomua për pedagogji dhe gjuhë 
e letërsi shqipe në Universitetin e Tiranës. 
Karrierën pedagogjike e nisi më 1955 si 
mësues në Shkodër dhe e vazhdoi si drejtor 
shkolle, inspektor arsimi, drejtues dhe redaktor 
tekstesh shkollore, bashkëpunëtor shkencor në 
Institutin e Studimeve Pedagogjike (Tiranë) 
etj. Sh. Osmani dha kontribut të veçantë për 
mësimin plotësues shqip në diasporë. Nga 
Ministria e Arsimit dhe e Kulturës e Kosovës 
u angazhua për udhëheqjen e grupit për 
hartimin e planit dhe programit mësimor 
për mësimin plotësues në diasporë (1993). 
Ishte edhe bashkautor dhe redaktor i ciklit të 
teksteve mësimore shqipe për nxënësit jashtë 
atdheut: “Zemra ime”, “Shkollë e jetë”, “Leximi 
im 3 dhe 4 në gjuhën amtare”, “Fletore pune për 
leximin 3 dhe 4”, “Plotësori i abetares”, “Fjalor 
me figura”, të botuar në periudhën 1994-2008. 
U mor edhe me studimin e arsimit shqip në 
diasporë (Zvicër). Sh. Osmani u shqua edhe 
si punonjës shkencor. Përveç artikujve të 
shumtë profesionalë-shkencorë, ai është autor 
i disa veprave të veçanta: “Fjalor i pedagogjisë” 
(1983), “Pjetër Bogdani” (1996), “Reflekse 
etnopedagogjike” (1998), “Naim Frashëri-
Vepra letrare pedagogjike” (2001), “Shpalime 
etnopedagogjike” (2008) etj. Është bashkautor 
i disa veprave pedagogjike: “J. H. Pestaloci 

reformator i madh i arsimit” (1977), “Historia 
e arsimit dhe mendimit pedagogjik shqiptar” 
(2003) etj. Për kontributin e tij në fushën e 
arsimit dhe të mendimit pedagogjik u nderua 
me çmime dhe mirënjohje. Ishte bartës i titullit 
“Mësues i Merituar”. (Nuhi Gashi)

oSMANI Veton (1965-). Aktor. Lindi në  
Prishtinë. Mbaroi studimet për aktrim në  
Fakultetin e Arteve të Universitetit të Prishtinës. 
Aktroi në një sërë shfaqjesh, disa prej të 
cilave janë: “Emira”, “Vemtrusët”, “Vdekja më 
vjen prej syve të tillë”, “Bregu i pikëllimt”, 
“Burri burrë”, “Venedikasja”, “Dredhëza mbi 
varre”, “Kur lindi partia”, “Koprraci”, “Ëndrra 
e qenit”, “Jam talent se jo mahi”, “Ruleti 
ballkanik”, “Babai”, “Xhaxha Vanja”, “Beselam 
pse më flijojnë”, “Hana prej letre”, “Lisistrata”, 
“Aleksandër Moisiu”, “Heronjtë e kombit”,”Oda 
në Hamburg”, “Hamleti”, “Nirvana” etj. Luajti 
edhe në filmat e metrazhit të gjatë: “Anatema”, 
“Gomarët e kufirit”. “Vjeshta e trëndafilave”, 
“Era e mollës”, “Falja e gjakut” etj. Mori pjesë në 
seriale televizive dhe u shpall aktori më i mirë 
më 2007 në Festivalin e Teatrove të Dibrës si 
dhe në Festivalin e filmit “9/11” në vitin 2011. 
(Selman Jusufi) 

oSMANI Zihni (1936-). Albanolog, profesor. 
Lindi në Kranjë të Prespës. Studimet për 
gjuhë dhe letërsi shqipe i kreu në Prishtinë, 
ku kreu studimet pasuniversitare dhe mbrojti 
tezën e disertacionit të doktoratës mbi të 
folmen e Manastirit dhe rrethinës. Punoi 
si mësimdhënës në gjimnazin “Zef Lush 
Marku” në Shkup dhe më vonë ligjërues 
dhe profesor i gjuhës shqipe në Akademinë 
Pedagogjike në Shkup (1975-1981). Po atë vit 
u zgjodh ligjërues në katedrën e gjuhës dhe 
të letërsisë shqipe në Shkup, por u largua nga 
puna për pasojë të diferencimit ideopolitik. 
Në periudhën 1984-1994 punoi si përkthyes 
nga gjuha serbokroate në gjuhën shqipe dhe 
anasjelltas në Elektroekonominë e Kosovës 
dhe prej 1994 deri më 2001 në Fakultetin e 
Filologjisë në Shkup, si profesor i gjuhës së 
sotme shqipe (sintaksës). U mor me hartimin e 
teksteve shkollore në bashkautorësi. Mori pjesë 
në simpoziume e konferenca, botoi artikuj 
profesionalë e shkencorë dhe monografitë: 
“E folmja shqipe e Pespës”, “E folmja shqipe 
e Manastirit dhe e qarkut të tij”, “Prespa dhe 
zhvillimi i arsimit në gjuhën shqipe”, si dhe 

fjalorët në bashkautorësi: shqip-maqedonisht 
e maqedonisht-shqip dhe Maqedonisht-shqip 
prej 42,000 fjalësh. (Berton Sulejmani)

oSMANI-MULLIQI Gjyle (1954-). Mjeke, 
mikrobiologe, profesore universiteti. Lindi në 
Raushiq të Pejës, shkollimin e kreu në Pejë, 
studimet në Fakultetin e Mjekësisë në Prishti-
në (1978). Punoi në Pejë në Entin Higjienik-
Epidemiologjik (1978-1983), ndërsa speciali- 
zimin e nga mikrobiologjia humane e përfun-
doi në Zagreb. Po në Zagreb kreu edhe stu-
dimet pasuniversitare, kurse tezën e magjis-
traturës e mbrojti në Prishtinë. Në vitin 1983 
u emërua asistente, më pas ligjëruese dhe mori 
titujt e tjerë universitarë për lëndën e mikrobi-
ologjisë. Mbrojti tezën e disertacionit të dok-
toratës në vitin 2001 në Fakultetin e Mjekësisë 
në Prishtinë. U emërua drejtore e departa-
mentit të mikrobiologjisë dhe kreu detyrën e 
mbikëqyrëses së laboratorëve në Kosovë (2000-
2007). Publikoi një sërë punimesh shkencore 
dhe profesionale, si autore dhe bashkautore 
dhe mori pjesë në kongrese dhe simpoziume të 
ndryshme brenda dhe jashtë vendit. Për ngritje 
profesionale ka qëndruar në vende të ndry-
shme të Europës dhe në SHBA. Është profesore 
e rregullt e Fakultetit të Mjekësisë dhe punon 
në Institutin e Shëndetit Publik të Kosovës. 
(Tahire Maloku)

oSMANISHTJA. Term linguistik që nënkup-
ton një formë të gjuhës turke, e cila ishte gjuhë 
zyrtare dhe letrare e Perandorisë Osmane. 
Osmanishtja, që nga shek. XIII, kur datojnë 
tekstet më të hershme nga territori i Anadollisë 
në këtë gjuhë përdorte alfabetin arab. Nga fillimi 
i shek. XV e këndej në osmanishte mbizotërojnë 
elementet e arabishtes dhe të persishtes, si 
dominante në kulturën islame. Ndikimi i 
arabishtes dhe i persishtes nuk kufizohej vetëm 
në leksik, por edhe në morfologji (shumësi dhe 
gjinia e emrave) dhe sintaksë (fjalitë ndajfoljore, 
parafjalët, radhitja e elementeve të fjalisë). 
Vetë termi osmanisht ka karakter politik, duke 
qenë se emërtonte dinastinë sunduese. Qasja 
sistematike ndaj studimit të gjuhës osmane fillon 
në mesin e shek. XIX, në periudhën e reformave 
të Tanzimatit. Deri atëherë gjuha osmane-turke 
nuk ishte as lëndë në medrese, kurse fjalorët 
dhe gramatikat i hartonin kryesisht të huajt 
për nevojat personale. Osmanishtja ndahet në 
tri faza: 1. osmanishtja e vjetër (shek. XIII-XV); 

2. osmanishtja e mesme apo klasike (shek. XV-
XIX) dhe osmanishtja e re (1839-1908). (Jahja 
Hundozi)

oSMANoLoGËT BoSHNJAKË PËR Ko-
SoVËN. Osmanologë që studiuan dhe dhanë 
kontribut për njohjen e periudhës osmane 
edhe në Kosovë, nga të cilët më të shquarit 
janë: Hazim Shabanoviq, Hamid Haxhibegiq, 
Adem Hanxhiq, Eshref Kovaçeviq, Salih Trako 
etj. Kontributi i tyre mbetet i rëndësishëm 
veçanërisht për periudhën më të hershme të 
sundimit osman (shek. XIV-XV). Spikasin 
edhe botimet e tyre dokumentare për 
periudhën osmane të historisë së Kosovës: 
Hazim Shabanoviq, “Regjistër kadastral i 
përmbledhur i vitit 1455, për rajonin kufitar të 
Isa Beut, djalit të Is’hak-ut” ; Hamid Haxhibegiq, 
Adem Hanxhiq, Eshref Kovaçeviq, “Regjistër i 
hollësishëm kadastral i zotërimit/vilajetit të 
Vuk Brankoviqit”. Këta regjistra kadastralë, të 
publikuar nga Instituti Oriental në Sarajevë, 
edhe sot mbeten dy dokumente themelore që 
hedhin dritë mbi rrethanat ekonomiko-fiskale 
dhe demografike në territorin e Kosovës, në 
momentin e parë që ajo kaloi nën sundimin 
e plotë osman. Si të tillë, regjistrat reflektojnë 
mjaft mirë situatën paraosmane, por edhe fazën 
kalimtare drejt vendosjes së sundimit klasik 
osman. Të dhënat që ofrojnë këta dy regjistra 
hedhin dritë edhe mbi ngjarjet, fazat nëpër të 
cilat kaloi ky territor, deri në vendosjen e plotë 
të sundimit osman dhe për hapat konkretë 
përmes të cilave u realizua ky proces. Fshatrat, 
nahijet dhe vilajetet e regjistruara, në mënyrë 
të detajuar dhe të përmbledhur, ofrojnë një 
panoramë të plotë të situatës toponimike në 
këtë rajon. Standardet metodologjike dhe 
saktësia shkencore në deshifrimin e tekstit 
osmanisht bëjnë që këta dy regjistra edhe sot të 
mbeten vepra themelore për fillimet e historisë 
osmane në Kosovë. (Dritan Egro) 

oSoJANI. Fshat i tipit të shpërndarë, 18 km në 
juglindje të Istogut. Shtrihet në lartësi mbidetare 
500 m. Ka sipërfaqe 1,141 ha, shumica pyje, 
më pak ara dhe livadhe. Popullsia merret me 
bujqësi ekstensive, kryesisht me lavërtari. 
Vjetërsia e vendbanimit dëshmohet nga 
dokumentet e ndryshme mesjetare. Me emrin 
Otojan, Opojan dhe Osojan është i regjistruar 
ne sallnamet e vilajetit të Kosovës të vitit 1893, 
1896 dhe 1900. Vendbanimi është përfshirë 

nga valët e shpërnguljes, të cilat rrezikojnë të 
marrin përmasat e shpopullimit. Në vitin 2011 
Osojani kishte 65 banorë, ndaj 279 banorë sa 
kishte në vitin 1921. Është bashkësi lokale, 
në të cilën gravitojnë vendbanimet Polana, 
Shalinovica, Koshi dhe Tuqepi. Ka shkollën 
9-vjeçare, stacionin shëndetësor, disa dyqane 
tregtare etj. (Bajram Kafexholli)

oSTReNI Gëzim (1942-). Veprimtar poli-
tik, ushtarak. Lindi në Dibër (Maqedoni). Pas 
shkollës së mesme në Shkup, kreu Shkollën e 
Këmbësorisë për Oficerë Rezervë në Bileqe, 

ku mori gradën e nën-
togerit të këmbësorisë. 
Gjithashtu u diplomua 
për filozofi-sociologji 
në Fakultetin Filozo-
fik të Universitetit të 
Prishtinës. Gjatë viteve 
’60 u zgjodh në forume 
të ndryshme politike të 
Maqedonisë, ndërsa më 

1969 mori dëtyrën e inspektorit të kufirit në 
Dibër. Më 1972 u dërgua për kualifikim në Ak-
ademinë Ushtarake në Beograd, për t’u përgat-
itur si oficer shtabi. Ishte komandant i mbro-
jtjes territoriale të komunës së Dibrës deri në 
pensionim më 1991, me gradën major. Në fi- 
llim të vitit 1999 u përfshi në radhët e Ushtrisë 
Çlirimtare të Kosovës (UÇK), ku mori detyrën 
e shefit të shtabit të Zonës së Tretë Operative 
të Dukagjinit. Pas demilitarizimit të UÇK-së u 
emërua shef i Shtabit të Përgjithshëm të Tru-
pave Mbrojtëse të Kosovës (2000). Me shpërth-
imin e luftës në Maqedoni (2001) u emërua 
kryeshef i Shtabit të Përgjithshëm të Ushtrisë 
Çlirimtare Kombëtare. Më 2002 u zgjodh de-
putet në Parlamentin e Maqedonisë nga rad-
hët e Bashkimit Demokratik për Integrim. Në 
vitin 2005 u zgjodh nënkryetar i Kuvendit të 
Maqedonisë. Ka botuar disa libra, ndër të cilët: 
“Dëshmia e gjeneralit para Tribunalit të Hagës” 
(2011), “Ushtria Çlirimtare Kombëtare” (2014) 
etj. (Fehari Ramadani)

oSTRoGoRSKI Georg (1902-1976). His-
torian, bizantinolog, filozof, akademik. Lindi 
në Peterburg të Rusisë, ku kreu dhe gjimnazin. 
Bashkë me familjen emigroi në Finlandë. Stu-
dioi filozofinë, ndërsa u doktorua në fushën 
e historisë (bizantologji) në Universitetin e 
Hajdelbergut në Gjermani. Një kohë ligjëroi 

në Universitetin e Bre-
slaut të Gjermanisë dhe 
më pas në Universitetin 
e Beogradit, ku ligjëroi 
historinë e Bizantit (në 
vitet 1933-1941 dhe më 
pas1941-1973). Ishte ini- 
ciator i themelimit të 
Institutit Bizantologjik 
të Akademisë së Shken-

cave dhe të Arteve të Serbisë (1948). Ishte 
anëtar i rregullt i Akademisë së Shkencave 
dhe të Arteve të Serbisë dhe anëtar korrespon-
dent i disa akademive ndërkombëtare. Opusi 
shkencor i tij përbëhet nga disa dhjetëra stu-
dime, diskutime dhe kritika nga fusha e bizan-
tologjisë. Vepra më e rëndësishme e tij është 
“Historia e Bizantit”, të cilën e botoi së pari në 
gjermanisht (1940). Vepra paraqet një sintezë 
të të gjithë faktorëve që ndikuan në zhvillimin 
e Bizantit. Rrjedhimisht, ajo është botuar dhe 
ribotuar në disa gjuhë dhe në të ka të dhëna 
të rëndësishme edhe për ngjarjet e zhvilluara 
në trojet mesjetare shqiptare. Vdiq në Beograd. 
(Qerim Dalipi)

oSHLANI Igballe (1954-1999). Mjeke, dësh-
more. Lindi në Vushtrri, ku kreu shkollimin 
fillor dhe të mesëm. Përfundoi Fakultetin e 
Mjekësisë në Prishtinë (1984). Punoi në Shtëpi-
në e Shëndetit në Vushtrri. Në pranverë të vitit 
1999, bashkë me familjen, përjetoi deportimet 
dhe ekzodin. Të dëbuarit nga Mitrovica, ku 
gjendej edhe I. Oshlani, u detyruan të marrin 
rrugë në drejtim të Shqipërisë. Një pjesë e kolo-
nës ndalet me dhunë në fshatin Zabllaq. Më 8 
maj 1999 ushtria serbe granatoi fshatin Zabllaq 
dhe popullatën civile. Mjekja I. Oshlani ishte 
duke u ofruar ndihmë mjekësore civilëve, kur 
u mor nga ushtria dhe paramilitarët serbë dhe 
u masakrua bashkë me bashkëshortin dhe një 
numër civilësh të tjerë. (Ali Llunji) 

oSHTIR Karel (oštir) (1888-1973). Gjuhëtar 
slloven. Studioi gjuhësinë krahasimtare në 
Grac dhe në Vjenë (1909–1913). Ishte profesor 
universiteti në Vjenë dhe në Lubjanë. Më 
1953 u zgjodh anëtar i rregullt i Akademisë 
së Shkencave dhe të Arteve të Sllovenisë, por 
pas pak vitesh jep dorëheqje (1958). K. Oshtir 
e mbrojti fuqimisht lëvizjen “Fjalët dhe gjërat” 
(Wörter und Sachen). Fokusi i punës së tij ishte 
hulumtimi i elementeve paraindoeuropiane i 

ndërmjetësuar përmes shtresave gjuhësore në 
jug të Europës (ilirishtja, trakishtja). Në veprat 
e hershme u mor me gjuhësinë krahasimtare 
indoeuropiane, veçanërisht me etimologjinë 
(doktrinën e origjinës dhe kuptimin fillestar të 
fjalëve) dhe fonetikën. Njihet ndërkombëtarisht 
si një nga pionierët e teorisë së laringaleve. I 
hulumtoi gjurmët e lashta gjuhësore, përfshirë 
iliro-trakase në shqipen. Botoi studime te 
revista “Arhiv za arbanasku starinu, jezik i 
etnologiju”. (Hana Radoniqi)

oTRoKËT. Skllevër në shtetin e Rashës 
(Serbisë). Ishin kategoria më e ulët e popullsisë 
së varur, por nuk ishin në numër të madh. 
Kryenin punën e shërbëtorit ose të luftëtarit 
në oborret e sundimtarëve dhe të feudalëve. 
Otrokët ishin në pronësi të plotë të zotit të tyre, 
i cili mund t’i shiste. Ata shpeshherë jetonin 
bashkë në një fshat me meropsët (fshatarë të 
varur), duke shlyer bashkërisht detyrimet ndaj 
të zotit të tyre. Në dokumentet kishtare hasen si 
robër që punonin në fushë dhe në vreshtari. Për 
nga përkatësia etnike, ata ishin rasiano-serbë, 
arbëror dhe vlleh. Sipas Kodit të Dushanit 
(shek. XIV) otroku i krishterë nuk mund t’i 
shitej një personi jo të krishterë. Otrokët nuk 
mund të dhuroheshin si prikë dhe nuk kishin 
të drejtë t’i ankoheshin gjyqit perandorak. 
Lirinë mund ta fitonin me pëlqimin e të zotit të 
tyre. (Qerim Dalipi)

oXHAKU I deRRALLAJVe TË TeToVËS. 
Ishte njëra nga familjet e mëdha shqiptare të 
shek. XVIII-XIX nga Tetova. I pari pinjoll i 
oxhakut të Derrallajve që mori pozita drejtuese 
në sanxhaqet shqiptare ishte Rexhep Pasha 
(vdiq më 1726), me origjinë nga fshati Bicaj i 
sanxhakut të Prizrenit. Djali i Rexhep Pashës, 
Hasan Pasha, qe pushtetar i Tetovës, ku në mesin 
e shek. XVIII ndërtoi Urën e Topit. Pinjolli më 
i rëndësishëm i oxhakut të Derallajve ka qenë 
Rexhep Pashë Plaku (vdiq më 1822). Ai në 
vitin 1780 mbante pozita drejtuese në Tetovë, 
ndërsa në vitin 1786 mori edhe qeverisjen e 
sanxhakut të Shkupit. Rexhep Pashë Plaku 
lidhi krushqi me familje të fuqishme shqiptare, 
si me Bushatlinjtë, Mahmudbegollët dhe me 
Frashërllinjtë. Oxhaku i Derrallajve fuqizimin 
më të lartë politik dhe ekonomik e arriti nga 
fundi i shek. XVIII e deri në fillim të viteve 
‘40 të shek. XIX, kur bijtë e Rexhep Pashë 
Tetovës, Abdurrahman Pasha, Hivzi Pasha dhe 

Hasan Pasha qeverisnin një territor të gjerë 
dhe të pasur, që përfshinte fushën e Pollogut, 
Shkupin e deri në Shtip. Pashallarët e oxhakut 
të Derrallajve morën pjesë aktivisht në lëvizjen 
kryengritëse të pashallarëve shqiptarë kundër 
reformave centralizuese osmane të viteve ‘30 të 
shek. XIX dhe ruajtën me sukses marrëdhëniet 
e mira midis myslimanëve dhe të krishterëve 
në territorin ku qeverisën. Shumica e pinjollëve 
të Oxhakut të Derrallajve u likuiduan, u 
internuan dhe u shpronësuan nga sulltani 
në fillim të viteve ‘40. I biri i Hasan Pashës, 
Mehmet Pashë Derralla, i lindur në Gradec të 
Gostivarit (1843), u shqua për veprimtarinë 
e tij patriotike jo vetëm në vitet e Lidhjes 
Shqiptare të Prizrenit, por edhe në vijim, deri 
në shpalljen e Pavarësisë në Vlorë, si njëri 
ndër nënshkruesit e Deklaratës së Pavarësisë. 
Pjesëtarë të oxhakut të Derrallajve kanë lënë 
ndërtime të rëndësishme, sidomos në Tetovë. 
Rexhep Pasha gjatë viteve 1785-1820 rinovoi 
teqenë bektashiane të Harabati Babës dhe e 
zgjeroi atë me disa objekte përcjellëse, si dhe 
rinovoi hamamin dhe Xhaminë e Larme, të 
ndërtuar në vitin 1495 nga dy motrat, zonja 
Hurshide dhe zonja Mensure, si dhe filloi 
ndërtimin e Kalasë së Tetovës, të cilën e 
përfundoi i biri, Abdurrahman Pasha. (Nehat 
Krasniqi) 

oXHAKU I GJINoLLËVe. Familje e njo-
hur e periudhës osmane, e cila luajti rol të 
rëndësishëm në jetën politike, ekonomike dhe 
kulturore të Gjilanit, të Novobërdës dhe të 
Prishtinës gjatë shek. XVIII-XIX. I pari i kësaj 
familjeje ka qenë Ali Pashë Gjini. Në Gjilan 
ata ndërtuan institucionet e rëndësishme pub-
like, fetare dhe kulturore-arsimore, si Xhaminë 
e Vjetër, hamamin me ujësjellësin, çarshinë 
me objektet përcjellëse, kullën e sahatit etj. 
Nga kjo familje janë ndërtuar objekte të kultit 
edhe në Prishtinë, ndër të cilat spikat Xhamia 
e Jashar Pashës. Gjatë periudhës së reformave 
të viteve 1789-1839 dhe pas shthurjes së siste-
mit të timarit dhe hyrjes në fuqi të sistemit të 
çifligut, kjo familje u fuqizua ekonomikisht, i 
rriti dhe i zgjeroi çifligjet e saj në sanxhakun 
e Prishtinës. Duke qenë se pjesëtarë të kësaj 
familjeje kishin fituar grada në rang të beut 
e të pashait në institucionet përkatëse të 
administratës osmane, rrjedhimisht fituan 
postin e mytesarifit-prefektit në Nezaretin e 
Shkupit me seli në Prishtinë, për të qeverisur 

në sanxhakun e Prishtinës. Në Prishtinë kanë 
ardhur në pushtet nga viti 1758 me Hysrev 
Beun, të cilin e trashëgoi i biri, Bahtijar Beu. 
Pas tij për mytesarif vjen i vëllai, Maliq Pasha, 
dhe së fundmi, nipi i Maliq Pashës, Jashar Pa-
sha, i biri Bahtijar Beut. Familja Gjinolli luajti 
rol të rëndësishëm në rezistencën ndaj refor-
mave të Tanzimatit dhe më vonë edhe gjatë 
kohës së Lidhjes Shqiptare të Prizrenit. Abdur-
rahman Pasha ka qenë kryetar i Lidhjes Shq-
iptare për Prishtinë, ndërsa bijtë e tij, Zija Beu 
dhe Ali Danish beu, kanë qenë anëtarë aktivë 
të Komitetit të Stambollit dhe veprimtarë të Li-
dhjes. Fuad bej Gjinolli ishte deputet i Prishti-
nës në Parlamentin Osman. (Iljaz Rexha) 

oXHAKU I KRYeZINJVe. Njëra nga fa-
miljet e mëdha shqiptare të shek. XVII-XIX 
nga Gjakova. Pinjollët e kësaj dere u fuqizua 
politikisht dhe ekonomikisht nga gjysma e 
dytë e shek. XVII. I pari i Kryezinjve, që u ngjit 
në hierarkinë politike osmane, ishte Hasan 
Pashë Gjakova, i cili që nga viti 1649, kur u bë 
bejlerbej i Bosnjës e deri në vitin 1694, kur në 
moshë të shtyrë erdhi në pozitën e mytesarifit 
të Shkodrës, ka qenë vali në vilajete të 
ndryshme të Perandorisë Osmane, por fuqinë 
më të madhe ekonomike dhe famën e arriti në 
Hungari, ku themeloi një kompleks vakëfesh 
që përbëhet nga një xhami (e cila gjendet 
edhe sot), një medrese dhe një mevlevihane. 
Oxhaku i Kryezinjve u faktorizua pas disfatës 
së ushtrisë osmane para mureve të Vjenës 
(1683). Nga kjo kohë familja e Kryezinjve, së 
bashku me familjen e Mahmudbegollëve, të 
Bushatlinjve, të Vlorajve etj. u bënë faktorë 
më të rëndësishëm politikë dhe ushtarakë në 
hapësirat shqiptare. Nga viti 1703, oxhaku 
i Kryezinjve, sikundër edhe oxhaqet e tjera 
shqiptare, fituan të drejtën e trashëgimit 
familjar të gradave dhe të pozitave drejtuese 
në sanxhaqet shqiptare. Pas përfundimit të 
luftërave austro-osmane dhe veneto-osmane 
në fund të dekadës së tretë të shek. XVIII, 
oxhaku i Kryezinjve dhe oxhaqet e tjera 
shqiptare qeverisnin pothuaj gjysmë të pavarur 
nga Porta e Lartë, duke manifestuar herë-herë 
një rivalitet ndërmjet tyre, që shkonte deri në 
gjakderdhje. Pinjollët e oxhakut të Kryezinjve, 
si: Kurt Mehmet pasha, i biri i Hasan Pashë 
Gjakovës, Mahmud Pasha, i biri i Hasan Pashë 
Gjakovës dhe tetëmbëdhjetë pasardhës të tjerë 
të Kurt Pashë Gjakovës kanë fituar gradën 

Pasha dhe kanë luajtur rol të rëndësishëm në 
jetën politike ekonomike dhe kulturore jo 
vetëm të Gjakovës, të sanxhakut të Dukagjinit, 
të sanxhakut të Prizrenit, të sanxhakut të 
Shkodrës, por edhe më gjerë, në sanxhaqet 
shqiptare të Shqipërisë së Veriut, deri në fund 
të periudhës osmane. (Nehat Krasniqi) 

oXHAKU I MAHMUdBeGoLLËVe. Njëra 
nga familjet e mëdha shqiptare të shek. XVI-
XIX nga Peja. Pinjollët e kësaj dere u fuqizuan 
politikisht dhe ekonomikisht qysh në fillimet 
e pushtetit osman. I pari i kësaj dere, i cili u 
shqua si pushtetar osman, ishte Feriz Pasha, 
vali në gjysmën e dytë të shek. XV. Deri në 
gjysmën e dytë të shek. XVII, pinjollët e kësaj 
dere njiheshin me mbiemrin Bolla-zade ose 
Bollica. Pas daljes në skenë politike të Mahmud 
Pashës nga fundi i shek. XVII, kjo familje mori 
mbiemrin Mahmudbegolli. Nga pasardhësit e 
Mahmud Pashë Mahmudbegollit dhe të vëllait 
Hydaverdi Pasha kanë dalë më shumë se 20 
pashallarë, sanxhakbejlerë dhe pushtetarë e 
komandantë ushtarakë, të cilët kanë qeverisur 
në sanxhakun e Dukagjinit, të Prizrenit, të 
Shkodrës, të Elbasanit dhe në sanxhaqe të tjera, 
përfshirë atë të Janinës. Kulmin e fuqisë politike 
dhe ekonomike oxhaku i Mahmudbegollëve e 
arritën gjatë dy dekadave të fundit të shek. XVII 
dhe gjysmës së parë të shek. XVIII. Oxhaku i 
Mahmudbegollëve kishte lidhje martesore me 
Vlorajt, Bushatlinjtë, Gjinollajt, Derallajt dhe 
sidomos me Kryezinjtë e Gjakovës. Pinjollë 
të oxhakut të Mahmutbegollëve morën pjesë 
aktivisht në të gjitha organizimet dhe ngjarjet 
e rëndësishme politike dhe ushtarake shqiptare 
në Kosovë dhe më gjerë që nga fundi i shek. 
XVII e deri në fund të pushtetit osman. Pinjollët 
e këtij oxhaku morën pjesë në përpjekjet për 
autonomi të Bushatlinjve të Shkodrës, ku u 
shquan vjehrri i Kara Mahmud Pashë Bushatit, 
Ibrahim Pashë Mahmudbegolli, me të birin 
Kahreman Pashën, të vrarë në vitin 1788; në 
lëvizjen kryengritëse të pashallarëve shqiptarë 
kundër reformave centralizuese të pushtetit 
osman të viteve ‘30 të shek. XIX u shquan 
haxhi Hasan Arsllan Pasha (vdiq më 1843); në 
Lidhjen Shqiptare të Prizrenit u shquan Halil 
Pasha dhe Shaban Pasha; në Lidhjen Shqiptare 
të Pejës u shquan Halil Pasha dhe Zejnel Beu; si 
dhe në Kuvendin Kombëtar të Vlorës më 1912 
u shquan Zejnel Beu dhe Qerim Beu. (Nehat 
Krasniqi) 

oXHAKU I RRoTLLAJVe. Njëra nga fa-
miljet e mëdha shqiptare të shek. XVIII-XIX 
nga Prizreni. Të parët e oxhakut të Rrotllajve 
ishin me prejardhje nga fshati Nangë i Lumës. 
I pari i kësaj familjeje ishte Salih Zaimi, i cili 
kishte fituar një ziamet në Prizren, ku dhe ishte 
vendosur familjarisht. Salih Zaimi la dy djem: 
Mahmudin dhe Mehmedin, të cilët nuk kanë 
pasur ndonjë pozitë në Prizren, por nipi i tij, 
Salih Pasha, i biri i Mahmudit, në vitin 1747 
fitoi gradën Pashë dhe u emërua sanxhakbej i 
Prizrenit. Këtë pozitë e mbajti deri në vitin 1749. 
Pas tij postin e sanxhakbeut të Prizrenit e kishin 
bijtë e tij, Emrullah Pasha (qe vrarë nga pashai i 
Shkodrës më 1774) dhe Ismail Pasha (sanxhakbej 
i Prizrenit në vitin 1785). Këtë pozitë më pastaj 
e patën fituar të bijtë e Emrullah Pashës, Tahir 
Pasha (1794) dhe Rustem Pasha (1800). Më vonë 
këtë pozitë e arritën bijtë e Tahir Pashës, Said 
Pasha (1805-1815), Mahmud Pasha (1819-1836) 
dhe Emin Pasha, i cili qe emëruar për të dytën 
herë sanxhakbej i Prizrenit në vitin 1842 (vdiq 
më 1843). Oxhaku i Rrotllajve gjatë qeverisjes 
mbi një shekull dha kontribut të rëndësishëm në 
jetën politike, ekonomike, sociale dhe kulturore 
të sanxhakut të Prizreni dhe më gjerë. Pinjolli 
i këtij oxhaku, Salih Pasha punoi shumë për 
rindërtimin dhe rigjallërimin e Prizrenit të 
rrënuar nga forcat austriake (1689-1690). Në 
gjysmën e dytë të shek. XVIII, pashallarë të 
oxhakut të Rrotllajve kishin punësuar një numër 
të konsiderueshëm ndërtimtarësh arumunë 
nga jugu i Shqipërisë, të cilët u vendosën me 
familjet e tyre në bregun lindor të varoshit, mbi 
qytetin e Prizrenit. Me përkrahjen e oxhakut 
të Rrotllajve, në gjysmën e dytë të shek. XVIII 
në Prizren nisi përparimi i zanateve dhe i 
tregtisë, sidomos zanati i dyfekçinjve. Pushkët 
e prodhuara në mbi 100 dyqane në Prizren në 
gjysmën e parë të shek. XIX shkonin edhe në 
tregjet e Azisë së Vogël, të Egjiptit dhe të Indisë. 
Pinjollë të oxhakut të Rrotllajve rezistuan me 
armë kundër reformave të sulltan Mahmutit II 
(1808-1839), për çka u dallua Mahmud Pasha, 
i cili u ekzekutua nga sulltani. Nga ky oxhak 
kanë dalë donatorë objektesh e institucionesh 
të ndryshme arsimore, kulturore, fetare, sociale 
etj. Said Pasha në vitin 1805 ndërtoi bibliotekën 
e parë publike në Prizren, ndërsa vëllezërit e 
tij, Mahmud Pasha dhe Emin Pasha ndërtuan 
dy medrese, tri kulla sahati (Prizren, Rahovec, 
Mamushë), katër xhami, si dhe e rinovuan 
hamamin e Mehmet Pashës. (Nehat Krasniqi) 

oZNA. Shkurtesë e emërtimit serbisht të 
shërbimit sekret jugosllav (Odeljenje za 
zaštitu naroda - Seksioni për Mbrojtjen 
e Popullit), i cili u formua nga strukturat 
udhëheqëse të Partisë Komuniste dhe Lëvizjes 
Nacionalçlirimtare të Jugosllavisë (LNÇJ). 
Qëllimi këtij shërbimi ishte mbrojtja e lëvizjes 
nga veprimtaria dhe propaganda e armikut, 
duke grumbulluar të dhëna për forcat, synimet, 
spiunët, diversantët etj. dhe për ruajtjen e 
organeve drejtuese të “pushtetit popullor” në 
territoret e çliruara. Bartës kryesorë të kësaj 
veprimtarie ishin shërbimet e zbulimit dhe të 
kundërzbulimit, pastaj të ashtuquajturat “roja 
partizane”, “milicia popullore” etj. Informata 
zyrtare për themelimin e OZN-ës u dha më 
27 nëntor 1942 nga komandanti suprem i 
Ushtrisë Nacionalçlirimtare dhe Aradheve 
Partizane të Jugosllavisë. Më pas shërbimi u 
specializua për ndjekjen e kundërshtarëve dhe 
armiqve të brendshëm në radhët PKJ-së, të 
Frontit Popullor dhe në komandat e njësiteve 
të armatosura të të gjitha niveleve. Pas Luftës 
së Dytë Botërore, OZN-a vazhdoi të ruajë 
interesat e LNÇJ-së në bashkëpunim me 
Milicinë Popullore dhe Korpusin e Mbrojtjes 

së Popullit. Në fillim të vitit 1946, në vend të 
saj u formua Sigurimi i Brendshëm Shtetëror 
(UDB-a, Unatrašnja državna bezbedonst). 
Që nga formimi e deri në shuarjen e tyre, 
këto dy shërbime dhe organet e tyre u bënë 
sinonim i dhunës dhe terrorit që ushtruan ndaj 
shqiptarëve të Kosovës dhe të shqiptarëve në 
ish-Jugosllavi në përgjithësi. (Izber Hoti)

oZRIMI. Fshat i tipit të zgjatur, 10 km në 
verilindje të qytetit të Pejës. Shtrihet në bregun e 
djathtë të Drinit të Bardhë, në lartësi mbidetare 
455 m. Është vendbanim fushor, me sipërfaqe 
230,6 ha. Rreth 90% e sipërfaqes janë me ara, 
kurse pjesën tjetër e zënë livadhet. Popullsia 
merret me bujqësi. Si vendbanim me 13 shtëpi 
përmendet në regjistrin kadastral osman të 
Sanxhakut të Shkodrës të vitit 1485. Me emrin 
Ozdrim, Ozrin shënohet në hartat e shekullit 
XVI (Gastaldi, 1546). Në një hartë osmane 
të fundit të shek. XIX është i regjistruar me 
emrin Ozuirem. Në vitin 2011 Ozrimi kishte 
426 banorë, ndaj 120 banorë në vitin 1921. Ka 
shkollën 9-vjeçare, stacionin shëndetësor dhe 
disa njësi tregtare. (Bajram Kafexholli)

PACoLLI Behxhet (1951-). Politikan, afarist. 
Lindi në Marec, komuna e Prishtinës. Shkollën 
fillore e kreu në vendlindje, ndërsa të mesmen 
në Prishtinë. Nga viti 1974 drejtoi kompani të 

ndryshme në Kosovë, 
në Austri dhe në Zvicër, 
ndër të cilat edhe “Ma-
betex Project Engineer-
ing”, me seli në Lugano 
(Zvicër), të themeluar 
në vitin 1990 nga disa 
shoqëri shumëkombë-
she. Nën drejtimin e tij 
kompania u bë e njo-

hur për rindërtimin e kompleksit qeveritar të 
Kremlinit në Moskë. Më pastaj, për një kohë 
u mor me punë ndërtimore në qytete të ndry-
shme të Rusisë, të Kazakistanit etj. Në vitin 
2004 në Prishtinë themeloi Aleancën “Kosova 
e Re”, e cila në vitin 2007 u shndërrua në parti. 
Në vitin 2011 u zgjodh president i Republikës 
së Kosovës, por dha dorëheqje për shkak se 
Gjykata Kushtetuese e quajti të parregullt 
zgjedhjen e tij. Në periudhën 2011-2014 partia 
e tij hyri në koalicion me Partinë Demokratike 
të Kosovë (PDK) dhe B. Pacolli mori postin e 
zëvendëskryeministrit. Në zgjedhjet e vitit 2014 
partia e tij nuk kaloi pragun zgjedhor. Është 
themelues i Lëvizjes për Unionin Ekonomik 
Shqiptar (2012). Ishte aktiv në lobimin për 
njohjen e pavarësisë së Kosovës. (Nerxhivane 
G. Dauti)

PAÇARAdA Shukri (1967-). Futbollist, traj-
ner i futbollit. Lindi në Podujevë. Karrierën e 
filloi me “Llapin” e Podujevës, duke i kaluar 
të gjitha grupmoshat. Si portier i talentuar 
kaloi në radhët e “Prishtinës”, në kohën kur 
kjo skuadër bënte gara në Ligën e parë të 
ish-Jugosllavisë. Në moshën 20-vjeçare, në 

vitin 1987 debutoi në ndeshjen me njërën 
prej skuadrave më të mira të ish-Jugosllavisë, 
“Cërvena Zvezdën” e Beogradit, ndeshje që 
pati përfunduar me rezultat 3:1 për Prishtinën. 
Pas rrethanave të krijuara në Kosovë, Paçarada 
e vazhdoi karrierën në Gjermani në skuadrën 
“Alemannia Achen”, ndërsa përfundoi futbollin 
aktiv në FC “Oberneuland”. Sh. Paçarada i 
takon “brezit të artë” të KF “Prishtina”. Është 
trajner i portierëve në skuadrën e njohur 
gjermane “Bajer Lëverkuzen”. (Bekim Aliu)

PAÇARIZI Haxhi Ymer Lufti  (1870-1928). 
Poet, sheh, veprimtar politik. Lindi në Prizren 
në një familje me prejardhje nga Malësia 
e Dibrës. Pas mbarimit të shkollës fillore 
(mejtepit) dhe Gjimnazit të ulët (Rushdijes) 
më 1887, u regjistrua në Medresenë e Fatihut 
në Stamboll, ku qëndroi deri më 1901. Pas 
Stambollit shkoi në Kajro dhe u regjistrua në 
Universitetin “Al-Azhar”, ku studioi katër vjet 
gjuhën arabe. Më 1905 u kthye në Prizren. Pas 
fitores së Turqve të Rinj gëzoi autoritet të madh 
dhe besimin e qeveritarëve të atëhershëm. 
Mirëpo, u dëshpërua shpejt. Ishte anëtar i 
organizatës “Xhemijeti” dhe veprimtar për 
të drejtat e shqiptarëve në Mbretërinë Serbe-
Kroate-Sllovene. Ka shkruar mbi 60 vepra në 
prozë dhe poezi në gjuhën arabe, turke dhe 
persiane. Ka botuar shkrime, sidomos poezi, 
nga të cilat shihet qartë angazhimi i tij për të 
drejtat e shqiptarëve, të cilat i ka botuar në 
shtypin e kohës. Është autor edhe i një divani. 
Veprat e haxhi Ymer Lutfi Paçarizit u përkasin 
fushave të ndryshme, si: filozofike, fetare-
mistike, politike, didaktike-pedagogjike dhe 
lirike, në stilin e poezisë së divanit.  (Nehat 
Krasniqi, Sadik Mehmeti) 

PAÇARIZI Nuhi (1969-). Lindi në Dragobil 
të Malishevës. Shkollën fillore e kreu në 

vendlindje, të mesmen në Malishevë dhe 
Rahovec. Kreu studimet për gjuhë dhe letërsi 
shqipe në Fakultetin e Filologjisë të Universitetit 
të Prishtinës. Që në kohën e studimeve 
bashkëpunoi me gazetën e studentëve “Bota e 
re” (1990-1999) dhe me gazetën e përditshme 
“Bujku” (“Rilindja” në Perëndim), si dhe me 
revistën “Zëri”. Në periudhën 1994-1999 punoi 
korrespondent i gazetës “Zëri i Kosovës” që 
dilte në Zvicër. Nga themelimi u angazhua si 
gazetar i agjencisë së lajmeve “Kosovapress” 
(janar 1999) dhe bashkëpunëtor i Radios 
“Kosova e lirë”, ndërsa pas përfundimit të luftës 
edhe redaktor dhe kryeredaktor i agjencisë 
“Kosovapress”. Nga viti 2000 deri më 2002 ishte 
kryeredaktor i gazetës “Zëri i Kosovës”, botimi 
në Kosovë dhe në vitet 2010-2011 redaktor në 
gazetën e përditshme “Lajm”, edicioni online. 
(Rrahman Paçarizi)

PAÇARIZI Rrahman (1972-). Gjuhëtar, pu-
blicist, profesor universiteti. Lindi në Mali-
shevë, ku përfundoi shkollimin fillor, ndërsa 
shkollën e mesme e kreu në Rahovec. U diplo-

mua për gjuhë dhe letër-
si shqipe në Fakultetin 
e Filologjisë të Uni-
versitetit të Prishtinës 
(1994), ku kreu stu-
dimet pasuniversitare 
dhe mbrojti tezën e dis-
ertacionit të doktoratës 
(2006). Nga viti 1996 pu-
non në departamentet e 

gjuhës shqipe dhe më vonë të gazetarisë. Është 
profesor i asociuar (2103). Interesimet e tij 
studimore lidhen me sociolinguistikën, psiko-
linguistikën, morfologjinë si dhe probleme të 
terminologjisë gjuhësore. Përveç artikujve stu-
dimorë botoi monografitë “Shqipja standarde 
në parametrat psikolinguistikë” (2011), “Kon-
versioni në gjuhën shqipe” (2015) dhe një fjalor 
terminologjie të psikolinguistikës (2012). Arti-
kujt e tij lidhen me raportet dialekt-standard, 
politikat gjuhësore, shqipja në epokën e glo-
balizimit, ideologjitë gjuhësore, terminologjia 
gjuhësore në këndvështrimin socio-konjitiv, 
gjuhën e mesenxherit etj. Botoi një libër me 
poezi. Ishte gazetar i Radios “Evropa e lirë” në 
periudhën 1998–2007. Është anëtar i Këshillit 
Ndërakademik për Gjuhën Shqipe dhe drejtor 
i Seminarit Ndërkombëtar për Gjuhën, Letërsi-
në dhe Kulturën Shqiptare. (Imri Badallaj)

PAÇUKU Bashkim  (1955-). Tenor. Vjen nga 
qyteti i Dibrës. Kreu studimet në Fakultetin e 
Muzikës në Shkup. Pas studimeve realizoi dy 
vizita studimore në Teatrin e Operës e të Baletit 
në Tiranë dhe në “La Scala” të Milanos (Itali). 
Ndërkaq, studimet për solokëndim i kreu edhe 
në Universitetin e Bostonit në SHBA. Një kohë 
ka punuar si udhëheqës i Korit të Radiotele-
vizionit të Prishtinës. Si këngëtar-tenor ka marrë 
pjesë në koncerte të ndryshme dhe ka interpret-
uar vepra gjinish të ndryshme të kompozitorëve 
vendorë e të huaj në Kosovë, Shqipëri, Maqe-
doni, Kroaci, Itali, Zvicër, Austri, Rusi, Amerikë 
etj. Repertori i tij përfshin veprat operistike: “La 
Traviata” (Alfredo), “L’Elisir d’Amore” (Nemo-
rino), “Rigoletto” (Duca), “La Boheme” (Ro-
dolfo), “Die Zauberflote” (Tamino), “Toska” 
(Cavaradossi), “Faust” (Faust), “Eugene Onegin” 
(Lenski) dhe pjesë të tjera nga Schubert, Shu-
mann, Donizetti, Bellini etj. Ka marrë pjesë në 
gara e konkurse dhe është shpërblyer me çmime 
kombëtare e ndërkombëtare. Jeton dhe vepron 
në SHBA. (Kristina Palokaj-Perkola)

PAGA. Përfaqëson çmimin e punës për njësi 
të punës (për orë, ditë, javë apo muaj). Paga 
nominale është shuma që merr punëtori për 
njësi të punës, e shprehur në valutën përkatëse 
të vendit. Ndërkaq, paga reale përfaqëson 
raportin e pagës nominale ndaj një matësi të 
nivelit të çmimeve, duke dhënë kështu një 
vlerësim për fuqinë blerëse të pagës. Paga është 
rezultat i interreaksionit në tregun e punës 
ndërmjet ofertës dhe kërkesës për punë, duke 
u ndikuar gjithashtu edhe nga ekzistenca dhe 
fuqia e sindikatave në treg, si dhe forcat e tjera të 
tregut të punës. Oferta e punës paraqet numrin 
e punëtorëve që do të merrnin pjesë në tregun e 
punës për secilin nivel page. Ndërkaq, kërkesa 
e punës paraqet numrin e punëtorëve që firmat 
do të merrnin në punë për secilin nivel page. 
Pikëprerja e ofertës dhe e kërkesës për punë re-
zulton me ekuilibrin e tregut të punës, ku për-
caktohen paga mesatare dhe niveli i punësimit. 
Sipas të dhënave të fundit për vitin 2014, rreth 
70 për qind të të punësuarve në Kosovë marrin 
paga neto prej 215 deri në 500 euro për muaj. 
Paga mesatare neto është rreth 350 euro dhe 
është mesatarisht më e lartë për meshkuj se për 
femra. (Avdullah Hoti) 

PAGARUSHA Abdylkadër (1946-). Piktor. 
Lindi në Prizren. Kreu shkollën fillore në 

Prishtinë, ndërsa Shkollën e Mesme të Artit 
në Pejë. Mbaroi Shkollën e Lartë Pedagogjike, 
degën e artit figurativ në Prishtinë, ndërsa 
Akademinë Mbretërore të Arteve të Bukura, 
drejtimin e pikturës, e kreu në Bruksel (1971). 
Pas studimeve punoi disa vjet si redaktor 
teknik në Redaksinë e Botimeve “Rilindja” 
në Prishtinë. Në vitin 1974 u vendos në 
Bruksel dhe vijoi të merret me pikturë. 
Mori pjesë në ekspozita të përbashkëta me 
artistë belgë. Në Anvers të Belgjikës mbaroi 
studimet pasuniversitare në Institutin e Lartë 
Kombëtar të Arteve të Bukura (1988). Veprat 
e tij u ekspozuan në Saint Josse (1975), Vavre 
(1983), Anvers (1985), Bruksel (disa herë), 
Pragë (2004) dhe Prishtinë (2010). Me ngjyra 
të kaltra, gri e nuancime të bardha pasqyroi 
në tablotë e tij figurën e njeriut në përpjekje 
ekzistenciale dhe figurën e shpendit si kujtesë e 
pasuri e natyrës. Mori disa çmime profesionale 
në Belgjikë. Jeton e vepron në Bruksel. (Rexhep 
Goçi)

PAGARUSHA Nexhmije (1933). Këngëtare. 
Lindi në Pagarushë të Malishevës. Shkollën 
fillore e kreu në Malishevë, më vonë u vendos 
në Prishtinë. Shkollimin e mesëm muzikor, 

solokëndimin, e filloi në  
Beograd, ku qëndroi për  
tri vjet, por për shkak 
rrethanash jo të volit-
shme e ndërpreu. Filloi 
të këndojë që në fëmi-
jëri, por karrierën e 
vërtetë e nisi më 1948, 
si këngëtare e Radio 
Prishtinës. Ishte dhe 

mbetet primadonë e muzikës popullore dhe 
asaj zbavitëse. Ka kënduar në manifestime dhe 
festivale në Kosovë dhe në të gjitha viset e tjera, 
duke arritur popullaritet të madh për poten-
cialin e saj vokal në ish-Jugosllavi, në Bullgari, 
Turqi, në disa shtete europiane, si dhe të Lindjes 
së Afërt, në Amerikë etj. N. Pagarusha posedon 
një ambitus të gjerë interpretues me elemente 
kolorature pa vibrime orientale. Këndoi mbi 
40 vjet pa ndërprerë dhe jo gjithnjë në kushte 
të përshtatshme për një soliste si ajo. Repertori 
i saj interpretues është tejet i gjerë dhe i lar- 
mishëm. Veçohen këngët “Ani mori nuse”, “Kur 
më del në derë”, “Metelikun ta kam falë”, “Po të 
pres te dega e fikut”, “Mora testinë”, “Kënga e 
Rexhës” etj. Me saktësi e bukuri i këndoi këngët 

e përpunuara dhe të kompozuara nga bash-
këshorti i saj, kompozitori Rexho Mulliqi, ndër 
të cilat: “Lulëzoi fusha, lulëzoi mali”, “Zambaku 
i bardhë”, “Një lule që m’ka çelë tash”, si dhe ato 
origjinale: “Baresha”, e cilësuar si xhevahir kol-
orature, që ruan elementin foklorik të këngës. 
N. Pagarusha ka ushtruar dhe aktivitet prej ak-
toreje, duke u paraqitur në disa vepra skenike 
e filma (“Tre vetë kapërcejnë malin”, “E kaf-
shoja terrin”, “Fluturimi i Micakut”). Vlerësimi 
i lartë dhe dashuria e madhe që kishin kritikët 
dhe publiku ndaj saj, bëri që ajo të gëzonte 
titujt “Bilbili i Kosovës”. Nga viti 1984 vendos 
të përmbyllë karrierën prej këngëtareje dhe 
këtë ngjarje e shënoi me një koncert të madh 
në Sarajevë. Ishte këshilltare në produksio-
nin muzikor të Radio Prishtinës. Më 2012 u 
dekorua me “Nderi i kombit” nga presidenti i 
Shqipërisë. (Rreze Kryeziu-Breznica)

PAJA. Lidhet me doket shoqërore dhe është e 
ndërtuar mbi baza të raporteve të veçanta që 
nxisnin efekte dhe karakter ekonomike në jetën 
e vajzës dhe në familjen e burrit. Në Kosovë, si 
edhe krahinat e tjera shqiptare, veçohen zakone 
që pajën e bëjnë element të veçantë të statusit 
të gruas në familje dhe shoqëri. Para martesës, 
me qëllim të sigurimit të lehtësimit të pozitës 
ekonomike dhe pamjes së saj në ambientin e ri, 
vajza, sipas mundësive dhe zakonit, merrte me 
vete një pasuri të konsiderueshme të mirash 
materiale, kryesisht të luajtshme: veshmbathje 
personale, veshmbathje për burrin, shtrojë 
e mbulojë, por edhe gjësende të dedikuara 
si dhurata për familjarët e burrit. Mbi këtë 
“pasuri”, vajzës, përkatësisht gruas, i njihej e 
drejta e pronësisë edhe pas martesës, gjë që 
kishte domethënie të veçantë në jetesën e saj, 
por edhe në kontekstin e kulturës shqiptare. 
Për nga karakteri i punës, në pajën e vajzës zënë 
vend punesat - prodhimet e vekut (shtrojë, 
petka, zhguna); thurjet me grep ose me shtiza 
(çorapë, meste, mëngë); qëndisjet me fije 
natyrash të ndryshme (përdorëse për fjetje, 
për interier); punëdoret e imëta me grep e me 
gjilpërë (dantelet, ojnat, aksesorë të ndryshëm 
etj.). Paja në kohën e sotme ka ndryshuar 
fizionominë e vet dhe e ka humbur kuptimin 
fillestar.
Prika, ndërkaq, lidhet me zakonin, sipas të 
cilit me rastin e martesës, familja e vajzës 
i jep dhëndrit ose familjes së tij (pronë të 
paluajtshme, si tokë, shtëpi, ose vlerë në para). 

NEXHMIJE 

Ky zakon ka pasur shtrirje në shumicën e 
kulturave europiane, sidomos në kohën e 
feudalizmit dhe më vonë, ndërsa buron nga 
zakonet origjinale që lidhen me Romën e 
vjetër. Prikën e jep vetëm familja e vajzës, por 
burri nuk mund ta administrojë këtë pasuri, 
që ndryshe njihet edhe me emërtimin “miras”. 
Prika i siguronte gruas pavarësi ekonomike në 
familjen e burrit. Në aspektin juridik, prika 
konsiderohet si pjesë e pasurisë së familjes së 
vajzës-nuse, përkatësisht e gruas së martuar. 
Në rast të prishjes së martesës (divorcit), burri 
në asnjë mënyrë nuk gëzonte asnjë të drejtë 
mbi këtë pasuri. Kjo e drejtë, që mbështetej në 
të drejtën zakonore shqiptare, respektohej edhe 
në Kosovë. (Drita Halimi-Statovci)

PAJAZITI Agron (1958-). Inxhinier i maki-
nerisë, profesor universitar. Lindi në Pejë, 
ku kreu shkollën fillore, ndërsa gjimnazin e 
kreu në Prishtinë. Kreu studimet në Fakulte-
tin e Makinerisë të Universitetit të Prishtinës 
(UP), ndërsa studimet pasuniversitare i kreu 
në Fakultetin e Makinerisë dhe të Anijendër-
timit të Universitetit të Zagrebit. Doktoroi në 
Fakultetin e Makinerisë të UP-së (1992). Pas 
diplomimit filloi punën në minierat me flo-
tacion në Kishnicë dhe Novobërdë, ndërkaq 
nga viti 1981 punon në Fakultetin e Inxhinie-
risë Mekanike të UP-së, ku ligjëron lëndët: me-
kanika, sistemet hidraulike dhe pneumatike, 
rregullimi i pajisjeve procesore etj. Është autor i 
teksteve universitare dhe i dispensave. Botoi një 
sërë punimesh shkencore dhe profesionale dhe 
mori pjesë në konferenca shkencore brenda 
dhe jashtë vendit. (Xhevat Perjuci)

PAJAZITI Arbnor (1961-). Inxhinier i maki-
nerisë, profesor universiteti. Lindi në Pejë, 
shkollën fillore, të mesmen dhe Fakultetin 
Teknik i kreu në Prishtinë. Studimet pasuni- 

versitare i kreu në Fa-
kultetin e Makinerisë 
dhe të Anijendërtimit të 
Universitetit të Zagrebit, 
ndërsa u doktorua në 
Fakultetin e Makinerisë 
të Universitetit Teknik 
të Vjenës (1998). Pu-
noi në Korporatën Ele-
ktroenergjetike të Ko- 

sovës (1984), kurse më pas në Fakultetin e 
Makinerisë të Universitetit të Prishtinës (UP). 

Në vitin 1984 u zgjodh asistent, ndërsa në vitin 
2010 merr titullin profesor i rregullt. Ka ush-
truar disa funksione drejtuese në institucionet 
e arsimit të lartë, përfshirë edhe detyrën e pro-
rektorit të Universitetit të Prishtinës. (2014). 
Është autor i disa teksteve universitare (“Bazat 
e robotikës”, “Robotika në Kosovë” etj.) dhe ka 
botuar një sërë punimesh shkencore. Ka bërë 
vizita studimore në Austri, Itali, Gjermani dhe 
SHBA. Është hartues dhe pjesëmarrës i pro-
jekteve të ndryshme. Merret me projektimin 
dhe konstruktimin e robotëve për operacionet 
emergjente dhe të dominimit dhe ka konstruk-
tuar platforma të ndryshme robotike. (Xhevat 
Perjuci)

PAJAZITI Naser (1970-). Gjuhëtar, profesor. 
Lindi në Radobravë të Prizrenit. Studimet për 
gjuhë dhe letërsi shqipe i mbaroi në Fakultetin e 
Filologjisë në Prishtinë, ku kreu edhe studimet 
pasuniversitare dhe më pas u doktorua me 
temë mbi të folmen e Anadrinit (2005). Punoi 
në Institutin Albanologjik (1996-2008), ku 
arriti gradën këshilltar shkencor. Aktualisht 
është mësimdhënës në Fakultetin e Edukimit 
të Universitetit të Prishtinë. Mori pjesë në 
konferenca shkencore dhe botoi punime në 
fushën e gjuhësisë, monografi dhe botime të 
tjera: “E Folmja e Opojës “( 2005), “E folmja 
e Anadrinit” (2008) etj. Ka ushtruar detyra 
dhe funksione të ndryshme në institucionet e 
arsimit të lartë. (Pranvera Osmani)

PAJAZITI Zahir (1962-1997). Njëri nga the-
meluesit e Ushtrisë Çlirimtare të Kosovës 
(UÇK), Hero i Kosovës. Lindi në fshatin  Tu-
ruqicë të komunës së Podujevës. Kreu shkolli-

min fillor dhe të mesëm 
në Orllan, pastaj u regji-
strua në shkollën e poli-
cisë në Vushtrri, por u 
përjashtua pas një viti si 
i papërshtatshëm poli-
tikisht. Më 1981 u regjis-
trua në degën e gjuhës 
dhe letërsisë angleze në 
Fakultetin e Filologjisë të 

Universitetit të Prishtinës. Po atë vit mori pjesë 
në demonstratat në Podujevë. Më pas vazhdoi 
veprimtarinë ilegale. Në fillim të viteve ’90 ishte 
aktiv në organizimin e Parlamenti Rinor, duke 
formuar degën e këtij subjekti në Orllan. Ishte 
aktiv edhe në aksionin e pajtimit të gjaqeve. 

ARBNOR PAJAZITI

ZAHIR PAJAZITI

Në vitin 1991 Z. Pajaziti shkoi në Shqipëri për 
stërvitje ushtarake. Kontribuoi në furnizimin 
me armatim të celulave ushtarake të krijuara në 
rrethinën e Orllanit. Kaloi shumë herë kufirin 
e Shqipërisë, gjatë viteve 1994-1997. Gjatë kë-
tyre viteve punoi në zgjerimin e bashkëpunë-
torëve të rinj brenda dhe jashtë zonës së Llapit. 
Në vitin 1996 kreu shumë aksione luftarake të 
koordinuara në tërë territorin e Kosovës. Disa 
ditë pas kthimit nga Shqipëria, më 31 janar 
1997, së bashku me Hakif Zejnullahun dhe 
Edmond Hoxhën, Z. Pajaziti u vra në Pestovë 
afër Vushtrrisë, në një pritë të organizuar nga 
policia serbe. Më 31 janar 2008, në 11-vjetorin 
e rënies, presidenti i Kosovës i akordoi urdhrin 
“Hero i Kosovës“. (Ismet Cakiqi)

PALAJ Atë Luigj (1878-1913). Titullar i Kishës 
Katolike, martir. Lindi në Janjevë. Më 1896 u 
përfshi në radhët e françeskanëve, ndërsa më 
1903 në Zym të Hasit u shugurua meshtar. 
Gjatë viteve 1905-1907 shërbeu famullitar në 
Argjipeshkvinë e Shkodrës, më pas kaloi në 
Gjakovë, por shërbeu edhe në Famullinë e Pejës 
dhe të Gllogjanit. Në mars të vitit 1913, bashkë 
me shumë të tjerë, u arrestua nga malazeztë. 
Pasi u keqtrajtua në burgun e Gjakovës, gjatë 
rrugës, në Janosh të Novosellës së Gjakovës e 
ndanë nga grupi, ia zhveshën zhgunin e fratit 
dhe e detyruan të ecte zbathur. Ia prenë edhe dy 
gishtërinjtë e dorës së djathtë, që të mos mund 
të kryqohej si besimtar katolik, por vetëm me 
tre, siç bëjnë besimtarët ortodoksë. Më pas e 
masakruan me bajoneta. Fillimisht u varros në 
Janosh, kurse më vonë u bart në Shëngjergj afër 
Zymit të Hasit. Në shenjë nderimi për atë Luigj 
Palajn, ipeshkëvia e Kosovës në vitin 2011 
ngriti në Janosh kishën kushtuar këtij martiri, 
ndërsa presidentja e Kosovës, Atifete Jahjaga, e 
dekoroi me Urdhrin e Lirisë. (Frrok Kristaj)

PALeoZoIKU. Erë e dytë e historisë gjeologjike 
të Tokës, që vijon pas parakembrianit e deri në 
mesozoik, që ka zgjatur 290 milionë vjet, gjatë 
së cilës janë formuar shkëmbinjtë që përbëjnë 
eratemin paleozoik. Ndahet në periudhat: 
kembrian, ordovikian, silurian, devonian, 
karbonifer dhe permian. Në paleozoik kishte 
një vendosje të kontinenteve dhe deteve shumë 
të ndryshëm nga ajo e sotmja, me tokat e mëdha 
(mega kontinentet) të Laurazisë, në hemisferën 
veriore dhe atë të Gondvanës, në hemisferën 
jugore. Gjatë paleozoikut kanë ndodhur dy 

malformime të mëdha, kaledoniane dhe ajo 
herciniane. Kjo e fundit përfshin edhe sektorë 
të trevës mesdhetare e të Albanidëve. Në erën 
paleozoike bota organike ka qenë shumë e 
larmishme. Më të rëndësishëm ishin trilobitet, 
graptolitet dhe, në paleozoikun e sipërm, 
bimët e larta me spore dhe fierna, nga të cilat 
janë krijuar qymyret në karbonifer. Në mbarim 
të paleozoikut u zhduk pothuajse gjysma e 
klasave të organizmave që jetuan gjatë kësaj ere. 
Në Kosovë formacionet paleozoike paraqiten 
kryesisht në zonën tektonike të Kamenicës 
(Serbi-Kosovë-Maqenoni) dhe në zonën tekto-
nike të Sharrit. Kanë përfaqësim litologjik dhe 
gradë metamorfizmi të ndryshme. Krijimet e 
paleozoikut në Kosovë, në aspektin tektonik, 
janë modeluar nga orogjeneza hercenike dhe 
rimodeluar më vonë nga ajo alpike. (Gani 
Maliqi)

PALI (Paulus Iustinianae). Kryepeshkop dar-
dan në Justiniana Secunda. Ishte pjesëmarrës 
në Koncilin e Dytë të Konstandinopojës të vitit 
553, ku është nënshkruar me titullin që prezen-
tonte qytetin e mëhershëm: Episkopus Ulpia-
nensis (kryepeshkop i Ulpianës). Sipas njofti-
meve të Prokopit, Pali luajti rol të rëndësishëm 
rreth mospajtimeve religjioze që ndodhën 
gjatë sundimit të perandorit Justinian, të njo-
hura si Tre Kapituj (Tria Capitula). Epiqendra e 
këtij konflikti duket se ishte pikërisht Ipeshkvia 
e Justinanës së Dytë, të cilën e udhëhiqte ipesh-
kvi Pali. (Arben Hajdari) 

PALIKUQI Hibe (1927–1944). Pjesëmarrë- 
se e Luftës Antifashiste Nacionalçlirimtare 
(LANÇ), Heroinë e Popullit. Lindi në Dibër. 
Ishte e bija e mësuesit Hafiz Palikuqi, familja 
e të cilit ishte përkrahëse e LANÇ-së. Në vitin 
1942 kishte formuar një grup ilegal, i cili funk-
siononte në shtëpinë e saj. Për shkak të aktiv-
itetit të saj kundër okupatorit, më 1943 u ar-
restua se bashku më nënën e saj. Pasi mbaroi 
dënimin, e vazhdoi veprimtarinë antifashiste. 
Në vitin 1944 u anëtarësua në Partinë Komu-
niste Shqiptare. U bë pjesë e batalionit partizan 
në rrethin e Dibrës dhe u angazhua në organiz-
imin e Brigadës XVIII, ku u emërua zëvendës-
komisare e kompanisë. Në të gjitha luftimet u 
shqua për heroizëm dhe trimëri. Pjesëmarrja e 
saj në LNÇ ishte kontribut i rëndësishëm për 
emancipimin e femrës shqiptare. Më 23 shtator 
të vitit 1944 u vra gjatë luftimeve për çlirimin 

PALIKUQI

e Kërçovës në Maqedoni. U shpall Heroinë e 
Popullit në Maqedoni dhe në Shqipëri. (Luan 
Tetaj)

PALoJA Adelina (1989-). Soprano. Lindi në 
Prishtinë, ku kreu shkollimin fillor e të mesëm 
për piano. Kreu studimet e solokëndimit në 
Fakultetin e Arteve (prof. M. Juniku), ndërsa 

ato pasuniversitare në 
Universitetin e Shkupit 
(prof. M. Muratovska-
Naumovska) si studente 
e dalluar “Cum laude”. 
Nga viti 2009 është 
anëtare e Korit të Fi-
larmonisë së Kosovës. 
Është aktive në jetën 
kulturore-artistike në 

Kosovë dhe jashtë: pjesëmarrëse në festivalet 
“Re-Musica”, “DAM”, “Summa cum laude” (Vje-
në), “Ditët e Muzikës Kosovare”, prezantime në 
Suedi, Zvicër, Shqipëri, Gjermani, Maqedoni, 
Holandë, me dirigjentë, si T. Shopov, R. Rudi, 
N. Marin, B. Jashari, S. Tatarçevski, B. Llapaj, N. 
Todorov; me role operistike, si Adina (“L’elisir 
d’amore”), Amina (“La Sonnambula”), Pamina 
(“Die Zauberflute”), (“Cosi fan tutte”), Vio-
letta (“La Traviatta”), Wally (“La Wally”) dhe 
solisitike: “Nji lule” e R. Muliqi, “Laudate Do-
minum” nga Mozart, “A Ceremony of Carols” e 
B. Britten, “O salutaris” e E. Esenvalds, “Kuku-
zeliana” & “Legjenda e varreve të hapura” e R. 
Rudi, “Gloria” e A. Vivaldit, “Requiem” e Mo-
zart etj. Dy herë ishte fituese e çmimit të parë 
në “Ars Kosova”, pjesëmarrëse në “Hans Gabor 
Belvedere International Singing Competition” 
(Amsterdam, 2015) dhe “Neue Stimmen In-
ternational Competition”. Është pedagoge e 
solokëndimit në Shkollën e Mesme të Muzikës 
në Prishtinë. (Arnisa Rexhepi)

PALoJA Bashkim (1944-). Piktor. Lindi në 
Gjakovë. Mori arsimin bazë në vendlindje dhe 
në Pejë, kreu Shkollën e Mesme të Artit në Pejë, 
ndërsa studimet për pikturë në Akademinë e 
Arteve Figurative në Beograd (1970). Po këtë 
vit në ekspozitën e përbashkët të studentëve 
mori çmimin e Universitetit për pikturë. Nga 
viti 1972 është anëtar Shoqatës së Artistëve 
Figurativë të Kosovës (SHAFK). Është ndër 
ekspresionistet më të shquar në Kosovë. 
Shtëpia e tij në Gjakovë, me atelienë dhe gjithë 
krijimtarinë artistike u dogj në tërësi nga ushtria 

dhe policia serbe netët e para të bombardimeve 
të NATO-s në caqet serbe (1999). Kjo ngjarje 
tronditëse la gjurmë të thella dhe më vonë 
do të pasqyrohet në punimet e realizuara pas 
lufte, të cilat i përmblodhi në ciklin “Muzgu 
i shekullit XX”. Në këtë cikël dominon fryma 
ekspresive me kolorit të mbyllur, me një dritë 
të theksuar ekspresive-abstrakte. Si anëtar i 
SHAFK-ut mori pjesë rregullisht në ekspozitat 
tradicionale të saj, në vend e jashtë, në Sallonet 
Pranverore, në Ekspozitat Vjeshtore dhe 
në Bienalen e Vizatimit. Është fitues i disa 
çmimeve për pikturë. (Tahir Emra)

PALoKAJ Augustin (1969-). Gazetar. Lindi 
në fshatin Gurrakoc të Istogut. Shkollimin 
fillor dhe gjimnazin i mbaroi në Pejë, studimet 
në drejtimin e gazetarisë të Fakultetit të 
Shkencave Politike në Zagreb. Që kur ishte 
student nisi të punojë për mediet e Kosovës, 
të Kroacisë dhe ato ndërkombëtare. Punoi 
korrespondent i shërbimit botëror të BBC-së 
në gjuhën shqipe, kroate dhe angleze dhe botoi 
një sërë shkrimesh në gazetat kroate. Nga lufta 
në Kroaci shkroi raporte për të përjavshmen 
“Koha” në Prishtinë. Nga viti 1998 jeton në 
Bruksel, ku punon si korrespondent i gazetave 
“Jutarnji list” të Zagrebit dhe “Koha ditore” 
të Prishtinës. Raportoi nga Konferenca e 
Rambujesë për Kosovën, si dhe nga selia e 
NATO-s gjatë bombardimeve kundër Serbisë 
dhe hyrjes së trupave të NATO-s në Kosovë. 
Ndoqi shumë takime të nivelit të lartë të 
NATO-s dhe BE-së dhe intervistoi një sërë 
politikanësh botërorë. Punoi edhe si asistent 
demonstrator në Universitetin e Zagrebit dhe 
ligjëroi në shumë institucione ndërkombëtare. 
U shpërblye si gazetar në Kosovë dhe në Kroaci. 
(Artan Krasniqi)

PALUCA Anton (Ndue) (1881-1958). Më-
sues, publicist. Lindi në Gjakovë. Mësimet 
fillore i ka kryer në Prizren, ndërsa shkollën 
normale në Klagenfurt të Austrisë. Më 1914 
u kthye në Vjenë për të mbaruar studimet 
universitare. Në Austri ishte aktiv në shoqërinë 
kulturore të studentëve shqiptarë “Dija”. Pasi 
normales u kthye në Prizren (1906), ndërsa pas 
një viti u caktua mësues në Arbnesh të Zarës. 
Në vitin 1912 e gjejmë në Shkup si përkthyes 
i konsullatës austro-hungareze. Ndërkaq, pas 
studimeve u kthye në Shkodër dhe ushtroi 
detyrën e administratorit dhe të shoqëruesit 

të studentëve që çoheshin në Austri nga 
administrata shqiptare. N. Paluca ka qenë 
anëtar i rregullt i Komisisë Letrare të Shkodrës. 
Më vonë e ka vijuar veprimtarinë arsimore dhe 
të hartuesit të teksteve për shkolla. Më 1944, 
bashkë me Karl Gurakuqin, është vendosur në 
Salcburg të Austrisë, një kohë si refugjat. Dy 
studiuesit shqiptarë qenë angazhuar të hartonin 
Fjalorin shqip-gjermanisht. Nën drejtimin 
administrativ e shkencor të Paul Kretschmer 
nga Akademia Austriake e Shkencave, e cila 
i kishte marrë shpenzimet e projektit, ata e 
mbaruan hartimin e Fjalorit, duke e dorëzuar 
në skeda më 1947. Fjalori ruhet i plotë në kuti 
të mëdha skedash në Arkivin e Akademisë së 
Shkencave të Austrisë. Ka një parathënie dhe 
një skicë gramatikore. Më vonë Ndue Paluca 
ka mërguar në SHBA, ku ka vdekur në Buffalo. 
(Rexhep Ismajli)

PALUSHAJ Leonid (1980-). Piktor. Lindi 
në Pejë. Kreu arsimin fillor në Klinë, ndërsa 
Shkollën e Mesme të Artit në Pejë. Mbaroi 
Akademinë e Arteve, dega e pikturës, në 
Prishtinë. Ka filluar të ekspozojë që nga viti 
2005, së pari në Galerinë e Ministrisë së 
Kulturës, pastaj në Qendrën Kulturore Franceze 
(Prishtinë, 2009) dhe në Gjermani (2010 
dhe 2011), Shqipëri etj. Është pjesëmarrës në 
shumë ekspozita kolektive, si brenda ashtu 
edhe jashtë vendit. Në vitin 2013 mori çmimin 
e parë në ekspozitën “Gara e artit global” në 
Prishtinë. Opusi i tij krijues përshkohet nga 
fryma ekspresive, surreale, me theks simbolik, 
metaforik, që më së miri shprehet në ciklin 
“Rrugëtimi”. (Hajrush Fazliu)

PALLASKA Fahri (1945-). Operator zëri. 
Lindi në Gjakovë. Gjimnazin e mbaroi në 
Prishtinë. Më 1972 filloi punën si asistent tonist 
në Radiotelevizionin e Beogradit, redaksia 
në gjuhën shqipe. Me hapjen e Televizionit të 
Prishtinës (TVP) më 1974, vazhdon ta ushtrojë 
profesionin në këtë medium. Ishte operator zëri 
në një sërë emisionesh dokumentare, spektakle 
televizive, filma dokumentarë, seriale, drama 
dhe filma televizivë dhe filma të metrazhit të 
gjatë (“Të shtëna në ajër”, “Kulla”, “Lulepjeshkat 
e dashurisë”, “E kafshoja terrin”, “Kopshti i 
pleqërisë” etj.). (Shaqir Foniqi)

PALLASKA Gazmend (1955-). Këngëtar, avo- 
kat. Lindi në Prishtinë, ku kreu filloren, të 

mesmen dhe Fakultetin Juridik të Universitetit 
të Prishtinës. Filloi të këndojë më 1969. Mori 
pjesë në disa festivale për talentet e reja dhe fitoi 
disa çmime të para. Në garën e TV Beogradit 
“Maximetër” mori vendin e parë, në festivalin 
e Zveçanit çmimin e këngëtarit më të mirë. 
Ka marrë pjesë në “Akordet e Kosovës”, në 
festivalin e Opatisë, të Zagrebit, të Splitit dhe të 
qendrave të tjera të ish-Jugosllavisë. Ka kënduar 
në Kosovë, Shqipëri, në disa vende të Europës 
Perëndimore dhe ish-Bashkimin Sovjetik. Më 
1973 me Z. Çoliq (Beograd) e D. Mijallkovski 
(Shkup) u shpallën treshja më e mirë në 
ish-Jugosllavi. Incizoi në të gjitha studiot e 
radiotelevizioneve jugosllave. Bashkëpunoi 
me kompozitorët: T. Berisha, S. Kajtazi, Gj. 
Kaçinari, S. Alimanoviq, M. Piperku, A. Koraç, 
Z. Skerl, N. Kallogjera, B. Adamiq, Mihaljinec, 
M. Prohaska etj. Më 1980 iu dha dekorata 
“Artist i Estradës Jugosllave”. Ishte themelues 
e kryetar i Shoqatës së Artistëve të Estradës 
dhe Interpretëve të Kosovës (1979), i Klubit të 
Artistëve të Prishtinës dhe themelues e drejtor i 
Band-it të Radiotelevizionit të Kosovës. (Indira 
Çipa)

PALLASKA Gresa (1980-). Aktore. Lindi 
në Prishtinë, ku mbaroi arsimin fillor dhe të 
mesëm. Kreu studimet për aktrim në Fakultetin 
e Arteve të Universitetit të Prishtinës. Filloi 

krijmtarinë artistike si 
aktore gjatë kohës sa 
ishte studente me disa 
role në Teatrin Kombëtar 
të Kosovës në shfaqje 
të tilla si: “Fausti III”, 
“Makbethi” dhe “Togeri 
i Inishmorit”, pastaj në 
Teatrin “Dodona” në 
shfaqjet “Menaxheria e 

qelqtë”, “Mësimi i ndaluar”, ndërsa në Teatrin 
Oda në shfaqjet “Monologjet e vaginës” dhe 
“Possibilities”. Pas diplomimit (2004) luajti 
në Teatrin Kombëtar të Kosovës në shfaqjet: 
“Shtëpia e Bernarda Albës”, “Roberto Xuko”, 
“Antidogma”, “Zeka i zi”, “Çifti Martin”, “Më 
afër”, “Rock’n’Roll”, si dhe “Pas zonjushës Julie”. 
Në Teatrin e Gjakovës gjithashtu ka luajtur 
në shfaqjet “Hanibali i nëntokës” dhe “Hiqe 
ministrin nga priza”. Në Teatrin Shqiptar të 
Shkupit ka luajtur në shfaqjet “Akuariumi”, 
“Opera e lypsarëve”, “Jetë me qira”. Ka luajtur 
edhe në shfaqjen “Leksikoni i mitologjisë 

jugosllave”, që ishte bashkëprodhim i disa 
teatrove nga hapësirat e ish-Jugosllavisë. 
Përveç teatrit, ka luajtur edhe në disa filma 
të metrazhit të gjatë (“Shkaba”, “Ana Frank”, 
“Requiem for Europe”), si dhe në disa filma të 
metrazhit të shkurtër. Njihet si aktore e disa 
serialeve televizive, si: “Familja moderne”, 
“Kafeneja jonë “Amkademiku”, “Çka ka shpia” 
etj. Për kreacione autoriale u nderua me disa 
çmime si aktorja më e mirë në festivale dhe 
konkurse. (Bekim Lumi) 

PALLASKA Shani (1928-1999). Aktor. Lindi 
në Gjakovë. Ishte aktori i parë i angazhuar në 
trupën shqiptare të Teatrit Popullor Krahinor 
(TPK). Kishte aftësi të veçanta transformuese në 

karaktere të ndryshme. 
Aktroi me sukses role 
të rëndësishme, njësoj 
si në role dytësore dhe 
episodike, si në tragjedi 
e dramë, ashtu edhe 
në komedi. Në skenën 
e TPK-së realizoi 
një numër të madh 
rolesh, shumë prej tyre 

kryesore. Ishte ndër aktorët më të shpërblyer 
në Takimet e teatrove “Joakim Vujiq” të cilat 
mbaheshin çdo vit në qytete të ndryshme të 
Serbisë dhe të Vojvodinës, ku mori çmime për 
rolet: Jerotie në “Personi i dyshimtë” (Beograd, 
1950), Kunati në “Erveheja” (Nish, 1967), 
Vladimiri në “Duke pritur Godonë” (Leskovc, 
1970), “Gjenerali në “Gjenerali i ushtrisë 
së vdekur” (Kragujevc, 1973), Kristiani në 
dramën “Golgota” (Nish, 1974) dhe Nado 
në “Shtetrrethimi” (Uzhicë, 1974). Rolet 
ku doli në pah e gjithë fuqia aktoriale e Sh. 
Pallaskës konsiderohen: Vladimiri në “Duke 
pritur Godonë” në regji të L. Millosheviqit 
(1970), Gjenerali në “Gjenerali i ushtrisë së 
vdekur” në regji të P. Manit (1973) dhe Sëri 
në “Garderobisti” në regji të S. Tarakut (1995). 
Sh. Pallaska realizoi me sukses edhe një numër 
rolesh në filmat: “Era e mollës“ (1995), “Tre vetë 
kapërcejnë malin“ (1981), “Gjurmët e bardha“ 
(1980), “I ikuri“ (1980), “E kafshoja terrin“ 
(1977), “Si të vdiset” (1972), “Të ngujuarit” 
(1971), “Uka i Bjeshkëve të Nemuna“ (1968), 
“Kapedan Lleshi“ (1960), “Vizitë natën” (1978), 
“Sulmi i kuq“ (1974), “Buka” (1973) dhe në 
seritë televizive “Kur pranvera vonohet“ (1980) 
dhe “ Era e Lisi “ (1979). Prej vitit 1974 deri më 

1978 ishte drejtor i TPK-së. Për kontributin në 
teatër dhe film u nderua me një sërë çmimesh 
dhe mirënjohjesh. (Fadil Hysaj)

PALLASKA Talat (1930-2011). Mjek otorino-
laringolog, profesor universitar. Lindi në Gja-
kovë, gjimnazin e kreu në Prishtinë, ndërsa 
studimet në Fakultetin e Mjekësisë në Beograd 

(1958). Në vitet 1959-
1974 shërbeu si mjek 
në Spitalin e Përgjith-
shëm të Prishtinës, si 
përgjegjës i pavijonit të 
otorinolaringologjisë 
(1964-1972) dhe më 
pas drejtor i Spitalit 
të Përgjithshëm (1972 
-1974). Në vitin 1972 

mori titullin primarius. Ndërkohë u speciali-
zua për otorinolaringologji (ORL) dhe kirurgji 
cervikale në Beograd, ndërsa nga viti 1972 
ishte pedagog në Fakultetin e Mjekësisë të 
Universitetit të Prishtinës, ku kreu edhe detyra 
drejtuese, përfshirë edhe atë të dekanit në peri-
udhën 1979-1981 dhe të drejtorit të Klinikës 
dhe përgjegjës i katedrës së ORL-së. Mbro-
jti tezën e doktoratës më 1977 në Fakultetin e 
Mjekësisë në Prishtinë dhe më pas mori titujt 
përkatës universitarë, përfshirë edhe titullin 
profesor ordinar. U detyrua të jepte dorëheqje 
nga detyra e drejtorit të Klinikës në vitin 1990, 
si nënshkrues i “Apelit të 215” dhe më 1991 
u largua me dhunë prej saj. Në qershor të 
vitit 1999 u rikthye në Klinikë, ku punoi de-
risa doli në pension (2001). Është autor i tek-
stit universitar “Otorinolaringologjia” (1994) 
dhe ka botuar një sërë punimesh në revista të 
ndryshme profesionale e shkencore. Në vitin 
1988 në Prishtinë organizoi Kongresin XIII 
të Otorinolaringologëve të ish-Jugosllavisë. 
Ishte kryetar i Shoqatës së Mjekëve të Kosovës, 
kryetar i Shoqatës së Arsimtarëve Universitarë 
të Kosovës, anëtar i redaksisë së revistës “Sym-
posia ORL Yugoslavica” dhe i revistës “Praxis 
Medica”. (Isuf Dedushaj)

PALLATI I NeRodIMeS. Kompleks ville me 
termë, i ndërtuar në shek. IV dhe i rindërtuar 
në shek. V-VI. Gjendet në fshatin Nerodime 
të Poshtme, në anën e majtë të rrugës Ferizaj-
Jezerc. U ngrit nga blloqe gurësh dhe gurë 
mesatarë, të lidhur me llaç gëlqereje (120 m²). 
Është zbukuruar me mozaikë dhe afreska. Ka 

katër kthina dhe një korridor të lidhur njëra më 
tjetrën, që komunikojnë përmes hyrjeve. Në mes 
ndodhet fontana me mozaik. Veçohet qendra 
në formë drejtkëndore (8.5 x 8 m), e zbukuruar 
me mozaik dyshemeje. Brendia e mozaikut ka 
motive të rozetave të vendosura në katror, ndërsa 
korniza ka motive të zogjve dhe të bimëve. 
Mozaiku është realizuar me zaje të bardhë, të 
kuq, të kaltër e të verdhë, me nuancat e tyre. Në 
anën perëndimore të dyshemesë është fusha 
mbishkrimore e kornizuar, ku në katër rreshta 
janë shkruar në latinisht emrat e shtatë dijetarëve 
të antikës: Periandrit nga Korinti, Hilonit nga 
Sparta, Pitakusit nga Mitililena, Solonit nga 
Athina, Talesit nga Mileti, si dhe emrat e dy të 
tjerëve, që nuk mund të lexohen, ngase gjenden 
në anën e pagërmuar të dyshemesë. Pranë 
emrave është shkruar edhe nga një thënie e tyre. 
Sipër mbishkrimit gjenden portretet e dijetarëve, 
të përkufizuara me arkada. Janë ruajtur pjesërisht 
vetëm dy portrete. Gërmimet i zhvilloi Instituti 
i Kosovës për Mbrojtjen e Monumenteve të 
Kulturës (1988). Kompleksi nuk u zbulua i tëri. 
(Haxhi Mehmetaj)

PALLATI I RINISË, PRISHTINË (Arki-
tektura). Ndërtesë e një rëndësie të posaçme 
për identitetin e qytetit të Prishtinës, me 
arkitekturë të dalë nga një sistem shoqëror pa 

kufizime ideologjike apo kombëtare, bazuar 
në mjediset dhe tendencat europiane, në 
stilin e metabolizmit japonez të viteve ’60 të 
shekullit të kaluar. U projektua në vitin 1977 
nga arkitekti Zh. Jankoviq dhe H. Muhasiloviq, 
sipas konceptit të planit urbanistik të Kuvendit 
Komunal të aprovuar më 18.2.1975. Ndërtesa 
sportive-rekreative, komerciale dhe e biznesit 
ish-”Boro e Ramizi” në Prishtinë, me sipërfaqe 

shfrytëzuese rreth 50,000 m2 dhe me njërën 
ndër sallat sportive më të mëdha, konsiderohej 
si ndërtesa më e bukur në qytet dhe një nga më 
të bukurat në ish-Jugosllavi. Qendra, e ndërtuar 
me kontributin e qytetarëve të Prishtinës, 
në fillim u emërua “Boro e Ramizi”, sipas dy 
luftëtarëve komunistë të vrarë gjatë LNÇ-së. 
Qendra ka sallën universale, sallën e madhe 
për basketboll, hendboll, futboll të vogël, sallën 
e vogël me 3,000 vende dhe sallën e akullit 
me 8,000 vende. Hapësira e mesme e qendrës 
përfshin një sipërfaqe prej 10,000 m2, në të cilën 
organizohen manifestime të ndryshme. Pjesa 
lidhëse përbëhet nga qendra tregtare me afro 
120 lokale me sipërfaqe prej 8,200 m2 mbi të 
cilën është pllatoja. Pjesa e tretë paraqet shtëpinë 
e të rinjve, me galeri, dy salla, “sallën e kuqe” 
me 800 ulëse dhe amfiteatrin me 500 ulëse, në 
të cilën organizohen manifestime të ndryshme 
kulturore, artistike, panaire, festivale, koncerte 
etj. Në qershor të vitit 2000, Pallatin e Rinisë 
e kaplon zjarri, me ç’rast pësojnë dëmtime 
të mëdha pjesa e palestrës së madhe dhe disa 
hapësira të tjera. (Vlora Navakazi)

PALLoSHI Rifat (1927-2007). Mjek, inter-
nist, kardiolog, primarius. Lindi në Tetovë, 
arsimin fillor dhe gjimnazin e ulët e kreu në 
vendlindje, pastaj vazhdoi në Tiranë dhe më 
pas në Prishtinë. Në vitin 1944 u kthye në 
Tetovë. Pasi regjistroi Fakultetin e Mjekësisë 
në Shkup, u arrestua për shkak të propagandës 
kundër shpërnguljes së shqiptarëve për në 
Turqi. U dënua me 5 vjet heqje lirie dhe u 
dërgua në burgun e Idrizovës. Pas daljes 
nga burgu vazhdoi studimet për mjekësi në 
Universitetin e Shkupit, të cilat i përfundoi më 
1959. Ndërkohë, bëri specializimin në lëmin 
sëmundjeve të brendshme në Tetovë dhe në 
Shkup (1969). Ishte njëri ndër themeluesit e 
shërbimit internistik në Qendrën Mjekësore në 
Tetovë. Kreu subspecializimin nga kardiologjia. 
Dha kontribut të çmuar në zhvillimin e 
shëndetësisë në trevën e Tetovës. Ishte bartës i 
shumë mirënjohjeve për humanizëm dhe punë 
profesionale. (Remzi Izairi)

PANAIReT. Tubime tradicional i prodhuesve 
në treg, në të cilën mblidhen kompani të shumta 
për të ekspozuar apo për të shitur prodhimet 
e veta, që i takojnë zakonisht industrisë ose 
sektorëve të ngjashëm. Disa panaire zgjasin 
vetëm një pasdite, përderisa të tjerët mund 

të zgjasin deri në dhjetë javë. Aktivitetet në 
panaire janë të shumëllojshme. Panairet janë 
të njohur edhe me emra të ndryshme nëpër 
botë, të tilla, si: shfaqje bujqësore, panair i 
qarkut, ekspozitë, festival, treg etj. Kosova ka 
një tradite relativisht modeste në organizimin 
e panaireve, me një zhvillim më intensiv viteve 
të fundit. Disa nga panairet e rregullta që 
organizohen në Kosovë janë: panairi i librit, 
panairi i përgjithshëm ndërkombëtar, panairi 
financiar, panairi i produkteve bujqësore, 
panairi i edukimit etj. Kosova ka ndërtuar edhe 
Qendrën e Panaireve në afërsi të Prishtinës 
(fshati Bërnicë). (Besnik Krasniqi)

PANTINA. Fshat në veriperëndim të Vush-
trrisë, rreth 6 km larg nga qendra komunale. 
Shtrihet në Rrafshin e Kosovës, në anën e ma-
jtë të lumit Sitnica, në lartësi mbidetare 550 m. 
Është vendbanim i tipit të dendur, me zonën 
kadastrale prej 484 ha. Popullsia merret krye-
sisht me bujqësi. Sipas defterit osman të vitit 
1455, Pantina kishte 55 shtëpi, në vitin 1914 
kishte 455 banorë, në vitin 1991 kishte 1,855, 
kurse tani në të jetojnë rreth 2,000 banorë. Ka 
shkollë 9-vjeçare, shoqëri kulturore-artistike, 
zyrën e bashkësisë lokale, disa njësi tregtie etj. 
(Ibrahim Ramadani) 

PANTINA Xhevdet (1981-). Piktor. Lindi në 
Gllarevë të Klinës. Mori shkollimin bazë në 
Gllarevë dhe në Pejë, ndërsa studimet i kreu 
në Fakultetin e Arteve në Prishtinë. Në fillim 

punoi si mësimdhënës 
i artit në shkollën fillo- 
re të Gllarevës, më pas 
u zgjodh asistent i viza-
timit e më vonë profe-
sor në Fakultetin e Ar-
teve në Prishtinë. Ishte 
kryetar i Shoqatës së 
Artistëve Figurativë të 
Kosovës për dy man-

date. Bëri specializime në Paris, në Akademinë 
e Arteve të Bukura, për teknikën e ngjyrave 
“Ebru art”, si dhe në Milano e Ankara. Hapi 
ekspozita personale në “Qendrën rinore” në 
Pejë (2002), në Muzeun Kombëtar në Prishtinë 
(2010), në Galerinë e Fakultetit të Arteve në 
Prishtinë (2014), ndërsa jashtë ekspozoi në 
Manhaime të Gjermanisë, në Muzeun e Gjiro-
kastrës (2010), në Universitetin Ruan në Paris 
(2013) dhe në Muzeun e Artit Bashkëkohor 

“Çankaya” në Stamboll (2015). Gjithashtu mori 
pjesë në disa ekspozita të përbashkëta vendore 
dhe ndërkombëtare. Është profesor i vizatimit 
analitik dhe i pikturës në Fakultetin e Arteve në 
Prishtinë. (Bislim Aliu)

PAPAZoGLU Fanula (1917-2001). Historiane 
serbe, filologe. Lindi në Manastir (Maqedoni) 
dhe kreu studimet për filologji klasike me histori 
dhe arkeologji antike në Fakultetin Filozofik të 
Universitetit të Beogradit (1946), ku mbrojti 
dhe doktoratën (1955). Më parë u burgos dhe 
u mbajt në kampin e përqendrimit në Banjicë 
për shkak të aktiviteteve antifashiste (1942-
1943). Nga viti 1947 punoi në departamentin e 
historisë antike të Universitetit të Beogradit dhe 
drejtoi qendrën për epigrafi dhe numizmatikë 
antike. Botoi një sërë punimesh shkencore mbi 
antikitetin. Në vitin 1983 u zgjodh anëtare 
e Akademisë së Shkencave dhe të Arteve 
të Serbisë. Ishte anëtare korrespondente e 
Institutit Arkeologjik të Gjermanisë, doktore 
nderi e Universitetit të Sorbonës, anëtare 
e Akademisë së Shkencave dhe e Arteve të 
Maqedonisë. Ndryshimi i qëndrimeve rreth 
dardanëve nuk e zbeh kontributin e saj për 
njohjen e dardanëve dhe fiseve të tjera ilire në 
librin “Fiset e Ballkanit Qendror në periudhën 
romake”. (Pleurat Kabashi)

PAPUNËSIA. Paraqet numrin e të papunëve 
në kuadër të fuqisë punëtore, ndërsa norma 
e papunësisë shpreh raportin ndërmjet të 
papunëve dhe fuqisë punëtore. Të papunë janë 
personat që plotësojnë këto kushte: nuk janë të 
punësuar, kryejnë aktivitete që mund të çojnë 
në gjetjen e vendit të punës dhe janë të gatshëm 
të pranojnë një punë nëse u ofrohet. Si rregull, 
papunësia rritet gjatë krizës ekonomike dhe 
bie gjatë ekspansionit ekonomik. Papunësia 
konsiderohet në rritje, nëse hyrjet në grupin e 
të papunëve janë më të mëdha se daljet nga ky 
grup. Papunësia afatgjate paraqet përqindjen 
e të papunëve, të cilët janë të papunë për më 
shumë se një vit. Të papunët e tillë mund të 
humbasin aftësitë dhe shkathtësitë produktive 
që kanë fituar më parë, duke u bërë më pak 
të përshtatshëm për punësim dhe më pak të 
kërkuar në tregun e punës. Sipas të dhënave 
për vitin 2014, në Kosovë norma e papunësisë 
ka qenë 35,3% (apo 176,743 persona të papunë 
të moshës 16-64). Nga ky numër, meshkuj 
ishin 123.052 dhe femra 53,691. Norma e 

papunësisë në Kosovë është më e lartë për të 
rinjtë, për femrat dhe për personat me arsim të 
ulët krahasuar me grupet e tyre respektive. Për 
moshën deri në 24 vjeç, norma e papunësisë 
ishte 61%, ndërkaq për grupmoshën 45-54 vjeç 
ishte 23.6%. Norma e papunësisë për meshkuj 
ishte 33.1%, ndërkaq për femra 41.6%. Norma 
e papunësisë për personat me arsim fillor ishte 
46%, krahasuar me 18.9% për personat me 
arsim të lartë. Të papunë afatgjatë, që kërkojnë 
punë më shumë se një vit janë 68.9% të të 
papunëve. (Avdullah Hoti) 

PARAJA. Instrument përgjithësisht i pranuar 
si mjet për blerjen e mallrave dhe shërbimeve 
si dhe për shlyerjen e borxheve në një vend të 
caktuar ose në një kontekst socioekonomik. 
Paraja ka katër funksione themelore, duke 
shërbyer si mjet këmbimi (mjet për blerjen e 
mallrave, të shërbimeve dhe aseteve financiare 
dhe jofinanciare, pa përdorur trampën si 
formë shkëmbimi), ruajtëse e vlerës (mjet për 
mbajtjen e pasurisë), njësi llogaritare (standard 
për denominimin e çmimeve të mallrave dhe 
shërbimeve) dhe standard i pagesës (mjet 
për të lidhur vlerat aktuale dhe të ardhshme 
në kontratat financiare). Kosova pas vitit 
1999 në mënyrë unilaterale adaptoi markën 
gjermane si valutë zyrtare. Në vitin 2002, në 
bashkëpunim me Bankën Qendrore Europiane 
dhe me disa banka qendrore të shteteve anëtare 
të eurozonës, Kosova adoptoi euron si valutë 
zyrtare. (Valentin Toçi)

PARALeLeT e KoMBINUARA. Paralele 
mësimore të përbëra prej dy deri në tri klasë, 
ku në të njëjtën kohë të gjithë nxënësve u 
mban mësim një mësues. Mësimi në paralele 
të tilla organizohet për shkak të numrit të 
vogël të nxënësve, ose për shkak të mungesës 
së mësimdhënësve. Paralelet e tilla, sidomos në 
zonat rurale, kanë një traditë më të hershme 
në Kosovë, por mësimi i tillë është i pranishëm 
edhe sot. Me legjislacionin kosovar (2009) 
paralelet e kombinuara mund të formohen me 
klasë të përziera (2-3 klasë) në raste kur një 
paralele e ndarë ka më pak se dhjetë nxënës. 
Lëvizja e popullsisë nga zonat rurale në qendrat 
urbane dhe emigrimi në botën e jashtme 
ndikoi që numri i nxënësve në fshatra, sidomos 
në zonat malore, të zvogëlohet ndjeshëm. Në 
zona të tilla me më pak nxënës mësimi shpesh 
organizohet në paralele të kombinuara. Gjatë 

dhjetëvjeçarit të fundit në paralele të tilla në 
Kosovë çdo vit mësimin e vijonin, me oscilime, 
rreth 2,500 nxënës të shkollës fillore. Në vitin 
shkollor 2014/15 kishte 2,702 nxënës të tillë. 
Mësimi në paralele të tilla organizohet sipas një 
metodike të veçantë. (Azem Azemi)

PARALeLeT e NdARA. Klasë paralele, fi-
zikisht të ndara nga shkolla amë. Themelo-
hen në vendbanime të caktuara për nxënësit, 
të cilët për shkak të largësisë dhe kushteve të 
vështira nuk kanë mundësi t’i vijojnë mësimet 
në shkollën amë. Paralele të tilla kanë shkollat 
fillore dhe të mesme. Në arsimin kosovar para-
lele të ndara kishte dhe ka në të gjitha komunat. 
Numri i tyre ka shkuar duke u zvogëluar. Sipas 
udhëzimit të Ministrisë së Arsimit të Shkencës 
dhe të Teknologjisë (2011), një paralele e ndarë 
nuk duhet të ketë më pak se pesë as jo më 
shumë se njëzet nxënës. Mësimi në paralele të 
tilla organizohet sipas Kornizës së kurikulës së 
Kosovës. (Vlora Sylaj) 

PARIPoVIQ (Paripović) Ramiz (1931-2014).  
Mjek, pediatër, profesor universiteti. Lindi 
në Berane (Mali i Zi), shkollimin e kreu në 
vendlindje, ndërsa studimet në Fakultetin e 
Mjekësisë në Beograd (1958). Pas diplomimit 
u punësua në Spitalin e Fëmijëve në Prishtinë, 
më vonë Klinika e Pediatrisë. Specializoi për 
pediatri dhe subspecializoi pulmologjinë e 
fëmijëve. Mbrojti tezën e disertacionit në 
Fakultetin e Mjekësisë në Prishtinë (1984). 
Ishte për shumë vjet shef i repartit për 
sëmundje të mushkërive dhe tuberkuloz në 
Klinikën e Pediatrisë. Arriti të gjithë titujt 
universitarë, përfshirë edhe titullin profesor 
ordinar i lëndës së pediatrisë në Fakultetin e 
Mjekësisë në Prishtinë, me mësim në gjuhën 
serbokroate. Publikoi një numër të madh 
punimesh shkencore brenda dhe jashtë vendit. 
(Mehmedali Azemi)

PARITeTI I FUQISe BLeRËSe. I njohur 
edhe si PPP (pourchasing power parity) është 
koncept për të krahasuar diferencat në nivelin 
e të ardhurave midis vendeve të ndryshme, 
të cilat nuk shprehen në tërësi vetëm përmes 
prodhimit të brendshëm bruto (PBB) për një 
banor, sepse një sasi e njëjtë parash ka fuqi 
të ndryshme blerëse në vende të ndryshme. 
Koncepti i paritetit të fuqisë blerëse mundëson 
të vlerësohet sa duhet të jetë norma e këmbimit 

ndërmjet valutave, në mënyrë që këmbimi të 
jetë i bazuar në fuqinë blerëse të valutave të 
caktuara. Meqenëse PBB-ja llogaritet në bazë 
të valutës vendore, atëherë krahasimi i PBB-
ve të vendeve të ndryshme duhet të bëhet në 
valutë të njëjtë, siç është dollari amerikan apo 
euroja, por gjithmonë duke aplikuar konceptin 
e paritetit të fuqisë blerëse, sepse një euro, ta 
zëmë, ka fuqi të ndryshme blerëse në dy vende 
të ndryshme. Pariteti i fuqisë blerëse llogaritet 
duke marrë për bazë një shportë produktesh 
dhe shërbimesh dhe në bazë të kësaj llogaritet 
koeficienti i fuqisë blerëse, zakonisht në 
krahasim me vendet e caktuara ose mesataren 
e OECD-së. Kosova nuk e ka të llogaritur 
zyrtarisht paritetin e fuqisë blerëse, por për 
disa vende me nivel të ngjashëm zhvillimi ky 
koeficient është midis 2-3 që do të thotë se 100 
euro në Kosovë kanë më shumë fuqi blerëse, 
përkatësisht sa 200-300 euro në vendet e 
OECD-së për shkak të çmimeve më të ulëta të 
produkteve dhe shërbimeve. (Alban Zogaj)

PARKU KoMBeTAR I BJeSHKËVe TË Ne-
MUNA. Park kombëtar në Bjeshkët e Nemuna, 
në perëndim të Kosovës. Për shkak të vlerave 
natyrore të veçanta: gjeologjike-gjeomor-

fologjike-hidrologjike (morena, cirqe, lugina 
dhe liqene akullnajore, gryka lumore, vrella 
karstike, shpella, etj.), klimatike, floristike (be-
gati e pasur bimore dhe lloje endemike), fau-
nistike, peizazhore etj., Bjeshkët e Nemuna janë 

shpallur park kombëtar më 2012, me sipërfaqe 
prej 62,488 ha. Bjeshkët e Nemuna paraqesin 
njërin nga masivet malore dhe më komplekse 
në Kosovë dhe Ballkan. Shtrihen në territorin 
e pesë komunave: Pejë (52 %), Deçan (27%), 
Junik ( 8%), Istog (8%) dhe Gjakovë (5%). 
Është ndër masivet malore më të rëndësishme 
në Ballkan, për sa i përket llojllojshmërisë së 
florës dhe vegjetacionit. Janë të pranishme mbi 
1,000 lloje të bimëve: relikte, endemorelikte 
dhe endemike autoktone të Ballkanit dhe Eu-
ropës, pa përfshirë myshqet, likenet dhe kër-
pudhat. Në zonat alpine dhe subalpine janë 33 
lloje endemike, 6 lloje subendemike, 128 lloje 
endemike të Ballkanit. Ndër llojet endemike të 
Kosovës janë: burgulli i Koshaninit (Sempervi-
vum kosaninii),cefalaria e Pashtrikut (Cepha-
laria pastricensis), arithja e Fialit (Astragalus 
fialae), akoniti i Rusolisë (Aconitum pentheri), 
manaferra e Pejës (Rubus ipecensis), iriqëza e 
Sharrit (Saxifraga scardica), vulfenia e Bleçiqit 
(Wulfenia blecicii) kokoçeli (Centaurea nervo-
sa), tlaspi (Thlaspi cuneifolium), listra e Rohler-
ies (Thymus rohlenae) etj. Nga llojet relikte më 
karakteristike janë: shkoza e zezë (Carpinus 
orientalis) dhe shkoza e bardhë (Carpinus betu-
lus), të përhapura në kuadër të pyjeve të dush-
kut dhe ahut. Janë të pranishme edhe shumë 
lloje endemike të Ballkanit, ndër të cilat edhe 
shmanga shqiptare (Crepis albanica), draba e 
Korabit (Draba korabensis), cerast dinarik (Ce-
rastium dinaricum), burgulli maqedonas (Sem-
pervivum macedonicum), qumështorja mala-
zeze (Euphorbia montenegrina etj. 
Bjeshkët e Nemuna karakterizohen me faunë të 
pasur, e cila ka ardhur si rezultat i ndikimeve 
të shumta të rajonit mesdhetar, eurosiberian 
dhe nordiko-alpin, si dhe i ndryshimeve të 
shpeshta të kushteve ekologjike në të kaluarën. 
Fauna përbëhet prej: 8 lloje peshqish, 13 lloje 
ujëtokësorësh, 10 lloje zvarranikësh, 178 
lloje shpendësh, 37 lloje gjitarësh etj. Fauna 
përfaqësohet nga: rrëqebulli (Lynx lynx), ariu 
i murrmë (Ursus arctos), kaprolli (Capreolus 
capreolus), dhia e egër (Rupicapra rupicapra), 
shqiponja perandorake (Aquilla heliaca), 
shqiponja e maleve (Aquilla chrysaetos), fajkoi 
thonjbardhë (Falco naummani), pulegra 
(Tetrao urogallus) etj, që kanë status të mbrojtur 
kombëtar dhe ndërkombëtar. 
Me qëllim të menaxhimit të parkut në për-
puthje me dispozitat ligjore (04/L-086), është 

bërë ndarja në zona dhe është vendosur regjimi 
i mbrojtjes: zona e parë me 16 njësi (me veçori 
natyrore të jashtëzakonshme, lloje të rralla, të 
rrezikuara të bimëve dhe shtazëve dhe tipave 
të vendbanimeve në kushte të natyrës së egër) 
përfshin sipërfaqe prej 8,452 ha ose 13.3%; 
zona e dytë (karakterizohen me ekosisteme, 
peizazhe dhe vlera të tjera të natyrës, ku mund 
të ushtrohet ekoturizmi, bujqësia tradicionale 
dhe veprimtaritë që nuk janë në kundërshtim 
me qëllimet e mbrojtjes) me sipërfaqe prej 
40,966 ha, ose 65%; dhe zona e tretë (ku mund 
të bëhet ndërtimi, rindërtimi, mbrojtja e objek-
teve tradicionale dhe për rekreacion, pastaj tur-
izëm dhe për nevoja të ndryshme të banorëve 
në territorin e Parkut, si dhe shfrytëzimi i kul-
losave dhe të mirave të natyrës) përfshin sipër-
faqen prej 13,637 ha ose 21.7% të sipërfaqes së 
Parkut. Në një periudhë më të hershme (1955-
1988), në Bjeshkët e Nemuna janë shpallur si 
zona të veçanta të kategorive të ndryshme të 
mbrojtura: Maja e Ropsit (rezervat bimor i mo-
likës, bredhit, pishës, ahut; sipërfaqja 25 ha), 
malet e Prilepit (rezervat i panjës malore; sipër-
faqja 0.92 ha), Gubavci (rezervat i boshtrës; 
sipërfaqja 38 ha), Kozhnjari (rezervat i dhisë 
së egër, sipërfaqja 161 ha), Gryka e Rugovës 
(monument natyre me rëndësi gjeologjike, 
hidrologjike, peizazhore, speleologjike, botan-
ike; sipërfaqja 4,301 ha) dhe Burimi i Drinit 
të Bardhë me shpellën e Radavcit (monument 
natyre me rëndësi gjeologjike, hidrologjike, 
peizazhore, speleologjike; sipërfaqja 90 ha). 
Parku Kombëtar i Bjeshkëve të Nemuna ka 
rëndësi të veçantë shkencore, edukative-arsi-
more, kulturore-historike, rekreative-turistike 
dhe ekonomike. Administrohet nga drejtoria e 
Parkut me seli në Pejë. (Fadil Bajraktari)

PARKU KoMBeTAR I SHARRIT. Park kom-
bëtar në jug të Kosovës. Për shkak të vlerave 
të veçanta natyrore, gjeologjike-gjeomor-
fologjike-hidrologjike (morena, cirqe, lugina 
dhe liqene akullnajore, gryka lumore, burime 
karstike etj.), klimatike, të florës (begati e pa-
sur bimore dhe lloje endemike), faunës dhe 
peizazheve, Malet e Sharrit janë shpallur park 
kombëtar (1986) me sipërfaqe 39,000 ha, e cila 
më vonë u zgjerua në 53,469 ha (2013). Shtri-
het në pjesën jugore të Kosovës, në 5 komuna: 
Dragash (45.1%), Shtërpcë (23.9%), Prizren, 
(22.2%), Suharekë (4.7%) dhe Kaçanik (4.1 %). 
Kufiri jugor i Parkut përputhet me vijën kufit-

are me Maqedoninë dhe Shqipërinë dhe kalon 
nëpër majat më të larta të Maleve të Sharrit. Në 
kuadër të Parkut janë përfshirë tërësitë naty-
rore: Koritniku, pjesa jugore e Gorës, Brezovi-
ca, Luboteni, Oshlaku, Koxhaballkani, Ostro-
vica etj. 
Vegjetacioni përfaqësohet nga sipërfaqet 
barishtore (kullosat 58%) dhe pyjore (bredhit, 
hormoçit, pishës së bardhë, pishës endemike 
dhe relikte të maleve të larta: rrobulli (Pinus 
heildreichii) dhe molika (Pinus peuce) me 35%. 
Kullosat paraqiten në pjesët e sipërmeve, mbi 
vegjetacionin drunor. Pjesa më e madhe e 
kullosave shtrihet në komunën e Dragashit, 
të cilat paraqesin sipërfaqen më të madhe 
të kullosave të maleve të larta në Europë. 
Parku Kombëtar i Sharrit përfshin një pjesë 
të Maleve të Sharrit që janë më të pasurat në 
Kosovë dhe në Gadishullin Ballkanik me lloje 
bimore endemike e relikte. Janë evidentuar 
2,000 lloje bimore (400 bimë endemike, 20 
lloje stenoendemike, mbi 250 bimë mjekësore, 
afro 160 lloje drunore) dhe mbi 180 bashkësi 
bimore. Faunën e përbëjnë 32 lloje të gjitarëve 
(pa lakuriqët), 12 lloje të ujëtokësorëve, 200 
lloje të shpendëve dhe 147 lloje të fluturave 
ditore. Gjitarët e mëdhenj janë: ariu i murrmë, 
kaprolli, dhia e egër, rrëqebulli, ujku, derri i 
egër etj. 
Me qëllim të menaxhimit, në përputhje me 
dispozitat ligjore (04/L-087) është bërë ndar-
ja nëpër zona dhe është vendosur regjimi i  

mbrojtjes së këtij parku natyror. Janë përcaktuar 
tri zona me regjim të ndryshëm të mbrojtjes: 
zona e parë, me veçori natyrore të jashtëzakon-
shme, lloje të rralla, të rrezikuara të bimëve e 
shtazëve dhe tipave të vendbanimeve në kushte 
të natyrës së egër (përfshin sipërfaqe prej 
9,363.51 ha ose 17.5%); zona e dytë, që karakter-
izohet me ekosisteme, peizazhe dhe vlera të tjera 
të natyrës, ku mund të ushtrohen ekoturizmi, 
bujqësia tradicionale dhe veprimtaritë, të cilat 
nuk janë në kundërshtim me qëllimet e mbro-
jtjes (kap sipërfaqen prej 40,311.9 ha ose 75.4%); 
dhe zona e tretë, ku mund të bëhen ndërtime, 
rindërtime, mbrojtje të objekteve tradicionale 
dhe rekreacion, turizëm, si dhe shfrytëzim i kul-
losave dhe të mirave të natyrës (përfshin sipër-
faqe prej 3,769.8 ha ose 7.1%). Në kuadër të zo-
nës së parë janë veçuar: Koxhaballkani (Pisha e 
Madhe), Oshlaku, Maja e Arnenit (Prevalla) dhe 
Rusenica. Pisha e Madhe, rezervat i pyjeve të 
pastra të rrobullit (Pinus heildreichii), në shpatet 
juglindore të Koxhaballkanit paraqet komplek-
sin e pyjeve të Arnenit, me sipërfaqe 35 ha, më 
të veçantat në Gadishullin Ballkanik. Oshlaku, 
me sipërfaqe 20 ha, rezervat i pyjeve të pastra 
të rrobullit (Pinus heldreichii), i pasur me bimë 
endemike, veçohet për llojin stenoendemik 
(Achillea alexandri - regis), që gjendet kryesisht 
në pjesët e larta malore. Nga fauna shquhet: dhia 
e egër (Rupicapra rupicapra), ariu i murrmë, 
ujku, kaprolli dhe shpendë të tjerë. Maja e Arn-
enit, lokalitet me pyje të llojit endemik dhe re-
likt i terciarit të rrobullit (Pinus heldreichii), me 
sipërfaqje prej 30 ha, është i pasur me bimë en-
demike, nga të cilat veçohen: barpeshku i Shar-
rit (Vrbascum scardicolum-st. end.), gencianëza 
bullgare (Gentianella bulgarica var. Albanica), 
karafili i kartusianëve (Dianthus cartusonarum), 
karafili i shkëmbinjve (Dianthus integer), lule-
kambana shqiptare (Campanula albanica), lisra 
shqiptare (Thymus albanus) etj. Rusenica është 
rezervat i rrëqebullit ballkanik (Lynx Lynx bal-
canicus), me sipërfaqe prej 300 ha, ku veçohet 
lloji i panjës malore (Acer heldreichii). Parku 
Kombëtar i Sharrit ka rëndësi të veçantë shken-
core, edukative-arsimore, kulturore-historike, 
rekreative-turistike dhe ekonomike. Adminis-
trohet nga drejtoria e Parkut me seli në Prizren. 
(Fadil Bajraktari)

PARLAMeNTI I PARË dHe I dYTË 
oSMAN (1876-1920). Për herë të parë u hap 
në fund të vitit 1876, me shpalljen e kushtetutës 

së parë osmane. Në shkurt të vitit 1877 u 
mbajtën zgjedhjet e përgjithshme, me ç’rast 
nga myslimanët u zgjodhën 69 deputetë dhe 46 
nga të krishterët, ndërsa kryetar i parlamentit 
u zgjodh Ahmet Vefik pasha. Parlamenti 
përbehej nga dy dhoma: Dhoma e Deputetëve 
(Melis-i mebusan) dhe Dhoma e të Shquarve 
(Meclis-i ayan). Punimet në parlament filluan 
më 19 mars 1877. Mirëpo, fushata ushtarake 
e Rusisë (1877-1878) ndaj territoreve osmane 
në Ballkan bëri që Sulltani më 13 shkurt 1878 
të kërkojë mbylljen e punimeve të parlamentit 
për një afat të pacaktuar. Kryengritjet e 
vazhdueshme në territoret osmane obliguan 
Abdylhamitin II që më 24 korrik 1908 të 
rishpallte kushtetutën e 1876-ës. Pas zgjedhjeve 
të përgjithshme, më 17 dhjetor 1908 u mblodh 
parlamenti i dytë osman, i cili vazhdoi 
aktivitetin e tij deri me 1920. Angazhim në 
seanca parlamentare treguan edhe deputetët 
shqiptarë, të cilët me fjalimet e tyre kritikonin 
politikën qeverisëse, duke kërkuar zgjerimin e 
të drejtave në fushën e arsimit, gjendjes së rëndë 
ekonomike etj. Shqiptarët përfaqësoheshin nga 
deputetët e deleguar nga zonat e ndryshme, siç 
ishin: Nexhip Draga (Shkup), Hasan Prishtina, 
Hysejn Fuat pasha, Mustafa Hamdi efendiu 
(Prishtinë), Mehmed Emin efendiu, Sherf Bej, 
Vehbi Efendiu, Jahja Beu (Prizren) Basri Beu, 
Ismail Beu, Shevket Beu (Dibër), Shahin Naki 
efendiu (Korçë), Aziz Pasha, Ismail Kemal beu 
(Berat) etj. (Agron Islami)

PARoVIQ-PeSHIKAN (Parović-Pešikan) 
Maja (1932-2008). Arkeologe serbe. Lindi në  
Moskë, ku diplomoi në Universitetin “Lo-
monosov” (1954). Në vitet 1954-1957 spe-
cializoi arkeologjinë antike në Institutin për 
Arkeologji të Akademisë së Shkencave në Kiev 
(Ukrainë). Doktoroi më 1960 në Beograd. 
Nga viti 1959, deri në pensionim, punoi në 
Institutin Arkeologjik të Beogradit. Iu kushtua 
studimeve që lidhen me ndikimin grek dhe 
ndërhyrjen e kulturës greke në Ballkan, 
posaçërisht nga aspekti i studimit të qeramikës 
së importuar greke, kulturës materiale ilire deri 
te romanizimi i saj etj. Udhëhoqi hulumtime 
arkeologjike, nga të cilat veçohen ato në 
Sirmium (1969-1970), të tumave ilire, kalave 
dhe vendbanimeve antike në Bokën e Kotorrit 
(1965-1973) dhe ato në Ulpianë (1982-1989). 
Ishte sekretare e Këshillit Ndërakademik të 
“Corpus Vasorum Antiquorum”. Publikoi 

një sërë punimesh shkencore, disa libra dhe 
ishte pjesëmarrëse e shumë konferencave 
ndërkombëtare. (Premtim Alaj)

PARTeSHI. Fshat dhe qendër e komunës 
me të njëjtin emër. Është vendbanim i tipit të 
grumbulluar, 7 km në perëndim të Gjilanit, 
në lartësi mbidetare 495 m. Shtrihet në të dy 

anët e rrugës Gjilan-Ferizaj, me sipërfaqe prej 
806 ha, nga e cila 55% janë ara, 33% kullosa, 
7% pyje e shkurre dhe 5% hapësirë e ndërtuar. 
Me projektin e decentralizimit të vitit 2007 u 
shpall qendër komunale, në kuadër të së cilës 
përfshihen vendbanimet Budrigë e Poshtme 
dhe Pasian. Gjurmët arkeologjike dëshmojnë 
për vazhdimësinë e këtij vendbanimi që nga 
antika dhe mesjeta. Në defterët kadastralë të 
vilajetit Vëllk të vitit 1445 përmendet me emrin 
Parish me 17 shtëpi. Rreth 250 vjet më parë, ky 
vendbanim ishte i banuar me shqiptarë, mirëpo 
ata ishin ndërruar me disa familje serbe të 
Zhegovcit, për t’iu shmangur detyrimeve ndaj 
çifligarëve të pushtetit osman. Disa familje 
të mbetura aty u shpërngulën pas vitit 1912. 
Sot Parteshi është i banuar me popullsi serbe. 
Popullsia merret me kultivimin e drithërave, 
pemëve dhe perimeve. Si qendër komunale, 
tani këtu janë vendosur objektet administrative, 
financiare, arsimore, shëndetësore dhe fetare. 
Në vitin 2011 kishte 478 banorë, ndaj 355 në 
vitin 1921. (Përparim Gashi) 

PARTeSHI (komuna). Komunë në pjesën 
lindore të Kosovës, me vendbanimin qendror 
me të njëjtin emër. Shtrihet në anën e majtë 
të lumit Morava e Binçës, në lartësi mbidetare 
500 m, në të dy anët e magjistrales Gjilan-
Ferizaj. Zë sipërfaqen prej 2,963 ha, nga e 

cila 48% janë ara, 28% pyje, 20% kullosa dhe 
4% zonë e ndërtuar. Në pjesën perëndimore 
kufizohet me komunën e Vitisë, ndërsa në 
të gjitha anët e tjera rrethohet nga komuna 
e Gjilanit. Deri në vitin 2007, Parteshi ishte 
vetëm një fshat i komunës së Gjilanit, por 
me projektin e Ahtisarit bëhet komunë, duke 
shkëputur nga komuna e Gjilanit vendbanimet 
Pasian dhe Budrigë, të banuara me serbë. 
Pjesa më e madhe e territorit i takon fushës 
së Anamoravës me reliev fushor dhe toka të 
punueshme, ndërsa në pjesën lindore fillon të 
ngrihet relievi kodrinor-malor i Karadakut. 
Mbizotëron klima e mesme kontinentale, me 
temperaturë mesatare 10.5 ºC, kurse mesatarja 
vjetore e reshjeve është 550 mm/vit. Lumi 
kryesor është Morava e Binçës me degët e saj: 
Livoçin, Çegranin dhe Cërrnicën. Popullsia 
kryesisht merret me kultivimin e grurit, misrit 
dhe patates. Në vitin 2011 kishte 1,787 banorë, 
ndaj 2,717 banorëve në vitin 1948. (Përparim 
Gashi)

PARTIA “XHeMIJeTI” (BASHKIMI). Parti 
politike e shqiptarëve dhe e myslimanëve në 
Mbretërinë e Jugosllavisë. Emri i saj i plotë 
në turqisht ishte: “Islam Muhafaza-yl Hukuk 
Cemijet” (Shoqatë Islamike për Mbrojtje dhe 
Drejtësi). U themelua më 18 dhjetor 1919 
në Shkup. Ishte menduar si parti që do të 
bashkonte myslimanët e Bosnjës, të Kosovës 
dhe të Maqedonisë, por kjo nuk u arrit për 
shkak të dallimeve gjuhësore. Megjithatë, në 
kongresin themelues në Shkup u ra dakord që 
në programin e “Xhimijetit” të përfshiheshin 
disa synime të përbashkëta të të gjithë 
myslimanëve të Mbretërisë Jugosllave, siç ishte 
autonomia e plotë fetare, vazhdimësia e gjyqeve 
të Sheriatit për çështjet civile, ruajtja e vakëfeve, 
“përdorimi i lirë dhe zyrtar i gjuhës përkatëse 
amtare të joserbëve në shkolla” dhe mbrojtjen e 
pronave të bejlerëve nga reformat e reja agrare.
Në kongresin themelues në Shkup kryetar i 
“Xhemijetit” u zgjodh Nexhip Draga, nënkryetar 
sheh Sadudini dhe sekretar Aqif Blyta. Në 
radhët e shqiptarëve partia u njoh shpejt si 
organizatë për mbrojtjen e të drejtave të tyre, 
ndërsa për Mbretërinë Serbe-Kroate-Sllovene 
(SKS) njihej si organizatë e “myslimanëve të 
Jugut”, ose “parti e beglerëve”. Pas zgjedhjes së 
Ferat Dragës, që zëvendësoi Nexhip Dragën 
pas kongresit të dytë (1921), pozicioni i 
“Xhemijetit” u bë më i qartë: doli publikisht me 

platformë kundër shpërnguljes së shqiptarëve 
në Turqi dhe denoncoi pareshtur dhunën dhe 
padrejtësitë e pushtetit ndaj shqiptarëve. Por, 
në anën tjetër, “Xhemijeti” votoi Kushtetutën 
e Vidovdanit, duke bërë gabimin më të madh 
strategjik. Në zgjedhjet parlamentare më 1920 
zuri 8 vende, ndërsa më 1923 arriti suksesin më 
të madh, duke marrë 14 vende në Kuvendin e 
Mbretërisë së SKS-së. Por marrëveshja që bënë 
me Nikolla Pashqin nuk solli ndonjë rezultat, 
sepse kërkesa e “Xhemijetit” për hapjen e 
shkollave shqipe nuk u përfill nga radikalët 
serbë. Më 1925 “Xhemijeti” nuk votoi buxhetin 
dhe doli në opozitë. Një fraksion i partisë nuk 
e përkrahu Ferhat Dragën dhe në parti filloi 
përçarja. Më 1925 Ferhat Draga u burgos, u 
dënua më 20 vjet burg, më pas u lirua dhe u 
ftua në Beograd për bisedime, u burgos sërish 
dhe sërish u dënua me 20 vjet burg. Ndërkohë, 
“Xhimijeti” zyrtarisht u ndalua në shkurt të vitit 
1925. Për disa vjet me radhë “Xhimijeti” botoi 
revsitën “Hak” (E drejta), që dilte në gjuhën 
turke me shkronja arabe, me një shtojcë javore 
në gjuhën serbe. Gazetën e drejtonte Asim 
Salihamixhiqi nga Sanxhaku. Në faqet e saj u 
publikuan të dhëna tronditëse për reprezaljet 
dhe dhunën ndaj shqiptarëve, për shpërnguljet 
etj. Gazeta u ndalua më 1925, atëherë kur u 
ndalua edhe partia. (Hakif Bajrami)

PARTIA deMoKRATIKe e KoSoVËS 
(PdK). Parti politike e themeluar më 1999, në 
fillim me emrin Partia e Progresit Demokratik 
të Kosovës (PPDK). Si datë e themelimit të 
kësaj  partie konsiderohet 10 tetori 1999, kur 
u themelua Këshilli Organizativ i PPDK-së. 
Pjesa dërrmuese e nismëtarëve për themelimin 
e Partisë përbëhej nga ish-udhëheqës të lartë 
të Ushtrisë Çlirimtare të Kosovës (UÇK), 
përkatësisht të Drejtorisë Politike të UÇK-
së. Në maj të vitit 2000, në kuvendin e parë 
zgjedhor, partia ndryshon emrin dhe u bë 
Partia Demokratike e Kosovës (PDK). Që nga 
themelimi i saj, PDK-ja udhëhiqet nga Hashim 
Thaçi, i konfirmuar si kryetar në kuvendet 
zgjedhore në maj 2000, qershor 2002, tetor 
2005 dhe janar 2013. Në zgjedhjet e para 
komunale PDK-ja fitoi 27.3% të votave në 
nivel të Kosovës, duke u radhitur e para në 5 
komuna, ndërkaq në të gjitha komunat kishte 
267 këshilltarë komunalë. Në zgjedhjet e para 
parlamentare fitoi 25.7% të votave në nivel të 
Kosovës dhe ishte subjekti i dytë politik për 

kah numri i deputetëve (26) në Kuvendin e 
Kosovës, pas Lidhjes Demokratike të Kosovës 
(LDK). Që nga zgjedhjet e vitit 2007, PDK-ja 
arriti të radhitet si forca e parë parlamentare 
me 37 deputetë. Në zgjedhjet e vitit 2010, PDK-
ja vazhdoi të jetë forca e parë në Kuvend me 34 
deputetë. Pas zgjedhjeve të vitit 2014, PDK-ja në 
koalicion me grup partish të tjera (Lëvizja për 
Bashkim, Partia e Drejtësisë, Partia Shqiptare 
Demokristiane e Kosovës) arriti të ruante 
primatin parlamentar me 37 deputetë. Që nga 
kuvendi i vitit 2013, PDK-ja u profilizua si 
parti e qendrës së djathtë. Në nivelin qendror të 
pushtetit, PDK-ja ka qenë në krye të Qeverisë 
në disa mandate. Pas zgjedhjeve të para në 
nivel të vendit, PDK-ja ka udhëhequr Qeverinë 
përmes kryeministrit Bajram Rexhepi, ndërsa 
që nga viti 2007 deri më 2014 Qeveria është 
kryesuar nga kryeministri Hashim Thaçi. Pas 
zgjedhjeve të qershorit 2014 dhe marrëveshjes 
së nëntorit 2014 me LDK-në, dy partitë më 
të mëdha bashkëqeverisin, ndërsa kryetari i 
PDK-së mbajti postin e zëvendëskryeministrit 
të parë dhe atë të ministrit të Punëve të Jashtme. 
Në mars të vitit 2016 kryetari i PDK-së, Hashim 
Thaçi, u kandidua për president të Kosovës, 
prandaj dha dorëheqje dhe drejtimin e partisë e 
mori Kadri Veseli. Ndërkaq, dy nga themeluesit 
e Partisë, Jakup Krasniqi dhe Fatmir Limaj, pas 
një kohe të gjatë të mospajtimeve me kreun e 
partisë, në shkurt të vitit 2014 braktisën PDK-
në dhe themeluan partinë e re, “Nisma për 
Kosovën”. (Ilir Dugolli)

PARTIA deMoKRATIKe PoPULLoRe 
(PdP). Partia e dytë shqiptare në Maqedoni, e 
themeluar më 23 qershor 1990 në Tetovë. Në 
Kuvendin themelues për kryetar u zgjodh Jusuf 
Rexhepi, ndërsa nënkryetar Ramadan Sinani. 
Kreu i kësaj partie bëri përpjekje për unifikimin 
e faktorit politik shqiptar në Maqedoni, por një 
gjë e tillë nuk ndodhi, pasi Partia e Prosperitetit 
Demokratik (PPD) taktizoi me bashkimin e 
dy subjekteve, për çka kryesia e PDP-së dha 
dorëheqje. Më pas në krye të PDP-së erdh Iljaz 
Halimi. Në zgjedhjet e para parlamentare PDP-
ja mori pjesë në koalicion me PPD-në. Por 
PDP-ja ndoqi një kurs më të ashpër ndaj shtetit 
maqedonas, kështu që ajo bojkotoi regjistrimin 
e popullsisë në 1991dhe referendumin për të 
ardhmen e Maqedonisë. PDP-ja mbështeti 
referendumin për autonomi politiko-territo-
riale të shqiptarëve të Maqedonisë, që u mbajt 

më 11 dhe 12 janar 1992. Ndërkohë, nga i 
ashtuquajturi kongres i bashkimit mes PPD-
së dhe PDP-së, që u mbajt në vitin 1997, lindi 
Partia Demokratike Shqiptare, ndërsa kryetari 
i PDP-së, Iljaz Halimi, u zgjodh nënkryetar i 
partisë së re. (Arsim Sinani)

PARTIA deMoKRATIKe SHQIPTARe 
(PdSH). Parti politike e shqiptarëve në Ma-
qedoni, e krijuar në vitin 1994, pas ndarjes së 
Partisë për Prosperitet Demokratik (PPD). 
Në Kongresin e jashtëzakonshëm, kryetar i 
PPD-së u zgjodh Arbën Xhaferi, i cili regjistroi 
partinë me emrin e ri Partia për Prosperitet 
Demokratik të Shqiptarëve (PPDSH). Në vitin 
1996, kjo parti fitoi në komunat kryesore, atë të 
Gostivarit me Rufi Osmanin dhe në Tetovë, me 
Alajdin Demirin, të cilët bashkë me kryesuesit 
e këshillave të komunës Gostivar dhe Tetovë, 
Refik Dautin dhe Vebi Bexhetin ishin burgosur 
dhe dënuar me burg për shkak të ngritjes së 
flamurit shqiptar. Më 5-7 korrik 1997, pas 
shkrirjes me Partinë Demokratike Popullore 
(PDP), partia e re u quajt Partia Demokratike 
Shqiptare (PDSH). Në vitin 1998, pas zgjedhjeve 
parlamentare në Maqedoni, PDSH-ja hyri në 
koalicion me VMRO-DPMNE-në e Lubço 
Georgievskit dhe menaxhoi me sukses fluksin 
e madh të shqiptarëve gjatë luftës së Kosovës 
(1999). Kreu i kësaj partie, Arbën Xhaferi, 
ishte njëri nga nënshkruesit e Marrëveshjes së 
Ohrit, që ndali luftën në Maqedoni në vitin 
2001. Pas tërheqjes së Arbën Xhaferit nga 
politika, kryetar i kësaj partie u zgjodh Menduh 
Thaçi. Në vitin 2006-2008, pas zgjedhjeve 
parlamentare, PDSH-ja hyri në koalicion me 
VMRO-DPMNE-në e Nikolla Gruevskit. Më 
pas PDSH-ja ishte parti opozitare në Kuvendin 
e Maqedonisë. (Arsim Sinani)

PARTIA e dReJTËSISË (Pd). Parti politike 
në Kosovë, e themeluar në shtator të vitit 1999. 
PD-ja mbështetet në konceptin e respektimit të 
plotë të lirive dhe të drejtave të njeriut, përfshirë 
edhe ato fetare. Gjatë 15 vjetëve të aktivitetit, 
në katër prej pesë legjislaturave ishte parti 
parlamentare e Kuvendit të Kosovës, ndërkaq 
si pjesë e koalicionit qeveritar pas zgjedhjeve 
2010 udhëhoqi Ministrinë e Shëndetësisë. Në 
zgjedhjet lokale 2013, PD-ja siguroi 24 poste 
asamblistësh në 14 komuna të Kosovës, ndërsa 
pas zgjedhjeve parlamentare të vitit 2014 
siguroi dy poste të deputetëve në Kuvendin e 

Kosovës dhe mori pjesë në Qeverinë e Kosovës 
me Ministrinë e Mjedisit dhe të Planifikimit 
Hapësinor. Kryetar i PD-së në periudhën 1999-
2008 ishte Sylejman Çerkezi, ndërkaq nga viti 
2008 kryetar është Ferid Agani. (Nerxhivane 
G. Dauti.)

PARTIA FASHISTe SHQIPTARe (1939). Or- 
ganizim politik që përhapte ideologjinë fa-
shiste dhe mbështeste pushtimin fashist të 
Shqipërisë dhe të Kosovës. Propaganda fashiste 
përhapej edhe në Kosovë që nga pushtimi i 
Shqipërisë më 1939, por u intensifikua pas 
bashkimit të Kosovës me Shqipërinë më 1941. 
Rol të rëndësishëm në përhapjen e ideolgogjisë 
fashiste ndër shqiptarët luajti Partia Fashiste 
Shqiptare (PFSH), e cila u themelua në 
qershor të vitit 1939. PFSH-ja, sipas statutit, 
ishte degë e Partisë Fashiste Italiane (PFI) 
dhe sekretarin e PFSH-së e emëronte dhe i 
shkarkonte mëkëmbësi i mbretit. Bashkë me 
mëkëmbësin punonin instruktorët e PFI-së, të 
cilët i përgjigjeshin drejtpërdrejt Musolinit. Në 
prefekturat e “Tokave të lirueme” u formuan 
katër federata të PFSH-së: në Prizren, Prishtinë, 
Pejë dhe Dibër. Në krye të federatës ishte 
federali, i zgjedhur nga vendësit, i cili gëzonte 
besimin e pushtetit italian. Inspektor i federatës 
emërohej një fashist italian, i cili kontrollonte 
dhe udhëhiqte tërë aktivitetin. Secila federatë 
kishte nga 12 seksione, ndër të cilat dalloheshin 
seksioni politik, ekonomik, seksioni për tregti, 
për arsim e kulturë, për financa dhe bujqësi 
etj. Seksioni politik, bashkë me inspektorin, 
udhëhiqte shërbimin informativ. Seksioni 
ekonomik kujdesej për shfrytëzimin e begative 
natyrore dhe të fuqisë punuese, sidomos 
vëzhgonte dendësinë e popullsisë, sepse Italia 
pretendonte të kolonizonte Kosovën me qindra 
mijë italianë. Instanca më të ulëta se federate 
ishin fashjot e komunave, kurse në fshatra ishin 
bërthamat e eprorëve. Fashjot ekzistonin vetëm 
në disa komuna, kurse bërthamat e eprorëve 
vetëm në disa fshatra. Fashistët përpiqeshin të 
përfshinin tërë brezin e ri në organizatat e tyre, 
si: balilat, fëmijët nga 6-14 vjeç, me uniformë, 
pantallona të shkurtër dhe këmishë të zezë; 
avangardistët, rinia prej 14-17 vjeç, që vishnin 
pantallona të gjata gri, këmishë të zezë, kollare 
dhe kapela dhe “gjovani fashista”, që ishin të 
rinjtë nga 17-21 vjeç. Të rinjtë në këtë organizatë 
konsideroheshin kontigjent që kishin përqafuar 
ideologjinë fashiste. Uniforma e tyre ishte e 

PARTIA FASHISTE SHQIPTARE



1252

ngjashme me atë të trupave ushtarake fashiste, 
ndërsa në xhaketë mbanin të ngjitur Sëpatën 
e Liktorit. Me gjithë propagandën e fuqishme, 
në PFSH u anëtarësuan pak njerëz, kryesisht të 
punësuarit në administratën shtetërore, pastaj 
disa tregtarë dhe feudalë, të cilët synonin t’i 
ruanin privilegjet e tyre. (Fehmi Rexhepi)

PARTIA FSHATARe e KoSoVËS (PFK). 
Ishte ndër të parat parti postkomuniste në 
Kosovën e viteve nëntëdhjetë të shekullit XX. 
PFK-ja u themelua në vitin 1990, në kohën 
kur u krijuan edhe partitë e para politike të 
shqiptarëve në Kosovë. Ajo udhëhiqej nga Hivzi 
Islami, i cili e drejtoi partinë gjatë periudhës 
1990-1995. Në fund të viteve ’90 PFK-ja 
iu bashkua Këshillit Koordinues të Partive 
Politike, për të ritheksuar përkushtimin e tyre 
ndaj rezistencës paqësore. Ky Këshill kishte si 
synim bashkërendimin e ndihmave dhe rritjen 
e legjitimitetit të partive që e përbënin atë. 
(Qerim Qerimi)

PARTIA KoMUNISTe e JUGoSLLAVISË 
(PKJ). Organizatë e komunistëve jugosllavë, 
e themeluar më 1919, me bashkimin e pjesëve 
të partive socialdemokrate në shtetin e sapo-
formuar të Jugosllavisë. Të “majtët” e socialde-
mokratëve u ndanë nga qendra dhe formuan 
Partinë Komuniste të Jugosllavisë (Socialiste), 
si sesion i Internacionales Komuniste - Komin-
ternit. Të bashkuar si “Jugosllavi” morën pjesë 
në zgjedhjet e nëntorit të vitit 1920 për Asam-
blenë Kushtetuese dhe kishin simpatizantët e 
vet në shumë qendra të mëdha. Një vit më vonë 
u ndalua me ligj aktiviteti politik i PKJ-së. Në 
ilegalitet nuk arriti ta ruante fuqinë e vet poli-
tike. Udhëheqësit e saj nuk kishin qëndrime 
të koordinuara dhe as strategji veprimi lidhur 
me kërkesat e kohës. Në udhëheqjen e PKJ-së, 
deri në vitin 1936, lindën fraksione të ndry-
shme, ndaj u ndërrua shpesh edhe kreu i par-
tisë. Me ardhjen e Josip Broz Titos në krye të 
Partisë (më 1937), u forcua centralizmi partiak 
dhe ideologjia kominterniste. Programi politik 
i PKJ-së “Barazia e popujve dhe liria nacionale 
për të gjithë”, fitoi simpatinë e popujve të përf-
shirë në Jugosllavinë monarkiste, përfshirë edhe 
shqiptarët. Udhëheqësit e PKJ-së propagando-
nin se Jugosllavia e Versajës ishte në konflikt 
me të gjithë fqinjët dhe se ajo shkonte dita-ditës 
në konflikt lufte veçmas rreth Shqipërisë. PKJ 
përshëndeti luftën e drejtë kombëtare të shqip-

tarëve dhe çështjen e shkatërrimit të Mbretërisë 
Serbe-Kroate-Sllovene e shtronte si të domos-
doshme. Të nxitur nga parimet programore 
të PKJ-së, populli shqiptar i Kosovës në fillim 
shfaqi simpati të rezervuar ndaj këtij organizimi 
politik, duke ia lënë kohës të vërtetojë në prak-
tikë atë që deklarohej me fjalë. Por PKJ shpejt 
u bë mbrojtëse fanatike e integritetit të shtetit 
jugosllav dhe e pansllavizmit, duke i ndëshkuar 
shqiptarët e Kosovës më shumë nga të gjithë për 
nacionalizëm dhe irredentizëm.(Daut Bislimi)

PARTIA NACIoNAL-deMoKRATe SHQIP-
TARe (PNdSH). U themelua më 3 maj të 
vitit 1992 në Prishtinë. Origjina e saj daton që 
nga koha e Lëvizjes Nacional-Demokratike 
Shqiptare (LNDSH), e cila ishte aktive gjatë 
viteve 1945-1947. PNDSH-ja përqafon 
vlerat properëndimore dhe liberale, si dhe 
ka qëndrim të qartë kundër komunizmit, 
terrorizmit dhe racizmit. Në programin e saj 
kjo parti konsideron se ruajtja e vlerave të 
kulturës, traditës dhe familjes janë baza të një 
shoqërie liberal-demokrate, gjë që e vendos 
këtë parti në krahun e djathtë të spektrit politik. 
Nga themelimi deri në vitin 2007, kryetar i 
PNDSH-së ishte Rexhep Abdullahu. (Qerim 
Qerimi)

PARTIA PËR BASHKIM deMoKRATIK 
(PBd). U krijua më 4 korrik të vitit 1999 nga 
një grup i ish-anëtarëve të Ushtrisë Çlirimtare 
të Kosovës (UÇK). Moto e tyre ishte: “Mendo 
për të ardhmen, mos e harro luftën”. Në 
takimin hapës, Bardhyl Mahmuti, përfaqësues 
i UÇK-së në Zvicër, u zgjodh kryetar, Jakup 
Krasniqi dhe Martin Berishaj nënkryetarë dhe 
një Këshill 51-anëtarësh, pa ish-udhëheqësin e 
Drejtorisë Politike të UÇK-së, Hashim Thaçin. 
Disa muaj më vonë udhëheqësit e PBD-së 
arritën marrëveshje me Thaçin dhe më 10 tetor 
1999 së bashku formuan Partinë për Progres 
Demokratik në Kosovë (PPDK). PPDK-ja 
mbajti këtë emër deri në kongresin e parë të 
partisë, i cili u mbajt në qershor të vitit 2000, 
kur mori emrin Partia Demokratike e Kosovës 
(PDK) dhe Hashim Thaçi u zgjodh kryetar i 
partisë. (Qerim Qerimi)

PARTIA PËR PRoSPeRITeT deMoKRA-
TIK (PPd). Partia e parë politike shqiptare 
postkomuniste në Maqedoni. U themelua më 
16 prill 1990 në fshatin Xhepçishtë të Tetovës, 

me kryetar Nevzat Halilin. Për një kohë ishte 
partia shqiptare me më shumë peshë në 
skenën politike të Maqedonisë. Në zgjedhjet 
e para pluraliste në Maqedoni, PPD-ja fitoi 
22 deputetë në Parlamentin e Maqedonisë 
dhe bëhet partia më e madhe shqiptare në 
Maqedoni. Pas zgjedhjeve hyn në koalicion 
më Lidhjen Socialdemokrate të Maqedonisë 
(LSDM) dhe deri në vitin 1998 merr pjesë në 
Qeveritë e Republikës së Maqedonisë, si forca 
kryesore politike shqiptare. Në kongresin e 
jashtëzakonshëm në vitin 1994, partia ndahet 
në dysh, prej nga dalin dy kryesi, njëra me 
Arbën Xhaferin, tjetra me Xheladin Muratin. 
Organet shtetërore legjitimitetin ia njohin 
krahut të Xheladin Muratit, ndërsa për 
kryetar të saj zgjidhet Abdurrahman Aliti. 
Në periudhën e luftës mes njësive të Ushtrisë 
Çlirimtare Kombëtare dhe forcave policore 
dhe ushtarake maqedonase, kryetari i kësaj 
partie, Imer Imeri, mori pjesë në bisedimet 
që pasuan me nënshkrimin e Marrëveshjes së 
Ohrit, si njëri nga dy nënshkruesit shqiptarë 
të kësaj marrëveshjeje. Pas luftës së vitit 2001, 
partia humb peshën politike. Edhe sot PPD-
ja është aktive, por nuk ka asnjë deputet në 
Parlamentin e Maqedonisë. (Arsim Sinani)

PARTIA PËR VePRIM deMoKARTIK 
(PVd). Parti politike e shqiptarëve në Serbi, 
e themeluar në Preshevë në vitin 1990. Pas 
themelimit të Lidhjes Demokratike të Kosovës 
(LDK) dhe të partive të tjera politike në Kosovë, 
shqiptarët e Luginës së Preshevës më 1990 
filluan gjithashtu organizimin e tyre politik 
pluralist. Më 19 gusht të vitit 1990, në sallën e 
Shtëpisë së Kulturës “Abdullah Krashnica” në 
Preshevë u mbajt kuvendi themelues i Partisë 
për Veprim Demokratik (PVD). Kryesia e 
partisë zgjodhi edhe organet udhëheqëse të saj. 
Anëtarë të kryesisë u zgjodhën: Riza Halimi 
(kryetar), Havçe Hasani, Nexhat Sadullahu, 
Kadri Ferati (nënkryetarë) dhe Rexhep Hasani 
(sekretar i përgjithshëm). Që nga themelimi, 
pozitën e kryetarit të PVD-së e mban Riza 
Halimi. Në zgjedhjet parlamentare të vitit 2014 
PVD-ja fitoi dy vende në Kuvendin e Serbisë. 
(Qerim Qerimi)

PARTIA PoLITIKe “NISMA PËR KoSo-
VËN”. Parti politike e themeluar më 27 shkurt 
2014, me kryetar Fatmir Limajn. Partia përbëhet 
nga Këshilli Kombëtar dhe Këshilli Drejtues. 

Kryetar i Këshillit Drejtues është Fatmir Li-
maj, ndërsa Kryetar i Këshillit Kombëtar, 
Jakup Krasniqi. Fryma demokratike, zhvillimi 
ekonomik, ulja e papunësisë dhe mirëqenia e 
qytetarëve të Kosovës janë pikat kryesore në 
programin e saj. Pas zgjedhjeve të qershorit të 
vitit 2014, “Nisma” përfaqësohet në Kuvendin 
e Republikës së Kosovës me gjashtë deputetë. 
(Nerxhivane G. Dauti)

PARTIA PoLITIKe “UNIKoMB”. Parti po-
litike e Kosovës. Partia e Unitetit Kombëtar 
(UNIKOMB) u themelua më 5 maj të vitit 
1991 nga Halil Alidemaj. Në vitin 1994 Ukshin 
Hoti u bë udhëheqës i UNIKOMB-it dhe më 
pastaj u burgos. Partia hyri në koalicion me 
Lëvizjen e Bashkuar Demokratike (LBD) të 
Rexhep Qosjes në vitin 1998. Gjatë luftës, 
Ukshin Hoti u zhduk dhe besohet të jetë vrarë. 
Muhamet Kelmendi drejtoi partinë që nga viti 
2000 e deri në vitin 2004. Në zgjedhjet lokale 
të vitit 2000 dhe ato parlamentare të vitit 
2001, UNIKOMB-i garoi si pjesë e koalicionit 
parazgjedhor me AAK-në. Në zgjedhjet 
parlamentare të vitit 2001, Muhamet Kelmendi 
fitoi një ulëse në Parlament. Partia u shpërnda 
në vitin 2004. (Qerim Qerimi).

PARTIA SoCIALdeMoKRATe e KoSo-
VËS (PSdK). Parti politike e themeluar më 
10 shtator 1990, si parti e qendrës së majtë. 
Fillimisht është udhëhequr nga Muhamedin 
Kullashi, më pas nga Shkëlzen Maliqi, Luljeta 
Pula-Beqiri dhe Kaqusha Jashari. Në fund të 
vitit 2008, Agim Çeku i është bashkuar PSDK-
së dhe është zgjedhur unanimisht kryetar i 
partisë, për ta braktisur atë në fillim të vitit 2013. 
Pas paraqitjes në skenë të dy rrymave kryesore 
dhe një periudhe të shkurtër me dy pretendente 
për kreun e partisë (Kaçusha Jashari dhe 
Majlinda Nushi), Kaçusha Jashari ka arritur 
që të rikthehet si kryetare, post që vazhdon ta 
mbajë. Gjatë viteve nëntëdhjetë PSDK-ja ka 
qenë pjesëmarrëse e zgjedhjeve parlamentare. 
Gjatë kësaj periudhe të rezistencës paqësore 
në pikat qenësore të orientimit strategjik 
ka mbajtur qëndrime identike me Lidhjen 
Demokratike të Kosovës. Në vitin 2007 
PSDK-ja ka lidhur koalicion parazgjedhor me 
Partinë Demokratike (PDK) të Kosovës dhe ka 
udhëhequr Ministrinë e Forcës së Sigurisë së 
Kosovës, përmes kryetarit të saj Agim Çeku. 
Së fundi, partia udhëhiqet nga Kaqusha Jashari 

dhe nuk është e përfaqësuar në Kuvendin e 
Kosovës. (Ilir Dugolli)

PARTIA SHQIPTARe deMoKRISTIANe 
e KoSoVËS (PSHdK). Parti politike e the-
meluar më 4 nëntor 1990 në Gjakovë me 
kryetarin e parë Lazër Krasniqin, më vonë me 
Mark Krasniqin, Zef Morinën, Marjan Demën 
dhe Ukë Berishën. Për kah profili ideologjik 
PSHDK-ja deklarohet si parti e qendrës së 
djathtë. Gjatë viteve nëntëdhjetë, në orientimet 
themelore rreth rezistencës paqësore dhe të 
vizionit për Kosovën ka mbajtur qëndrime 
identike me Lidhjen Demokratike të Kosovë 
(LDK). Ishte pjesëmarrëse e zgjedhjeve në 
vitin 1992, pas të cilave kishte gjashtë deputetë 
dhe në ato të vitit 1998, kur kishte 12 deputetë 
në Kuvendin e Republikës së Kosovës. Pas 
çlirimit të vendit ka qenë pjesë e koalicioneve 
të ndryshme, fillimisht në zgjedhjet e vitit 
2001 me LDK-në, e më pas me PDK-në. Në 
qeverinë e parë të pasluftës, 2002-2004, u 
përfaqësua me kryetarin e saj Zef Morina. 
Pas zgjedhjeve të vitit 2012, në të cilat garoi si 
pjesë e koalicionit me PDK-në, PSHDK-ja nuk 
arriti të përfaqësohet në Kuvend. Nga fundi i 
vitit 2004 dolën në sipërfaqe dallime të thella të 
partisë dhe kontestime të procesit të brendshëm 
zgjedhor. Si pasojë e mospajtimeve, partia 
ndahet në dysh, në PSHDK udhëhequr nga Ton 
Marku dhe PDI-ja (Partia Demokristiane për 
Integrim) e udhëhequr nga Zef Morina. Këto 
dy parti u ribashkuan në PSHDK në vitin 2009. 
Në kuvendin e jashtëzakonshëm të partisë në 
vitin 2010 për kryetar u zgjodh Marjan Dema, 
ndërsa që nga viti 2012 në krye të partisë është 
Ukë Berisha. (Ilir Dugolli)

PARTITË LoKALe NË LUGINËN e 
PReSHeVËS. Janë parti, të cilat kanë shtrirje 
vetëm në ndonjërën nga komunat e Luginës 
së Preshevës. Lëvizja e Progresit Demokratik 
(LPD) u themelua si parti politike e dalë nga 
ish-strukturat politiko-ushtarake të UÇPMB-
së. Kryetar i LPD-së është Jonuz Musliu. 
Veprimtaria e LPD-së është e shtrirë vetëm në 
komunën e Bujanocit. Partia tjetër, Bashkimi 
Demokratik i Luginës (BDL) u themelua nga 
një numër i anëtarëve të mëhershëm të Partisë 
për Veprim Demokratik. Kryetar i BDL-së 
është Skënder Destani, i cili ka qenë për shumë 
vjet anëtar i kryesisë së PVD-së. BDL-ja ka qenë 
disa herë pjesë e pushtetit lokal, ndërsa Destani 

ishte nënkryetar i komunës së Preshevës. BDL-
ja ka shtrirje vetëm në komunën e Preshevës. 
(Qerim Qerimi)

PARTITË PoLITIKe NË KoSoVË. Gru-
pimet e para të partive politike në Kosovë i 
gjejmë që në vitet 1875-1876, të cilat ishin 
aktive veçmas në periudhën e Lidhjes Shqiptare 
të Prizrenit (1878). Në fillim të shekullit XX, 
ndër të parat organizma kombëtarë me synime 
politike ishte “Klubi Bashkimi”, i cili veproi në 
vitet 1908-1912, me aktivitetin e tij kryesisht 
arsimor, kulturor e politik.  Më vonë, deri në 
vitin 1912, shqiptarët organizoheshin në parti 
politike të përfaqësuara qoftë në Parlamentin 
e Perandorisë Otomane, apo në Kuvendin 
e Mbretërisë së Serbëve, Kroatëve dhe Sllo-
venëve. Në periudhën midis dy luftërave 
botërore, në Shkodër u themelua “Komiteti 
Kosova” (1918). Ndërkaq, në Shkup, në vitin 
1919 u formua Partia “Xhimijet”, me lider të saj 
Nexhib Dragën, ndërsa pas vdekjes së tij në vitin 
1921 e zëvendësoi Ferhat Draga. Menjëherë 
pas Luftës së Dytë Botërore, në shkurt të vitit 
1945, u themelua partia e parë antikomuniste, 
Nacional-Demokratike Shqiptare (NDSH), e 
cila veproi në Kosovë, në Maqedoni dhe në disa 
vende të Shqipërisë, me kryetar Gjon Sereqin. 
Regjimi komunist e ndaloi NDSH-në, anëtarët 
i burgosi, kurse liderin e saj e pushkatoi. 
Gjatë periudhës së komunizmit, e vetmja parti 
e lejuar në Kosovë ishte Partia Komuniste e 
Jugosllavisë, përkatësisht Lidhja Komuniste e 
Jugosllavisë (LKJ). Por, ndërkohë, në Kosovë 
u formuan dhe funksionuan ilegalisht disa 
grupime politike me profilizim ideologjik të 
majtë, kryesisht nën ndikimin e Partisë së 
Punës së Shqipërisë, por me orientim dhe 
program kombëtar, të cilat synim kryesor 
e kishin çlirimin e Kosovës nga Jugosllavia 
dhe bashkimin e saj me Shqipërinë. Disa nga 
këto grupime politike ilegale arritën të bënin 
anëtarësi të gjerë dhe të organizoheshin si 
parti politike. Ndër to më e njohura ishte 
Lëvizja Popullore për Republikën e Kosovës 
(LPRK), e themeluar në vitin 1982, e cila veproi 
ilegalisht deri në luftën e vitit 1999, duke u bërë 
organizatorja kryesore e luftës së armatosur në 
Kosovë. Pas luftës, LPRK-ja dhe anëtarësia e 
saj kaloi nëpër fazat e legalizmit, të profilizimit 
dhe të riemërimit (Lëvizja Popullore e 
Kosovës, LPK). Në tetor të vitit 1999, LPK-
ja u shndërrua nga lëvizja në parti politike 

dhe fillimisht mori emrin Partia e Progresit 
Demokratik të Kosovës (më pastaj u riemërua 
Partia Demokratike e Kosovës). Një tjetër parti 
në ilegalitet ishte edhe Lëvizja Kombëtare 
për Çlirimin e Kosovës (LKÇK), e themeluar 
në vitin në vitin 1993, e njohur gjithashtu 
për mbështetjen e rezistencës së armatosur 
në Kosovë dhe kritikës së vazhdueshme të 
rezistencës paqësore. Pas çlirimit të Kosovës 
është rreshtuar në kuadër të koalicionit me 
Aleancën për Ardhmërinë e Kosovës (AAK) 
dhe u nda në dy parti të ndryshme, Lëvizja 
për Integrim dhe Bashkim (LIB) e udhëhequr 
nga Smajl Latifi dhe më pas nga Fadil Fazliu, 
si dhe Lëvizja për Bashkim (LB), e udhëhequr 
nga Avni Klinaku. Në maj të vitit 2011 të dy 
fraksionet u shkrin në Lëvizja për Bashkim. 
Në fillim të viteve ‘90 të shekullit të kaluar 
paraqiten partitë e para politike, si pasojë 
e rënies së komunizmit dhe suprimimit të 
autonomisë së Kosovës. Më 23 dhjetor 1989, 
në Kosovë formohet partia e parë politike 
postkomuniste, Lidhja Demokratike e Kosovës 
(LDK). Që nga themelimi e deri në janar 2006, 
kryetar i LDK-së ishte Ibrahim Rugova, pas 
tij kryetar i partisë u zgjodh Fatmir Sejdiu 
(2007-2011), ndërkaq nga viti 2011 e deri më 
sot kryetar i LDK-së është Isa Mustafa. LDK-
ja u profilizua si parti e qendrës së djathtë, 
disa herë përjetoi tronditje të brendshme dhe 
u ballafaqua edhe me humbje të primatit të 
partisë kryesore parlamentare në Kosovë. Për 
shkak të këmbënguljes në opsionin paqësor 
edhe në rrethanat e pushtimit serb dhe të 
luftës në Kosovë, LDK-ja përjetoi tronditje 
dhe zvogëlim të ndjeshëm të anëtarësisë. Në 
vitin 1999 nga LDK-ja u nda një fraksion të 
pakënaqurish, të cilët u rigrupuan më 1999 në 
Lëvizjen Demokratike për Bashkim, në krye të 
së cilës u zgjodh Rexhep Qosja. Pasi nuk e kaloi 
pragun zgjedhor në zgjedhjet e para pas luftës 
në Kosovë, partia u shpërbë. Në vitin 2007 nga 
LDK-ja u nda një grup tjetër të pakënaqurish, 
në krye me Nexhat Dacin, të cilët themeluan 
Lidhjen Demokratike të Dardanisë (LDD). 
Pas rezultateve të arritura në garën e parë 
zgjedhore, së fundi LDD-ja nuk e kaloi pragun 
zgjedhor dhe u shpërbë. Ndër të parat parti 
politike në Kosovë në vitet ’90 ishte edhe Partia 
Fshatare e Kosovës (PFK), e themeluar në vitin 
1990 dhe e drejtuar nga Hivzi Islami, ndërsa 
Partia Socialdemokrate e Kosovës (PSDK) 
u themelua më 10 shtator 1990, fillimisht e 

udhëhequr nga Muhamedin Kullashi dhe më 
pas nga Shkëlzen Maliqi, Luljeta Pula-Beqiri 
dhe Kaqusha Jashari, Agim Çeku dhe sërish 
nga Kaqusha Jashari. Po në vjeshtën e vitit 1990 
u themelua në Gjakovë edhe Partia Shqiptare 
Demokristiane (PSHDK), me kryetarin e parë 
Lazër Krasniqin, më vonë me kryetar Mark 
Krasniqin, Zef Morinën, Marjan Demën dhe 
Ukë Berishën. Partia Demokratike e Kosovës 
(PDK) u themelua më 1999 si vazhdimësi e 
LPRK-LPK-së, me emrin Partia e Progresit 
Demokratik të Kosovës, ndërsa në maj të vitit 
2000, në kuvendin e parë zgjedhor ndryshoi 
emrin në Partia Demokratike e Kosovës. Që 
nga themelimi e deri më 2016 u udhëhoq nga 
Hashim Thaçi, më pas nga Kadri Veseli. Në 
zgjedhjet e përgjithshme PDK-ja ka avancuar 
nga një legjislaturë në tjetrën, duke u bërë së 
fundi partia më e madhe në Kosovë. Edhe 
PDK-ja pati tronditje të brendshme: në shkurt 
të vitit 2014 nga PDK-ja u nda “Nisma për 
Kosovën”, e cila i mori PDK-së një pjesë të 
anëtarësisë dhe u bë opozitë e saj. Ndërkohë, në 
periudhën e pasluftës në Kosovë u themeluan 
edhe parti të tjera. Aleanca për Ardhmërinë e 
Kosovës (AAK), që u formua në vitin 2000, në 
fillim ishte koalicion grupimesh politike, pastaj 
u bë parti, e cila që nga fillimi udhëhiqet nga 
Ramush Haradinaj. Aleanca për Kosovën e Re 
(AKR) u themelua në vitin 2006 nga Behgjet 
Pacolli, i cili është edhe kryetar i saj. Alternativa 
Demokratike e Kosovës (ADK) u themelua në 
vitin 2004, me kryetaren Edita Tahiri. Iniciativa 
“Ora” u themelua në vitin 2004 nga publicisti 
Veton Surroi. Partia Liberale u themelua në 
vitin 1991 dhe për një kohë të gjatë u udhëhoq 
nga kryetari i saj, Gjergj Dedaj. 
Sot në Republikën e Kosovës veprojnë 67 
subjekte politike (parti politike, koalicione) 
dhe 3 iniciativa qytetare, që tashmë kanë 
përfaqësuesit e vet në Kuvendin e Kosovës. 
Prej tyre 21 janë shqiptare, 13 serbe, 3 turke, 
8 boshnjake, 2 rome, 2 ashkali, 2 egjiptiane, 4 
gorane, 1 gorane-boshnjake, 1 malazeze dhe 3 
parti politike kroate. (Osman Ismaili).

PARTITË PoLITIKe SHQIPTARe NË MA- 
QedoNI. Pas Luftës së Dytë Botërore te 
shqiptarët e Maqedonisë veproi NDSH-ja 
antikomuniste, e cila u shua pas ndjekjes nga 
regjimi jugosllav dhe dënimit të krerëve të 
saj. Gjatë periudhës komuniste te shqiptarët e 
Maqedonisë vepronin degët e lëvizjeve ilegale të 

formuara në Kosovë. Pas rënies së komunizmit 
dhe në prag të pavarësimit të Maqedonisë, më 
16 prill 1990 u formua Partia për Prosperitet 
Demokratik (PPD), si partia e parë politike 
shqiptare në Maqedoninë postkomuniste, me 
kryetar Nevzat Halilin. Partia tjetër shqiptare, 
Partia Demokratike Popullore (PDP), u formua 
më 23 qershor 1990, ndërsa kryetar i saj u 
zgjodh Jusuf Rexhepi, e më vonë Iljaz Halimi. 
Me përçarjen e subjektit më të madh politik, 
PPD-së, ajo u nda në dy pjesë dhe njëri krah 
vazhdoi me emrin e njëjtë dhe për kryetar pati 
Xheladin Muratin e më vonë Abdurrahman 
Alitin. Më vonë kryetar i saj ishte Imer Imeri, 
i cili ishte edhe nënshkrues i Marrëveshjes 
së Ohrit. Krahu tjetër vazhdoi me të njëjtin 
emër, derisa u riemërua si Partia e Prosperitet 
Demokratik të Shqiptarëve dhe për kryetar 
kishte Arbën Xhaferin. Më vonë kjo parti u 
bashkua me Partinë Demokratike Popullore 
dhe nga kjo lindi Partia Demokratike Shqiptare 
(PDSH). Së fundi drejtimin e partisë e mori 
Menduh Thaçi. Në këtë garë politike gjatë 
periudhës së viteve 1994-98 kanë lindur edhe 
disa parti të tjera shqiptare, si Partia Liberal-
Demokrate Shqiptare (e udhëhequr nga Hisen 
Ramadani), Partia Republikane e Unitetit 
Popullor (me në krye Nevzat Halilin) dhe 
Partia e Aksionit Demokratik-Rruga Islame, 
në të cilën ishin tubuar kryesisht personalitete 
të sferës fetare. Pas zgjedhjeve parlamentare të 
vitit 1998 skenës politike iu bashkëngjitën edhe 
parti të tjera politike: Alternativa Demokratike 
(me udhëheqës Asllan Selmanin), Partia 
për Bashkimin Demokratik Shqiptar (me 
kryetar Besnik Telai) dhe Partia Demokratike 
Kombëtare (PDK) (me kryetar Kastriot 
Haxhirexhën), e cila promovoi programin e 
saj politik për federalizimin e Maqedonisë. 
Edhe ish-kryetari i Tetovës, Alajdin Demiri, 
krijoi partinë e tij, Aleancën Demokratike, 
por pa ndonjë sukses. Më pas paraqitet edhe 
Alternativa Kombëtare (AK) e Harun Aliut. 
Një pjesë e aktivistëve të këtyre partive politike 
më parë kishin zhvilluar aktivitetin e tyre në 
ilegalitet. Nga Partia Demokratike Shqiptare u 
shkëput gjysma e deputetëve dhe prej tyre lindi 
Demokracia e Re (DR), e drejtuar nga Imer 
Selmani, por nuk arriti të mbijetojë politikisht. 
Pas daljes së Bardhyl Mahmutit nga PDSH-ja, 
lindi Bashkimi Demokratik Shqiptar (BDSH). 
Pas luftës së vitit 2001, në skenën politike të 
Maqedonisë doli edhe një parti e re, Bashkimi 

Demokratik për Integrim (BDI) themeluar 
në qershor të vitit 2002, pas shpërbërjes së 
Ushtrisë Çlirimtare Kombëtare (UÇK). Që 
nga themelimi, kryetar i partisë është Ali 
Ahmeti, nën drejtimin e të cilit BDI-ja i fitoi 
të gjitha zgjedhjet parlamentare nga viti 2002 
deri më 2014. Me përjashtim të periudhës 
2006-2008, kur ishte opozitë, BDI-ja ishte në 
të gjitha koalicionet qeverisëse të Republikës 
së Maqedonisë dhe atë me LSDM-në (2002-
2006) dhe me VMRO-DPMN-në (2008-2015). 
BDI-ja i fitoi edhe zgjedhjet lokale, duke marrë 
qeverisjen e komunave më të mëdha shqiptare. 
Edhe nga BDI-ja u ndanë anëtarët e saj, duke 
krijuar parti më të vogla; ish-deputeti Hysni 
Shaqiri krijoi partinë Bashkimi Demokratik 
Kombëtar (BDK), Rufi Osmani krijoi partinë 
Rilindja Demokratike dhe Gëzim Ostreni që 
krijoi Partinë e Unitetit. Ndërkohë, më 2014 u 
themelua partia politike “Lëvizja për reforma” 
me kryetar Zijadin Selën (në zgjedhjet 11 
dhjetorit 2016 fitoi 3 mandate), ndërsa më 
2015 u formua lëvizja “Besa” me kyetar Bilall 
Kasamin (në zgjedhjet e fundit fitoi 5 mandate, 
si koalicion “Rilindja me Besë”). (Arsim Sinani) 

PARTITË PoLITIKe TË MINoRITeTeVe 
NË KoSoVË. Në Republikën e Kosovës, në 
Komisionin Qendror të Zgjedhjeve (KQZ) janë 
të regjistruara 25 parti politike të komuniteteve 
pakicë (joserbe), që tubojnë pjesëtarë të 
pakicave turke, boshnjake, malazeze, kroate, 
gorane, rome, të ashkalinjve dhe egjiptiane. 
Këto parti politike të regjistruara siguruan 9 
vende në Kuvendin e Kosovës qoftë përmes 
votës së drejtpërdrejtë (të fituar në zgjedhjet 
e vitit 2014), qoftë si vende të garantuara. 
Partitë politike të minoriteteve që arritën 
të përfaqësohen në Parlamentin e Kosovës 
janë: Partia Demokratike Turke (KDTP), 
Partia e Re Demokratike Boshnjake (NDSB), 
Partia e Ashkalinjve për Integrim (PAI), 
Partia Demokratike e Ashkalinjve të Kosovës 
(PDAK), Koalicioni Boshnjak “Vakat”, Partia 
Liberale Egjiptiane (PLE), partia gorane 
Koalicioni për Gorën dhe Partia e Re Rome e 
Kosovës. (Osman Ismaili.)

PARTITË PoLITIKe TË SHQIPTARËVe 
NË LUGINËN e PReSHeVËS. Partitë e para 
politike të shqiptarëve në Luginë të Preshevës 
u themeluan në vitin 1990, afërsisht në kohë të 
njëjtë me partitë e tjera politike të shqiptarëve 

në ish-Jugosllavi. Dy partitë e para, Partia 
Demokratike Shqiptare (PDSH) dhe Partia për 
Veprim Demokratik (PVD) u themeluan më 
2 gusht 1990, përkatësisht 19 gusht 1990. Që 
të dy këto parti kanë selitë e tyre në Preshevë. 
Për dallim prej PDSH-së, PVD-ja ka shtrirje 
në të tri komunat e banuara me shqiptarë 
në Luginë të Preshevës, pra në Preshevë, 
Bujanoc dhe Medvegjë. Themelues i PDSH-
së ishte Ali Ahmeti, ndërsa kryetar aktual 
është Ragmi Mustafa. Themelues i PVD-së 
dhe udhëheqës i saj është Riza Halimi. Për një 
periudhë të shkurtër, në vitet 1993/1994, në 
Preshevë funksionoi edhe Partia Parlamentare 
(PP). Parti të tjera, të themeluara më vonë, 
janë: Lëvizja e Progresit Demokratik (LPD), 
Bashkimi Demokratik i Luginës (BDL), Unioni 
Demokratik Shqiptar (UDSH) dhe Rilindja 
Demokratike (RD). LPD-ja u themelua në vitin 
2002, si parti politike e dalë nga ish-strukturat 
politiko-ushtarake të UÇPMB-së, me kryetar 
Jonuz Musliun. Veprimtaria e LPD-së është e 
shtrirë vetëm në komunën e Bujanocit. BDL-
ja u themelua, gjithashtu, në vitin 2002 me 
një numër anëtarësie nga PVD-ja. BDL-ja ka 
shtrirje vetëm në komunën e Preshevës dhe 
për kryetar ka Skënder Destanin. UDSH-
ja u themelua në vitin 2005 nga Rami Zulfiu 
dhe bashkoi kryesisht ish-anëtarë dhe zyrtarë 
të lartë të partive të tjera politike. RD-ja u 
themelua në vitin 2011 nga disa aktivistë 
politikë dhe me nismë të Naser Nuredinit dhe 
Besim Abdulit. RD-ja ka mandatin e dytë në 
pjesëmarrje në pushtetin lokal të komunës së 
Preshevës, si pjesë e koalicionit parazgjedhor 
me PDSH-në. (Qerim Qerimi).

PARTITË PoLITIKe TË SHQIPTARËVe NË 
MAL TË ZI. Partia e parë politike e shqiptarëve 
në Mal të Zi është Lidhja Demokratike në Mal 
të Zi, e themeluar më 9 shtator 1990, me seli në 
Ulqin. Kryetar aktual dhe themelues i saj është 
Mehmet Bardhi. Më 21 nëntor 1993 u themelua 
Unioni Demokratik i Shqiptarëve (UDSH), me 
themelues dhe kryetar Ferhat Dinoshën. Forca 
e Re Demokratike (“Forca”), është një tjetër 
parti politike shqiptare, që u krijua në Ulqin 
më 22 tetor 2005, me kryetar Nazif Cungun. 
Për një kohë kjo parti e qeverisi Ulqinin. Në 
zgjedhjet e fundit parlamentare të vitit 2012 
ajo hyri në aleancë me Lëvizjen “Perspektiva” 
dhe Iniciativën Qytetare “Tuzi” dhe siguroi një 
ulëse në Parlamentin 81-anëtarësh të Malit të 

Zi. Në zgjedhjet parlamentare të 10 shtatorit 
2006 në Mal të Zi mori pjesë edhe një parti 
e re politike shqiptare, Partia e Prosperitetit 
Demokratik (PPD). Në këto zgjedhje, PPD-ja, 
në koalicion me UDSH-në, siguroi një ulëse 
në Parlamentin e Malit të Zi. Një formacion 
tjetër politik shqiptar, Partia Demokratike, 
u themelua në Ulqin më 24 dhjetor 2011. 
Kryetar i kësaj partie është Fatmir Gjeka. Në 
zgjedhjet e fundit parlamentare të vitit 2012, 
Partia Demokratike garoi në koalicion me 
Alternativën Shqiptare, të udhëhequr nga 
Gjergj Camaj dhe Lidhjen Demokratike në Mal 
të Zi, duke siguruar një ulëse në Parlamentin e 
Malit të Zi. (Qerim Qerimi).

PARTNeRITeTI PUBLIKo-PRIVAT (PPP). 
Është një sipërmarrje e përbashkët e sektorit 
publik me sektorin privat për realizimin e 
projekteve kryesisht infrastrukturore apo për 
shërbime të ndryshme publike. Në PPP secila 
palë angazhohet në ato aktivitete që ka përparësi 
krahasuese dhe, si rrjedhojë, projektet apo 
shërbimet publike mund të kryhen në mënyrë 
më efikase dhe me kosto më të ulët. PPP-të 
janë të përhapura në sektorët e infrastrukturës, 
si: në transport, në shëndetësi, arsim, bujqësi 
apo në ofrimin e shërbimeve publike, siç 
është furnizimi me ujë, me rrymë, me ngrohje 
apo menaxhimi i mbeturinave. Në kushtet e 
pamjaftueshmërisë së fondeve publike për të 
plotësuar nevojat dhe pritjet për investime në 
infrastrukturë dhe në shërbimet e ndryshme 
publike, PPP-të janë shndërruar në aranzhmane 
shumë të përhapura, duke shfrytëzuar burimet 
financiare dhe efikasitetin e sektorit privat. Në 
Kosovë numri i aranzhmaneve të realizuara 
përmes PPP-ve mbetet i ulët. Megjithatë, është 
krijuar kuadri ligjor dhe institucional, i cili 
rregullon këtë fushë. Projekti më i madh i kësaj 
natyre, i kontraktuar nga Qeveria e Kosovës, 
është koncesioni i Aeroportit Ndërkombëtar 
të Prishtinës “Adem Jashari”. Projektet e 
tjera lidhen me infrastrukturën rrugore apo 
shërbimet po në këtë infrastrukturë. Në nivel 
lokal janë në fazë dizajnimi disa projekte që 
lidhen kryesisht me transportin publik. (Alban 
Hashani)

PASURIA KoMBËTARe. Është vlera e për-
gjithshme e pasurisë publike dhe private 
e një vendi në kohë të caktuar, e shprehur 
në para. Përfshin kapitalin, produktet dhe 

shërbimet, bilancin neto të marrëdhënieve me 
botën dhe pasurinë e prekshme, asetet fizike. 
Përfshin edhe pasuritë (resurset) natyrore, 
infrastrukturën dhe teknologjinë (pronësinë 
industriale). Pasuria nacionale neto paraqet 
pasurinë e përgjithshme, minus obligimet ndaj 
kreditorëve. Është një tregues i vlefshëm për të 
matur aftësinë e një vendi për të hyrë në borxh 
në botën e jashtme dhe për ta kontrolluar 
ngarkesën me borxhe. Si tregues nuk përdoret 
edhe aq shumë në analizat ekonomike. 
Agjencia e Statistikave e Kosovës nuk publikon 
të dhënat mbi pasurinë kombëtare të Kosovës. 
(Muhamet Mustafa)

PASURITË MINeRALe. Lëndë të para naty-
rore (minerale natyrore), nga të cilat mund 
të nxirren metale ose produkte të tjera që 
përdoren drejtpërdrejt në ekonomi. Që në 
kohërat më të vjetra treva e Kosovës ka qenë e 
njohur për pasuritë e saj të nëntokës. Pasuritë 
minerale të Republikës së Kosovës janë të 
shumëllojshme në sasi dhe cilësi dhe kanë 
rëndësi të madhe ekonomike. Ato ndahen 
në dy grupe: Në grupin e parë janë përfshirë 
pasuritë minerale, të cilat ndodhen në sasi 
të mëdha, si qymyri, mineralet e Pb-Zn, Ni- 
Co, Mg, Cr, Al, bentonitet dhe kaolini, që 
kanë rezerva të mëdha gjeologjike; ndërsa në 
grupin e dytë përfshihen pasuritë minerale 
jometalore, mjaft të përhapura, që mund të 
përdoren si material ndërtimi dhe në industri 
(argjilet, asbesti, leucitet, haloizitet, dunitet, 
bentonitet, kalcitet, tufet, talku, pegmatitet, 
granatet, rëra kuarcore, bigori, brekçet, gurët 
zbukurues, gurët gëlqerorë, zhavorri) si dhe ato 
metalore (mangani, hekuri, antimoni), të cilat 
gjeologjikisht nuk janë hulumtuar mjaft as nga 
ana e procedimit teknologjik. 
Përveç këtyre mineraleve, në trevën e Kosovës 
janë regjistruar dhe shfaqje të tjera minerale, 
si nafta dhe gazi, zhiva (cinobarit), metalet 
e rralla, bakri, mineralizimet polimetalore 
të Fe, Ni, Co dhe Cr, Au dhe grupi i platinës 
dhe uraniumit. Për Kosovën pasuritë minerale 
kanë rëndësi të veçantë, pasi ato në prodhimin 
shoqëror të ekonomisë së vendit kanë marrë 
pjesë me rreth 48% dhe në punësim 39% 
(1988), kurse në eksport afër 70%, me gjithë 
faktin se këto kishin arritur shkallë të vogël të 
shfrytëzimit dhe të finalizimit të tyre kompleks.
Nga aspekti i ndërtimit gjeologjik, treva 
e Kosovës nuk është studiuar sa duhet. 

Hulumtimet e deritashme ishin të orientuar 
veçanërisht në pasuritë minerale metalore të 
Pb-Zn dhe qymyrit. Hulumtimet e fuqizuara 
të lëndëve minerale jometalore filluan më 
vonë (1975). Si pasojë e zhvillimit të proceseve 
gjeologjike dhe e ndryshimeve të ndodhura në 
trevën e Kosovës janë formuar vendburime të 
rëndësishme, në radhë të parë të xeherorëve 
polimetalore: Pb-Zn dhe të shoqëruesve të 
tyre (Ag, Au, Bi, Sb, Cd, Cu, Mn etj.) të nikelit, 
manganit, aluminit, kromit dhe të lëndëve 
të tjera jometalore të përmendura më lart. 
Rëndësi të veçantë ekonomike ka qymyri linjit, 
i krijuar në epokën gjeologjike të pliocenit, i 
cili është zbuluar në tri basene me rezerva të 
përmasave gjigante (14 miliardë tonë). (Minir 
Dushi)

PASURITË NATYRoRe. Është tërësia e buri-
meve (resurseve) dhe e kushteve natyrore, të 
cilat njeriu i shfrytëzon për përmbushjen e 
nevojave të tij, që shërbejnë edhe për zhvilli-
min ekonomik të shoqërisë njerëzore. Pasuritë 
(resurset) natyrore janë të llojllojshme dhe të 
shumta: tokat, pyjet, ujërat, ajri, energjia die-
llore, energjia e erës, energjia e baticës dhe 
gjeotermale, fauna, lëndët e para minerale 
etj. Për nga prejardhja mund të jenë pasuri 
natyrore të atmosferës (erërat, shiu, dielli), të 
litosferës - kores së Tokës (tokat, mineralet e 
dobishme), hidrosferës (ujërat e steresë dhe 
deteve) dhe biosferës (fauna dhe flora). Pasur-
itë natyrore zakonisht ndahen në dy grupe: në 
pasuri natyrore të ripërtërishme dhe të par-
ipërtërishme. Në grupin e resurseve natyrore të 
ripërtërishme përfshihen pyjet, tokat, uji, era, 
batica, rrezatimi diellor, bimësia, rëra e zhavor-
ri etj. Këto resurse pas shfrytëzimit ripërtëri-
hen në mënyrë natyrore, në afate të ndryshme. 
Republika e Kosovës zotëron pasuri natyrore të 
shumëllojshme dhe të bollshme, gjë që mundë-
son një zhvillim të qëndrueshëm, edhe pse në 
dekadat e fundit këto pasuri janë shfrytëzuar 
në mënyrë të egër dhe të pakontrolluar, duke 
i dëmtuar rëndë ato. Nga pasuritë natyrore të 
ripërtërishme, Kosova zotëron toka bujqësore 
të shumëllojshme dhe pjellore, me sipërfaqe 
të përgjithshme prej 577,000 ha, edhe pse një 
pjesë e konsiderueshme e tyre është humbur 
për shkak të erozionit, braktisjes dhe të ndër-
rimit të destinimit në tokë ndërtimore. Kosova 
disponon pasuri relativisht të mira ujore, me 
ujësi të territorit prej 10.5 l/s/km², pasuri ujore 

PASURITË MINERALE



1259

sipërfaqësore prej 3,608 milionë m³ në vit, 
por me rreth 1,700 m³/banor/vit, megjithatë 
konsiderohet vend me mungesë potenciale 
të ujit. Edhe pse me një pasuri relativisht të 
kënaqshme ujore, për shkak të ndotjes, rritjes 
së kërkesës për ujë etj., sigurimi i ujit të pijshëm 
për popullsi, për industri, bujqësi etj., mbetet 
një problem i theksuar. Treguesit klimatikë, si 
resurs, janë: diellosja mesatare vjetore 2,100 
orë dhe të reshurat mesatare vjetore nga 600 
deri në 1400 mm.
Kosova është e pasur me pasuri natyrore të 
paripërtëritshme (të shterrueshme), siç janë 
plumbi, zinku, kromi, linjiti, boksiti, nikeli, 
magneziti, bentonitet etj., disa nga të cilat kara-
kterizohen me rezerva shumë të mëdha (plum-
bi, zinku, linjiti etj). Për shkak të shfrytëzimit 
intensiv dhe për shkak të mungesës së in-
vestimit në kërkimet gjeologjike për zbulimin 
e rezervave të reja, kohëve të fundit vërehet një 
pakësim i rezervave të disa prej burimeve të 
paripërtërishme. (Vahdet Pruthi)

PASHIQ Nikolla (Nikola Pašić) (1845-1926).  
Politikan dhe burrështetas serb. Pasi kishte 
përfunduar Fakultetin e Inxhinierisë u anga-
zhua në lëvizjen e Svetozar Markoviqit dhe 
deri në vitin 1878 ishte aktiv në luftën kundër 
regjimit të dinastisë së Obrenoviqëve. Në vitin 
1878 zgjidhet deputet dhe në vazhdimësi ishte 
në krye të opozitës kundër qeverisë së Jovan 
Ristiqit. Më 1882 formoi Partinë Radikale Serbe 
dhe u zgjodh udhëheqës i saj. Pas Kryengritjes 
së Timokut (1883), për t’i shpëtuar burgut, 
emigron në Bullgari dhe atje qëndron deri më 
1889. Me largimin e mbretit Milan nga Serbia, 
si udhëheqës i Partisë Radikale në vitin 1891-
1892, Pashiqi zgjidhet kryeministër i qeverisë 
serbe. Nuk mori pjesë në organizimin e grushtit 
të shtetit kundër dinastisë së Obrenoviqëve 
më 1903, por nga kjo kohë dhe deri në vdekje 
ishte shumë aktiv në jetën politike të Serbisë. 
Ishte ministër i Jashtëm i Serbisë e më pas 
kryeministër. Gjatë Luftës së Parë Botërore 
ishte figura kryesore politike në shtetin serb. 
Në kohën e sundimit të tij u bënë dy luftëra 
ballkanike. Pashiqi ishte njëri nga iniciatorët 
dhe përkrahës i realizimit të projektit të Serbisë 
së Madhe, në dëm të interesave të popullit 
shqiptar. (Isa Bicaj) 

PASHKU Anton (1937-1995). Shkrimtar. Li-
ndi  në Grazhdanik, afër Prizrenit. Shkollën 

fillore dhe pesë klasë të 
gjimnazit i kreu në Pri-
zren, ndërsa tri klasët e 
fundit në Gjimnazin e 
Prishtinës. Gjithë kohën 
punoi në “Rilindje”, një 
herë gazetar, pastaj re-
daktor i rubrikës së kul-
turës dhe në njëzet vjetët 
e fundit redaktor në 

Redaksinë e botimeve të “Rilindjes”. Shkrimet 
letrare filloi t’i botojë që nga viti 1955. Shkroi 
prozë dhe drama. Është autor i temave shqip-
tare dhe i formave universale, që punën me 
formën e ktheu në kult, që veprën e mendon të 
identifikueshme me ekzistencën e kulturën na-
cionale moderne. Veprën e tij letrare e shkroi 
dhe e botoi në Prishtinë. Ai është autor i vepra-
ve: “Tregime” (1961), “Nji pjesë e lindjes” (tre-
gime, 1965), “Kulla” (tregime, 1968), “Sinkopa” 
(dramë, 1969), “Oh” (roman, 1971), “Kjasina” 
(tregime, 1973), “Gof” (dramë, 1976), “Lutjet 
e mbrëmjes” (tregime, 1978), “Tragjedi moder-
ne” (drama, 1982), që të gjitha të përfshira në 
kompletin trevëllimësh: “Tregime fantastike”, 
“Oh” dhe “Tragjedi moderne” (1986). Vepra 
letrare e A. Pashkut është narrative (tregime e 
roman) dhe dramaturgjike. Por edhe te roma-
ni, ai e ruajti tregimin si amzë zhanrore të pro-
zës, ndërsa dramat, së paku si diskurs, ruajnë 
veti të narrativës. Librat me tregime të Anton 
Pashkut janë: “Tregime”, “Nji pjesë e lindjes”, 
“Kulla”, “Kjasina (tregime të zgjedhura), “Lutjet 
e mbrëmjes” (tregime të zgjedhura). Tregimi 
është zhanri që mbizotëron në veprën letrare 
të A. Pashkut. Tregimet e tij e esencializojnë 
figurën, situatat e tyre janë të figurshme, perso-
nazhet bëhen figura etj. Tregimet e A. Pashkut 
tematikisht janë ekzistenciale dhe nacionale, 
gjithnjë të universalizuara. Kështu, kulla s’është 
figura lineare e traditës, por figura e hapur e 
esencës dhe e ekzistencës nacionale në vor-
bullën e ekzistencës (së ashpër) universale. Tre-
gimet e A. Pashkut thuren në tri qarqe themelo-
re tematike: të dashurisë, të vetmisë së kërkuar 
dhe të kushtëzuar nga një totalitarizëm dhe qar-
ku tematik për dhunën mbi individin. Tregimet 
e tij më të njohura janë: ”Nën qarr po rrinte va-
sha”, ”Floçka”, ”Kulla”, ”Si e përshkroi ëndrrën e 
vet njeriu me kapelë”, ”Dy fjalë për një plak dhe 
librin e tij kushtuar tymit”,  ”Kënaqësitë e Me-
galopolisit”, ”Anija e dehur”. Romani “Oh” është 

vepra më e njohur e A. Pashkut dhe e antici-
pon gjithë veprën letrare të tij, prandaj kthehet 
në vepër përfaqësuese. Romani e lakon temën 
(e humbjes) në variantin universal, nacional 
(orale historik) dhe individual. Varianti oral i 
temës lidhet me ambientin shqiptar, qoftë kur 
artikulohet figura, qoftë kur hapet ideja. Ndërsa 
kur shkon te historia, A. Pashku gjen ndodhitë 
e rënda të Ilirisë dhe humbjen e lirisë. Ndërkaq, 
në rrafshin e poetikës, “Oh” e provon Pashkun 
stilist të madh të shqipes. Edhe pse i struktu-
ruar me diskurs narrativ, teksti dramaturgjik i 
A. Pashkut njeh kategoritë themelore të gjinisë: 
dialogu/monologu, dramatikja/veprimi dhe di- 
daskalitë. Kategoritë ekstrastrukturore, nga 
udhëzuese janë bërë shenjuese, për të prishur 
kufirin ndërmjet tekstit empirik (paratekstit) e 
tekstit-model dhe për ta shndërruar veprën në 
një sistem shenjues. Sistemi i tillë lidh fort për 
njëra-tjetrën kategoritë dramaturgjike dhe e es-
encializon formën e tekstit. Drama ka për es-
encë konfliktin dhe trajtë dialogun, ndërsa kon-
flikti në dramat e A. Pashkut është i brendshëm, 
i lidhur me gjendje introspektive të figurshme. 
Teksti dramaturgjik i tij e esencializon gjuhën 
dhe e redukton veprimin. Loja e madhe zhvil-
lohet në planin e formave, meqë Pashku do t’i 
barazojë funksionet e paratekstit me intrateks-
tin, funksionin e secilës shenjë. Këto veti i bëjnë 
dramat e tij vepra moderne. (Kujtim M. Shala)

PASHTRIKU. Mal në jugperëndim të Kosovës, 
përmes majës së të cilit kalon kufiri që e ndan 
Kosovën me Shqipërinë. U krijua gjatë orogje-
nezës alpine dhe paraqet një horst të ngritur deri 

në lartësinë 1,988 m (maja e Pashtrikut). Ndër-
tohet kryesisht nga formacionet gëlqerore të kre-
takut, të cilët janë depozituar mbi formacionet e 

ultrabazikëve. Në pjesët e Pashtrikut të ndërtuar 
nga gëlqerorët, parakusht për zhvillimin e kastit 
janë pastërtia, trashësia e konsiderueshme e tyre 
(nga 400-500 m deri 800-1000 m), copëtimi nga 
lëvizjet e reja tektonike dhe reshjet e bollshme. 
Janë krijuar forma interesante karstike: skriba, 
uvala, hinka, hurdha, shpella dhe përmendore të 
natyrës. Për shkak të shkëmbinjve karbonatikë, 
karakterizohet me rrjet të varfër hidrografik. 
Është relativisht i pasur me florë dhe faunë, 
madje disa lloje endemike edhe për livadhe e 
kullosa në pjesën e sipërme. Presioni sistematik 
i pasluftës mbi pyjet e Pashtrikut ka zvogëluar 
mjaft arealin e tyre. Pashtriku përfaqëson buri-
min kryesor të lëndës drusore dhe të ujit për ko-
munitetin lokal. (Selim Qevani)

PATKoVo. Njësi administrative e fundit të 
shek. XII, që përfshinte vendbanime të rrethi-
nave të Kukësit e të Gjakovës, përkatësisht 
pjesën më të madhe të hapësirës së quajtur 
Has. Shteti dhe Kisha e Rashës njihnin edhe 
një krahinë të vogël (zhupa) të quajtur Pat-
kovo. Duket se kjo krahinëz do të jetë quajtur 
në bazë të katundit me të njëjtin emër. Emri 
Patkovo përmendet edhe në krisobulat e Deça-
nit (1330,1335) dhe krisobulën e Shenjtorëve 
Mëhill e Gabriel të Prizrenit (1348?). Për herë 
të fundit përmendet në një shkrim latinisht të 
vitit 1618: “...dhe nga tokat greke Patkovën dhe 
gjithë Fosnon...” Duke qenë se ishte emër librar, 
ky emër nuk u ruajt për kohë të gjatë as nga po-
pullata vendëse, as nga administrata e ardhësve 
serbë. Si nga popullata vendëse ashtu edhe nga 
administrata serbe u ruajt emërtimi i ri Has, 
i vendosur nga administrata osmane-turke. 
Dëshmia më e moçme që e dimë dhe që mund 
të lidhet me emrin e kësaj krahinëze është e 
vitit 1571. Në defterin turk të regjistrimit të atij 
viti është evidentuar se një banor i quajtur Gac 
Baci nga Helmshani i Kukësit kishte ardhur 
në katundin e quajtur Batka (më 1579), Patka 
të nahijes së Rudinës, përkatësisht të Hasit. 
(Skënder Gashi)

PATRIARKU SeRB PAVLe (Gojko Stoj-
čević) (1914-2009). Patriarku i 44-të i Kishës 
Ortodokse Serbe. U emërua patriark në vitin 
1990 dhe udhëhoqi Kishën Ortodokse Serbe 
gjatë luftërave në ish-Jugosllavi. Lindi në 
fshatin Kuqanci te Donji Miholac, në Kroaci. 
Gjimnazin e kreu në Beograd, ndërsa i vazhdoi 
studimet për teologji në Sarajevë dhe Beograd. 

Gjatë Luftës së Dytë Botërore jetoi në Tuzëll dhe 
Sarajevë, ku fillimisht punoi në ndërtimtari, e 
më pas, për shkak të shëndetit të lig, filloi jetën 
si murg në një manastir në Ovçar, në kufirin 
ndërmjet Bosnjës dhe Serbisë. Në periudhën 
1949-1955 shërbeu në Manastirin “Raça” dhe 
në vitin 1954 mori titullin e murgut. Si peshkop 
i Rashkës dhe i Prizrenit u zgjodh më 1957. 
Ushtroi ndikim në ndërtimin dhe rindërtimin 
e kishave serbe në territorin e Sanxhakut dhe 
të Kosovës. Pas vitit 1990, bashkë me Kishën 
Ortodokse Serbe, mbështeti politikën e Millo-
shevqit dhe luftërat e Serbisë në Kroaci, Bosnjë 
dhe Kosovë. (Qemajl Morina)

PATRIKANA e PeJËS. Manastir i Kishës 
Ortodokse Serbe, i ngritur në afërsi të Pejës. 
Kompleksi i Manastirit të Patrikanës së Pejës 
është rindërtim i ndonjë objekti paleokristian 

(shek. IV-VI), i cili u zbulua me rastin e 
konservimit të kompleksit në vitin 1938. 
Kompleksi i Patrikanës është rikonstruktim i 
një objekti sakral, i cili ka funksionuar deri në 
adaptimin e tij, duke iu përshtatur liturgjisë 
bizantine dhe rasiane (shek. XIII). Edhe sot në 
anijatën e vjetër të Kishës së Shën Apostujve 
vërehen elemente të pjesshme të dyshemesë 
paleokristiane. Në freskat e saj janë të prezantuar 
edhe martirët e Ulpianës, Flori dhe Lauri, 
Konstandini i Madh, legalizues i krishterimit në 
Ediktin e Milanit (313), si dhe freska e Balshajve, 
zotërues të Pejës (vitet ’70 të shek. XIV). Ngjitur 
me Kishën e Shën Apostujve është rindërtuar 
Kisha e Shën Dhimitrit, si dhe Kisha e Zonjës 
së Bekuar. Në anën jugore të kësaj kishe u ngrit 
Kishëza e Shën Nikollës.
Objektet e kompleksit u takojnë ndërtimeve 
të shkollës vendore, përkatësisht të kishave 

të tipit kryq, i brendashkruar me kupolë. 
Pas rindërtimit të kompleksit të kishave të 
Patrikanës së Pejës është ndërtuar edhe hajati 
i përbashkët dhe pirgu. Pirgu sot nuk ekziston. 
Me këto objekte të adaptuara dhe të rindërtuara 
(shek. XIII-XIV) është krijuar kompleksi i 
Patrikanës. Dekorimet e kishave paraqesin 
një sintezë të stilit bizantin-roman-gotik, i 
gërshetuar me tipare autoktone. Kjo mënyrë e 
skulpturimit plastik ishte karakteristikë e shek. 
XIV për qendrat e Adriatikut, si Tivari, Kotorri, 
Raguza, Ulqini, Shkodra, Apulia, Venediku etj. 
Enterierët e kishave në kompleksin e manastirit 
dhe të hajatit janë të pikturuara me freska të stilit 
monumental dhe narrativ. Pikturat, përveç që u 
takojnë stileve të ndryshme, ato gjithashtu janë 
realizuar në kohë të ndryshme: freskat e shek. 
XIII i takojnë stilit monumental të periudhës së 
dinastisë së Komnenëve bizantinë, ndërsa ato 
narrative i takojnë Renesansës së Paleologëve. 
Disa freska janë punuar nga piktorë që më parë 
kishin realizuar freska në Manastirin e Deçanit. 
Realizimi piktural mbështetet në modele 
monumentale të artit paleokristian, që kalon 
prej formës antike në atë mesjetare (figurat e 
apostujve të realizuara në unazën e kubesë). 
Freskat më të bukura të stilit narrativ janë 
ruajtur në anijatën e kishës së Shën Apostujve. 
Pas rënies së Pejës nën Perandorinë Osmane, 
sipas defterit të vitit 1485, pjesa më e madhe 
e murgjve të Patrikanës e kishte braktisur 
manastirin. Me përtëritjen e Patrikanës më 1557 
është ripërtërirë ikonostasi dhe freskat. Disa 
freska janë punuar edhe pas tërmetit (1619-
1620). Manastiri është dëmtuar gjatë luftërave 
austro-osmane (1689-1690), ndërsa pas disfatës 
së kryengritjes shqiptaro-serbe (1736-1639), 
një pjesë e pjesëtarëve të fisit Kelmend, të 
shoqëruar nga Arsenije IV braktisën Pejën dhe 
u ngulitën në Srem të Panonisë. 
Ndërhyrjet në kompleksin e Patrikanës së Pejës 
në vitin 2008 (ndërrimi i tërësishëm i fasadës), 
kishin për qëllim që kompleksi i Patrikanës të 
marrë elemente identike me atë të kompleksit të 
Manastirit të Zhiçës, prej nga është bartur këtu 
qendra peshkopale e Kishës Serbe, pas sulmeve 
kumane dhe tatare (mesi i shek. XIII). (Jahja 
Drançolli)

PAVATAJ Haki (1941-1992). Veprimtar dhe 
dëshmor i arsimit. Lindi në Strellc të Epërm 
të Deçanit. Arsimin fillor e mori në vendlindje 
dhe në Isniq, ndërsa shkollën e mesme e filloi në 

Gjakovë dhe e përfundoi në Prizren. Studimet 
i vijoi në SHLP të Prishtinës. Fillimisht ishte 
mësimdhënës në shkollën fillore “Liria” në 
Isniq, pastaj drejtor i shkollës “Bajram Curri” 
në Strellc (1970-1992). U shqua si drejtor, 
veprimtar dhe atdhetar. Është bartës i shumë 
mirënjohjeve. Vdiq në krye të detyrës nga 
dhuna policore. (Demë Mulliqi) 

PeCI Tafil (1974-). Grafist. Lindi në Mitrovicë, 
shkollën fillore e kreu në vendlindje, Shkollën 
e Mesme të Artit në Pejë, ndërsa Fakultetin 
e Arteve, drejtimin e grafikës, në Prishtinë 
(2003). Punon kryesisht me shtypin e thellë, 
me teknikën e bakërshkrimit dhe të akuatintës 
me ngjyrë. Në grafikën e tij pasqyron tema 
sociale, duke e vënë figurën në plan të parë, 
të ndërlidhur me elemente asociative. Filloi të 
ekspozonte nga vitet 1996-1997 me ekspozitat 
personale në Galerinë “Liburna” në Mitrovicë, 
pastaj në vitin 2000 në Galerinë “Vizioni” 
në Prishtinë dhe më pas në Viene të Francës 
(2001) në “Salle des Fetes”, në Galerinë “Guri 
Madhi” në Korçë (2008) etj. Mori pjesë në një 
sërë ekspozitash të përbashkëta, si në Paris, 
Tokio, Luksemburg, Texas, Sofje, Madrid etj. 
Është fitues i disa çmimeve prestigjioze. Është 
kryetar i Shoqatës së Artistëve Figurativë të 
Mitrovicës. (Fatmir Krypa)

PeCI Xhevdet (1955-). Boksier, trajner. Lindi 
në fshatin Zhazhë të Mitrovicës. Shkollimin 
fillor dhe të mesëm i kreu në Mitrovicë, 
ndërsa Fakultetin e Shkencave Sportive në 
Prishtinë. Nisi të merret me boks në moshën 
16-vjeçare në KB “Akumulatori” të Mitrovicës. 
Në gjysmësezonin 1973/74 kaloi në KB 
“Prishtina”. Në periudhën 1975-1983 i fitoi 
pesë tituj të kampionit të ish-Jugosllavisë në 
boks. Është shpallur katër herë kampion i ish-
Jugosllavisë për kategorinë e rëndë, ndërsa i 
ka fituar edhe dy tituj të kampionit ballkanik. 
Xhevdet Peci ka boksuar deri në vitin 1986, 
kur pas një padrejtësie në referim e pati goditur 
një gjyqtar serb, arsye që bëri të përjashtohej 
përjetë nga boksi. Më vonë dënimi i është falur. 
Një kohë ka qenë përzgjedhës i përfaqësueses 
së Kosovës. (Bekim Aliu)

PedeRSeN Holger (1867-1953). Gjuhëtar 
danez, keltolog, albanolog dhe indoeuro-
pianist. Studioi për gjuhësi në Universitetet 
e Kopenhagës, të Lajpcigut dhe të Berlinit. 
Studimet për sanskritishten i ndoqi në Uni-

versitetin e Greisualdit. 
Studioi irlandishten dhe 
mbajti mësim për kel- 
tishten në Universitetin 
e Kopenhagës. Ishte ndër 
autoritetet e gjuhësisë së 
krahasuar të shek. XX, 
u mor konkretisht me 
gjuhët kelte, me arme-
nishten, me tokarishten 

dhe me gjuhët sllave. Nga fundi i shek. XIX 
dhe në fillim të shek. XX u mor intensivisht me 
studimin e shqipes. Mblodhi tekste folklorike, 
përralla dhe këngë popullore shqiptare, me 
rëndësi për arelain e çamërishtes. Veprën e tij 
“Tekste shqiptare me fjalor” është me interes 
për gjuhësinë dhe për folkloristikën. Studimet 
e tij “Kontribut për historinë e gjuhës shqipe” 
(1894), “Tingujt l të shqipes” (1897), “Asnjanësi 
i shqipes” (1899), “Grykoret në gjuhën shqipe” 
(1900), “Shqip 1905” kanë rëndësi për studimet 
e shqipes. Kishte kritikuar mbivlerësimin e 
ndikimit të latinishtes dhe të gjuhëve të tjera 
në shqipen. Mbronte tezën e prejardhjes 
së shqipes prej ilirishtes. Vuri në dukje se 
ndryshimi midis dy dialekteve të shqipes është 
më i vogël sesa ndryshimet dialektore që vihen 
re në shumë gjuhë të tjera. Është i njohur në 
gjuhësi për teorinë laringale. Ka lënë vepra 
me rëndësi për studimin e tokarishtes dhe të 
hetitishtes.  Studimet e tij për gjuhën shqipe 
janë përkthyer dhe përmbledhur në vëllimin 
me titull “Studime për gjuhën shqipe”, botuar 
nga Akademia e Shkencave dhe e Arteve e 
Kosovës në vitin 2012. (Mensur Vokrri)

PeHLIVANËT. Lojë popullore e mundjes. 
Është e përhapur sidomos në Maqedoni dhe 
në një pjesë të Kosovës, por edhe të Sanxhakut. 
Paraqitja e pehlivanëve në Kosovë lidhet me 

HOLGER PEDERSEN

PECI



1263

ardhjen e turqve. Garat e pehlivanëve zakonisht 
mbahen gjatë festave të verës, dasmave etj. 
Pehlivanët paraqiten të zhveshur deri në brez, 
mbajnë veshur poture të veçanta të lëkurës 
(“kismete”), dhjetë centimetër nën gju. Para 
fillimit të luftës sportive lyhen me vaj, i cili 
forcon dhe mbron lëkurën dhe njëkohësisht 
vështirëson kapjen. Luftërat zhvillohen në 
hapësirën e kufizuar, në livadhe, dhe nisin me 
ritual të shoqëruar me tingujt e surleve dhe të 
tupanëve, si dhe me parakalimin e mundësve 
përreth arenës së garave. Lejohen të gjitha 
kapjet dhe hedhjet. Kohëzgjatja e luftës nuk 
është e kufizuar. Pehlivani e humb ndeshjen, 
nëse arrin në pozitë të urës ose të gjysmurës, kur 
të dy shpatullat prekin tokën, nëse ngritet nga 
toka 25-35 cm dhe nëse kundërshtari dorëzon 
garën. Lufta mund të mbyllet edhe pa fitues 
(me barazim) me marrëveshje të mundësve. 
Kjo lojë popullore e mundjes ka dhënë shumë 
kampionë, si: Tefik Demiri, Shaban Sejdiu, 
Shaban Tërstena, Abdullah Mehmeti, Nijazi 
Sharapolli, Abaz Emini etj. (Vllaznim Bytyçi) 

PeJA. Qytet dhe qendër e komunës me të 
njëjtin emër, që shtrihet në perëndim të 
Kosovës, rrëzë Bjeshkëve të Nemuna, në brigjet 
e Bistricës së Pejës, në lartësinë mbidetare 520 

m. Është qendër rajonale e Dukagjinit Verior 
nën administrimin e së cilës janë edhe komunat 
Istog, Klinë dhe Deçan, me një territor prej 1,831 
km2. Ka pozitë të volitshme gjeografike, ngase 
ndodhet në udhëkryqin e rrugëve që lidhin 
pjesën kontinentale të Gadishullit Ballkanik me 
bregdetin Adriatik përmes grykës së Rugovës, 
qafës së Çakorit dhe Rozhajës. Qyteti shtrihet 
në trekëndëshin aluvial të grykës së Rugovës, 
që zgjerohet në drejtim të fushës. Në truallin 

e sotëm të qytetit, përkatësisht në lokacionin e 
Patrikanës dhe Fabrikës së Baterive janë gjetur 
gjurmë arkeologjike të epokës së neolitit dhe të 
periudhës ilire, që ndërlidhen me ekzistencën 
e qytetit të vjetër Siparunton të shek. III. 
Materialet e shumta nga parahistoria, antika, 
mesjeta, periudha osmane dhe ndërtimet e reja 
ruajnë një vazhdimësi, duke dëshmuar se këtu 
jeta nuk u ndërpre asnjëherë. Në shek. XII, Peja 
u pushtua nga Nemanjidët, kurse në shek. XIII 
ajo bëhet qendër e argjipeshkëvisë serbe. Pas 
rënies së kësaj dinastie në vitin 1371, Peja u 
administrua nga Balshajt dhe Dukagjinët. Në 
shek XIV përmendet si qendër e rëndësishme 
tregtare dhe zejtare. Sipas defterit të sanxhakut 
të Shkodrës të vitit 1485, Peja ishte qendër e 
nahisë me 7 mëhallë dhe mbi 3,000 banorë, 
kurse në vitin 1592 kishte 18 mëhallë me 153 
shtëpi. Sipas hartografit V. M. Coroneli, pas 
rreth njëqind vjetësh (1689) ajo përmendet si 
qendër e rëndësishme me 600 shtëpi dhe me 
rreth 4,000 banorë. Gjatë sundimit osman 
qyteti mori fizionomi tjetër, me xhami të 
shumta, hamame, teqe, çarshi të mbyllur etj. 
Shtëpitë e grumbulluara në lagje rreth xhamive, 
me rrugë të ngushta e të spërdredhura, të 
shtruara me kalldrëme, kopshte të rregulluara 
dhe të rrethuara me mure të larta, me shumë 
vija të ujit dhe jaze që kalojnë nëpër to, Pejës i 
japin karakterin e një qyteti oriental. Në pjesën 
qendrore të qytetit u zhvillua çarshia e mbyllur 
me shumë dyqane dhe zeje të ndryshme. 
Edhe sot janë të ruajtura disa shtëpi feudale, 
si Konaku i Tahir Begut, Kulla e Jashar Pashës, 
Kulla e Sheremetit, të gjitha të ndërtuara prej 
guri. Sipas A. Bues, Peja në vitin 1836 kishte 
2,000 shtëpi me rreth 8,000 banorë, ndërsa 
pas 30 vjetësh (1866), sipas konsullit francez 
në Shkodër ajo kishte 20,000 banorë. Në këtë 
periudhë Peja ishte qendër e kazasë, kurse nga 
viti 1881-1912 ishte qendër e sanxhakut. Sipas 
Sami Frashërit, Peja në vitin 1896 kishte 18,000 
banorë. Ajo njihet edhe si vatër e rezistencës 
kundër pushtimit osman, me Kuvendin e vitit 
1899 dhe formimin e Lidhjes Shqiptare të Pejës. 
Në vitin 1912 Peja u pushtua nga serbët dhe 
me këtë filloi një periudhë e rëndë, e cila zgjati 
një kohë të gjatë. Nga dhuna, shumë familje 
u shpërngulën për në Turqi, kurse në vend 
të tyre u sollën kolonë sllavë. Në periudhën 
ndërmjet dy luftërave botërore Peja ishte një 
qytet kryesisht bujqësor e tregtar, pa ndonjë 
përparim të theksuar. Në këtë kohë u ndërtua 

fabrika e tullave dhe e tjegullave, një mulli dhe 
dy sharra për përpunimin e drurit. Në vitin 
1921 qyteti kishte 18,577 banorë, kurse në vitin 
1961 kishte 28,351 banorë. Sipas regjistrimit të 
vitit 1981 Peja kishte 9, 900 ekonomi familjare 
me 54,500 banorë, ndërsa sipas vlerësimeve të 
vitit 1991 numri i banorëve kishte arritur rreth 
70,000. Në periudhën e pas luftës së vitit 1999 
numri i popullsisë u rrit me shpejtësi të madhe. 
Sot në qytetin e Pejës jetojnë rreth 100,000 
banorë. 
Pas Luftës së Dytë Botërore, Peja pati një zhvi- 
llim të hovshëm ekonomiko-shoqëror. U zhvi- 
lluan disa degë të industrisë me numër të kon-
siderueshëm të punëtorëve, si: industria e kë-
pucëve dhe e konfeksionit, industria e drurit, 
industria ushqimore e prodhimit të sheqerit 
dhe të birrës, industria metalike, e baterive, e 
biçikletave, kombinati agroindustrial, kapa-
citete këto ekonomike që paraqitnin bazë të 
zhvillimeve të tjera të rëndësishme, si ndër-
timin e komplekseve banesore, objekteve arsi-
more, shëndetësor, administrative etj. E gjithë 
kjo u reflektua në zgjerimin dhe fizionominë e 
qytetit, nga gryka e Rugovës në drejtim të fush-
ës së Pejës. Qendra me bulevarde dhe godina të 
reja e të larta i japin pamje bashkëkohore këtij 
qyteti. Në qendër të qytetit janë të vendosura të 
gjitha objektet administrative dhe me rëndësi 
shoqërore, në fushën e Pejës kapacitetet indus-
triale, në afërsi të Patrikanës qendra spitalore 
dhe në Karagaç parku i gjelbëruar me liqenin 
si pjesë rekreative e qytetit. Në luftën e fundit 
të vitit 1999, Peja u dëmtua rëndë nga agresioni 
serb. U shkatërrua çarshia me shumë dyqane 
zejtare, shumë shtëpi, banesa e objekte fetare, 
ndërsa u vranë dhe u zhdukën një numër i 
konsiderueshëm i banorëve. Sot Peja është 
qendër e rëndësishme arsimore, tregtare, e bi-
znesit, shëndetësore dhe turistike me peizazhin 
urban dhe me rrethinën e saj tërheqëse. Shumë 
institucione të vendosura në këtë qytet janë të 
karakterit rajonal. (Ibrahim Ramadani) 

PeJA (komuna). Shtrihet në pjesën perë-
ndimore të Kosovës, me qytetin në qendër 
me të njëjtin emër. Kufizohet me komunën e 
Istogut në veri, të Klinës në lindje, Gjakovës në 
juglindje, Deçanit në jug dhe me Republikën 
e Malit të Zi në perëndim. Sipërfaqja 603 
km2, popullsia rreth 150,000 banorë, me 80 
vendbanime dhe 27 qendra lokale. Morfologjia 
e ndryshueshme e relievit me karakteristika 

të veçanta të peizazhit e bën territorin e Pejës 
njërën nga hapësirat më atraktive në Kosovë. 
Lartësia mbidetare sillet prej 395 metra deri në 
2,552 metra. Pjesa perëndimore karakterizohet 
me reliev të lartë malor, e njohur si Bjeshkët e 
Nemuna, me shumë kreshta të larta malore, si: 
Hajla, Zhlebi, Liqenati, Guri i Kuq etj., me mbi 
2,000 m lartësi. Ndërtimin gjeologjik të këtyre 
maleve e përbëjnë formacionet e paleozoikut, të 
mbuluara me ato të mesozoikut. Sedimentet e 
kretakut dhe dolomitët e triasit mbulojnë pjesën 
më të madhe të sipërfaqes së këtyre maleve. Në 
disa sektorë, sidomos në luginat e lumenjve, 
mbizotrojnë formacionet e rreshpeve argjilore, 
ranore dhe konglomeratet e permit, ndërsa 
ana lindore e komunës është fushore, pjesë e 
Rrafshit të Dukagjinit, që karakterizohet me 
dendësi të madhe të popullsisë dhe aktivitete të 
shumta njerëzore. Në aspektin gjeologjik zona 
e fushës dominohet nga sedimentet fluviale dhe 
ato liqenore. Për shkak të relievit kompleks dhe 
mes divergjencave të mëdha, shfaqen dy tipe 
klimatike: klima e mesme kontinentale në lindje 
dhe klima alpine në perëndim. Temperatura 
mesatare vjetore është 11.30C, e janarit është 
0.50C dhe e korrikut 21.60C. Në Pejë dominojnë 
erërat maritime, sidomos në stinën e dimrit, në 
pranverë dhe në pjesën e parë të verës. Sasia e 
reshjeve këtu është më e madhe se gjithkund në 
Kosovë. Prej fushës, në drejtim të maleve, sasia 
e reshjeve shkon duke u rritur nga 902 mm në 
Pejë, deri në 1,146 mm në Kuqishtë. Edhe rrjeti 
hidrografik është mjaft i dendur dhe i pasur 
me ujë. Lumi kryesor është Bistrica e Pejës me 
gjatësi 62 km, që derdhet në Drinin e Bardhë. 
Buron në lartësi të madhe mbidetare, mbi 2,200 
m, ndërsa për shkak të pjerrtësisë së madhe, ka 
formuar luginën e ngushtë e të thellë, e njohur 
si gryka e Rugovës në formë kanionike, me 
brigjet vertikale deri 1,000 m. Prej Pejës deri 
në grykëderdhje, lumi Bistrica rrjedh nëpër 
pjesën më të ulët të fushës së Pejës. Për shkak 
të rrjedhës së ngadalshme ka formuar disa 
meandra dhe luginën e gjerë deri në 5 km. 
Rrafshinat e gjera aluviale në pjesën e poshtme 
të saj shpeshherë përmbyten gjatë periudhave 
me reshje intensive. Degët kryesore të Bistricës 
së Pejës janë: lumi Haxhaj, lumi i Allagës, Sheu i 
Keq, lumi Bogë, Gryka etj. Pjesën më të madhe 
të territorit (43%) e mbulojnë pyjet, pastaj arat 
(34%) dhe kullotat (17%). 
Potenciale të rëndësishme zhvillimore të 
komunës janë tokat bujqësore, pyjet, ujërat dhe 

PEJA



1265

kushtet e volitshme për zhvillimin e turizmit. 
Tani industria dhe ndërmarrjet komerciale 
marrin pjesë me 38%, bujqësia 15%, transporti, 
tregtia, hoteleria dhe turizmi 37% dhe 
veprimtaritë e tjera me rreth 10%. Fusha e Pejës 
ofron bazë të mirë për zhvillimin e bujqësisë, 
sidomos për prodhimin e drithërave, perimeve, 
pemëtarisë etj. Pyjet ofrojnë mundësi të mirë 
për zhvillimin e industrisë së drurit, kurse 
sipërfaqet e shumta të kullosave ofrojnë 
mundësi për zhvillimin e blegtorisë. Territori 
i komunë së Pejës ka potenciale atraktive 
turistike natyrore, të cilat me bukuritë e tyre 
gjithnjë e më shumë po tërheqin numër të 
konsiderueshëm të turistëve nga vendi, por 
edhe nga jashtë. Gryka e Rugovës, e sidomos 
Alpet Shqiptare, me vlera të shumta ekologjike, 
gjeomorfologjike, me florën dhe faunën e 
pasur dhe të shumëllojshme, me peizazhet e 
jashtëzakonshme përgjatë rrjedhjeve lumore 
dhe liqeneve natyrore paraqesin atraksion 
gjithnjë e më të madh dhe si të tilla janë të rralla 
në Europë. (Ibrahim Ramadani) 

PeJA Fatmir (1948-2017). Arkeolog, numi-
zmat, epigrafist. Lindi në Mitrovicë, arsimin 
fillor dhe të mesëm i kreu në Pejë dhe studimet 
për histori dhe gjeografi në Gjakovë (1970). Një 

kohë punoi mësimdhë-
nës në disa shkolla fillore 
dhe të mesme në Gja-
kovë. Në vitin 1978 kreu 
studimet për arkeologji 
dhe histori të artit në 
Fakultetin Filozofik në 
Zarë (1978). Për shumë 
vjet (1979-2013) punoi 
në Muzeun e Kosovës, 

ku një kohë ishte shef i sektorit të arkeologjisë 
(1999-2013). Është numizmati i parë shqiptar 
në Kosovë. Është autor i monografisë “Kalaja 
e Harilaqit” (2012) dhe i studimit “Monedhat 
antike në Kosovë” (2008), bashkautor i “Hartës 
arkeologjike të Kosovës” I (2006), si dhe i një 
numër studimesh shkencore të botuara në or-
gane dhe revista shkencore brenda dhe jashtë 
vendit. Mori pjesë në simpoziume dhe kon-
grese të shumta shkencore dhe drejtoi disa 
ekspedita në fushën e kërkimeve arkeologjike 
në Kosovë (1978-2013). (Arben Hajdari)

PeJA Ismet (1937-). Këngëtar popullor. Lindi 
në Gjakovë. Talenti i tij u shfaq që në moshë 

të re. Me të kryer shko-
llën e mesme në Gja-
kovë, u regjistrua në 
Fakultetin e Drejtësisë 
në Sarajevë dhe në Aka-
deminë e Muzikës. Për 
arsye shëndetësore i 
ndërpreu studimet dhe 
u kthye në vendlindje. 
Më 1959 u punësua në 

Radio-Prishtinë si solist i rregullt, por sërish 
u kthye në qytetin e lindjes, ku vazhdon kul-
tivimin e këngës popullore qytetare. Ka punuar 
në shkollën fillore “Zef Lush Marku”. Më1954 
regjistroi këngët “Këndo o zogu i malit”, “Kah 
dera të erdha”, në kujdesin e R. Mulliqit dhe L. 
Antonit. Më 1966/67 në “Akordet e Kosovës” 
këndon “Zambaku i Prizrenit” të A. Kocit, 
ndërsa me “Martesën” e G. Zajmit fitoi çmimin 
e publikut në “Akordet e Kosovës”. Ka marrë 
dhe çmimin e dytë me “Do t’i marr një arshiki-
shte” të S. Bytyçit dhe çmimin e parë me “Yjet 
e lirisë” të M. Peja, në festivalin “Gjakova kën-
don”. Në Festivalin mbarëkombëtar në Shkodër 
i jepet “Çmimi i Nderit” bashkë me Esat Bicur-
rin (1991). Është njohës i rreth 1,000 këngëve 
popullore qytetare. Ka dhënë shumë koncerte 
dhe është ndër këngëtarët që i ka qëndruar 
besnik shoqërisë “Hajdar Dushi” të Gjakovës. 
(Krenar Doli)

PeJA Mulla dervish (1765?-1855?). Poet 
i letërsisë shqipe alhamiado, myderriz dhe 
dijetar fetar. Lindi në Pejë, në gjysmën e dytë 
të shek. XVIII. Pas mbarimit të studimeve në 
Stamboll, tërë jetën e kaloi në Pejë, si myderriz 
në Medresenë e Vjetër dhe predikues në 
Xhaminë e Kuqe. La në dorëshkrim një vepër 
poetike të shkruar me alfabet arab, me titull 
“Vasijetname” (Libërtestament). Libri është 
përmbledhje vjershash, më i vjetri i këtij lloji, 
që është gjetur deri tash në Kosovë. Janë gjetur 
katër kopje të ndryshme të Vasijetnames, por 
jo edhe autografi. Janë gjetur edhe fragmente 
të Vasijetnames nëpër biblioteka të ndryshme 
në Kosovë, gjë që tregon se kjo vepër kishte 
komunikuar me lexuesit. Dervish Peja në 
vitin 1805 bëri kopjimin e një vepre nga 
fusha e logjikës në gjuhën arabe. Të dhënat 
jetëshkrimore për këtë autor, sikundër dhe 
për shumicën e autorëve tanë të vjetër që kanë 
shkruar me alfabetin arab, janë të pakta. Është 

poeti i dytë pejan i alhamiados, pasues i Mulla 
Beqirit në letërsi. (Nehat Krasniqi) 

PeJA Sami (1924-1999). Ekonomist, profe-
sor universiteti. Lindi në Pejë, shkollimin fi- 
llor e mbaroi në Krumë të Hasit, të mesmen në 
Normalen e Elbasanit, shkollën e lartë në Pejë, 

Fakultetin Ekonomik 
në Prishtinë dhe magji-
straturën në Beograd. 
Mori pjesë në LNÇ si 
16-vjeçar. Pas përfun-
dimit të luftës emëro-
het sekretar komune në 
Pejë, por burgoset për 
arsye politike (1950-
1956). Pas burgut mbar-

on studimet dhe punon në ndërmarrjen “Treg-
tia e Kosovës”, pastaj në Odën Ekonomike të 
Kosovës dhe në Fakultetin Ekonomik, në fillim 
asistent në lëndën teoria e çmimeve, me mësim 
në gjuhën serbokroate, ndërsa me fillimin e 
studimeve në gjuhën shqipe, bëhet profesor i 
kësaj lënde, të cilën e ligjëroi deri në pension. 
Për nevojat e studentëve, S. Peja përktheu teks-
tin universitar “Teoria e çmimeve”, i cili atëbotë 
përdorej në ish-Jugosllavi, që u bë libri i parë 
i shqipëruar dhe u përdor nga shumë gjen-
erata studentësh. Përveç punës si pedagog, ai u 
veçua edhe për përkushtimin për lirinë dhe pa-
varësinë e vendit. Që nga viti 1990 mori pjesë 
në shumë aktivitetet politike dhe shoqërore të 
asaj kohe, përfshirë edhe aksionin për pajtimin 
e gjaqeve në Kosovë. (Ramiz Livoreka) 

PeJANI Bedri (1885-1946). Veprimtar i çë-
shtjes kombëtare, politikan, arsimdashës, kryet-
ar i Lidhjes së Dytë të Prizrenit. Lindi në Pejë. U 
shkollua në vendlindje dhe në Stamboll, ku kreu 

studimet për histori. Pas 
mbarimit të shkollimit 
merret me publicistikë. 
Në kohën e rinisë an-
gazhohej për një federatë 
ballkanike. Më vonë u 
bë mbështetës i ideve të 
rilindësve shqiptarë, për 
një Shqipëri të pavarur, 
e cila duhej të shpallej sa 

më parë me rrugë revolucionare, me Shkupin 
kryeqytet të saj. Angazhohet për hapjen e shkol-
lave shqipe në të gjitha vilajetet shqiptare. Ishte 
pjesëmarrës në Kongresin e Dytë të Manastirit 

(23 mars 1910) për unifikimin e alfabetit kom-
bëtar, si dhe i bisedimeve të Shkupit (14 tetor 
1912) për organizimin e mbrojtjes së trevave 
shqiptare nga Aleanca Ballkanike dhe pjesë-
marrjes në Shpalljen e Pavarësisë së Shqipërisë 
më 28 nëntor 1912 në Vlorë. Kishte miq shumë 
patriotë shqiptarë, por më për zemër e kishte Isa 
Boletinin, të cilin e quante gjeneral. Pas theme-
limit të qeverisë së Ismail Qemalit ai merret 
me çështje të arsimit dhe të rinisë shqiptare. 
Një kohë ishte drejtor shkolle në Durrës, gjatë 
viteve 1914-1918 shërben në Kosovë për hapjen 
e shkollave shqipe. Më 1 maj 1918 në Shkodër 
u zgjodh sekretar i Komiteti të Kosovës. Në atë 
detyrë do të mbetet deri më 1943. Ishte pjesë-
marrës në Kongresin e Lushnjës (1920) dhe 
përkrah Fan Nolit, Hasan Prishtinës dhe Ibra-
him Gjakovës kur themelohet Komiteti Nacio-
nal Revolucionar (KONARE) në Vjenë (1925). 
E përkrahu edhe “Komitetin për Çlirimin e 
Kosovës”, i themeluar po në Vjenë në mars të 
vitit 1925, që kryesohej nga Hasan Prishtina. Si 
opozitar i regjimit të Zogut do të shkruajë në 
“La Federation Balquanique”, por edhe në “Liria 
kombëtare” gjatë viteve 1925-1935. Botoi rreth 
500 artikuj e studime nëpër gazeta dhe revista 
të ndryshme. Është përpilues i disa peticione-
ve drejtuar Shoqatës së Kombeve në Gjenevë 
(1923-1931). Pas Kryengritjes së Fierit (1935) 
arrestohet, ndërsa pas lirimit më 1937, ven-
doset në Francë dhe me t’u kthyer nga Franca 
bashkëpunon me Koço Tashkon për të ngritur 
popullin në kryengritje antifashiste në Krahi-
nën e Dibrës. Pas kapitullimit të Jugosllavisë 
më 1941 kthehet në Kosovë për të organizuar 
rrjetin arsimor dhe të administratës në gjuhën 
shqipe. Merr pjesë në Kongresin themelues të 
Lidhjes së Dytë të Prizrenit, por nuk e pranoi 
asnjë funksion për shkak të pranisë së një ofi-
ceri gjerman në sallë. Nga 17 janari e deri më 
25 korrik 1944 ishte kryetar i Lidhjes së Dytë 
të Prizrenit. Pas hyrjes së forcave partizane në 
Kosovë në nëntor 1944, vendoset në Shkodër. 
Aty qëndroi i lirë derisa pushteti i Shqipërisë e 
dorëzoi te jugosllavët më 1945. Deri në shkurt 
1946 do të qëndrojë në burg të Prizrenit dhe në 
një proces gjyqësor dënohet me vdekje. Helmo-
het nga agjentet e OZN-ës në spital, ku më pas 
vdes. (Hakif Bajrami)

PeJANI Sadi (1893-1964). Arsimtar refor-
mator, njëri nga pararendësit e pedagogjisë 
dhe të shkollës moderne në Shqipëri. Lindi 

BEDRI PEJANI

SAMI PEJA

PEJA



1267

në Pejë, ku mbaroi arsimin fillor në gjuhën 
turke, ndërsa shkollimin e mesëm e kreu në 
Shkup dhe Selanik. Filloi studimet e larta 
për drejtësi, por më pas kaloi në Institutin 
Pedagogjik dyvjeçar të Klagenfurtit (Austri), 
ku diplomoi për mësues në vitin 1918. Ishte 
drejtor i shkollës fillore në Durrës, kryemësues 
i shkollës shqiptaro-amerikane në Tiranë, 
drejtues i disa shkollave-konvikte në Tiranë, 
Ersekë, Sarandë. Gjatë vitit shkollor 1941/42 
ishte mësimdhënës në Institutin Tregtar dhe 
Normalen e Gjakovës. Ishte nismëtar dhe 
organizator i krijimit të sindikatës së mësuesve, 
përkatësisht kryetar i Lidhjes së Mësuesve në 
Shqipërinë e Mesme, pjesëmarrës aktiv në 
Kongresin Arsimor të Tiranës dhe pjesëmarrës 
në Kongresin I të Arsimtarëve Antifashistë në 
Korçë. S. Pejani ishte njëri nga themeluesit dhe 
drejtues i revistës pedagogjike “Edukata e re” 
në Tiranë. Përktheu, përshtati ose shkroi dhe 
botoi disa vepra dhe broshura nga letërsia, 
historia, gjeografia etj., të gjitha në shërbim 
të shkollës dhe të nxënësve. Botoi shkrime në 
gazetën “Kosova” të Tiranës. (Hajrullah Koliqi) 

PeJÇINoVIQ (Pejčinović) dragoslav (1932-).  
Biolog, profesor universiteti, akademik. Lindi 
në Vladiçin Han. Një kohë punoi mësim-
dhënës i biologjisë në gjimnazin e Gjilanit, 
më pastaj zgjidhet asistent i biologjisë në 
Fakultetin Filozofik (1955) të Universitetit të 
Prishtinës. Tezën e disertacionit të doktoratës 
e mbrojti nga fusha e biologjisë në Fakultetin 
e Shkencave Matematike-Natyrore të Univer-
sitetit të Beogradit. Ishte dekan i Fakultetit të 
Shkencave Matematike-Natyrore dhe prorek-
tor i Universitetit të Prishtinës. Në vitin 1986 
zgjidhet anëtar korrespondent i Akademisë së 
Shkencave dhe të Arteve të Kosovës dhe anëtar 
i rregullt më 1991. Botoi punime shkencore e 
profesionale nga fusha e shkencave biologjike 
dhe mori pjesë aktive në tubime shkencore 
brenda dhe jashtë vendit. Është marrë me stu-
dimin e bimëve mjekësore. (Fetah Halili) 

PeKMeZI Gjergj (1872-1938). Gjuhëtar, dip-
lomat, profesor dhe folklorist shqiptar. Lindi 
në Tushemisht të Pogradecit. Shkollimin fillor 
dhe të mesëm i përfundoi në Ohër dhe Man-
astir, ndërsa studimet universitare i ndoqi në 
Beograd dhe Vjenë. Në vitin 1903 u emërua 
përgjegjës për mësimin e shqipes në Univer-
sitetin Oriental të Vjenës. Më 1904 themeloi 

Shoqërinë kulturore at-
dhetare “Dija”, ndërsa 
në periudhën 1916-1917 
udhëhoqi Komisinë Le-
trare të Shkodrës. Ishte 
konsull i përgjithshëm 
i Shqipërisë në Repu-
blikën e Austrisë në vitet 
1920-1924 dhe 1926-
1928. Më 1928 emërohet 

profesor  në Universitetin e Vjenës për gjuhë 
shqipe. Vepra shkencore e Pekmezit lidhet me 
gramatikën, dialektologjinë dhe folklorin. Me 
porosi të Akademisë së Shkencave të Austro-
Hungarisë hartoi monografinë në dorëshkrim 
“Tiparet dalluese thelbësore të dialekteve krye-
sore të shqipes, të toskërishtes dhe gegërishtes”, 
një ndër studimet e para të dialektologjisë shq-
iptare. Pastaj botoi punimin “Raport provizor 
për studimin e së folmes së Elbasanit” (1901). 
Bashkëpunoi me gjuhëtarët R. Nahtigal, N. 
Jokl etj. Më 1908 botoi në Vjenë “Gramatikë 
e gjuhës shqipe” gjermanisht, një ndër veprat 
më të mira të gjuhësisë shqiptare për atë kohë. 
Më 1909 u botua “Bibliografia shqiptare”, ku 
Pekmezi ishte bashkautor. Në bashkëpunim 
me gjuhëtarë gjermanë botoi “Udhëzuesi i 
gjuhës shqipe”, “Libër mësimi e ushtrimesh në 
gjuhën shqipe” (1913), “Gjuha shqipe dhe di-
alektet”. Transkriptoi librin “Bleta Shqiptare” të 
Thimi Mitkos. Mblodhi mijëra faqe me mate-
riale e relacione të konsujve austro-hungarezë 
të Shkodrës, Prizrenit, Janinës, Stambollit nga 
arkivi i Ministrisë së Jashtme të Austro-Hun-
garisë. (Ardita Berisha)

PeLeGRINI Xhovan Batista (Giovan Batti- 
sta Pellegrini) (1921-2007). Studiues italian, 
gjuhëtar, albanolog. Lindi në Belluno. U diplo-
mua për gjuhësi në Universitetin e Padovës 

(1945). Figurë e njo-
hur e gjuhësisë italiane 
dhe ballkanike. Profe-
sor i Universitetit të Pa-
dovës, mbajti mësime 
dhe për gjuhë e letërsi 
shqipe. Studimet e tij 
shtrihen nga topono-
mastika tek onomas-
tika italiane e arabe; 

nga zbërthimi i mbishkrimeve venete në  
studimin e dialekteve të sotme të krahi-
nës së Venetos; nga kërkimet në gjuhësinë  

romane, gjermane e sllave në hulum-
timet e gjuhëve të Italisë së lashtë, në  
studimet mbi shqipen, hungarishten etj. Ka 
shfaqur interesim për çështjet e fonetikës, të 
gjuhësisë historike dhe të leksikologjisë. Midis 
botimeve të tij me interes për shqipen janë: 
“Hyrje në studimin e gjuhës shqipe” (Introduz-
ione allo studio della lingua albanese”, Padovë 
1977); “Kërkime gjuhësore ballkanike-danu-
biane” (Ricerche linguistiche balcanico-danu-
biane”, Romë 1992) dhe “Hyrje në gjuhësinë 
shqiptare” (Avviamento alla linguistica alba-
nese”, Palermo 1995). (Shpëtim Elezi)

PeLINI Gjergj (Novobërdasi) (?-1463). Lati- 
nisht: Georgius Pelino, Georg/Georgo Pelinus/
Pellinus etj. Ambasador dhe diplomat i Gjergj 
Kastriotit-Skënderbeut, njëri ndër personalitetet 
më të shquar të Tivarit në shek. XV. Lindi në 
Novobërdë dhe një pjesë të jetës e kaloi duke 
drejtuar kuvendin benediktin të Shën Mërisë 
në Rotec, afër Tivarit (1436-1463). Sipas lëndës 
arkivore, aktiviteti diplomatik i abatit Pelini mund 
të ndiqet së paku nga viti 1438. Më 1448, Pelini 
mori pjesë me Ndreun (ipeshkëv i Arbërisë) në 
Traktatin e paqes në mes të Skënderbeut dhe 
Venedikut, që përfaqësohej nga Paolo Loredan e 
Andrea Venier. Traktati i paqes, që u nënshkrua 
në kampin e Skënderbeut, caktonte që Danja 
t’i mbetej Venedikut, por edhe Skënderbeu 
të merrte shpërblimin përkatës financiar. Dy 
vjet më vonë, në emër të Skënderbeut, Pelini 
i ofronte Venedikut sovranitetin mbi Krujën. 
Në vitin 1456, ai kishte ndërmjetësuar në 
zgjidhjen e një sërë çështjesh të diskutueshme 
mes Venedikut dhe Skënderbeut. Në vitin tjetër 
(qershor 1457), përveç ankesave të Skënderbeut 
ndaj Venedikut rreth mospagimit të taksave dhe 
shkeljen e privilegjeve të dakorduara më parë, 
Pelini, kishte kërkuar nga Republika që t’i lejohet 
Skënderbeut të dilte në Zetë, e cila në atë kohë 
pjesërisht ishte nën osmanët. Gjatë shtrëngesave 
të paraqitura, Pelini kishte përfituar nga rasti që 
t’i kërkonte Senatit të Venedikut katër fshatra, të 
cilat i kishte pushtuar më parë konti Vojinoviq. 
Po në këtë vit Pelini u angazhua edhe te Papa 
Kaliksti III, që Skënderbeut t’i vazhdoheshin 
ndihmat financiare. Para vdekjes, i papëlqyer 
në Tivar, Pelini kishte kërkuar të shkonte në 
Venedik dhe atje ta kalonte pjesën tjetër të 
jetës. Në cilësi të diplomatit për herë të fundit 
e ndeshim në Venedik në vitin 1463. (Jahja 
Drançolli)

PeLLAZGËT. Popullsi e lashtë mesdhetare 
parailire dhe paragreke. Fillimet e historisë 
së pellazgëve në Gadishullin Ballkanik janë 
mjaft të errëta dhe njohuritë për ta vijnë nga 
autorët antikë, të dhënat e të cilëve shpeshherë 
janë kontradiktore, sidomos rreth shtrirjes së 
tyre. Homeri i përmend pellazgët si banorë të 
Thesalisë dhe të Kretës dhe i quan “hyjnorë”, 
fis i lindur nga hyjnitë (“Iliada”). Autorët e 
tjerë, si Skymni, Hesiodi, Herodoti, Hekateu, 
Tukididi japin njoftime të tjera, duke i 
vendosur pellazgët herë në Peloponez, herë 
në Azi të Vogël e herë në Itali. Sipas gjeografit 
Skymni, pellazgët banonin edhe në trevën 
e molosëve dhe shkruan se tek ata ndodhet 
edhe Dodona, faltore e Zeusit, e themeluar 
prej pellazgëve. Herodoti njofton se pellazgët 
besonin në shumë perëndi dhe ripohon para 
gjeografit Scymnit “se në Dodonë ndodhet 
orakulli i tyre dhe se e kishin zakon që për çdo 
gjë t’u bënin fli perëndive, ndërsa orakulli i 
Dodonës ishte më i lashti i Heladës”. Pellazgët, 
sipas Scymnit dhe Strabonit, flisnin një gjuhë 
barbare, jogreke. Përcaktimi etnik i pellazgëve 
u shtrua si problem qysh herët (Straboni, 
Skymni), ndërsa Herodoti i përmend pellazgët 
në shek. V p.e.r. si enklava në territorin e 
Greqisë antike. Me problemin pellazg u morën 
shumë shkencëtarë gjatë shek. XIX-XX, të cilët 
dhanë mendime të ndryshme rreth origjinës, 
gjuhës dhe kulturës së tyre. Tezat e hipotezat 
për identitetin e pellazgëve dhe për raportet e 
tyre me popullsitë e tjera shkojnë nga mohimi 
i ekzistencës së tyre, deri te përpjekjet për t’iu 
veshur tipare të veçanta e të përcaktuara në 
pikëpamje etnike e gjuhësore. Pas dyndjeve 
indoeuropiane nga mijëvjeçari III p.e.r. u 
bë një ndërthurje e banorëve autoktonë me 
elementët e rinj të ardhur indoeuropianë, 
mbi bazat e së cilës u krijuan më pas popujt e 
njohur edhe historikisht. Sot, për emërtimin 
e popullsisë së tejlashtë ballkanike shumë 
studiues parapëlqejnë të përdorin termat: 
parailirë, paratrakë, paragrekë. Sipas studiuesve 
shqiptarë e të huaj, pellazgët ishin paraardhësit 
e ilirëve. (Sedat Barajliu)

PeLLAZGJISHJA. Gjuhë e pellazgëve, popu-
llatë e lashtë që mendohet të ketë jetuar në vise 
të Greqisë së sotme. Fillimisht ishte menduar 
të ketë qenë e afërt me gjuhët e Kaukazit, me 
baskishten dhe me etruskishten. Të tjerë në 
shek. XIX me këtë emërtim kuptonin gjuhët 

indoeuropiane, si greqishtja, italikishtja, por 
edhe shqipja. Kjo ide ishte përhapur edhe 
tek autorët arbëreshë e shqiptarë (N. Keta, 
J. De Rada, S. Frashëri). Sot ka dy hipoteza 
kryesore për pellazgjishten. Njëra e sheh gjuhë 
paraindoeuropiane, tjetra e koncepton si gjuhë 
indoeuropiane, që mund të ketë lidhje me 
anatolishten, të ketë qenë fazë para-trakase apo 
e ndonjë gjuhe tjetër, të ketë pasur lidhje me 
parashqipen, degë e indoeuropianishtes. (Drita 
Tërshani)

PeLLGJeT (UJËMBLedHËSIT) LUMoRe. 
Hapësirë gjeografike në të cilën ujërat e 
reshjeve rrjedhin në drejtim të një lumi, liqe-
ni, deti apo oqeani. Për shkak të pozitës gjeo-
grafike, ndërtimit gjeologjiko-tektonik dhe 
veçorive morfologjike, ujërat e Kosovës rrje-
dhin në drejtim të tri deteve: Detit të Zi, Adria-
tik dhe Egje. Tipar i veçantë fiziko-gjeografik 
që dallon Kosovën nga vendet e tjera të Gadi-
shullit Ballkanik është pozita hidrogjeografike 
në “kulmin” e rrjedhave ujore. Ndarja e ujërave 
rrjedhëse në drejtim të tri deteve bëhet nga 
nyja hidrografike e Gadishullit Ballkanik, Suka 
e Dërmanit (1,364m), e cila ndodhet në mes të 
Maleve të Jezercit dhe Nerodimes (12 km në 
lindje të Suharekës). 
Si karakteristikë hidrogjeografike e Kosovës 
është dukuria e përputhjes së lartë të sipërfaqes 
shtetërore (10,887 km²) me sipërfaqen topo-
grafike të ujëmbledhësve detarë (11,645 km²). 
Nga kjo rezulton se sipërfaqja ujëmbledhësve 
(Deti i Zi, Adriatik, Egje) është vetëm 6.5% më 
e madhe se ajo shtetërore. Ky fakt tregon se rrje- 
ti hidrografik i Kosovës është autokton (domi-
cil) në pjesën më të madhe të ujërave dhe se 
ujërat e Kosovës janë ujëra transite, që rrjedhin 
në drejtim të deteve përreth. Rrjeti hidrografik 
i Kosovës përbëhet nga katër sisteme lumore: 
Drini i Bardhë (deti Adriatik), Ibri me Sitnicën 
dhe Morava e Binçës (Deti i Zi) dhe Lepenci 
(deti Egje). 
Në aspektin sipërfaqësor, pjesa më e madhe 
e territorit të Kosovës, 5,602 km² ose 51.4% 
kullon ujërat në drejtim të Detit të Zi. 
Ibri është arteria kryesore lumore. Ai dallohet 
jo vetëm për sipërfaqen më të madhe, por edhe 
nga prurja mesatare vjetore. Buron nga gur-
rat karstike në afërsi të Rozhajës, në Mal të Zi, 
rrjedh në drejtim të lindjes përmes Serbisë dhe 
futet në territorin e Kosovës. Në Kosovë, në lu-
min Ibër është ndërtuar akumulimi më i madh 

në vend, liqeni i Ujmanit (Gazivodës). Sitnica 
është dega kryesore e Ibrit, e cila rrjedh përg-
jatë Fushës së Kosovës në drejtimin meridional 
(jug-veri). Degët kryesore të Sitnicës janë Llapi 
dhe Drenica. Në Mitrovicë Sitnica derdhet në 
lumin Ibër. Prurja mesatare vjetore e Ibrit në 
Leposaviq është rreth 30.8 m³/sek. Në pjesën 
juglindore të Kosovës rrjedh Morava e Binçës, 
e cila po ashtu kullon ujërat në drejtim të Detit 
të Zi. Morava e Binçës rrjedh kryesisht përg-
jatë Anamoravës. Dega kryesore e Moravës së 
Binçës është Krivareka. Me të dalë në Luginë të 
Preshevës, Morava e Binçës në grykën e Kon-
çulit ka prurje prej 9 m³/sek. Në përgjithësi, 
prej territorit të Kosovës, në drejtim të Detit të 
Zi, brenda një sekonde dalin rreth 40 m³ ujë. 
Në drejtim të detit Adriatik kullohet ujë me 
sipërfaqe prej 4,605 km² ose 42.3%, që përputhet 
me pjesën perëndimore të Kosovës. Drini i 
Bardhë është arteria kryesore hidrografike. Buron 
në gurrën e Radavcit, rrëzë majës së Rusolisë, 
rrjedh përgjatë fushës së Dukagjinit, derisa 
në Vërmicë kalon në territorin e Shqipërisë. 
Rrafshi i Dukagjinit pothuajse në tërësi i takon 
pellgut të detit Adriatik. Drini i Bardhë paraqet 
ujëmbledhësin më të madh, lumin më të gjatë 
dhe më të pasur me ujë në Kosovë. Nga Bjeshkët 
e Nemuna rrjedhin në drejtim të Drinit të Bardhë 
lumenjtë: Bistrica e Pejës, Bistrica e Deçanit, 
Bistrica e Lloqanit dhe Ereniku; nga mali Mo-
kna rrjedh lumi i Istogut dhe i Klinës; nga 
malet e Carralevës dhe të Drenicës rrjedh lumi 
Mirusha, nga malet e Jezercit rrjedh Toplluha; 
kurse nga Malet e Sharrit rrjedh Lumëbardhi i 
Prizrenit dhe lumi i Plavës. Mesatarisht, brenda 
një sekonde, në drejtim të detit Adriatik rrjedhin 
rreth 62 m³ ujë. 
Në drejtim të detit Egje kullohen 679 km² ose 
6.2% e territorit të Kosovës. Lepenci është lumi 
kryesor i këtij pellgu. Formohet nga rrjedhjet 
ujore nga pjesa veriore e Maleve të Sharrit. Në 
Kaçanik i bashkohet dega kryesore e Lepencit, 
Nerodimja. Mesatarisht brenda një sekonde 
nga territori i Kosovës në drejtim të detit Egje 
rrjedhin 9.1 m³ ujë. 
Në bazë të karakterit transit që kanë ujërat e 
Kosovës, del se brenda një sekonde mesatarisht 
nga Kosova rrjedhin në drejtim të tri deteve 
rreth 110.9 m³ ujë. (Valbon Bytyçi)

PeMËTARIA. Në kuadër të bujqësisë është 
një degë shumë e rëndësishme për zhvillimin e 
gjithanshëm. Kosova ka kushte shumë të mira 

agroklimatike për kultivimin e suksesshëm 
të shumë llojeve të pemëve kontinentale. Në 
Kosovë sipërfaqja e tërësishme me pemë sillet 
rreth 10,617 ha. Sipërfaqet më të mëdha me 
pemë gjenden në rajonin e Gjakovës, Ferizajt, 
Klinës, Gjilanit, Prizrenit, Istogut, Podujevës, 
Skënderajt etj. Ruajtja dhe përpunimi i 
pemëve bëhet në frigoriferë në Gjakovë, 
Ferizaj dhe Prizren. Frigoriferët me ngrirje të 
thellë të frutave në -18°C gjenden në Gjilan 
dhe Podujevë. Pemët kryesore kontinentale 
që mbillen në Kosovë janë: pemët farore, si 
molla (Malus domestica Borkh), dardha (Pyrus 
communis L.), ftoi (Cydonia oblonga Mill.), 
mushmolla (Mespilus germanica L)., vadhëza-
vojsa (Sorbus domestica L.); pemët bërthamore, 
siç janë kumbulla (Prunus domestica L.), kajsia 
(Prunus armeniaca L.), pjeshka (Prunus persica 
L.), qershia (Cerasus - Prunus) avium L.), vishnja 
(Prunus cerasus L.), thana (Cornus mas L.); 
pemët thelbore, si arra (Juglans regia L), lajthia 
(Corylus avellana L.), gështenja (Castanea 
sativa Mill.), bajamja (Amygdalus communis L., 
Prunus dulcis Mill.); pemët e imëta manore, ku 
bëjnë pjesë: dredhëza-luleshtrydhja (Fragaria 
vesca L.), mjedra (Rubus idaeus L.), manaferra 
(Rubus fruticosus L.), rrush serezi i zi (Ribes 
nigrum L.), rrush serezi i kuq (Ribes rubrum L.), 
rrush frëngu (Ribes sp.), boronica (Vaccinium 
myrtillus L.), boronica amerikane (Vaccinium 
corymbosum L.), boronica e kuqe (Vaccinium 
vitis idaea), boronica kokërrmadhe (Vaccinium 
macrocarpon, myrtillus), kivi-Aktinidija (Acti-
nidia chinesis Planchon.), mani-dudmani (Mo-
rus alba L., M. nigra L.). (Agim Zajmi)

PeN QeNdRA e KoSoVËS. Asociacion i  
shkrimtarëve të Kosovës, i themeluar nga një  
grup shkrimtarësh më 29 janar 2004 në Prishti-

në. Më 9 shtator 2004, në Kongresin e 70-të në 
Tromso të Norvegjisë, PEN Qendra e Kosovës 
(Kosova PEN Center) u pranua zyrtarisht në 
gjirin e organizatës më të madhe botërore të 
shkrimtarëve, në Internacional PEN (PEN-i 
Ndërkombëtar) me seli në Londër. PEN Qend-
rat e të gjitha shteteve të botës luajnë një rol të 
rëndësishëm në krijimin e një klime bashkë-
punimi dhe të paqes në botë. PEN Internacional 
është një organizëm me rëndësi të veçantë për 
kulturën botërore dhe për marrëdhëniet midis 
komuniteteve. Nisur nga këto parime, PEN 
Qendra e Kosovës ka zhvilluar aktivitetin e saj 
në krijimin e kontakteve kulturore dhe në pre-
zantimin e të arriturave letrare dhe artistike të 
Kosovës në botë. Fushëveprimtaria e saj shtri- 
het edhe në botimin e veprave të ndryshme le-
trare, shkencore, publicistike, eseistike, si dhe 
në organizimin e konferencave dhe debateve 
me karakter kulturor, por edhe në pjesëmarrjen 
e anëtarëve të saj në aktivitete të rëndësishme 
jashtë vendit. Kryetar i parë i PEN Qendrës së 
Kosovës është poeti Basri Çapriqi. (Sali Bashota)

PeoNËT. Grup i fiseve të rëndësishme ilire, 
të cilët jetuan në pjesën qendrore të Ballkanit. 
Përmenden për herë të parë nga Homeri si 
aleatë të trojanëve në Luftën e Trojës, i cili i 
vendos në rrjedhën e lumit Axos (Vardar). Në 
lindje shtriheshin deri te lugina e Strymonit 
(Struma), ku kufizoheshin me trakët, ndërsa 
në perëndim me dardanët, penestët dhe 
dasaretët. Në vitin 490 p.e.r. u pushtuan nga 
persët, ndërsa në gjysmën e parë të shek. IV 
p.e.r. krijuan mbretërinë e tyre dhe u njohën 
për rezistencën kundër pushtimit maqedonas. 
Megjithëkëtë, një pjesë e territorit u pushtua 
nga Filipi II i Maqedonisë (358 p.e.r.) dhe 
peonët njohën sovranitetin e Maqedonisë. Pas 
vitit 284 p.e.r., pasi Aristoni, djalë i mbretit 
peon Audoleonit, kaloi lumin Astibo me not 
dhe doli në Dardani, pjesa veriore e Peonisë 
u bë pjesë e shtetit dardan. Nën pushtimin 
romak, Peonia u nda midis provincës II dhe III 
të Maqedonisë. Pas riorganizimit administrativ 
të Perandorisë Romake, nga Peonia dhe 
Pellagonia u krijua provinca Maqedonia II 
(Macedonia Salutaris). Rreth vitit 400 peonët 
e humbën plotësisht identitetin dhe Peonia 
mbeti vetëm term gjeografik. (Arben Hajdari)

PeoNISHTJA. Gjuhë e peonëve, të cilët je- 
tonin në Maqedoninë e sotme Qendrore-

Lindore, në fqinjësi me makedonët e lashtë 
dhe dardanët. Disa studiues, si Tomashek e 
Kreçmer i shihnin si ilirë, të tjerë (Deçev) 
si trakas. Ndonjë studiues madje i sheh si 
grekë, me huazime të dukshme nga ilirishtja 
dhe trakishtja. Mendohet se do të kenë pasur 
gjuhë të veçantë, por nuk njohim mbishkrime 
të tyre. Në burime të ndryshme klasike janë 
evidencuar disa fjalë, emra të njerëzve dhe të 
vendeve. (Adelinë Selmani) 

PeRANdoRI SAMUIL (997-1014). Pas 
kryengritjes kundër Bizantit (976), u vu në 
krye të shteti bullgar (976-1014) me qendër 
fillimisht në Prespë dhe më pas në Ohër. Këtë 
të fundit e bëri edhe seli të Patrikanës Bullgare. 
Nga fundi i shek. X, Samuili ndërmori një sërë 
ekspeditash ndaj vendeve fqinje, me ç’rast 
pushtoi temën e Durrësit, Dioklenë (Malin e 
Zi), një pjesë të Dalmacisë, Bosnjën dhe Rashën. 
Përveç këtyre vendeve dhe Maqedonisë, deri 
në këtë kohë, në kuadër të shtetit bullgar u 
përfshinë edhe pjesa më e madhe e Bullgarisë, 
Thesalia, tema e Nikopojës dhe Dardania. Në 
Diokle ai e la në pushtet princin vendës, Gjon 
Vladimirin, të cilit i dha për grua vajzën e tij, 
Kozarën. Në Durrës, pas vitit 997 Samuili, 
bashkëshortja e tij Agata, e cila vinte nga një 
familje bujare e Krisilëve durrsakë, nuk i preku 
privilegjet dhe pushtetin e kësaj familjeje. Në 
trevat e Vlorës e të Beratit perandori bullgar 
ia besoi komandën Elinagër Frëngut, pinjoll 
i një familjeje fisnike vendëse. Kështu veproi 
edhe në Devoll, Kolonjë, Vageneti (Çamëri) 
etj. Në fillim të shek. XI epërsia i kaloi Bizantit, 
i cili ripushtoi Shkupin (1004) dhe Durrësin 
(1005). Perandori bizantin Bazili II (976-
1025) i shkaktoi disfatë Samuilit në betejën 
e Bellasicës (1014). Rreth 14,000 luftëtarë të 
këtij të fundit u zunë rob dhe u verbuan. Pas 
vdekjes së Samuilit (1014), shteti bullgar u 
zhyt në luftëra të brendshme dinastike. Këtë e 
shfrytëzoi Bazili II, i cili i dha fund ekzistimit 
të Perandorisë Bullgare (1018). Në Ballkan dhe 
në viset shqiptare sërish u rimëkëmb pushteti 
bizantin. (Qerim Dalipi)

PeRANdoRI SIMeoN (893-927). Ishte 
princ (893-914) dhe perandor (914-927). 
Themeloi Perandorinë e Parë Bullgare dhe 
ndërmori ekspedita të suksesshme kundër 
Perandorisë Bizantine. Ai pushtoi Trakinë, 
Maqedoninë (deri në Selanik, 904) dhe sulmoi 

Greqinë Veriore, duke mbërritur deri në gjirin 
e Korintit (918). Në vitin 924 pushtoi Rashën, 
por pësoi disfatë në luftë kundër kroatëve 
(926). Ndërkohë, me përjashtim të Durrësit 
dhe të Shkodrës, pushtoi Arbërinë Qendrore 
dhe Jugore, një pjesë të temës së Nikopojës dhe 
në verilindje Dardaninë. Pushtimet e Simeonit 
lanë gjurmë të dukshme në trevat shqiptare, 
posaçërisht në trevën përgjatë Devollit deri në 
bregdet. Në krye të krahinave të kësaj zone u 
emëruan feudalë bullgarë. Në gjysmën e dytë 
të shek. IX në zonën Ohër-Korçë-Devoll-Berat 
zhvilloi aktivitetin misionar Klementi i Ohrit, i 
cili hapi shkolla dhe kisha sllave. Rrjedhimisht, 
trevat midis Devollit dhe Vjosës hynë nën 
ndikimin kishtar e kulturor të Ohrit. Pas 
vdekjes së Simeonit, ra ndjeshëm fuqia e shtetit 
bullgar. (Qerim Dalipi)

PeRANdoRIA oSMANe. Perandori mili-
tare, e cila në kulmin e fuqisë së saj në fund 
të shekullit XVI përfshinte një pjesë të madhe 
të Europës Juglindore, pjesën më të madhe të 
Lindjes së Afërme dhe pjesën më të madhe 
të Afrikës Veriore. Nga një emirat kufitar me 
Bizantin (shek. XIII), shteti osman arriti në 
fund të shekullit XVI dhe përgjatë shekullit 
XVII ta fitonte statusin e fuqisë më të madhe 
botërore. 
I quajtur sipas themeluesit të tij, Osmanit I 
(1301-1326), duke u zgjeruar në dëm të Bizantit 
të dobësuar, shteti osman fillimisht e vendosi 
kryeqendrën në qytetin Bursa (1326), pastaj në 
Edrene (1361) dhe në fund në Stamboll (1453). 
Sulltanët osmanë nga pasardhësi i Osmanit, 
Orhani (1326-1362), deri të Mehmeti II Fatih 
(1444-46 dhe 1451-81) arritën të zgjerohen në 
pjesën më të madhe të Ballkanit. Pavarësisht 
se gjatë këtij ekspansioni në Europë osmanët 
luftuan kundër koalicioneve të shumta të 
sundimtarëve ballkanikë të ndihmuar nga 
Papati, Venediku, Perandoria Habsburge dhe 
Hungaria, fati i Ballkanit dhe i Bizantit u vulos 
me rënien përfundimtare të Konstandinopojës 
(Stambollit) në maj të vitit 1453. Nga ky vit e 
deri në kohën e sundimit të sulltan Sylejmanit I 
Ligjdhënësit (1520-1566), e njohur si “Periudha 
e zgjerimit” (1453-1579), Perandoria Osmane 
arriti zenitin e fuqisë dhe zgjerimin më të madh 
territorial, duke u shtrirë në tri kontinente 
dhe duke u bërë për një kohë edhe zotëruese 
e Mesdheut. Pasardhësit e sulltan Sylejmanit I 
e futën shtetin osman në “Periudhën e deka-

dencës” (1579-1789), duke u përballur me 
çrregullime të brendshme (kryengritje të 
rajës, jeniçerëve, spahinjve etj.) dhe me luftëra 
kryesisht të pasuksesshme kundër koalicioneve 
të shumta europiane. Gjatë shekullit XVIII, 
si pasojë e humbjeve territoriale në luftërat 
kundër Habsburgëve dhe Rusisë, Perandoria 
Osmane, bashkë me humbjen e territoreve, 
humbi edhe statusin e fuqisë së madhe. 
Në shekullin XIX Perandoria Osmane u përfshi 
në “Periudhën e shthurjes dhe shkatërrimit” 
(1792-1919). Reformat e Tanzimatit nuk i 
ndaluan popujt ballkanikë në luftën e tyre 
për pavarësi kombëtare. Decentralizimi 
dhe dekompozimi territorial i Perandorisë 
Osmane, pas Luftës ruso-osmane (1877-
1878) dhe Kongresit të Berlinit (qershor-
korrik 1878) rezultoi me krijimin e një sërë 
shtetesh nacionale në Ballkan. Këto rrethana 
nxitën shfaqjen e nacionalizmit turk, i 
shprehur nëpërmjet organizatës nacionaliste, 
e njohur me emrin “Turqit e rinj”, të cilët me 
revolucionin e vitit 1908 e detyruan sulltanin 
ta kthente kushtetutën e vitit 1876. Mirëpo, 
dekompozimi territorial i Perandorisë nuk 
ndaloi. Si humbëse në Luftën e Parë Ballkanike 
(1912-1913), Perandoria Osmane u detyrua 
të hiqte dorë jo vetëm nga Shqipëria, por 
edhe nga të gjitha territoret ballkanike, deri 
te vija Enos-Midia, ndonëse në Luftën e Dytë 
Ballkanike (qershor-korrik 1913) ajo arriti ta 
rikthente Edrenenë në kufijtë e vet (Paqja e 
Bukureshtit, korrik-gusht 1913). Në Luftën e 
Parë Botërore, Perandoria Osmane u rreshtua 
përkrah Fuqive të Boshtit, ndërkaq faji për 
disfatën në luftë iu adresua “Turqve të rinj”, të 
cilët kishin ardhur në pushtet në vitin 1913, pas 
përfundimit të luftërave ballkanike. Përmbysja 
e qeverisë së “Turqve të rinj” dhe ardhja në 
pushtet e liberalëve rezultoi me lidhjen e 
armëpushimit (Mudros, 30 tetor 1918). Ushtria 
osmane u obligua të demilitarizohej, ndërkaq 
fituesit okupuan të gjitha pikat strategjike 
të perandorisë. Greqia e okupoi Izmirin 
dhe pjesët perëndimore të Azisë së Vogël, 
ndërkaq Armenia aneksoi vilajetet lindore, 
duke nxitur rezistencën nacionale turke. Me 
Traktatin e Sevrës (10 gusht 1920), Perandoria 
Osmane, krahas reparacioneve, humbte 4/5 
e territoreve, ndërkaq në Europë i mbeti 
vetëm Stambolli me një rrip të ngushtë toke 
përgjatë Bosforit dhe Dardaneleve, që duhej 
të demilitarizoheshin dhe të viheshin nën 

administrimin e Lidhjes së Kombeve. Greqia 
fitoi pjesën më të madhe të ishujve të Egjeut 
dhe Trakinë Lindore, përfshirë edhe Izmirin, 
Italia fitoi Adanën, Franca fitoi Sirinë dhe 
Kilikinë, Britania e ruajti protektoratin mbi 
Egjiptin dhe fitoi mandatin mbi Palestinën. 
Parashihej edhe krijimi i një rajoni autonom 
kurd. Mirëpo, nacionalistët turq në vitin 1919 
mbajtën kongresin në Sivas, ku u mor vendimi 
që të gjitha kompetencat shtetërore t’i kalonin 
Këshillit Presidencial me në krye Mustafa 
Kemal Pashën. Qeveria e sulltanit u detyrua 
të tërhiqej. Asambleja e Madhe Kombëtare e 
Turqisë (Ankara, 1920) zgjodhi Mustafa Kemal 
Pashën kryetar të qeverisë së re, e pavarur nga 
Stambolli. Kemalistët e refuzuan Traktatin e 
Sevrës, i cili e bënte të pamundur krijimin e 
shtetit nacional turk dhe me sukses e vazhduan 
luftën para së gjithash kundër grekëve, të cilët 
deri në shtator të vitit 1922 u dëbuan nga Azia 
e Vogël dhe Trakia Lindore. Pas nënshkrimit të 
armëpushimit (1922), forcat kombëtare hynë 
në Stamboll. Asambleja Kombëtare e shpalli 
shkëputjen e sulltanatit, duke i dhënë fund 
sundimit 623 vjeçar monarkist osman. Me 
Traktatin e Lozanës (24 korrik 1923) u revidua 
Traktati i Sevrës, ashtu që Turqisë iu njohën 
territoret e Azisë së Vogël, si dhe iu kthyen 
Armenia Lindore dhe Trakia Lindore, afërsisht 
në kufijtë e sotëm. Ngushticat u demilitarizuan 
dhe hynë nën sovranitetin e Turqisë. Ankaraja 
u shpall kryeqytet (13 tetor 1923), ndërkaq më 
29 tetor 1923 u shpall kushtetuta e re, sipas së 
cilës u shpall Republika e Turqisë, si republikë 
popullore, me kryetar të parë Mustafa Kemal 
Pashën (nga viti 1934, Ataturk). U mbyllën 
gjykatat e sheriatit dhe medresetë, si dhe u 
suprimua kalifati (3 mars 1924), me çka filloi 
shndërrimi i Turqisë në republikë moderne. 
(Gazmend Rizaj, Nehat Krasniqi)

PeRIKoPeJA e UNGJILLIT PAS MATeUT. 
Dorëshkrim shqip me shkronja greke, i cili 
gjendet brenda një dokumenti greqisht, që 
ruhet në Bibliotekën Ambroziane të Milanos, 
në Kodikun Ambrozian 133, me dimensione 
15.3 x 23.3, në fletën 63 me dimensione 15 
x 13.5. Dokumenti greqisht nuk ka të bëjë 
me tekstin shqip. Është përkthim çamërisht 
i fragmentit të Ungjillit pas Mateut (XXVII, 
62-66), i cili këndohej, në alternim me tekstin 
grek, të shtunën e shenjtë. E zbuloi studiuesi 
Spiridon Lambros (1851-1919) më 1906. 

Lidhur me autorin e dorëshkrimit ka mendime 
të ndryshme. Nuk ka datë, por mendohet të jetë 
i shekujve XV a XVI. Dokumenti ka rëndësi si 
dëshmi për kohën, për aq sa është dokumenti i 
parë i shkruar toskërisht. (Rexhep Ismajli)

PeRIodIKU PedAGoGJIK. Publikime (re-
vista, gazeta, buletine, vjetarë etj.), që botohen 
periodikisht, në të cilët shkruhet për çështje 
nga fusha e pedagogjisë dhe e arsimit. Fillet e 
periodikut pedagogjik në gjuhën shqipe lidhen 
me revistën “Drita-Dituria” (1884-1885), 
në Stamboll. Në Kosovë filloi me revistën 
“Përparimi” (1946-1986), si një e përmuajshme 
politike, ekonomiko-shoqërore dhe kulturore-
arsimore. Në këtë të përkohshme u trajtuan 
edhe çështje nga fusha e arsimit dhe e 
mendimit pedagogjik. Në vitet 1971-1978, 
revista “Përparimi” mori fizionomi edhe si 
revistë arsimore e pedagogjike. Përveç punime 
e artikujve nga këto fusha, revista kishte edhe 
rubrika të veçanta, si: “Nga praktika shkollore”, 
“Nga përvoja pedagogjike”, “Filozofi, pedagogji, 
histori” etj. Më vonë dolën edhe disa revista të 
tjera të mirëfillta pedagogjike, siç ishin revistat: 
“Për prindërit” (1957), “Buletini-Bilten” (1960) 
i Entit Pedagogjik për Përparimin e Shkollave 
i KSA të Kosovës, “Shkëndija” (1971), “Libri 
shkollor” (1971), “Pedagogu-Pedagog” (1985), 
“Bota e parashkollorit” etj. Përmes punimeve të 
autorëve të ndryshëm, këto revista ndihmuan 
në informimin dhe aftësimin profesional të 
mësimdhënësve dhe në avancimin e arsimit 
kosovar. (Islam Krasniqi) 

PeRIUdHA LeTRARe. Konceptohet si no- 
cion me bazë përtej letërsisë, te historia 
sociale, e kulturës apo e ideve. Periudha letrare 
kufizohet në rrafsh historik dhe dominohet 
nga klasë tiparesh, gjinish letrare, autorësh e 
veprash konkrete, të lidhura në kohë, prandaj 
periudha është term tipik historiko-letrar 
që lidhet drejtpërdrejt me periodizimin e 
letërsisë dhe kthehet në kategori themelore të 
historisë letrare. Si e tillë, periudha, së pari, 
është një çështje e teorisë letrare, e përkufizimit 
të saj si kategori, pastaj e historisë letrare, si 
kategori e aplikueshme nga ana e historisë. 
Ajo është përcaktuar si kohë e matshme apo 
e identifikueshme me fenomene letrare, si: 
drejtimet letrare, shkollat letrare, lëvizjet 
letrare, zhanret dominante të një epoke etj. 
Kështu, ajo përkufizohet e lidhur me epoka 

kulturore e ideologjike e me fenomene të 
brendshme të letërsisë, me pretendimin për t’u 
universalizuar, por që provën e ka te letërsitë 
e veçanta, meqë janë vetë letërsitë që shfaqen 
ndryshe nga njëra-tjetra e që periudhat nuk i 
përjetojnë njëkohësisht etj. Letërsia shqipe ka 
histori atipike, e cila, si histori e brendshme e 
saj, bëhet tipike për të. Historia letrare shqipe 
e skajon letërsinë e vjetër shqipe, të Rilindjes, 
letërsinë moderne e bashkëkohore, si periudha 
(epoka) historike, sociale dhe letrare. Vetë 
termat burojnë nga më shumë se një fushë 
e nga më shumë se një kriter, ndërsa historia 
autentike letrare shqipe kërkon klasifikim 
autentik. Letërsia e vjetër shqipe, vërtet është 
letërsi e shekujve XVI-XVIII, e provuar me një 
korpus veprash, me tipare letrare e shkrimore në 
shkallë konstantash, por edhe me ndryshime, 
dhe identifikohet me autorë, si: Gjon Buzuku, 
Pjetër Budi, Jul Variboba, Muhamet Kyçyku-
Çami etj. dhe përfaqësohet nga autori i epokës, 
Pjetër Bogdani, me veprën “Çeta e profetëve” 
(1675-1685). Kjo periudhë shenjohet nga 
tema biblike, diskurse biblike, strukturim 
tekstesh me tekste e shkrimtarí që shenjon ide 
të autorit, pastaj hapet në poetikat e Lindjes, 
me vjershëtarët. Vjershëtarët i shkruan temat 
sociale e personale me alfabet arab, në poetikat 
e Lindjes, deri te divani, si formë e ndërliqshme 
poetike. Letërsia shqipe e Rilindjes, e shekullit 
XIX, ka autorë themelorë Jeronim de Radën 
e Naim Frashërin dhe ideolog të provuar (me 
shkrim) Sami Frashërin. Rilindja shqiptare 
provohet në letërsi me autorë misionarë dhe 
në jetën politike me lëvizje e prijës nacionalë. 
Letërsia shqipe e Rilindjes kthehet në fushë 
kulturore që merr e jep me lëvizjen nacionale, 
prandaj veprat e mëdha të saj u bënë edhe 
vepra të mëdha të mësimit nacional. Ndërsa 
letërsia moderne shqipe e ktheu mësimin 
nacional në aktivitet letrar, në aventurën e re të 
letërsisë shqipe krah letërsive të tjera. Autorë, 
si: Faik Konica, Lasgush Poradeci, Ernest 
Koliqi, Mitrush Kuteli, Migjeni etj., shenjuan 
frymën e re të kulturës shqiptare dhe letërsinë 
e lidhur me temat e me dhimbjet personale, si 
dhe letërsinë e temave e të mungesave sociale. 
Moderniteti letrar shqiptar lidhet me letërsinë 
e formave të kërkuara, me tekstin atributiv e me 
destinimin e tekstit. Ndërsa letërsia e Kosovës 
e njohu modernitetin e autorëve që jetuan e 
që shkruan në Kosovë gjatë gjysmës së dytë 
të shekullit XX. Formë e madhe u bë proza, 

përkrah poezisë që merr pjesën më të madhe 
të letërsisë shqipe. Pothuajse e gjithë letërsia e 
Kosovës lidhet me një periudhë kohore (gjysma 
e dytë e shekullit XX), por tipologjikisht 
përdegëzohet e provohet në variante, ndërsa, 
e lidhur me autorë themelorë, dominohet nga 
veprat letrare moderne. Kjo letërsi i ka vetitë 
e veta autenike poetike e historiko-letrare, të 
cilat duhet të përshkruhen tipologjikisht e të 
sistemohen historikisht, si letërsi me shenjat e 
veta e të trashëguara. (Kujtim M. Shala)

PeRIUdHA PARAURBANe dARdANe. 
Fazë e zhvillimit të shoqërisë dardane gjatë 
shek. VI-IV p.e.r. Karakterizohet me dife-
rencimin e shoqërisë, të udhëhequr nga ari-
stokracia fisnore dhe njihet edhe si udhëheqje 
e demokracisë ushtarake. Gjurmët e diferen-
cimit shoqëror janë të dukshme në paraqitjen 
e akropoleve në vendbanimet kodrinore, në 
mënyrat e llojllojshme të banimit, në punimet 
e organizuara për rrafshimin e tarracës II në 
Gadimen e Epërme, si dhe në paraqitjen e ze-
jtarëve poçarë, që përdornin çarkun, përbërjen 
e llojllojshme të kulturës materiale etj. Fuqiz-
imin dhe pasurimin e shtresës së aristokracisë 
fisnore nga shekulli VI p.e.r. e dëshmon dhe 
tuma luksoze e Banjës së Pejës me importe atike 
të enëve me figura të zeza (olpa, kupa-skifose). 
Në këtë periudhë u paraqitën dhe elemente më 
të përparuara arkitektonike, siç ishte prodhimi 
i tullave në trajtë elipsoide dhe i përforcimeve 
prej gurësh të shtyllave prej druri. 
Pos xehetarisë dhe metalurgjisë, bashkë me 
bujqësinë e blegtorinë, u zhvilluan edhe 
disa degë zejtare dhe tregtia më intensive. 
Zejtarët prodhonin stoli, qeramikë, armë dhe 
vegla pune. Duket se prodhime të tyre ishin 
stolitë prej argjendi (byzylykë, unaza) dhe tri 
përkrenare ilire prej bronzi nga varri luksoz i 
Banjës së Pejës, si dhe dy përkrenare të tjera ilire 
nga Korisha dhe një e Dejës. Prodhime vendore 
janë edhe sëpatat dytehëshe (labrys) nga tumat 
e Romajës e Shirokës. Për prodhimet dardane 
prej ari të njohura jashtë trojeve dardane, flasin 
dhe burimet e mëvonshme të shkruara, si dhe 
për djathin dardan. Poçaria u zhvillua falë 
përdorimit të çarkut të poçarit, sikundër që 
edhe trajtat e llojllojshme helene u përvetësuan 
me lehtësi, ndërkohë u ruajtën dhe disa trajta 
vendëse. Trajtat e llojllojshme të qeramikës 
janë tregues i ngritjes së nivelit të jetës dhe i 
nevojave të zgjeruara të shoqërisë dardane, 

që përfshijnë dhe skifosët, kilikët, kantarosët, 
hidriat, lekanët, olpat, kraterët, amforat dhe 
pitosët e madhësive të ndryshme, të atyre të 
përdorimit shtëpiak dhe për transport. 
Periudha paraurbane dardane është pjesë e 
zhvillimit të Fazës dardane II (VIII-IV p.e.r.), 
përkatësisht nënfazës b dhe c. Nënfaza b (shek. 
VI- V p.e.r.) karakterizohet me zgjerimin e 
vendbanimeve edhe rrëzë kodrave, si dhe me 
trajta të reja të enëve të punuara me dorë, siç 
janë enët me vegje në trajtë kalemi dhe enët 
e thella me vegje që dalin nga buza e enës në 
trajtë gjuhe të zgjatur, me të cilën ndërlidhet 
në kënd të drejtë vegja me prerje rrethi. Risi 
është dukja e qeramikës së punuar me çark 
të poçarit, kryesisht sipas modeleve helene. 
Qeramika ka pjekje të kuqërremtë, të murrmë, 
okër dhe, më vonë, gri. Risi është dhe qeramika 
e pikturuar, kryesisht e amforave dhe hidriave. 
Ka dhe objekte të importuara helene, në mesin 
e të cilave veçohen qeramika atike me figura të 
zeza nga Banja e Pejës, ena me mbishkrim unik 
me alfabet arkaik grek (Gadime e Epërme: 
shek. VI p.e.r.) etj.
Nënfaza c (mesi i shek. V deri në mesin e 
shek. IV p.e.r.) shënon fuqizimin dardan dhe 
nga fundi i saj braktisjen jo të dhunshme të 
vendbanimeve kodrinore dhe vendosjen në 
rrafsh. Në këtë fazë dominon qeramika e 
punuar me çark, e ngjashme me parapraken. 
Nga fundi i nënfazës mbisundon qeramika gri, 
që tregon se nis zbatimi i një teknologjie më të 
avancuar se më parë. Importi u bë më i rrallë 
për shkak të krizave në botën helene dhe në 
vend të tij u rrit prodhimi vëndës. Qeramika u 
punua sipas modeleve të qeramikës me vernik 
të zi të rrethit atik, ndërsa nga qeramika e 
importuar është e pranishme ajo e grupit “Saint 
Valentin”, e stilit “Wave-Line” etj. (Edi Shukriu)

PeRJUCI Xhevat (1949-). Inxhinier i makin-
erisë, profesor universiteti. Lindi në Deçan, ku  
kreu edhe shkollën fillore. Shkollën e mesme e 
kreu në Mitrovicë, ndërsa Fakultetin e Maki-
nerisë në Sarajevë (1973). Studimet pasuni-
versitare i kreu në Universitetin e Beogradit, 
ndërsa disertacionin e mbrojti në Prishtinë 
(1988). Punoi si mësimdhënës në Qendrën 
Shkollore Teknike “19 Nëntori” në Prishtinë, 
kurse më 1977 u zgjodh asistent në Fakultetin 
Teknik të Universitetit të Prishtinës dhe më pas 
avancohet në tituj të tjerë univeristarë, (profe-
sor ordinar, 1998). Kreu detyra dhe funksione 

të ndryshme, përfshirë 
edhe detyrën e dekanit 
të Fakultetit të Makin-
erisë. Është autor i disa 
teksteve universitare: 
“Mekanika teknike” 
(1983), “Rezistenca e ma- 
terialeve” I dhe II (1995),  
“Mekanika teknike. Sta-
tika” (2010) etj. Si autor 

dhe bashkautor ka botuar një sërë punimesh 
shkencore në revista të ndryshme. Përveç 
punës shkencore dhe pedagogjike në Fakultetin 
e Inxhinierisë Mekanike, ka mbajtur ligjërata 
edhe në Fakultetin e Elektroteknikës, në 
Shkollën e Lartë Pedagogjike dhe në Fakultetin 
e Xehetarisë dhe të Metalurgjisë në Mitrovicë. 
(Musli Bajraktari)

PeRKAJ Milan (1922-1996). Historian, më-
simdhënës. Lindi në Fundëna, Tuz, Mali i Zi. 
Pas fillores, shkollimin e vazhdoi në gjimnazin 
e Podgoricës, për të diplomuar në gjimnazin 
e Prishtinës (1943). Mbaroi studimet për 
histori në Fakultetin Filozofik të Universitetit 
të Zagrebit (1953). Nisi punë si sekretar i 
komunës së Hotit dhe mësues i shkollës fillore 
në Arzë të Hotit. Pas përfundimit të studimeve, 
mbajti mësim në shkollën tetëvjeçare të Tuzit, 
pastaj ishte profesor në Shkollën Normale të 
Prizrenit. Punoi edhe në Inspektoratin e Arsimit 
në Prishtinë, ndërsa më 1958 u zgjodh drejtor 
i Shkollës së Mesme Teknike në Mitrovicë, 
ku punoi për 16 vjet me radhë. Në periudhën 
1974-1977 ishte drejtor i Shkollës së mesme 
teknike “Nikolla Teslla” në Obiliq. Ishte ndër 
bashkëpunëtorët e parë të revistës “Përparimi”, 
ku botoi punime të ndryshme. M. Perkaj ishte 
edhe bashkautor i tekstit shkollor “Pasqyra e 
historisë nacionale shqiptare” (1960), teksti i 
parë i historisë së popullit shqiptar për nxënësit 
shqiptarë në Kosovë, në Maqedoni dhe në Mal 
të Zi. (Ali Llunji)

PeRoVIQ Budimir (Perović) (1904-1987). 
Studiues arbnesh, shkrimtar. Lindi në Arbanas 
(Arbnesh) të Zarës. Kreu shkollimin fillor 
e të mesëm në Zarë, në Dubrovnik dhe në 
Vërshac të Serbisë. Ishte mësues në vende 
të ndryshme, punonjës i kulturës në Zarë 
dhe sërish arsimtar i matematikës, tani në 
Arbanasi. Ka shkruar artikuj mbi gjuhën në 
revistat “Jeta e re” e “Përparimi” dhe në gazetën 

“Rilindja” në Kosovë. Mes tjerash ka shkruar 
artikujt: “Nji shikim për trajtat e futurit në të 
folmen e Arbëneshëve të Zadrës” në “Jeta e re” 
(1954) dhe “Foljet ndihmetare në të folmen e 
arbëneshëve të Zadrës” në “Përparimi” (1980), 
ribotuar në “Studime filologjike” në Tiranë një 
vit më pas. (Bardh Rugova.)

PeRSoNAZHe TË ePoSIT TË KReSH-
NIKËVe. Heronjtë e këngëve kreshnike, 
bartësit e bëmave kryesore të rrëfimit epik, në 
shëmbëlltyrën e të cilëve mishërohen vlerat 
morale të protagonizmit kalorësiak. Person-
azhe kryesore të këtij eposi janë: 
Çeto Basho Muji: është kreshniku kryesor, 
prijës i çetës së tridhjetë kreshnikëve. Çeta e 
tij është mbrojtje nga shkijet, që hynin pa leje 
në zotërimet e kreshnikëve. Ai ka fuqi mitike 
nga qumështi i zanave, ka miqësi me Orën 
dhe Zanën, ka trup të përmasave hiperbolike. 
Është kreu i familjes, jeton në kullë, e dëgjon 
nënën, pret miq e shokë sipas rregullave të 
mikpritjes shqiptare. Peshon fjalën, nderon 
bashkëbiseduesin, u del zot shokëve dhe 
krahinës. Me armiqtë është sa i matur, aq 
edhe i rreptë, nuk u shmanget dyluftimeve 
dhe del fitimtar. Është simbol i trimërisë, i 
guximit dhe i qëndresës. Ndeshet me mbretër, 
kapidana, harambashë etj. Lufton për ta ruajtur 
bashkësinë e lirë fshatare.
Sokol Halili: është vëllai më i ri i Mujit, që 
merr pjesë në çetën e drejtuar nga i vëllai. 
Është njëri nga shtatë Halilat, Halili i shtatë, 
trim i madh, guximtar i pashoq, i fuqishëm, 
djalë i pashëm, simbol i trimërisë, i adhuruari 
i vajzave të mbretërive: Tanusha e Kotorrit, 
Dylber Angjelina, Tankosa e Bardhë etj. I 
nderon si motra të gjitha vajzat e krahinës. Ka 
miqësi me qenie mitike: Zanën e Orën. Kur 
është nevoja, e marrin ndore edhe hëna e dielli. 
Me armiqtë është sa i matur, aq edhe i rreptë, 
ashtu si Muji. Në dyluftime del fitimtar. Ka besë 
dhe jep ndore. Ka tipare etnopsikologjike të 
shqiptarëve si etni, njësoj si Muji dhe pjesëtarët 
e çetës së tij. 
Kreshnikët e tjerë: Tal Budalina, Ali Bajraktari, 
Arrnaut Osmani, Ager Isvano, Zuko Bajraktari, 
Dezdar Osman Aga, Ramë Bajraktari, Deli 
Rizvan Aga, Hysen Aga i Ri, Haxhi Mehmet 
Aga, Ugiçe Hyseni, Beno Bajraktari, Gjidi 
Brahimi etj., si dhe vajzat kreshnike, Bardhja 
e Bardhë, Fatimja e Bardhë, Çika e Herrni 
Mustafë Agës etj., e konsiderojnë vdekjen në 

luftë si vdekjen më të denjë. Disa prej tyre janë 
figura tipike përfaqësues të tipareve dhe të 
karaktereve të veçanta, si p. sh.: Tal Budalina, 
Dizdar Agë Osmani etj.
Kundërshtarët e tyre: Krali i Kotorrit, Krali i 
Sejës, Krali i Zadarit, Krali i Budimit, Krali 
i Talirit, Krali i Miskovit, Krali i Bagdatit, 
Gavran Kapetani, Galan Kapetani, Stojan 
Kapetani, Millosh Kapetani, Sejan Kapetani, 
Gjure Harambashi, Paun Harambashi, Vuke 
Harambashi, Filipe Maxharri, Mihajl Maxharri, 
Uroshi i Zi, Ganiqe Galani, Harap Zullumqari, 
Bajlozi i Zi, Harapi me Tre Krena etj. të gjithë 
janë trima, e disa kanë edhe fuqi mitike. Kanë 
miqësi me orët dhe me zanat e veta; janë të 
guximshëm, të shkathët, por edhe të pabesë. 
Ata i sulmojnë kullat e kreshnikëve dhe i djegin; 
prekin në nderin e familjes së kreshnikut: ia 
marrin motrën ose gruan; lypin mejdane dhe i 
pranojnë duelet, sipas rregullave. Edhe kuajt e 
tyre u ndihmojnë në mejdane. Përdorin armët, 
si kreshnikët tanë: xhiliti, topuzi, shpata, thika. 
(Zymer U. Neziri)

PeRSoNAZHeT e ANeKdoTAVe. Shqu-
hen për aftësi të theksuara kreative, në gjetjen e 
zgjidhjeve për situata të caktuara. Personazhet 
janë kryesisht altruistë, përkrahës të së bukurës 
kundruall të shëmtuarës, të mirës kundruall 
së keqes. Në angazhimin dhe sendërtimin e 
mesazhit të tyre nuk vepron forca magjike, por 
shkathtësia e mendimit dhe gjetja e zgjidhjes 
së përshtatshme për situatën e caktuar. Në 
anekdota ka personazhe pozitive dhe negative, 
humoristike dhe satirike, të cilat veprojnë 
shpesh në mënyrë të dyanshme, varësisht për 
çka angazhohen dhe cili është mesazhi kryesor 
që u drejtohet të pranishmëve. Në anekdotat 
popullore shqiptare hasen personazhe të 
përgjithshme, si: Nasradin Hoxha, Tosku e 
Mosku, Qosja, Qeli etj., rrëfimet për të cilët i 
karakterizon humori dhe satira, si dy elemente 
qenësore të tekstit, që misionin e tyre e bëjnë 
të kapshëm, të pranueshëm dhe të dashur 
për dëgjuesin. Personazhet më të njohura 
në anekdotat popullore në Kosovë vijnë nga 
Drenica: Dervish Goxhuli, Xhemail Obria, 
Ramadan Shabani, Mujë Loshi, por edhe Sahit 
Bakalli nga Gjakova. (Adem Zejnullahu) 

PeRSoNAZHeT e BALAdAVe. Kanë veçori 
karakteristike që i dallojnë nga personazhet e 
llojeve të tjera të poezisë epike legjendare dhe 

historike. Veprimet e tyre lidhen ngushtë me 
misionin etik dhe me botën emocionale, prandaj 
brenda poezisë popullore karakterizohen si 
personazhe-ide. Duke qenë konsekuent në 
bindjet e tyre për të cilat angazhohen me tërë 
qenien, bëhen shumë shpesh viktimë e fajit 
tragjik të kushtëzuar edhe nga bota emocionale, 
si pasojë e konfliktit me mjedisin e caktuar ose 
nga kushtëzimi i qenieve mitologjike. Botën 
e tyre e karakterizon observimi i brendshëm, 
brenda konfliktit midis jetës dhe vdekjes, në 
të cilin mbizotëron kulti i jetës, i vazhdimësisë 
së saj nëpërmjet formave të metamorfozimit 
në qenie të tjera bimore apo shtazore, siç 
ndodh në motivin e baladave të vëllait të 
vdekur, apo në baladat e dashurisë së pafat si 
në poezinë e arbëreshëve të Italisë, ashtu edhe 
në variantet e ndryshme të Kosovës e të viseve 
të tjera shqiptare. Personazhet e shumicës së 
baladave (duke përjashtuar baladat historike) 
mbesin gjysmanonime dhe paraqiten me 
kuptime të përgjithshme në marrëdhënie 
familjare, si nëna, vëllai, motra ose edhe 
me emra të paidentifikueshëm, si: vasha e 
trimi, Konstandini (i Vogëlith), Garentina, 
Begzadja e Bardhë, Halil Garria, Aga Ymeri, 
Çika Potureshë, Çobanesha, Gjelina, vëllai 
i vogël, nusja, vjehrra etj. Në shumicën e 
rasteve këto personazhe nuk paraqiten fare me 
pamjen e tyre të jashtme, as me veshje e stoli 
karakteristike. Bukuria e tyre i përket sferës 
shpirtërore dhe është shpesh shkaktare e fatit 
tragjik. Personazhet e baladës i karakterizon 
kuptimi gjithëkohor i kronologjisë së ndodhive 
dhe hapësira e papërcaktuar e ngjarjeve. (Sadri 
Fetiu)

PeRSoNAZHeT e ePIKËS LeGJeNdARe. 
Janë njerëz me fuqi të jashtëzakonshme fizike 
dhe shpirtërore, të marrë nga qeniet mitike, 
më së shpeshti nga orët dhe zanat, apo me 
vlera të veçanta etnopsikologjike, si: besa, 
burrëria dhe nderi. Kanë besim në fuqinë e 
tabuve të ndryshme, të totemeve natyrore, në 
fuqinë e trupave qiellorë (Dielli dhe Hëna), 
në fuqinë ktonike të tokës, si dhe të fajit të 
paracaktuar tragjik etj. Kjo fuqi e personazheve 
manifestohet edhe nëpërmjet hiperbolizimeve 
dhe veprimeve të tjera mitike e magjike, por ato 
janë shpesh edhe vetë qenie të jashtëzakonshme 
të besimeve tradicionale popullore, si orë, zana, 
kuçedra, diva, njerëz të shenjtë etj. Funksionet 
hiperbolizuese të personazheve të këngëve 

epike legjendare, si edhe veprimet e tjera, 
si: metamorfozimi, tejkalimi i kufizimeve, 
midis të cilave është edhe vdekja, flasin për 
synimet e njerëzve të rëndomtë, krijuesve dhe 
adhuruesve të artit popullor, për t’i përballuar 
vështirësitë e pengesat, për ta mundur të 
keqen, madje edhe vdekjen, me qëllim që të 
përmbushen obligimet e detyrueshme morale. 
Situatat e mrekullishme, qoftë si ndodhi të 
rastit me pasoja të vazhdueshme, siç është 
rrjedhja e gjirit të gruas së murosur, qoftë 
edhe si metamorfozime, siç ndodh në baladat 
e dashurisë së pafat, kanë kryesisht funksion 
artistik. (Sadri Fetiu)

PeRSoNAZHeT e PЁRRALLЁS. Janë hero-
njtë e përrallave, të cilët bëjnë veprime që 
kufizohen me mrekullitë. Heroi i përrallës 
është shpesh fëmijë i prindërve që nuk kanë 
pasur fëmijë ose vëllai apo motra më e vogël. 
Personazh ndihmës mund të jetë njeriu i 
rëndomtë, apo ai me veti mitike, figurat 
mitologjike, pastaj kafshët, insektet dhe objektet 
e ndryshme. Heroi udhëhiqet me këshilla, 
dhurata, më pak me impulse emocionale, por 
edhe me vendime të veta të vetëdijshme. Në 
përrallë personazhet janë tipike: njëri vëlla 
është i marrë, tjetri i mençur; njëra motër është 
e vyeshme, tjetra përtace; njëra është e bukur, 
të tjerat të shëmtuara. Në shumë përralla 
shfaqen tre vëllezër apo tri motra, ndërsa rolin 
e kryepersonazhit e merr vëllai më i vogël, apo 
motra më e vogël. Heroi nuk emërtohet, por 
është djali i vogël i mbretit, apo djali i një plake, 
vajza e mbretit etj., prandaj dhe përrallat kanë 
tituj tipikë, si: “Vajza e mbretit dhe gjarpri”, 
“Djali i mbretit” etj. Në përrallë nuk ka emra 
të përveçëm. Pengesat apo peripecitë heroi 
i tejkalon me ndihmën e mbështetësve, por 
edhe me gjindshmërinë e vet. Personazhi e 
krijon identitetin personal, e arrin pjekurinë 
emocionale edhe e gjen partnerin me të cilin 
do të jetë i lumtur. Rol të veçantë në rrafshin 
përmbajtjesor dhe emocional ka vajza e bukur, 
sidomos e Bukura e Dheut, figurë mitologjike 
e përrallës shqiptare. Rreth kërkimit të saj 
ndërtohet subjekti i shumë përrallave, por 
funksion të rëndësishëm kanë edhe shumë 
figura të tjera mitologjike, si: kuçedra, dragoi, 
llamia, lubia, shtatë pllamë mjekër tre pllamë 
shtati, orët, roja e shtëpisë, zanat etj. (Myzafere 
Mustafa)

PeRTUSI Agostino (1918-1979). Historian, 
bizantolog, profesor universiteti. Studimet i 
bëri në Universitetin Katolik të Milanos, ku dhe 
u diplomua për letërsi klasike (1941). Në vitin 
1952 bëri botimin e parë kritik me komente 
dhe parathënie të veprës “Mbi Themat” të 
Konstandin Porfirogjenetit. Nga viti 1952 
Pertusi nisi të punonte në Fondacionin “Giorgio 
Cini” në Venecia, ku realizoi projekte kushtuar 
marrëdhënieve të Venedikut me Bizantin, në 
mbështetje të burimeve venedikase. Më pas 
kontributet e tij në fushën e bizantologjisë i bëri 
të ditura në rrethe shkencore ndërkombëtare. 
Ishte gjithashtu i interesuar edhe për historinë 
mesjetare shqiptare, dhe në këtë kontekst 
ka ofruar të dhëna të panjohura sidomos 
për Kosovën mesjetare në veprën e postume 
“Martin Segoni i Novobërdës, ipeshkëv i Ul-
qinit” (1981) dhe më parë në studimin “Mbi 
historinë e Ulqinit në shek. XIV-XV dhe 
statutet e tij qytetare” (1975). (Jahja Drançolli)

PeRUNoVIQ Mirko (Perunović) (1938-).  
Jurist, profesor universitar. Lindi në Dre-
novshticë të Nikshiqit në Mal të Zi. Gjimnazin 
dhe Fakultetin Juridik i kreu në Prishtinë, 
studimet pasuniversitare në Universitetin 
e Shkupit, ku edhe doktoroi në vitin 1985. 
Në vitin 1970 u zgjodh asistent për lëndën 
e drejta ekonomike për mësim në gjuhën 
serbokroate dhe po në këtë fakultet vazhdoi 
karrierën universitare. Ishte aktivist në organet 
e LKJ-së, në Fakultetin Juridik të Universitetit 
të Prishtinës dhe në Komitetin Komunal të 
Prishtinës. M. Perunoviqi ishte caktuar në 
krye të organit drejtues të përkohshëm në 
Universitetin e Prishtinës, me të cilat Serbia 
kishte vendosur masat e dhunshme në këtë 
institucion. Me nënshkrimin e tij ishin lëshuar 
aktvendime, me të cilat stafit pedagogjik të 
Fakultetit Juridik për mësim në gjuhën shqipe 
iu ndërpre marrëdhënia e punës, e bashkë me 
këtë edhe ndërprerja e studimeve në gjuhën 
shqipe. (Ejup Sahiti)

PeSHKoPI ARTeMIJe (Marko Radosav-
ljević) (1935-). Titullar i Kishës Serbe, peshkop 
i Rashkës dhe Prizrenit, i shkarkuar në vitin 
2010 nga Sinodi. Lindi në fshatin Leliq në 
Valevë, Pas përfundimit të Fakultetit Teologjik 
në Beograd, kreu studimet pasuniversitare në 
Athinë. Më pas është tërhequr në Manastirin 
“Cërna Reka”, ku kaloi 13 vjet. Sinodi i Kishës 

Ortodokse Serbe e shkarkoi nga udhëheqja e 
peshkopatës së Rashkës dhe të Prizrenit me 
shpjegimin se ka bërë keqpërdorime financiare, 
por prapavija duket të ketë qenë politike. Nga 
ajo kohë jeton në Manastirin Shishatovac të 
Frushka Gorës. Pavarësisht se i është marrë 
titulli i peshkopit dhe ka titullin e murgut të 
zakonshëm, Artemije paraqitet si “peshkopi i 
Rashkës dhe i Prizrenit në ekzil” dhe, së bashku 
me mbështetësit e tij, kryen liturgji në Kishën 
e Shën Jovanit në fshatin Ljuljac në Shumadi 
(Serbi). (Qemajl Morina)

PeSHKoPI TeodoSIJe (Živko Šibalić) 
(1963-). Titullar i Kishës Serbe, peshkop i 
Rashkës dhe i Prizrenit. Lindi në Çaçak. Pasi 
përfundoi shkollën fillore dhe të mesme në 
Gorjani dhe Uzhicë, vazhdoi studimet për fe 
në Fakultetin Teologjik të Beogradit. Rishtar 
u emërua në vitin 1987, në Manastirin “Cërna 
Reka” në Novi-Pazar kur ka nisur jetën si murg 
nën udhëheqjen e igumenit Artemije. Më pas 
shërbeu në Kishën e Shën Gjergjit në Prizren 
dhe në Manastirin Qelija në Valevë. Nën 
udhëheqjen peshkopit Artemije dhe të priftit 
Teodosije si kryemurg, Manastiri i Deçanit u 
bë manastiri më i madh mashkullor i Kishës 
Ortodokse Serbe. Peshkop i Rashkës dhe 
Prizrenit u emërua në dhjetor të vitit 2010. 
(Qemajl Morina)

PeTRIÇ Volfgang (Wolfgang Petritsch) 
(1947-). Diplomat austriak me përkatësi etnike 
sllovene. Lindi në Klagenfurt (Austri). Studioi 
historinë, gjuhë gjermane, shkenca politike dhe 

drejtësi në Universitetin 
e Vjenës. Gjatë viteve 
1977-1983 ishte bashkë-
punëtor i kancelarit aus-
triak Bruno Krajski, më 
pas ambasador i Aus-
trisë në Beograd (1997-
1999). Gjatë kësaj kohe 
u emërua edhe përfaqë-
sues special i Bashkimit 

Europian (BE) për Kosovën. Pak kohë pas ng-
jarjes së Reçakut, V. Petriç përgatiti një kata-
log parimesh, të cilët do të përbënin bazën për 
bisedimet e ardhshme në Rambuje për statusin 
kalimtar të Kosovës. Atij i takon merita për 
idenë e përfshirjes edhe të Ushtrisë Çlirimtare 
të Kosovës si palë negociuese në Konferencën e 
Rambujesë. Si përfaqësuesi i lartë për Bosnjë e 

Hercegovinë (1999-2002), kryesoi implement-
imin civil të Marrëveshjes së Paqes të Dejtonit. 
Është autor ose bashkautor i disa librave, ndër 
të cilët: “Kosovo-Kosova: Mite, data, fakte” (në 
bashkpunim me Karl Kazerin dhe Robert Pi-
chlerin, 1999) dhe “Bosnja dhe Hercegovina: 
Nga Dejtoni deri në Europë” (2002). Në qer-
shor të vitit 2013 Universiteti i Prishtinës i dha 
titullin “Doctor Honoris Causa”. (Sylë Ukshini)

PeTRoTA (Petrotta) Gaetano (1882-1952). 
Albanolog, filolog italian. Historian i letërsisë 
dhe profesor i filologjisë bizantine nga Hora e 
Arbëreshëve në Sicili. Prift në kishën e Horës. 

Me punimin “Sprovë e 
fonetikës krahasimtare 
të gjuhës shqipe” (1924) 
u nderua me çmim nga 
Akademia italiane Lin-
cei. Vepra e tij kryesore 
mbahet “Populli, gjuha 
dhe letërsia shqipe” 
(Popolo, lingua e lettera-
tura Albanese, 1931), 

ku parashtroi një vështrim të përmbledhur 
të historisë së letërsisë, bashkë me një his-
tori mjaft të pasur të studimeve albanologjike 
për çështje të alfabetit, të gramatikës, të di-
alektologjisë, të leksikografisë, të historisë së 
gjuhës, të etnografisë, të folklorit dhe të histo-
risë së kulturës. Vepra të tjera të Petrotës janë: 
“Sprovë për bibliografinë shqipe, 1500-1930” 
(Saggio di bibliografia albanese 1500-1930, 
1931); “Letërsia shqiptare dhe italo-shqiptare” 
(Letteratura albanese e italo-albanese,1939); 
“Zhvillimi historik i kulturës dhe i letërsisë 
shqiptare” (Svoglimento storico della cultura 
e della letteratura albanese, 1950); “Çështje et-
nike-gjuhësore greke-shqiptare” (1950). Botoi 
edhe analiza filologjike të teksteve të vjetra 
të shqipes dhe një studim mbi një katekizëm 
shqip redaktuar nga M. Markiano, si dhe anal-
izoi disa pjesë të “Mesharit” (1555) të Buzukut, 
pasi më parë i kishte botuar me P. Skiroin. U 
mor edhe me jetën e veprën e Bogdanit. La 
dorëshkrim një gramatikë shqipe të së folmes 
së Horës së Arbëreshëve (1938) dhe një fjalor 
frazeologjik të arbëreshëve të Sicilisë (1942). 
Mbajti gjallë aktivitetet kulturore shqiptare në 
Sicili, sidomos nga viti 1937, si redaktor i re-
vistës “Fjala e t’Inzoti” themeluar nga P. Skiroi 
dhe i “Rivista italo-albanese” që e drejtoi me 
të vëllanë. Ishte anëtar i Institutit Mbretëror të 

Studimeve Shqiptare në Tiranë, anëtar në Isti-
tuto di Studi Adriatici di Venezia, anëtar i Aka-
demisë së Shkencave të Palermos dhe sekretar 
i Ligës Italo-Arbëreshe. Më 1932 themeloi kat-
edrën e gjuhës dhe të letërsisë Shqipe në Uni-
versitetin e Palermos. (Shpëtim Elezi) 

PeTRoVA. Fshat në komunën e Shtimes, rreth 
3 km në jug të qytezës, shtrihet rrëzë maleve 
të Jezercit. Territori i fshatit ka sipërfaqe prej 
13 km². Gjetjet e shumta arkeologjike dhe 
toponimet dëshmojnë për lashtësinë e këtij 
vendbanimi. Me emrin Petre është regjistruar 
në sallnamet e Vilajetit të Kosovës të vitit 1893. 
Në vitin 1948 kishte 887 banorë, ndërsa në 
vitin 2011 ka 2,543 banorë. Popullsia merret 
me bujqësi dhe blegtori. Është seli e bashkësisë 
lokale, ku gravitojnë fshatrat: Topillë, Devetak, 
Llanishtë dhe Mollopolc. Nga objektet e 
standardit shoqëror ka shkollën, zyrën e 
vendit, qendrën e mjekësisë familjare, shkollën 
9-vjeçare, disa njësi tregtare etj. (Shpend Agaj)

PeTRoVCI enver (1954-). Aktor, mësim-
dhënës universitar. Lindi në Prishtinë, ku kreu 
shkollën fillore dhe gjimnazin. Mbaroi studi-
met për aktrim në Shkollën e Lartë Pedagogjike 

(1972) në Prishtinë. Në 
Beograd kreu aktrimin 
në Fakultetin e Arteve 
Dramatike (1978). Me 
shfaqjet “Mblesëria” dhe 
“Martesa” të A. P. Çe-
hovit, si student, mori 
pjesë në të gjitha festi-
valet e ish-Jugosllavisë, 
si dhe në disa festivale 

ndërkombëtare. Pas diplomimit punoi në 
Teatrin Jugosllav të Dramës. Në “Atele 212” 
luajti rolin kryesor në shfaqjen “Kurora e Ko-
sançiqit”. Pas kësaj shfaqjeje, në vitet ’80 u an-
gazhua kryesisht në rolet kryesore teatrore. Me 
thellimin e krizës në ish-Jugosllavi, u largua 
nga Beogradi dhe në Prishtinë luajti shfaqjet 
“Konfiteori”, “Procesi” dhe “Nastasja Filop-
ovna”. Ndërkohë u angazhua në disa teatro të 
rëndësishme, si në Dubrovnik, në Suboticë, në 
Novi-Sad etj. Në fillim të viteve ’90 u zgjodh 
ligjërues i aktrimit dhe i diksionit në Fakulte-
tin e Arteve në Prishtinë. Në vitet 1990-1993 
ishte themelues dhe drejtor i Teatrit “Dodona” 
në Prishtinë. Pas largimit nga puna në Teatrin 
“Dodona”, në vitin 1994 themeloi shkollën 

e parë private të aktrimit “Actor’s Studio” në 
Prishtinë. Më vonë, në vitet e pasluftës, nga kjo 
studio themeloi Akademinë e Arteve dhe më 
pas shtëpinë teatrore “Teatri i Babës”. Luajti një 
numër të madh rolesh teatrore dhe në dhjetëra 
filma, seriale dhe drama televizive, kryesisht 
në role kryesore. Shfaqjet “Kush më ka faj që 
jam shqiptar” dhe “Të mallkuarit”, në të cilat ai 
është autor, regjisor dhe aktor, ishin shfaqjet e 
para që u realizuan në Teatrin “Dodona” dhe 
në Teatrin Kombëtar të Kosovës menjëherë pas 
luftës në Kosovë. Në mesin e roleve kryesore 
në filma dhe seriale televizive, do veçuar “Kur 
pranvera vonohet” (1980), “Dhembja krenare” 
(1990) dhe “Rojat e mjegullës” (1988). U shpër-
blye me shumë çmime si në festivalet teatrore 
më prestigjioze të ish-Jugosllavisë, ashtu edhe 
në ato në Kosovë, para dhe pas luftës (1999), 
prej të cilave do veçuar: çmimi i parë në Fes-
tivalin Mbarëkombëtar “Aleksandër Moisiu” 
Tiranë (1993), aktori më i mirë në Festivalin 
e Filmit Kosovar (2003 dhe 2004), aktori më 
i mirë protagonist në Festivalin e Teatrove të 
Kosovës (2007) dhe aktori më i mirë në Ti-
rana Internacionl Film Festival (2010). Krahas 
aktivitetit artistik, punon edhe si pedagog në 
degën e aktrimit të Fakulteti i Arteve të Uni-
versitetit të Prishtinës. (Besim Rexhaj) 

PeTRoVIQ (Petrović) Petar (1938-1997). 
Filolog serb. Lindi në Beograd dhe u shkollua 
në Kralevë, Nish e Beograd. Diplomoi në 
degën e filologjisë klasike të Fakultetit Filozofik 
të Universitetit të Beogradit (1960), ku më pas 
kreu studimet pasuniversitare dhe mbrojti tezën 
e disertacionit “Paleografia e mbishkrimeve 
romake në Mezinë e Epërme” (1971). Punoi 
në Muzeun Popullor të Nishit (1962-1971) 
dhe vazhdoi punën në Institutin Arkeologjik 
në Beograd. Botoi veprat “Paleografia e 
mbishkrimeve romake në Mezinë e Epërme”, 
“Nishi në periudhën antike”, “Mediana, 
rezidenca e mbretërve romakë” (1994) dhe 
bashkautor i veprave kapitale “Mbishkrimet e 
Mezisë së Epërme IV” (1979) e “Mbishkrimet 
e Mezisë së Epërme III/2 Timacum Minus dhe 
të Luginës së Timokut” (1995). (Edi Shukriu)

PeZA Myrteza (1919-1981). Shkrimtar, dra-
maturg, gazetar. Lindi në Elbasan, ku kreu 
shkollën normale. Studioi në Firence (Itali). 
Pas Luftës së Dytë Botërore u shpërngul në 
Maqedoni dhe punoi si mësues në Gostivar dhe 

rrethinë. Më 1946 qe redaktor i emisioneve në 
gjuhën shqipe në Radio Shkupi, kurse më pas 
redaktor përgjegjës dhe drejtor i gazetës “Flaka 
e vëllazërimit”. Në vitin 1962 themeloi revistën 
letrare-shkencore “Jehona”, të cilën e drejtoi 
deri më 1968. Po këtë vit kaloi sërish në Radio 
Shkup, si udhëheqës i programeve në gjuhën 
shqipe dhe turke. Nga ajo kohë programi në 
gjuhën shqipe u zgjerua nga 10 minuta në 
3 orë e 15 minuta. M. Peza është autor i disa 
dramave (“Përtej vdekjes”, “Quo vadis Keron” 
etj), nga të cilat “Nuk martohem me pare” ishte 
njëri nga realizimet më të suksesshme skenike 
në Teatrin Popullor Krahinor të Prishtinës. 
Është dhe autor romanesh, novelash, satirash 
e humoreskash. Për skenarin e filmit “Uka 
i Bjeshkëve të Nemuna” mori shpërblimin 
“Dreri i artë” në Festivalin e Filmit Jugosllav 
në Pula. Është fitues i çmimit më të lartë për 
gazetarë në Maqedoni “Kërste Misirkov”. 
(Fatmir Sulejmani)

PËRFAQËSITË e HUAJA dIPLoMATIKe 
NË KoSoVË. Janë ambasadat dhe zyrat e tjera 
diplomatike të shteteve të huaja dhe të orga-
nizatave ndërkombëtare, të cilat veprojnë në 
Kosovë. Në nivel të ambasadave në Kosovë për-
faqësohen: Austria, Bullgaria, Çekia, Finlanda, 
Gjermania, Franca, Holanda, Italia, Kroacia, 
Luksemburgu, Mali i Zi, Maqedonia, Mbretëria 
e Bashkuar, Norvegjia, SHBA-ja, Shqipëria, 
Sllovenia, Suedia,Turqia dhe Zvicra. Ndërkaq 
një numër shtetesh të tjera përfaqësohen me 
ambasadorë jorezidentë. Belgjika përfaqëso-
het në Kosovë me zyrë diplomatike; Japonia, 
Greqia, Sllovakia dhe Rumania përfaqësohen 
me zyrë ndërlidhëse, ndërsa prani diplomatike 
në nivel të zyrës kanë Kina dhe Rusia. Orga-
nizata të shumta ndërkombëtare po ashtu janë 
të përfaqësuara në Kosovë, përfshirë Bashki-
min Europian, Këshillin e Europës, OSBE-në, 
agjencitë e Kombeve të Bashkuara, FMN-në, 
Banka Botërore etj. (Ilir Dugolli)

PËRFAQËSUeSIT SPeCIALË TË oKB-SË 
NË KoSoVË (1999-2012). Autoriteti më i 
lartë në Kosovë në periudhën e administrimit 
të përkohshëm ndërkombëtar, bazuar në 
Rezolutën e Këshillit të Sigurimit të OKB-së 
1244/99. Në periudhën 1999-2008, Përfaqësuesi 
Special i Sekretarit të Përgjithshëm (PSSP) të 
OKB-së udhëhiqte me misionin e OKB-së në 
Kosovë (UNMIK-un) dhe kishte pushtetin 

e plotë legjislativ, ekzekutiv dhe gjyqësor, si 
dhe përfaqësonte vendin në marrëdhëniet 
ndërkombëtare. Ndërkaq, pas pavarësimit të 
Kosovës (2008-2012), PSSP-ja kishte funksion 
më tepër këshillëdhënës. Me mandat të 
plotfuqishëm ekzekutiv ishin gjashtë PSSP-
të e parë të OKB-së: Sergjo de Melo, Bernard 
Kushner, Hans Hakerup, Hari Holker, Mihael 
Shtainer dhe Soren Jesen Petersen, ndërkaq 
Lamberto Zanieri dhe Farid Zarif i përkisnin 
kategorisë së dytë. Profili politik i PSSP-së 
ishte i ndryshëm, nga ish-presidentë dhe ish-
ministra në vendet e tyre, deri te zyrtarë të lartë 
të OKB-së, apo diplomatë të karrierës. PSSP-ja 
vazhdon t’ia paraqesë raportet vjetore Këshillit 
të Sigurimit të OKB-së për funksionimin e 
UNMIK-ut dhe për gjendjen politike dhe të 
sigurisë në Kosovë. (Blerim Reka)

PËRGATITJA PRoFeSIoNALe e MËSIM-
dHËNËSVe. Arsimimi dhe aftësimi profe-
sional për mësimdhënie. Format e para të 
arsimimit profesional të mësuesve shqiptarë 
ishin seminaret dhe shkollat normale. Shkolla 
e parë normale (shqiptare-rumune) ishte 
ajo e Bukureshtit (1892), pastaj Normalja e 
Elbasanit (1909), ku u regjistruan edhe shumë 
të rinj nga Kosova. Për përgatitjen e mësuesve 
kosovarë dhanë kontribut edhe shkollat turke, 
sidomos normalja turke e Shkupit. E para 
shkollë normale shqipe në Kosovë u themelua 
në Prishtinë (1941), për të vazhduar me shkolla 
të tilla pas Luftës së Dytë Botërore në Gjakovë 
(1946), në Prizren, në Prishtinë, në Ferizaj 
etj., me mësim katër, pastaj pesëvjeçar, ku u 
përgatit kuadri arsimor për shkollën fillore 
shqipe dhe serbokroate jo vetëm në Kosovë, 
por edhe në të gjitha trevat shqiptare në ish-
jugosllavi. Krahas tyre, u organizuan edhe 
kurse pedagogjike për kualifikimin e mësuesve 
të pakualifikuar. Në vitin 1958 u themelua 
Shkolla e Lartë Pedagogjike e Prishtinës, pas 
së cilës edhe shkolla të tjera të larta, duke 
përfshirë edhe akademitë pedagogjike për 
përgatitjen e mësimdhënësve të institucioneve 
parashkollore për mësimin klasor dhe lëndor 
të shkollës fillore tetëvjeçare. Përgatitja 
profesionale e mësimdhënësve kosovarë të 
shkollave të mesme filloi në Universitetin 
e Beogradit, të Shkupit etj. Me themelimin 
e Fakultetit Filozofik në Prishtinë (1960), 
si dhe të disa fakulteteve të tjerë pas tij, u 
krijuan kushtet për përgatitjen profesionale 

të mësimdhënësve për shkolla të mesme dhe 
të larta. Në vitin 1997 themelohet Fakulteti 
i Mësuesisë në Prishtinë, me të cilin filloi 
arsimimi universitar i mësuesve të shkollës 
fillore. Në vitin 2002 ky fakultet u shndërrua në 
Fakultet të Edukimit, me seli në Prishtinë, me 
katër qendra rajonale: në Prishtinë, në Gjilan, 
në Gjakovë dhe në Prizren. Krahas studimeve 
të rregullta katërvjeçare, Fakultet i Edukimit 
organizoi edhe aftësimin e mësimdhënësve 
pa shkëputje nga puna, me synim që të gjithë 
mësimdhënësit e institucioneve parashkollore, 
të shkollës fillore dhe të mesme të ulët të 
kenë kualifikim universitar. Me themelimin 
e universiteteve të tjera publike në Kosovë, 
u krijuan kushte në të mirë të kualifikimit 
universitar të mësuesve kosovarë. Ndihmesë 
të rëndësishme në ngritjen profesionale të 
mësimdhënësve në Kosovë kanë dhënë edhe 
institucione dhe asociacione ndërkombëtare 
dhe vendore. (Islam Krasniqi) 

PËRHAPJA e ISLAMIT NË KoSoVË. Fi-
lloi si proces pas pushtimit osman të kësaj 
treve më 1455, duke qenë pjesë e procesit të 
përgjithshëm të islamizimit që u zhvillua në 
hapësirën shqiptare gjatë periudhës osmane. 
Faktorë nxitës për islamizimin e popullsisë 
së Kosovës, ndër të tjera, ishte mungesa e një 
kishe gjithëshqiptare, dobësitë që shfaqnin 
institucionet e krishtera në këto territore, 
rëndesa e taksës së xhizjes (taksë vetëm për 
popullsitë jomyslimane), detyrimi i devshir-
mesë (dërgimi i detyruar periodik i djemve të 
krishterë në Stamboll), prirjet për të përfituar 
nga avantazhet e sistemit politik dhe ekonomik 
osman etj. Koha dhe ritmika e këtij procesi në 
Kosovë lidhen edhe me tipare specifike të re-
alitetit politik dhe fetar të kohës paraosmane. 
Meqë vendosja e sundimit osman në këtë rajon 
i dha fund pushtetit politik dhe fetar serb, në 
shenjë të ndarjes me gjendjen e mëparshme, 
popullsia shqiptare e këtushme e përqafoi më 
shpejt fenë islame. Të dhënat që ofrojnë deft-
erët osmanë të regjistrimit të pronave dhe të 
popullsisë tregojnë se përhapja e Islamit ishte 
një dukuri karakteristike e panoramës fetare të 
vendbanimeve të Kosovës duke filluar që nga 
shek. XV. Ndërsa në regjistrimin e parë osman 
(viti 1455) në territorin e Kosovës të përfshirë 
në këtë regjistrim janë shënuar vetëm 10 shtëpi 
të islamizuara (në nahijen e Tërgovishtës), në 
dekadat e fundit të shekullit të lartpërmendur, 

feja islame kishte depërtuar ndjeshëm në ra-
dhët e popullsisë, veçanërisht asaj qytetare. Më 
1485 qyteti i Pejës kishte 23 shtëpi myslimane, 
ndërsa dy vjet më vonë, në qytetin e Vuçitërnës 
ekzistonte bashkësia myslimane me 33 shtëpi 
nga 107 shtëpi që kishte gjithsej qyteti. Një 
pamje të ngjashme për sa i përket përhapjes së 
Islamit e paraqet edhe Prishtina më 1487. Nga 
299 shtëpi të qytetit në fjalë, 51 syresh kishin 
kaluar në fenë islame.
Gjatë shek. XVI-XVII përhapja e islamit në 
hapësirën e Kosovës fitoi një dinamikë më të 
shpejtë dhe masivitet më të gjerë. Popullsia 
e islamizuar e qyteteve u shtua së tepërmi. 
Banorët myslimanë të Pejës zinin rreth 90% të 
numrit të përgjithshëm të popullsisë, ndërkohë 
që në Vuçitërnë popullsia myslimane kishte 
arritur në rreth 80%, në Prishtinë e Prizren 
60%, etj. Gjatë kësaj periudhe feja islame 
depërtoi fuqishëm edhe në radhët e popullsisë 
fshatare. Shumë fshatra u islamizuan tërësisht, 
ndërkohë që struktura fetare e pjesës tjetër 
të këtyre vendbanimeve pësoi ndryshime të 
thella në dobi të islamit. Të dhënat nga burimet 
osmane dhe nga ato perëndimore tregojnë 
qartë se deri në vitet ‘80 të shek. XVII shumica 
dërrmuese e popullsisë së Kosovës kishte kaluar 
në islam. Ky fakt hedh poshtë pikëpamjen se 
“shqiptarizimi” dhe rrjedhimisht islamizimi i 
Kosovës u realizuan pas vitit 1690, kur ndodhi 
e ashtuquajtura “shpërngulje e madhe serbe” 
nga këto treva. 
Për t’iu shmangur islamizimit, individë ose 
grupe të caktuara nga popullsia e krishterë 
kosovare, veçanërisht ajo katolike, zgjodhën 
të praktikojnë krishterimin e fshehtë (kripto-
kristianizmin), dukuri që vijoi deri në shek. 
XIX dhe përfundoi ose me kalimin e tyre 
përfundimtar në islam, ose me rikthimin në 
fenë e krishterë. (Ferit Duka)

PËRKReNARJA ILIRe. Pajisje ushtarake 
mbrojtëse ilire. U krijua në gjysmën e dytë 
të shek. VII mbi modifikimin e modelit të 
përkrenares korintike. Dallohet nga kalota 
sferike, me lugun për vendosjen e pubzës, 
hapjen katërkëndëshe për fytyrën dhe prerjen 
e thellë trekëndëshe midis llapave të faqeve 
dhe mbrojtjes së qafës. Duket për herë të parë 
në varrezën e Borovës (Kolonjë) dhe dallohet 
për formën cilindrike me kalotë të ulët. Pjesa 
më e madhe e ekzemplarëve i takojnë shek. 
VI-IV, kur ka përhapje të gjerë në trevat ilire 

të Bosnjës, luginës së Matit, zonës së Dumresë, 
por edhe në Epir (nekropoli i Janinës) dhe në 
Thesali (nekropolet e Sindos dhe Karaburun 
te Selaniku). Në Dardani e rreth saj janë 
gjetur përkrenare të kësaj periudhe në varret 
princore të Banjës së Pejës, Novi Pazarit, 
Atenicës te Çaçaku, Terbenishtit te Ohri, si 
dhe dy përkrenaret e Korishës dhe një e Dejës. 
Përkrenarja ilire u përdor dhe në shek. III-
II, duke u karakterizuar me rumbullakim të 
hapësirave midis llapave të faqes dhe mbrojtjes 
së qafës. Ky tip paraqitet në përkrenaren e 
Lezhës, monedhat prej bronzi të Skodrës e 
Lisit, kalorësi dhe dy këmbësorët ilirë me pafta 
prej argjendi nga Selca e Poshtme (Pogradec) 
dhe monumenti mortor i Kamenicës në 
Kosovë. (Neritan Ceka)

PËRKTHIMI LeTRAR NË KoSoVË. Është 
përvoja e fituar në Kosovë e rikrijimit të një 
teksti letrar nga gjuha në të cilën është shkruar, 
në gjuhën shqipe, ose nga shqipja në një gjuhë 
tjetër. Tradita e përkthimit nga gjuhë të tjetra 
në gjuhën shqipe është e vjetër, aq sa janë librat 
dhe dokumentet e para të shkrimit shqip. Një 
pjesë e teksteve të letërsisë së vjetër shqipe 
janë adaptime tekstesh sakrale për nevoja të 
besimtarëve. Autorët e shek. XVI, XVII, XVIII, 
(Buzuku, Budi, Bogdani, deri te Kazazi) vinin 
nga veriu i tokave shqiptare dhe kishin shtrirje 
apo kishin shërbyer edhe në Kosovë, ose ishin 
vetë nga këto anë, ndaj dhe tradita e përkthimit 
në Kosovë duket më e thellë se ç’mendohej. 
Përkthimi sakral ka vazhduar më vonë në 
teqe e xhami, në qerthuj të klerit mysliman. 
Përkthime të mirëfillta letrare në kohën e 
Perandorisë Osmane, por dhe në të mbretërisë 
jugosllave në Kosovë janë të rralla. Ato gjejnë 
një nismë të re pas Luftës së Dytë Botërore, 
kur përkthehej nga gjuhët e “kombeve dhe 
kombësive” (kryesisht nga serbishtja) në gjuhën 
shqipe dhe më rrallë në anë të kundërt. Vetëm 
Shtëpia botuese “Rilindja” kishte përkthyer mbi 
200 tituj të autorëve të ish-Jugosllavisë. Krahas 
kësaj kjo plejadë përkthyesish (E. Mekuli, T. 
Hatipi, V. Shita, R. Kelmendi, M. Ramadani e 
shumë të tjerë) përkthenin dhe autorë botërore, 
kryesisht nga gjuha serbokroate. Kështu, 
E. Mekuli, përveç shkrimtarëve jugosllavë, 
përktheu në shqip edhe Beketin, Londonin, 
Jeseninin, Pushkinin; V. Shita përktheu Niçen, 
ndërsa R. Kelmendi shqipëroi Markesin etj. 
Letërsia botërore në Kosovë vinte dhe nga 

emra të njohur përkthyesish, si Noli, Luarasi, 
Pasko, Papakristo, Kokona, Zheji, Caci, Gjeçi, 
Shvarc etj. të cilët i ribotonte “Rilindja” në 
vitet ‘70-‘80. Në këtë periudhë u shfaqën edhe 
përkthyes nga Kosova, të cilët i përkthenin 
veprat nga origjinali (M. Hoxha, G. Luboteni, 
Z. Rexha, A. Çetta, Y. Jaka, M. Raifi, M. 
Stavileci, A. Karjagdiu, R. Ismajli, E. Basha, M. 
Kërveshi, M. Saneja etj.). Në kohën e barrierave 
ideologjike në letërsinë shqipe, një pjesë e 
këtyre përkthyesve sillnin në shqip autorë 
që në Shqipëri konsideroheshin dekadentë 
(Prust, Kamy, Sartër, Dostojevski, Jonesko, 
Bodler, Rembo, Prever, Beket etj.), ose Biblën 
(Dom Simon Filipaj nga Ulqini). Një kohë 
në Kosovë ka vepruar Shoqata e Përkthyesve 
Letrarë, e cila koordinonte punën dhe u dilte 
në ndihmë përkthyesve letrarë. Shoqata merrej 
edhe me çështje teorike të përkthimit letrar. 
Ajo ushtronte dhe veprimtari botuese, duke 
paraqitur në gjuhë të huaja tekste të zgjedhura 
të letërsisë shqipe. Për përkthimin nga shqipja 
në gjuhë të huaja janë angazhuar përkthyes 
të jashtëm e vendorë (Elsi, Hoxhson, Zoto, 
Monteko, Gyt, Lanksh, Rohm, Saneja, Ymeri 
etj.) Të gjithë këta kanë përkthyer dhe botuar 
në gjuhë të huaja vepra të ndryshme letrare, 
ndaj mund të thuhet se në sajë të tyre shumë 
autorë nga Kosova janë të pranishëm me libra 
të veçantë apo me poezi, prozë dhe ese në faqet 
e revistave të specializuara letrare të Europës 
dhe më gjerë. (Eqrem Basha)

PËRLePNICA. Fshat në komunën e Gjila-
nit në rajonin e Anamoravës, shtrihet në 
pjesën lindore të komunës, rreth 7 km larg 
nga qyteti, në lartësi mesatare mbidetare 715 
m. Është vendbanim i tipit të dendur. Mbi 
fshat është ndërtuar akumulacioni ujor, nga i 
cili shfrytëzohet uji për pije dhe bujqësi. Gjatë 
periudhës 1948-2011 popullsia e fshatit shënon 
rritje të vazhdueshme, që solli deri te trans-
formimi hapësinor dhe morfologjik i tij. Derisa 
në vitin 1948 në fshat kanë jetuar 1,265 banorë, 
sipas regjistrimit të fundit (2011) këtu jetojnë 
1,944 banorë. Veprimtari kryesore ekonomike 
janë bujqësia, pemëtaria dhe shërbimet hote-
liere. Është qendër e bashkësisë lokale, në të 
cilën gravitojnë fshatrat Kmetovc dhe Vërbicë e 
Kmetovcit. Nga objektet e standardit shoqëror 
fshati ka shkollën 9-vjeçare, stacionin shënde-
tësor, postën, disa njësi tregtare etj. (Nexhat H. 
Rexha)

PËRLLeSHI Ndue (1908-1949). Luftëtar për  
çlirim kombëtar të Kosovës, veprimtar i Lë-
vizjes Nacional-Demokratike Shqiptare. Lindi 
në Paskalicë të Klinës. Në vitin 1941 u emërua 
kryetar i komunës në Vogovë të Hasit. Më 
vonë u emërua kryetar në komunën e Becit 
të Gjakovës. Deri në fund të vitit 1944 ishte 
kryetar në komunën e Budisalcit të Klinës. Me 
fitoren e forcave komuniste u arratis në mal dhe 
formoi një çetë luftëtarësh, e cila u rrit shumë 
shpejt. Bashkëpunoi me Shaban Polluzhën 
dhe u zgjodh anëtar i shtabit të forcave të tij. 
Pas shuarjes së rezistencës në Drenicë vazhdoi 
të bashkëpunonte me Ukë Sadikun, Ymer 
Berishën, Marije Shllakun etj. Në Kuvendin 
e Dobërdolit u zgjodh udhëheqës ushtarak 
për rrethin e Pejës. Nënshkroi raportin që 
iu dërgua gjeneralit anglez Hadsonit më 22 
tetor 1945, për situatën politike në Kosovë. 
Në shkurt të vitit 1948 plagoset në një pritë të 
OZN-ës. Pas shërimit, largohet në Shqipëri, ku 
bashkohet me çetën e Ndoc Mirakës në viset e 
Pukës. U vra nga forcat ushtarake të Shqipërisë 
në bjeshkët e Iballës, në tentativë për t’u larguar 
për në Greqi. (Lush Culaj)

PËRMBYTJeT UJoRe (VËRSHIMeT). Është  
fenomeni i daljes se ujit të lumenjve nga 
shtretërit e tyre. Territori i Kosovës është i 
rrezikuar nga ujërat e shumta të lumenjve, 
nga reshjet e shiut dhe shkrirja e borës gjatë 
muajve të hershëm të pranverës. Njëkohësisht, 
nga reshjet e shumta rrjedhin sasi të mëdha 
të ujërave nga pjesët e larta (maleve), duke 
bartur edhe materiale të shkrifëta (lym, argjilë, 
rërë etj.). Vërshimet më të mëdha në Kosovë 
ndodhin në pjesët e poshtme të Drinit të 
Bardhë, të Bistricës së Prizrenit dhe të Pejës, të 
Sitnicës, të Llapit, të Drenicës dhe të Moravës 
së Binçës. Nga dalja e ujit nga shtretërit e 
lumenjve çdo vit përmbyten mbi 10,000 
ha tokë. Vërshime lokale, me përfshirje të 
sipërfaqeve më të vogla dhe me kohëzgjatje më 
të shkurtër, ndodhin nga të gjithë lumenjtë e 
Kosovës, gjatë muajve të hershëm të pranverës, 
por edhe gjatë muajve tetor-nëntor. Vërshimet 
më të mëdha të ndodhura deri më tani janë ato 
të vitit 1979, të shkaktuara nga reshjet enorme, 
me ç’rast për 5 ditë (16-20 nëntor) ranë rreth 
300 mm dhe shkaktuan përmbytje që sollën 
dëme të mëdha, të vlerësuara me 26.4% të të 
ardhurave të përgjithshme nacionale (sipas të 
ardhurave nacionale të vitit 1978). Gjithashtu, 

në periudhën 15-19 prill 2014, për shkak të 
reshjeve të shumta (150 mm), gati të gjithë 
lumenjtë e Kosovës dolën nga shtretërit, 
duke shkaktuar vërshime të konsiderueshme. 
Ndërtimi i 6 digave dhe akumulimi i ujërave 
vjetore të lumenjve përkatës kanë ndikuar 
dukshëm në zvogëlimin e përmbytjeve. Për 
evitimin e përmbytjeve dhe të proceseve erozive 
është e domosdoshme rregullimi i shtretërve të 
lumenjve, ndërtimi i digave për akumulimin e 
ujërave vjetore, ruajtja e pyjeve dhe pyllëzimi 
i sipërfaqeve të zhveshura. (Bashkim Kabashi) 

PËRZHITA Luan (1956-). Arkeolog, profesor 
universiteti. Lindi në Kukës. Kreu studimet 
në Fakultetin e Historisë dhe Gjeografisë në 
Universitetin “Luigj Gurakuqi” (Shkodër) dhe 
nga viti 1982 punoi në fushën e antikitetit të 
vonë dhe mesjetës në Institutin e Arkeologjisë 
në Tiranë. Mbrojti tezën e doktoratës më 
1992 dhe fitoi titullin “Mjeshtër kërkimesh” 
(2000). Është përqendruar në ndryshimet 
urbane dhe rurale, procesin e kristianizimit 
të hershëm dhe fortifikimet e antikitetit të 
vonë në provincat Dardania dhe Epiri i Vjetër. 
Drejtoi gërmime arkeologjike në Shqipërinë 
Verilindore, Kosovë, Maqedoni, rrugën an- 
tike Lissus-Naissus etj. Është autor dhe 
bashkautor i botimeve monografike “Qyteza 
dardane në Kodrën e Pecës”, “Fortifikime të 
shekujve IV-VI në Dardaninë Perëndimore”, 
“Monumente historike të kultit kristian në 
Dioqezën e Lezhës”, “Harta arkeologjike e  
Kosovës” etj. Botoi mbi një sërë artikujsh në 
revista shkencore në Shqipëri dhe jashtë, si 
dhe studime popullarizuese e tekste shkollore. 
Ligjëroi në Universitetin e Tiranës, në Lion 2, në 
Sorbonë  (Paris IV) dhe në Shkollën Doktorale 
të Arkeologjisë (QSA), pastaj ishte drejtor i 
Institutit të Arkeologjisë dhe kryeredaktor i 
revistës “Iliria”. (Gëzim Hoxha)

PЁRRALLA. Krijim folklorik në prozë me 
përmbajtje të trilluar. Elementi mbinatyror për-
faqëson substancën, ligjshmëritë dhe frymën e 
saj, ndërsa e mrekullishmja është element i ve-
primit, shprehje e stilit abstrakt, e ideve dhe e 
modeleve të saj. Veçori e përrallës është papër-
caktueshmëria e vendit, e kohës dhe mungesa e 
vërtetësisë. Përralla përmban elemente të jetës së 
përditshme, motive me prejardhje magjike dhe 
mitologjike, relikte të ritualeve dhe të zakoneve, 
motive seksuale dhe simbole, të cilat lirohen nga 

kuptimi konkret dhe marrin nuanca artistike. 
Struktura rrëfimore e përrallës fillon me for-
mulën hyrëse “Na ishte një herë”, ose” Ish kanë nji 
mbret” etj., dhe përfundon me formulën përmby- 
llëse: “Ata u martuan dhe jetuan të lumtur” ose “ 
Bënë dasmën dhe jetuan të lumtur” ose “ Përralla 
në shkallë dukati në ballë”. Zhvillimi i ndodhisë 
e çon kryepersonazhin në përballje me sprova 
dhe pengesa të shumta, tejkalimi i të cilave shpie 
në përfundim të lumtur, më së shpeshti me mar-
tesën e heroit ose të heroinës, që nënkupton fi- 
llimin e një jete të lumtur. Personazhe të përrallës 
janë njerëzit e rëndomtë, por edhe njerëz me veti 
mitike, pastaj kafshët dhe qeniet e ndryshme mi-
tike. Marrëdhëniet në përrallë ndërtohen sipas 
sistemit semiotik të opozitave i mirë-i keq; i veti-
i huaji; kjo botë-ajo botë; lart-poshtë etj. Përrallat 
shqiptare janë botuar fillimisht nga mbledhësit 
e huaj të folklorit, si: J. G. V. Hahn, A. Dozon, 
J. U. Jarnik, H. Pedersen, G. Majer, M. Lamberc 
etj., si dhe nga mbledhësit dhe studiuesit e periu-
dhës së Rilindjes Kombëtare. Botimi sistematik i 
përrallave fillon me “Visaret e Kombit” dhe me 
vëllimet e D. Kurtit. Në gjysmën e dytë të shek. 
XX në Tiranë dhe në Prishtinë botohen një sërë 
vëllimesh me këtë lloj të krijimtarisë popullore. 
(Myzafere Mustafa) 

PËRRALLËZAT. Rrëfime të shkurtra folklor-
ike në prozë dhe në vargje. Personazhet krye-
sore në to janë kafshët, shpendët, zvarranikët, 
brejtësit, insektet, trupat qiellorë, dukuritë 
natyrore, bimët, pemët, perimet dhe gjësen-
det. Përmes këtyre personazheve paraqiten 
në mënyrë alegorike marrëdhëniet njerëzore, 
duke i përqeshur dobësitë ose duke i lavdëruar 
virtytet. Përrallëza është shumë e përafërt me 
anekdotën popullore. Mesazhi i saj është krye-
sisht didaktik-moralizues, që shprehet dendur 
me anë të rrëfimit alegorik. Në fushën e folk-
loristikës mbizotëron emërtimi fabul. Studi-
uesit mendojnë se përrallëzat kanë prejardhje 
nga India dhe me kohë janë përhapur në mbarë 
Europën dhe më gjerë. Fabulisti më i njohur 
është Ezopi i kohës antike helene, që përral-
lëzën e pasuroi me përmbajtje dhe vlera artis-
tike. Në letërsinë shqipe përrallëzat i kanë shk-
ruar ose përshtatur me sukses rilindësit tanë, 
si: N. Frashëri, Çajupi, A. Santori, A. Xanoni, 
N. Mjeda etj. Në Institutin Alabanologjik të 
Prishtinës është bërë një botim më vete i për-
rallëzave (“Fabula”, 2008). (Adem Zejnullahu)

PIKoLoMINI ene Silvi Pio II (Aeneas Sylvius 
Piccolomini) (1405-1464). Papë, humanist, 
poet, diplomat. Lindi në në Corsignano 
të Sienës në Itali. Në vitin 1442 u emërua 
sekretar në kancelarinë e perandorit Frederiku 
III. Pas një jete të gjatë civile, i edukuar në 
Universitetin e Sienës dhe të Firences, iu kthye 
jetës kishtare. Në vitin 1447 papa Nikolla V e 
emëroi ipeshkëv të Trieshtës, ndërsa në vitin 
1450 ipeshkëv të Sienës. Në vitin 1458 u zgjodh 
papë dhe mori emrin Pius II. U shqua në luftë 
kundër depërtimeve osmane. Thirri kongresin 
e krerëve të krishterë në Mantova (1459-1460) 
për veprim të përbashkët kundër osmanëve. 
Për pikëpamjen e tij Skënderbeu ishte njëri 
ndër protagonistët kryesorë të kësaj lufte. Vdiq 
papritmas, në udhëtim e sipër, në Ankona. 
Ka lënë të shkruara një sërë veprash, ndër 
të cilat: “Përshkrimi i shkëlqyeshëm i Azisë 
dhe Europës” (1534), “Komente të veprave 
që vlejnë të përmenden...” (1584) etj. Në këto 
vepra gjenden njoftime të shumta për Arbërinë 
dhe Skënderbeun. Në “Komentet” Piu II flet 
në mënyrë lavdëruese për Skënderbeun, si dhe 
për ekspeditën e tij në Itali, për letërkëmbimet 
ndërmjet Skënderbeut dhe princit të Tarentit, 
për armëpushimin midis Skënderbeut dhe 
Mehmetit II në vitin 1460, për ndihmat 
financiare që i janë akorduar Skënderbeut 
nga papati etj. Në veprën “Përshkrimi i 
shkëlqyeshëm i Azisë dhe Europës” gjendet 
një pjesë shumë e rëndësishme për babanë 
e Skënderbeut, sipas të cilit Gjon Kastrioti 
ishte konvertuar në mysliman dhe kishte 
marrë emrin Kamusa, që sipas Nolit është një 
shtrembërim i emrit Hamza. Po në këtë vepër 
gjenden edhe të dhëna të ndryshme mbi vitet e 
fëmijërisë së Skënderbeut. (Gjon Berisha)

PIKoLoMINI enea Silvio (1640-1689). Gje-
neral i njohur i ushtrisë austriake në kohën e 
luftërave austro-osmane (1683-1699). Pasi 
tregoi sukses për ta bindur një pjesë të banorëve 
vendës që t’i bashkoheshin ushtrisë austriake, ai 
u caktua ta drejtonte fushatën kundër osmanëve 
në Kosovë, Serbi, Bosnjë dhe Maqedoni. Synimi 
i Pikolominit ishte që nëpërmjet Prokuples dhe 
Shqipërisë së Sipërme të dilte në Adriatik, në 
mënyrë që ta shkëpuste Bosnjën nga Perandoria 
Osmane. Vetëm në Prishtinë rreth 5,000 
shqiptarë iu bashkuan vullnetarisht ushtrisë së 
Pikolominit. Më 25 tetor 1689, Pikolomini me 
ushtrinë e tij austriake dhe repartet vullnetare u 

nis nga Kaçaniku drejt Shkupit, ku iu bashkuan 
edhe kryengritësit e Karposhit. Shkupi ra në 
duart e Pikolominit pa vështirësi, pasi këtë 
qytet e kishte pllakosur epidemia e murtajës. 
Por ai nuk desh ta rrezikonte ushtrinë e vet nga 
murtaja dhe më 26 tetor 1689 urdhëroi që ky 
qytet të digjej. Pastaj e vazhdoi fushatën drejt 
Prishtinës dhe Klinës, ku iu bashkuan rreth 
6,000 vullnetarë shqiptarë, me një numër të 
madh qerresh dhe kafshësh. Kur dëgjoi se 
ushtria osmane e kishte lënë fortifikatën e 
Kaçanikut dhe ishte pozicionuar në fushë të 
hapur, Pikolomini iu drejtua pozitave të ushtrisë 
osmane, e cila pasi iku për t’u strehuar në pyll, 
pësoi disfatë të thellë nga repartet kalorësiake të 
gjeneralit austriak. Pas këtij suksesi, Pikolomini 
shkoi në Kaçanik, ku popullsia e entuziazmuar 
iu bashkua në masë. Pikolomini, ndonëse i 
sëmurë nga murtaja, vazhdoi rrugën për në 
Lipjan, e pastaj në Drenicë, ku e kuptoi se 
ushtria osmane ishte ripozicionuar duke e 
rrethuar ushtrinë e tij. Pikolomini këtë herë 
pësoi disfatë dhe në tërheqje e sipër urdhëroi 
që një pjesë e ushtrisë së tij të tërhiqej në Nish, 
ndërkaq vetë vazhdoi për në Prizren. Aty u prit 
nga argjipeshkvi i Shqipërisë, Pjetër Bogdani 
dhe Toma Raspasani, të shoqëruar nga 8 mijë 
vullnetarë shqiptarë. Nga këta vullnetarë 
Pikolomini e formoi “Milicinë shqiptare”, 
ashtu që ushtria austriake u rrit në rreth 20 
mijë ushtarë. Mirëpo sëmundja e Pikolominit 
mori hov shpejt dhe më 9 nëntor 1689 ai 
vdiq në Prizren. Trashëgimtari i Pikolominit, 
duka Gjergj Kristiani dështoi plotësisht dhe 
ushtria austriake u detyrua të tërhiqej në veri. 
(Gazmend Rizaj)

PIKTURA. Si fushë e arteve pamore, piktura 
në Kosovë daton nga periudhat e hershme 
duke filluar nga arti ilir, arti mesjetar e deri në 
paraqitjen e tendencave të para të artit modern. 
Pra, në aspektin zhvillimor, ajo vazhdon 
traditën, duke spikatur motivet dhe imazhet e 
ambientit kosovar nga artizanalet, dekorimet, 
pikturat murale e deri te drejtimet moderne të 
artit bashkëkohor. Piktorët e grupit të parë, të 
cilët do ta fillojnë një kapitull të ri, të një fryme 
moderne, që tërësisht do të ndahet nga arti 
dhe piktura aplikative apo dekorative dhe do 
t’i hapë shtigjet e reja të artit tradicional, duke 
filluar nga realizmi, intimizmi, impresionizmi 
e deri te rrymat më moderne të viteve tridhjetë, 
do të jenë piktorët: Abdurrahim Buza, Qamil 

Grezda dhe Shahin Kryeziu. Motivet kara-
kteristike të piktorit Abdurrahim Buza me 
imazhe nga Gjakova dhe paralagjet e qyteteve 
të tjera kosovare padyshim që do të lënë gjurmë 
në brezat e mëvonshëm të piktorëve. “Dasma 
gjakovare”, “Vajza me kordele” “Peizazhet” do 
bëhen sinonim për shumë piktorë të brezave të 
ardhshëm. Megjithatë, datë e rëndësishme për 
zhvillimin e pikturës në Kosovë është hapja e 
Shkollës së Mesme të Arteve në Pejë më 1949. 
Nga kjo shkollë nismëtarët e parë të pikturës 
do t’i marrin njohuritë e para për artin figurativ 
dhe aplikativ. Do të marrin dije mbi elementet 
e kompozimit, duke filluar nga linja, ngjyra, 
forma, raportet kontrastive, dritë-hija e deri 
të formësimi piktural. Zhvillimi më i madh 
i pikturës në Kosovë padyshim do vijë pas 
hapjes së Akademisë së Arteve në Prishtinë më 
1973, prej nga dolën shumë breza piktorësh. 
Pra, piktura si fushë e arteve pamore do të 
jetë themeli i zhvillimit të mëtejshëm drejt 
përparimit në rrjedhat zhvillimore të arteve në 
përgjithësi. Karakteristikat e përgjithshme të 
zhvillimit të kulturës dhe artit në Kosovë gjatë 
periudhës pas Luftës së Dytë Botërore flasin 
për një rrugë të vështirë dhe për përpjekjet 
e vazhdueshme për një shkallë sa më të lartë 
zhvillimi. Por, me paraqitjen e brezit të parë 
të piktorëve si: Muslim Mulliqi, Tahir Emra, 
Rexhep Ferri, Xhevdet Xhafa, Gjelosh Gjokaj, 
Nysret Salihamixhiqi, Engjëll Berisha, Kadrush 
Rama e shumë të tjerë, gradualisht filloi një 
frymë më ndryshe në skenën artistike. Filluan 
të organizohen ekspozitat personale si ajo e 
Shahin Kryeziut dhe e Muslim Mulliqit në vitin 
1953 në Gjakovë, që padyshim ishin ngjarje 
kulturore që do të ndikojnë edhe te piktorët 
e tjerë, si dhe ato kolektive, që do të kulmojnë 

me evenimentet më të njohura tradicionale 
siç janë: Salloni Pranveror, Salloni Vjeshtor, 
Bienalja e Vizatimit dhe ekspozitat tradicionale 
rajonale të Shoqatave të Artistëve Figurativë e 
Aplikativë të Kosovës. Piktura në të gjitha këto 
manifestime ishte dominuese si për nga vlerat 
estetike-artistike, ashtu edhe për nga numri 
impozant i krijuesve. Nga vitit ’70 dhe deri në 
vitet ’90 të shekullit të kaluar, piktura e Kosovës 
gjithnjë e më shpesh u shfaq në qendra të 
ndryshme si brenda vendit, ashtu edhe në 
vendet e rajonit dhe më gjerë në Europë. Piktorët 
filluan të depërtojnë edhe në qendrat e njohura 
europiane, ku disa prej tyre do të qëndrojë për 
një kohë më të shkurtër, ndërsa disa të tjerë, si 
Gjelosh Gjokaj, Daut Berisha, Mikel Gjokaj, 
Bahri Drançolli, Abdylkadër Pagarusha, Valdet 
Kuçi, Shyqri Gjurkaj etj., mbeten dhe sot të 
veprojnë aktivisht në këto qendra. Kundrejt 
drejtimeve më të hershme tradicionale si: 
realizmi, intimizmi, ekspresionizmi, pas viteve 
tetëdhjetë do reflektojnë drejtimet e reja, deri 
tek instalacionet, videoarti dhe lëvizjet e tjera 
alternative të viteve nëntëdhjetë e më vonë. 
(Hivzi Muharremi)

PINGPoNGU. Fillimet e para i pati në vitin 
1945, kur edhe u mbajtën garat e para në Kosovë 
ndërmjet Mitrovicës, Pejës dhe Prizrenit. Më 
27 nëntor të vitit 1952 në Prishtinë u mbajt 
mbledhja themeluese e Lidhjes së Pingpongut 
të Kosovës. Garat e para ekipore u organizuan 
në Prishtinë më 11 dhjetor të vitit 1952. 
Federata e Pingpongut e Kosovës në vitin 1991 
i rifilloi garat e pavarura në të cilat u paraqitën 
9 skuadra: “7 Shtatori”, “Prishtina”, “Dardania” 
dhe “4 Llullat” (Prishtinë), “Hasan Prishtina” 
(Vushtrri), “Besiana” (Podujevë), “Vëllaznimi” 
(Gjakovë), “Kosovari” (Bardh i Madh) dhe 
“Drita” (Gjilan). Federata është pranuar në 
Federatën Ndërkombëtare të Tenisit (ITTF) 
që nga vitit 2003 dhe merr pjesë në të gjitha 
garat ndërkombëtare, me klube dhe me 
përfaqësuese. (Besim Kajtazi)

PIPeRKU Musa (1945-2005). Kompozitor, 
mësimdhënës. Lindi në Dibër. Kreu Shkollën 
e Mesme të Muzikës në Prizren, Akademinë 
e Muzikës, drejtimin teorik-pedagogjik, në 
Beograd. Pas studimeve, për tri vjet ishte në 
vendlindje mësimdhënës i muzikës në shkollën 
fillore dhe në gjimnaz. Atje formoi orkestrën e 
mandolinave dhe korin e gjimnazit. Njëkohë-

sisht drejtoi dhe Shoqëri-
në kulturore-artistike 
“Liman Kaba” si dhe 
orkestrën popullore me 
solistët. Kompozoi këngë 
për fëmijë, që u botuan 
në revistat “Gëzimi”, 
“Pionieri”, “Flaka” dhe 
6 këngë për përmble- 
dhjen e këngëve të shkro-

njave të alfabetit shqip, bashkë kompozitorë të 
tjerë mbi tekste të poetit Mehmedali Hoxha. Në 
vitet 1971-1972 ishte bashkëpunëtor, producent, 
redaktor muzike në Radio-Shkup dhe udhë- 
hoqi korin e Shkollës tetëvjeçare “Liria”. Në 
Shkollën e Lartë Pedagogjike të Shkupit ligjëroi 
metodikën e muzikës. Më 1973 kaloi në reda-
ksinë e muzikës së lehtë të Radio-Prishtinës, 
ku qëndroi deri në dëbimin nga puna (1990). 
Punoi në librin “Tingujt gazmorë” për kl. VI 
(bashkautor Gj. Smokvarski) për shkollat fil-
lore në Maqedoni. Për disa vjet dha historinë 
e muzikës në Shkollën e Mesme të Muzikës në 
Prishtinë dhe ishte udhëheqës i SHKA të stu-
dentëve “R. Sadiku” të Universitetit të Prishti-
nës. M Piperku krijoi këngë që i kënduan N. 
Pagarusha, L. Çavolli, (“Floriana”), Sh. Gashi, 
Q. Dushku, B. Paçuku (“Barinjtë e Korabit”), 
S. Fejzullahu (“Pranvera në Prishtinë”), B. Kra-
jku (“Këngë moj”), kompozoi këngë për duetin 
Çavolli-Pagarusha. Bashkëpunoi me poetët E. 
Basha, M. Berisha. G. Misini etj. La mbi 600 
këngë zhanresh të ndryshme, muzikën e se-
rialit “Fidani” etj. U shpërblye nga juritë dhe 
publiku me 7 “Okarina të arta” dhe me një sërë 
çmimesh të tjera nga Shoqata e Kompozitorëve 
e Kosovës dhe e Jugosllavisë. Mori pjesë në Fes-
tivalin e Gjakovës, në “Zambaku i Prizrenit”, 
në atë të Tetovës, Shkupit, Shkodrës, Opatisë, 
Ilixhës-Sarajevës, në zgjedhjen e “Këngës së Ev-
rovizionit” etj. (Arnisa Rexhepi)

PIRA Islam (1866-1931). Veprimtar i Lëvizjes 
Kombëtare. Lindi në fshatin Pozharan. Ishte 
njëri ndër bashkëluftëtarët më të ngushtë të 
Idriz Seferit. Mori pjesë në lëvizjen xhonturke 
dhe në ngjarjet që u lidhën me Kuvendin e 
Ferizajt të vitit 1908. Kontribuoi në hapjen e 
shkollës shqipe në Pozhoran në vitin 1909. 
Ndonëse ishte kryetar i komunës së Pozhoranit, 
pengoi shpërnguljet e shqiptarëve për në Turqi 
dhe ndihmoi rezistencën e lëvizjes kaçake në 
viset e Gjilanit dhe të rrethinës. Ishte ndër 

prijësit kryesorë të kryengritësve të Moravës 
dhe të Karadakut në vitet 1910-1912. Luftoi 
kundër pushtimit serb të Kosovës në tetor të 
vitit 1912. Për shkak të ndjekjeve, gjatë viteve 
1912-1915 qëndroi në Shqipëri. Pas kthimit 
në vendlindje në vitin 1915, luftoi kundër 
pushtimit bullgar në trevat e Moravës dhe 
Karadakut. Me akuzën për lidhje me kaçakët 
dhe për veprimtari kundër shtetit, u burgos më 
1929. Vdiq disa muaj pas lirimit nga burgu nga 
pasojat e torturave. (Fitim Rifati)

PIRA Zana (1961-). Poete. Lindi në Pozharan 
të Vitisë. Kreu Shkollën fillore në vendlindje, 
të mesmen në Gjilan dhe Prishtinë. Studioi në 
Shkollën e Lartë Pedagogjike në Gjilan. Me 
shkrime filloi të merret qysh kur ishte nxënëse. 
Shkruan poezi për të rritur dhe prozë poetike, 
për të cilat u shpërblye në manifestime letrare 
dhe në konkurse të ndryshme. Ka botuar këta 
libra me poezi:: “Hija e Hamletit”, (1994), “Kulla 
e Ofelisë” (1996), “Mjegull e purpurt” (1997), 
“Ditëlindja e zjarrit” (1998), “Planeti i mollës” 
(2001), “Simfonia e syrit” (2001) “Vallja e shiut” 
(2008), “Valsi i flakërimës” (2010). Merret edhe 
me publicistikë. (Nazmi Rrahmani)

PIRAJ Sami (1956-). Gazetar, kompozitor. 
Lindi në Pozhoran të Vitisë. Kreu Shkollën e 
Mesme të Muzikës në Prishtinë dhe më pas 
u diplomua në Akademinë e Arteve, dega e 
muzikës, në drejtimin teorik-pedagogjik. Një 
vit punoi në Shkollën e Ulët të Muzikës në 
Gjilan, më pas filloi punën në gazetën “Rilindja”, 
ku ndoqi jetën muzikore në Kosovë. Më 1996 
mori çmimin “Gazetari i vitit”. Më pas për 4 
vjet bashkëpunoi me gazetën “Bota sot”. Shkroi 
komente, artikuj, recensione për muzikën, 
gjithnjë duke e favorizuar artin e mirëfilltë. 
Kompozoi mbi 200 këngë që u realizuan në 
festivalet kombëtare. Ka marrë çmime në 
“Akordet e Kosovës”, “Zambaku i Prizrenit”, 
“Kosovarja këndon”, “Kënga shqiptare”, “Kënga 
e jonë”, pastaj në Festivalin e Gjakovës, në 
“Nota Fest”, “Polifest”, në Festivali i këngës 
për fëmijë, Shkodër, Ulqin etj. Këngët e tij i 
interpretuan këngëtarët e njohur të Kosovës 
e Shqipërisë. Shumë sosh u botuan në kaseta 
e CD të këngëtarëve dhe të festivaleve. Nga 
2002 është zyrtar i arteve skenike-muzikore 
në Ministrinë e Kulturës. Në periudhën 2008-
2011 ishte drejtor i departamentit të kulturës 
po në këtë ministri. (Arnisa Rexhepi)

PIReVA Adil (1945-). Veprimtar i lëvizjes çli- 
rimtare, i burgosur politik. Lindi në Lupç 
të Poshtëm të Podujevës. Shkollën fillore 
e kreu në Bardhosh, Shkollën Normale në 
Prishtinë (1964). Anëtarësohet në Lëvizjen 
Revolucionare për Bashkimin e Shqiptarëve, 
themeluar nga Adem Demaç. Në vitet 1964-
1968 punoi si mësues në vendlindje, më pas 
fillon punë në “Rilindje” si gazetar. Ishte njëri 
nga organizatorët e demonstratave të vitit 1968 
dhe autor i referatit që u lexua më 27 nëntor 
në Prishtinë. Disa ditë më vonë burgoset 
dhe dënohet me 5 vjet burg. Pas vuajtjes së 
dënimit kreu studimet për gjuhë dhe letërsi 
shqipe në Fakultetin Filozofik të Universitetit 
të Prishtinës. Largohet nga procesi mësimor si 
i papërshtatshëm dhe punësohet si përkthyes 
në kombinatin “Agrokosova” në Prishtinë. Në 
prill të vitit 1981 burgoset sërish dhe vuajti dy 
muaj izolim. Më 1989 anëtarësohet në Lidhjen 
Demokratike të Kosovës dhe më 1991 zgjidhet 
në organet drejtuese të kësaj partie. Më 1993 
rikthehet me punë në “Rilindje”, përkatësisht 
“Bujku”, ku punoi deri në bombardimet e 
NATO-s. Pas çlirimit të Kosovës punoi si 
gazetar, redaktues dhe përkthyes në Qendrën 
për Infomim të Kosovës. Në vitin 2000 
u zgjodh anëtar i asamblesë komunale të 
Prishtinës dhe më vonë anëtar i Këshillit të 
Komisionit të Pavarur të Medieve. Merret me 
krijimtari letrare dhe publicistikë. Ka botuar 
veprat: “Gjashtëdhjeteteta shqiptare “(1994), 
“Vite shprese dhe qëndrese “(2004), “Sprova 
shqiptare” (2008), “Poezi për fëmijë” (2008), 
“Demonstratat e para për Kosovën Republikë” 
(2016) etj. (Fehmi Rexhepi) 

PIReVA Gani (1960-). Gazetar i sportit. Lindi 
në fshatin Tugjec të komunës së Kamenicës. 
Kreu studimet në Fakultetin Ekonomik të 
Universitetit të Prishtinës. Me gazetari u 
angazhua nga viti 2000, fillimisht në Radio 
“Viktoria” në Gjilan dhe nga viti 2003 në Radio 
“Dukagjini”. Për shumë vjet ishte kryetar i 
klubit të pingpongut “Gjilani”, pastaj edhe 
në klubin e basketbollit “Drita”. Ka vrapuar 
nëntë herë në gjysmëmaratonën e Prishtinës. 
Raporton për Radio-Dukagjinin, kryesisht nga 
ndeshjet e Superligës së Kosovës në futboll. 
(Enver Sadiku) 

PIReVA Ismail (1942-). Agronom, entomo-
log, profesor universiteti. Lindi në fshatin Lupç 

i Poshtëm, komuna e 
Podujevës. Shkollën e 
mesme bujqësore e kreu 
në Prishtinë, studimet e 
rregullta në Fakultetin e 
Bujqësisë të Universitetit 
të Novi-Sadit (1968), 
ndërsa studimet pasuni-
versitare në Fakultetin e 
Bujqësisë të Universitetit 

të Zagrebit (1978). Tezën e doktoratës nga lëmi 
i entomologjisë e mbrojti në po këtë universitet 
(1990). Punoi në Kombinatin bujqësor indu-
strial  “Kosova-Export” si ekspert në mbro-
jtjen e bimëve dhe udhëheqës i stacionit për 
mbrojtjen e bimëve. Ligjërues për lëndën ento-
mologjia u zgjodh në Fakultetin e Bujqësisë në 
vitin 1977, ku pastaj u gradua në të gjithë titujt 
universitarë. Botoi punime shkencore dhe pro-
fesionale. Është bashkautor i disa librave për 
mbrojtjen e bimëve dhe i teksteve shkollore. 
Ka qenë prodekan dhe dekan në Fakultetin e 
Bujqësisë të Universitetit të Prishtinës (1991-
1992, 2001). (Latif Susuri)

PIRUSTËT. Fis ilir. Banonin në krahinën 
e Matit dhe të Mirditës dhe u bënë pjesë e 
mbretërisë ilire. Njihen në historiografi si fisi 
më aktiv në luftë kundër romakëve. Sipas au-
torit antik Livit, mbetën të pavarur edhe pas 
shkatërrimit të shtetit Ilir në vitin 168 p.e.r. Pi-
rustët morën pjesë në kryengritjen e madhe ilire 
të viteve 6-9, nën udhëheqjen e Batos së Desidi-
atëve dhe ishin ndër të fundit që iu nënshtruan 
pushtimeve romake. Autori antik Straboni, 
duke folur për rebelimin pirust kundër Ceza-
rit, i sheh dhe si fqinjë me panonianët, të shtyrë 
shumë në veri. Përmenden për herë të fundit 
nga Ptolemeu (shek. II), i cili i vendos në lindje 
të Durrësit. (Emine Kalaja-Hajdari) 

PIRRAKU Muhamet (1942-2014). Historian, 
ish-i burgosur politik. Lindi në fshatin Sankoc 
të Drenasit. Shkollën fillore e mbaroi në 
vendlindje dhe në Komoran, ndërsa të mesmen 
në Prishtinë. Studimet për histori i mbaroi 
gjithashtu në Prishtinë, ndërsa studimet 
pasuniversitare i kreu në Universitetin e 
Zagrebit. Në periudhën 1979-1980 specializoi 
në fushën e historisë së kulturës në Institutin e 
Romanistikës-Gjermanistikës në Universitetin 
e Vjenës. Doktoroi në vitin 1988 në Fakultetin 
Filozofik të Universitetit të Prishtinës. Një 

kohë punoi si mësimdhënës i historisë në 
Prishtinë dhe arkivist në Arkivin e Kosovës 
(1967-1971) dhe më pas u zgjodh asistent në 
Entin e Historisë të Kosovës. Më 1983 filloi 
punë në Institutin Albanologjik të Prishtinës, 
në sektorin e historisë. Botoi një sërë punimesh 
shkencore dhe publicistike, fejtone, kritika 
e recensione në revista të ndryshme, si dhe 
mori pjesë në aktivitete shkencore brenda e 
jashtë Kosovës. Ndër veprat e botuara spikasin: 
“Kultura kombëtare shqiptare deri në Lidhjen 
e Prizrenit” (1989, “Salih Gjukë Dukagjini: 
Shkrolaria e shqipes” (1991), “Ripushtimi 
jugosllav i Kosovës 1945” (1992), “Mulla Idriz 
Gjilani dhe Mbrojtja Kombëtare e Kosovës 
Lindore 1941- 1952” (1995), “Myderriz Ymer 
Prizreni-Ora, zemra dhe shpirti i Lidhjes 
Shqiptare 1877-1887” (2003), “Tivari 1945 - 
Kalvari i Kosovës” (2005) etj. (Fitim Rifati). 

PISHTALLo Boshko (Boško Pištalo). (1926-).  
Regjisor. Kreu studimet për regji teatri në 
Akademinë për Teatër në Beograd. Në Teatrin 
Popullor Krahinor, si në Dramën Serbe, ashtu 
edhe në Dramën Shqipe vendosi në skenë mbi 
30 shfaqje teatrore. Prej tyre më të realizuarat 
mund të konsiderohen: “Ana Kristi”, “Furtuna”, 
Pigmalioni”, “Zanat i zonjës Born”, “Natë e 
praruar”, “Gra të ditura”, “Gruaja e ligë”, “Kurthi 
i miut”, “Fizikanët” etj. Punoi kryesisht shfaqje 
që pëlqeheshin nga publiku. (Fadil Hysaj)

PIZANI Vitore (Vittore Pisani) (1899-1990). 
Gjuhëtar italian, indoeuropianist. Lindi në 
Romë, ku u diplomua për filologji klasike. 
Ishte profesor në Firencë, pastaj në Milano 
dhe Kaljari; anëtar korrespondent i Akademisë 
Kombëtare të Linceit (Romë 1969). Kontribuoi 
në “Enciklopedinë italiane”, në seksionin e 
gjuhës. Pisani ka trajtuar aspekte të gjuhëve 
indoeuropiane, veçanërisht për sanskritishten, 
greqishten, latinishten dhe gjuhët gjermanike. 
Në mesin e botimeve të tij veçohen veprat 
për indishten e vjetër, për gjuhën armene, për 
greqishten e vjetër, për historinë e latinishtes 
dhe për gjuhësi të përgjithshme. Themeloi 
revistën filologjike “Paideia”. Për shqipen botoi: 
“Shqipja dhe gjuhët e tjera indoeuropiane” 
(L’albanais et les autres langues indoeuropéenes, 
Bruksel 1950), “Origjinat e gjuhës shqipe” (Les 
origines de la langue albanaise”, 1964), “Mbi 
gjenezën e shqipes” (Sulla genesi dell’albanese, 
Insbruk 1972). (Hana Radoniqi) 

PLAKoLLI Mujë (1945-). Biolog, profesor 
universiteti. Lindi në Podujevë, shkollimin 
bazë e mori në vendlindje, ndërsa studimet i 
kreu në Fakultetin e Shkencave Matematike-
Natyrore (FSHMN) të Universitetit të Prishti-
nës. Studimet pasuniversitare i mbaroi në 
FSHMN të Universitetit të Zagrebit, kurse dis-
ertacionin e doktoratës e mbrojti në FSHMN të 
Universitetit të Prishtinës. Po në këtë fakultet 
ka punuar ligjërues për lëndët mikrobiologji, 
ekologji e mikroorganizmave dhe virusologji. 
Ka publikuar disa punime shkencore dhe pro-
fesionale në revista vendore dhe ndërkom-
bëtare, pastaj dispensa dhe një praktikum uni-
versitar, tekste për shkolla të mesme dhe një 
atlas mikrobiologjik. Ka realizuar disa projekte 
shkencore-hulumtuese. (Behxhet Mustafa)

PLANI “PATKoI”. Projekt i koduar serb për 
dëbimin me forcë të shqiptarëve të Kosovës. 
Plani u bë i ditur publikisht në prill të vitit 
1999, në një konferencë të organizuar në Pe-
tersberg të Gjermanisë, e cila asokohe mbante 
presidencën e radhës të Bashkimit Europian. 
Në këtë konferencë, ku po merrnin pjesë edhe 
ministrat e jashtëm të shteteve fqinje të Jugosl-
lavisë së mbetur (Serbi dhe Mali i Zi), ministrja 
e Jashtme e Bullgarisë, Nadezhda Mihalova, i 
bëri të njohur ministrit të Jashtëm të Gjerman-
isë, Joshka Fisher, se shërbimi i fshehtë bullgar 
kishte siguruar dëshmi për planin operacional 
të serbëve për luftën në Kosovë, i cili me em-
rin e koduar “Operacioni Patkoi”, ekzistonte 
që nga fundi i vitit 1998, sipas të cilit regjimi 
i Millosheviqit kishte planifikuar dëbimin me 
dhunë të shqiptarëve nga Kosova. Dëbimi do 
të përshpejtohej nga grabitjet, vrasjet, përd-
hunimet, djegiet dhe terrori në shkallë të gjerë, 
ndërsa shqiptarëve të dëbuar nëpër kufij do t’u 
konfiskoheshin ose do t’u griseshin të gjitha 
dokumentet e identifikimit dhe targat e maki-
nave, me qëllim që ata të mbeteshin pa shtetësi 
dhe të bëhej i pamundur rikthimi i tyre në 
Kosovë. Operacioni ishte planifikuar të zbato-
hej në tri faza: faza e parë ishte paraparë që të 
kryhej gjatë muajit janar 1999 dhe kishte për 
qëllim spastrimin etnik nga popullsia shqiptare 
e pjesës veriore të Kosovës. Faza e dytë ishte 
planifikuar të realizohej gjatë muajit shkurt 
dhe të përfshinte pjesën qendrore të Kosovës, 
përkatësisht Drenicën dhe rajonet përreth, 
me ç’rast, përveç vrasjeve dhe dëbimit të po-
pullsisë shqiptare, synohej edhe shkatërrimi i 

njësiteve të UÇK-së. Faza e tretë ishte paraparë 
të realizohej gjatë marsit dhe prillit 1999 dhe 
kishte për qëllim spastrimin e tërësishëm etnik 
të Kosovës. Ky plan serb për shfarosjen kolek-
tive të shqiptarëve të Kosovës u bë sinonim i 
debateve në kryeqendrat ndërkombëtare, në 
konferencat për shtyp dhe në debate për arsye-
shmërinë e ndërhyrjes së NATO-s si përgjigje 
ndaj kundërshtarëve të angazhimit ushtarak 
të Aleancës së Veriatlantikut në Kosovë. (Sylë 
Ukshini)

PLANI FISHeR (12 prill 1999). Plan i minis-
trit të Jashtëm të Gjermanisë, Joshka Fisher, për 
zgjidhjen e problemit të Kosovës, i shpallur më 
12 prill 1999. Plani kërkonte një zgjidhje diplo-
matike të konfliktit të Aleancës Veriatlantike 
me Jugosllavinë e mbetur, gjatë kohës së bom-
bardimeve të NATO-s. Pavarësisht se reagimi 
ndaj kësaj nisme ishte i ftohtë, si në Uashing-
ton, ashtu edhe në Moskë, ky plan që mori 
karakterin e një nisme europiane, përmbante 
bazat për një zgjidhje politike. Me “Planin Fish-
er” OKB-ja duhej të merrte një rol qendror në 
procesin e bërjes së paqes dhe në organizimin 
e administrimit të përkohshëm të Kosovës. Në 
Samitin e NATO-s në Uashington, ministrat e 
jashtëm dhe ata të mbrojtjes të vendeve anëtare 
e miratuan planin e Fisherit si strategji zyrtare 
e Aleancës Veriatlantike. Një risi në “Planin 
Fisher” ishte synimi për aktivizimin e gru-
pit G-8 (të 8 vendeve më të industrializuara), 
ku bënte pjesë edhe Rusia. Qëllimi ishte që, 
në bashkëveprim me Rusinë, të hartohej një 
rezolutë në Këshillin e Sigurimit, e cila do të 
mundësonte dhënien fund të sulmeve ajrore 
nën këto kushte: 1) Tërheqja e të gjitha forcave 
ushtarake, policore dhe paramilitare serbe nga 
Kosova; 2) Zotimi i UÇK-së për t´i dhënë fund 
sulmeve dhe për t’i dorëzuar armët; 3) Disloki-
mi në Kosovë i trupave paqeruajtëse ndërkom-
bëtare nën udhëheqjen e NATO-s; 4) Kthimi 
i të dëbuarve dhe i refugjatëve; 5) Vendosja e 
Kosovës nën një administratë të përkohshme, 
derisa të jetë arritur një zgjidhje politike për-
fundimtare; dhe 6) Fillimi i programeve të 
ndihmës humanitare për zbutjen e gjendjes së 
rëndë dhe për rindërtimin e Kosovës. “Plani 
Fisher” përfshinte edhe fazat për implementi-
min e këtyre kushteve. Pasi Këshilli i Sigurimit 
i OKB-së ta shndërronte dokumentin në një 
rezolutë, do të niste zbatimi i hapave në terren. 
“Plani Fisher” nuk i referohej më Marrëveshjes 

së Rambujesë, por shumë më tepër bazohej në 
opcionin e një zgjidhjeje kalimtare, admin-
istrim kalimtar deri në rregullimin përfundim-
tar të statusit politik të Kosovë. Gjatë një takimi 
të ministrave të jashtëm të grupit G-8 në Petes-
berg afër Bonit, më 6 maj 1999, do të merret 
në shqyrtim “Plani-Fisher” dhe do të arrihet 
pajtimi për parimet bazë të zgjidhjes politike. 
(Sylë Ukshini)

PLANI GJITHËPËRFSHIRËS I MARTI 
AHTISARIT. Plan i finalizuar gjatë negociatave 
për zgjidhje të statusit të Kosovës (negociatat 
e Vjenës). Është përgatitur nga përfaqësuesi 
i posaçëm i Sekretarit të Përgjithshëm të 
OKB-së për çështje të statusit të ardhshëm 
të Kosovës, Marti Ahtisari. Në shkurt të vitit 
2007, Marti Ahtisari ia dorëzoi planin e tij 
presidentit të Serbisë, Boris Tadiq, në Beograd 
dhe presidentit të Kosovës, Fatmir Sejdiu, në 
Prishtinë. Planin ia dorëzoi edhe Sekretarit të 
Përgjithshëm të OKB-së, ndërsa ky, bashkë me 
aprovimin e tij, në mars të vitit 2007 ua vuri në 
dispozicion anëtarëve të Këshillit të Sigurimit 
të OKB-së.  Plani nuk u diskutua dhe nuk u 
votua në Këshillin e Sigurimit, kurse u refuzua 
nga pala serbe. Autoritetet kosovare pranuan 
t’i përfshinin në sistemin kushtetues dhe ligjor 
zgjidhjet e parapara me këtë plan. Plani parasheh 
statusin ndërkombëtar të Kosovës në formë 
të pavarësisë së mbikëqyrur për një periudhë 
kohore, duke e njohur të drejtën e Kosovës për 
t’u bërë pjesë e organizatave ndërkombëtare 
dhe për të lidhur marrëveshje ndërkombëtare. 
Ai po ashtu përcakton strukturën e shtetit 
të Kosovës dhe hap rrugën për shpalljen e 
pavarësisë. Plani përmban 15 nene, në të cilat 
shtrohen parimet e përgjithshme, ndërsa 
në 12 shtojcat e tij janë elaboruar aspekte të 
ndryshme statusore. Plani i detajuar, tanimë 
pjesë e sistemit kushtetues të Kosovës, përmban 
dispozita kushtetuese, dispozita për të drejtat 
e komuniteteve dhe të pjesëtarëve të tyre 
dhe përfshin decentralizimin dhe qeverisjen 
lokale, sistemin gjyqësor, trashëgiminë fetare 
dhe kulturore, borxhin ndërkombëtar, pronën 
dhe arkivat, sektorin e sigurisë, përfaqësuesin 
civil ndërkombëtar, misionin e BE-së për 
sundimin e ligjit, praninë ndërkombëtare 
ushtarake dhe agjendën legjislative. Plani i 
Ahtisarit pasqyron idealin e një demokracie 
shumetnike, duke e vënë në qendër sundimin 
e ligjit, respektimin e të drejtave të njeriut dhe 

të lirive themelore. Ai parasheh mekanizma të 
shumtë të mbrojtjes së të drejtave të pakicave, 
përfshirë decentralizimin e gjerë dhe fuqizimit 
të autoriteteve lokale, përfaqësimin e garantuar 
parlamentar, mekanizmat e votimit, të cilat 
favorizojnë pakicat, përfaqësimin e garantuar 
të pakicave në Qeveri, në Gjykatën Kushtetuese, 
në Gjykatën Supreme dhe në institucionet e 
tjera të larta të vendit, sikundër edhe garantimin 
e përdorimit të lirë të simboleve dhe ruajtjen 
e identitetit etnik. Si formë e garantimit të të 
drejtave për komunitetet pakicë, plani kufizon 
mundësitë e ndryshimeve të mëvonshme 
kushtetuese, duke imponuar mekanizmin e 
shumicës së dyfishtë. Mbikëqyrja e zbatimit të 
Planit (deri në gjysmën e vitit 2012) i ishte lënë 
Zyrës Civile Ndërkombëtare, si mekanizëm i 
krijuar enkas për këtë qëllim. Plani parashtron 
edhe kornizën e pranisë së ardhshme të BE-
së në Kosovë, përmes misionit të sundimit të 
ligjit, me qëllim të përkrahjes së autoriteteve 
vendore, si dhe hapat e rishikimit të sistemit të 
sigurisë. (Ilir Dugolli)

PLASJA. (Anthrax) Sëmundje infektive septi-
kemike, kryesisht e kafshëve bimëngrënëse. 
Sëmundja veçohet me gjakderdhje, shpretkë 
të rritur e të zbutur, gjak të pakoaguluar me 
ngjyrë më të errët, ngjashëm me katranin. Te 
kafshët shfaqen edema të ftohta hemorragjike 
nën lëkurë, seroza dhe mukoza me shumë 
eksudat në të gjitha hapësirat seroze. Shkak-
tar i sëmundjes është bakteri Bacillus anthra-
cis, i cili në organizmin e kafshës së gjallë for-
mon kapsulë, ndërsa jashtë organizmit spore 
shumë të qëndrueshme. Sëmundja në Kosovë 
shfaqet te dhentë, te gjedhi, te dhitë, te kuajt, 
ndërkaq më rrallë te derrat, te qentë dhe macet. 
Burime të sëmundjes janë kufomat e kafshëve 
të ngordhura nga plasja, në rast se ato nuk gro-
posen, kullotat, stallat dhe uji. Bakteri hyn në 
organizmin e kafshës nëpërmjet ushqimit ose 
ujit të ndotur e rrallëherë nëpërmjet lëkurës. 
Inkubacioni i sëmundjes zgjat 1-3 ditë. Simp-
tomat e sëmundjes janë marramendja e kaf-
shës, lëkundja gjatë ecjes, kërcitja e dhëmbëve, 
gjakderdhja nga vrimat natyrale, urina dhe fe-
cesi me gjak dhe ngordhja brenda disa orëve. 
Kafsha e sëmurë ka temperaturë të lartë 40-
42.5°C, përfshirë edhe frymëmarrjen e shpesh-
tuar, dridhjen dhe shqetësimin. Nga sëmundja 
ngordhin deri 90% e kafshëve të infektuara. 
Diagnostikimi i sëmundjes bëhet me metoda  

epizootologjike, klinike dhe bakteriologjike. 
Mjekimi i kafshëve të sëmura bëhet me serum 
dhe antibiotikë. Shfaqja e sëmundjes pengohet 
me zhdukjen e kërmave të kafshëve (me për-
punim teknik, groposje në varreza të kafshëve, 
djegie etj.) dhe me imunizim të të gjitha kaf-
shëve të prekshme. (Xhevat Domi) 

PLeQËSIA e ARSIMIT. Organ i Kuvendit të 
Kosovës, kompetent për çështje të arsimit. U 
themelua në vitin 1969. Me Ligjin themelor 
për Pleqësinë e Arsimit (1970), ky organ 
ishte kompetent për miratimin e planeve dhe 
programeve për edukimin parashkollor, fillor 
dhe të mesëm, për koncepcionin e teksteve 
shkollore dhe lejimin për botim e përdorim, 
për përcaktimin dhe miratimin e normativave 
të lokalit shkollor etj. Me Ligjin e Pleqësisë së 
Arsimit të vitit 1975, ky organ fiton pavarësi të 
plotë në punën e tij. Kompetencat e Pleqësisë 
do të shtohen edhe me ligjin përkatës të vitit 
1988. Pas rrënimit të autonomisë së Kosovës, 
Kuvendi i Serbisë, në janar 1990 miratoi 
Ligjin mbi Pleqësinë e Arsimit të Serbisë, 
me të cilin i shfuqizoi të gjitha vendimet e 
organeve arsimore të Kosovës, duke përfshirë 
edhe vendimet e Pleqësisë së Arsimit. Pleqësia 
e Arsimit e Kosovës veprimtarinë e vet e 
vazhdoi edhe në kushte të jashtëzakonshme. 
Më 26 qershor 1990 miratoi vendimin, sipas 
të cilit “Organizatat arsimore-edukative në 
Krahinën Socialiste Autonome të Kosovës në 
vitin shkollor 1990/91 të punojnë sipas plan-
programeve dhe teksteve ekzistuese, përderisa 
Krahina t’i nxjerrë ligjet e veta përkatëse.” 
Pleqësia e Arsimit e Kosovës dha një kontribut 
të çmuar për mbijetesën dhe pavarësimin e 
arsimit shqip në Kosovë. (Islam Krasniqi) 

PLeQNARËT. Sipas Kanunit të Lekë Duka-
gjinit pleqnarët janë të parët e vëllazërive 
apo krerët e fiseve, të cilët kishin të drejtë 
ta mënjanonin çdo mosmarrëveshje dhe 
kërcënim dëmesh, ose kërcënim për vrasje, “ku 
me urti, ku me fuqi”, bashkë me gjithë fshatin. 
Për të nisur pleqninë, duhej lëshuar “pengu”. Ai 
që lëshonte i pari pengun, shtrinte pushkën për 
tokë, vinte dorën mbi të dhe shqiptonte fjalët: 
“Unë e lëshova pengun!” Ky veprim dëshmonte, 
së pari, se personi hiqte dorë nga forca dhe i 
nënshtrohej arsyes, gjykimit sipas kanunit, pra 
pleqnisë; së dyti, se nuk kishte frikë, përderisa 
dorën e kishte te pushka. Edhe pala tjetër ishte 

e detyruar me kanun t’i përgjigjej pengut. 
Atëherë ndërhynin pleqtë, të cilët zgjidheshin 
nga palët, që ishin më të zotët dhe që pranonin 
të ndanin pleqninë e kërkuar. Varësisht nga 
natyra e çështjes së shtruar për zgjidhje, 
pleqnia mund të zgjaste disa orë ose disa ditë. 
Ndodhte që të dy palët t’ia ngarkonin pleqninë 
të njëjtit person, pra, të merrnin vetëm një 
plak. Pleqtë, si kryenin hetimet e nevojshme, 
binin në ujdi me njeri-tjetrin, njoftonin palët 
që të dëgjonin “ndamjen” e pleqnisë. Palët që 
pranonin “të damët” e pleqve, përgjigjeshin 
me fjalët: “Sa qofshi, pleqnofshi” dhe çështja 
mbyllej. Detyrimi i pleqve ishte të mos mbanin 
anën e askujt. Nëse ndodhte që këto detyrime 
të shkeleshin nga ndonjëri prej pleqve, ai nuk 
zgjidhej më në kanunin e pleqnisë. (Bashkim 
Lajçi)

PLeQNITË. Tregim për ngjarje juridike, të 
cilat janë gjykuar në bazë të traditës, duke u 
mbështetur në normat e së drejtës zakonore, 
kryesisht të Kanunit të Lekë Dukagjinit. Janë 
tregime për konfliktet e zgjidhura me sukses, 
që rrëfehen në oda të burrave, në ndeja të 
ndryshme etj. Nga rrafshi praktik, krijimi ka 
marrë gradualisht kahen e rrëfimit artistik. 
Pleqnitë u atribuohen personaliteteve të 
njohura, përkatësisht pleqnarëve të trevave të 
ndryshme, të cilët i kanë zgjidhur konfliktet në 
përshtatje me mentalitetin patriarkal të trevës 
së caktuar dhe me doket e zakonet e traditës. 
Në to trajtohet dendur dukuria e gjakmarrjes, 
ndorja, dhënia e besës, ndorja e gruas, çështja 
e ndërmjetësimit, respekti që i bëhet familjes 
së të vdekurit. Shumë nga pleqnitë përçojnë 
mesazhe universale. Pleqnitë i ka mbledhur, i ka 
botuar dhe i ka identifikuar si zhanër folklorik 
më vete prof. Anton Çetta në përmbledhjen 
“Pleqni dhe tregime etnografike” (1995). 
(Myzafere Mustafa)

PLINI (Gai Plin Secundi) (23/24-79. Autor 
antik romak. Lindi në Novum Komum (Itali e 
Veriut). Vinte nga shtresa ekuesteriane, që ishte 
anëtar i rendit aristokratik të eqiutes. Gjatë 
sundimit të dinastisë së Flavëve ushtroi detyra 
të ndryshme të karakterit civil dhe ushtarak. 
Është autor i një varg veprash, si: “Mbi 
retorikën”, “Mbi artin ushtarak”, “Mbi historinë 
dhe filologjinë” etj. Këto vepra llogariten 
të humbura, ndërsa vepra e tij më e madhe 
“Historia e natyrës” i ka mbijetuar kohës dhe 

përbëhet nga 37 libra. Në të gjenden të dhëna 
nga shkenca të ndryshme, duke u nisur nga 
gjeografia, fizika, zoologjia e të tjera. Kjo vepër 
është burim i rëndësishëm edhe për historinë, 
gjeografinë dhe ekonominë ilire, si dhe të asaj 
dardane në veçanti. (Emine Kalaja-Hajdari)

PLLANA emin (1934 -2013). Historian, pro-
fesor universiteti. Lindi në fshatin Shtitaricë të 
Vushtrrisë. Shollën fillore e kreu në Vushtrri, 
të mesmen në Gjakovë, kurse Shkollën e Lartë 
Pedagogjike, degën e historisë e kreu në Beo-
grad. Më pas kreu edhe studimet e plota për 
histori në Fakultetin Filozofik të Universitetit 
të Beogradit (1958). Në këtë universitet kreu 
edhe studimet pasuniversitare dhe mbrojti 
tezën e disertacionit (1973). Fillimisht punoi 
si mësimdhënës i historisë në Vushtrri dhe 
më vonë në gjimnazin e Mitrovicës. Në vitin 
1968 u zgjodh asistent dhe në vitet vijuese arriti 
titullin profesorit ordinar në degën e historisë 
të Fakultetit Filozofik të Universitetit të Prishti-
nës. Ka botuar tekste të historisë për shkolla fil-
lore dhe të mesme dhe studimet monografike: 
“Kosova dhe reformat në Turqi (1839-1912)”, 
“Lëvizja punëtore ndërkombëtare deri në vitin 
1945” (1984). Ka marrë pjesë në konferenca 
shkencore brenda dhe jashtë vendit. (Isa Bicaj)

PLLANA Gani (1954-). Inxhinier i makinerisë, 
mësimdhënës universitar. Lindi në Kçiq të 
Madh të komunës së Mitrovicës. Shkollën 
fillore e kreu në Smrekonicë, shkollën e mesme 
në Mitrovicë. U diplomua në Fakultetin Teknik 
të Universitetit të Prishtinës (1978), ndërsa 
studimet e magjistraturës i përfundoi në 
Fakultetin e Makinerisë dhe të Anijendërtimit 
të Universitetit të Zagrebit. Nga viti 1979 
punon në Fakultetin e Inxhinierisë Mekanike të 
Universitetit të Prishtinës. Gjatë vitit akademik 
1984/85 ishte për specializim në Luzanë të 
Zvicrës. U zgjodh ligjërues i lartë më 1996. 
Përveç në Fakultetin e Inxhinierisë Mekanike, 
ligjëroi edhe në Fakultetin e Xehetarisë dhe 
të Metalurgjisë, në shkollat e larta teknike në 
Ferizaj dhe Mitrovicë, në Universitetin e Tetovës 
dhe në Universitetin e Prizrenit. Publikoi një 
sërë artikujsh shkencorë nga fusha e inxhinierisë 
mekanike dhe e terminologjisë, në vend dhe 
jashtë. Është përkthyes i disa teksteve për shkolla 
të mesme profesionale, hartues i dispensave dhe 
i teksteve universitare me përmbledhje detyrash 
nga mekanika teorike. (Xhevat Perjuci)

PLLANA Qerim (1944-2014). Shkrimtar. 
Lindi në fshatin Shtrojerë të Vushtrrisë. Kreu 
shkollën fillore në vendlindje, të mesmen 
në Vushtrri, ndërsa studimet për letërsi dhe 
gazetari i mbaroi në Prishtinë. Disa vjet punoi 
në arsim, mandej në gazetën “Kosova” dhe, së 
fundi, përsëri në arsim. Është autor i një sërë 
veprash letrare (romane, poezi, publicistikë) 
dhe i një sërë shkrimesh të ndryshme nga 
kultura, letërsia dhe arti. Botoi veprat: “Erërat 
që s`prajnë” (1992), romanin “Legjenda e 
dasmës” (1962), “Metamorfozë shqiptare apo 
udhëkryq i ri kombëtar” (1993), “Tri hije 
në Bruksel” (1994), “U zhdukën bashkë me 
krismën” (1995), “ Dilemat për bashkimin 
kombëtar” (1998), “Albanidë, toka ime e 
zjarrtë” (1998), “Pafundësi e përbotshme” 
(1908). Ka lënë në dorëshkrim edhe disa vepra 
letrare dhe publicistike. (Nazmi Rrahmani)

PLLANA Ruzhdi (1940-2015). Gjeograf, pro-
fesor universitar, anëtar korrespondent i Aka-
demisë së Shkencave dhe Arteve të Kosovës. 
Lindi në Dobërllukë të Vushtrrisë. Kreu shko-

llën fillore në Vush-
trri dhe Normalen në 
Prishtinë (1960), ndërsa 
studimet për gjeografi i 
ndoqi në Universitetin 
e Novi Sadit (1966). Stu-
dimet pasuniversitare i 
kreu në Universitetin e 
Zagrebit (1973), kurse 
disertacionin e doktor-

atës e mbrojti në Universitetin e Prishtinës. 
Një kohë punoi në shkolla të mesme, pastaj u 
emërua ligjërues në seksionin e gjeografisë të 
Universitetit të Prishtinës (1971), ku shërbeu 
deri në pension (2005). Dha mësim në lëndët 
e klimatologjisë, meteorologjisë, hidrologjisë, 
gjeografisë nacionale, menaxhimit të mjedisit, 
gjeotrashëgimisë, rreziqet natyrore etj. Ushtroi 
detyrën e përgjegjësit të seksionit, të prodekanit 
të Fakultetit Filozofik, të kryetarit të Shoqatës 
së Gjeografëve, të redaktorit të revistës “Kër-
kime gjeografike” dhe të ndihmëssekretarit për 
arsimit të KSA të Kosovës (1985-1989). R. Plla-
na u mor posaçërisht me problemet e ujërave, 
të klimës, të mjedisit, të rreziqeve natyrore dhe 
të speleologjisë (shpellave). Për thellimin e njo-
hurive nga këto fusha ka qëndruar në Institu-
tin e Hidrometeorologjisë në Tiranë (1973), në 
Bërno të Çekosllovakisë (1975), në Institutin 

“Lomonosov” në Moskë (1979), në institutet 
për çështje të mjedisit në Britani të Madhe, 
Holandë, Poloni etj. R. Pllana ka botuar një 
varg punimesh shkencore në revistat vendore 
dhe ndërkombëtare, si dhe katër tekste mësi-
more të gjeografisë. Është autor i teksteve për 
klimën, ujërat dhe trashëgiminë natyrore 
në botimin “Kosova-vështrim monografik” 
(2013) dhe i monografisë “Klima e Kosovës” 
(2015). (Vahdet Pruthi)

PLLANA Shefqet (1930-1994). Mledhës dhe 
studiues i folklorit, profesor universiteti. Lindi 
në Ferizaj. Kreu Shkollën Normale në Prizren, 
ndërsa studimet në katedrën e albanologjisë të 
Universitetit të Beogradit (1957), ku kreu dhe 
studimet pasuniversitare dhe mbrojti tezën e 
doktoratës (1970). Në vitet 1968-1991 ligjëroi 
lëndën e letërsisë popullore në degën e letërsisë 
shqipe të Universitetit të Prishtinës (UP). Në 
periudhën 1988-1991 ishte dekan i Fakultetit 
të Filologjisë të UP-së, kur u përjashtua me 
dhunë nga puna nga autoritetet serbe. Vepra e 
tij “Studime në fushë të folklorit” u botua pas 
vdekjes, që është një përzgjedhje studimesh 
e përgatitur nga një redaksi e veçantë në 
Fakultetin e Filologjisë në Prishtinë (2004). 
Sh. Pllana ka mbledhur dhe redaktuar lëndë 
të shumtë folklorike dhe ishte bashkautor 
në përgatitjen e vëllimit “Këngë popullore 
të Rilindjes Kombëtare” (1978). Themeloi 
dhe udhëhoqi për një kohë të gjatë Shoqatën 
e Folkloristëve të Kosovës. Mori pjesë me 
kumtesa në shumë kongrese e simpoziume 
të ndryshme brenda dhe jashtë vendit. Duke 
ligjëruar për shumë vjet lëndën e letërsisë 
popullore, Sh. Pllana ka merita të veçanta për 
përgatitjen e kuadrit nga fusha e folkloristikës 
në Kosovë dhe në hapësirat shqiptare të ish-
Jugosllavisë. (Adem Zejnullahu)

PLLANA Teuta (1959-). Pianiste. Lindi në 
Prishtinë. Mësimet e para për piano i mori te 
pedagogët H. Gjinali, më pas tek I. Juniku në 
Shkollën e Ulët dhe në Shkollën e Mesme të 
Muzikës në Prishtinë. Kreu studimet për piano 
më 1982 në Fakultetin e Arteve të Universitetit 
të Prishtinës. Përfundoi specializimin njëvjeçar 
në Moskë më 1985-1986 te prof. V. Natanson 
dhe A. Malkus. Koncertoi në festivale të njohura 
në vend dhe në qendra të ish-Jugosllavisë, si në 
“Ditët e Muzikës Kosovare”, “Skena Muzikore 
e Prishtinës”, “Ditët e Muzikës” në Herceg-

Novi, “Tribuna e Krijimtarisë Muzikore” në 
Opati etj. Bashkëpunoi me instrumentistë të 
njohur kosovarë. Koncertoi edhe në Gjermani, 
Francë (Parsi, 1989, 200-vjetori i Revolucionit 
Frëng), në Shqipëri e SHBA. Ligjëroi lëndën e 
pianos në Fakultetin e Arteve dhe në Shkollën 
e Muzikës në Prishtinë. Më 1990 u shpërngul 
në SHBA. Bashkëpunon me pianisten ruse 
L. Kritskaya. Nga viti 2011 mban mësimet e 
pianos në “Long Island University”. Jeton dhe 
vepron në Nju-Jork. (Indira Çipa)

PNISHI Shani (1977-). Gazetar. Lindi në 
Demjan të Gjakovës. Shkollën fillore dhe të 
mesme i kreu në vendlindje dhe në Gjakovë. 
Studimet për letërsi dhe gjuhë shqipe i mbaroi 
në Fakultetin e Filologjisë të Universitetit të 
Prishtinës. Një kohë punoi në gazetën e stu-
dentëve “Bota e re”. Në vitin 1999 emigroi në 
Kanada, ku kreu studimet për shkenca politi-
ke në Universitetin e Hamiltonit. Ishte korre-
spondent nga Kanadaja i gazetës shqiptaro-
amerikane “Illyria” dhe më pas kryeredaktor 
i gazetës “Flas shqip” që botohet në Kanada. 
Në periudhën 2010-2015 ka drejtuar shoqatën 
e shqiptarëve në Hamilton. Merret edhe me 
letërsi. Në vitin 1999 botoi përmbledhjen e po-
ezive “99”. Jeton në Kanada. (Hyra Tejeci)

PodGURI I PeJËS. Trevë gjeografike në 
pjesën veriore të Rrafshit të Dukagjinit. Ndry-
she njihet si Anamali i Pejës. Shtrihet rrëzë 
malit Mokna, në kontaktin ndërmjet fushës 
së Dukagjinit dhe malit të Moknës. Lartësia 
mbidetare është mbi 450 metra, që njëherësh 
paraqet pjesën më të ngritur të Fushës së 
Dukagjinit. Në aspektin gjeologjik, Podguri, 
në pjesën e poshtme të tij (rrëza), përbëhet 
nga formacioni vullkanogjen diabaz-strallor, 
ndërsa në pjesët më të larta nga gëlqerorët, 
dolomitët e triasikut. Karakterizohet edhe me 
reliev sipërfaqësor karstik. Në kontaktin e kë-
tyre formacioneve gjeologjike, në rrëzën e tij 
burojnë gurrat e Vrellës, Istogut, burimi termal 
i Studenicës etj. Temperatura mesatare vje-
tore sillet nga 9-10°C, kurse reshjet mes 800-
900 mm. Podguri është relativisht i mbuluar 
me bimësi, ku mbizotëron dushku. Përgjatë 
kësaj treve kalon rruga magjistrale Mitrovicë-
Pejë, duke u mundësuar banorëve qasje më 
të shpejtë në komunikacion dhe lidhje me 
vendbanimet e komunës së Pejës e të Istogut. 
Në këtë trevë janë të vendosura vendbanimet 

pranëmalore: Istogu, Vrella, Studenica, Mo-
jstiri etj. Banorët merren me veprimtari të 
dyfishtë, duke shfrytëzuar fushën për bujqësi, 
kurse zonat malore për blegtori dhe pylltari. 
Dita-ditës rëndësi më të madhe po i kushto-
het pemëtarisë. Qendra kryesore është Istogu 
(Burimi), me 5,115 banorë. (Valbon Bytyçi) 

PodRIMÇAKU Avdi (1951-). Gazetar. Lindi 
në fshatin Fierzë të komunës së Pejës. Në 
vendlindje kreu shkollën fillore, të mesmen 
në Pejë, ndërsa studimet për gjuhë dhe letërsi 
shqipe në Fakultetin Filozofik të Universitetit 
të Prishtinës. Filloi të merret me gazetari në të 
përditshmen “Rilindja” nga viti 1976. Ndoqi 
kryesisht zhvillimet në fushën e ekonomisë 
dhe, në këtë kuadër, problematikat e bujqësisë 
dhe të fshatit. Një periudhë punoi edhe në 
redaksinë e gazetës “Rilindja” që u botua në 
Tiranë. Nga viti 1999 jeton në Suedi. (Shefqet 
Rexhepi)

PodRIMÇAKU drilon (1985-). Balerin. 
Lindi në Prishtinë. Shkollën fillore dhe 
shkollën e mesme të muzikës “Prenk Jakova”, 
degën e baletit, e kreu në Prishtinë. Në Trupën 
e Baletit të Kosovës në Teatrin Kombëtar është 
i angazhuar që nga viti 2003, prej kur ka luajtur 
në një sërë shfaqjesh. (Ragip Sylaj) 

PodRIMÇAKU Hysen (1953-). Balerin. 
Lindi në Novosellë të Pejës. Shkollimin fillor e 
kreu në vendlindje, ndërsa Shkollën e Mesme 
të Baletit në Shkup. Pas diplomimit më 1972 
filloi punën në Teatrin Popullor Krahinor, si 
gjeneratë e parë e trupës së baletit në Kosovë. 
Mori pjesë në një sërë premierash të realizuara 
nga ansambli i baletit dhe në shfaqje të 
realizuara nga ansambli i dramës. Bashkë me 
ansamblin e baletit u prezantua në festivalet 
ndërkombëtare, si në “Bienalet e Lubjanës” 
në Slloveni dhe “Lojërat e Dubrovnikut” në 
Kroaci. Luajti rolet kryesore në shfaqjet e 
baletit: “E bukura More”, “Era dhe kolona”, 
“Balloja e kadetëve”, “Bukuroshja e fjetur”, 
“Fyelltari” etj. Nga viti 2000 ligjëroi lëndën e 
baletit klasik në Shkollën e mesme të muzikës 
“Prenk Jakova” në Prishtinë dhe në Shkollën e 
mesme të muzikës “Lorenc Antoni” në Prizren. 
(Selman Jusufi) 

PodRIMJA. Njësi e vogël administrative 
që nga fundi i shek. XII, e cila përfshinte 
hapësirën në të majtë të Drinit në drejtim të 

Prizrenit dhe pjesën më të madhe të territorit të 
komunave të sotme të Rahovecit dhe të Hoçës 
së Madhe. Në jetëshkrimin e Stefan Nemanjës, 
të hartuar nga i biri Rastko, përkatësisht Shën 
Sava (rreth vitit 1220), mësohet se Nemanja 
në një ekspeditë bashkë me mbretin hungarez, 
pasi rrënoi qytetin e sotëm të Sofjes, me t’u 
kthyer në principatën e vet kishte rrënuar 
edhe qytetet e Stobit, Velbuzhdit, Shkupit, 
qytetin Leshi në Pollog dhe qytetin e Prizrenit, 
duke ia bashkëngjitur të gjitha këto territore 
principatës së vet. Krahina e vogël e re (zhupa), 
e themeluar me këtë rast, u quajt nga ardhësit 
serbë Podrima/Podrimlje, sipas pozitës së 
mikroregjionit nën rrjedhën e poshtme të 
Drinit të Bardhë, me qendër Rahovecin e 
sotëm. Për ndryshim nga emrat e zhupave 
të tjera, ky variant serb i emrit u ruajt dhe u 
vazhdua edhe nga popullata vendëse arbërore, 
e cila para ngulitjes së serbëve ishte popullsi 
shumicë. (Skënder Gashi) 

PodRIMJA Ali (1942-2012). Poet, akademik. 
Lindi në Gjakovë. Kreu shkollën fillore dhe të 
mesme në vendlindje. Mbaroi studimet për 
gjuhë dhe letërsi shqipe në Fakultetin Filozofik 

në Prishtinë. Në fillim u 
punësua si gazetar në të 
përditshmen “Rilindja”, 
më vonë redaktor në 
ndërmarrjen e botimeve 
“Rilindja”, ku punoi deri 
në pensionim. Poezinë 
e parë “Bukuria” e botoi 
në vitin 1959, me të 
cilën tërhoqi vëmendjen 

e atëhershme, si talent i veçantë. Librin e parë 
“Thirrje” e botoi në vitin 1961. Veprat letrare: 
“Thirrje” (1961), “Shamijat e përshëndetjeve” 
(1963), “Loja nën diell” (1967), “Dhimbë e 
bukur” (1967), “Sampo”(1971), “Hija e tokës” 
(1971), “Sampo 2” (1980) “Folja” (1973), 
“Credo” (1976), “Poezi” (1978), “Poema” 
(1978), “Drejtpeshimi” (1981),”Lum Lumi” 
(1982), Fundi i gëzuar (1988), “Zari” (1990), 
“Në bisht të sorrës” (1994), “Buzëqeshje 
në kafaz” (1994), “Ishulli Albania” (1998), 
“Harakiri” (1999), “Dielli i zi” (2000), “Libri 
që nuk mbyllet” (2001), “Ëndrrat kallëzohen 
në mëngjes” (2001), “Litari i ankthit” (2002) 
“Antologji personale” (2003), “Te guri i 
Prevezës” (2003), “Libri mbi të qenit” (2009), 
“Kush do ta vrasë ujkun” (2002). Formimi 

shpirtëror dhe intelektual i A. Podrimjes u 
krijua në vitet ‘50 të shekullit njëzet. Gjurmë 
të thellë do të lërë, sidomos, aksioni famëkeq 
serb për mbledhjen e armëve dhe shpërnguljen 
dramatike me dhunë nga Kosova për në Turqi. 
Si gjimnazist, por edhe më tej, ai do të zhvillojë 
një betejë të madhe deri në fund të jetës edhe 
përmes poezisë. Poezia e A. Podrimjes është 
e mbrujtur me fatkeqësitë kolektive të etnisë, 
por edhe me ato personale, me të cilat do të 
përballet pambarimisht. I ndërgjegjshëm për 
përcaktimin e brendshëm, për misionin e 
madh të cilit tërësisht i dorëzohet, me guxim 
dhe dinjitet, A. Podrimja është plotësisht i 
vendosur dhe i sigurt për sa dëshiron, për sa 
beson, për misionin e vet, duke e artikuluar 
tërë atë revoltë përmes zërit poetik të fuqishëm, 
që sa vjen e pushton hapësirën shqiptare. Në 
njëzet e më shumë vëllime poetike, por edhe në 
disa vëllime funksionale eseistike - në frymën 
gjithnjë të poezisë së tij, ai do t’i prekë dhe do 
t’i përvijojë majat e poezisë shqipe. Në një hark 
kohor prej më se dyzet vjetësh, A. Podrimja 
do t’i qëndrojë besnik projektit madhor 
poetik. Brenda këtij projekti ai do ta vijëzojë 
edhe synimin kolektiv: do të jetë rapsodi i 
madh shqiptar, ai i zërit të këngës integrale në 
kohë dhe hapësirë, zë i të gjitha të pathënave 
shqiptare gjatë shekujve të kaluar, i shekujve të 
durimit dhe të heshtjes. Në lartësinë artistike 
poezia e A. Podrimjes shkëlqen misionare. 
Ajo ka gjakuar të jetë zë i dhembjes kolektive 
kosovare, zë i mprehtë, i qëndrueshëm, duke e 
universalizuar atë. Tërë vepra si e tillë, shumë 
herë do të dalë përtej gjuhës shqipe, si vlerë 
gjithënjerëzore, kudo që u botua. E përkthyer në 
shumë gjuhë të botës, poezia e A. Podrimjes do 
të laureohet me çmime të larta ndërkombëtare 
dhe kombëtare. Poezia e tij frymëzoi dhe nxiti 
breza poetik të shqipes, frymëzoi lëvizjet e 
të rinjve drejt lirisë dhe vlerave shpirtërore. 
Ishte laureat i një sërë çmimesh letrare dhe 
mirënjohjesh publike. (Ali Aliu)

PodUJeVA (BeSIANA). Qytet në verilindje 
të Kosovës, qendër e komunës me të njëjtin 
emër. Shtrihet në të dy anët e lumit Llap, në 
lartësi mbidetare 620 m, në një sipërfaqe prej 
914 ha. Afër Podujevës janë identifikuar dy 
vendbanime të rëndësishme ilire: Vendenisi, 5 
km në të djathtë të lumit Llap dhe Laberion, 
në jug, më pranë qytetit. Podujeva përmendet 
për herë të parë në defterin kadastral osman 

të vitit 1455 dhe në një dokument të arkivit 
të Dubrovnikut të vitit 1660. Fillet e para të 
fizionomisë dhe jetës urbane Podujeva i merr 
në fund të shekullit XIX. Në fillim të shekullit 
XX në Podujevë filluan të hapen disa dyqane 
tregtare. Kësaj i parapriu vendosja e disa 
familjeve tregtare, kryesisht nga Gjakova. Gjatë 
viteve 1878-1881, në Podujevë dhe rrethinë u 
vendosën një numër refugjatësh nga Toplica. 
Pas vitit 1913 në Podujevë vendosen kolonët e 
parë serbë, ndërsa popullsia shqiptare përjeton 
disa shpërngulje radhazi për në Turqi. Qyteti 
i Podujevës pati fatin e ngjashëm me shumë 
vendbanime të tjera të Kosovës, të cilët gjatë 
kohës sa ishin nën sundimin serb, disa herë u 
dogjën dhe u shkatërruan. Sipas regjistrimit 
të vitit 1981, Podujeva kishte 15,937 banorë, 
ndërsa në vitin 2000 kishte 27,500 banorë. Në 
vitin 2011 në Podujevë u regjistruan 23,453 
banorë. Dega kryesore e ekonomisë së kësaj 
zone është bujqësia, ndonëse janë ngritur edhe 
disa kapacitete të industrisë ndërtimore, të 
plastikës etj. Nga objektet e standardit shoqëror, 
Podujeva ka qendrën e mjekësisë familjare, pesë 
shkolla fillore, tri shkolla të mesme, dy radio 
lokale dhe një numër të objekteve tregtare dhe 
shërbyese. (Skender Halimi) 

PodUJeVA (BeSIANA) (komuna). Shtrihet 
në verilindje të Kosovës, në lartësi mesatare 
mbidetare 825 m. Kufizohet me komunën e 
Prishtinës në jug, me Obiliqin e Vushtrrinë 
në jugperëndim dhe me Mitrovicën në 
perëndim, në veriperëndim kufizohet me 
komunën e Leposaviqit, ndërsa në lindje me 
Serbinë. Sipërfaqja e territorit të komunës 
është 633 km², ku jetojnë 131,300 banorë, në 
76 vendbanime, me dendësi mesatare 207 b/
km². Qafat malore dhe grykat mundësojnë 

lidhje të mira komunikuese me komunat 
dhe rajonet e tjera të Kosovës. Nëpër qafën e 
Merdarit (647m) kalon rruga automobilistike 
ndërballkanike Durrës-Kukës-Merdar-Nish, 
e cila paraqet korridorin më të shkurtër dhe 
më efikas për lidhjen e bregdetit Adriatik 
me brendësinë e Gadishullit Ballkanik dhe 
anasjelltas. Me Prishtinën dhe Rrafshin e 
Kosovës lidhet përmes grykës së Kulinës 
(Teneshdollit). Komuna e Podujevës ka klimë 
të mesme kontinentale. Temperatura mesatare 
e ajrit është rreth 9.50 C. Për shkak të strukturës 
morfologjike të terrenit, të hapjes nga ana e 
veriut, të lartësisë së madhe mbidetare dhe të 
pjesëmarrjes së madhe të territorit kodrinor-
malor, klima ka veçori më të theksuara 
kontinentale në krahasim me pjesët e tjera të 
Kosovës. Popullsia e komunës ka shënuar rritje 
të vazhdueshme. Sipas të dhënave të Agjencisë 
Statistikore të Kosovës, numri i popullsisë 
në komunën e Podujevës në vitin 2014 ishte 
131,000 banorë, ndaj 41,834 banorëve sa kishte 
në vitin 1948. (Skender Halimi)

PodVoRICA Afërdita (1978-). Futbolliste, 
trajnere. Lindi në Podujevë. Në vitin 1993 
emigroi në Gjermani, së bashku me familjen. 
Fillimisht u regjistrua në klubin e “Traber FC 
Mariendorf ” dhe pas dy vjetësh u bashkua me 
“SSV Turbinë Potsdam”. Një pjesë të karrierës e 
kaloi edhe në “Wolfsburg”, e më pas u rikthye 
përsëri në “Potsdam”. Pas disa lëndimeve që 
pësoi, në vitin 2009 e përfundoi karrierën në 
“Potsdam”. Pati një karrierë të suksesshme, 
duke u bërë shqiptarja e parë që bëri emër në 
futbollin europian. Ajo fitoi kupën UEFA-s për 
femra në vitin 2005, dy herë u shpall kampione 
e Gjermanisë (2004 dhe 2006), si dhe tri herë 
fitoi kupën e Gjermanisë (2004, 2005 dhe 
2006). Punon ndihmëstrajnere në skuadrën 
gjermane “Turbine Potsdam”. (Florim Maliqaj)

PodVoRICA Fetah (1968-). Kimist, profesor 
universiteti, anëtar korrespodent i Akademisë së 
Shkencave dhe të Arteve të Kosovës (ASHAK). 
Lindi në Dumosh të Podujevës. Shkollimin 
bazë e kreu në Podujevë, studimet për kimi në 
Universitetin e Prishtinës (1993), studimet pas-
universitare dhe tezën e disertacionit e mbrojti 
në Universitetin “Parisi 7” (2000). Në vitin 1993 
zgjidhet asistent në departamentin e kimisë të 
Fakultetit të Shkencave Matematike-Natyrore 
(FSHMN) të Universitetit të Prishtinës (UP) 

dhe më vonë, po në këtë 
fakultet, gradohet në të 
gjithë titujt universitarë. 
Kreu disa detyra në in-
stitucionet e arsimit të 
lartë. Ligjëroi lëndën e 
kimisë së përgjithshme 
në Fakultetin e Mjekësisë 
të Universitetit Paris 7 
(1998-2000). Është anë-

tar i rregullt i disa shoqatave ndërkombëtare të 
kimistëve dhe ka qenë profesor i ftuar në Shkol-
lën e Lartë për Fizikë dhe Kimi (ESPCI) të Pa-
risit dhe ka marrë habilitimin për udhëheqje në 
hulumtime shkencor (2010). Ka publikuar pun-
ime shkencore në revista ndërkombëtare dhe 
ka mbajtur kumtesa në tubime shkencore. Ka të 
regjistruar dy patenta në Europë dhe në SHBA. 
Është përfshirë si bashkautor në bibliografinë e 
botimeve për kripërat e aril diazonumit. Është 
shpallur shkencëtar i vitit 2013 nga Ministria 
e Arsimit, e Shkencës dhe e Teknologjisë të 
Kosovës. Në vitin 2016 u zgjodh anëtar korre-
spodent i ASHAK-ut. (Nexhat Daci) 

PodVoRICA-JASHARI elife (1965-). Solo-
këngëtare. Lindi në Dumosh të Podujevës. 
Pas shkollës së mesme kreu solokëndimin në 
Fakultetin e Arteve në Prishtinë, (1988), kurse 
magjistraturën në Shkup (2007-2009). Njihet 
si këngëtare e muzikës popullore, artistike e 
serioze. Është paraqitur në festivale dhe ka 
koncertuar me artistë e orkestra të njohura. 
Disa nga paraqitjet e saj janë: Vendi i parë në 
garat federative të ish-Jugosllavisë (Valevë, 
1984); Koncert recital solistik (Maribor, 1998); 
Festivali II i Muzikës Kamerale (Prishtinë, 
2001); koncert me Filarmoninë e Kosovës në 
Zvicër (2007), si dhe koncerte të ndryshme 
në Kosovë, Itali, Austri, Slloveni, Hungari, 
Gjermani etj. Nga viti 1987 ishte soliste në 
Korin Profesional të Radiotelevizionit të 
Prishtinës, kurse nga viti 1990 disa vjet soliste 
në Korin Shtetëror në Slloveni. Ishte profesore 
e solokëndimit në Shkollën e Muzikës në 
Prishtinë, bashkëpunëtore e jashtme për 
teknikë vokale në Fakultetit të Arteve (2001-
2008) etj. (Kristina Palokaj-Përkola)

PoeZIA. Në korpusin letrar shqiptar, poezia 
është forma më e pranishme artistike, e cila, 
me rrënjë në traditën popullore, njeh rrymat 
dhe stilet e ndërliqshme të saj. Kur kemi në 

fokus hapësirën e Kosovës, poet i parë del 
Pjetër Bogdani, i cili te “Cuneus Prophetarum”, 
shkroi poezitë religjioze për Sibilat. Në vijimësi 
shquhen Gjon Nikollë Kazazi, për katekizmin, 
e Ndue Bytyçi për vargjet kushtuar atdheut. 
Shtjefën Gjeçovi, te revista “Albania”, në 
vitet 1901-1902 botoi poezitë atdhetare me 
pseudonimin Lkeni i Hasit. Por, librat e parë 
të botuar në Kosovë i hasim mbas Luftës së 
Dytë Botërore. Martin Camaj botoi veprat “Një 
fyell ndër male” (1953) dhe “Kanga e vërrinit” 
(1954), si himn për vendlindjen dhe natyrën. 
Poezinë e re të angazhuar me synim realizimin 
e lirisë e shkruan Esad Mekuli në veprën 
“Për Ty” (1955). Këto dy modele letrare do të 
kenë ndikim në vitet ‘60, sidomos tek autorët: 
Enver Gjerqeku, Din Mehmeti, Fahredin 
Gunga, Azem Shkreli, Ali Podrimja, etj. Enver 
Gjerqeku botoi veprat poetike “Gjurmat e 
jetës” (1957) e “Blerimi i vonuem” (1966) si 
forma elementare për të arritur në realizimin e 
sonetit. Din Mehmeti botoi veprat “Në krahët 
e shkrepave” (1961), “Dridhjet e dritës” (1969), 
ku dominon verbi i nostalgjisë për vendlindjen, 
i realizuar me figurat e ironisë e të kontrastit. 
Adem Gajtani botoi veprat “Drita në zemër” 
(1961), “Ti këngë, ti zog i largët” (1968) si 
latim metaforash e simbolesh. Fahredin Gunga 
sjell veprat poetike “Pëshpëritjet e mëngjezit” 
(1961) dhe “Mallkimet e fjetuna” (1970) si 
figurim rrethanash me synim simbolesh. 
Azem Shkreli, në nisje me frymën e Camajt, 
botoi veprat “Bulzat” (1960), “E di një fjalë 
prej guri” (1969) si këngë për vendlindjen e 
për unin poetik. Rrahman Dedaj me veprat 
“Me sy kange” (1962), “Baladë e fshehur” 
(1970) sjell shtimung të ri motivesh, figurash 
e refleksionesh poetike. Ali Podrimja niset me 
veprën e angazhuar “Thirrje” (1961) për të 
vijuar me “Shamijat e përshëndetjeve” (1967), 
“Sampo” (1969), ku dëshmon lakoren ngritëse 
në jetësim të metaforës konstrastive. Beqir 
Musliu me veprat “Rima të shqetësueme” 
(1965), “Bukurija e zezë” (1968) hap reflektime 
metafizike e figurë misticizmi. Avancimi 
nga poezia subjektive ndodh në vitet ‘70 me 
shfaqjen e poetëve Eqrem Basha, Sabri Hamiti, 
Teki Dërvishi, Musa Ramadani, Nexhat Halimi 
etj, të cilët krijojnë poezi objektive, për t’u 
shndërruar në model letrar. Të njohur me 
poezinë evropiane e botërore, të vetëdijshëm 
për estetikën letrare etabluan poetikën e 
individualiteteve letrare. Eqrem Basha me 

veprat “Opuset e maestros” (1971), “Yjedet” 
(1977) etj., hulumton në honet meditative 
të njeriut të humbur. Sabri Hamiti me veprat 
“Njeriu vdes i ri” (1972), “Thikë harrimi” (1975) 
e “Trungu ilir” (1979) etj., nis sistemin poetik 
si vetënjohje deri te rinjohja etnike-nacionale. 
Teki Dërvishi me vepat poetike “Nimfa” 
(1970), “Shtëpia e sëmurë” (1978) etj., sjell 
poetikën e sinkretizimit të formave shprehëse. 
Musa Ramadani me vepat “Mëkatet e Adamit” 
(1969), “Neurosis” (1973) etj., figuron mëkatin 
njerëzor e gjendjet poetike neurotike. Nexhat 
Halimi me veprat “Parakalimi i etjeve” (1969), 
“Dita e daljes” (1978) sjell figurën e paradoksit 
e semantikën e imazheve. Edi Shukriu sforcon 
poezinë e burimësisë arkeologjike te vepra 
“Gjakim” (1979). Këtyre individualiteteve 
poetike u shtohen veprat e autorëve të brezit 
pararëndës, nga të cilat veçojmë: sistematikën 
sonetike të Gjerqekut, poezitë ambientale të Din 
Mehmetit, vijimin e lirizmit të Adem Gajtanit, 
sforcimin e simboleve të Fahredin Gungës, 
poezitë e unit e të paradoksit të Azem Shkrelit, 
poezitë e figuracionit subtil të Rrahman Dedajt, 
e refleksiviteti poetik i Ali Podrimjes. Poezia 
e Kosovës hyn në ndërkomunikim modern 
poetik. Ndërkaq, autorët e viteve ‘60-‘70, 
sidomos Ali Podrimja, Sabri Hamiti, Eqrem 
Basha vijojnë sistematikën krijuese, duke 
shtuar laryshinë e formave dhe të motiveve 
poetike. Ali Podrmija shquhet me “Torzon” 
(1971) dhe “Lum Lumin” (1982) si latim figure 
e shprehje të emocionit, Sabri Hamiti me “Leja 
e njohtimit 1985” (1985) e “Kaosmos” (1990) 
si dominancë e figurës mendimtare, Eqrem 
Basha me veprat “Atleti i ëndrrave të bardha” 
(1982) dhe “Udha qumështore” (1986) si 
dëshmi ëndërrimi e pësimi njerëzor. Ky korpus 
poetik plotësohet me veprat e autorëve të brezit 
vijues si Abdullah Konushevci, Ramadan 
Musliu, Basri Çapriqi etj. Abdullah Konushevci 
me veprat poetike “Pasqyrë dhe diell” (1979), 
“Qerrja e diellit” (1983) etj, poetizon dhembje 
personale dhe risemantizime historike. 
Ramadan Musliu me veprat “Parodia e trupit” 
(1981), “Pasqyra e të rrëfyerit” (1987) situon 
asociacione figurash me zëra nga etnia. Basri 
Çapriqi me veprat “Ulli me dymijë unaza” 
(1983), “Në fund të verës” (1986) sjell poetikën 
e detit dhe lojën e simboleve. Në zhvillimin 
e poezisë vitet ‘90 “përplasin” brezat krijues. 
Poetët e fillimeve Mekuli, Gjerqeku etj. mbyllën 
poetikën e tyre pa ndryshuar ndjeshëm fahun 

krijues, ndërsa poetët e viteve 70’ si Basha, 
Hamiti etj., u panë si modele nga Ali Podrimja, 
Azem Shkreli etj. Poetët e viteve ‘80 si Çapriqi, 
Konushevci etj. iu bashkëngjitën modeleve të 
tyre pararëndese, por edhe hulumtuan forma 
alternative të vargut. Nga autorët e rinj të 
kësaj periudhe, të cilët sollën gërshetimin e 
traditës me hulumtime të reja, veçojmë: Halil 
Matoshin, Beqë Cufajn, Naime Beqirajn, 
Xhevdet Bajrajn, Fahredin Shehun, Xhavit 
Beqirin e Kujtim M. Shalën. Më 1999 ndodh 
jetësimi i lirisë, rikthimi i jetës artistike, por 
edhe shtimi i ndërndikimeve kulturore. Por, 
identitetin e poezisë së Kosovës e ruajnë dhe 
e kultivojnë autorët klasikë të katër brezave. 
Ndërkaq, si emra të rinj mbas këtij viti, mund 
të përmendën: Arben Idrizi, Vehbi Miftari, 
Blerina Rogova etj, të cilët vijojnë shkrimin 
e poezisë si formim të emrit të vet autorial. 
Poezia e Kosovës me traditën e saj tashmë 
mund të hyjë në procesin e përzgjedhjes së 
modeleve, duke shërbyer si ikonë për poetët e 
së ardhmes. (Nysret Krasniqi)

PoGRAGJA. Fshat në komunën e Gjilanit në 
rajonin e Anamoravës, që shtrihet në shpatet 
veriperëndimore të maleve të Karadakut, në 
anën e djathtë të lumit Morava e Binçës, në 
lartësinë mbidetare 600 m. Është vendbanim i 
tipit të dendur. Në periferi të fshatit ndodhet 
Kalaja e Pogragjës. Në vitin 1948 popullsia 
e këtij fshati kishte 1,082 banorë, ndërsa në 
regjistrimin e fundit (2011) 1, 211 banorë 
dhe 231 ekonomi familjare. Popullsia merret 
kryesisht me blegtori, bujqësi dhe pylltari. 
Pogragja ka statusin e bashkësisë lokale në të 
cilën gravitojnë fshatrat Llovcë, Kokaj, Sllubicë, 
Bilinicë dhe Stublinë. Ka shkollën 9-vjeçare, 
stacionin shëndetësor, bibliotekën dhe disa 
njësi tregtare. (Nexhat H. Rexha) 

PoGRAGJA Hamdi (1921-1998). Veprimtar i 
çështjes kombëtare, i burgosur politik. Lindi në 
Pogragjë të Gjilanit. Më 1941 shpërngulet në 
Ferizaj, ku hapi një dyqan zejtar. Me vendosjen 
e pushtetit komunist në Ferizaj, u rreshtua në 
anën e atyre që nuk u pajtuan me gjendjen 
e krijuar. U përfshi në Lëvizjen Nacional-
Demokratike Shqiptare. Mbajti kontakte edhe 
me Gjon Serreqin. Në tetor të vitit 1946 u 
zbulua nga OZN-a dhe u burgos me një grup 
prej 40 vetash. Më 1947 u dënua me 3 vjet. 
Pas daljes nga burgu, u vendos në Shkup. Në 

gusht të vitit 1961 burgoset sërish dhe dënohet 
me 5 vjet heqje lirie. Më 1968 u angazhua në 
organizimin e demonstratave në Shkup dhe 
Tetovë, por pasi u zbulua nga organet e sigurimit 
emigroi në Austri. Më 1970 nga Vjena kaloi në 
Bruksel. Aty hapi restorantin “Iliria”, i cili u bë 
qendër frekuentimi i veprimtarëve politikë të 
të djathtës shqiptare. Vdiq në Bruksel dhe u 
varros në Shkup. (Fehmi Rexhepi)

PoLIKLINIKA HUMANITARe “NËNË 
TeReZA”. Në fillim të viteve ’90 Qeveria 
e Serbisë vendosi masa të dhunshme në 
mbi 90% të institucioneve shëndetësore të 

Kosovës. U përjashtuan nga puna mbi 2,500 
punëtorë shëndetësorë shqiptarë, u mbyll 
Shkolla e Mesme e Mjekësisë dhe Fakulteti i 
Mjekësisë në Prishtinë. Për t’i ofruar ndihmë 
shëndetësore popullsisë, në mars të vitit 1992, 
në lagjen “Kodra e Trimave” në Prishtinë u hap 
ambulanca - poliklinika e parë humanitare 
“Nëna”, me ç’rast u vunë themelet e shërbimit 
shëndetësor të Shoqatës Humanitare “Nënë 
Tereza”. Që nga viti 1996 e deri në shtator të 
vitit 1999 në Prishtinë ka funksionuar edhe 
materniteti. Në mars të vitit 1999, në shkallë 
vendi funksiononin rreth 100 ambulanca të 
pavarura të kësaj shoqate. Nga viti 1992 e deri 
në 1999 në mbrojtje shëndetësore kontribuan 
1,637 punonjës, prej të cilëve 443 mjekë të 
praktikës së përgjithshme, 208 specialistë, 
884 infermierë dhe 102 punëtorë ndihmës. Ky 
shërbim ka kryer 2,784,914 vizita mjekësore, 
janë dhënë 1,554,999 injeksione, janë trajtuar 
139,546 plagë, janë dhënë 11,886 infuzione etj. 
Në këtë poliklinikë vetëm brenda vitit 1997 
lindën mbi 7,000 foshnje. Vizitat, konsultimet, 
intervenimet kirurgjikale, medikamentet dhe  

shërbimet në ambulanca dhe lindjet në 
maternitet ishin tërësisht falas. Mesatarisht 
në ditë nëpër ambulancat e kësaj shoqate janë 
vizituar rreth 6,500 pacientë, përkatësisht 
207,500 vizita në muaj. Në dy salla të lindjes 
dhe në një sallë të operacionit, gjatë kësaj 
periudhe, kanë lindur pa asnjë komplikim 
12,385 foshnja. Pas shfaqjes së epidemisë 
së poliomielitit (paralizës së fëmijëve) në 
Shqipëri, u prek edhe pjesa kufitare e Kosovës, 
përkatësisht rajoni i Prizrenit me 25 raste. 
Ndërhyri Organizata Botërore e Shëndetësisë 
(OBSH) dhe UNICEF-i. Në bashkëpunim më 
Poliklinikën “Nëna”, u bë organizimi i ditëve 
nacionale të imunizimit me poliovaksinë. 
Përfaqësuesit e OBSH-së dhe të UNICEF-it 
bënë trysni te pushteti serb që këtë fushatë ta 
drejtojnë kuadrot e” Nënë Terezës“ dhe të ish-
Entit për Mbrojtje Shëndetësore të Kosovës. Në 
tri rrethe të vaksinimit u dhanë rreth 2 milionë 
doza të vaksinës kundër poliomielitit dhe 
epidemia e sëmundjes u frenua. Gjatë Luftës në 
Kosovë, nga forcat serbe u vranë 165 aktivistë 
të shoqatës, 57 veprimtarë u plagosën, 48 të 
tjerë janë të zhdukur, 38 u burgosën dhe 114 
aktivistë u keqtrajtuan. (Gani Demolli)

PoLIoMIeLITI. Sëmundje akute ngjitëse, 
me natyrë virale, që prek trurin dhe brinjët 
e përparmë të palcës kurrizore. Paraqitet 
kryesisht te fëmijët. Karakterizohet me shfaqjen 
e paralizave të gjymtyrëve të poshtme, të cilat 
janë të pakthyeshme. Ndryshe quhet edhe 
sëmundja e “Hajne-Medinit”, (Heine-Medin, 
poliviral fever). Mund të manifestohet edhe 
me simptome jokarakteristike për sëmundjen, 
meningjitin aseptik si dhe paralizën flakcide 
të gjymtyrëve të poshtme. Në Kosovë nga vitit 
1946 deri në 1996 janë raportuar 424 raste të 
sëmundjes me 21 të vdekur , me një letalitet 
prej 4.99%. Në vitin 1996, u paraqit epidemia e 
sëmundjes me 25 të sëmurë. Në Kosovë vaksina 
u aplikua pas vitit 1960, ndërsa, me program 
të rregullt, si vaksinë e obliguar me ligj u 
aplikua nga viti 1962. Prej vitit 1983-1990 në 
Kosovë nuk u regjistrua asnjë rast i sëmundjes. 
Por me rënien e përfshirjes së fëmijëve me 
vaksinim në periudhën 1991-1999 bëri që prej 
vitit 1990 deri në vitin 1996 të regjistrohen 56 
raste të sëmundjes. Nga viti 1997 nuk është 
regjistruar ndonjë rast në Kosovë. Më 2002 
Europa shpallet “e lirë nga polio”, ndërsa 
Kosova më 2004 shpallet (certifikohet) nga 

Organizata Botërore e Shëndetësisë si “vend i 
lirë nga poliomieliti”. Nga viti 2015 në Kosovë, 
sipas programit kombëtar për imunizim, ka 
filluar aplikimi i vaksinës polio inaktive (IPV). 
(Ariana Kalaveshi)

PoLISI Faton (1986-). Gazetar i sportit. 
Lindi në Prishtinë. Shkollën fillore dhe të 
mesme i kreu në Prishtinë. Pas përfundimit të 
studimeve dhe diplomimit në departamentin e 
gazetarisë në Fakultetin e Filologjisë, nisi punën 
si gazetar i sportit te e përditshmja “Epoka e 
re” në Prishtinë. Pjesë e gazetës “Epoka e re” 
ishte prej vitit 2009 deri më 2010. Prej atij viti 
është gazetar i sportit në të përditshmen “Koha 
ditore”, ku shkruan tekste për sportin vendor. 
(Arsim Maxhera)

PoLISI Mehdi (1953-2014). Filolog oriental-
ist dhe përkthyes. Lindi në fshatin Dobovjan të 
Strugës. Shkollimin e mesëm e mori në Medrese-
në “Alauddin” në Prishtinë, ndërsa studimet për  

orientalistikë në Fakul-
tetin Filozofik të Prishti-
nës. Punoi në Arkivin 
Historik në Ohër (1978-
1980), ndërsa më pas në 
degën e orientalistikës 
në Prishtinë. Më 1988 
kreu studimet pasuni-
versitare në Prishtinë 
dhe më 1997 mbro-

jti tezën e disertacionit të doktoratës. Ishte 
përgjegjës për Kosovën në projektin e shtetit 
të Kuvajtit “Enciklopedia e Kuvajtit për botën 
islame dhe pakicat myslimane”. Botoi studime, 
disa vepra autoriale dhe të përkthyera. Shquhet 
për kontributin e tij në përkthimin e veprave 
të Sami Frashërit nga gjuha osmane. Botoi 
një gramatikë të turqishtes dhe veprën studi-
more “Adaptimet fonetike dhe morfologjike të 
huazimeve orientale në gjuhën shqipe” (1987). 
Ishte pjesëmarrës aktiv me kumtesa në tubime 
shkencore, konferenca, tryeza, seminare, sim-
poziume etj., brenda dhe jashtë vendit. (Jahja 
Hundozi)

PoLITIKA AGRARe. Mënyra të veçanta 
të ndërhyrjeve shtetërore në bujqësi, siç janë: 
politikat e çmimeve të prodhimit, politika e  
kreditimit, të subvencioneve, politika e toka-
ve, të hulumtimeve shkencore etj. Politikat 
bujqësore lidhen me një mori masash  

shtetërore, të cilat kanë ndikim në prodhimin 
e ushqimit, në shfrytëzimin e resurseve në 
bujqësi, në tregun vendor dhe të jashtëm, në 
konsumin e ushqimit dhe të ushqyerit, në 
sigurimin dhe sigurinë e ushqimit, për krijimin 
e kushteve të jetës në rajonet rurale etj. Pjesë e 
politikave bujqësore janë edhe politikat agroin-
dustriale, pastaj politikat ushqimore dhe poli-
tika e zhvillimit rural. Politika agrare realizohet 
kryesisht përmes mekanizmave të ndërlikuar 
të eksportit dhe të importit, të kompensimeve 
(subvencioneve), të çmimeve, përmes politika-
ve tatimore dhe kreditore. Politikat bujqësore 
në Kosovë kanë filluar të aplikohen me shumë 
vonesë, si rezultat i mungesës së mjeteve finan-
ciare dhe të organizimit institucional, pastaj të 
mungesës së vullnetit dhe të përgjegjësive për-
katëse institucionale. Edhe sot instrumentet e 
politikave bujqësore janë të pamjaftueshme, 
jokonsistente dhe parciale. Si objektiv afatgjatë 
i politikave bujqësore në Kosovë mbetet ngritja 
organizative menaxheriale e bartësve të bizne-
sit dhe mbështetja institucionale e zhvillimit të 
agrobiznesit. (Halim Gjergjizi)

PoLITIKA eKoNoMIKe. Janë masat dhe 
veprimet që i ndërmerr një qeveri në fushën 
ekonomike, që përfshin llojin, strukturën dhe 
lartësinë e tatimeve dhe taksave, buxhetin, 
politikën monetare dhe normat e interesit, 
politikat e pronës, të punës, politikat tregtare 
etj. Dy janë fushat kryesore të kësaj ndërhyrjeje: 
politika fiskale, që përqendrohet në veprimet 
qeveritare rreth tatimeve dhe taksave; si dhe 
të shpenzimit të tyre në kuadër të buxhetit të 
shtetit dhe politika monetare, e cila merret me 
emetimin e parasë dhe rregullimin e normave 
të interesit. Në rastin e Kosovës, kur nuk ka një 
valutë nacionale dhe është në përdorim euroja, 
Banka Qendrore nuk e ka funksionin e emetimit 
të parasë, ndaj barra kryesore për rregullimin 
makroekonomik bie mbi politikën fiskale. Në 
përgjithësi Kosova ndjek politika ekonomike 
liberale, me taksa jo të larta, me normë të interesit 
të formuar lirisht në tregun e kredisë bankare 
dhe të tregtisë së lirë, pa kuota. Gjithashtu, deri 
më tani nuk ka pasur politika aktive industriale 
dhe politika aktive të tregut të punës. E gjithë kjo 
e ka reduktuar aktivitetin rregullues të qeverisë 
thuaja vetëm në politikën e tatimeve dhe taksave 
dhe ka ndikuar në zhvillimin e ngadalshëm të 
sektorëve të rinj prodhues. (Muhamet Mustafa)

PoLITIKA FISKALe. Përdorimi i shpen-
zimeve qeveritare dhe i politikës së taksave 
për të arritur qëllime të caktuara ekonomike 
dhe sociale. Qëllimet ekonomike dhe sociale 
ndahen në tri kategori: alokative, shpërndarëse 
dhe stabilizuese. Qëllimet alokuese përfshijnë 
ndikimin e politikave buxhetore në alokimin e 
resurseve të një vendi, nëpërmjet të të mirave 
publike, të rregullimit të eksternaliteteve dhe të 
resurseve të shoqërisë. Qëllimet shpërndarëse 
përfshijnë ndikimin e politikave buxhetore në 
shpërndarjen e të ardhurave të një shoqërie 
nëpërmjet ndikimit në grupe të ndryshme 
shoqërore. Qëllimet stabilizuese përfshijnë 
ndikimet e qeverisë në dukuritë e inflacionit, 
të papunësisë dhe të rritjes ekonomike. Në 
Republikën e Kosovës politikat fiskale përfshijnë 
instrumentin e buxhetit dhe të tatimit. Tatimet 
janë pesë llojesh: tatimi mbi vlerën e shtuar, 
tatimi mbi të ardhurat personale, tatimi mbi 
të ardhurat e korporatave, tatimi i paragjykuar 
dhe tatimi mbi fitimet. Përveç tatimeve, 
akcizat dhe tantiemat përbëjnë forma shtesë të 
politikës fiskale. (Lumir Abdixhiku)

PoLITIKA INdUSTRIALe. Janë tërësia e 
reformave dhe e masave ekonomike me qëllim 
të fuqizimit industrial të vendit. Këto politika 
ekonomike ishin shumë të përhapura në vitet 
’80. Ato i japin autoritet më të madh shtetit 
për të ndërhyrë në ekonomi përmes politikës 
fiskale dhe asaj monetare. Me këto politika 
synohet favorizimi i disa sektorëve industrialë, 
në të cilët shteti bazon zhvillimin ekonomik. 
Politika të njohura në këtë drejtim janë, bie 
fjala, mbrojtja e sektorëve të ndryshëm nga 
importi përmes tarifave dhe kuotave. Këto 
politika ekonomike kritikohen nga grupi i 
ekonomistëve neoliberalë, të cilët kundërshtojnë 
ndërhyrjen e tepërt të shtetit në ekonomi dhe 
favorizojnë tregun si rregullues të ekonomisë, 
ndërsa ekonomistë të tjerë i favorizojnë edhe 
funksionet zhvillimore të shtetit nëpërmjet 
politikave industriale, sidomos në vendet jo 
mjaft të zhvilluara. Politikat aktive industriale 
kanë qenë karakteristike në vitet ‘60-‘80 për 
Kosovën, ndërsa në periudhën e pasluftës nuk 
ka pasur politika të tilla aktive. (Alban Zogaj)

PoLITIKAT TReGTARe. Çdo politikë apo  
instrument që ndikon në tregtinë ndër-
kombëtare, në mënyrë specifike në tarifat, 
në instrumentet jotarifore dhe marrëveshjet 

për liberalizimin e tregtisë. Politika tregtare 
lidhet me segmente të caktuara të politikës 
fiskale, por edhe të asaj monetare. Ndërlidhja 
në mes të politikës tregtare dhe asaj fiskale 
është veçanërisht e ngushtë, meqë politika 
tregtare ndikon në politikën tatimore edhe 
atë buxhetore. Ndodh që qeveria synon t’i 
stimulojë disa sektorë të caktuar ekonomikë 
dhe këtë e bën përmes tarifave doganore, në 
njërën anë, dhe duke ngritur kapacitetet e 
këtyre sektorëve, në anën tjetër. Në kontekst të 
politikës tregtare, Kosova ka marrë një drejtim 
gati tërësisht liberal dhe, për rrjedhojë, aplikon 
masa shumë të kufizuara në tregtinë e jashtme. 
Me nënshkrimin e Marrëveshjes së CEFTA-s 
në vitin 2006, Kosova ka liberalizuar në tërësi 
tregtinë me vendet fqinje. Në të njëjtën kohë 
Kosova është në proces të liberalizimit të tregtisë 
me vendet e BE-së (në kuadër të Marrëveshjes së 
Stabilizim Asocimit) dhe me Turqinë. Më këta 
partnerë tregtarë marrëveshjet janë favorizuese 
për Kosovën, pasi liberalizimi i një numri të 
produkteve nga ana e Kosovës do të bëhet për 
një periudhë deri në 10 vjet dhe tarifat doganore 
të aplikuara janë dy nivelesh, pra 0 dhe 10 për 
qind. Masat jotarifore janë gati të paqena. Këtë 
qasje Kosova e ka ofruar përmes dy politikave 
të aprovuara tregtare pas vitit 1999: e para e 
vitit 2005, ndërsa e dyta e vitit 2009. Të dyja 
këto politika e theksojnë rëndësinë e tregtisë së 
jashtme dhe propozojnë një qasje të koordinuar 
në ngritjen e aftësisë konkurruese të sektorëve 
vendorë. (Petrit Gashi)

PoLLATA. Fshat në komunën e Podujevës. 
Shtrihet në grykëderdhjen e përroit të 
Mavriqit në lumin Llap. Sipërfaqja e territorit 
të fshatit është 671 ha. Popullsia merret 
kryesisht me bujqësi dhe blegtori. Në truallin 
e këtij vendbanimi gjenden gjurmë materiale 
të lashtësisë. Në dokumentet e shkruara 
përmendet në defterin kadastral Vëllk të 
vitit 1455 me 8 shtëpi. Pollata ka funksionin 
e bashkësisë lokale për fshatrat: Dvorishtë, 
Sllatinë, Reçicë, Potok, Zhiti, Brecë, Murgull, 
Tërrnavicë dhe Sylevicë. Nga objektet e 
standardit shoqëror ka shkollën fillore, zyrën e 
vendit, njësi tregtare etj. (Skender Halimi)

PoLLoSHKA Avdullah-dah (-1845). Luftë-
tar i kryengritjeve antiosmane. Lindi në 
Gjakovë. Sa herë që kërcënohej nga pushteti 
osman, dilte kaçak në Geghysenaj. Në kohën e 

fushatës për zbatimin e reformave të Tanzimatit 
në Shqipëri, kryekomandanti i Rumelisë, 
mareshali Mehmet Reshit Pasha, autori i 
masakrës së Manastirit, pasi shtypi lëvizjen 
kryengritëse kundër Tanzimatit në viset e 
tjera të Kosovës (1844-1845) u drejtua kundër 
forcave kryengritëse të kazasë së Gjakovës, 
të Rekës, të Gashit, të Krasniqes e të Byryçit. 
Kryengritësit në ballë me Binak Alinë, Sokol 
Ramën, Sylejman Vokshin, Haxhi Zekën, Dah 
Polloshkën etj., dëbuan garnizonin osman nga 
Gjakova. Por trupat osmane shtinë në dorë 
disa vise kryengritëse (qershor 1845). Për të 
shpëtuar nga terrori i ushtrisë osmane, D. 
Polloshka vendosi ta vriste mareshalin osman, 
i cili e kishte vendosur kampin e ushtrisë së 
tij në Nakaradë, në jug të Gjakovës. Me këtë 
qëllim u fut në kampin ushtarak dhe kërkoi të 
hynte te komandanti osman, por komandanti i 
truprojës nuk e lejoi. Ai vrau dy roje, por edhe 
u plagos. Në ikje e sipër me kalin e tij, vrau 
edhe ushtarë të tjerë, derisa i plagosur rëndë ra 
në duart e tyre. E ekzekutuan, duke e prerë për 
së gjalli, me urdhër të Mehmet Reshit Pashës. 
(Masar Rizvanolli)

PoLLoZHANI Azis (1957-). Mjek, kirurg, 
profesor universiteti. Lindi në Strugë. Mbaroi 
shkollimin fillor në Ohër, kurse gjimnazin në 
Strugë. Kreu studimet në Fakultetin e Mjekë-

sisë në Prishtinë (1981). 
Pas diplomimit dy vjet 
punoi në Drenas dhe 
nga viti 1983 në Kli-
nikën e Kirurgjisë në 
Prishtinë, në shërbimin 
e kirurgjisë vaskulare. 
Kreu specializimin për 
kirurgji të përgjithshme 
në Zagreb, kurse sub- 

specializimin për kirurgji plastike rekonstruk-
tive në Cyrih, Zvicër (1992). Hapi poliklinikën 
e parë private në Strugë, Maqedoni. Ndërkohë 
u inkuadrua në jetën politike të Maqedonisë, 
duke u zgjedhur deputet i Parlamentit të Ma-
qedonisë në tri legjislatura, kurse në periudhën 
2002-2006 ushtroi detyrën e ministrit të Arsi-
mit dhe të Shkencës. Në vitet 2008-2009 ishte 
drejtor i Institutit të Shëndetit Publik të Repu-
blikës së Maqedonisë, kurse gjatë viteve 2009-
2012 ishte ambasador i Maqedonisë në OKB, 
Gjenevë. Është mësimdhënës në Universite-
tin Shtetëror të Tetovës dhe në Universitetin e  

Europës Juglindore po në Tetovë. Ka botuar disa 
punimeve shkencore në revista të ndryshme 
ndërkombëtare nga fusha e shëndetësisë dhe 
është autor dhe bashkautor i teksteve universita-
re: “Aspekte moderne të menaxhimit shëndetë-
sor” (2008), ”Ekologjia humane dhe shëndeti 
publik” (2009), “Ekologjia humane me higjienë” 
(2013). Nga viti 2012 është redaktor përgjegjës i 
revistës së shkencave mjekësore, “Medicus”, që 
botohet në Shkup. (Avdyl Krasniqi)

PoLLUZHA Shaban (1871-1945). Koman-
dant i Brigadës së Drenicës dhe udhëheqës i 
Luftës së Drenicës në janar të vitit 1945. Hero i 
Kosovës. Lindi në fshatin Polluzhë. Gjatë Luftës 

së Parë Botërore luftoi 
kundër pushtimit bullgar. 
Në kohën e Mbretërisë 
Serbe-Kroate-Sllovene u 
zgjodh kryetar i komu-
nës së Vërbofcit. U shqua 
si pajtues i gjaqeve dhe 
përkrahës i lëvizjes ka-
çake. Gjatë Luftës së Dytë 
Botërore mori pjesë në 

luftërat kundër sulmeve çetnike në Sanxhak dhe 
Kosovë. Në vitin 1943 Këshilli i Naltë i Qeverisë 
së Përkohshme e emëroi kryetar i komunës së 
Skënderajt. Më 20 nëntor 1944 organizoi Kuven-
din e Drenicës me 200 pjesëmarrës, i cili vendosi 
për mobilizimin e të rinjve në radhët partizane, 
mbështetur në Rezolutën e Bujanit. Për ndi-
hmën që i dha lëvizjes antifashiste u arrestua 
dhe u burgos bashkë me familjen në Pejë. Në 
rrethanat që u krijuan, më nismën e disa krerëve 
të Drenicës, në mesin e tyre edhe kundërshtarë 
të rreptë të komunistëve, u mbajt Kuvendi i 
Polluzhës, ku u krijua Shtabi i Përgjithshmi të 
Lëvizjes për Çlirim dhe Bashkim Kombëtar, në 
krye të të cilit u zgjodh Shaban Polluzha. Pas 
formimit të Brigadës VII të Kosovës, formacio-
net e komanduara nga Sh. Polluzha u rreshtuan 
në këtë njësitdhe ai u caktua zëvendëskoman-
dant. Në janar të vitit 1945, pas dy takimeve me 
Fadil Hoxhën në Mitrovicë dhe Skënderaj, pra-
noi që brigada që e komandonte ai të nisej për 
Frontin e Sremit, në veri të Jugosllavisë. Por për 
shkak të gjendjes së rëndë në Kosovë, pas hyrjes 
së forcave partizane, tërhiqet nga ky vendim dhe 
vazhdoi luftën vetëmbrojtëse kundër vendosjes 
së pushtetit komunist. Pas luftimeve të përgjak-
shme, më 21 shkurt 1945 u vra nga forcat parti-
zane serbo-malazeze. (Izber Hoti) 

PoMAK Pajazit (1924-1987). Ekonomist, 
profesor universiteti. Lindi në Brod, komuna 
e Dragashit. Shkollimin e kreu në vendlindje, 
në Prishtinë, në Beograd dhe në Shkup. Një 
kohë punoi si profesor dhe drejtor i shkollës 
së mesme të partisë të Komitetit Krahinor të 
Lidhjes së Komunistëve të Kosovës në Prishtinë. 
Studimet pasuniversitare i kreu në Beograd 
(1968), ndërsa doktoroi në Universitetin e 
Shkupit (1975). Në vitin 1976 u zgjodh profesor 
ordinar në Fakultetin Ekonomik të Prishtinës. 
Krahas punës shkencore dhe pedagogjike ishte 
punëtor aktiv politiko-shoqëror. Botoi disa 
punime shkencore dhe profesionale, tekste, 
monografi etj. (“Çmimi normal në teorinë 
marksiste ekonomike”, “Ekonomia politike e 
kapitalizmit” etj.). Ishte bashkautor i tekstit 
“Ekonomia politike e socializmit”, e cila së 
pari u botua në gjuhën serbokroate (1983), 
pastaj edhe në gjuhën shqipe (1984). (Selman 
Selmanaj)

PoNoSHeCI. Fshat në Rekën e Keqe në 
perëndim të Gjakovës, rreth 20 km larg nga 
qendra. Është vendbanim i tipit të grumbulluar, 
i vendosur në anën e djathtë të lumit Erenik, në 
lartësi mbidetare 420-523 m. Ndodhet vetëm 
7 km larg kufirit me Republikën e Shqipërisë. 
Ponosheci ka qenë qendër e Rekës së Keqe gjatë 
gjithë shekullit XX. Është pikë e rëndësishme 
komunikuese ndërmjet Gjakovës, Bajram 
Currit dhe Junikut. Popullsia merret kryesisht 
me bujqësi (kultivimi i misrit dhe groshës), 
pemëtari (mollë, kumbull, arrë), blegtori 
(gjedhe dhe dele) dhe bletari. Një numër i 
banorëve punon dhe jeton jashtë Kosovës. 
Në vitin 2011 Ponosheci kishte 585 banorë, 
ndaj 457 banorëve në vitin 1921. Është qendër 
lokale e disa vendbanimeve përreth: Brovinë, 
Stubëll, Smolicë, Popoc, Shishman dhe Morinë. 
Ka shkollë 9-vjeçare, shkollën e mesme, qendër 
shëndetësore, disa objekte tregtare etj. (Qerim 
Kastrati) 

PoNoSHeCI Ibrahim. (1947-2008). Piktor. 
Lindi në Gjakovë. Kreu shkollimin fillor dhe 
të mesëm në Gjakovë, studimet për pikturë 
në Akademinë e Arteve Figurative në Beo-
grad (1974). Shquhet si piktor i abstrakcionit 
ekspresiv, ku figura dhe portreti abstrakt pa-
raqiten me kolorit intensiv. Ishte anëtar aktiv 
i Shoqatës së Artistëve Figurativë të Kosovës 
(SHAFK), përmes së cilës realizoi një sërë  

prezantimesh. Realizoi 
disa ekspozita persona-
le, si në Prishtinë (1975), 
Gjakovë (1976, 1987, 
2004), Ulqin (2004) dhe 
mori pjesë në një sërë 
ekspozitash të përbash-
këta në Prishtinë, Këln, 
Hamburg, Paris, Lion, 
Dubrovnik, Tuzëll, Nju-

Jork, Kairo, pastaj në Sallonin Pranveror, në 
ekspozitën me rastin e 40-vjetorit të shoqatave 
të artistëve jugosllavë në Tuzëll, në ekspozitën 
jubilare të Galerisë së Arteve në Prishtinë, si dhe 
në Sallonet e Nëntorit dhe Sallonet Vjeshtore 
dhe Pranverore të SHAFK-ut. Fitoi disa çmime 
dhe mirënjohje: më 1972 për vizatim në Beo-
grad, çmimin “100-vjetori i Lidhjes së Prizrenit” 
në Prizren më 1978, pastaj çmimin për Lapida-
rin e Dëshmorëve në Gjakovë etj. Nga viti 1974 
qe mësimdhënës i lëndës vizatim në Fakultetin 
e Arteve në Prishtinë. (Hajrush Fazliu)

PoPoCI Ibrahim Halit (?-1905). Atentatori i 
konsullit rus në Mitrovicë, Grigor Shçerbinit. 
Lindi në fshatin Sukë të rrethit të Gjilanit. Ishte 
mobilizuar në Shkup dhe u gjend në Mitrovicë 
si tetar i ushtrisë osmane për të luftuar kundër 
shqiptarëve të armatosur, të cilët sulmuan 
Mitrovicën, të mllefosur nga pëlqimi i Portës 
së Lartë, që Rusia të hapte konsullatën në këtë 
qytet. Në shtator të vitit 1902, nga Rusia u 
dërgua konsull në Mitrovicë, Grigor Shçerbini. 
Shqiptarët e vilajetit të Kosovës organizuan 
një varg protestash, kurse ngjarjet rreth 
Mitrovicës u ashpërsuan, kur më 30 mars 1903, 
2,000-3,000 shqiptarë të armatosur sulmuan 
Mitrovicën, për ta përzënë prej andej konsullin 
rus. Në këtë rrethanë, Porta e Lartë urdhëroi 
garnizonin e Mitrovicës dhe forcat e artilerisë 
të sulmonin kryengritësit. Në mbrëmje, kur 
kryengritësit iu afruan qytetit, konsulli rus 
Shçerbin, duke qarkulluar në llogoret e ushtrisë 
dhe artilerisë osmane, i nxiste ata të sulmonin 
sa më ashpër shqiptarët. Me këtë rast mbi 200 
shqiptarë mbetën të vrarë në hyrje të qytetit. Të 
nesërmen, më 1 prill 1903, konsulli Shçerbin u 
qëllua për vdekje gjatë një inspektimi ushtarak 
nga I. Popoci. Kjo vrasje pati jehonë të madhe 
në qarqet diplomatike europiane. I. Popoci u 
dënua me burg të përjetshëm, por pas dy vitesh 
vdiq nga torturat në burgun e Shkupit. (Aliriza 
Selmani)

PoPoVA Hysë (1856-1924). Luftëtar dhe 
prijës i anës së Llapit në luftë kundër pushtuesve 
osmanë dhe serbë. Lindi në Popovë të Llapit. 
Familja Popova ishte e njohur. Nga kjo familje 
ishte edhe Tahir Efendija, përkthyes i Mevludit 
në gjuhën shqipe. H. Popova u dallua në 
kryengritjet kundër Perandorisë Osmane 
në fillim të shekullit XX dhe më 1912 ishte 
komandant rajonal i kryengritësve në luftë 
kundër ushtrisë osmane. Gjithashtu më 1912 
u priu vullnetarëve në luftë kundër ushtrisë 
serbe në betejat e Merdarit dhe të Llpashticës. 
Gjatë Luftës së Parë Botërore luftoi kundër 
Bullgarisë. Bashkëpunoi me Hasan Prishtinën 
dhe Komitetin Mbrojtja Kombëtare e Kosovës, 
duke organizuar rezistencën kundër Serbisë. 
Ishte njëri ndër bashkëluftëtarët e Azem Bejtës 
dhe bashkëpunoi me krerët e lëvizjes kaçake 
edhe në viset e tjera të Kosovës. U vra më 1924 
në një betejë ku u plagos edhe Azem Bejta. 
(Fehmi Pushkolli).

PoPoVA Shefki (1950-2000). Gazetar. Lindi 
në Vushtrri. Shkollën fillore dhe të mesme 
i kreu në vendlindje, kurse u diplomua në 
Universitetin e Prishtinës. Profesionin e 
gazetarit nisi ta ushtrojë në gazetën “Rilindja”, 
ku punoi 26 vjet si korrespondent nga Vushtrria 
dhe gazetar i sportit. Bashkëpunoi edhe me 
revista të ndryshme që u botuan në Kosovë. 
Gjatë periudhës së luftës në Kosovë (1998-99), 
pos raportimeve nga zonat e luftës, ishte aktiv 
në organizatat humanitare që grumbullonin 
ndihma për popullsinë civile dhe luftëtarët e 
UÇK-së. U vra në Vushtrri më 10 shtator 2000. 
(Nehat Islami)

PoPoVA Tahir efendi (-1949). Titullar i fesë 
islame, mësues, vjershëtor. Lindi në fshatin 
Popovë, komuna e Vushtrrisë. Pas mbarimit të 
arsimit fillor shkoi në Stamboll, ku studioi në 
Medresenë “Shehzade”dhe në Shkollën e Lartë 
Pedagogjike “Sulltanije”. Pas studimeve, një kohë 
punoi si hoxhë dhe mësues i fesë në Vushtrri 
dhe në Mitrovicë. Më 1890 u emërua mësues në 
gjimnazin e ulët “Ruzhdije” të Novi-Pazarit, ku 
qëndroi deri në vitin 1908. Më pas u transferua 
në Berane dhe sërish në Novi-Pazar si mësues 
feje i shkollës fillore dhe i gjimnazit. Në vitin 
1934 vendosi të shkojë te djali i tij në Tiranë, 
ku edhe e kaloi pjesën tjetër të jetës. Është autor 
i veprës “Përmbledhje në vargje mbi qenien më 
të vlefshme në gjuhën shqipe”, të cilën e shkroi 

sa ishte student i shkollës së lartë “Sulltanije” në 
Stamboll. Mevludi i Tahir efendi Popovës pati 
shtrirje të gjerë. Edhe sot këndohet në manifestime 
fetare në Kosovë. (Ramadan Shkodra)

PoPoVIQ Ivan (Popović) (1923-1961). Gju- 
hëtar, profesor serb. U mor me historinë e 
gjuhës serbe dhe me studimin e dialekteve 
të saj, por rëndësi i ka kushtuar edhe gjuhës 
shqipe, etimologjisë dhe origjinës së saj. 
Pjesa e parë e veprës së tij “Histori e gjuhës 
serbokroate” (Geschichte der serbokroatischen 
Sprache, 1961) mbahet si një traktat i veçantë 
i ballkanistikës. Mbrojti tezën e Henrik 
Bariqit për origjinën trakase të gjuhës 
shqipe. Botoi artikuj në revistat “Jeta e re” 
dhe “Përparimi”  (1953-1957), kryesisht për 
raportet e shqipes me gjuhët e tjera. Është marrë 
posaçërisht me ndikimet e shqipes në gjuhët 
sllave të jugut. Ishte profesor në Universitetin e 
Novi Sadit dhe në Berlin. (Naile Mala-Imami) 

PoPoVIQ (Popović) Miladin (1910-1945). 
Funksionar i lartë komunist jugosllav, sekretar 
i Komitetit Krahinor të Partisë Komuniste të 
Jugosllavisë (PKJ) për Kosovë, pjesëmarrës i 
mbledhjes themeluese të Partisë Komuniste të 
Shqipërisë si delegat i PKJ-së, Hero i Popullit. 
Lindi në fshatin Lijeva Rijeka, në afërsi të 
Podgoricës në Mal të Zi. Kur ishte i ri familja e 
tij qe vendosur si kolonistë në Pejë. Gjimnazin 
e ndoqi në Pejë, në Prizren dhe në Prishtinë, 
ndërkaq Fakultetin e Drejtësisë e kreu në 
Beograd. Më 1933 u anëtarësua në Bashkimin 
e Rinisë Komuniste të Jugosllavisë, ndërkaq në 
vitin 1934 u bë anëtar i PKJ-së. Në vitin 1936 
organizoi demonstrata kundër qeverisë së 
Milan Stojanoviqit në Pejë. Më 1939 u zgjodh 
sekretar politik i PKJ-së për Kosovë, ndërkaq në 
maj të vitit 1941 sërish organizoi demonstrata, 
këtë radhë kundër administrimit italian në 
Pejë. Në po këtë vit u arrestua nga italianët në 
Mal të Zi dhe u internua në Peqin (Shqipëri). 
Nga aty u lirua nga komunistët e Shqipërisë. 
Përgjatë pjesës së mbetur të luftës qëndroi në 
Shqipëri, ku së bashku me Dushan Mugoshën 
bashkëpunoi me komunistët shqiptarë për 
themelimin e Partisë Komuniste të Shqipërisë, 
si i deleguar i Komitetit Qendror të PKJ-së. Në 
shtator të vitit 1944 u zhvendos në Kosovë, si 
sekretar politik i Komitetit Krahinor të PKJ-së 
për Kosovë. U vra në një atentat në zyrën e tij 
në Prishtinë. (Mrika Limani)

PoPoVIQ Luba (Ljuba Popović) (1934-). 
Poet i letërsisë serbe nga Kosova. Lindi në 
Igresh, afër Brusit në Serbi. Fëmijërinë e kaloi 
në afërsi të Podujevës. Gjimnazin dhe studimet 
për gjuhë serbokroate dhe letërsinë jugosl-
lave i mbaroi në Prishtinë. Ishte mësimdhënës 
në gjimnazin e Podujevës dhe më pas punoi 
në administratën komunale po në Podujevë. 
Botoi një sërë librash me poezi: “I përndjekuri 
i lumtur” (1966), “Kryengritja e pamposhtur” 
(1968), “Kështjella dhe rrathët” (1970), “Ra-
dhori” (1974), “Vapa e humnerës” (1976), 
“Shiu i mesditës” (1979) etj. Libri me poezi të 
zgjedhura “Malli për të papërjetuarën” u përk-
thye dhe u botua edhe në gjuhën shqipe. (Ismet 
Marković)

PoPULLSIA URBANe dHe RURALe. Sipas 
regjistrimit të popullsisë, ekonomive shtëpiake 
dhe të banesave të vitit 2011, popullsia e Kosovës 
është e shpërndarë në 1,467 vendbanime. Rreth 
26% e popullsisë është e përqendruar në 7 
qendra kryesore urbane, të cilat janë gjithashtu 
edhe qendra rajonale. Popullsia urbane është 
38.3% në nivel vendi, kurse 61.7% e popullsisë 
jeton në zonat rurale. Të dhënat për migrimin e 
brendshëm që janë mbledhur gjatë regjistrimit 
të popullsisë të vitit 2011 tregojnë se lëvizjet e 
popullsisë brenda Kosovës janë ndikuar nga 
arsye të punësimit, arsimit dhe ato familjare. 
Ndryshimet më të rëndësishme janë duke u 
zhvilluar në komunën e Prishtinës. Derisa të 
dhënat tregojnë se ka pasur rritje të numrit të 
popullsisë në kryeqytet dhe në disa komuna 
fqinje, si Fushë-Kosovë dhe Graçanicë, komuna 
të tjera, si Kamenica dhe Podujeva janë duke 
humbur numër të madh të banorëve. Në nivel 
vendi, ekonomitë familjare janë 297,090, nga 
të cilat 43% janë në viset urbane (128,131). 
Rreth 74% e tyre posedojnë kompjuterë, kurse 
qasje në internet kanë afër 70% e ekonomive 
familjare urbane. Popullsia rurale e Kosovës 
ka pësuar transformime të konsiderueshme në 
pikëpamje sociale-profesionale, demografike, 
arsimore, infrastrukturore, në mënyrën e 
jetesës dhe në vetëdijen e njerëzve etj. Kjo 
dëshmohet më së miri edhe me faktin se rreth 
54% e ekonomive familjare rurale posedojnë 
kompjuterë, kurse qasje në internet kanë 
47.4%. Një fakt shqetësues mbetet se ende 
3.6% e ekonomive familjare rurale nuk kanë 
qasje në ujë nga ujësjellësi si dhe mbi 45% e 
banesave nuk kanë qasje në ndonjë shërbim 

të kanalizimit. Numri mesatar i anëtarëve të 
ekonomive familjare është 5.9 persona në nivel 
vendi, në zonat urbane është 5.2 dhe 6.4 në 
zonat rurale. 
Derisa në vitin 1948 numri i popullsisë urbane 
ishte rreth 71,000 (9.7%), në vitin 2011 ai rritet 
në rreth 682,000 banorë. Në periudhën 1953-
1981 popullsia urbane rritet për 388,300 banorë 
ose për 306.9%, ndërsa në periudhën 1953-
2011 përreth 555,000 banorë ose 440%. Burim 
themelor i rritjes demografike të qyteteve të 
Kosovës është rrjedha demografike, pra numri 
i popullsisë dhe shtimi i vazhdueshëm i tij nga 
komponenti natyror (shtimi natyror) dhe më 
shumë nga ai mekanik (imigrimi). (Rahmije 
Mustafa-Topxhiu)

PoPULLSIA. Popullsinë e përbëjnë të gjithë 
banorët rezidentë të një vendi. Sipas regjistri-
mit të vitit 2011, Kosova ka 1,780,021 banorë 
rezidentë. Popullsia e Kosovës është mjaft e re: 
28% e saj është më e re se 15 vjeç, gjysma e po-
pullsisë është më e re se 28.2 vjeç, mosha me-
satare e popullsisë është 30.2 vjet. Jetëgjatësia 
mesatare në Kosovë për të dy gjinitë për vitin 
2011 është vlerësuar të jetë 76.7 vjet. Domi-
non popullsia e aftë për punë, me rreth 65.3%, 
vetëm 6.7% e popullsisë janë më të vjetër se 65 
vjet. Pjesa dërrmuese e popullsisë janë shqip-
tarë, rreth 93% e tyre. 
Shënimet e para për numrin e popullsisë 
në Kosovë datojnë që nga viti 1880, kur 
në Kosovë jetonin 240,000 banorë. Para 
luftërave ballkanike, përkatësisht në vitin 1910 
konsiderohet se në Kosovë kanë jetuar 475,000 
banorë, kështu që për 30 vjet popullsia e 
Kosovës u rrit për 235,000 banorë të rinj ose për 
98%, duke shënuar rritje me normë vjetore prej 
2,3%, që për atë kohë ishte rritje mjaft e lartë. 
Kjo rritje e popullsisë së Kosovës është shënuar 
edhe nga ardhja e muhaxhirëve shqiptarë nga 
Sanxhaku i Nishit të dëbuar nga Serbia pas vitit 
1878. Në vitin 1921, kur u bë regjistrimi i parë i 
popullsisë i Mbretërisë Jugosllave, në Kosovë u 
konstatua numër më i vogël i popullsisë, rreth 
439,000 banorë. Në këtë periudhë, 1910-1920, 
popullsia e Kosovës zvogëlohet për 36,000 
banorë, si pasojë e dy luftërave ballkanike dhe 
Luftës së Parë Botërore, si dhe të shpërnguljes 
për në Turqi. Edhe mortaliteti i popullsisë ka 
qenë shumë i madh, 30-40‰ mesatarisht në 
vit, kështu që shtimi natyror ka qenë shumë i 
ulët rreth 2 dhe 5‰, edhe pse natalitetit ishte i 

lartë. Për 20 vjet të tjera, nga viti 1921 e deri në 
vitin 1941, popullsia e Kosovës u shtua për 210 
mijë banorë ose për 47.8% me normë vjetore 
2% ose 20‰. Kjo rritje është e kuptueshme, 
sepse në këtë periudhë nuk ka pasur lufta dhe, 
në anën tjetër, shtimi natyror është rritur në 
rreth 15‰, ndërsa mortaliteti është zvogëluar 
rreth 10‰. Edhe këtë periudhë e karakterizon 
valë e madhe e imigrimit dhe emigrimit, por 
është e vështirë të vlerësohet numri i popullsisë 
serbe të ardhur dhe popullsisë shqiptare të 
shpërngulur. Në periudhën prej viti 1940 deri 
në vitin 1948, kur është bërë regjistrimi i parë 
i popullsisë në Jugosllavinë socialiste, numri i 
popullsisë së Kosovës është rritur prej 671,000 
në 733,000 banorë, që do të thotë përreth 
62,000 banorë. Nuk ka dyshim që kjo rritje e 
vogël është pasojë e humbjeve të drejtpërdrejta 
në Luftën e Dytë Botërore. Pas kësaj fillon 
periudha e kompensimit të popullsisë së 
humbur: rritet nataliteti dhe shtimi natyror i 
popullsisë. Për periudhën 1948-1971, popullsia 
e Kosovës rritet gjithsej për 510,659 banorë ose 
për 70.1%, mesatarisht për 22,492 banorë në 
vit. Është karakteristike periudha 1961-1971, 
ku popullsia rritet për 280,000 banorë (indeksi 
129.2), që edhe në përmasa europiane dhe 
botërore bën përjashtim. Me regjistrimin e vitit 
1981, Kosova kishte 1,584,000 banorë, dhe, 
krahasuar me 10 vitet e mëhershme, popullsia 
u shtua për 340,000 banorë (27.33%).
Në vitet ‘90 emigroi 18-20% e popullsisë së 
Kosovës në vendet e Europës dhe vende të 
tjera, duke u larguar nga Kosova mbi 350 mijë 
banorë, kryesisht të rinj. Si rezultat i këtyre 
shpërnguljeve dhe luftës së zhvilluar në Kosovë 
në vitin 1998-1999, në periudhën 1981-2011, 
popullsia e Kosovës u shtua për 196 mijë 
banorë, ose me vetëm 12.4%, me normën 
vjetore 0,41%. Nga viti 1921 deri në vitin 2011 
(periudhë 90-vjeçare), popullsia e Kosovës 
është rritur për 1,341,011 banorë. 
Deri në regjistrimin e fundit të vitit 2011, re-
zultatet janë prezantuar në bazë të koncepci-
onit të popullsisë rezidente dhe jorezidente, 
ndërsa në regjistrimin e popullsisë të vitit 2011 
nuk është përfshirë popullsia që jetonte jashtë 
Kosovës për më shumë se 12 muaj. Andaj për 
shkak të ndërrimit të metodologjisë, lindin 
vështirësi për krahasimin e popullsisë me vitet 
e mëparshme (Rahmije Mustafa-Topxhiu)

PoRFYRoGJeNeTI Konstandin VII (Con- 
stantine  VII  Porphyrogenetus) (905-959). 
Perandor bizantin, shkrimtar. Lindi në Kon-
standinopojë. Ishte djali i vetëm i perandorit 
bizantin Leoni VI Dijetari (886-912), i cili 
në vitin 911 e kurorëzoi bashkëperandor. Pas 
vdekjes së Leonit VI dhe më pas të xhaxhait 
të tij, Aleksandrit, për shkak se ishte i mitur, 
qeverisjen e shtetit e mori në dorë këshilli i 
regjencës. Konstandinit VII e mori në dorë 
drejtimin e shtetit më 945, por nuk tregoi interes 
për punët shtetërore. Ai iu përkushtua zhvillimi 
të kulturës dhe të shkencës, prandaj mblodhi 
rreth vetes shumë dijetarë, të cilët shkruan një 
varg veprash historike dhe redaktuan ekstrakte 
të shkrimtarëve dhe historianëve të vjetër. 
Konstandini VII është autor i veprës “Mbi 
Themat” (De thematibus), në të cilën trajtoi 
ndarjen administrative të Perandorisë Biza-
ntine në shek. X, por në të ka të dhëna edhe 
nga shekujt e mëhershëm. Aty jepen të dhëna 
edhe për shtrirjen territoriale të themave të 
Nikopojës dhe të Durrësit, si dhe përmendet 
provinca e Dardanisë me 3 qytete. Perandori, 
veprën tjetër “Mbi drejtimin e Perandorisë” 
(De administrando imperio) ia kushtoi të birit 
dhe trashëgimtarit të tij, Romanit II (959-963), 
me qëllim që ta njoftonte për problemet që e 
prisnin si sundimtar. Në të jepen të dhëna për 
strategjinë politike të Perandorisë Bizantine 
ndaj popujve fqinj për atdheun e lashtë të 
sllavëve dhe shpërnguljen e tyre në Ballkan, si 
dhe për gjendjen në trojet arbërore, si: shtrirja 
e popullsive sllave në tokat arbërore, kërkesa e 
dukës së Durrësit për të bërë marrëveshje me 
princin e Rashës kundër bullgarëve (917) etj. 
Veprat e tij mbeten burime të rëndësishme 
historike. (Qerim Dalipi)

PoSTA dHe TeLeKoMUNIKACIoNI I  
KoSoVËS (PTK). Ndërmarrje publike, e tra- 
nsformuar në shoqëri aksionare, e cila of-
ron një gamë të gjerë të shërbimeve dhe 
produkteve të telefonisë mobile, të telefonisë 
fikse, të internetit dhe të televizionit kabllor, 
me qëllim të përmbushjes së nevojave dhe 
kërkesave të konsumatorëve. PTK-ja e ka 
shtrirë rrjetin në tërë territorin e Kosovës. 
Me këtë operator konsumatorët marrin 
shërbimet më të avancuara të telefonisë dhe 
të internetit mobil dhe fiks brenda dhe jashtë 
operatorit të PTK-së, me teknologjitë e reja 
3G dhe 4G. Vala/PTK mban pozitën e liderit 

të shërbimeve të telekomunikimit në vend, 
duke ofruar shërbime dhe produkte për një 
numër shumë të madh të konsumatorëve. 
Mban edhe primatin në tregun e telefonisë 
fikse, pasi e ka shndërruar rrjetin e vet analog 
në atë të gjeneratës së ardhshme (NGN), duke 
mundësuar ofrimin e shërbimeve të telefonisë, 
internetit dhe televizionit përmes protokollit 
të internetit (IPTV). PTK-ja është në hap me 
trendet botërore të zhvillimit, duke siguruar 
mbulim cilësor përmes rrjetit mobil dhe atij 
fiks në tërë territorin e Republikës së Kosovës. 
Ka marrëveshje roaming me një numër të 
madh të operatorëve botërorë në vende të 
ndryshme të botës.
Shërbimet e Postës dhe të Telekomunikimeve 
kanë qenë të njohura për qytetarët e Kosovës 
që nga viti 1959, kur më 21 dhjetor të atij viti u 
themelua Posta, Telefoni dhe Telegrafi i Kosovës 
(PTT). Ndryshimi i emrit nga PTT në PTK apo 
Posta dhe Telekomunikacioni i Kosovës u bë 
në vitin 1999, pas rikonsolidimit të kompanisë 
së shërbimeve postare dhe telefonike të 
UNMIK-ut. Pas ndarjes së njësisë së Postës nga 
kompania amë, Posta dhe Telekomunikacioni 
i Kosovës (PTK) në gusht të vitit 2012, mbeti 
ende me emrin e saj të vjetër, megjithëse Posta 
u nda në një organizatë më vete. Tani PTK-ja 
numëron 2,305 punonjës, ndërsa Qeveria e 
Republikës së Kosovës është pronare e 100% të 
aksioneve. (Rahmije Mustafa-Topçiu) 

PoZHARANI. Fshat në komunën e Vitisë, 7 
km në veri të qendrës së qytezës, pranë rrugës 
Gjilan-Ferizaj. Është vendbanim fushor i 
tipit të grumbulluar, me sipërfaqe prej 974 
ha dhe lartësi mbidetare 500 m. Pjesën më 
të madhe e zënë arat me 87% dhe pjesa tjetër 
është zonë e ndërtuar me 13%. Përmendet në 

defterët kadastralë të kazasë së Novobërdës në 
shekullin XV po me këtë emër, ndërsa në një 
hartë austriake të vitit 1689 ishte regjistruar si 
vendbanim me emrin “Posarane”. Nga viti 1913 
këtu filluan të vendosen kolonët serbë, ndërsa 
shqiptarët dëboheshin për në Turqi. Popullsia 
merret me kultivimin e drithërave dhe peri-
meve. Në vitin 2011 kishte 4,247 banorë, ndaj 
1,049 banorëve në vitin 1921. Ka shkollën 
9-vjeçare, qendrën e mjekësisë familjare, disa 
njësi tregtare etj. (Përparim Gashi) 

PoZHARI demë Ali (1905-1974). Veprimtar 
i lëvizjes çlirimtare. Lindi në fshatin Pozhar 
të Deçanit. Ishte njëri ndër organizatorët e 
luftës për mbrojtjen e Plavës dhe të Gucisë, të 
Tutinit, Novi Pazarit, Rugovës dhe të Rrafshit 
të Dukagjini (1941-1945). Ishte nënprefekt 
i Rozhajës dhe pjesëtar i Lidhjes së Dytë të 
Prizrenit. Drejtoi njësitë vullnetare të rajonit 
të Dukagjinit kundër forcave partizane më 
1945. Edhe pse organet e pushtetit ia dogjën 
tri herë shtëpinë, ia arrestuan dhe ia dënuan 
50 anëtarë të familjes dhe të rrethit familjar, 
nuk e ndërpreu qëndresën e armatosur kudër 
forcave jugosllave të ndjekjes deri në vitin 
1949 kur u detyrua të emigrojë në Turqi. Edhe 
atje e vazhdoi veprimtarinë patriotike. Ishte 
pjesëmarrës në mbledhje e tubime të ndryshme 
dhe punoi për ndërkombatrizimin e çështjes 
së Kosovës. Si përfaqësues i shqiptarëve të 
Turqisë, në vitin 1968 mori pjesë në kremtimin 
e 500 vjetorit të vdekjes së Skënderbeut në 
Tiranë. Vdiq në Stamboll (Haki Kasumi)

PoZHeGU Mensur (1944-). Gazetar. Lindi 
në Gjakovë. Shkollën fillore dhe të mesme 
i kreu në vendlindje, ndërsa studimet për 
gjuhë dhe letërsi shqipe i ndoqi në Fakultetin 
Filozofik të Prishtinës. Me gazetari aktive 
filloi të merret që nga viti 1967, si gazetar i 
së përditshmes “Rilindja”. Në fillim ndoqi 
zhvillimet në sektorin e arsimit fillor dhe të 
mesëm të Kosovës e më pas veprimtarinë 
arsimore në Universitetin e Prishtinës. Një 
kohë ishte edhe redaktor i rubrikës së humorit 
dhe satirës “Anza e Rilindjes” dhe “Në pauzë”. 
Në “Rilindje” punoi edhe si ndihmësredaktor i 
rubrikës së kulturës, ndërsa pas vitit 2000, deri 
në pensionim (2012), punoi në gazetën “Zëri”. 
(Shefqet Rexhepi)

PoZHeGU Moral (1985-). Gazetar i sportit. 
Lindi në Prishtinë. Një kohë u mor me futboll, 

luajti për të rinjtë e KF “Vëllaznimi”dhe 
“Kosova” e Prishtinës, po ashtu te të rinjtë, 
për të hequr dorë përfundimisht në atë kohë 
nga futbolli. Pasi kreu studimet për gazetari, 
punën si gazetar i sportit e nisi në Radio-
Gjakovë, më pas me mediumet e tjera të 
kryeqytetit, si gazetat “Kosova sport”, “Koha 
ditore”, “Gazeta express”, “Sport plus” dhe 
së fundmi “Zëri”, ndërkohë punoi edhe në 
portalet “Gazetaexpress.com”, “Infoglobi.com”, 
“Botasport.com”, “Fishmedia.info”, “Lajmi.net” 
dhe tash “Zëri.info”. (Edmond Thaçi)

PReKAdINI Halim (1937-). Mjek, otorino-
laringolog, doktor i shkencave të mjekësisë. 
Lindi në Mitrovicë, arsimin fillor dhe të mesëm 
i përfundoi në qytetin e lindjes. Në vitin 1957, 
bashkë me familjen u shpërngul për në Turqi. 
Në vitin 1961 shkoi në Gjermani për të studiuar 
në Universitetin Heidelbergut, u diplomua në 
vitin 1968, ndërsa tezën e doktoratës e mbrojti 
më 1977 po në këtë universitet. Punoi me vite 
si mjek i përgjithshëm në Izmir dhe në Ankara. 
Në periudhën 1970-1972 ishte mjek asistent në 
departamentin e internës dhe të kirurgjisë në 
spitalin shtetëror Buhen të Odenvaldit. Kreu 
specializimin për otorinolaringologji (ORL) në 
Ludgëishafen më 1975. Pas specializimit punoi 
në repartin e ORL-së të spitalit “Elizabeth 
Krankenhaus” në Straubing të Bajernit dhe si 
kryemjek në spitalin shtetëror të Heilbronn-it. 
Pastaj punoi në Shtutgart deri më 1978, kur u 
kthye në Prizren. Punoi në repartin e ORL-
së, në Qendrën e Mjekësisë së Përgjithshme 
në Prizren nga viti 1978 e deri në vitin 1991. 
Pas largimit nga puna hapi klinikën private 
në Prizren. Është autor i një përkthimi për të 
verbër dhe i disa punimeve profesionale. (Refik 
Ramku)

PReKA-LLoZANA Mysherefe (1933-). Ak- 
tore. Lindi në Prishtinë. Shkollimin fillor dhe 
të mesëm i kreu në vendlindje. Është njëra nga 
aktoret e para në Teatrin Popullor Krahinor në 

Prishtinë, ku prej 1951-
1955 ka luajtur role  
në shumë shfaqje, si: 
“Zullumqari”, “Për kaf-
shatën e bukës”, “Hani 
në rrugën kryesore”, “E 
shoqja e Hasan Agës”, 
“Sikur t’isha djalë”, 
“Zona e Zamfirit”, “Tri 

botna”, “Bota”, “Personi i dyshimtë” “Nuk mar-
tohem me pare”, “Nita” etj. Në po këtë teatër, 
në vitet 1959-1964 luajti në shfaqjet “Familja e 
pikëlluar”, “Lavirja e denjë për respekt”, “Zul-
lumqari”, “Pylli”, “Zonja me kamelie”, “I ndjeri” 
etj. Ndërkohë, në periudhën 1955-1958 dhe 
më pas në periudhën 1964-1991 ishte aktore 
në Teatrin e Kombësive në Shkup (Drama Shq-
ipe dhe Drama Turke), ku luajti në dhjetëra 
role dhe shfaqje të ndryshme. Edhe pas pen-
sionimit, në këtë teatër dhe në disa produk-
sione të pavarura teatrore luajti deri në vitin 
2013. Më 2006 rikthehet në Teatrin Kombëtar 
të Kosovës, me shfaqjen “Shtëpia e Bernarda 
Albës”. Gjatë karrierës shumëvjeçare në teatër 
dhe në film, luajti mbi 130 role. Është bartëse e 
disa çmimeve në Maqedoni dhe në Kosovë. Më 
2010 nga Ministria e Kulturës e Kosovës dhe 
Teatri Kombëtar i Kosovës u nderua me Çm-
imin Vjetor për Teatër. Jeton në Shkup. (Bekim 
Lumi)

PReKAZI I ePËRM. Fshat në Drenicë, 4 km 
në verilindje të Skënderajt. Është vendbanim 
i tipit të shpërndarë, me sipërfaqe rreth 1,177 
ha, me lartësi mbidetare 720 m. Përmes rrugës 
së asfaltuar lidhet me Skënderajn dhe qendrat 
e tjera urbane, ndërsa përmes fshatit Tërnac 
lidhet me magjistralen Skënderaj-Mitrovicë. Me 
emrin Prekaz përmendet në defterin kadastral 
osman të Sanxhakut të Vushtrrisë të vitit 1566-
74. Në vitin 1948 kishte 1,057 banorë, ndërsa 
në regjistrimin e vitit 2011 morën pjesë 2,126 
banorë. Veprimtaritë kryesore ekonomike janë 
bujqësia dhe blegtoria. Kultivohen drithërat, 
pemët, bimët foragjere etj. Ka statusin e 
bashkësisë lokale, ku gravitojnë vendbanimet: 
Arbnesh (Lubavec), Mikushnicë dhe Prekaz i 
Poshtëm. Nga objektet e standardit shoqëror, 
fshati ka shkollën 9-vjeçare, qendrën e 
mjekësisë familjare, disa njësi tregtare etj. 
Kompleksi memorial “Adem Jashari”, i ndërtuar 
pas luftës për të nderuar sakrificën e familjes 
së Jasharajve, është shndërruar në një nga 
pikat frekuentuese më të vizituara në Kosovë. 
(Ramiz Cërvadiku)

PReKAZI Luan (1946-). Futbollist, trajner. 
Lindi në Gjakovë, hapat e parë të futbollit i nisi 
në vitin 1962, te të rinjtë e skuadrës së “Trepçës”. 
Një vit më vonë, në moshën 17-vjeçare, 
debutoi për skuadrën parë të “Trepçës” dhe 
po ashtu ishte kapiten i përfaqësueses së të 

rinjve të Jugosllavisë. Në vitin 1965, në moshën 
19-vjeçare, u zgjodh sportisti i vitit në Kosovë. 
Për “Trepçën” zhvilloi rreth 200 ndeshje, duke 
luajtur edhe në ligën e dytë federative të ish-
Jugosllavisë. Në vitin 1967 kaloi te “Partizani” i 
Beogradit dhe gjatë dy viteve e gjysmë zhvilloi 
84 ndeshje zyrtare. Në vitin 1969 kaloi te 
“Prishtina”, ku qëndroi deri në vitin 1974, kur i 
dha fund karrierës si futbollist aktiv si 25-vjeçar, 
për shkaqe shëndetësore. Në vitin 1972, derisa 
ishte pjesë e klubit “Prishtina”, për herë të dytë u 
zgjodh sportisti i vitit në Kosovë. Në edicionin 
1976/77 bëri një rikthim te “Trepça” në Ligën 
e parë federative të ish-Jugosllavisë, më pas 
tërhiqet përfundimisht nga futbolli aktiv dhe 
nis punën e trajnerit. Si trajner drejtoi disa 
skuadra të Kosovës dhe të Maqedonisë. Para 
luftës në Kosovë fitoi dy herë trofeun e Kupës 
me skuadrën “Flamurtari”, derisa pas luftës një 
herë me “Hysin”. Është anëtar i përhershëm i 
Komitetit Olimpik të Kosovës (KOK). (Arsim 
Maxhera)

PReKAZI Rafet (1959-). Futbollist, trajner. 
Lindi në Mitrovicë. Si 17-vjeçar u inkuadrua 
në skuadrën e parë të Trepçës, me të cilën në 
vitin 1976 u rendit në elitën e futbollit të ish-
Jugosllavisë. Në vitin 1976 luajti në finalen 
e Kupës së ish-Jugosllavisë. Më 1984 bëhet 
pjesë e “Prishtinës”, e cila tashmë bënte gara 
në elitën e futbollit të ish-Jugosllavisë dhe i 
përket “brezit të artë” të kësaj skuadre. Pas 
përfundimit të karrierës si lojtar, R. Prekazi 
bëhet trajner i futbollit, duke drejtuar skuadrat 
“Trepça’89”, “Dukagjini”, “Shkëndija” e Te-
tovës dhe “Besiana”. Me “Dukagjinin” e 
Klinës e fitoi një titull të kampionit (1993/94) 
si dhe Kupën e Republikës së Kosovës në 
periudhën e pavarësimit të sportit të Kosovës. 
Me “Trepçën’89” u bë fitues i Superkupës 
së Kosovës, kurse dy herë është shpallur 
trajneri më i suksesshëm. Ishte përzgjedhës 
i përfaqësueses së Kosovës për grupmoshën 
U-21. (Besim Kajtazi)

PReKAZI Xhevat (1957-). Lindi në Mitrovicë. 
Rrjedh prej një familje sportistësh, ku veçohet 
edhe vëllai i tij i madh Luan Prekazi. Xh. 
Prekazi luajti së pari për skuadrën “Remonti” 
të Mitrovicës, pastaj për “Trepçën”, prej nga 
kaloi te “Partizani” i Beogradit, ku luajti deri në 
vitin 1984. Më 1984/85 luajti për “Hajdukun” 
e Splitit. Një kohë të shkurtër luajti në SHBA, 

PREKAZI I EPËRM



1309

futboll të vogël për skuadrën “Baltimor”. 
Me “Partizanin” e Beogradit fitoi tre tituj të 
kampionit, ndërsa me fanellën e “Hajdukut” të 
Splitit u bë fitues i Kupës së ish-Jugosllavisë dhe 
luajti në gjysmëfinale të Kupës së UEFA-së. Në 
periudhën 1985-1991 luajti për skuadrën turke 
“Galatasaraj”, duke fituar dy tituj të kampionit 
dhe u bë fitues i Kupës së Turqisë. Një stinor 
luajti për “Altajin” e Izmirit dhe më pas në 
skuadrën më pak të njohur, “Bakirkojspor”. 
U rikthye në Beograd, ku pak kohë luajti për 
një skuadër të rangut të ulët “Trudbenik”, ku 
përfundoi edhe karrierën e futbollistit aktiv. 
Jeton dhe punon si trajner në Beograd. (Besim 
Kajtazi)

PReLA Imzot Nikë (1918-1996). Ipeshkëv i 
Kishës Katolike të Kosovës. Lindi në Kotorr, 
Mal të Zi. Në periudhën 1941-1954 shërbeu 
famullitar në Sutomore e më vonë në Muo po në 

Mal të Zi. Gjatë shërbim-
it në Sutomore u burgos 
për arsye politike dhe 
tri vjet u mbajt në bur-
gun hetues të Cetinës, 
ku u keqtrajtua rëndë. 
Më pas, në gjyqin që u 
mbajt në Tivar u dënua 
me katër vjet heqje lirie. 
Dënimin e vuajti në Ko-

torr, në kushte të rënda dhe gjithnjë i keqtraj-
tuar. Pas shërbimit në Muo, më 1969 u emërua 
ipeshkëv ndihmës për besimtarët shqip- 
tarë të Kosovës, në kuadër të Ipeshkvisë  
Shkup-Prizren. U intronizua në Konkatedralen 
e Zojës Ndihmëtare në Prizren në janar të vitit 
1970. Gjatë shërbimit të tij në Kosovë që nga 
viti 1981, u angazhua për njohjen ndërkom-
bëtare të problemit të Kosovës. Dha kontribut 
të çmuar në aksionin e pajtimit të gjaqeve dhe 
në krijimin e klimës së mirëbesimit ndërmjet 
feve në Kosovë gjatë viteve ’90. Është autor i 
“Fjalorit biblik”, i shumë dokumenteve kishtare 
dhe i romanit “I huaj në shtëpinë tënde”. 
Ishte edhe themelues i Shoqatës Humanitare 
Bamirëse “Nënë Tereza” në Prishtinë. Vdiq dhe 
u varros në Prizren. (Frrok Kristaj)

PReLVUKAJ Musë (1950-). Grafist. Lindi në 
Martinaj, komuna e Gucisë, Mali i Zi. Kreu 
Akademinë e Arteve, drejtimin e grafikës në 
Prishtinë në vitin 1977. Grafika e tij bazohet 
në forma konkrete, figura kafshësh, shpe-

zësh, natyra të qeta, të realizuara në teknikën 
e akuatintës. Prirjen artistike e shpreh edhe 
më lirshëm në vizatime me motive të natyrës 
bimore, si trungje, rrënjë, guaca dhe kompo-
zicione të ndryshme nga flora e fauna. Mori 
pjesë në shumë ekspozita kolektive: në Bienalet 
e Vizatimit në Prishtinë (1979-2010), pastaj në 
Sallonin Pranveror të Kosovës (1984-1994), në 
Sallonin Vjeshtor të Kosovës, në disa ekspozita 
të krijuesve shqiptarë në Mal të Zi (Tuz, Ce-
tinë, Shkodër, Tiranë), pastaj në “Ekspozitën e 
Paqes” (Paris, 2003) etj. Hapi ekspozita perso-
nale në Prishtinë (2002) dhe në Prizren (2007). 
Është laureat i çmimit special për vizatim në 
Sallonin “28 Nëntorit” dhe “Grand Prix” në 
Bienalen Ndërkombëtare të Vizatimit (2010). 
Një kohë ishte mësimdhënës i vizatimit. (Fat-
mir Krypa)

PReLVUKAJ Zake (1963-). Piktore. Lindi 
në Martinaj të Plavës (Mali i Zi). Fakultetin 
e Arteve, drejtimi i pikturës dhe studimet 
pasuniversitare i kreu në Universitetin e 

Prishtinës (1997). Nga 
viti 1993 ligjëron lëndën 
e pikturës në Fakultetin 
e Arteve të Univeristetit 
të Prishtinës dhe ak-
tualisht mban titullin e 
profesores së rregullt. 
Është anëtare e Shoqatës 
së Artistëve Figurativë 
të Kosovës dhe mori 

pjesë në shumë aktivitete të saj. Nga viti 
1990 ka realizuar disa cikle të krijimtarisë në 
pikturë: “Iksat flasin”, “Arti i rezistencës”, “No 
comement”, “Getto in Balkan” etj. U prezantua 
edhe me ciklin “Trupi im brushë” dhe “Pikado”. 
Ekspozoi në ambiente të hapura dhe realizoi disa 
murale në objekte të ndryshme të Prishtinës. 
Hapi një sërë ekspozitash individuale, disa prej 
të cilave në qendra të njohura europiane. Nga 
viti 1990, së bashku me artistë të vendit dhe të 
huaj mori pjesë në shumë ekspozita kolektive, 
një numër syresh ndërkombëtare. Krijimtaria 
e saj figurative në pikturë, vizatim, video dhe 
performanca artistike frymon me gjetjet dhe 
gjurmët e rastit dhe rebelimit artistik. Është 
laureate e një sërë çmimesh të rëndësishme, 
nga të cilat disa syresh ndërkombëtare për 
pikturë, video dhe vizatim. (Rexhep Ferri)

PReLLUZHA. Fshat në komunën e Vushtrrisë, 
rreth 14 km në juglindje të qytetit, shtrihet në 
grykëderdhjen e lumit Llap në Sitnicë. Është 
vendbanim fushor i tipit të dendur. Sipërfaqja 
e territorit të fshatit është 745 ha. Është i 
banuar me popullsi serbe. Përmendet në disa 
dokumente mesjetare, si në kartën e Banjskës 
të vitit 1313, si Moçali i Prilluzhës. Është i 
regjistruar edhe në defterin kadastral osman 
të vilajetit Vëllk të vitit 1455. Përveç familjeve 
serbe në këtë vendbanim jetojnë edhe disa 
familje shqiptare të ardhur nga fshati Druar, 
Gllavatin, Beçuk etj. Në regjistrimin e vitit 1953 
kishte 170 shtëpi me 996 banorë, ndërsa në 
vitin 1981 kishte 347 shtëpi me 1,746 banorë. 
Sipas shënimeve të komunës së Vushtrrisë, 
vendbanimi në vitin 1991 kishte 2,171 banorë. 
(Nazif Gashi)

PReNKAJ Marjan (1942-1987). Historian. 
Lindi në Plangçor të Gjakovës. Shkollën fillore 
e kreu në Skivjan, ndërsa shkollën normale në 
Gjakovë dhe në Pejë. Kreu studimet për histori 
në Fakultetit Filozofik të Prishtinës (1970), ku 
më pas mbaroi edhe studimet pasuniversitare 
dhe përgatiti tezën e disertacionit, por nuk 
arriti ta mbronte për shkak të sëmundjes. 
Punoi në Ferizaj, në Deçan dhe në Prizren si 
mësimdhënës i historisë dhe i sociologjisë. 
Punoi edhe në Entin e Mbrojtjes së 
Përmendoreve të Prizrenit, si kustos i Muzeut 
të Lidhjes Shqiptare të Prizrenit. Nga viti 1980 
filloi punë në Institutin e Historisë në Prishtinë. 
Botoi një numër studimesh e trajtesa shkencore 
dhe mori pjesë me kumtesa në shumë tubime 
shkencore. Punimet e tija u botuan në revistat 
shkencore “Kosova”, “Horizonte të historisë”, 
“Vjetari”. Ka botuar edhe dhjetëra biografi 
të luftëtarëve në edicionin “Në flakën e 
revolucionit”. Disertacioni i tij i doktoratës 
“Prizreni dhe rrethina në shekullin XIX dhe 
në fillim të shekullit XX” u botua në vitin 1998 
nga Instituti i Historisë në Prishtinë. (Alban 
Dobruna)

PReSIdeNTI I RePUBLIKËS SË KoSoVËS. 
Institucioni më i lartë përfaqësues i Republikës 
së Kosovës. Me Kushtetutën e Republikës së 
Kosovës (2008) përcaktohet se “Presidentin e 
zgjedh Kuvendi i Republikës së Kosovës me 
votim të fshehtë”, ka mandat pesëvjeçar, është 
mbipartiak dhe shpreh unitetin e popullit. 
Presidenti i Republikës së Kosovës, ndonëse i 

votuar nga Kuvendi, ka relativisht shumë kom-
petenca kushtetuese sasiore, por ka fuqi simbo-
like politike. Nga gjithsej 30 kompetenca presi-
denciale, presidenti i Republikës së Kosovës i ka 
25 kompetenca standarde të politikës së brend-
shme: përfaqësimin e Republikës së Kosovës 
brenda, garantimin e funksionimit kushtetues 
të institucioneve të përcaktuara me Kushtetutë, 
shpalljen e zgjedhjeve për Kuvendin e Kosovës, 
mandatimin e kandidatit për kryeministër, 
dekretimin e ligjeve, vendosjen për gjendje të 
jashtëzakonshme, emërimin e komandantit të 
Forcave të Sigurisë së Kosovës, emërimin dhe 
shkarkimin e kryetarit të Gjykatës Supreme 
të Kosovës dhe të Kryeprokurorit të Shtetit, si 
dhe të gjyqtarëve dhe prokurorëve, të drejtorit 
të Agjencisë së Kosovës për Inteligjencë, të kry-
etarit të Komisionit Qendror të Zgjedhjeve, të 
guvernatorit të Bankës Qendrore të Republikës 
së Kosovës, si dhe faljen e dënimeve, dhënien 
e dekoratave, çmimeve e shpërblimeve etj. 
Presidenti i Republikës së Kosovës, sipas Kush-
tetutës, “udhëheq me politikën e jashtme të 
vendit” dhe ushtron edhe disa kompetenca në 
këtë fushë, siç është përfaqësimi i Republikës 
së Kosovës jashtë vendit, pranimi i letrave kre-
denciale të përfaqësuesve të huaj diplomatikë 
të akredituar në vend, kurse në bashkëvep-
rim me qeverinë dhe kryeministrin, nënsh-
kruan marrëveshjet ndërkombëtare, vendos 
për themelimin e përfaqësive diplomatike të 
Kosovës në botë dhe bën emërimin dhe shkar-
kimin e shefave të misioneve diplomatike të 
Republikës së Kosovës. Ushtrimi i këtyre kom-
petencave presidenciale ishte i rëndësishëm 
sidomos në periudhën e parë, pas pavarësimit 
të Kosovës, në betejën për sa më shumë njohje 
ndërkombëtare dhe anëtarësimin e Republikës 
së Kosovës në organizatat ndërkombëtare dhe 
europiane. Kushtetuta e Kosovës i garanton 
presidentit “të udhëheqë me politikën e jasht-
me të vendit”, prej të cilave disa kompetenca 
i ushtron vetë dhe disa në bashkëveprim me 
qeverinë, siç është nënshkrimi i marrëveshjeve 
ndërkombëtare, pranimi i letrave kredenciale 
të përfaqësuesve të huaj diplomatikë të akre-
dituar në vend, vendosjen për themelimin e 
përfaqësive diplomatike të Kosovës në botë (në 
bashkëpunim me kryeministrin), si dhe emëri-
min dhe shkarkimin e shefave të misioneve 
diplomatike të Republikës së Kosovës, bazuar 
në propozimin e kryeministrit. 

Para shpalljes së Pavarësisë së Kosovës dhe 
miratimit të Kushtetutës (2008), institucioni 
i presidentit funksionoi në mbështetje të 
Kornizës Kushtetuese. Gjatë kësaj periudhe 
president i Kosovës ishte Ibrahim Rugova, 
i cili u zgjodh në këtë post në vitin 2002 
dhe u rizgjodh edhe më 2004. Pas vdekjes 
së Rugovës (2006), president i Kosovës u 
zgjodh Fatmir Sejdiu, i cili në shtator të vitit 
2010 dha dorëheqje për shkak të shkeljes së 
Kushtetutës, sepse gjatë mandatit të presidentit 
mbajti edhe post partiak (ishte kryetar i LDK-
së). Në periudhën shtator 2010-shkurt 2011 
detyrën e presidentit të Kosovës e kreu kryetari 
i Kuvendit të Republikës së Kosovës, Jakup 
Krasniqi. Për një muaj (shkurt-mars 2011) 
postin e presidentit e ushtroi Behgjet Pacolli, 
zgjedhja e të cilit, po nga Gjykata Kushtetuese, 
u shpall e parregullt. Në prill të vitit 2011 
presidente e Kosovës u zgjodh Atifete Jahjaga, 
mandati i së cilës përfundoi në prill të vitit 
2016, kur president u zgjodh Hashim Thaçi. 
(Blerim Reka)

PReSPËS (e FoLMJA e). Bën pjesë në të 
folmet e toskërishtes veriore, përkatësisht në 
grupin verilindor të tyre. Flitet në Prespë me 
rrethinë. Fushëgropa në të cilën shtrihet Prespa 
vazhdon shtrirjen gjeografike edhe në shtetet 
fqinje, në Shqipëri dhe në Greqi. Sistemi zanor 
i së folmes shqipe të Prespës përbëhet nga 7 
fonema zanore, të cilat realizohen në dy seri: 
zanore të shkurtra dhe zanore të mesme, njëjtë 
si në të folmet e toskërishtes veriore. Mungon 
seria e zanoreve të gjata dhe seria e zanoreve 
hundore. Diftongjet ruhen, me përjashtim të 
diftongut ua, i cili shpesh del i monoftonguar 
në elementin e dytë, përafërsisht si në 
gegërishte (grua>grù). Në këtë të folme del 
togu zanor oe (punoe, tregoe), ndërsa nga 
dukuritë fonetike asimilimi prek fjalët e tipit: 
qaja-qehaja, mitrolós-mitrolóz,krevèt-krevàt. 
Sistemi bashkëtingëllor ka një inventar prej 
27 fonemash bashkëtingëllore, në të cilin 
mungojnë fonemat rr dhe h. Palatalizimi i 
k-së del në përemrat dëftor: ky-qy, kjo-qo, 
që është ndikim nga grupi perëndimor i 
toskërishtes veriore. Ndonëse në kontakt me 
gjuhët sllave të jugut, në këtë të folme ruhen 
mirë të tingulltat l, ll dhe ndërdhëmboret th e 
dh. Th-ja ndonjëherë alternon me f në fjalët e 
tipit thëngjíll-fëngjill, thëllëzë-fëllënxë, ndërsa 
fonema z si parashtesë alternon me fonemën 

x. Ruhen të gjitha grupet e bashkëtingëlloreve, 
ndërkohë që shurdhohet elementi i dytë i tyre i 
zëshëm në pozicionin fundor të fjalës. Vërehet 
tendenca që emrat e gjinisë asnjanëse të kalojnë 
në gjininë mashkullore. Sistemi rasor i kësaj të 
folmeje njeh edhe rasat vendore dhe thirrmore, 
ndërsa nga sistemi përemëror me interes dalin 
trajtat e rrjedhores, të cilat rrjedhin nga trajtat 
e emërores mua (meje) të shoqëruara me 
parafjalën pe (pe mua-pe meje). Paskajorja del 
si në gjithë toskërishten, përpos rasteve kur 
formohet me pjesëzën pa+pjesorja e foljes (pa 
marë ti-për të marrë ti), ndërsa përcjellorja 
ndërtohet me pjesëzën dyke+pjesorja e foljes 
(dyke shkuar). Në fushë të sintaksës nuk dalin 
dallime nga grupi verilindor i toskërishtes. 
Duke qenë në kontakt me gjuhët sllave të 
jugut, e folmja e Prespës ka huazuar numër të 
konsiderueshëm fjalësh. (Haki Hysenaj) 

PReSTReSHI Mulla Sadri (1917-2002). Ti-
tullar i fesë islame, aktivist i NDSH-së, veteran 
i arsimit. Lindi në fshatin Mazgit të Obiliqit. 
Mësimet e para i mori në Obiliq, ndërsa 
gjatë viteve 1930-1939 mësoi në Medresenë 
“Pirinaz” të Prishtinës. Më 1941 ndoqi kursin 
administrativ për nëpunës dhe po këtë vit 
i vazhdoi mësimet në Medresenë “Sulltan 
Selim” të Prishtinës. Pas Medresesë u dekretua 
imam-ofiqar në Xhaminë e fshatit Dobrajë 
e Madhe të komunës së Lipjanit, ku punoi 
edhe si mësues. Pas Luftës së Dytë Botërore 
u përfshi në Lëvizjen Nacional Demokratike 
Shqiptare (NDSH). Më 1946 u arrestua dhe 
u dënua nga Gjykata Ushtarake e Divizionit 
të Prishtinës me 4 vjet heqje lirie dhe punë të 
detyrueshme. Pas daljes nga burgu (1948) u 
emërua mësues në shkollën fillore të Obiliqit, 
ndërsa një vit më vonë u transferua në shkollën 
fillore të Korroticës së Poshtme të komunës së 
Drenasit. Më 1969 u emërua mësimdhënës në 
Medresenë “Alaudin” të Prishtinës, ku punoi 
deri në pension (1983). (Ramadan Shkodra)

PReSHeVA. Qytezë në Luginën e Preshevës, 
shtrihet në shpatet lindore të Karadakut të 
Preshevës, në daljen e lumit të Kurbalisë në 
fushën e Moravicës, në lartësinë mbidetare 
450-540 m. Në afërsi të Preshevës kalojnë 
rrugët automobilistike dhe hekurudhore me 
rëndësi ndërkombëtare. Gjetjet arkeologjike 
dëshmojnë për ekzistimin e një vendbanimi të 
lashtë në afërsi të qytezës. Nga mesi i shekullit 

XV, Presheva bie nën sundimin e Perandorisë 
Osmane dhe mbetet në kuadër të saj deri në 
vitin 1912. Për shkak të pozitës së volitshme 
gjeokomunikative dhe kushteve natyrore, 
Presheva shumë herët moti karakteristika dhe 
funksione të qendrës, ku gravitojnë shumë 
vendbanime. Një zhvillim të hovshëm pati 
në pjesën e dytë të shekullit XIX, kur merr 
funksionin e selisë administrative të Kazasë së 
Preshevës. Pas vitit 1912 ishte qendër e rrethit, 
në kuadër të qarkut të Kumanovës (Banovina 
e Vardarit). Pas vitit 1947 selia e rrethit nga 
Presheva transferohet në Bujanoc. Sipas 
regjistrimit të vitit 1961 në Preshevë kanë jetuar 
5,680 banorë, ndërsa në strukturën etnike me 
numër më të madh marrin pjesë shqiptarët me 
2,897 banorë, serbët me 1,650 banorë, pastaj 
turqit, romët, malazezët etj. Ndërkaq, Në vitin 
2002 në Preshevë jetonin 13,426 banorë, prej të 
cilëve 87,5% shqiptarë. Për shkak të kushteve 
të vështirësuara ekonomike dhe të rrethanave 
politike, nga qyteza dhe nga Lugina e Preshevës 
është shpërngulur një numër i madh banorësh 
qoftë në botën e jashtme, qoftë në Kosovë. 
Pas Luftës së Dytë Botërore në Preshevë hapen 
disa reparte industriale, të cilat u mbyllën në 
fillim të viteve ‘90. Forma e vetme e aktivitetit 
ekonomik gjatë kësaj periudhe vazhdon të 
jetë tregtia, e cila zhvillohet në kushte të 
informalitetit dhe nuk sjell dobi të mjaftueshme 
ekonomike. Si qendër komunale qyteti i Pre-
shevës me funksionet administrative, shën-
detësore, arsimore, kulturore e tregtare që ka, 
ofron shërbime për popullsinë e qytetit dhe të 
fshatrave përreth. (Arsim Ejupi) 

PReSHeVA (komuna). Shtrihet në Luginën 
e Preshevës, në lartësi mesatare mbidetare 460 
m, me sipërfaqe prej 264 km2. Përfshin fushën 

e Preshevës dhe skajet kodrinore-malore të 
Karadakut në perëndim, përkatësisht të Rujanit 
në lindje. Në perëndim kufizohet me komunën 
e Gjilanit, në veri dhe lindje me komunën 
e Bujanocit, ndërsa në jug me komunën e 
Kumanovës dhe Likovës në Maqedoni. Nëpër 
territorin e komunës së Preshevës kalojnë 
vijat e rëndësishme të komunikacionit rrugor, 
si rruga automobilistike ndërkombëtare 
Beograd-Nish-Shkup dhe rruga hekurudhore 
Beograd-Shkup-Selanik (Korridori X). Gjatë 
kohës së Perandorisë Osmane bënte pjesë 
në kazanë e Preshevës, e cila përfshinte edhe 
pjesën dërrmuese të komunës së Bujanocit e 
Tërgovishtës. Në Mbretërinë Jugosllave rrethi i 
Preshevës bënte pjesë në banovinën e Vardarit. 
Pas Luftës së Dytë Botërore, me ndarjet e 
reja administrative, ajo shkëputet nga lidhjet 
e natyrshme funksionale prej Kumanovës 
e Gjilanit dhe lidhet me Vranjën në Serbi. 
Konfigurimi gjeomorfologjik i relievit është 
mjaft i përshtatshëm. Pjesët e larta të relievit 
ndërtohen nga gnejset, mikashistet, filitet me 
ndërfutje të shpeshta të mermerëve. Pjesa 
fushore është e ndërtuar nga shkëmbinjtë e 
palidhur ranorë dhe argjilorë. Më të përhapura 
janë sedimentet aluviale të kuartarit, argjilat 
ranore deluviale, proluviale, zhavorret etj. 
Klima është e mesme kontinentale, me 
temperaturë mesatare prej 10.50 C. Në aspektin 
klimatik rëndësi të madhe ka hapja në anën 
jugore, nga e cila përmes luginës së Vardarit 
depërtojnë ndikimet klimatike prej detit Egje. 
Mesatarisht bien 730 mm reshje. Lumi më i 
rëndësishëm është Moravica, degë e djathtë e 
Moravës Jugore. 
Në vitin 2002 në komunën e Preshevës jetonin 
47,661 banorë në 35 vendbanime. Prej tyre, 
39.4% jetojnë në vendbanime urbane dhe 
60.4% në vendbanime rurale. Vendbanimet 
e zonës kodrinore-malore të Karadakut të 
Preshevës dhe Rujanit janë përfshirë nga 
valët intensive të shpërnguljes, të cilat tanimë 
kanë marrë përmasa të shpopullimit. Me të 
ardhura kombëtare prej vetëm 16.2% në raport 
me mesataren e papunësisë dhe shkallën e 
papunësisë prej 60%, komuna e Preshevës 
është komuna më e pazhvilluar në Serbi. 
(Arsim Ejupi)

PReSHeVA Avni (1944-). Filozof, mësim-
dhënës universitar. Lindi në Preshevë, ku 
kreu shkollën fillore dhe të mesme. Studimet 

PRESHEVA

PRESHEVA



1313

për filozofi i kreu në Fakultetin Filozofik të 
Universitetit të Sarajevës, ku mbaroi edhe 
studimet pasuniversitare, kurse tezën e 
disertacionit e mbrojti në Universitetin e 
Prishtinës. Në periudhën 1975-2009 punoi 
mësimdhënës universitar në katedrën e 
filozofisë të Fakultetit Filozofik të Universitetit 
të Prishtinës, ku ligjëroi lëndë nga fusha e 
logjikës. Është autor i artikujve shkencorë dhe 
i studimeve kryesisht nga fusha e filozofisë së 
gjuhës dhe e logjikës me metodologji, si dhe 
i disa librave po nga këto fusha: “Filozofia e 
gjuhës” (1998), “Prej gjuhës në gjuhë” (2005), 
“Gjuha dhe metagjuha” (2009) etj. (Albulena 
Alushaj)

PReSHeVA enis (1933-1994). Ekonomist, 
aktivist politik në sektorin ekonomik. Lindi në 
Mitorvicë, ku mbaroi shkollën fillore, shkollën 
e mesme ekonomike e kreu në Pejë, kurse Fa-

kultetin Ekonomik në 
Beograd. Ishte njëri ndër  
ekonomistët e parë të 
diplomuar shqiptarë të 
Kosovës. Kreu shumë 
detyra me përgjegjësi në 
ekonominë e Kosovës, 
veçanërisht në Kombi-
natin “Trepça”, ku e zh-
villoi pjesën më të ma-

dhe të aktivitetit, duke qenë pjesë e një ekipi 
që bëri rilindjen e këtij kombinati gjatë viteve 
‘70. Atij i atribuohet edhe themelimi i orga-
nizatës “Trepça komerc”, e cila pati ndikim të 
madh në zhvillimin e “Trepçës” në vitet ‘80 të 
shekullit të kaluar. Atij gjithashtu i atribuohet 
edhe themelimi i Bankës së Kosovës dhe ishte 
drejtor i parë i saj. Një kohë ka qenë mësimd-
hënës në Fakultetin Ekonomik të Universitetit 
të Prishtinës, në fushën e analizës financiare. 
(Selman Selmanaj) 

PReSHeVËS (e FoLMJA e). Si e folme e 
Preshevës kuptohet idioma gjuhësore shqiptare 
e luginës që lidh basenin e Vranjës me atë të 
Kumanovës, duke përfshirë këtu vetë qytezën 
e Preshevës, si qendër e kësaj të folmeje. Bën 
pjesë në gegërishten verilindore. Veçantitë 
dialektore të kësaj të folmeje dalin në të gjitha 
fushat, por më të theksuarat janë në fushë të 
fonetikës e të morfologjisë. Ka shtatë zanore, 
të cilat dalin në seri të ndryshme. Të tjerat 
realizohen edhe si të hundorëzuara dhe të gjata, 

tipare këto që i vënë në raporte kundërvënëse 
seritë: hundore-gojore, të shkurtra-të gjata. 
Hundorësia e zanoreve nuk ruhet mirë në këtë 
të folme, edhe kur shfaqet intensiteti i këtij 
tipari fizik është më i dobët se në idiomat e 
tjera të gegërishtes. Zanorja e nuk shfaqet si 
hundore, ndërkohë zanorja a e ka ruajtur më 
së shumti këtë tipar. Tingulli ë në pozitë të 
patheksuar ka rënë tërësisht, ndërsa tingulli 
y ka prirjen e delabializimit në Bujanoc me 
rrethinë. Vërehet tendenca e monoftongimit 
të grupeve ue, ie. Kjo idiomë gjuhësore dallon 
për ruajtjen e çifteve qiellzore-afrikate (q:gj-
ç:xh). Faringalja h bie në pozicionin final të 
fjalës, ndërkohë që ruhet kundërvënia r-R. 
Mungon gjinia asnjanëse, ndërsa në formimin 
e shumësit të emrave vërehet dukuria e 
rrafshimit të kundërvënies qiellzore-afrikate. 
Emrat që mbarojnë me zanore të gjata: ā, ī dhe 
ē, duke e bërë trajtën e shquar me i, shpifin 
bashkëtingëlloren epentetike v: vlla-v-i, dhe-
v-i. Mungojnë emrat ambigjenë. Ruhet ë-ja 
e mbaresave të gjinores dhe dhanores: babës, 
lopës, nonës. Për formimin e mbiemrave nga 
foljet në këtë të folme përdoret prapashtesa 
-ëm: i pasëm, i lagëm. Veta e parë shumës e 
foljeve që dalin me temë në zanore, në kohën 
e tashme të dëftores, gjithnjë merr mbaresën 
-jmi: punojmi, shkojmi, ndërsa veta e tretë 
njëjës e foljeve në të tashmen e lidhores del në 
trajtën: le t’ shkoje, le t’punoje. Foljet e tipit boj 
dhe shti, në numrin shumës të kohës së kryer të 
thjeshtë, ruajnë tingullin epentetik -n: bonëm, 
shtinëm. Në fushë të leksikut ka ndikime nga 
turqishtja dhe serbishtja. (Haki Hysenaj) 

PReTeNI Hasan (1961-). Luftëtar i Ushtrisë 
Çlirimtare të Kosovës (UÇK), drejtor i 
Agjencisë për Antikorrupsion të Kosovës. Lindi 
në Mitrovicë. Pas shkollës së mesme tekniko-
ushtarake në Zagreb, kreu Fakultetin Juridik 
në Prishtinë (1988). Më 1986 mbaroi edhe 
shkollën e gjuhëve të huaja. Punoi në Armatën 
Jugosllave deri më vitin 1991. Më pas punoi në 
Këshillin për Financim në Mitrovicë, deri në 
1998. Me formimin e Brigadës 141 “Mehë Uka” 
më 30 qershor 1998 u emërua komandant 
i batalionit të tretë të kësaj brigade. Pas 
mbarimit të luftës kreu detyra me përgjegjësi 
në Trupat Mbrojtëse të Kosovës (TMK). Pas 
largimit nga TMK-ja, në periudhën 2006-
2016 kreu funksionin e drejtorit të Agjencisë 
Antikorrupcion të Kosovës. (Emin Musa)

PRETENI

PReTeNI Nuhi (1937-1998). Inxhinier i xehe- 
tarisë, profesor universiteti. Lindi në Melenicë 
të Mitrovicës. Shkollën fillore e kreu në 
Stantërg, kurse gjimnazin në Mitrovicë. 
Studimet i përfundoi në Fakultetin e Xehetarisë, 
të Gjeologjisë dhe të Naftës në Universitetin 
e Zagrebit (1966). Studimet pasuniversitare 
i mbaroi në të njëtin fakultet, ndërsa tezën 
e disertacionit të doktoratës e mbrojti në 
Universitetin e Prishtinës (1997). Punoi si 
inxhinier i prodhimit në minierën e Kishnicës 
dhe të Novobërdës. Më pas u zgjodh ligjërues 
në Shkollën e Lartë Teknike në Mitrovicë. 
Një kohë ishte edhe këshilltar për xehetari 
në Bankën e Kosovës dhe drejtues i institutit 
të saj. Botoi një numër të konsiderueshëm të 
punimeve shkencore, është autor i teksteve 
universitare: “Matjet në Miniera”, “Fjalorit 
teknik në trajtimin e termave nga fusha e 
xehetarisë”,  “Udhëzuesit minerarë”. Ishte udhë-
heqës dhe bashkëpunëtor në shumë projekte 
nga lëmi i minierave. Deri në fund të jetës 
punoi profesor në Fakultetin e Xehetarisë dhe 
të Metalurgjisë në Mitrovicë. (Islam Fejza)

PReTeNI Raif (1961-). Luftëtar i Ushtrisë 
Çlirimtare të Kosovës (UÇK). Lindi në 
fshatin Melenicë të Mitrovicës. Kreu Shkollën 
e Policisë në Vushtrri dhe më pas mbaroi 
Fakultetin Juridik të Universitetit të Prishtinës. 
Nga viti 1981 deri 1989 punoi në Policinë e 
Kosovës në Pejë. Për shkak të kundërshtimit 
të ndryshimeve kushtetuese në vitin 1989, u 
largua nga puna. Nga viti 1998 u angazhua në 
aktivitetet e UÇK-së në Zonën Operative të 
Shalës, ku kreu detyrën e ndihmëskomandantit 
të Brigadës 141 “Mehë Uka”. Gjatë luftës u 
plagos rëndë. Pas luftës u angazhua në Trupat 
Mbrojtëse të Kosovës dhe në Forcën e Sigurisë 
së Kosovës. (Haxhi Ademi)

PReVALLA. Lokalitet në pjesën verilindore 
të komunës së Prizrenit, shtrihet në lartësi 
mbidetare mbi 1500 m dhe gjendet në rrugën 
magjistrale Prizren-Shtërpcë-Ferizaj. Është 
larg nga qyteti i Prizrenit rreth 25 km. Hapësira 
e Prevallës shtrihet brenda territorit të Parkut 
kombëtar “Sharri” dhe është e pasur me vlera të 
shumta të biodiversitetit. Kushtet atmosferike 
të kësaj hapësire janë mjaft të veçanta. 
Takohen tri tipe klimatike, duke përfshirë edhe 
elementet e modifikuara të klimës mesdhetare 
që depërtojnë përmes grykës së Lumbardhit 

të Prizrenit, klimës kontinentale që arrin 
nga brendësia e territorit të Kosovës dhe 
klimës malore, e cila kushtëzohet nga lartësia 
mbidetare e zonës. Gërshetimi i këtyre tipave 
të klimës manifestohet me ndryshime shumë 
të shpeshta të motit. Për shkak të kushteve 
bioklimatike që ka, Prevalla njihet për vetitë 
shëruese dhe paraqet një pikë frekuentuese të 
turizmit dhe të piknikut. (Hazer Dana)

PRIFTI Kristaq (1932-2017). Historian, pro-
fesor universiteti, akademik. Lindi në Berat. 
Studimet i kreu në Fakultetin e Historisë, në 
Institutin Pedagogjik të Moskës (1951-1955). 
Në periudhën 1955-1975 ishte pedagog i 
historisë së Shqipërisë në Fakultetin e Histori-
Filologjisë të Universitetit të Tiranës (UT) 
dhe gjatë viteve 1969-1975 dekan i Fakultetit 
Histori-Filologji në UT. Në vitet 1982-1993 ishte 
punonjës shkencor në Institutin e Historisë, 
përgjegjës i Sektorit të Rilindjes dhe më pas i 
departamentit të historisë së sotme të Kosovës. 
Më 1991-1993 ishte drejtor i Institutit të 
Historisë. Ka mbajtur ligjërata për disa vjet me 
radhë (1972-1980) në studimet pasuniversitare 
në degën e historisë në Fakultetin Filozofik 
të Universitetit të Prishtinës. Është autor i një 
numri studimesh dhe i monografive autoriale 
dhe në bashkautorësi: “Kongresi i Manastirit 
- ngjarje me rëndësi në Lëvizjen Kombëtare 
Shqiptare (me Sh. Demiraj, 1968); pastaj 
“Lidhja Shqiptare e Pejës. Lëvizja Kombëtare 
1896-1900” (1984) dhe varianti frëngjisht i 
botuar në vitin 1989; “Historia e Shqipërisë”, 
vëll. II (1984); “Dervish Hima. Jeta dhe vepra” 
(1987); “Dr. Ibrahim Temo. Jeta dhe Vepra” 
(1996); “Kosova në vështrimin enciklopedik” 
(1999); “Historia e Popullit Shqiptar”, Vëll. 
II, (2002); “Popullsia e Kosovës, 1831-1912” 

(2014) etj. K. Prifti ka marrë pjesë në shumë 
konferenca dhe aktivitete të tjera shkencore në 
Shqipëri dhe jashtë saj, si dhe ka botuar artikuj 
shkencorë në revista të ndryshme. Është anëtar 
i Akademisë së Shkencave të Shqipërisë. (Jusuf 
Bajraktari)

PRILePCI (Preiliepaç/Lipovac). Qytet dhe for- 
tifikatë mesjetare në rrethinë të Novobërdës. 
Nga gjetjet e kulturës materiale konsiderohet 
njëri ndër vendbanimet më të vjetra të arealit 
të Novobërdës. Në luginën e lumit Përlepnicë 
(Prilepnicë) gjenden mbetje të një fortifikate, 
për të cilën nuk kemi të dhëna, përkatësisht 
mungojnë hulumtimet shkencore. Ky lokalitet 
shtrihet rreth 12 km në juglindje të Novobërdës 
dhe shërbente si mburojë e saj. Me emrin e njëjtë 
Prilep përmendet në dokumente të shkruara 
në kartën e Lazarit, me të cilën në vitin 1381 e 
themelon Manastirin e Ravinicës. Në burimet 
raguzane përmendet në vitet 1424/1425 (subtus 
castrum Preiliepaç prope Nouam Berdam). Nga 
ndonjë studiues Prilepci është identifikuar me 
lokalitetin Lipovac në katundin Bozhevc në 
afërsi të Novobërdës, ndërsa në burime bizantine 
përmendet një qendër kishtare e quajtur 
Prinipon, vendndodhja e të cilit nuk dihet deri 
tani. Ka të ngjarë që emri Prinipon në gjysmën e 
parë të shek. XIV është shndërruar në Prilepac, 
përkatësisht në vitin 1329 e ndeshim me këtë 
emër si vendlindje të Lazar Hrebelanoviqit, 
i njohur më vonë si knez Lazar. Prilepci me 
emër Tash Hisar (fortifikatë guri) përmendet 
edhe në kronika osmane, pak ditë pas rënies së 
Novobërdës (1455). 
Terreni ku është ndërtuar qyteti-fortifikatë 
është kryesisht shkëmbor, me pjerrësi të 
madhe, i pakalueshëm nga pjesa jugore dhe 
veriperëndimore. Muret janë ndërtuar me gurë 
të madhësive të ndryshme dhe i janë përshtatur 
terrenit, prandaj fortifikata është ndërtuar në 
formë katërkëndëshi të çrregullt. Muret shtrihen 
në një gjatësi rreth 120 m, ndërsa në gjerësi rreth 
20 m. Sipërfaqja kornizë e fortifikatës kap rreth 
një hektar. Nga kjo fortifikatë mund të mbahej 
nën vëzhgim ultësira e lumit Përlepnica, në 
drejtim të qytetit dhe kështjellës së Novobërdës, 
përfshirë edhe luginën e Moravës së Binçës dhe 
të gjitha viset e Malit të Zi të Shkupit. (Faik Sahiti)

PRISHTINA (GJINoLLI) Alidanish (shek. 
XIX-XX). Njëri ndër qeveritarët e njohur të 
familjes feudale Gjinolli, anëtar i Komitetit të 

Stambollit dhe aktivist i Lidhjes Shqiptare të 
Prizrenit. Ishte i biri i Abdurrahman Pashës. 
Emri i tij gjendet në një memorandum drejtuar 
më 20 qershor 1878 ministrave të jashtëm të 
Fuqive të Mëdha, në mesin e personaliteteve 
të shquara shqiptare në Stamboll, bashkë 
me Abdyl Frashërin, Pashko Vasën etj. Në 
zgjedhjet parlamentare osmane të vitit 1912, 
për sanxhakun e Prishtinës njëzëri ishte 
pranuar kandidatura e Hasan Prishtinës dhe 
Alidanish Beut për deputet të këtij sanxhaku. 
A. Beu më pas ishte ministër në qeverinë turke 
dhe më vonë ambasador i Turqisë në Moskë. 
(Aliriza Selmani)

PRISHTINA. Kryeqytet i Republikës së Ko-
sovës, qyteti më i madh i saj, qendër e komunës 
me të njëjtin emër. Shtrihet në pjesën lindore 
të Kosovës, në luginat e lumenjve Prishtevkë e 

Vellushë, në lartësi mesatare mbidetare rreth 
600 m. Pozita qendrore në Gadishullin Ball-
kanik dhe kryqëzimi i rrugëve në territorin e 
saj mundësuan lidhjen e mirë me detin Adria-
tik, por edhe me pjesët e tjera të Ballkanit dhe 
me Europën. Largësia mesatare e qendrave të 
rëndësishme të rajonit nga qyteti i Prishtinës 
sillet rreth 300 km, që mund të konsiderohet si 
një distancë e favorshme: Shkupi 86 km, Tirana 
330 km, Beogradi 360 km, Podgorica 298 km. 
Kjo pozitë e volitshme i mundësoi Prishtinës 
qysh herët të ketë funksione të rëndësishme 
tregtare, zejtare, politike e kulturore. 
Gjurmët e para të banimit në territorin e 
Prishtinës datojnë që nga periudha e neolitit, 
rreth 6 mijë vjet më parë, ndërsa hulumtimet 
arkeologjike (Matiçan, Graçanicë, Tjerrtorja, 
Ulpianë) dëshmojnë se jeta në këto territore 
nuk është ndërprerë asnjëherë deri sot. 

Gjatë sundimit romak, në afërsi të Prishtinës 
u ngrit qyteti i njohur Ulpiana (Urbus 
splendissima), që njihej si qendër e Dardanisë 
ilire. Pas rënies dhe braktisjes së Ulpianës, 
në veriperëndim të saj u ngrit dhe u zhvillua 
Prishtina. Ajo përmendet për herë të parë si 
fshat i pafortifikuar nga Perandori Bizantin, 
Johan Kantakuzen, në vitin 1342. Zhvillimi i 
tregtisë dhe xehetarisë ndikuan në përparimin 
dhe zgjerimin e qytetit. Prishtina si qendër 
ekonomike kishte edhe tregun e vet, ndërsa 
përmendet edhe si qendër e organizimit të 
lojërave me kalorës. Gjatë shekullit XIII-XIV 
Prishtina merr tipare urbane, kur bëhet qendër 
e rëndësishme xehetare dhe tregtare në rrugën 
Dubrovnik-Stamboll. Gjatë pushtimit osman 
në Prishtinë vendoset selia e sanxhakut, ndërsa 
në vitin 1530 shënohet si kasaba dhe stacion i 
rëndësishëm i rrugës Selanik-Sarajevë. Gjatë 
shek. XVII-XVIII, Prishtina pati një zhvillim 
të ngadalshëm, për shkak të luftërave dhe 
zjarreve, që e dogjën disa herë, ndërsa në 
shek. XIX fillon rimëkëmbja e saj. Ajo merr 
funksione të rëndësishme si qendër tregtare, 
por edhe si qendër politike dhe administrative. 
Në vitin 1877 Prishtina bëhet qendër e vilajetit 
të Kosovës. Gjatë këtij shekulli u hapën disa 
konsullata të vendeve europiane, si ajo e 
Francës, e Anglisë, e Austrisë etj. Mirëpo, me 
largimin e qendrës së vilajetit në Shkup në vitin 
1888, Prishtina humbi rolin administrativ dhe 
politik që e kishte. 
Situatat e pavolitshme politike që e përcollën 
vazhdimisht, u reflektuan edhe në dinamikën 
e popullsisë. Derisa në vitin 1623 Prishtina 
kishte 2,060 banorë, ndërsa pas rreth 200 vitesh 
(1863) arriti të kishte rreth 10,000 banorë. 
Sipas E. Qelebiut, në vitin 1660 Prishtina kishte 
2,600 shtëpi, çarshinë ku zhvillohej tregtia dhe 
zejtaria, 300 dyqane, 11 hane, dy hamame, 
ndërsa në vitin 1838 ajo kishte 1,500 shtëpi. 
Sipas konsullit serb, B. Nushiq, në vitin 1902 
Prishtina kishte 3,760 shtëpi në 13 lagje me 
rreth 18,800 banorë. Çarshia kishte 500 dyqane 
dhe 12 hane. Gjatë periudhës së Mbretërisë 
Jugosllave, Prishtina nuk pati prosperitet. Në 
vitin 1912 u pushtua nga Serbia, dhe me këtë 
rast, për shkak të dhunës dhe terrorit, shumë 
familje shqiptare u detyruan të shpërnguleshin 
për në Turqi. Shumë lagje u braktisën, kurse 
çarshia e dikurshme e humbi pamjen dhe vlerën 
që kishte, sepse shumica e zejtarëve u larguan 
nga aty. Në vend të tyre u vendosën kolonë 

serbë, pushtetarë, nëpunës, ushtarakë etj. 
Aktivitete kryesore ekonomike ishin bujqësia e 
blegtoria, grumbullimi i drithërave, i kafshëve 
dhe prodhimet blegtorale, që transportoheshin 
në viset e tjera. Gjatë kësaj periudhe numri i 
popullsisë u rrit ngadalë, nga 14,760 banorë 
në vitin 1921, në 16,350 banorë në vitin 1931, 
kurse sipërfaqja e qytetit ishte 193 ha. 
Pas Luftës së Dytë Botërore (1947) Prishtina 
bëhet kryeqytet i Kosovës, me çka merr hov 
urbanizimi i saj. Ajo ndryshon fizionominë, 
duke u shndërruar në një qytet bashkëkohor, 
me komplekse të reja banesore dhe shoqërore 
përgjatë lumit Prishtevka dhe Vellusha dhe 
me zonën industriale në drejtim të Fushë-
Kosovës. Në qytetin e Prishtinës u vendosën 
organet qendrore të krahinës së atëhershme, 
institucionet e rëndësishme arsimore, shken-
core, shëndetësore e kulturore. Industria filloi 
të marrë hov (fabrika e tullave, kombinati 
i ndërtimit, fabrika e tekstilit, kombinati 
bujqësor industrial, fabrika e amortizatorëve) 
dhe kjo u reflektua në ndërtimin e godinave 
shumëkatëshe, në zgjerimin e infrastrukturës, 
të objekteve hoteliere, institucioneve të 
rëndësishme të kulturës, të arsimit dhe 
të administratës. Nga fundi i viteve ‘60 u 
hapën ose u rihapën shumë institucione me 
rëndësi: Instituti Albanologjik, Universiteti, 
Teatri, Radiotelevizioni i Prishtinës, Pallati i 
Shtypit, Arkivi i Kosovës, Muzeu i Kosovës, 
Pallati i Rinisë, Akademia e Shkencave dhe e 
Arteve e Kosovës, Galeria e Arteve, Biblioteka 
Kombëtare Universitare etj. 
Në periudhën 30-vjeçare (1968-1999) Pri-
shtina ishte qendër e vlimeve politike dhe e 
lëvizjes popullore për liri: demonstratat e vitit 
1968, demonstratat e vitit 1981, manifestimet 
e viteve ’90 kundër regjimit serb, pas të cilave 
u ndërmor një represion masiv i pushtetit 
serb mbi popullatën vendase, duke shkelur 
çdo të drejtë elementare. Në vitin 1999 pjesa 
dërrmuese e popullsisë së Prishtinës u dëbua 
me dhunë, për t’u kthyer masovikisht në vatrat 
e tyre, pas hyrjes së forcave të NATO-s në 
qershor të po këtij viti. Më 17 shkurt të vitit 
2008 Kuvendi i Kosovës shpalli në Prishtinë 
Pavarësinë e Kosovës. Pas luftës së vitit 1999 
Prishtina pati një rritje të shpejtë, si për nga 
numri i popullsisë, ashtu edhe në zgjerimin 
territorial. Popullsia e qytetit u rrit nga 19,600 
banorë në vitin 1948, në 109, 200 banorë në 
vitin 1981 dhe rreth 200,000 banorë në vitin 

2011, ndërsa sipërfaqja u zgjerua nga 223 ha 
sa ishte në vitin 1948, në 1,600 ha në vitin 
2011. Sipas disa vlerësimeve sot në qytetin 
e Prishtinës jetojnë rreth 350,000 banorë. 
(Ibrahim Ramadani) 

PRISHTINA (komuna). Komunë në pjesën 
lindore të Kosovës, me qendër qytetin me 
të njëjtin emër. Sipërfaqja: 572 km2

, numri i 
popullsisë rreth 450,000 banorë dhe dendësia 
mesatare 787 ban/km2. Përfshin territorin e 
Gollakut dhe një pjesë të vogël të Rrafshit të 
Kosovës. Në veri kufizohet me komunën e 
Podujevës, në verilindje me Serbinë, në lindje 
dhe juglindje me komunën e Kamenicës 
dhe të Novobërdës, në jug me komunën e 
Lipjanit dhe në perëndim me komunën e 
Fushë-Kosovës dhe të Obiliqit. Është njëra 
nga komunat më të mëdha të Kosovës, si për 
nga sipërfaqja, ashtu edhe për nga numri i 
popullsisë. Territori i Komunës së Prishtinës 
në kuptimin e përgjithshëm gjeografik ndahet 
në dy tërësi kryesore hapësinore: zona lindore 
kodrinore-malore dhe zona perëndimore 
e rrafshët. Pjesa më e madhe e territorit të 
komunës shtrihet në viset kodrinore-malore të 
Gollakut (80%), kurse në perëndim një pjesë 
më e vogël e saj shtrihet në Rrafshin e Kosovës 
(20%). Kufiri ndërmjet këtyre zonave ndodhet 
në vijën kontaktuese të pjesës fushore dhe asaj 
kodrinore-malore, në drejtimin veri-jug. Në 
disa pjesë kjo vijë depërton përgjatë luginave 
lumore në lindje, siç është rasti me luginën 
e Graçanicës dhe të Prishtinës. Diferenca 
hipsometrike shkon nga 550 m në perëndim, 
deri mbi 1,100 m në lindje. Luginat lumore 
(Graçanica dhe Prishtevka) depërtojnë thellë 
në masivin malor, duke u mundësuar shumë 
vendbanimeve të kësaj ane lidhje të mira 
komunikuese me qendrën. Përgjatë luginës 
së Teneshdollit kalon hekurudha dhe rruga 
automobilistike Prishtinë-Podujevë-Merdar, 
që shkon në drejtim të Europës Qendrore. 
Përmes luginës së lumit Graçanica, Prishtina 
lidhet me Gjilanin e Kamenicën, por edhe me 
Luginën e Preshevës, ndërsa përgjatë luginës së 
lumit Prishtevka shtrihet magjistralja që lidh 
Keqekollën me rrethinë, por edhe viset përtej 
kufirit të banuara me popullsi shqiptare. 
Klima e komunës së Prishtinës ka karakteristika 
kontinentale, me disa dallime ndërmjet 
viseve të rrafshëta dhe atyre malore në lindje, 
me reshje të pakta dhe luhatje të madhe të 

temperaturës ditore dhe vjetore. Vlera mesatare 
e temperaturës së ajrit në Prishtinë është 10.20 C. 
Muaji më i ftohtë është janari me temperaturë 
mesatare 1.50 C, ndërsa më i nxehti është gushti 
me 20.50 C. Amplituda vjetore e temperaturës së 
ajrit është 21.9 0 C. Temperatura mesatare e ajrit 
në sezonin e dimrit (janar-shkurt) është 0.10 C, 
gjatë pranverës 9.70 C dhe në vjeshtë 11.20 C. 
Temperatura absolute minimale gjatë dimrit 
arrin deri -270 C. Në viset malore të komunës 
dimri është më i ashpër dhe temperatura 
mesatare e janarit është -3o C, ndërsa vera është 
më e freskët. Komuna e Prishtinës merr sasinë 
më të vogël të reshjeve në Rrafshin e Kosovës. 
Sasia vjetore e reshjeve është rreth 582 mm në 
vit. Muaji me të reshura më të dendura është 
maji, ndërsa bora në disa pjesë të larta malore 
qëndron më gjatë. 
Rrjeti hidrografik në komunën e Prishtinës 
është pak i zhvilluar, por edhe me sasi të vogël 
të prurjes së ujit. Lumenjtë më të rëndësishëm 
që rrjedhin nëpër territorin e kësaj komune 
janë: Prishtevka, Vellusha, Graçanica dhe 
Ballabani. Të gjithë këta lumenj burimin e 
kanë në territorin e komunës së Prishtinës, 
çka do të thotë se janë të shkurtër. Lumenj që 
burimin e kanë jashtë komunës së Prishtinës 
dhe kalojnë nëpër të janë: lumi Llap (9 km) 
në pjesën veriore dhe Lumi i Shtrembër (10 
km) në pjesën juglindore. I tërë territori i 
komunës së Prishtinës i takon pellgut të Detit 
të Zi. Shumica e ujërave të komunës derdhen 
në lumin Sitnica dhe në Llap, kurse një pjesë 
e vogël derdhet në Moravë të Binçës. Për 
furnizimin e popullsisë me ujë, në komunën e 
Prishtinës është ndërtuar liqeni i Badovcit në 
lumin e Graçanicës me sipërfaqe 1.6 km2 dhe 
vëllim prej 31 mil/m3 ujë. Liqeni i Batllavës në 
anën veriore futet pak në territorin e komunës, 
por është me rëndësi të madhe për Prishtinën 
dhe rrethinën e saj. 
Gjurmët e hershme të banimit në territorin e 
Prishtinës i takojnë parahistorisë që nga neoliti 
i hershëm, epoka e bronzit e deri te etnokultura 
dardane pas epokës sonë. Gjetjet arkeologjike 
në lokacionin e Badovcit, Glladnicës, Matiçanit, 
Tjerrtores dëshmojnë se territori i komunës së 
Prishtinës ishte i banuar që nga koha e neolitit. 
Në Badovc dhe Bërnicë të Poshtme janë gjetur 
stoli nga bronzi, kurse në afërsi të Prishtinës janë 
gjetur gërmadhat e vendbanimit të shek. II para 
epokës së re, që mendohet të jetë Ulpiana si qytet 
i lashtë i periudhës romake. Edhe Manastiri i 

Graçanicës u ngrit mbi themelet e një ndërtimi 
të hershëm paleokristian. Falë pozitës së mirë 
gjeografike, qyteti i Prishtinës u bë qendër e 
rëndësishme për rrethinën e saj e më gjerë. 
Nëpër territorin e kësaj komune kalonin rrugë 
të rëndësishme që nga lashtësia, të cilat çonin në 
brendi të Gadishullit Ballkanik dhe në Europën 
Qendrore. Rëndësia e pozitës gjeografike të 
qytetit të Prishtinës shpjegohet që nga kohërat e 
hershme, me lidhjet e mira që kishte me rajonet 
përreth. Në kohën antike nëpër territorin e kësaj 
komune kalonin dhe kryqëzoheshin rrugët 
që lidhnin Lezhën, Prizrenin, Prishtinën dhe 
Nishin (Lissum-Theranda-Ulpiana-Naissus) 
dhe rruga e Egjeut që lidhte Selanikun, Shkupin, 
Prishtinën dhe Zveçanin me Europën Qendrore 
(Thessalonica-Scupi-Ulpiana-Municipium 
DD). Përgjatë këtyre rrugëve në periudhën 
romake u ndërtuan disa fortesa, si në Bellaqec, 
Teneshdoll, Barilevë, Siçevë etj. 
Territori i komunës ishte edhe arenë e shumë 
betejave që u zhvilluan gjatë historisë. Në vitin 
1389 në Gazimestan afër Prishtinës u zhvillua 
Beteja e Kosovës ndërmjet koalicionit ballkanik 
dhe Perandorisë Osmane, ndërsa në vitet 1839-
1844 njihen aksionet e armatosura kundër 
reformave të Tanzimatit dhe kryengritja e 
Prishtinës. Pas largimit të Perandorisë Osmane 
më 1912, territori i komunës pushtohet nga 
Serbia, që ushtron dhunë e terror mbi popullsinë 
shqiptare. Nga viti 1862-1878 në territorin 
e komunës u vendosën shumë muhaxhirë 
shqiptarë të dëbuar nga sanxhaku i Nishit, 
ndërsa pas pushtimit serb filloi edhe kolonizimi 
sllav. Gjatë periudhës së sundimit serb, në shumë 
vendbanime të komunës u vendosën me mijëra 
serbë në Prishtinë, Hajvali, Çagllavicë, Barilevë, 
Bërnicë, Badovc etj. 
Gjatë historisë komuna ka pasur ndryshime të 
vazhdueshme në organizimin administrativ. 
Territori i komunës së Prishtinës gjatë sundimit 
osman ishte në përbërje të vilajetit Vëllk, pastaj 
pjesë e sanxhakut të Vushtrrisë dhe më në fund 
pjesë e vilajetit të Kosovës, deri në vitin 1912. Deri 
në vitin 1959 territori copëtohet në disa rrethe e 
banovina, ndërsa nga ky vit bëhet komunë, me 
një territor të madh prej 854 km2 dhe popullsi 
120,000 banorë. Në vitin 1988 nga Prishtina 
u ndanë tri komuna: Fushë-Kosova, Obiliqi 
dhe Novobërda. Sot komunën e Prishtinës e 
përbëjnë 32 bashkësi lokale, prej të cilave 15 janë 
në qytet, ndërsa numri i vendbanimeve bashkë 
me qytetin e Prishtinës është 44. 

Rritja e numrit të popullsisë së komunës 
ishte shumë dinamike, sidomos pas Luftës së 
Dytë Botërore, kur Prishtina bëhet kryeqytet 
i Kosovës. Në vitin 1961 komuna e Prishtinës 
kishte 102,500 banorë, në vitin 1981 kishte 
210,000 banorë, në vitin 1991 me 295,000 
banorë, ndërsa sot ka rreth gjysmë milioni 
banorë. Bazën ekonomike tani e përbëjnë 
industria dhe bizneset tregtare, kurse bujqësia 
ka pjesëmarrje të vogël, me më pak se 10%. 
Përveç objekteve industriale të përqendruara 
në qytetin e Prishtinës, janë edhe disa rafineri të 
plumbit dhe të zinkut në Hajvali dhe Kishnicë. 
Aglomeracioni urban i Prishtinës shtrihet 
në zonën e kontaktit të njësive tektonike dhe 
morfologjike, të cilat janë reflektuar në procese 
të ndërlikuara natyrore, por edhe në lidhje 
komunikuese, në zhvillim ekonomik, kulturor 
dhe politik gjatë gjithë historisë. Në këtë zonë, 
për shkak të pozitës shumë të përshtatshme 
dhe terrenit të volitshëm, është koncentruar 
pjesa më e madhe e popullsisë së komunës, 
zhvillimi i hovshëm i veprimtarive ekonomike 
dhe joekonomike, infrastruktura etj. Kjo zonë 
është paraparë edhe me Planin hapësinor të 
Kosovës “Trekëndëshi i zhvillimit ekonomik 
të Kosovës” si bosht i zhvillimit me interes 
kombëtar. Këtë zhvillim strategjik e arsyeton 
lokacioni i qytetit të Prishtinës si kryeqendër 
e Kosovës, seli qeveritare e diplomatike, me 
korridoret kryesore të infrastrukturës rrugore, 
hekurudhore, ajrore, të telekomunikacionit dhe 
energjetikës, si dhe afërsia e kësaj hapësire me 
korridoret e rëndësishme europiane. (Ibrahim 
Ramadani) 

PRISHTINA Hasan (1873-1933). Figurë e  
shquar e Lëvizjes Kombëtare Shqiptare, ve-
primtar i luftës për pavarësinë e Shqipërisë 
dhe për çlirimin e Kosovës. Lindi në Vushtrri. 

Mësimet e para (mej-
tepin) dhe disa klasë të 
progjimnazit (iptida) i 
mbaroi në vendlindje. 
Kreu gjimnazin francez 
në Selanik dhe shkollën 
e lartë të administratës 
“Mylkije” në Stamboll. U 
diplomua për drejtësi. U 
zgjodh tri herë deputet 

në parlamentin osman, ku u angazhua për të 
drejtat kombëtare të shqiptarëve (1908-1912). 
Ishte kundërshtari më i rreptë i politikës 

antishqiptare të xhonturqve. Organizoi 
Mbledhjen e Taksimit më 12 janar 1912, 
ndërsa më pas, bashkë me Bajram Currin, 
Isa Boletinin dhe atdhetarë të tjerë ishte njëri 
nga organizatorët kryesorë të kryengritjes në 
Kosovë. Bashkë me Ismail Qemalin, në fillim 
të vitit 1912, ishte nismëtar i organizimit të 
kryengritjes së përgjithshme kundërosmane. 
U burgos nga serbët më 14 tetor të vitit 1912, 
me akuzë se cenonte interesat e Serbisë. 
Përkrahu shpalljen e pavarësisë së Shqipërisë 
dhe ishte ministër në Qeverinë e Përkohshme 
të Vlorës. Në shtator të vitit 1913 organizoi 
kryengritjen antiserbe. Bashkë me Ismail 
Qemalin mbante lidhje me personalitetet të 
rëndësishme diplomatike, sidomos të Britanisë 
së Madhe, të Austro-Hungarisë dhe Italisë. 
Në vitin 1914 mbështeti qeverinë e Princ 
Vidit, duke u bërë për disa muaj ministër në 
qeverinë e Turhan Pashë Permetit. Ndihmoi 
në mbrojtjen e kryeqytetit të Durrësit, kur 
shpërtheu kryengritja e Shqipërisë së Mesme, 
ndërsa një vit më vonë organizoi rezistencën 
në Kosovë kundër pushtimit serb e malazez. 
Gjatë viteve 1916-1918 bashkëpunoi me 
autoritetet austriake, duke shpresuar se 
me mbështetjen e Austro-Hungarisë do të 
bëhej çlirimi dhe bashkimi përfundimtar i 
Kosovës me Shqipërinë. Më 1918, bashkë me 
Hoxhë Kadri Prishtinën, Bajram Currin dhe 
atdhetarë të tjerë themeloi Komitetin “Mbrojtja 
Kombëtare e Kosovës”. Pas Luftës së Parë 
Botërore, me rënien e Kosovës nën pushtimin 
serb, migroi në Vjenë dhe më pas në Romë. 
Aty hyri në lidhje edhe me kundërshtarët sllavë 
të formimit të Mbretërisë së Jugosllavisë, nga 
Kroacia, Mali i Zi dhe Maqedonia. Në dhjetor 
të vitit 1919 u vu në krye të delegacionit të 
Komitetit “Mbrojta Kombëtare e Kosovës” në 
Konferencën e Paqes në Paris, për të kërkuar 
bashkimin e Kosovës me shtetin shqiptar. Në 
prill të vitit 1921 u zgjodh deputet i Dibrës 
në Këshillin Kombëtar, ndërsa gjatë krizës 
politike të dhjetorit (më 7 dhjetor) u ngarkua 
nga Këshilli i Lartë të formonte qeverinë, por 
dha dorëheqjen (më 12 dhjetor), në interes të 
stabilitetit të vendit. Përgjatë viteve 1922-1923 
zhvilloi një aktivitet të dendur politik opozitar, 
duke u bërë njëra nga figurat më të rëndësishme 
të skenës politike në Shqipëri. Për t’u shpëtuar 
ndjekjeve të qeverisë së Zogut, u strehua në 
Zonën Neutrale të Junikut. Gjatë vitit 1924, 
krahas organizimit të çetave të kaçakëve në 

Kosovë, ishte pjesëmarrës aktiv në përgatitjet në 
Shqipëri të Kryengritjes së Qershorit, i cili solli 
në pushtet qeverinë e Fan Nolit. Pas fitores së 
kryengritësve, në qershor u kthye në Tiranë dhe 
më pas shoqëroi Nolin në Lidhjen e Kombeve, 
ndonëse ndër vendimet e para të qeverisë 
së Nolit ishte ndalja e punës së Komitetit 
“Mbrojtja Kombëtare e Kosovës”. Në periudhën 
1925-1933, Hasan Prishtina vazhdoi aktivitetin 
për të sensibilizuar opinionin e gjerë, forumet 
ndërkombëtare dhe kancelaritë e shteteve 
vendimmarrëse për çështjen e Kosovës. Ai 
mbështeste pikëpamjen se problemi i Kosovës 
mund të zgjidhej me ardhjen në Shqipëri të një 
qeverie dhe të një klase politike me orientim 
të qartë kombëtar dhe me qëndrim të drejtë 
rreth çështjes së Kosovës. Me këtë qëllim u 
përfshi edhe në organizime të fshehta, siç 
ishte organizata “Bashkimi Kombëtar”, e cila 
përgatiti atentatin kundër Ahmet Zogut në 
Vjenë më 1931. H. Prishtina gjatë tërë jetës u 
ndoq nga vrasës dhe persekutorë. Ndaj tij u 
organizuan katër atentate, u burgos dy herë 
nga serbët e bullgarët dhe u dënua gjashtë herë 
me vdekje (nga xhonturqit, nga E. Toptani, 
nga Serbia dhe tri herë nga qeveria e Zogut). 
H. Prishtina ishte mbështetës i shkollës shqipe 
dhe i arsimit kombëtar. Përkrahu idenë që 
gjuha shqipe duhet të shkruhej me shkronja 
latine. Kontribuoi për mbajtjen e Kongresit 
të Manastirit (1908), ndihmoi hapjen e 
Normales së Elbasanit (1909) dhe u angazhua 
të dërgoheshin në këtë shkollë djem nga Dibra 
dhe Kosova. Shkroi edhe një numër të madh 
artikujsh publicistikë në shumë gazeta dhe 
revista të Shqipërisë dhe të kolonive shqiptare. 
Në vitin 1921 në Shkodër botoi veprën 
“Nji shkurtim kujtimesh mbi  kryengritjen 
shqyptare të vjetit 1912”, që është njëra nga 
veprat më të rëndësishme të memoaristikës 
shqiptare. U vra më 14 gusht 1933 në Selanik. 
Për vrasjen e tij u akuzua Zogu dhe qeveria 
jugosllave. Në vitin 1977 eshtrat e H. Prishtinës 
u sollën në Shqipëri dhe u rivarrosën në Kukës. 
(Frashër Demaj)

PRISHTINA Hysen (?-1831). Poet, myfti, 
myderriz, kaligrafist, bibliofil, personalitet i 
shquar. Jetoi dhe veproi në Prishtinë. Krahas 
punës së myftiut të qytetit, ka punuar edhe 
myderriz në Medresenë “Pirinaz”. Është autor i 
disa “nazîreve” (gjini në letërsinë e divanit gjatë 
shekujve XIII-XIX). Hysen Efendiu ishte emër i 

njohur në qarqet intelektuale të kohës jo vetëm 
si poet, por edhe si dijetar dhe autoritet fetar. 
Ishte personalitet me ndikim edhe në zhvillimet 
shoqërore politike të asaj kohe. Luajti rol me 
rëndësi në jetën intelektuale dhe kulturore të 
Prishtinës dhe më gjerë. Bibliotekën e tij në 
Prishtinë e themeloi në dekadat e fundit të 
shekullit XVIII. Ishte bibliofil i madh. Vetëm 
në koleksionin e dorëshkrimeve të Bibliotekës 
Kombëtare dhe Universitare të Kosovës, në 
Arkivin e Kosovës, në Bibliotekën e Bashkësisë 
Islame të Kosovës në Prishtinë ruhen mbi 50 
vëllime të veprave të dorëshkruara nga fusha 
të ndryshme. Në të gjitha këto dorëshkrime, 
Hysen Efendiu ka vënë ose vulën e tij personale, 
ose vulën e bibliotekës së tij, ose, së bashku me 
to, edhe ndonjë shënim tjetër. Në to ka shumë 
shënime, komente dhe plotësime që ka bërë 
vetë Hysen Efendiu. Vdiq në Prishtinë dhe u 
varros në oborrin e Xhamisë “Alaudin”. (Sadik 
Mehmeti)

PRISHTINA Hysen (1916-1991). Prefekt i 
Prishtinës gjatë Luftës së Dytë Botërore. Lindi 
në Prishtinë. Ishte i biri i Xhemajl Prishtinës. 
Shkollën fillore e filloi në Prishtinë, kurse dy 

vjetët e fundit i kreu 
në Tiranë. Studimet 
për agronomi i kreu në 
Romë. Më 1941 kthehet 
me familje në vendlind-
je. Në fillim të vitit 
1942 u zgjodh prefekt i 
Prishtinës. U angazhua 
që Prishtinës orientale 
t’i jepte pamje perëndi-

more. Gjatë qeverisjes së tij, arsimi fillor dhe 
ai i mesëm mori zhvillim të shpejtë. Me inicia-
tivën e tij emrat sllavë të rrugëve dhe shesheve 
të Prishtinës u zëvendësuan me emra shqip. 
Njihet edhe për faktin se urdhëroi institucio-
net shtetërore dhe ato private të ngrehnin fl-
amurin kombëtar me rastin e 28 Nëntorit. Më 
1942, në ditën e Bajramit të Madh, me porosi 
të tij në të gjitha xhamitë e Prefekturës flamuri 
i kalifatit u zëvendësua me flamurin kombëtar. 
Ai gjithashtu i mori në mbrojtje familjet he-
braike në Prefekturën e Prishtinës. Për shkak se 
përkrahu manifestimet e prishtinasve për liritë 
dhe të drejtat e shqiptarëve, më 1943 u pezullua 
nga detyra e prefektit. Bashkëpunoi me Fuad 
Dibrën, Xhafer Devën, Ibrahim Lutfiun për or-
ganizimin e forcave ushtarake për mbrojtjen e 

trojeve etnike. Përkrahu formimin e Lidhjes së 
Dytë të Prizrenit dhe u angazhua për krijimin 
e ushtrisë kombëtare dhe kundër pjesëma-
rrjes së të rinjve në ushtrinë gjermane dhe në 
njësitet partizane. Për këto veprime arrestohet 
në maj 1944 nga gjermanët, por pas revoltës së 
qytetarëve lirohet me kusht që të largohet nga 
Prishtina. Pas fitores së komunizmit, në fund 
të Luftës së Dytë Botërore emigroi në Itali, më 
pas në Turqi, Belgjikë e Kanada. Në emigracion 
veprimtarinë politike e zhvillon në kuadër të 
Lëvizjes së Legalitetit. (Fehmi Rexhepi)

PRISHTINA Kadri (Hoxhë Kadria) (1878-
1925). Atdhetar, jurist, titullar i fesë, luftëtar 
i lëvizjes për bashkim kombëtar. Lindi në 
Prishtinë, ku kreu mësimet fillore në gjuhën 

turke. Shkollën e mesme 
e kreu në Shkup dhe më 
pas i vijoi studimet në 
Stamboll për drejtësi, 
pedagogji dhe teologji, 
duke fituar në moshë 
të re titullin profesor 
në jurisprudencë dhe 
hoxhë në teologji. Në 
vitin 1902 iu bashkua 

lëvizjes xhonturke, më 1904 u arrestua, 
duke vuajtur 4 vjet burg. Në burg u sëmur 
dhe humbi njërën këmbë nga gangrena. Me 
përfundimin e dënimit, internohet në Tokat 
(verilindje të Antalias), ku punoi si këshilltar 
juridik. Pas revolucionit xhonturk, në vitin 
1908 u vendos në Samsun, ku vijoi punën 
si avokat. Më 1913 filloi të punojë këshilltar 
ligjor në Bankën e Stambollit, ndërsa një vit 
më vonë vendoset në Shkodër, ku ushtroi 
profesionin e avokatit. Në të njëjtën kohë u 
angazhua për ruajtjen e tërësisë territoriale të 
Shqipërisë dhe bashkimin e trojeve shqiptare. 
Më 1915 krijoi “Komitetin e fshehtë”, me 
një program nacionalist. Në bashkëpunim 
me Bajram Currin, Hasan Prishtinën etj., 
zhvilloi veprimtari të gjerë për mbrojtjen e të 
drejtave kombëtare të popullsisë shqiptare të 
Kosovës. Në nëntor të vitit 1918 ishte njëri nga 
themeluesit e komitetit “Mbrojtja Kombëtare e 
Kosovës”. Si lider i kësaj organizate u angazhua 
brenda dhe jashtë vendit për çlirimin e Kosovës 
dhe konsolidimin e shtetit të pavarur shqiptar. 
Ishte pjesëmarrës në Kongresin e Lushnjës dhe 
në qeverinë e Sylejman Delvinës, të dalë prej 
tij, u caktua ministër i Drejtësisë. Në emër të 

qeverisë së re udhëhoqi bisedimet me palën 
italiane për tërheqjen e tyre nga pretendimet 
“mbikëqyrëse” ndaj Shqipërisë. U angazhua 
për shtrirjen e autoritetit të qeverisë së re në 
Shkodër dhe në rajone të tjera të Shqipërisë. Në 
qeverinë jetëshkurtër të Hasan Prishtinës, në 
dhjetor të vitit 1921, sërish u emërua ministër 
i Drejtësisë. Në periudhën 1921-1923 u zgjodh 
deputet dhe nënkryetar i Këshillit Kombëtar 
(Parlamentit), si përfaqësues i Dibrës dhe anëtar 
i Komisionit të Drejtësisë, ndërsa në zgjedhjet 
e vitit 1924 si përfaqësues i Prefekturës së 
Kosovës. Ishte kryetar i Partisë Përparimtare, 
parti opozitare, duke u bërë njëra nga figurat e 
shquara të lëvizjes demokratike shqiptare dhe 
kundërshtar i Ahmet Zogut. Gjatë viteve 1922-
1923 mërgoi në Austri dhe më pas u kthye 
përsëri në Shkodër. Muajt e fundit të vitit 1923 
botoi revistën politike-letrare-fetare “Udha 
e s’vërtetës”. Si jurist dha ndihmesë të çmuar 
për zgjerimin e Statusit të Lushnjës dhe ishte 
ndër të parët që vuri themelet e jurisprudencës 
shqiptare. Si teolog, fenë e trajtonte si element 
bashkimi. Vdiq në Shkodër. (Endrit Musaj) 

PRISHTINA Nuri Begzade (shek. XVIII-
XIX). Poet, autor i një divani. Nuk ka të dhëna 
të sakta për vitin e lindjes dhe të vdekjes së 
tij. Sipas disa burimeve, supozohet se vdiq 
para vitit 1831. Dihet se vendlindja e tij ishte 
Prishtina, se kishte një vajzë, Zylejhanë dhe një 
djalë,Ymer Sakipin. Pasi u largua nga Prishtina, 
u vendos në Stamboll. Kurrë nuk ishte pajtuar 
me fatin që e kishte lënë vendlindjen. Malli i tij 
për atdheun vërehet qartë në poezitë e tij. Në 
divanin e tij 27 herë i këndon vendlindjes së tij, 
Prishtinës. Vdiq në Stamboll. (Irfan Morina)

PRISHTINA Pir Mehmet (shek. XV-XVI). 
Poet dhe shkencëtar nga Prishtina. Në Arkivin e 
Kosovës ruhet një vepër e këtij autori nga fusha 
e gjuhësisë arabe, me titull “Qetësia e Zemrave 
(koment)”. Vepra ka 330 faqe dhe është shkruar 
në vitin 1559, kurse është kopjuar në vitin 1561 
nga një tjetër intelektual i Prishtinës, Ahmet 
Mehmeti. Dorëshkrimi është lënë vakëf nga 
vetë autori, i cili kërkon që ai të lejohet të 
kopjohet nga kushdo që dëshiron ta bëjë këtë, 
askush të mos pengohet për shfrytëzimin e 
tij, të ruhet nga humbja dhe keqpërdorimi 
dhe të mos dalë jashtë qytetit të Prishtinës. 
Mbikëqyrja e dorëshkrimit po nga autori i 
është lënë “atij që do të jetë imam në Xhaminë 

e Vjetër (Xhamia e Çarshisë), që gjendet në 
Prishtinë”. Në dorëshkrim gjendet edhe një 
shënim në gjuhën osmane, i shkruar nga një 
person i mëvonshëm, në të cilin përshkruhen 
vështirësitë për ruajtjen e kësaj vepre gjatë 
kohës së pushtimit austriak të Prishtinës 
(1689-1690), kur një pjesë e banorëve të saj 
qe detyruar të shpërngulej, e së bashku me ta 
edhe ky dorëshkrim, duke përfunduar në Serez 
(sot Greqi), ku u vendos një pjesë e popullatës 
së Prishtinës. Dorëshkrimi mbeti në Serez për 
afro një shekull e gjysmë derisa disa tregtarë 
u angazhuan dhe më 1844 këtë dorëshkrim 
ia kthyen qytetit. Në vitin 1860 dorëshkrimi 
u dorëzua në bibliotekën e Medresesë së 
Prishtinës. (Sadik Mehmeti)

PRISHTINA Zija (shek. XIX). Veprimtar i lë- 
vizjes kombëtare, anëtar i Komitetit të Stam-
bollit së bashku me vëllanë e tij Ali Danish 
Prishtina. Pas shpalljes së traktatit të Shën 
Stefanit u angazhua për mbrojtjen e trevave 
shqiptare dhe për formimin e vilajetit autonom 
shqiptar. Që nga themelimi i Lidhjes së 
Prizrenit ishte njëri ndër udhëheqësit e saj. U 
zgjodh anëtar i Komitetit Kombëtar të Lidhjes, 
anëtar i komisionit financiar, që kryesohej nga 
Sulejman Vokshi. Dega e Lidhjes Shqiptare 
në Prishtinë u formua me iniciativën e tij. Kjo 
degë, në krye me Z. Prishtinën kundërshtuan 
dorëzimin e Plavës dhe Gucisë Malit të Zi. Në 
Prishtinë, në kryeqytetin e vilajetit të Kosovës, 
u zhvillua një mbledhje, nën drejtimin e Ymer 
Prizrenit dhe Zija Prishtinës, në të cilën morën 
pjesë rreth 800 veta, të ardhur nga viset e 
ndryshme të sanxhakut të Prishtinës. Më 7 maj 
të vitit 1879, Zija Prishtina i paraqiti Portës së 
Lartë peticionin e popullsisë së sanxhakut të 
Prishtinës, në të cilin kërkohej të mos bënte 
asnjë lëshim të trojeve shqiptar. Pas shtypjes së 
Lidhjes, si një nga udhëheqësit e saj, u dënua 
me burg dhe internim. (Luan Tetaj)

PRIVATIZIMI. Është transferimi i pronës 
shoqërore ose shtetërore në pronë private. 
Edhe pse si fenomen mund të gjurmohet 
shumë herët në historinë botërore, privatizimi 
si koncept modern daton nga vitet ‘80 të 
shekullit të kaluar, pas reformave të ndërmarra 
për transferimin e pronës në Britani të Madhe. 
Pas kësaj periudhe, vende të zhvilluara dhe në 
zhvillim kanë përdorur, në masë të ndryshme, 
privatizimin si mjet për të reformuar sektorin 

shoqëror apo shtetëror. Kjo reformë kryesisht 
është frymëzuar nga afarizmi i dobët i sektorit 
shoqëror apo shtetëror në këto vende. Ish-
vendet socialiste, ku pronësia shtetërore 
dhe shoqërore ishte dominuese, kanë filluar 
procesin e privatizimit në fillim të viteve ‘90. 
Në këto vende procesi i privatizimit ishte pjesë 
e reformave të tjera të kalimit nga ekonomia 
e centralizuar në atë të tregut. Kosova është 
vendi i fundit nga ish-blloku i Europës Lindore, 
i cili ka filluar procesin e privatizimit në një 
shkallë të gjerë. Ndonëse privatizimi në Kosovë 
ka filluar në vitin 1989, në bazë të ligjit mbi 
kapitalin shoqëror, numri i kompanive që kanë 
kaluar nëpër këtë proces atëbotë ka qenë shumë 
i vogël, kryesisht nga rajoni i Gjakovës. Në atë 
kohë procesi i privatizimit ishte ndërprerë 
shumë shpejt për shkak të fillimit të masave 
të dhunshme, që pasuan pas suprimimit të 
autonomisë së Kosovës në vitin 1989. Pas 
vitit 1999, UNMIK-u ka filluar procesin e 
privatizimit të ndërmarrjeve shoqërore në 
vitin 2002. Procesi i privatizimit në Kosovë 
ka trashëguar mbi 500 ndërmarrje shoqërore, 
privatizimi i të cilave është bërë duke përdorur 
çmimin më të lartë si kriter të shitjes (në rastin 
e privatizimit përmes spin off-it të rregullt dhe 
likuidimit, çmimi më i lartë ka qenë kriteri i 
vetëm; ndërsa në rastin e spin off-it special ky 
kriter është përcjellë edhe më obligime të tjera 
lidhur me nivelin e punësimit dhe investimeve). 
Nga të ardhurat e akumuluara, 20% u janë 
ndarë punëtorëve, ndërsa nga pjesa tjetër 
fillimisht janë trajtuar detyrimet legjitime të 
ndërmarrjeve shoqërore, ndërsa pjesa e mbetur 
është kthyer në buxhetin e Kosovës. Për shkak të 
vonesave në trajtimin e kërkesave të kreditorëve 
legjitimë, të ardhurat nga shitja ende mbahen në 
llogari mirëbesimi jashtë aktivitetit ekonomik. 
Privatizimi i ndërmarrjeve publike qendrore, 
në anën tjetër, ka filluar pas pavarësimit të 
vendit në vitin 2008, kur këto ndërmarrje janë 
transferuar në pronësi të plotë të Qeverisë së 
Kosovës. (Alban Hashani)

PRIZReNCI (Priesrienaç, Presrenereç). Qy- 
tet dhe fortifikatë mesjetare. Shtrihet në pje-
sën veriore të lagjes së Hoxhajve, 5 km në 
veriperëndim të fshatit Bresalc. Kalaja është 
e vendosur në kodrinën e fshatit, ndërmjet 
Gradinës dhe Kulinës. Për herë të parë Prizrenci 
përmendet vetëm nga fillimi i shekullit XV 

(1412), si fortifikatë, me vendbanim dhe 
shesh (castrus, locum, forum), ku qëndruan 
raguzanët. Në vitin 1427 e përmendin tregtarët 
raguzanë së bashku me Novobërdën, që u 
pushtua nga osmanët në vitin 1455. 
Qyteti-fortifikatë shtrihet në një majë me 
pyllëzim të dendur, mbi një kodrinë që dominon 
mbi rrethinën, rreth 12 km në jugperëndim 
të Novobërdës. Pjesa kryesore, tetrapirgu, 
ka dy kulla të plota anësore dhe një të hapur 
në mes. Fortifikata është e rrënuar plotësisht, 
mirëpo në bazë të vëzhgimeve në terren ende 
i ka të dukshme muret jugore, lindore dhe 
perëndimore. Muret e fortifikatës i bashkon 
pika më e lartë strategjike 900 m. Në hapësirën 
mes murit të parë dhe të dytë rrethues, sidomos 
në pjesën jugperëndimore, ndodhen themele 
të shumta të ndërtesave, kthinave. E tërë 
hapësira është e rrethuar me mure të trasha. Në 
disa vende muret janë dëmtuar nga gërmuesit 
klandestinë me eskavatorë. Në murin e dytë 
rrethues ka tri vrojtimore. Fortifikata duket 
se ka pasur komunikim të gjerë me të gjitha 
fortifikimet e rajonit, sidomos me Novobërdën, 
me fortifikimet në malësinë e Zhegocit, si 
dhe me fortifikimet e Karadakut. Në bazë të 
analogjisë së materialit ndërtimor, fortifikata 
ka fazën e antikitetit në pjesën jugore, ndërsa 
ndërtimet gjatë periudhës bizantine kanë lënë 
gjurmë në të gjitha pjesët e tjera të saj. Muret e 
trasha janë ndërtuar me stil mesjetar. Në pjesën 
më jugore të fortifikatës gjenden edhe mbetjet 
e një ndërtese me tulla dhe gurë, e cila duket të 
jetë monument kulti. (Faik Sahiti)

PRIZReNI. Qyteti i dytë për nga madhësia në 
Kosovë dhe qendër e komunës me të njëjtin 
emër. Është qendër rajonale e Dukagjinit Jugor 
me komunat përreth: Rahovec, Suharekë, Sharr. 

Shtrihet në pjesën jugore të Kosovës, rrëzë 
maleve të Sharrit, në të dy anët e Lumëbardhit. 
Edhe pse i mbyllur me reliev malor, luginat 
lumore i mundësojnë lidhje të mira me viset e 
tjera. Nëpërmjet luginës së Drinit të Bardhë në 
perëndim lidhet me bregdetin Adriatik, përmes 
luginës së Bistricës lidhet me qendrën turistike 
të Brezovicës, pastaj me Ferizajn dhe Shkupin, 
ndërsa në anën tjetër, i hapur ndaj Rrafshit të 
Dukagjinit, ka lidhje të mira me Gjakovën dhe 
Pejën, por edhe me Podgoricën. Përmes Qafës 
së Duhlës në veri lidhet me Prishtinën dhe më 
tej me Europën Qendrore.
Prizreni është njëra ndër qendrat më të vje-
tra të Kosovës. Në lokalitetin e Prizrenit janë 
gjetur shumë gjurmë nga koha e sundimit ro-
mak, si mbishkrime në gjuhën latine, materiale 
arkeologjike, ndërsa kalaja paraqet pjesën më 
të vjetër të qytetit. Kalaja u ndërtua në shekul-
lin XI. Në dokumentet e shkruara përmendet 
Ipeshkvia e Prizrenit, e ndërtuar në vitin 1020. 
Me emrin Prisdrina përmendet në kartën e 
mbretit bizantin Vasilit II më 1019 dhe në 
kartën e Stefan Nemanjës të vitit 1198. Në vi-
tin 1204 Prizreni bie nën sundimin bullgar, 
kurse në vitin 1282 bie nën sundimin serb. 
Dokumentet flasin edhe për zotërimin e Pri-
zrenit nga Gjon Kastrioti, që lidh marrëveshje 
me Dubrovnikun në vitin 1420, i cili mbronte 
tregtarët raguzanë brenda territorit të tij që nga 
bregdeti deri në Prizren. Në mesjetë në Prizren 
mbaheshin panaire të mëdha, gjë që dëshmon 
se qyteti kishte ekonomi të zhvilluar, me degët 
e bujqësisë, tregtisë dhe prodhimeve zejtare. 
Për afirmimin e kësaj qendre transite ndërmjet 
brendisë së Gadishullit Ballkanik dhe të detit 
Adriatik rol të rëndësishëm pati tregtia e zhvi-
lluar në rrugën Naissus-Lissum (Nish-Lezhë).
Prizreni në vitin 1455 bie nën sundimin e gjatë 
të Perandorisë Osmane. Në këtë periudhë 
qyteti fillon ta ndryshojë fizionominë e tij ur-
bane. Në vitin 1570 Prizreni merr funksionin 
e qendrës së sanxhakut. Me këtë vërehet për-
parimi ekonomik dhe zgjerimi i shpejtë te- 
rritorial i tij me karakteristika orientale. Gjatë 
tërë periudhës osmane, Prizreni përmendet si 
qendër e rëndësishme ekonomike, kulturore 
dhe administrative e Kosovës, ku ishin të ven-
dosura shumë konsullata të vendeve të ndry-
shme, si të Austrisë, të Anglisë, të Italisë, të 
Rusisë etj. Në shek. XVII Prizreni ishte ndër 
qytetet më të mëdha të Gadishullit Ballkanik, 
si dhe qendër e rëndësishme ekonomike për 

prodhimet blegtorale, zejtare, dhe të armëve 
(pushkëve dhe shpatave). Në fizionominë e 
qytetit dominonin rrugët e ngushta dhe të për-
dredhura, të cilat ndanin qytetin në lagje dhe 
në çarshi. Aktivitetet e shumta afariste, treg-
tare dhe zejtare ishin të lidhura me çarshinë, 
si hapësira të veçanta, që dallonin nga pjesët e 
tjera të qytetit. Në shek. XIX Prizreni kishte 31 
lagje dhe 4 çarshi. Dyqanet ishin të përqendru-
ara sipas llojit të zejeve në çarshi të posaçme. 
Kështu, në çarshinë Arasta kanë qenë të vendo-
sur saraçët, kazanxhinjtë etj., kurse në çarshinë 
e Shatërvanit, argjendarët, pushkaxhinjtë etj. 
Pas Luftës së Dytë Botërore çarshia Arasta u 
rrënua, ndërsa në lokacionin e saj u ndërtuan 
objekte të reja me funksione publike. Me këtë 
u dëmtua dukshëm trashëgimia kulturore dhe 
origjinaliteti i qytetit. Prizreni njihet me ob-
jekte të shumta kulturore-historike, si: Kalaja e 
ndërtuar në mesjetë, Kisha e Levishkës e shek. 
XIV, pastaj Manastiri i Shën Arhangjelit dhe 
disa ura me vlerë historike. Nga monumentet e 
shumta të kulturës orientale dallohen Xhamia 
e Sinan Pashës, Xhamia e Gazi Mehmet Pashës, 
Hamami i Qytetit, i ndërtuar nga Mehmet Pa-
sha, medresetë, teqetë, objektet e banimit të 
tipit oriental etj. Përballë kalasë së voni u ndër-
tua kompleksi i Lidhjes së Prizrenit, ku në vitin 
1878 u mbajt mbledhja historike e kësaj Li- 
dhjeje, e njohur si simbol i rezistencës shqip-
tare për pavarësi. 
Për lashtësinë dhe rëndësinë e Prizrenit flasin 
shumë dokumente të shkruara nga misionarë 
të ndryshëm. Sipas Marin Bicit, Prizreni në 
vitin 1610 kishte 8,600 shtëpi, kurse sipas Pjetër 
Mazrrekut, në vitin 1623 Prizreni kishte 12,000 
banorë, shumica shqiptarë. Udhëpërshkruesi 
J. Miller bën të ditur se Prizreni në vitin 1838 
kishte 25,000 banorë. Në raportin e konsullit 
austriak në Shkodër të vitit 1858 është shkruar 
se Prizreni kishte 25,000 banorë, nga të cilët 
20,000 ishin shqiptarë, ndërsa sipas konsullit 
frëng në Shkodër, në vitet ‘60 të shek. XIX, 
Prizreni kishte 46,000 banorë. Shifra të 
përafërta të numrit të banorëve jepen edhe në 
sallnamen e vilajetit të Prizrenit të vitit 1876, 
ku saktësohet se në këtë qytet jetonin 43,922 
banorë, nga të cilët 35,622 myslimanë dhe 
8,300 të tjerë. 
Në vitin 1912 Prizreni okupohet nga serbët dhe 
me këtë nisi një periudhë e rëndë për popullsinë 
e këtij qyteti. Shumë familje shqiptare u 
shpërngulën, sidomos familjet e pasura dhe 

intelektualë të shumtë, ndërsa në vend të tyre u 
vendosën kolonët serbë. Kjo gjendje e vështirë 
zgjati rreth katër dekada. Sipas regjistrimit 
të vitit 1921, Prizreni kishte 16,487 banorë, 
në vitin 1931 kishte 18,955 banorë, kurse në 
vitin 1981 kishte 62,000 banorë. Pas Luftës së 
Dytë Botërore, Prizreni përjetoi një ndryshim 
dhe zhvillim të gjithanshëm ekonomiko-
shoqëror, duke ndryshuar pamjen e tij. U 
ndërtuan shumë kombinate dhe komplekse 
industriale, qendra shëndetësore, objekte të 
arsimit e të kulturës, objekte të banimit, rrugë 
të reja, zona tregtare, të cilat ndikuan jo vetëm 
në zgjerimin territorial të qytetit, por edhe në 
fizionominë bashkëkohore. Kështu, Prizreni 
bëhet qendër e madhe industriale me profile të 
ndryshme, siç është ajo e tekstilit, ushqimore, 
e këpucëve, metalike, farmaceutike etj. Në 
bazë të funksioneve të kategorisë së lartë, 
Prizreni bëhet qendër atraktive për një pjesë 
të madhe të territorit të Kosovës dhe jashtë 
saj. Nga veprimtaritë terciare dallon funksioni 
i komunikacionit, ai tregtar dhe shumë 
institucione të karakterit publik. Prizreni 
njihej si qendër e arsimit edhe më herët, 
duke zhvilluar një rrjet të gjerë të shkollave 
të mesme. Ndërkohë në Prizren themelohet 
Shkolla e Lartë Pedagogjike, ndërsa tani është 
edhe qendër e rëndësishme universitare. Sot 
në qytetin e Prizrenit jetojnë rreth 100,000 
banorë. (Ibrahim Ramadani) 

PRIZReNI (komuna). Komunë në pjesën 
jugore të Kosovës, me qendër qytetin me të 
njëjtin emër. Sipërfaqja e komunës është 627 
km2, numri i popullsisë sipas regjistrimit të 
vitit 2011 është 177,781, me dendësi mesatare 
prej 283,5 b/km2, kurse numri i vendbanimeve 
është 76. Në lindje kufizohet me komunën 
e Suharekës dhe të Shtërpcës, në veri dhe 
veriperëndim me komunën e Rahovecit dhe të 
Gjakovës dhe në jug me komunën e Dragashit. 
Prizreni është qendër rajonale e Dukagjinit 
Jugor, që përfshin territorin prej 1,909 km2 
dhe komunat që gravitojnë në të: Suhareka, 
Rahoveci, Dragashi dhe Mamusha. 
Morfologjinë e relievit e përcaktojnë dy tërësi 
kryesore: Mali i Sharrit dhe fusha e Prizrenit, 
me rrjedhën e poshtme të Drinit të Bardhë. Mali 
i Sharrit shtrihet ndërmjet fushës së Pollogut 
dhe asaj të Prizrenit, në drejtim jugperëndim-
verilindje. Ky kompleks malor bëhet pengesë e 
depërtimit të erërave të nxehta të jugut, ndërsa 

në anën tjetër, fusha e gjerë e Dukagjinit është 
e hapur ndaj masave të ftohta të veriut. Në 
anën lindore territorin e komunës e mbyllin 
malet e Jezercit dhe të Nerodimes, ndërsa në 
anën perëndimore malet e Pashtrikut dhe të 
Koritnikut. Fusha e Prizrenit shtrihet në formë 
të zgjatur, në drejtim juglindje-veriperëndim, 
në lartësi mbidetare 300-400 m. Rrjedhjet e 
shumta lumore në drejtim të kësaj fushe kanë 
krijuar rrafshinat aluviale, të kombinuara 
me tarracat liqenore. Klima është e mesme 
kontinentale, me ndikim të rrymave të ngrohta 
nga perëndimi, që depërtojnë nëpërmjet 
luginës së Drinit të Bardhë. Temperatura 
mesatare e dimrit është 1.40 C (e janarit 0.10 C), 
e pranverës 10.50 C, e verës 20.80 C (e korrikut 
22.80 C) dhe e vjeshtës, 12.00 C. Vlera absolute 
maksimale e temperaturës në verë është 38.10 

C dhe minimale absolute në dimër -18.40 C, 
ndërsa sasia mesatare vjetore e reshjeve është 
797 mm. Më së shumti reshje bien gjatë vjeshtës 
dhe dimrit, që është karakteristikë e tipit të 
klimës maritime. Reshje më të shumta bien 
në masivet malore, mbi 100 mm më shumë se 
në viset e ulëta fushore. Kjo ndikon dukshëm 
në gjallërimin e lumenjve, që rrjedhin nëpër 
territorin e komunës. Erërat në komunën e 
Prizrenit ndikohen dukshëm nga relievi. Pozita 
gjeografike e komunës, me reliev të rrafshët 
fushor në veri dhe me pengesa malore në jug, 
kushtëzojnë rastisjen e drejtimeve kryesore të 
erërave. Prej erërave kontinentale dallohet ajo 
verilindore me rastisje prej 14.0%, sidomos 
gjatë shkurtit dhe marsit, ndërsa prej erërave 
maritime dallon ajo jugperëndimore me 16.6%, 
që shprehet më së shumti gjatë prillit me 22.6% 
dhe në muajin maj me 21.1%, kur bie edhe 
maksimumi i dytë i reshjeve. Rrjeti hidrografik 
është mjaft i dendur dhe në tërësi i takon 
ujëmbledhësit të Drinit të Bardhë, përkatësisht 
pellgut të detit Adriatik. Lumi kryesor është 
Lumëbardhi, degë e majtë e Drinit të Bardhë. 
Është shumë i rëndësishëm për ujitjen e tokave 
të fushës së Prizrenit. Buron në malet e Sharrit, 
në lartësi 2,360 m, ndërsa derdhet në Drinin e 
Bardhë, në lartësi mbidetare 283 m, me gjatësi 
prej 35 km. Degët kryesore të Lumëbardhit 
janë: lumi i Manastirit (12 km), Korisha (21 
km), lumi i Berishës (11 km), Shartica (6 km), 
Petershnica (6 km), lumi i Drajçiqit (3.3 km) dhe 
i Thanasit (Jabllanicës) (3 km), kurse në anën 
e djathtë rrjedh lumi i Pllajës me gjatësi 5 km. 
Pjesa më e madhe e territorit të komunës është 

e mbuluar me pyje, me rreth 35%, sipërfaqe 
me ara janë 27%, ndërsa pjesa tjetër është me 
kullosa dhe livadhe. Nga kulturat bujqësore 
më shumë mbillen drithërat dhe perimet. Në 
periudhën pas Luftës së Dytë Botërore u bë 
ndërtimi i rrjetit të ri të ujitjes dhe rindërtimi 
i rrjetit të vjetër. Në komunën e Prizrenit sot 
ujiten 5,100 ha sipërfaqe të tokës, që është 20% 
nga sipërfaqja e tokës së punueshme, që i bie 
mbi mesataren e Kosovës. 
Nga ana ekonomike, Prizreni njihet si komunë 
industriale-agrare, në të cilën rreth gjysma 
e të ardhurave sigurohen nga industria dhe 
ndërtimtaria, kurse pjesa tjetër nga bujqësia, 
transporti, tregtia, turizmi dhe hoteleria. 
Qendra kryesore ekonomike është Prizreni, me 
industrinë e tekstilit, ushqimore, të këpucëve, 
farmaceutike etj. Tani, me liberalizimin e kufirit 
me Shqipërinë dhe me ndërtimin e autostradës 
Prishtinë-Durrës, për Prizrenin hapet një 
perspektivë e re e zhvillimit të gjithëmbarshëm 
shoqëror dhe ekonomik. (Ibrahim Ramadani) 

PRIZReNI Hafiz Mehmet-emin (1852-1909). 
Myderriz, myfti dhe deputet në Parlamentin 
Osman. Pasi mbaroi mësimet e para në mej-
tepin e Sejdi Beut, shkollimin e vazhdoi në 
Medresenë e Emin Pashës dhe në Ruzhdijen e 
Prizrenit. Që në moshën nëntëmbëdhjetëvje-
çare iu besua detyra e imamit në Xhaminë e 
Emin Pashës. U diplomua në vitin 1879. Një 
kohë punoi si praktikant në Gjykatën e Pri-
zrenit, më pas u emërua myderriz dhe një vit 
më vonë (1884) myfti i Prizrenit. Nga Komi-
teti Qendror i Lidhjes Shqiptare të Prizrenit u 
emërua redaktor dhe drejtor i gazetës “Ittihad” 
(“Bashkimi”), që parashihej të dilte si organ i 
Qeverisë së Lidhjes Shqiptare. Në vitin 1908, 
pas shpalljes së Kushtetutës, u zgjodh deputet i 
Prizrenit në Parlamentin Osman, së bashku me 
Sherif Efendiun dhe me Jahja Agën. Ka lënë një 
vepër në dorëshkrim në gjuhën osmane. (Ne-
hat Krasniqi)

PRIZReNI osman Baba (?-1752). Sheh i 
dalluar halvetinj i krahut “jigitbashinj”. Lindi 
në fshatin Velezhë të rrethit të Prizrenit në 
gjysmën e dytë të shek. XVII. Pas përfundimit 
të studimeve në Stamboll, vijoi mësimet 
nga fusha e misticizmit islam. Me të marrë 
diplomën për sheh, u kthye në Prizren në 
vitin 1713. Pas një kohe, në lagjen Saraçhane 
të Prizrenit, pranë Xhamisë së Mehmet Kukli 

beut, ndërtoi teqenë e tij, e njohur si Teqeja e 
Saraçhanes. Punoi afro dyzet vjet në edukimin 
shpirtëror të ndjekësve të tij. Gjatë kësaj kohe 
ai përgatiti dhe promovoi dervishë e shehlerë 
të rinj në sanxhakun e Prizrenit dhe më gjerë. 
Teqeja e tij mbeti teqe qendrore për të gjitha 
teqetë e tarikatit halvetinj të këtyre anëve deri 
më sot. Vdiq në Prizren në vitin 1752 dhe u 
varros në tyrben e teqesë së tij. Edhe pasardhësit 
e tij në postin e shehut ishin njerëz të ditur dhe 
me ndikim në Prizren. Disa prej tyre ishin edhe 
poetë, ndërsa sheh Hysejni (vdiq më 1926) ka 
shkruar edhe poezi shqipe me alfabetin arab. 
(Nehat Krasniqi) 

PRIZReNI Tahir efendi (?-1883). Myderriz, 
myfti, historian, epigrafist, poet në gjuhët 
orientale. Lindi në Prizren, ku edhe mori 
mësimet e para. Rrjedh nga oxhaku i Rotllajve. 
Studimet i mbaroi në Stamboll (1843). Pas 
mbarimit të studimeve u kthye në vendlindje 
dhe një kohë të gjatë punoi si myderriz në 
Medresenë e Emin Pashës. Në vitin 1865 u 
emërua myfti i sanxhakut të Prizrenit. Është 
autor i një kronike historike në vargje, në 
gjuhën arabe, “autografi”. Kronika është burim i 
rëndësishëm informacionesh për jetëshkrimet 
e shumë personaliteteve vendëse, që janë 
dalluar në jetën fetare, arsimore, kulturore dhe 
politike gjatë shekujve XV-XIX. Tahir Efendiu 
është edhe autor i tri epigrafeve të ruajtura dhe 
autor i dy veprave të tjera në gjuhën osmane, të 
cilat ruhen në një bibliotekë private në Prizren. 
(Nehat Krasniqi)

PRIZReNI Ymer (1820-1887). Udhëheqës i 
Lidhjes Shqiptare të Prizrenit (LSHP). Lindi në 
Prizren. Shkollimin fillor dhe të mesëm i kreu 
në vendlindje, ndërsa në Stamboll studioi teo-

logjinë, drejtësinë dhe 
filozofinë. Si deputet 
në parlamentin osman 
(1877) kritikoi qeverinë 
e paaftë për të mbroj-
tur trojet shqiptare nga 
kërcënimet e fqinjëve. 
Komiteti i Stambollit e 
autorizoi Y. Prizrenin të 
ftojë, në emër të Këshi-

llit Organizativ, përfaqësuesit e të gjitha trojeve 
shqiptare për të themeluar LSHP-në (10 qer-
shor 1878). Mbrojti idenë e autonomisë së Shqi-
përisë. Si kryetar i Kuvendit të Përgjithshëm  

të Lidhjes (1879), urdhëroi mobilizimin e for-
cave të saj për mbrojtjen e Plavës dhe të Gu-
cisë (1879-1880). Iu bashkua krahut patriotik 
të LSHP-së, vazhdoi pastrimin e saj nga el-
ementët osmanlinj, përfshirë edhe vëllanë e 
tij. Me nismën e tij, Kuvendi i Lidhjes kërkoi 
nga Sulltani bashkimin e Shqipërisë dhe cak-
timin e një personi që do të qeveriste në emër 
të tij në shtetin e ri. Mirëpo, Porta, pasi e zgji-
dhi çështjen e kufirit me Greqinë (27 mars 
1881), iu kthye shtypjes së LSHP-së. Qeveria 
e Përkohshme me urdhër të kryetarit të saj, Y. 
Prizrenit dhe të Shuaip Spahiut (28 mars 1881), 
i ndërpreu lidhjet telegrafike të Kosovës me vi-
set e tjera të Perandorisë. Shërbimin postar me 
viset shqiptare e kryenin korrierët. Y. Prizreni 
me bashkëpunëtorët organizoi forcat e Lidhjes 
kundër ekspeditës së Dervish Pashës në prill të 
vitit 1981 në Slivovë dhe Shtime. Ai u dërgoi 
ambasadorëve të Fuqive të Mëdha në Stamboll 
një telegram, ku kërkonte ndërmjetësimin e 
tyre për tërheqjen e ekspeditës kundër LSHP-
së, ndërsa sulltanit i dërgoi një memorandum 
(15 prill 1881), në të cilin fajësonte Qeverinë si 
shkaktare të rebelimit të shqiptarëve dhe bash-
kimit të tyre rreth LSHP-së, e cila luftonte me të 
drejtë për mbrojtjen e atdheut kundër fqinjëve 
agresorë dhe interesave të Fuqive të Mëdha. 
Kërkonte nga Sulltani që ta shikonte realisht 
rrezikun që po i kanosej ardhmërisë së popullit 
shqiptar. Në fund të memorandumit theksonte 
se po të zgjidhej drejt çështja shqiptare, atëherë 
ata do të ishin besnikë të sinqertë të tij. Por 
më 20 prill 1881 Dervish Pasha filloi sulmet 
kundër forcave të Lidhjes dhe më 22 prill hyri 
në Prizren. Dervish Pashës nuk iu nënshtruan 
vetëm Y. Prizreni, A. Frashëri, S. Vokshi dhe A. 
Ibra. Pas burgosjes së A. Frashërit, Y. Prizreni 
mërgoi në Ulqin. Dervish Pasha i dërgoi ftesa 
të njëpasnjëshme për t’u kthyer në vendlindje, 
për amnisti e favore të ndryshme, derisa, më 
në fund, ia internoi familjen. Mareshali osman 
druante se Y. Prizreni mund të kishte doku-
mente që do ta komprometonin Sulltanin, i cili 
kishte premtuar vilajetin autonom shqiptar. Në 
Ulqin përcillej hap pas hapi nga pushteti mala-
zez. Pas një goditjeje në kokë nga një dorë e 
panjohur ndërroi jetë në Ulqin, ku u varros me 
nderime nga ulqinakët. (Masar Rizvanolli)

PRoCeSI I BoLoNJËS (1999). Unifikim i  
arsimit të lartë në Europë, me synim zvo-
gëlimin e dallimeve në sistemet e arsimit të 

lartë në vende të ndryshme europiane dhe 
krijimin e “zonës së arsimit të lartë europian”. 
Zbatimi i kësaj marrëveshjeje në arsimin e lartë 
në Kosovë filloi në vitin akademik 2001/02 dhe 
u sanksionua me Ligjin mbi arsimin e lartë në 
Kosovë (2003). Sipas këtij ligji, sistemi i arsimit 
të lartë në Kosovë ka tri nivele: Niveli i parë me 
3-4 vite studimi, studenti arrin 180, përkatësisht 
240 ECTS (kredi) dhe merr diplomën baçelor; 
niveli i dytë, me 1-2 vite studimi, studenti arrin 
60, përkatësisht 120 kredite dhe merr diplomën 
master; niveli i tretë, me studime 3-vjeçare të 
doktoratës me karakter akademik, aplikativ dhe 
kërkimor-shkencor. Në vitin 2004 në Kosovë u 
hartua edhe “Strategjia për zhvillimin e arsimit 
të lartë” në frymën e procesit të Bolonjës, duke 
përshirë këtu të gjitha institucionet e arsimit të 
lartë. Në vitin 2005 në kuadër të Universitetit 
të Prishtinës u themelua edhe njësia për ECTS, 
u zgjodh koordinatori i saj dhe koordinatorët 
në të gjitha njësitë akademike të Universitetit. 
Për afirmimin e këtij procesi reformues, 
sipas modelit europian, në Kosovë më 2006 
u formua “Grupi kosovar për promovimin e 
procesit të Bolonjës”, i cili hartoi edhe projektin 
“Promovimi i procesit të Bolonjës në Kosovë”. 
Në fund të vitit akademik 2006/07 Universiteti 
i Prishtinës nisi punën për konsolidimin e 
kurrikulave të ciklit të dytë (master) sipas 
Deklaratës së Bolonjës, për të vijuar me këtë 
proces edhe në vitet në vijim, me synim të 
përafrimit të standardeve të arsimit të lartë 
kosovar me standardet e arsimit të lartë 
europian. (Islam Krasniqi) 

PRoCeSI I STABILIZIM-ASoCIMIT PËR 
KoSoVËN. Kornizë e politikave të BE-së ndaj 
Kosovës, me qëllim të integrimit të Kosovës 
në BE. Si një segment i procesit të stabilizim-
asocimit (PSA) ndaj Ballkanit Perëndimor, 
të përcaktuar në komunikatën e Komisionit 
Europian (maj 1999) dhe të konfirmuar nga 
Këshilli (qershor 1999), synon stabilizimin 
dhe transicionin drejt një ekonomie të lirë 
e konkurrente të tregut, bashkëpunimin 
rajonal dhe perspektivën europiane të këtyre 
vendeve. Përderisa PSA-ja mbetet i vetmi shteg 
i paraparë për integrim të vendeve të Ballkanit 
Perëndimor në Bashkimin Europian (BE), 
pengesat politike për shumë vjet e vështirësuan 
jetësimin e tij në rastin e Kosovës, duke krijuar 
instrumente speciale. Kështu, në vitin 2002 
ishte krijuar “Mekanizmi përcjellës i stabilizim-

asocimit”, me të cilin synohej të realizohet 
përmbajtja e procesit të stabilizim-asocimit, 
por duke mos paragjykuar statusin e ardhshëm 
të Kosovës. Përmes “dialogëve” (takimeve të 
natyrës politike të mbajtura tri herë në vit dhe 
atyre sektoriale të mbajtura së paku një herë 
në vit) ishte bërë e mundur për institucionet 
e Kosovës përfitimi i njohurive rreth stan-
dardeve europiane, si dhe harmonizimi 
i legjislacionit me BE-në dhe forcimi i 
kapaciteteve të nevojshme administrative. Ky 
mekanizëm i PSA-së më vonë u shndërrua 
në dialogun e procesit të stabilizim-asocimit, 
me qasje të njëjtë në përmbajtje përkatësisht 
takime të nivelit politik dhe ato sektoriale (për 
reformë të administratës publike, drejtësi, liri 
dhe të drejta, çështje ekonomike, financiare 
e statistikore, tregti, dogana e taksa, tregti të 
brendshme, mbrojtje të konsumatorëve dhe 
shëndetësi, inovacione, shoqëri informative 
e politika sociale, transport, mjedis dhe 
zhvillim rajonal, bujqësi, peshkatari, pylltari 
dhe siguri të ushqimit, dialog me shoqërinë 
civile, programe të asistencës etj.). Dialogu i 
procesit të stabilizim-asocimit është dizajnuar 
si mekanizëm për këshillimin e institucioneve 
kosovare mbi masat që duhet të ndërmerren 
për zbatim të prioriteteve reformuese. Pas 
shpalljes së pavarësisë së Kosovës, mungesa e 
unitetit brenda BE-së për statusin e Kosovës 
vështirësoi realizimin e fazave të rregullta 
në procesin e stabilizim-asocimit. Si rezultat 
i përpjekjeve të shumta për të gjetur gjuhë 
të përbashkët brenda BE-së, në fund të vitit 
2011 shtetet anëtare të BE-së arritën pajtim në 
parim për të mbështetur Komisionin Europian 
për përgatitjen e “Studimit të fizibilitetit për 
marrëveshjen e stabilizim-asocimit (MSA) me 
Kosovën”. Pas mbështetjes së studimit nga ana 
e Këshillit të Europës në shkurt të vitit 2012 
dhe përmbushjes së kushteve afatshkurtra nga 
ana e institucioneve kosovare, në tetor 2013 
delegacioni i Kosovës dhe ai i BE-së filluan 
negociatat për MSA-në. Me përfundimin e 
negociatave në korrik të vitit 2014 u vunë 
inicialet në MSA nga ana e kryenegociatores 
së Kosovës, ministres së Integrimit Europian, 
Vlora Çitaku dhe kryenegociatorit të BE-së, 
Zhan-Erik Pakëtan. Përfundimisht, MSA-ja 
u nënshkrua më 27 tetor 2015 në Strasburg 
nga kryeministri i Republikës së Kosovës, Isa 
Mustafa, dhe përfaqësuesja e BE-së, Federika 
Mogerini. (Ilir Dugolli)

PRodANoVIQ Bozhidar (Božidar Proda-
nović) (1923-2006). Piktor, grafist. Lindi në  
Pranjan të Gornji Milanovcit (Serbi). Kreu 
shkollimin e mesëm në vendlindje, ndërsa 
Akademinë e Arteve Figurative në Beograd 
(1949). Nga vitet 1950-1953 punoi si më-
simdhënës në Shkollën e Mesme të Artit në 
Pejë, ku dha kontribut për zhvillimin e arteve 
figurative, duke nxjerrë kuadrot e para nga kjo 
fushë. Më vonë u zgjodh asistent dhe profesor 
ordinar i teknikave të pikturës murale në 
Akademinë e Arteve në Beograd. Ekspozoi në 
manifestimet artistike në Beograd, kryesisht 
në trienalet e arteve figurative, në Sallonet 
e Tetorit, në ekspozitat e grafikës etj., si dhe 
organizoi një numër ekspozitash personale 
në Beograd, Zagreb, Lubjanë, Rijekë, Novi-
Sad, Prishtinë, Pejë etj. Në mesin e veprave të 
realizuara në teknika të pikturës murale spikat 
mozaiku “Loja rugovase” në Hotel “Dukagjini” 
në Pejë. (Hivzi Muharremi)

PRodUKSIoNeT FILMIKe PRIVATe. Pro-
dhues privatë të filmit në Kosovë, të cilët janë 
të regjistruar në Qendrën Kinematografike 
të Kosovës. Në këtë qendër janë të regjistruar 
gjithsej 129 shtëpi filmike, ndonëse numri 
i atyre që kanë arritur të prodhojnë një, dy, 
ose tre filma artistikë apo dokumentarë është 
relativisht i vogël. Ndër produksionet private të 
filmit në Kosovë shquhen: 
“AS Film Production”, u themelua në vitin 2000 
dhe prodhoi një film dokumentar (“Përtej 
vdekjes”, 2000) dhe tre filma artistikë: “Vjeshta 
e trëndafilave” (2000), “Anatema” (2006) dhe 
“Agnus Dei” (2012). Është e vetmja shtëpi 
filmike në Kosovë që e ka të plotë qarkun 
teknik për prodhimin e filmit. Me teknologjinë 
e “AS Film” u xhiruan edhe disa filma artistikë 
në Kosovë. 
“Labia film”, është produksioni privat më i 
vjetër në Kosovë, i themeluar në vitin 1993. 
Nisi me prodhimtarinë e filmave artistikë që 
në vitet ’90. “Viktimat e Tivarit”, “Rruga pa 
kthim”, “Buka e hidhur”, “Dashuria e Bjeshkëve 
të Nemuna”, “Kodi i jetës” janë filmat artistikë e 
televizivë të realizuar nga ky produksion. 
“CMB Production”, është produksion që ka  
kultivuar kryesisht spotin dhe serialet tele-
vizive. Në produksion u fut me filmin artistik 
të metrazhit të gjatë “Tri dritare dhe një varje” 
të Isa Qosjes. “Gegnia Film”, produksion 
që ka realizuar filmat e metrazhit të gjatë: 

PRODUKSIONET FILMIKE PRIVATE

“Krom” (regjia B. Alimani), “Aventurat e 
babadimrit” (regjia V. Jakupaj) dhe filmat e 
shkurtër: “Shpresa”, “To be, or not to be” dhe 
bashkëprodhimet “Çlirimi” dhe “Heshtje”. 
“Prishtina film”, është produksion i përqen-
druar kryesisht në prodhimin e filmit të 
shkurtër dhe të filmit dokumentar. Është 
ndër produksionet më të frytshme, që është 
prezantuar çdo vit në Festivalin “9/11”. Nga 
produksionet e tjera janë edhe: “Kooperativa”, 
“IKONE Studio”, “Cine Production”, “Media & 
Film Production”, “N’Art”, “Circle Production”, 
“Illyria Film”, “Entermedia”, “Film Mission”, 
“Aymate”, “Shkupi film” etj. (Gani Mehmetaj) 

PRodHIMI BUJQËSoR. Janë prodhimet me 
orgjinë bimore e shtazore, që shërbejnë për 
ushqim dhe si lëndë e parë në industri. Duke 
filluar nga vitet ’90, trendi i zhvillimit të bujqësisë 
në Kosovë ndryshoi ndjeshëm: investimet 
pësuan rënie, bashkë me prodhimtarinë dhe  
pjesa e popullatës punuese në bujqësi u 
dyfishua, duke arritur në 50% në fund të 
asaj dekade. Tregjet tradicionale të eksportit 
humbën, ndërsa kanalet lokale të marketingut 
u përçan. Në të njëjtën kohë kishte reduktime 
drastike të inputeve të subvencionuara, siç 
ishin plehrat dhe ujitja. Humbja e tregjeve dhe 
reduktimi i subvencioneve rezultoi me një rënie 
dramatike në fushën e tregtisë së prodhimeve 
bujqësore. Në një rrethanë të këtillë, numri 
i bagëtisë dhe toka bujqësore pësuan rënie 
të pariparueshme, veçmas në pemëtari, në 
vreshtari dhe në tokën e pëlleshme. Aktualisht, 
pjesa më e madhe e fermave në Kosovë janë 
shumë të vogla (mesatarisht 1,5-2 ha) dhe në 
masën më të madhe ato janë të orientuara në 
prodhimin për nevojat e familjes. Vetëm një 
sasi e vogël e prodhimit në fermë i dedikohet 
tregut. Sipërfaqet me drithëra përfshijnë 
sipërfaqet më të mëdha. Bimët industriale 
(duhani, panxharsheqeri, luledielli), si pasojë 
e mosfunksionimit të industrisë përpunuese, 
pothuajse nuk mbillen fare (ose mbillen 
në sipërfaqe shumë simbolike). Ndërkaq, 
sipërfaqet me perime kanë tendencë të rritjes, 
ndërkohë që rritje më e ngadalshme vërehet 
te sipërfaqet me pemë. Bazuar në kushtet 
natyrore, në traditën dhe mundësitë për 
ndërtimin e konkurrencës, është e nevojshme 
që të zgjidhen sektorët, të cilët do të kenë 
përparësi, siç janë blegtoria (prodhimi dhe 
përpunimi i mishit dhe qumështit), bimë për 

ushqimin e kafshëve dhe sektori i perimeve 
dhe i pemëve. Këta sektorë paraqiten mjaft të 
rëndësishëm, në rend të parë për substituimin e 
importit, pasi sasi e madhe e këtyre produkteve 
importohet nga vende të ndryshme, kryesisht 
nga vendet fqinje. Në anën tjetër, ekzistojnë 
resurse mjaft të favorshme natyrore për 
avancimin e prodhimtarisë në këta sektorë. 
Zhvillimi i këtyre sektorëve do të ishte shtytës 
i rëndësishëm edhe për zhvillimin e industrisë 
përpunuese ushqimore. (Skënder Kaçiu)

PRodHIMI I BReNdSHËM BRUTo (PBB).  
Vlera monetare e të gjithë produkteve dhe 
shërbimeve të prodhuara brenda kufijve të 
një vendi, në një periudhë të caktuar kohore, 
zakonisht një vit, që në terminologjinë e 
zakonshme referohet edhe si GDP. Prodhimi 
i brendshëm bruto përfshin tërë konsumin 
privat dhe publik, shpenzimet qeveritare, 
investimet dhe eksportin neto (eksporti minus 
importi), që zhvillohen brenda një territori të 
caktuar, në një kohë të caktuar. PBB-ja është 
treguesi më i gjerë i prodhimit të një vendi dhe 
përdoret shumë shpesh si tregues i madhësisë 
së ekonomisë, por gjithashtu edhe si tregues i 
standardit jetësor në një vend të caktuar. Janë 
të njohura tri metoda të llogaritjes së PBB-së, 
si metoda e të ardhurave, metoda e prodhimit 
(vlerës së shtuar) dhe metoda e shpenzimeve. 
Metoda e shpenzimeve është metoda më e 
përdorur në llogaritjen e PBB-së. Sipas saj 
PBB-ja përbehet nga konsumi i përgjithshëm 
në vend, nga investimet e përgjithshme 
private, nga shpenzimet qeveritare dhe nga 
eksportet neto. Në Kosovë, të dhënat për 
PBB-në publikohen kryesisht sipas metodës 
së shpenzimeve. Sipas shënimeve të Agjencisë 
së Statistikave të Kosovës, gjatë dhjetë viteve të 
fundit ka pasur këtë rritje të PBB-së: në vitin 
2004 ishte 2,9 miliardë euro, në vitin 2010 
ishte 4,4 miliardë euro, kurse më 2014 ishte 5,5 
miliardë euro. (Alban Zogaj)

PRodHIMI INdUSTRIAL. Është tregues 
i prodhimit të përgjithshëm të sektorit të 
industrisë së një ekonomie. Sektori i industrisë 
kryesisht përfshin përpunimin e produkteve, 
minierat, prodhimin e energjisë elektrike 
dhe të gazit. Prodhimi industrial është mjet 
i rëndësishëm për parashikim të rritjes 
ekonomike në vend. Përderisa në të kaluarën 
prodhimi industrial në Kosovë përbënte rreth 

45% të prodhimit të brendshëm bruto, sot ai 
përbën vetëm rreth 20%. Ekonomia e Kosovës 
në dekadat e fundit ka kaluar nëpër një proces 
të deindustrializimit. Aktualisht, publikimet 
e Agjencisë Statistikore nuk japin ende një 
pasqyrë të qartë mbi vëllimin dhe strukturën e 
prodhimit industrial në Kosovë. (Alban Zogaj) 

PRoFILAKSIA (MJeKËSIA PARANdALU- 
eSe). Është tërësia e masave paraprake, që  
merren për ruajtjen e shëndetit dhe para-
ndalimin e sëmundjeve te njerëzit si individ dhe 
te komuniteti. Profilaksia ndahet në dy grupe: 
profilaksia e përgjithshme, ku hyn: higjiena e 
mjedisit dhe e objekteve publike, sigurimi i ujit 
higjienik për pije, mënjanimi dhe deponimi 
higjienik i hedhurinave, edukimi shëndetësor 
i popullatës, dezinfektimi, dezinfektimi dhe  
deratizimi dhe profilaksia specifike, ku për-
fshihet: vaksinoprofilaksa, seroprofilaksa, kimi- 
oprofilaksa dhe profilaksa me antibiotikë. 
Kosova ka një traditë të gjatë dhe të mirë me 
vaksinoprofilaksën. Profilaksia e parë me 
vaksina është aplikuar në vitin 1948 kundër 
tuberkulozit, më 1950 pjesërisht kundër di-
fterisë, më 1955 kundër tetanosit dhe më 1959 
kundër kollës së bardhë. Ndërsa, si vaksinë e 
kombinuar difteri, tetanos, kolla e bardhë u 
aplikua nga viti 1960/61. Në të njëjtin vit fil-
loi edhe aplikimi i vaksinës kundër paralizës 
së fëmijëve. Nga viti 1993 në Kosovë u aplikua 
vaksina e kombinuar kundër fruthit, rubellës 
dhe parotitit, ndërsa kundër hepatitit B nga viti 
2001. Institucioni kryesor që merret me paran-
dalim është Instituti Kombëtar i Shëndetësisë 
Publike të Kosovës, me gjashtë institucione ra-
jonale. Falë masave profilaktike specifike sot në 
Kosovë është eradikuar variola vera, janë elimi-
nuar difteria, tetanosi neonatal, paraliza e fë-
mijëve, fruthi autokton, rubeola kongjenitale, 
janë reduktuar në maksimum kolla e bardhë, 
hepatiti B dhe tuberkulozi. Gjithashtu është eli-
minuar malaria, kala-azari, tifoja e morrit etj. 
Sot në Kosovë aplikohen masa bashkëkohore 
profilaktike dhe kundërepidemike për paran-
dalimin dhe eliminimin e sëmundjeve masive 
ngjitëse. (Ariana Kalaveshi)

PRoGoNI Gjon (Novobërdasi) (Magister 
Johannes Progonouich). Pjesëtarët e familjes 
arbërore Progoni të Novobërdës i ndeshim 
që nga vitet 30 të shek. XV. Gjon Progoni, së 
bashku me dom Nikollë Progonin u vendosën 

në Raguzë pas rënies së Novobërdës. Mbante 
titullin magjistër dhe lidhte kontrata të shumta 
afariste, në mbështetje të të cilave krijoi vepra 
të mëdha nga artet e aplikuara. Pas vendosjes 
në Raguzë, që në vitin 1462 ishte angazhuar 
nga fiorentini Martinus Chiarini për t’i 
punuar një shpatë argjendi, enë për larje etj. 
Është e njohur një kontratë e tij (1470) me 
argjipeshkvin e Raguzës (Timoti Maffei), sipas 
së cilës Gjoni ishte angazhuar t’i punonte një 
kënatë, një potier, dhe enë për larje, të cilat do 
t’ia dërgohen për dhuratë mbretit hungarez 
Mathias Korvini. Vepra më monumentale 
e Progonit, që zë vend në historinë e arteve 
aplikative jo vetëm të Raguzës, është “Jezu 
Krishti i mbërthyer në kryq” (1471). Vepra 
ruhet edhe sot në Kishën e Gjithë Shenjtërve në 
Korçullë. Në pjesën e përparme të kryqit shihet 
Jezu Krishti i mbërthyer. Po në këtë anë në 
cepa paraqiten figurat relievore të Shën Mërisë, 
të Shën Gjonit dhe të një apostulli tjetër. Në 
pjesën e poshtme të kryqit janë paraqitur 
nëntë vëllezër të gjunjëzuar, ndërsa në pjesën e 
prapme paraqitet Shën Mëria me të birin. Kryqi 
është i rëndë 2.80 kg. Vepra është restauruar 
pjesërisht. Elementet karakteristike të kësaj 
vepre kanë bërë që studiuesit ta konsiderojnë 
Progonin si përfaqësues të rëndësishëm të 
Renesansës në arte aplikative. (Jahja Drançolli) 

PRoGJIMNAZeT. Shkolla shtatëvjeçare (4+3) 
të hapura në Kosovë nga viti 1946. Pas shkollës 
fillore katërvjeçare nxënësit regjistroheshin në 
progjimnaze trivjeçare. Në fund të klasës së 
tretë nxënësit kishin provimet e semimaturës. 
Fillimisht në Kosovë u themeluan 16 shkolla të 
tilla, kryesisht në qendra të mëdha, por numri 
i tyre u rrit, varësisht nga numri i nxënësve 
që kryenin shkollën fillore. Veprimtaria e 
progjimnazeve në Kosovë vazhdoi deri në 
vitin 1952, kur këto shkolla u shndërruan në 
gjimnaze të ulëta. Në vitin 1955 gjimnazet e 
ulëta suprimohen dhe kalohet në arsimin e 
plotë tetëvjeçar. (Selim Mehmeti)

PRoHASKA (Prochaska) oskar (1876-?).  
Diplomat austro-hungarez. Lindi në Adam-
sthal të Brynit (Çekia e sotme). U shkollua në 
Akademinë Diplomatike të Vjenës. Nga vitit 
1901 ishte në shërbimin konsullor, fillimisht 
në Shkup, më pas në Prizren (1902), pastaj në 
Manastir (1904) dhe sërish në Prizren (1906-
1913). Kur hyri ushtria serbe në Prizren, 

gjatë Luftës së Parë Ballkanike dhe ushtroi 
masakra mbi shqiptarët, O. Prohaska doli në 
mbrojtje të popullsisë civile. Konsulli Prohaska 
dokumentoi përndjekjen dhe krimet e ushtrisë 
serbe mbi shqiptarët dhe alarmoi Ministrinë e 
Jashtme të Perandorisë Austro-Hungareze për 
përmasat e krimeve serbe. Në këto rrethana 
ndodhi incidenti diplomatik dhe keqtrajtimi 
i konsullit Prohaska nga ushtria serbe. Ky 
incident u raportua në media dhe u kthye në 
incident diplomatik. Përfaqësuesit e ushtrisë 
serbe e akuzuan konsullin Prohaska dhe 
bashkëpunëtorët e tij se po nxisnin shqiptarët 
për rezistencë ndaj trupave të ushtrisë 
okupatore. Për një kohë konsullit i humbën 
gjurmët dhe ky fakt shqetësoi opinionin 
dhe qeverinë austro-hungareze. Pas një sërë 
protestash, në janar të vitit 1913 qeveria serbe 
u detyrua të lejojë rikthimin e konsujve austro-
hungarezë në Prizren dhe Mitrovicë. Por 
konsulli Prohaska nuk qëndroi më në Prizren, 
pas presionit dhe abuzimeve që kishte përjetuar 
nga pjesëtarët e ushtrisë serbe. Në shkurt tëvitit 
1913 u emërua konsull në Rio de Janeiro, Brazil. 
Afera Prohaska ishte konflikti i parë në një seri 
konfliktesh të Austro-Hungarisë me Serbinë 
gjatë luftërave ballkanike. Afera rriti fërkimet 
midis Austro-Hungarisë dhe Serbisë në 
Ballkan dhe përshkallëzoi edhe tensionet mes 
Austro-Hungarisë dhe Rusisë. (Sylë Ukshini) 

PRoKoPI I CeZAReSË (Procopius Caesar-
iensis) (rreth viteve 500-565). Historian i 
njohur i oborrit të perandorit me origjinë 
dardane, Justiniani I. Lindi në qytetin Cezarea 
të Palestinës dhe sipas emrit të këtij qyteti e 
ndeshim në historiografi. Pasi kishte kryer 
studimet në shkollën e sofistëve në Gaza, u 
vendos në Konstandinopojë. Në vitin 527 u 
emërua këshilltar për çështje juridike dhe 
sekretar personal i gjeneralit me origjinë ilire, 
Flavius Belisarius (rreth 505-565). Një pjesë të 
jetës e kishte kaluar duke e shoqëruar gjeneralin 
në luftërat perandorake. Pjesën tjetër të jetës 
deri në vdekje (565) e kaloi duke shkruar për 
ngjarjet në kohën e perandorit Justiniani I. 
Prokopi shkroi tri vepra: “De bellis” (Mbi 
luftërat), “De aedificiis” (Mbi ndërtimet) dhe 
“Historia Arcana” (Historia e fshehtë). Në këto 
vepra ndeshim të dhëna të rëndësishme edhe 
për trevat e Ilirisë. Njoftime interesante për 
provincën e Dardanisë në kohën e dyndjeve 
të mëdha të popujve jep sidomos vepra “Mbi 

ndërtimet”. Aty, përveç nomenklaturës së gjerë 
të fortifikatave të ndërtuara dhe të rindërtuara 
gjatë shekujve IV-VI, do të ndeshim edhe të 
dhëna shumë të vlefshme mbi gjeografinë dhe 
toponomastikën e trevave të sotme të Kosovës. 
Në listën e gjatë të fortifikatave të rindërtuara 
dhe të ndërtuara nga Justiniani I, që jep 
Prokopi, spikasin edhe shumë emra qytetesh e 
lokalitetesh të Ilirisë. (Faik Sahiti)

PRoKSHI Ilaz (1949-2007). Shkrimtar. Li- 
ndi në fshatin Verboc të Drenasit. Kreu shko-
llën fillore në vendlindje, të mesmen për 
kimi në Mitrovicë, ndërsa studimet për gjuhë 
dhe letërsi shqipe i mbaroi në Universitetin 
e Prishtinës. Punoi në Elektroekonominë e 
Kosovës, në fillim në Elektrolizë e më vonë 
gazetar dhe redaktor në gazetën “Kosova” të 
Obiliqit. Me krijimtari letrare u mor që nga 
fillimi i viteve ‘70. Shkroi vjersha, tregime, 
novela dhe romane. Bashkëpunoi me gazetat e 
revistat në Prishtinë dhe në Shkup. Botoi një 
sërë librash me poezi dhe prozë: “Pikë e bardhë 
ëndrre” (1983), “Fytyrë në përgamenë” (1995), 
tregimet “Daullet e natës” (1990), “Magjia e 
mjegullës” (1997) si dhe romanet “Fundi i 
zemërimit” (1997) dhe “Dashuri në labirinth” 
(2001). Për romanin “Fundi i zemërimit” mori 
çmimin e Shoqatës së Shkrimtarëve të Kosovës 
për vitin 1997 për veprën më të mirë në prozë. 
(Hasan Hasani)

PRoKURIMI. Aktivitet për blerjen e të mirave 
për nevojat e një organizate, qofshin mallra 
apo shërbime. Prokurimi publik qeveriset 
me ligj të veçantë, me të cilin rregullohet 
procedura e prokurimit, llojet e kontratave, 
procedura ankimore për palët e pakënaqura 
dhe organizimi i institucionit të pavarur që 
shqyrton ankesat e palëve të pakënaqura. 
Komisioni Rregullues i Prokurimit të Kosovës 
(KRPK) angazhohet kryesisht në zhvillimin 
dhe avancimin e prokurimit publik në aspektin 
e kornizës ligjore, të asistencës teknike dhe 
trajnimit, kurse Organi Shqyrtues i Prokurimit 
Publik (OSHP) trajton ankesat e operatorëve 
në rolin e një gjykate të shkallës së parë. (Dastid 
Pallaska)

PRoKURoRËT e eULeX-IT. Kanë kompe-
tenca dhe përgjegjësi për kryerjen e hetimeve 
penale dhe për procedurat e lëndëve të reja dhe 
atyre të pazgjidhura në kuadër të Prokurorisë 

Speciale apo në kuadër të zyrave prokuroriale të 
caktuar nga kryeprokurori i EULEX-it. Proku-
rorët e EULEX-it bashkëpunojnë me proku-
rorët publikë të Kosovës dhe monitorojnë, 
udhëzojnë dhe i këshillojnë ata. Prokurorët e 
EULEX-it janë nën autoritetin e veçantë të kry-
eprokurorit të EULEX-it dhe nuk i nënshtro-
hen autoritetit të asnjë institucioni të Kosovës. 
Ata janë kompetentë për hetimin dhe ndjekjen 
penale të krimeve që janë në kompetencë të 
veçantë të Prokurorisë Speciale të Kosovës, por 
edhe për krimet e tjera që ndiqen nga ligjet në 
fuqi. Ata janë të integruar në sistemin prokuro-
rial të Kosovës dhe ushtrojnë funksionet e tyre 
në pajtim me legjislacionin në fuqi të Kosovës. 
Gjatë ushtrimit të funksioneve të tyre, proku-
rorët e EULEX-it konsultohen dhe koordi-
nojnë aktivitetet e tyre me kryeprokurorin 
përgjegjës, në kuadër të zyrës ku janë të ven-
dosur. Siç parashihet në Ligjin për ratifikimin 
e marrëveshjes ndërkombëtare mes Republikës 
së Kosovës dhe Bashkimit Europian mbi mis-
ionin e Bashkimit Europian për sundim të ligjit 
në Kosovë (prill 2014), prokurorët e EULEX-it 
që punojnë në kuadër të Task- Forcës Speciale 
Hetuese (SITF), gëzojnë të gjitha kompetencat 
dhe autonominë e nevojshme për të vazhduar 
hetimet, si dhe të kryejnë funksionet prokuro-
riale në mënyrë të pavarur, pa ndërhyrje apo 
ndërprerje. (Fejzullah Hasani)

PRoKURoRIA e APeLIT. Institucion pro-
kurial apelues. Prokuroria e Apelit themelohet 
për të vepruar para Gjykatës së Apelit në 
paraqitjen e ankesës apo mbrojtjen kundër 
ankesës. Prokuroria e Apelit udhëhiqet nga 
kryeprokurori i prokurorisë, i emëruar sipas 
Ligjit mbi Këshillin Prokurorial të Kosovës. 
Prokuroria e Apelit ka juridiksion në tërë te- 

rritorin e Republikës së Kosovës. Selia e Pro-
kurorisë së Apelit është në Prishtinë. (Fejzullah 
Hasani)

PRoKURoRIA e RePUBLIKËS SË Ko-
SoVËS. Institucion shtetëror i hetimit dhe i 
ndjekjes së krimit. Në Kosovë funksionojnë: 
Prokuroria Themelore, Prokuroria e Apelit, 
Prokuroria Speciale dhe Zyra e Kryeprokurori 
të Shtetit. Kryeprokurori i Shtetit ka juridiksion 
në tërë territorin e Republikës së Kosovës dhe 
juridiksion ekskluziv mbi lëndët në shkallë të 
tretë, në kuadër të Gjykatës Supreme, si dhe 
mbi të gjitha lëndët që përfshijnë mjete të 
jashtëzakonshme juridike. Kryeprokurori i 
Shtetit mund të marrë në kompetencë secilën 
lëndë me kërkesë apo pajtim të Kryeprokurorit 
të Prokurorisë Speciale të Republikës së Kosovës, 
në secilën prokurori të Republikës së Kosovës. 
Kryeprokurori i Shtetit është kreu i Prokurorisë 
së Shtetit. Ai nxjerr rregulla, instruksione, 
udhëzime dhe vendime për rregullimin e 
brendshëm të Prokurorit të Shtetit. Selia e 
Zyrës së Kryeprokurorit të Shtetit është në 
Prishtinë. Ekziston edhe Prokuroria Speciale e 
Republikës së Kosovës (PSRK), e themeluar më 
2008. Kjo prokurori speciale ka kompetencë 
ekskluzive në tërë territorin e Republikës së 
Kosovës për hetimin dhe ndjekjen penale të 
veprave siç janë aktet e terrorizmit, gjenocidit 
dhe krimet kundër njerëzimit, krimeve të 
luftës, rekrutimit të personave në konfliktet 
e armatosura, organizimit të grupeve për 
kryerjen e gjenocidit, rrezikimit të personave 
në mbrojtje ndërkombëtare, përvetësimit të 
paligjshëm dhe shfrytëzimit të materialeve 
nukleare, krimit të organizuar, kërcënimit gjatë 
procedurave penale për krim të organizuar, 
pastrimit të parave dhe të veprave të ngjashme 
penale. (Fejzullah Hasani)

PRoKURoRIA THeMeLoRe. Institucion 
prokurorial i instancës së parë që zëvendësoi 
prokuroritë komunale. Pas aprovimit të ligjit 
për Prokurorinë e Shtetit (2010) pushuan së 
funksionuari prokuroritë komunale, të cilat 
ishin identike me ato të periudhës së KSA të 
Kosovës. Prokuroria Themelore në Republikën 
e Kosovës ka juridiksion mbi të gjitha lëndët 
e shkallës së parë, përveç nëse është paraparë 
ndryshe më ligj. Prokuroria Themelore for-
mohet me anë të këtij ligji me juridiksion 
territorial si në vijim: Prokuroria Themelore 

në Prishtinë, Prokuroria Themelore në Ferizaj, 
Prokuroria Themelore në Gjakovë, Prokuroria 
Themelore në Gjilan, Prokuroria Themelore në 
Mitrovicë, Prokuroria Themelore në Pejë dhe 
Prokuroria Themelore në Prizren. (Fejzullah 
Hasani)

PRoKURoRITË e QARKUT. Institucion pro- 
kurorial i Kosovës që funksionoi deri në vitin 
2010. Pas nxjerrjes së ligjit për Prokurorinë 
e Shtetit (30 shtator 2010), me përcaktimin e 
strukturës së re prokuroriale, në Republikën 
e Kosovës pushuan së funksionuari edhe 
prokuroritë e qarkut, që kishin mbetur nga 
struktura e prokurorisë së Kosovës që nga 
periudha e autonomisë. Prej atëherë e deri 
me hyrjen në fuqi të ligjit të ri të vitit 2010, 
prokuroria ishte e organizuar në tri nivele: 
Prokuroria e Kosovës (që kishte juridiksion 
mbi lëndët në shkallë të tretë dhe me mjete 
të jashtëzakonshme, në Gjykatën Supreme), 
Prokuroria e Qarkut (që kishte kompetencë 
mbi lëndët në shkallë të parë dhe të dytë, në 
Gjykatën e Qarkut) dhe Prokuroria Komunale 
(që kishte juridiksion për të gjitha lëndët në 
Gjykatën Komunale). (Fejzullah Hasani)

PRoNA PRIVATe. Është karakteristikë the-
melore e mënyrës kapitaliste të prodhimit. Në 
kuptimin ekonomik prona private nënkupton 
të drejtën e përdorimit të resurseve, me 
ç’rast të gjitha kushtet e kontraktuara janë të 
mundshme. Titullari i pronës ka të drejtën e 
përdorimit të të gjitha të mirave materiale, të 
cilat trajtohen si objekt i pronës, sikundër që ka 
të drejtën të largojë të tjerët nga dobishmëria 
dhe shfrytëzimi i këtyre të mirave materiale, të 
drejtën e ndryshimit të formës dhe përmbajtjes 
së të mirave materiale, të drejtën e tjetërsimit, 
përkatësisht të bartjes së pronës në ndonjë 
subjekt tjetër. Nga përkufizimi i të drejtave të 
pronës private rrjedh liria e ndërmarrësisë së 
personave privatë dhe e asociacioneve të tjera, 
që në mënyrë të lirë të lidhin kontrata midis 
tyre. Bartjen dhe realizimin e kontratave e bën 
shteti nëpërmjet aparatit të tij. Pra, shteti është 
i obliguar që t’i mbrojë rregullat e punës midis 
partnerëve të interesuar dhe jo të vendosë për 
mirëvajtjen e tyre. Prandaj individët hyjnë në 
këto lidhje në bazë të vullnetit të lirë, me qëllim 
të realizimit të interesit të tyre personal. Duke 
marrë parasysh karakteristikat pozitive dhe 
negative që ka prona private, del se ajo është 

karakteristikë e qytetërimit industrial, i cili 
ndodhet në fund të ekzistencës së tij edhe për 
këtë arsye kjo formë e pronës konsiderohet si 
formë e kufizuar e pronës. Prona private në 
Kosovë ka ekzistuar edhe gjatë periudhës së 
socializmit, veçanërisht në sektorin e bujqësisë 
dhe të artizanateve. Tani kjo formë e pronës u 
shndërrua në formë dominuese në ekonominë 
e Kosovës. Gjatë procesit të privatizimit të 
pronës në ish-vendet socialiste vërehet se as 
prona shtetërore dhe as prona shoqërore nuk 
janë shndërruar në pronë të mirëfilltë private, 
por në pronë në formë të rrjeteve (ricombinet) 
në shumicën e vendeve të Europës Qendrore 
dhe në pronë të tipit feudal (feit) në ish-
Bashkimin Sovjetik dhe në disa vende të 
Europës Juglindore. (Selman Selmanaj)

PRoNA SHoQËRoRe. Pronë e bashkësisë së 
gjerë shoqërore, jo e shtetit, si bashkëpronësi 
e të gjithë qytetarëve të të njëjtave pjesë të të 
gjitha mjeteve të prodhimit të shoqërisë. Ky 
përkufizim i pronës shoqërore nënkupton që 
rritja e saj fizike dhe vlerore realizohet përmes 
përcaktimit të amortizimit real dhe përcaktimit 
të akumulimit real minimal në lartësi të 
kamatës reale, të akumulimit plotësues dhe 
të bartjes së rrezikut. Me Kushtetutën e vitit 
1974 dhe me Ligjin mbi punën e bashkuar 
(1976) në ndërmarrjet shoqërore në Kosovë 
dhe në ish-Jugosllavi janë ndërtuar dy të 
drejta të veçanta: e drejta në punë me mjete 
shoqërore dhe e drejta e posedimit të mjeteve 
shoqërore dhe dy marrëdhënie shoqërore 
(objekt i pronësisë ishte vet ndërmarrja dhe 
themeluesit e ndërmarrjes ishin kreditorët 
rezidual të saj). Si kreditor rezidual paraqitet 
shteti, i cili përvetëson pasurinë neto të 
ndërmarrjes, mbulon humbjet e saj përmes 
fondit rezervë, bashkimit të obligueshëm të 
akumulimit dhe amortizimit moral dhe real. 
Të drejtat dhe marrëdhëniet e kësaj formë të 
pronës janë shpërndarë në shumë titullarë 
me autorizime të ndryshme, ku pronari nuk 
dallohet shumë nga poseduesi dhe për këtë 
arsye vjen deri të tjetërsimi i saj grupor. Mbi 
bazat e kësaj prone në Kosovë është ndërtuar 
një lloj industrializimi, veçanërisht gjatë 
viteve ‘70 të shekullit të kaluar, në kushtet e të 
ashtuquajturit socializëm i tregut, përkatësisht 
socializmi vetëqeverisës, që ishte një specifikë e 
sistemit ekonomik të ish-Jugosllavisë. (Selman 
Selmanaj)

PROKURORITË E QARKUT



1333

PRoNA SHTeTËRoRe. Formë dominuese 
e pronës në socializmin shtetëror (etatizëm), 
si pronë e përgjithshme popullore, me të 
cilën qeveris shteti përmes organeve të veta. 
Në sistemin e marrëdhënieve të pronës 
shtetërore, shteti me forcën e vet të detyrimit 
vendos lidhjet midis shtresave të ndryshme 
sociale, veçanërisht të klasës punëtore dhe 
mjeteve shoqërore të prodhimit, posaçërisht 
të akumulimit shoqëror të kapitalit, në të 
cilën qëndron forca e tij, por njëkohësisht 
edhe paaftësia e tij. Përmes kësaj forme të 
pronës në mënyrë të vazhdueshme shteti 
riprodhon pozitën e tij monopoliste për sa i 
përket qeverisjes me mjete të prodhimit, por 
në të njëjtën kohë riprodhon kundërthëniet e 
kësaj forme të pronës. Si ngjashmëri formale 
midis pronës shtetërore në etatizëm dhe 
në kapitalizmin modern është vendosja e 
drejtorëve që kanë status të punëtorëve publikë, 
domethënë emërohen dhe shkarkohen nga 
organet shtetërore, ndërsa diferenca konsiston 
në sistemin e decentralizuar të tregut të 
integruar të mallit, të kapitalit dhe të fuqisë 
punëtore. Pra, të gjitha ndërmarrjet shtetërore 
në kapitalizmin modern i nënshtrohen formave 
të ndryshme të konkurrencës së tregut. 
Prona shtetërore në Kosovë ka qenë dominuar 
në periudhën e parë të socializmit (1945-1955), 
veçanërisht në industri, tregti, infrastrukturë, 
ndërtimtari etj. Për sa i përket bujqësisë dhe 
artizanateve, kjo formë e pronës ka dominuar 
në kombinatet industriale bujqësore (KIB) , 
në ndërmarrjet bujqësore shtetërore dhe në 
pylltari. Përveç pronës shtetërore në bujqësi, 
blegtori dhe artizanate, është reflektuar 
prona kooperativiste, përkatësisht prona e 
grupit. Thellimi i kësaj forme të pronës është 
realizuar përmes kolektivizimit, formimit 
të kooperativave bujqësore fshatare dhe 
të kooperativave në fushën e artizanateve. 
Pas suprimimit të autonomisë së Kosovës 
nëpërmjet një ligji të miratuar nga Kuvendi 
i Serbisë në vitin 1997 për transformimin 
dhe privatizimin e pronës, disa ndërmarrje 
me interes të veçantë janë transformuar nga 
prona shoqërore në ndërmarrje shtetërore 
dhe publike. Në këtë ligj janë theksuar 12 
ndërmarrje më të rëndësishme të Kosovës, 
të cilat është synuar që në këtë mënyrë të 
përvetësohen nëpërmjet shtetëzimit. Mirëpo, 
të gjitha këto ligje janë shpallë diskriminuese 

dhe janë anuluar nga UNMIK-u pas çlirimit të 
vendit më 1999. (Selman Selmanaj) 

PRoNËSIA INdUSTRIALe. Është kategori 
e pronësisë intelektuale. Janë të drejta të 
paprekshme mbi krijimtarinë intelektuale, e cila 
përdoret gjatë ushtrimit të aktivitetit industrial 
dhe që janë në pronësi të një kompanie. 
Sipas ligjit në fuqi në Kosovë, pronësia 
industriale përfshin, ndër të tjera, patentat, 
markat tregtare dhe dizajnet industriale. Ligji 
përshkruan patentën si një përmbledhje të të 
drejtave ekskluzive, të cilat i gëzon titullari 
rreth një shpikjeje në fushën e teknologjisë 
dhe që përbën risi apo gjen zbatim në industri. 
Me legjislacionin e Kosovës marka tregtare 
përkufizohet si shenja apo grupi i shenjave 
të paraqitura në mënyrë verbale, figurative 
apo të përzier, të cilat dallojnë produktet dhe 
shërbimet nga njëra-tjetra. Ligji në Kosovë 
përcakton se dizajni industrial nënkupton 
paraqitjen estetike apo ornamentale të një 
artikulli në përdorim të gjerë, i cili mund të 
riprodhohet në shkallë industriale. (Dastid 
Pallaska) 

PRoNËSIA INTeLeKTUALe. Sipas ligjit në 
fuqi në Kosovë pronësia intelektuale përku-
fizohet si kategori e të drejtave të paprekshme, 
që mbron krijimtarinë njerëzore intelektuale 
me vlerë ekonomike. Pronësia intelektuale 
ndahet në dy kategori kryesore: në pronësinë 
industriale dhe në të drejtat e autorit. Për da- 
llim nga pronësia industriale, sipas legjisla-
cionit të Kosovës, të drejtat e autorit kanë të 
bëjnë me krijimet artistike, përfshirë krijimet 
artistike letrare, muzikore dhe kinemato-
grafike, por duke mos u kufizuar vetëm tek ato. 
(Dastid Pallaska) 

PRoNËSIA. Fenomen që shoqëron bashkësitë 
njerëzore, e cila e mbështet ekzistencën e saj 
mbi pronësinë ndaj natyrës, ndaj mjeteve të 
prodhimit dhe ndaj produkteve të punës. Pra, 
prona njëkohësisht është edhe gjendje edhe 
proces. Në bazë të këtyre fenomeneve rrjedh 
karakteri i dyfishtë i pronës, i cili shprehet 
përmes përkatësisë dhe përvetësimit të 
përhershëm dhe të njëkohshëm të rezultateve 
që rrjedhin nga prona. Duke u nisur nga 
përkufizimi i pronës, dallohen tri forma të së 
drejtës së pronës: e drejta e kontrollit, e drejta 
e përvetësimit të rezultateve të pronës dhe e 

drejta e tjetërsimit, respektivisht e bartjes së 
pronës në ndonjë subjekt tjetër. Në Kosovë 
ka pasur prona private, prona shtetërore dhe 
prona shoqërore, në disa raste edhe prona të 
grupit. Pas shthurjes së mënyrës socialiste të 
prodhimit dhe pas luftës së fundit në Kosovë, 
me qëllim të transformimit të pronës shoqërore 
në pronë private, në vitin 2002 u themelua 
Agjencia Kosovare e Mirëbesimit (AKM), 
ndërsa në vitin 2008 u themelua Agjencia 
Kosovare e Privatizimit (AKP). Deri më tani 
përmes AKM-së dhe AKP-së janë privatizuar 
70% e ndërmarrjeve me kapital shoqëror. 
AKP-ja ka shtrirë aktivitetin e saj vetëm në 
ndërmarrjet shoqërore dhe në shitjen e aseteve 
të mbetura pas privatizimit, në disa ndërmarrje 
përmes likuidimit, por nuk e ka shtrirë ak-
tivitetin e saj në ndërmarrjet publike. Me 
qëllim të rritjes së efikasitetit të ndërmarrjeve 
publike, në vitin 2008 Kuvendi i Kosovës e ka 
nxjerrë ligjin për ndërmarrje publike. Ky ligj ka 
pësuar ndryshime dhe plotësime në vitet 2012 
dhe 2015. Në bazë të këtij ligji, duke përfshirë 
ndryshimet dhe plotësimet e tij, janë formuar 
10 ndërmarrje publike me interes të veçantë 
dhe 100% janë pronë e shtetit të Kosovës. 
Njëkohësisht në bazë të këtij ligji janë formuar 
8 ndërmarrje publike rajonale me pronësi 
të përzier dhe 44 ndërmarrje publike lokale, 
ku shumica e këtyre janë tërësisht pronë e 
komunave. Me rrumbullakimin e procesit të 
privatizimit dhe të transformimit të pronës 
në Kosovë, të gjitha pronat në Kosovë do të 
jenë prona private dhe prona publike. (Selman 
Selmanaj) 

PRoNIA. Pronë tokësore që shteti bizantin ia 
jepte në shfrytëzim feudalit, kundrejt kryerjes 
së shërbimit ushtarak. U paraqit në Bizant në 
gjysmën e dytë të shek. XI. Përfshinte një pjesë 
fshati, një fshat të tërë ose më shumë fshatra. Të 
drejtën e pronësisë e kishte shteti, i cili, bashkë 
me pronien i dhuronte proniarit edhe fshatarët 
e varur, parikët, të cilët ndodheshin aty. Këta 
të fundit punonin tokën dhe i paguanin një 
sërë taksash proniarit, i cili një pjesë ia jepte 
shtetit, kurse pjesën tjetër e mbante për vete. 
Proniari, bashkë me një numër ushtarësh, në 
përpjesëtim me madhësinë e pronies, që e 
kishte në shfrytëzim, shkonte në luftë sa herë 
që e ftonte sundimtari. Pronia nuk shitej, nuk 
ndahej dhe nuk trashëgohej. Pas vdekjes së 
proniarit, ajo i kthehej pushtetit qendror, i cili ia 

jepte në shfrytëzim një proniari tjetër, kundrejt 
kryerjes së shërbimit ushtarak. Por me pëlqim 
të sundimtarit ajo mund të trashëgohej nga i 
ati tek i biri, me kusht që ky të merrte përsipër 
kryerjen e detyrimeve sikurse paraardhësi i tij. 
Me kalimin e kohës, proniarët fituan privilegjin 
e “imunitetit”, duke u çliruar nga ndërhyrja e 
pushtetit qendror në tokat e tyre dhe duke 
ngritur një aparat administrativ-gjyqësor, i 
cili zëvendësoi atë shtetëror. Kështu, në shek. 
XIV pronia filloi të shndërrohej në zotërim 
feudal të pavarur, që mund të shitej, të ndahej 
dhe të trashëgohej. Duke filluar nga shek. XII, 
pronia qe përhapur edhe në viset arbërore nën 
sundimin bizantin, madje atë e ruajti dhe e 
shfrytëzoi për interesat e veta edhe Republika e 
Venedikut në viset e pushtuara të Arbërisë, nga 
fundi i shek. XIV. Sipas shembullit të sistemit 
proniar, osmanët ngritën sistemin e timarit. 
(Qerim Dalipi)

PRoSPeRITeTI eKoNoMIK. Njëra ndër 
fazat kryesore të ciklit të biznesit, e kundërta 
e recesionit. Në këtë fazë të ciklit të biznesi, 
aktiviteti ekonomik rimëkëmbet dhe prodhimi 
i brendshëm bruto rritet me ritëm më të shpejtë. 
Konsiderohet se në mesatare prosperiteti ose 
ekspansioni zgjat tri deri në katër vjet. Kosova 
kishte një ekspansion në periudhën e pasluftës, 
në vitet 2000-2002 , kur kishte rritje të lartë 
ekonomike pas luftës dhe krizës së viteve ‘90. 
Kjo erdhi si rezultat i investimeve të mëdha 
nga jashtë në rindërtimin e pasluftës, në formë 
të donacionve. Më vonë kishte një rënie të 
rritjes ekonomike, por jo edhe recesion. Rritja 
ekonomike ishte rritje pozitive mesatare prej 
3.3%, që në këtë rast ishte e pamjaftueshme. 
Edhe teoria ekonomike shpjegon se për 
ekonomitë e vogla si ajo e Kosovës, kjo rritje 
mesatare është situatë normale, e cila nuk 
karakterizohet me ekspansion të lartë, meqë 
nuk arrin të luftojë disbalancet e mëdha 
ekonomike, siç është papunësia e lartë dhe 
deficiti i lartë tregtar. (Alban Zogaj).

PRoTeKSIoNIZMI. Aplikimi i masave apo  
instrumenteve të ndryshme me qëllim të 
mbrojtjes së industrive vendore nga importi. 
Mekanizmat tipikë përmes të cilëve mbrohet 
një industri vendore janë instrumentet tarifore 
dhe ato jotarifore. Në grupin e parë hyjnë tarifat 
doganore (apo edhe tatime të tjera, si akciza), 
instrumente që ia rrisin koston produktit për 

një përqindje të caktuar në vlerën e importit. 
Në grupin e dytë hyjnë instrumentet jotarifore, 
që përfshijnë një sërë mekanizmash për 
mbrojtjen e industrive vendore. Këto masa janë 
shumë komplekse, sepse shpesh edhe nuk janë 
të destinuara të mbrojnë industritë vendore, 
por në raste të caktuara synojnë stimulimin 
e industrive vendore. Rast i tillë tipik është 
subvencioni në eksporte. Format më tipike 
në grupin e instrumenteve jotarifore janë 
kufizimet sasiore të importit, masat sanitare 
dhe fitosanitare, barrierat teknike në tregti, 
rregullat e origjinës; procedurat doganore, 
pronësia intelektuale, licencat, certifikimet dhe 
lejet, rregullat e prokurimit etj. Kosova pas vitit 
1999 ka proklamuar një ekonomi të lirë dhe pa 
barriera në tregtinë e jashtme. Regjimi tregtar 
i Kosovës është i thjeshtë dhe jodiskriminues 
(i trajton njëjtë bizneset e huaja dhe ato të 
brendshme). Nivelet e tarifave në mesatare 
janë shumë të ulëta dhe nuk janë vendosur 
me qëllim të mbrojtjes së industrive vendore, 
por me qëllim të grumbullimit të të hyrave 
për buxhetin e vendit. Me hyrjen në fuqi të 
Marrëveshjes për Stabilizim-Asocim me BE-në 
dhe me Turqinë, tregtia e Kosovës me jashtë do 
të liberalizohet gati në tërësi. Masat jotarifore 
janë gati joekzistente. Edhe ato që janë (lejet, 
certifikimet, licencat) janë jodiskriminuese 
në raport me bizneset vendore dhe të huaja. 
(Petrit Gashi) 

PRoTeSTANTIZMI NË KoSoVË. Fillet e 
protestantizmit në Kosovë i gjejmë që në vitin 
1892, kur Gjerasim Qiriazi e vizitoi Prishtinën 
për herë të parë dhe u bë përgjegjësi shpirtëror 
i lëvizjes protestante për Kosovë, Po atë vit 
ai emëroi një predikues në Prishtinë. Por 
ka dokumente edhe në Arkivin e komunës 
së Prishtinës, pastaj në Stamboll, Londër 
dhe Vjenë që dëshmojnë se në Prishtinë 
kishte komunitet protestant në fund të shek. 
XIX. Në ato dokumente, përveç tjerash, 
dëshmohet se varrezat e protestantëve, që 
i quanin “evangjelistë” ishin ngritur pranë 
varrezës hebreje në Prishtinë. Deri pas Luftës 
së Dytë Botërore, përballë ndërtesës aktuale të 
Kuvendit Komunal të Prishtinës ishte një kishë 
protestante. Ndërkaq, në vitin 1963 u hap në 
Pejë një tjetër kishë protestante, e njohur si 
“Shtëpia e lutjes”, e cila është edhe sot. Ndërsa 
në Prishtinë, më 1985, Lëvizja Ungjillore 
arriti të ndërtojë kishën me emrin “Bashkësia 

e Popullit të Zotit”. Në vitin 1992 u hap 
kisha tjetër në Prizren, e quajtur “Bashkësia 
Ungjillore e Prizrenit”, ndërsa më 1993 u 
hap kisha protestante në Gjakovë, me emrin 
“Bashkësia e Zotit Jezus-Evangjeliste”. Tani në 
Kosovë ka mbi 30 kisha protestante. (Qemajl 
Morina)

PRoTeSTAT MASIVe TË VITIT 1988. 
Lëvizje masive e qytetarëve të Kosovës kundër 
ndryshimeve kushtetuese, të cilat cenonin 
autonominë e Kosovës. Protestat filluan më 

17 nëntor 1988, kur minatorët e Stantërgut, 
afër Mitrovicës, pas mbarimit të turit të natës, 
dolën nga galeritë dhe u bashkuan me punëtorë 
të tjerë të Trepçës dhe nisën marshimin drejt 
Prishtinës. Protestuesit u mblodhën para 
ndërtesës së Komitetit Krahinor të Lidhjes 
së Komunistëve të Kosovës dhe më pas në 
stadiumin e qytetit. Atyre iu bashkuan punëtorë 
të tjerë, studentë dhe nxënës të shkollave të 
mesme, të cilët filluan të vinin nga të gjitha 
qendrat e Kosovës. Numri i protestuesve arriti 
rreth 100 mijë veta. Tubimi protestues shprehte 
kundërshtimin e punëtorëve dhe të qytetarëve 
të Kosovës për ndryshimet e propozuara në 
Kushtetutën e Republikës së Serbisë, me të 
cilat suprimohej autonomia e Kosovës e vitit 
1974. Gjithashtu protestuesit mbështetnin 
udhëheqjen autonomiste të Kosovës, e cila 
u gjend në shenjestër të sulmeve të Serbisë. 
Protestuesit mbanin flamuj kombëtar, partiakë 
dhe shtetërorë të Jugosllavisë. Protestuesve 
iu drejtuan funksionarër politikë të Kosovës 
dhe iu premtuan se për kërkesat e tyre do të 
informoheshin të gjitha instancat përkatëse. 
Pasi nuk u përmbushën kërkesat e protestuesve 
dhe meqë dhanë dorëheqje apo u liruan nga 

funksionet disa anëtarë të Kryesisë së Komitetit 
Krahinor, përfshirë edhe kryetaren Kaqusha 
Jashari, rreth 1,000 minatorë të Trepçës as me 
18 nëntor nuk zbriten për të punuar në minierë. 
Minatorëve të Mitrovicës iu bashkuan edhe 
punëtorët e fabrikave e të reparteve të tjera të 
Trepçës dhe të kolektivave të tjera punuese. Në 
të njëjtën kohë protestat u përhapën edhe në 
qendrat e tjera të Kosovës, në Ferizaj, Deçan, 
Gjakovë, Gjilan, Viti, Podujevë, Vushtrri etj.  
Mijëra punëtorë të kolektivave punuese, qy-
tetarë, studentë dhe nxënës u dyndën në 
drejtim të Prishtinës. Edhe nga qendrat e tjera, 
si: Suhareka, Kaçaniku, Skënderaj, Deçani, 
Rahoveci, Dragashi, Gllogoci etj., mijëra punë-
torë dhe qytetarë u nisën për në Prishtinë. Një 
numër syresh e bënin rrugën këmbë, të tjerët 
me mjete të ndryshme transporti. Brenda dy 
ditësh protestat u masivizuan në tërë Kosovën. 
(Luan Tetaj)

PRoVINCA e dARdANISË. Provincë e 
Perandorisë Romake. Pas përfundimit të 
pushtimit romak të tokave ilire në veri të lumit 
Mat, u krijua provinca e Ilirikumit (167 deri 
rreth vitit 10 p.e.r.), ndërsa ato në jug të Matit 
u përfshinë në provincën e Maqedonisë (148 
p.e.r.). Dardania u vendos nën vëzhgimin e 
prokonsullit të provincës së Maqedonisë dhe 
në vitet 84-83 p.e.r. u kryen fushatat e para 
ushtarake kundër dardanëve nga konsujt 
Sulla dhe Scipioni. Dardania mbeti e pavarur 
me kushtin e pagimit të një tributi, gjë që 
shërbeu si pretekst edhe për fushatën e vitit 
75 p.e.r. të prokonsullit të Maqedonisë, Kurio, 
që u nis nga Dyrrahu me 30,000 ushtarë për 
t’u kërkuar dardanëve “detyrimet e vonuara”. 
Rreth vitit 59, kur me “lex Vatinia” u bë ndarja 
e provincave midis senatit dhe Cezarit, ky i 
fundit i organizoi tokat ilire në veri të Matit së 
bashku me Dardaninë e deri në Istra në veri në 
një provincë, që u quajt “Illyricum”, më shumë 
si njësi operative ushtarake sesa administrative. 
Megjithatë, Dardania vazhdoi të administrohej 
nga provinca e Maqedonisë, sepse prokonsulli 
i saj, Pisoni, i njohur për korrupsion, u akuzua 
nga Ciceroni se kishte filluar t’ua shesë shtrenjtë 
paqen thrakëve e dardanëve dhe si pasojë, me 
qëllim që ata t’ia paguanin atij këtë shumë, i 
ka lënë të plaçkitin Maqedoninë. Gjendja e 
Dardanisë së panënshtruar ruhej ende gjatë 
luftërave civile, sepse më 49 p.e.r. Pompeu e 
plotësoi ushtrinë e tij edhe me dardanë dhe besë, 

disa prej tyre mercenarë, të tjerët të siguruar 
përmes pushtetit dhe ndikimit”, ndërsa në vitin 
38 p.e.r. triumviri Antoni e dërgoi ushtrinë që 
të luftonte në Dardani. Nënshtrimi i plotë i 
Dardanisë u realizua nga konsulli Krasi (29-28 
p.e.r.), kur sulmoi bastarnët e dyndur në tokën 
e tribalëve dhe të dardanëve fqinjë dhe i detyroi 
që të shpërngulen tej Danubit. Legjionet 
romake nuk ishin vendosur ende në Dardani 
deri në vitin 16 p.e.r., sepse skordiskët kaluan 
përmes Dardanisë deri në Maqedoni. Gjatë 
dhe pas shtypjes së kryengritjes ilire të viteve 
6-9, Senati romak krijoi tri provinca të reja në 
hapësirën e Ilirikut: Panoninë, Dalmatinë dhe 
Mezinë. Dardania u përfshi brenda provincës 
së Mezisë gjatë sundimit të perandorit Klaud 
(41-54). Në vitin 87 perandori Domitian (81-
96) e ndau provincën në dy pjesë, ku Mezia e 
Epërme me qendër Naisin përfshiu pjesën më 
të madhe të Dardanisë dhe u qeveris nga legati 
konsullor perandorak dhe një prokurator. 
Dardania shërbeu për disa dekada si bazë e 
sulmeve romake kundër dakëve. Dardania 
mori një rëndësi strategjike veçanërisht për 
minierat dhe për rrugët. 
Ruajtja e identitetit etnik duket ka qenë faktori 
kryesor për krijimin e provincës së veçantë 
të Dardanisë nga perandori Dioklecian 
(284-305). Me vendosjen e tribuve barbarë 
në Danub dhe humbjen e zotërimeve të tij 
në kohën e perandorit Aurelian, Dardania 
mori një rëndësi të veçantë strategjike për 
bllokimin e dyndjeve barbare drejt Adriatikut 
apo Egjeut. Në vitin 268 gotët u dyndën në 
provincën e Mezisë dhe perandori Galien 
(260-268) i theu përfundimisht në betejën 
pranë Naisit, ku u vranë më se 30,000 gotë. 
Ndonëse fitorja siguroi për disa kohë qetësinë, 
në kohën e perandorit Aurelian (270-275) 
kufijtë u tërhoqën në jug të Danubit, duke 
shpërngulur legjionet dhe qytetarët romakë 
në provincën e re, Dacia Aureliana, ndërsa 
pjesa më perëndimore e Dardanisë u përfshi 
në Dakinë Mediterane. Dardania ishte një nga 
nëntëmbëdhjetë provincat e prefekturës së 
Ilirikut, e cila përveç trevave të mirëfillta ilire 
përfshinte hapësirat deri te ishulli i Kretës. 
Dardania bënte pjesë në Dioqezën e Mezisë, 
pjesë perëndimore e prefekturës së Ilirikut, 
me provincat Maqedonia e Parë, Maqedonia e 
Dytë (Salutaris), Thesalia, Epiri i Vjetër, Epiri i 
Ri, Akeja dhe Kreta. Më pas, dioqeza e Mezisë 
u nda në atë të Maqedonisë dhe të Dakisë 

dhe në këtë të fundit u përfshi dhe provinca 
e Dardanisë, pa pjesën lindore që mbeti në 
Mezinë e Epërme. 
Gjatë shek. IV u vendos dhe organizimi kishtar 
në Dardani, me krijimin e peshkopatave 
të Naisit, Ulpianës, Scupit etj. Peshkopi i 
Dardanisë, Dacius, mori pjesë në koncilin e 
Nikesë më 325, ndërsa peshkopi Makedoni i 
Ulpianës në koncilin e Serdikës më 342. Veçori 
e kishës së Dardanisë ishte lidhja e ngushtë 
me papën e Romës edhe pas përkatësisë së 
Dardanisë Perandorisë Romake të Lindjes 
në vitin 395. Në konfliktin midis patrikut të 
Konstantinopolit dhe papës së Romës, që pasoi 
ndarjen e Perandorisë Romake, peshkopët 
e Dardanisë morën anën e papës Gezal më 
493 në mbështetje “të besimit të mirëfilltë”, 
ndërsa një letër e papës Simah (514-529) 
shpreh përkrahjen për peshkopët e Dardanisë 
në mospajtimin për bashkimin me kishën e 
Konstantinopolit. Lufta e gjatë duket se ishte 
bërë çështje e rëndësishme edhe për besimtarët 
dardanë, përderisa perandori Justinian, me 
origjinë dardane, krijoi vikariatin e Justinianës 
së Parë, i cili varej direkt nga papa i Romës 
dhe kishte në varësi peshkopatat e provincave 
danubiane, si dhe Dardaninë dhe Prevalitanën. 
Kur pjesa lindore e Dardanisë me Naisin u 
pushtua nga sllavët (540), vikariati i Justinianës 
së Parë u orientua nga Bizanti dhe Pali, peshkop i 
Ulpianës, i cili mori pjesë në koncilin ekumenik 
të Konstandinopojës (553). Vikariati qëndroi 
autonom deri në vitin 733, kur u lidh përsëri 
me Konstandinopojën. Ndërkohë, ishte krijuar 
tradita e lidhjeve të forta shpirtërore me Romën 
dhe kjo traditë e përcaktoi përkatësinë katolike 
të kishës së trevave antike të Dardanisë, pas 
ndarjes së dy kishave në shek. XI. Krishterimi 
masiv i shek. IV-VI ndikoi në ruajtjen e 
identitetit etnik të trevave të Dardanisë, të cilat 
u ekspozuan ndaj dyndjeve dhe ngulimeve 
sllave të shek. VI-VII. Ka pak lajme mbi 
ngjarjet në Dardani deri në fund të shek. VI. 
Në vitin 601 një ushtri e dërguar nga perandori 
bizantin Maurik kaloi në krahinën e Dardanisë, 
ndërsa qendra peshkopale e Justinianës së 
Parë përmendet për herë të fundit në vitin 
602, para shpërnguljes së klerit në Selanik, nga 
frika e masakrave. Prania e kishës, e lidhur me 
popullsinë autoktone krishtere, dëshmon se 
dardanët nuk u asimiluan dhe se luajtën rol të 
rëndësishëm në procesin e formimit të popullit 
shqiptar (Neritan Ceka)

PRoZA GoJoRe. Lloj i veçantë i krijimtarisë 
folklorike, i lidhur ngushtë me traditën. Krijimi 
letrar gojor ruan shumë elemente të modeleve 
dhe të stilit të traditës, mënyrën e të shprehurit, 
gjuhën edhe elementet e tjera artistike. Mënyra 
e krijimit, e transmetimit, e ruajtjes dhe e ar-
ritjes së prozës gojore deri në ditët e sotme 
është e kushtëzuar nga shumë faktorë, siç janë: 
sistemi i organizimit strukturor kompozicio-
nal, sistemi modelativ dhe formulativ, sistemi 
tematik dhe motivor, gjuha e zgjedhur për 
secilin zhanër etj. Edhe pse modelet, format 
dhe llojet e prozës gojore janë të kodifikuara, 
ato modifikohen me rastin e interpretimeve 
nga ana e krijuesve-bartësve, të cilët gjatë per-
formimit inkuadrojnë elemente që e cilësojnë 
të shprehurit individual. Krijimi i prozës go-
jore nuk cilësohet vetëm me tekstin letrar, por 
kushtëzohet edhe nga elemente jashtëletrare, 
si: mimika, gjestikulacioni, interreaksioni kri-
jues-marrës etj. Zhanret e prozës gojore kanë 
përmbajtje që përçojnë mesazhe etike, filozo-
fike dhe edukative, që korrespondojnë me jetën 
dhe mentalitetin tonë, si dhe me vlerat letrare 
artistike që janë kultivuar dhe janë përcjellë 
brez pas brezi, duke iu përshtatur rrethanave 
dhe mjedisit përkatës. Në odat kosovare proza 
gojore ka qenë “literaturë” e preferuar, sepse 
përmes saj është kultivuar shija për të bukurën, 
ndjenja për mikpritjen, besën, atdhedashuri-
në, urtinë etj. Në prozën gojore bëjnë pjesë: 
përralla, kallëzimi, anekdota, fabula, gojë- 
dhëna, legjenda, pleqnitë, tregimet etnografike, 
përfshirë edhe format e vogla, si fjalët e urta, 
gjëegjëzat, enigmat, dollitë, urimet, mallkimet, 
betimet etj. (Myzafere Mustafa)

PRoZA MINoRe. Pjesë e krijimtarisë fol-
klorike, të cilave u mungojnë etapat e syzheut. 
Janë formula të shkurtra e koncize për të 
shprehur një mendim, gjykim, këshillë ose urti, 
siç janë: fjalët e urta, urtitë popullore, gjëegjëzat, 
qoftë në prozë apo në vargje, të cilat kanë qëllim 
zbavitës dhe estetik apo ushtrojnë intuitën, siç 
janë enigmat popullore, enigmat problemore 
etj. Pjesë e prozës minore janë “pyetjegjegjet”, 
që janë ndërtuar në formë dialogu dhe kanë 
karakter humoristik ose didaktik, pastaj lojërat 
e fëmijëve, që kanë karakter zbavitës etj. Në 
këtë lloj të krijimtarisë folklorike hyjnë edhe 
frazeologjizmat, përshëndetjet, dollitë, urimet, 
ngushëllimet, betimet, mallkimet etj. Të gjitha 
këto lloje të prozës minore, ndonëse të shkurtra, 

kanë bukurinë e shprehjes artistike. Disa nga 
llojet e prozës minore, si fjalët e urta, gjëegjëzat 
etj. në Kosovë janë botuar edhe si vëllime të 
veçanta. (Leontina Musa) 

PRoZA TReGIMTARe. Proza tregimtare 
në Kosovë i prin formës së romanit. Ajo nuk 
i është shmangur temës së luftës dhe intencës 
për ta formuar njeriun e ri. Të kësaj natyre janë 
tregimet e Sitki Imanit te vepra “Drejt ditëve të 
reja” (1952) dhe satirat e Ramë Zukës (Zekeria 
Rexhës) “Talush Efendia” (1973). Mirëpo 
në vitet ‘60, kjo formë letrare pasurohet me 
autorët Hivzi Sulejmani, Ramadan Rexhepi, 
Anton Pashku, Ramiz Kelmendi, Rexhai 
Surroi, Azem Shkreli, Adem Demaçi, etj, si 
gërshëtim i temave sociale, psikologjike e 
meditative. Në këtë plejadë me të shquarit 
janë: Hivzi Sulejmani me veprën “Era dhe 
kolona” (1960), tregime meditative-sociale, 
Anton Pashku me veprat “Tregime” (1962) 
dhe “Nji pjesë e lindjes” (1965), botë letrare e 
hulumtimeve psikologjike. Ndërsa Ramadan 
Rexhepi, Rexhai Surroi e Ramiz Kelmendi 
shkruajnë tregime me tone sociale-ideoogjike 
për transformimin e njeriut e sidomos të rinisë. 
Adem Demaçi me tregimet e viteve ‘50 te “Jeta 
e re”, që mblidhen te vepra “Kur Zoti harron” 
(1990) kultivon prozën sociale. Azem Shkreli 
te vepra “Sytë e Evës” (1965) përbashkon 
rustikalitetin rugovas me meditacionin 
ekzistencial. Shtysë stilistike kësaj forme i 
dha Anton Pashku me veprën “Kulla” (1968), 
tregime që organizohen në rrethin meditativ 
psikologjik, për t’u shndërruar në model për 
autorët e mëvonshëm të letërsisë së Kosovës. 
Në vitet ‘70, autorë të shquar që botojnë vepra 
tregimesh janë: Eqrem Basha me “Shëtitje 
nëpër mjegull” (1971) e “Mengjesi i një 
pasditeje” (1978), si kërkim i paradokseve në 
psikën e njeriut modern, Teki Dërvishi me 
“Etja dhe borë” (1972), alegori prozaike për 
vuajtjen njerëzore, Mehmet Kraja me “Dritat 
e mesnatës” (1974), rrëfime për preokupimet 
e brezit të tij, Musa Ramadani me “Fluroma” 
(1978), rrëfime situatash të preokupimit jetësor, 
Arif Demolli me “Ballkonet e një qyteze” 
(1979), rrëfime e skica humoristike-satirike 
etj. Në vitet ‘80 autorët e sipërpërmendur nuk 
e latojnë në kontinuitet formën e tregimit, 
ngase krijojnë edhe në forma të tjera artistike. 
Mirëpo këtë formë letrare e kultivuan Nexhat 
Halimi me veprat “Vapë” (1983) dhe “Unë 

me unë” (1983) si dhe Ibrahim Berisha te 
veprat “Fryma e shiut” (1983) e “Të martën 
mbrëma” (1987). Në vitet ‘90 nga represioni 
serb u shuan të gjitha institucionet e Kosovës 
dhe filloi frymë e re e përpjekjes kulturore 
shqiptare. Por shkrimin e prozës tregimtare e 
vijuan Musa Ramadani, Eqrem Basha, Mehmet 
Kraja, Arif Demolli, Ibrahim Berisha etj, të 
cilët u pasuan nga zërat të rinj si Halil Matoshi, 
Kim Mehmeti, Abdullah Zeneli etj. Lajtmotiv 
i tregimit të kësaj periudhe është mbijetesa 
nacionale. Nga përmbledhjet e kësaj kohe 
veçojmë: “Marshi i kërmillit” (1994) e Eqrem 
Bashës si figurë e represionit e çnjerëzimit, 
“Vdekja pa emër” (1996) e Mehmet Krajës, 
si figurë e dëshpërimit e mbylljes, “Si mbetën 
gjallë shqiptarët” (1991) e Arif Demollit si 
utopi negative ekzistenciale, “Lajmësi memec” 
(1996) i Halil Matoshit si vizion për kthimin 
e të humburës, Kim Mehmeti me “Lulehëna” 
(1997) si risemantizim i miteve, pastaj Beqë 
Cufaj me veprën “205” (1996) si pikëpyetje 
e krizave identitare. Në këto vite duhet të 
përmendim edhe veprën “Mjeshtri i vetmisë” 
(1995) të Zejnullah Rrahmanit, e cila shquhet 
për fiksionalizimin e situatave personale. Mbas 
luftës së vitit ‘98-‘99, janë pikërisht autorët e 
formuar në vitet ‘70, të cilët e vijojnë shkrimin 
e prozës tregimtare, krahas formave të tjera të 
prozës. Ndërsa tregimin si të tillë e sprovojnë 
disa autorë të rinj, siç janë: Fahredin Shehu, 
Gëzim Aliu, Adil Olluri, Ballsor Hoxha etj. 
(Nysret Krasniqi)

PRUTHI Vahdet (1943-). Gjeolog, profesor 
universiteti. Lindi në Gjakovë, ku kreu shko-
llën fillore dhe të mesme, studimet në fushën 
e gjeologjisë i ndoqi në Universitetin e Beo-

gradit, ku u diplomua në 
drejtimin e hartografi-
mit gjeologjik (1968). 
Studimet e magjistra-
turës në drejtimin për 
minerale të dobishme 
i kreu në Universite-
tin e Zagrebit (1981), 
ndërsa doktoratën e 
mbrojti në Universite-

tin e Prishtinës, në lëmin e aplikimit të meto-
dave të Remote Sensing-ut në studimin e 
gjeologjisë së Kosovës (1986). Ka punuar inx-
hinier gjeolog në minierën e kromit Deva në 
Gjakovë. U emërua pedagog në Fakultetin e  

VAHDET PRUTHI

PROZA TREGIMTARE



1339

Shkencave Matematike-Natyrore në Univer-
sitetin e Prishtinës (1970) dhe për shumë vite 
ligjëroi disa lëndë, si bazat e gjeologjisë, har-
tografimi gjeologjik, metodat e hulumtimit të 
mineraleve të dobishme, gjeologjia e Kosovës, 
bazat e hidrogjeologjisë, Remote Sensing-
ut dhe gjeologjia e mjedisit. Ligjëroi edhe në 
Fakultetin e Xehetarisë dhe të Metalurgjisë. 
Botoi një varg studimesh e artikujsh për çësht-
jet e ndryshme gjeologjike të Kosovës, në re-
vistat shkencore vendore e ndërkombëtare. 
Ishte udhëheqës dhe pjesëmarrës i shumë 
projekteve profesionale dhe shkencore ven-
dore e ndërkombëtare dhe bashkorganizator i 
konferencave të ndryshme gjeologjike, kryetar 
dhe anëtar i komisionit shtetëror për rezervat 
minerale të Kosovës (1984-1988), kryetar dhe 
anëtar i Komitetit Jugosllav për Minerale të 
Dobishme (1982-1984), anëtar i Komisionit të 
IGCP-së të ish-Jugosllavisë për bashkëpunim 
gjeologjik me UNESCO-n dhe kryetar i Shoqa-
tës së Gjeologëve të Kosovës. Ka qëndruar për 
studime shkencore në Poloni, Bullgari, Rusi, 
Francë, Shqipëri, SHBA etj. (Valbon Bytyçi)

PRRUTHI enver (1931-1999). Agronom. 
Lindi në Gjakovë, ku kreu shkollën fillore dhe 
të mesme. Studimet për pemëtari-vreshtari 
i përfundoi në Fakultetin e Bujqësisë të 
Universitetit të Beogradit (1962). Si bursist 
i OECD-së mbaroi një specializim për 
mbrojtjen e bimëve në Francë dhe kreu një 
studim profesional në SHBA për metodat më 
të reja të kultivimit të pemëve (1969). Punën 
e agronomit e filloi në ndërmarrjen “Ereniku”, 
udhëheqës i njësisë së vreshtarisë (1972). 
Ishte kryetar i Kuvendit Komunal të Gjakovës 
(1974) dhe më vonë drejtor i grupit investues 
i Hidrosistemit “Radoniqi” (1978) dhe drejtor 
i përgjithshëm i kësaj ndërmarrjeje. Mori 
pjesë në shumë simpoziume dhe konferenca 
shkencore e profesionale. (Bashkim Kabashi)

PSeUdoSHoQËRUeSIT ULPIANAS (PSe-
UdoCoMITATeNS). Garnizone ushtarake 
të Perandorisë Romake, të formuara në vitin 
373 për mbrojtjen e qyteteve dhe kufijve. 
Nga lista e posteve ushtarake gjatë sundimit 
romak (Notitia Dignitatum) mësojmë se qyteti 
i Ulpianës kishte garnizonin e tij ushtarak 
të pseudoshoqëruesve, të cilët ishin nën 
komandën e magistrit ushtarak për Ilirikun 
(magister millitum per Illyricum) i vendosur në 

metropolin e Ilirisë antike, Sirmium (Sremska 
Mitrovica) të Panonisë. Sipas shkrimeve të 
gjeografit bizantin Hierokles në veprën e tij 
“Synekdemos”, deri në shekullin VI sigurinë 
në Dardani e mbanin pseudocomitatenses 
Scupiensis (Shkupi), Ulpianenses (Ulpiana) 
dhe Merenses (Merioni) (Arianit Buçinca) 

PUKA Gëzim (1961-). Dizajner, arkitekt. 
Lindi në Prishtinë. Kreu shkollimin e mesëm 
në Prishtinë, ndërsa studimet për dizajn në 
Fakultetin e Arteve të Universitetit të Prishtinës 
(1983). Në vitin 1991 bëri një vizitë studimore 
në Institutin “Cantu D’arte” në Itali. Në vitin 
1983 filloi punë në një kompani inxhinierike që 
merret me projekte ekzekutimi dhe renovimi të 
ndërtesave, ndërsa në vitin 1991 hapi studion 
e tij në Prishtinë “Puka Design”. Krijimtaria e 
tij artistike përfshin dizajnin arkitektonik me 
një stil të veçantë, që parqet një kombinim 
midis tradicionales dhe modernes. Nga viti 
1984 mori pjesë në disa ekspozita kolektive në 
Kosovë dhe jashtë. Për krijimtari artistike dhe 
punë profesionale u shpërblye disa herë dhe 
realizoi shumë projekte nga fusha e dizajnit. 
(Zeni Balazhi)

PUKVIL Fransua (François Pouqueville) 
(1770-1838). Shkrimtar francez, historian, 
diplomat, mjek, udhëpërshkrues. Studioi në 
Kaen dhe Sorbonë. Me diplomaci dhe me 
shkrime i kontribuoi çlirimit dhe rilindjes 
së popullit grek. Ishte nismëtar dhe ideator 
i filohelenizmit në Europë. Shërbeu konsull 
i përgjithshëm i Napoleon Bonapartit në 
pallatin e Ali pashë Tepelenës në Janinë. Ishte 
rob dhe mjek i pashait të Peleponezit. Veprat e 
tij janë: “Udhëtime në More, Konstandinopojë, 
Shqipëri dhe në pjesët e tjera të Perandorisë 
Osmane më 1798, 1799, 1800 dhe 1801” 
(Voyage en Morée, a Constantinople en Albanie 
et dans plusieurs autres parties de l’Empire 
otoman pendant les années 1798, 1799, 1800 
et 1801, botuar më 1805), “Udhëtime në Epir, 
Shqipëri, Maqedoni dhe Thesali” (1820), 
“Historia e rigjenerimit të Greqisë” (1824) e 
përkthyer në shumë gjuhë etj. Punimet e tij 
ofrojnë përshkrime të detajuara të zonave 
jugore të Shqipërisë. (Pranvera Osmani)

PULA Besnik (1975-). Publicist, sociolog. 
Lindi në Prishtinë. Në vitin 1991 bashkë me 
familjen emigroi në SHBA. Studimet baçelor i 

përfundoi në Hunter College, SHBA. Magjistroi 
në Georgetown University, në Studimet Euro-
Azi dhe ato të Europës Juglindore. Studimet e 
doktoratës i kreu në Universitin e Miçigenit. 
Në vitin 2014 u zgjodh mësimdhënës në 
departamentin e shkencave politike dhe 
marrëdhënieve ndërkombëtare në Institutin 
Politeknik të Virgjinias. Ka hulumtuar dhe 
ka publikuar studime nga fusha e ekonomisë 
-politike krahasuese të vendeve në zhvillim. 
Hulumtimet e tij janë publikuar në revista të 
ndryshme në Kosovë dhe jashtë. (Nita Luci)

PULA Gazmend (1954-). Inxhinier i elektro-
teknikës, mësimdhënës universiteti. Lindi në 
Zveçan, komuna e Mitrovicës. Shkollën fi-
llore dhe gjimnazin i kreu në Prishtinë, stu-

dimet për inxhinieri 
elektrike në Fakultetin 
Teknik të Universite-
tit të Prishtinës (UP) 
(1977). Paralelisht me 
studimet e elektrotekni-
kës, kreu edhe studimet 
për gjuhë dhe letërsi 
angleze në Fakultetin 
e Filologjisë të UP-së. 

Studimet pasuniversitare i filloi në Universi-
tetin e Zagrebit dhe i përfundoi në Universi-
tetin “Xhorxh Uashington” në SHBA (1981), 
ndërsa disertacionin e mbrojti në Fakultetin 
Elektroteknik të UP-së (1995). Më 1979 u zgj-
odh asistent dhe më pas docent dhe profesor 
i asociuar për lëndët bartja dhe shpërndarja e 
energjisë elektrike dhe rregullimi i sistemeve 
elektroenegjetike (2005). Qëndroi për specia-
lizim nga fusha e elektroeneregjetikës në disa 
universitete dhe institute europiane. Si autor 
dhe bashkautor botoi punime shkencore në 
revista të vendit dhe ato ndërkombëtare. Është 
autor i dy teksteve universitare. G. Pula, që nga 
vitet ’90 zhvilloi edhe aktivitet politik. Ishte 
themelues Komitetit të Helsinkit për Kosovë 
(1990) dhe mori pjesë në një sërë konferencash 
ndërkombëtare për çështje të demokracisë 
dhe të drejtave të njeriut. Ka qenë ambasador 
i Republikës së Kosovës në Republikën e 
Shqipërisë (2008-2010). (Isuf Krasniqi).

PULA Xhevdet (1924-2006). Kimist, profesor 
universiteti. Lindi në Gjakovë. Shkollën fillore 
dhe të mesme i kreu në vendlindje dhe në 
Pejë. Më 1952 kreu studimet për kimi në 

Universitetin e Beogradit dhe më pas punoi 
në laboratorin e kimisë të Kombinatit “Trepça” 
në Zveçan. Nga viti 1960 ishte udhëheqës i 
laboratorit të përgatitjes së ujit në Kombinatin 
“Kosova” dhe më vonë drejtor i industrisë 
kimike në këtë kombinat. Ka bërë udhëtime 
studimore në SHBA dhe në Gjermani, për 
proceset e gazifikimit të qymyrit dhe të 
plehrave azotike. Studimet pasuniversitare të 
kimisë inxhinierike i përfundoi në Fakultetin 
Teknologjik të Universitetit të Zagrebit (1975), 
ku më pas mbrojti dhe tezën e doktoratës 
(1979). Në vitin 1976 u zgjodh ligjërues i 
lartë në Fakultetin Teknik të Universitetit të 
Prishtinës, ndërsa më 1980 mori titullin e 
profesorit të rregullt. U mor edhe me punë 
shkencore, kryesisht nga fusha e përparimit 
të proceseve kimike dhe të kondicionimit 
të ujërave për repartet industriale, si dhe ka 
përkthyer disa tekste të shkollave të mesme. 
(Minir Dushi)

PULA Ymer (1921-2000). Pjesëmarrës i Lu-
ftës Nacionalçlirimtare, funksionar i lartë i 
Kosovës në periudhën e autonomisë. Lindi në 
Gjakovë. Shkollën fillore e kreu në vendlindje. 

Më 1932 shkoi në Shqi- 
përi. Në Shkodër regjis-
troi gjimnazin dhe më 
pas u bë anëtar i grupit 
komunist të Shkodrës. 
Më 1941 u përjash-
tua nga gjimnazi dhe 
u burgos për shkak të 
pjesëmarrjes në demon-
stratat antifashiste. Me 

krijimin e PK të Shqipërisë u zgjodh anëtar i 
KQ të Rinisë Komuniste të Shqipërisë (1941). 
Më 1942 u burgos sërish dhe u dënua me një 
vjet burg. Kërkoi transferim nga burgu i Tira-
nës në Kosovë dhe në rrugë e sipër arriti të ikte 
dhe u vendos në Gjakovë. Më 1942 u zgjodh 
sekretar i Komitetit të Rrethit në Gjakovë. Në 
vitin 1943 u inkuadrua në aradhen partizane 
“Bajram Curri”. Ishte pjesëmarrës i Konfer-
encës së Bujanit dhe nënshkrues i Rezolutës 
së saj. Pas luftës kreu Shkollën e Lartë Politike 
“Gjuro Gjakoviq” dhe Fakultetin Ekonomik 
në Beograd. Kreu funksione me rëndësi në or-
ganet krahinore dhe federative të pushtetit dhe 
të qeverisjes: komisar i Qarkut të Pejës, sekre-
tar i Këshillit të Rrethit të Gjakovës, sekretar i 
Rrethit të Kamenicës, kryetar i Komitetit për 

Industri dhe Xehetari në Këshillin Ekzeku-
tiv Krahinor të Kosovës, drejtor i “Rilindjes”, 
anëtar i Komitetit Krahinor dhe deputet i 
Kuvendit Federativ. Më pas u zgjodh anëtar i 
Këshillit Ekzekutiv të Serbisë, më 1971 anëtar i 
Këshillit Ekzekutiv Federativ dhe ministër Fed-
erativ për Treg dhe Çmime. Më 1982 u emërua 
kryetar i Këshillit Ekzekutiv të Kosovës, delegat 
i Kuvendit Federativ dhe kryetar i Këshillit për 
Plan i Dhomës së Republikave dhe Krahinave 
etj. Vdiq në Prishtinë. (Daut Bislimi)

PULA-KASAPoLLI Lirika (1983-). Pianiste. 
Lindi në Gjakovë, ku mori mësimet e para për 
muzikë. Vazhdoi shkollimin në Prishtinë te 
prof. A. Shujaku. Mbaroi studimet themelore 
për piano në Tiranë, ndërsa ato master në 
Shkup, në klasën e prof. T. Svetiev (2011). 
Është pjesëmarrëse aktive në masterkurse 
pianistësh ndërkombëtarë, si në “Academia 
Musicale Chigiana” në Itali (2013) drejtuar 
nga pianistja Lilya Zilberstein. Është pianiste 
aktive në skenën muzikore të Kosovës dhe më 
gjerë. Në vitin 2016, me sopranon Besa Llugiqi, 
kurorëzuan bashkëpunimin me performanca 
brenda e jashtë vendit, si në: “Fem Art Festival” 
në Prishtinë, “Les Concerts du Foyer Europen” 
në Luksemburg etj. Repertori i saj muzikor 
përfshin vepra periudhash të ndryshme, pa lënë 
anash interpretimet e muzikës bashkëkohore 
dhe të autorëve shqiptarë. Nga viti 2006 është 
pedagoge e pianos në Shkollën e Muzikës në 
Prishtinë dhe e angazhuar shoqëruese në 
katedrën e solokëndimit dhe atë të harqeve 
në Fakultetin e Arteve të Universitetit të 
Prishtinës. (Kristina Palokaj-Perkola)

PULA-PeTRoVCI Valbona (1958). Pianiste. 
Lindi në Prishtinë, ku kreu Shkollën e Mesme 
të Muzikës, drejtimi i pianos (1966-72). Stu-
dimet për piano i përfundoi në Fakultetin 

e Arteve në Prishtinë 
(prof. E. Korolov, I. 
Dimçevska) (1976-80), 
duke dalë pianistja e 
parë në Kosovë. Gjatë 
viteve 1982-92 ndoqi 
kurset intensive me 
prof. J. C. Vanden në 
Belgjikë dhe J. M. Dare 
në Francë. Studimet pa-

suniversitare i përfundoi në Shkup më 2001 
(prof. J. Çakar). Nga viti 1981 u angazhua si 

bashkëpunëtore profesionale për lëndën piano 
obligat në Fakultetin e Arteve të Universitetit të 
Prishtinës, ku më 1989 mori titullin ligjëruese 
për piano, pastaj dhe profesore e rregullt në 
këtë drejtim. Aktiviteti i saj artistik-interpre-
tues në vend, rajon e më gjerë filloi në vitin 
1976, duke performuar edhe në Dubrovnik, 
Opati, Zagreb, Lubjanë, Novi-Sad, Beograd, 
Tiranë, ku interpretoi vepra të kompozitorëve 
botërorë, por edhe të autorëve vendorë. Në një 
mandat prof. Pula-Petrovci ishte prodekane 
e Fakultetit të Arteve. Vazhdoi punën e ped-
agoges së pianos në degët e muzikës së këtij 
fakulteti. (Rreze Kryeziu-Breznica)

PULAHA Selami (1938–1991). Historian, os- 
manolog. Lindi në qytetin e Korçës. Kreu 
studimet në Fakultetin Histori-Filologji (1959)  
të Universitetit të Tiranës. Punoi disa vjet 
si mësues i historisë në qytetin e Lezhës. 
Nga viti 1963 punoi si kërkues shkencor në 
Institutin e Historisë e të Gjuhësisë (sektori i 
mesjetës). Nga viti 1972–1989 mbajti detyrën 
e zëvendësdrejtorit të këtij Instituti, kurse 
nga viti 1989 dhe derisa vdiq ishte drejtor 
i Institutit të Historisë. Veprimtarinë e tij 
shkencore ia kushtoi kryesisht shekujve të 
parë të sundimit osman (shek. XV-XVI). 
Është autor i monografisë “Pronësia feudale 
në tokat shqiptare (shek. XV–XVI)” (1988) 
dhe i përmbledhjes me studime “Popullsia 
shqiptare e Kosovës gjatë shek. XV–XVI” 
(1984). Përgatiti për botim vëllimet me 
dokumente: “Lufta shqiptaro-turke dhe Gjergj 
Kastriot-Skënderbeu (Burime osmane)” 
(1968), “Regjistri i kadastrës së Shkodrës i v. 
1485” (1974), “Qëndresa e popullit shqiptar 
kundër sundimit osman nga shek. XVI deri 
në fillim të shek. XVII” (1978), “Akte të 
Rilindjes Kombëtare Shqiptare” (1978) dhe 
“Dokumente të shek. XV–XVI për historinë e 
Shqipërisë” (1989). Është bashkautor i veprave 
“Historia e Shqipërisë” (1972). Ka botuar një 
varg artikujsh në revista shkencore brenda 
dhe jashtë vendit dhe ka mbajtur leksione në 
studimet universitare dhe pasuniversitare në 
Universitetin e Tiranës dhe në Universitetin e 
Prishtinës. (Dritan Egro)

PULATI elena (1900-1986). Veterane e ar-
simit. Lindi në Shkodër, ku kreu edhe shkollën 
fillore. Shkollën e mesme fetare e kreu në 
Romë. Gjithë jetën ia kushtoi veprimtarisë 

arsimore. Punën e mësueses e filloi në Shkodër, 
ndërsa për më shumë se katër dekada e 
vazhdoi në Maqedoni. Më 1944 emërohet 
mësuese në Gostivar, pastaj në Tetovë, në 
shkollën fillore “Liria”, ku punoi më shumë 
se tri dekada. Shquhej për punën mësimore-
edukative dhe dashurinë për profesionin e 
mësuesit. Kontribuoi në emancipimin e femrës 
shqiptare në Tetovë dhe në Maqedoni. Veprën 
e mësueses E. Pulati qytetarët e Tetovës e 
përjetësuan me një përmendore në këtë qytet. 
(Myqereme Rusi)

PULeVSKI Gjorgji (Đorđe Puljevski) (1817- 
1895). Leksikograf. Lindi në Galiçnik, katund 
i Rekës së Vogël në qarkun e Dibrës në 
Maqedoni. Jetoi në mërgim në Rumani, Serbi 
(Beograd) dhe Bullgari (Sofje). Mori pjesë në 
disa luftëra e kryengritje serbe, bullgare dhe 
maqedonase kundër Perandorisë Osmane. 
Në vitin 1878 ishte prefekt i Qystendillit, 
kryetar i shoqërisë letrare sllavo-maqedonase 
me seli në Sofje në vitin 1888. Autodidakt, 
murator, ka lënë gjurmë si leksikograf. Është 
autor i fjalorit katërgjuhësh: maqedonisht-
shqip-turqisht-greqisht (Beograd, 1873) dhe 
i fjalorit bisedimor tregjuhësh: maqedonisht-
shqip-turqisht (Beograd, 1875). Fjalori katër-
gjuhësh ka 2,560 fjalë e shprehje shqipe. Fjalori 
tregjuhësh është i tipit pyetje-përgjigje. Fjalori 
katërgjuhësh është shtypur me alfabetin cirilik 
tradicional, ndërsa në fjalorin tregjuhësh 
është përdorur alfabeti cirilik i reformuar i V. 
Karaxhiqit. (Berton Sulejmani)

PULTI (Polatum). Rajon në Shqipërinë e 
Veriut, që përfshinte pjesën malore verilindore 
të qarkut të Shkodrës, përkatësisht pjesën 
jugperëndimore të Alpeve Shqiptare. Hapësirë 
bazë e shtrirjes së këtij rajoni është lugina e 
lumit Kir me gjashtë katunde, përfshirë edhe 
vendbanimin antik Drishtin (Drivastum). Pulti 
i sotëm (Polatum i mesjetës) ishte i banuar 
qysh në antikitet dhe në mesjetën e hershme. 
Në shek. IX në këtë hapësirë ishte ngritur një 
ipeshkvi me 18 famulli katolike, që përfshinte 
më shumë territor se ç‘përfshin Pulti i sotëm. 
Ky territor u zgjerua gjatë shek. XII-XV me 
viset rrafshinore përreth. Pulti si rajon për 
herë të parë dëshmohet në kartën e Nemanjës 
dedikuar Hilandarit më 1198. Aty thuhet se 
Nemanja kishte pushtuar “Pultin nga Arbërit”. 
Përmbajtje pothuajse identike ndeshim edhe 

në jetëshkrimin e Shën Savës (1208), ku thuhet 
se: “Mori nga bregdeti vendin Zeta me qytete, 
nga Rabani të dy Pultet“. Rabani në këtë burim 
ka kuptimin e Arbërisë, ndërsa rajoni i Pultit 
atëbotë ishte ndarë në Pultin e Poshtëm dhe 
Pultin e Sipërm. Në shek. XII anali i abatit 
i Dioklesë e zë në gojë me emrin Poletum 
në cilësi të ipeshkvisë brenda juridiksionit 
të argjipeshkvisë së Tivarit. Pas pushtimit 
të shkurtër nga dinastia e Balshajve, Pulti u 
sundua nga familja e Dukagjinëve deri në 
vdekjen e Lekë Dukagjinit (1481) dhe u quajt, 
si edhe sot: Dukagjin. (Skënder Gashi)

PUNËSIMI. Paraqet marrëveshje ndërmjet dy 
palëve, punëmarrësit dhe të punësuarit, ku ky i 
fundit ofron shërbime kundrejt një page. Në një 
marrëveshje të tillë përcaktohet puna që do të 
kryhet, kushtet e punësimit, vendi, kohëzgjatja 
dhe kushtet e tjera. Norma e punësimit paraqet 
raportin e të punësuarve ndaj popullsisë 
në moshë pune dhe jep një indikacion se 
deri në çfarë mase është duke u përdorur 
resursi njerëzor në një ekonomi. Kjo normë 
gjithashtu jep indikacione për gjendjen në të 
cilën gjendet ekonomia. Struktura e punësimit 
sipas sektorëve tregon nivelin e zhvillimit 
të një ekonomie, kur punësimi më i lartë në 
sektorët e shërbimeve tregon për nivel më të 
lartë të zhvillimit ekonomik dhe diversifikim 
ekonomik. Të punësuar janë personat që gjatë 
javës referuese kanë kryer çfarëdo lloj pune, me 
pagesë monetare ose me pagesë tjetër, ose për 
përfitim familjar, përfshirë edhe personat që 
përkohësisht mungojnë nga puna. Në Kosovë, 
sipas të dhënave për vitin 2014, ka pasur 
323,508 persona të punësuar, prej të cilëve 
meshkuj 248,224 dhe femra 75,284. Norma 
e punësimit ka qenë 26.9%, që nënkupton 
se më pak se 3 në 10 persona të moshës së 
punës janë të punësuar. Norma e punësimit 
ka qenë shumë e ulët për femra (vetëm 12.5%) 
krahasuar me meshkujt (41.3%). Normë më 
të lartë të punësimit ka grupmosha 45-54 vjeç 
prej 38.1%, ndërkaq më të ulët ka grupmosha 
deri në 24 vjeç, prej 9%. Në parim, norma e 
punësimit rritet me nivelin arsimor, ndërkaq 
normë më të lartë të punësimit kanë personat 
me arsim profesional. Sa i përket formës së 
punësimit, 68.2% e të punësuarve në Kosovë 
punojnë me pagë, 23.2% janë të vetëpunësuar 
dhe 8.6% konsiderohen punëtorë familjarë. 
Krahasuar me meshkujt, femrat tentojnë 

të jenë më shumë të punësuara me pagë të 
rregullt. Shumica e të punësuarve prej 84.5% 
punojnë me kontratë. Pa kontratë punojnë 
kryesisht personat e moshës së re. Sa i përket 
punësimit sipas sektorëve, rreth gjysma e të 
punësuarve punojnë në prodhim, tregti, arsim 
dhe ndërtimtari. Femrat tentojnë të punojnë 
kryesisht në arsim dhe në shëndetësi (ku 
punojnë rreth 40% e femrave të punësuara), 
ndërkaq rreth 40% e meshkujve punojnë në 
prodhim, tregti dhe ndërtimtari. Shumica 
absolute e të punësuarve, 91.7% punojnë me 
orar të plotë, ndërkaq pjesa tjetër me orar 
të pjesshëm. Femrat tentojnë më shumë me 
orar të pjesshëm se meshkujt. Rreth 60% e të 
punësuarve punojnë 40-48 orë në javë, 13% 
më shumë se 48 orë në javë dhe pjesa tjetër më 
pak se 40 orë në javë. Në përgjithësi, meshkujt 
punojnë me orar më të gjatë se femrat, 28% e 
meshkujve të punësuar punojnë më shumë se 
48 orë në javë krahasuar me 11.5% të femrave 
të punësuara. Në sektorin privat, orët mesatare 
të punës në javë janë 47, ndërkaq në sektorin 
publik 38 orë në javë. (Avdullah Hoti)

PUNËToRITË ANTIKe GURSKALITËSe. 
Vendpunime gurskalitëse në Dardani. 
Punëtoritë më të hershme u formuan në 
koloninë e Scupit, duke filluar nga fundi i shek. 
I. Në fillim të shek. II veproi një punëtori në 
pjesën jugore dardane, rreth stacionit Llamud, 
te Llopati. Në nismë e në mesin e shek. II u 
themeluan punëtori edhe në Ulpianë dhe 
emërohen në mbishkrimet dhe gjentilicet 
perandorake, Flavi dhe Ulpi. Në territorin e 
Ulpianës gjendej edhe punëtoria në luginën 
e Lepencit, te Kaçaniku. Diçka më vonë u 
formuan punëtori edhe në dy qendrat e tjera 
municipale, në çerekun e dytë të shek. II 
në Dërsnik, ku në mbishkrime emërohen 
pelegrinët dhe Ulpi e Aeli, kurse rreth mesit 
të shek. II në Municipin DD. Në gjysmën e 
dytë të shek. II punëtoritë u themeluan në dy 
qendrat e tjera antike, njëra te Kllokoti dhe 
dy të tjera në territorin e Suharekës, njëra në 
arealin e ngushtë dhe tjetra diku në trevën 
e Rahovecit apo të Prizrenit. Kjo e fundit i 
takon kohës së hershme të perandorit Sever, 
meqë në mbishkrime emërohen si Aureli dhe 
Septimi. Në pjesën veriore dardane punëtoritë 
u themeluan në dy qendrat e rëndësishme, 
nga mesi i shek. II në Timak Minus dhe nga 
gjysma e dytë e shek. II në municipin e Naisit. 

Njëra gjendej edhe rreth Aleksincit të sotëm. 
Veprimtaria e punëtorive u zhvillua deri në 
fund të shek. III dhe me ekzemplarë të rrallë 
deri në fillim të shek. IV. Në to kryesisht punuan 
mjeshtrit vendorë, por ndeshen dhe punime të 
mjeshtërve të huaj. (Exhlale Dobruna-Salihu)

PUPoVCI dukagjin (1964-). Matematikan, 
aktivist në fushën e arsimit. Lindi në Pri-
zren, shkollën fillore dhe të mesme i mbaroi 
në Prishtinë, studimet e matematikës i për-

fundoi në Fakultetin e 
Shkencave Matematike-
Natyrore (FSHMN) të 
Universitetit të Prishti-
nës (UP) në vitin 1985. 
Magjistroi në fushën e 
matematikës aplikative  
në Universitetin e Za-
grebit (1989) dhe tezën 
e disertacionit të doktor-

atës e mbrojti në FSHMN të UP-së (1998). U 
zgjodh asistent në departamentin e matema-
tikës të FSHMN-së në Prishtinë, ku më pas 
merr edhe titullin profesor. Ligjëroi lëndë 
të ndryshme nga fusha e matematikës dhe e 
shkencave kompjuterike, deri sa angazhohet 
mësimdhënës në programet e Fakultetit të 
Edukimit (2010). Publikoi disa punime shken-
core dhe është autor dhe bashkautor i një num-
ri të studimeve dhe librave nga fusha e arsimit, 
të publikuara në vend dhe jashtë. Mori pjesë 
me punime në tubime shkencore vendore dhe 
ndërkombëtare. Kreu detyra dhe funksione të 
ndryshme në institucionet e arsimit të lartë. 
Është drejtor ekzekutiv i Qendrës për Arsim të 
Kosovës (KEC), organizatë joqeveritare e spe-
cializuar në fushën e arsimit. (Qamil Haxhi-
beqiri)

PUPoVCI Syrja (1937-1998). Jurist, profe-
sor universitar, akademik. Lindi në Pejë, shko-
llën fillore dhe gjimnazin i kreu në vendlindje, 
ndërsa Fakultetin Juridik në Beograd, ku në vi-
tin 1965 mbrojti edhe disertacionin me temën: 
“Marrëdhëniet juridike-civile në Kanunin e 
Lekë Dukagjinit”. Në vitin 1966 u zgjodh do-
cent, më pastaj profesor inordinar dhe më 
1974 profesor ordinar i lëndës e drejta famil-
jare me sociologji të familjes në Fakultetin Ju-
ridik të Universitetit të Prishtinës. Në procesin 
mësimor kontribuoi deri në shtator të vitit 
1991, ndërsa nga 1 tetori i vitit 1992 u largua 

nga puna nga organet e 
dhunshme serbe. Kreu 
disa funksione dhe 
detyra me përgjegjësi në 
institucionet e arsimit 
të lartë: ishte prodekan 
i Fakultetit Juridik dhe 
prorektor i Univer-
sitetit të Prishtinës. Në 
vitin 1975 u zgjodh 

anëtar i rregullt i Akademisë së Shkencave 
dhe të Arteve të Kosovës (ASHAK), ku ushtroi 
detyrën e sekretarit të seksionit të shkencave 
shoqërore (1975-1979), të nënkryetarit (1979-
1984), si dhe të kryetarit të ASHAK-ut dhe të 
anëtarit të Këshillit të Akademive të Shkencave 
dhe të Arteve të Jugosllavisë (1984-1986). Një 
mandat ishte delegat i Dhomës Federative të 
Kuvendit të RSFJ-së. Ishte kryetar i Komisionit 
Legjislativ-Juridik të Dhomës Federative dhe 
anëtar i Komisionit Kushtetues të Kuvendit 
të RSFJ-së. Në veprimtarinë e tij kërkimore-
shkencore u mor me të drejtën zakonore shqip- 
tare, sidomos të drejtën zakonore familjare 
dhe civile. Në shumë studime trajtoi aspekte 
të ndryshme zakonore-juridike të Kanunit të 
Lekë Dukagjinit, duke e bërë të njohur në 
opinionin shkencor njërin nga monumentet 
më të veçanta të trashëgimisë shqiptare. Nga 
fusha juridike, përveç studimit monografik për 
Kanunin e Lekë Dukagjinit, botuar më 1971, 
është bashkautor edhe i dy veprave mono-
grafike: “Pozita e gruas në Kosovë, me një 
vështrim të posaçëm në të drejtën zakonore” 
dhe “Kriminalistika e delikuencës së të mitur-
ve”, pastaj i një varg shqyrtimesh, artikujsh dhe 
studimesh në gjuhën shqipe dhe serbokroate, 
frënge dhe angleze. Mori pjesë me referate e 
kumtesa në simpoziume të ndryshme brenda 
dhe jashtë vendit, ku trajtoi problemet e së dre-
jtës zakonore shqiptare, duke qenë njëri nga 
autorët kryesorë të kësaj fushe në shkencën ju-
ridike shqiptare. (Nerxhivane G. Dauti)

PUSTINA Agron (1944-). Mjek, ortoped, pro-
fesor universiteti. Lindi në Tiranë. Arsimin fi-
llor dhe gjimnazin i kreu në Shkup. Po aty kreu 
dhe Fakultetin e Mjekësisë (1967). Specializoi 
në lëmin e ortopedisë në Bruksel. Mbaroi stu-
dimet pasuniversitare në Fakultetin e Mjekë-
sisë në Zagreb (1975), ndërsa më 1979 po në 
këtë fakultet mbrojti edhe tezën e doktoratës. 
Ndërkohë zë punë në Klinikën Ortopedike në 

Prishtinë (1971), filli-
misht u zgjodh asistent, 
pastaj docent, profesor 
inordinar dhe profesor 
ordinar i lëndës kirurgjia 
e përgjithshme dhe luf-
tarake në Fakultetin e 
Mjekësisë në Prishtinë. 
U përjashtua me dhunë 
nga puna pas vitit 1990 

dhe filloi punën në poliklinikën e vet private, 
duke vazhduar mësimdhënien në Fakultetin e 
Mjekësisë në kushte të jashtëzakonshme. Pas 
luftës për një kohë të gjatë ishte drejtues i bor-
dit për edukim të vazhdueshëm në Ministrinë 
e Shëndetësisë të Kosovës. Mori pjesë në disa 
kongrese e simpoziume ndërkombëtare dhe 
publikoi një sërë punimesh shkencore, si autor 
dhe bashkautor. (Cen Bytyçi)

PUSTINA Nexhat (1926 -1982). Poet, më-
sues. Lindi në Dibër të Madhe. Kreu shkollën 
fillore në vendlindje, gjimnazin në Tiranë, 
kurse Shkollën e Lartë Pedagogjike në Shkup. 
Një kohë qe punonjës i financave në ministrinë 
përkatëse në Tiranë. Prej vitit 1945 punoi 
si mësues, fillimisht në fshatin Volkovi të 
Mavrovës. Më pas punoi si mësues në Shkup, 
Kërçovë, Strugë, Gostivar, Kumanovë dhe 
Tetovë. Punoi shumë edhe në zhdukjen e 
analfabetizmit në mesin e të rinjve shqiptarë 
të Maqedonisë. Është njëri ndër poetët e parë 
shqiptarë në Maqedoni. Vargjet e para i botoi 
në gazetat dhe revistat e kohës: “Rilindja”, 
“Jeta e re”, “Zëri i rinisë”, “Shkëndija”, “Flaka”, 
“Jehona” etj. Botoi përmbledhjet: “Zë bilbili, 
lule maji” (1969), “Zëri në shtrëngatë” (1972), 
“M’i vjedhin gurët” (1977) dhe “Këngë rebele” 
(1981). Një përmbledhje poetike iu botua pas 
vdekjes. Poezia e tij ishte me porosi kombëtare, 
ndaj u përndoq nga zyrtarët e sistemit 
komunist. (Fatmir Sulejmani) 

PUSTINA Remzi (1914-1986). Mësimdhënës, 
veprimtar i arsimit. Lindi në Dibër, shkollën 
fillore dhe kolegjin amerikan “Harry Fultz” e 
kreu në Tiranë. Fillimisht ishte drejtor gjimnazi 
në Tiranë. Ishte ndër arsimtarët dhe themeluesit 
e shkollave të para shqipe në Dibër dhe në 
Tetovë, udhëheqës i grupit të arsimtarëve për 
themelimin e gjimnazit të parë në Tetovë, ku 
punoi deri në vitin 1954. Për shkak të aktivitetit 
të tij atdhetar, u pushua nga puna dhe u burgos. 

Pas lirimit nga burgu punoi në disa ndërmarrje 
në Shkup. Përveç shqipes, ai ishte njohës i mirë 
i gjuhës angleze dhe italiane. Përtheu në shqip 
librat “Robinson Kruzo” dhe “Misteri i Luvrit”. 
La në dorëshkrim një fjalor shqip-anglisht, 
libra për fëmijë etj. (Myqereme Rusi)

PUSHKA Asllan (1943-2013). Gjeograf, pro-
fesor universitar. Lindi më 1943 në Pejë, ku 
kreu shkollën fillore dhe të mesmen. Studi-
met për gjeografi i mbaroi në vitin 1967, kurse 

magjistroi më 1970 në 
Universitetin e Zagrebit. 
Në po të njëjtin univer-
sitet mbrojti edhe dok-
toratën në vitin1975. 
Punoi në departamentit 
e gjeografisë të Fakultetit 
të Shkencave Matema-
tike-Natyrore të Univer-
sitetit të Prishtinës (UP), 

ku ishte shef i katedrës, kryetar i Shoqatës së 
Gjeografëve të Kosovës dhe i Lidhjes së Shoqa-
tave të Gjeografëve të Jugosllavisë. Për shumë 
vjet ligjëroi lëndën e gjeografisë ekonomike. 
Mbajti mësim edhe në Fakultetin Ekonomik 
dhe Filozofik të UP-së. Disa herë ka qëndruar 
për specializime në Gjermani. Në cilësi të pro-
fesorit të ftuar ka mbajtur ligjërata në univer-
sitete të ndryshme, në Bon, Hajdelberg, Sofje, 
Tiranë, Zagreb, Lubjanë etj. Mori pjesë në 
shumë simpoziume, seminare, kongrese, kon-
ferenca dhe tryeza shkencore. Opusi i tij pro-
fesional dhe shkencor është shumë i gjerë. Ka 
botuar disa tekste shkollore të gjeografisë për 
tri nivelet shkollore (fillor, të mesëm dhe uni-
versitar) dhe monografitë: “Metodat kuantita-
tive në gjeografi” (1981), “Gjeografia agrare” 
(2000), “Aspekte gjeopopullative në Kosovë 
dhe rreth saj” (2000), “Aspekte gjeosociale 
dhe gjeoekonomike në Kosovë” (2002), si dhe 
punime të shumta profesionale e shkencore të 
publikuara në revista të ndryshme brenda dhe 
jashtë vendit. (Ibrahim Ramadani) 

PUSHKoLLI Fehmi (1937-). Historian. Lindi 
në fshatin Katunishtë të Llapit. Shkollën fillore 
e kreu në Podujevë, ndërsa Shkollën Normale 
e mbaroi në Prishtinë. Studimet për histori i 
kreu në degën e historisë të Fakultetin Filozofik 
të Prishtinës. (1967). Po në Prishtinë kreu edhe 
studimet pasuniversitare dhe mbrojti tezën e 
doktoratës (1977). Në periudhën 1965-1970 

ishte mësimdhënës në Shkollën Normale dhe 
në Shkollën e Bibliotekarisë në Prishtinë. Në 
vitin 1970 filloi të punojë në Entin e Historisë 
së Kosovës. Në periudhën 1973-1985 ishte 
redaktor i edicionit “Nё flakën e revolucionit” 
(shqip dhe serbisht), pastaj ishte kryeredaktor i 
revistës së historianëve të Kosovës “Horizontet 
e historisë”. Me referate dhe kumtesa mori pjesë 
në shumë tubime shkencore të historianëve në 
Kosovë e në ish-Jugosllavi dhe udhëhoqi disa 
projekte shkencore në Institutin e Historisë. 
Ishte bashkautor i planeve dhe të programeve 
të historisë për shkollë fillore dhe të mesme 
më 1968, 1974, 1985 dhe 1990. Botoi një sërë 
veprash studimore dhe monografike, tekste 
shkollore dhe një numër artikujsh shkencor 
në revista të ndryshme. Disa nga veprat e 
tij të botuara janë: “Programet e mbrojtjes 
kombëtare shqiptare të Kosovës prej Lidhjes së 
Prizrenit deri te Kuvendi i Kaçanikut” (1991), 
“Arti ushtarak i gjeneral Boletinit” (1996), 
“Salih Gjinofci: sekretar i Shtabit të Brigadës së 
Drenicës në Ushtrinë Kombëtare për Mbrojtjen 
e Pavarësisë së Kosovës” (1996) “Llapi gjatë 
historisë” (1998), “Zahir Pajaziti, Hero i 
Kombit” (2001)”, “Mehë Uka madhështor” 
(2003) etj. (Sulltane Ukaj)

PUSHTIMeT e STeFAN NeMANJËS (1168- 
1196). Ngritja e Stefan Nemanjës në krye 
të zhupanisë së Rashës (1168-1196) dhe 
kriza që kishte përfshirë Bizantin, ndikuan 
dukshëm në ndryshimin e hartës politike të 
Ballkanit. Ekspansionet më serioze të shtetit 
të Rashës nisën pas betejës së Pantinës më 
1168, përkatësisht pas vdekjes së perandorit 
bizantin, Emanuel I Komneni (1180). Së pari u 
zgjerua në Rashë, ndërmjet Moravës së Madhe 
dhe Moravës Perëndimore, në Kosovë (Llap e 
Hvosno). Deri në vitin 1185 rrënoi qytetin e 
Danjës (Vau i Dejës), Shkodrën, Shasin, Ulqinin 
etj. Pas vitit 1189 pushtoi Tivarin. Siç bën të 
ditur biografia e Shën Savës kushtuar babait, 
Nemanja “mori nga bregdeti vendin Zeta me 
qytete; nga Rabani, të dy Pultët, ndërkaq nga 
toka greke mori Patkovën, Podrimën, Sitnicën, 
Labin dhe Lipjanin”. 
Më 1190, duke i shfrytëzuar konfliktet e Bizantit 
me mbretin Barbarosa, rasianët pushtuan 
Gradecin (Pollog i Epërm), Leshkokun (Pollog 
i Poshtëm) dhe Shkupin. Këto pushtime të 
Nemanjës u bënë kur mbreti Barbarosa, duke 
kaluar nëpër tokat bizantine, shkaktoi trazira 

të mëdha brenda Perandorisë. Ai kërkoi nga 
Barbarosa që t’ia njihte të gjitha pushtimet 
paraprake. Por, kur Barbarosa vdiq ndërkohë 
(10 qershor 1190), perandori bizantin Isaku 
II Ëngjell (1185-1195) sulmoi Nemanjën dhe 
e mundi rëndë në betejën e Moravës (1190). 

Kjo disfatë e kishte detyruar Nemanjën t’ia 
dorëzonte Bizantit të gjitha tokat e pushtuara 
gjatë luftërave të fundit, para vitit 1190. Më 
pastaj shteti i tij do të rikthehet në tokat atërore, 
që shtriheshin vetëm në Zhupën e Rashës. 
(Jahja Drançolli)

PUSHTIMET E STEFAN NEMANJËS



QAFA e dUHLËS. Qafë malore në skajin 
jugperëndimor të maleve të Carralevës, në 
verilindje të fshatit Duhël, në lartësi mbidetare 
858 m. Është e ndërtuar në sedimentet flishore 
(mergelë, alevrolite, ranorë) të kretës së sipërme 
dhe është e mbuluar relativisht mirë me bimësi, 
kryesisht me dushk. Përmes Qafës së Duhlës 
kalon rruga që lidh Rrafshin e Dukagjinit 
(Prizrenit) me atë të Kosovës (Prishtinës), e cila 
degëzohet me lidhjet rrugore me vendbanimet 
e Drenicës dhe vendbanimet kodrinore të 
Suharekës. Në të kaluarën edhe rruga e vjetër, 
e cila lidhte bregdetin shqiptar me brendinë e 
Gadishullit Ballkanik kalonte nëpër Qafën e 
Duhlës. (Valbon Bytyçi)

QAFA e KULLËS. Qafë malore me lartësi 1,795 
m në malin Zhleb të Bjeshkëve të Nemuna, e 
përbërë nga shkëmbinj gëlqerorë e dolomitorë 
dhe e mbuluar me vegjetacion të bujshëm, 
vendkalim kufitar Kosovë-Mali i Zi, përmes të 
cilit kalon rruga e rëndësishme automobilistike 
rajonale e asfaltuar, që lidh qytetin e Pejës 
(Kosovë) me qytetin e Rozhajës (Mali i Zi), 
përmes Vitomiricës, Firzës e Radavcit. Rrugë 
pitoreske, por tejet gjarpërore dhe me pjerrtësi 
relativisht të madhe, përgjatë gjysmës se rrugës 
nga Ujërat e Savës deri te Qafa e Kullës gjatë 
dimrit shpesh bëhet e pakalueshme dhe e 
mbyllur për qarkullim. Përmes kësaj rruge 
është mundësuar qasja te Burimi i Drinit të 
Bardhë, afër Radavcit, i cili buron në rrëzën 
e malit Rusolia dhe paraqet një monument 
natyror karstiko-hidrik të rëndësishëm dhe 
një vend rekreativ-turistik mjaft të vizituar. 
(Vahdet Pruthi)

QAFA e LIVAdHIT TË SHeHUT. Qafë ma-
lore në Karadakun e Preshevës. Lartësia mbide-
tare 780 m. Që nga kohët e lashta ka shërbyer si 

kalim natyror për karvanët tregtarë prej lindjes 
në perëndim dhe anasjelltas. Sot, bashkë me 
qafën e Muçibabës, mundëson komunikimin 
mes Luginës së Preshevës dhe Anamoravës në 
Kosovë. Qafën e përshkon magjistralja auto-
mobilistike rajonale M25, e cila lidh Preshevën 
me Gjilanin. Pyjet, livadhet, ajri i pastër dhe 
rruga e asfaltuar e kanë shndërruar këtë zonë 
në një pikë të rëndësishme të pushimeve famil-
jare. (Arsim Ejupi)

QAFA e MeRdARIT. Shtrihet në verilindje të 
fushëgropës së Llapit, formimi i së cilës është 
kushtëzuar nga shkëputja tektonike gjatësore. 
Bën pjesë në degëzimin e Dumnicës, në 
sektorin verior të pellgut të Llapit dhe i takon 
pragut strukturor flishor me reliev kodrinor 
midis Metehisë në perëndim dhe Herticës në 
lindje. Ndërtohet tërësisht prej shkëmbinjve 
flishorë dhe është modeluar në një strukturë 
monoklinale, me rënie lindore. Paraqet një 
monoklinal të kushtëzuar prej shkëputjes 
tektonike të Dumnicës, të Merdarit e deri në 
Përpellac. Nëpër këtë qafë kalon rruga më 
e shkurtër, që e lidh Kosovën me Serbinë. 
(Shpejtim Bulliqi)

QAFA e MoRINËS. Qafë malore në perëndim 
të Gjakovës me lartësi mbidetare 567 m. 
Lidh Kosovën me Shqipërinë, përkatësisht 
Gjakovën me qytetin e Bajram Currit. Në 
ndërtimin e saj gjeologjik marrin pjesë 
kryesisht shkëmbinjtë ultrabazikë të masivit 
ultramafik të Gjakovës dhe shkëmbinjtë e 
moshës triasike të Bjeshkëve të Nemuna. Është 
krijuar nga kontaktin litologjiko-tektonik i 
të dy llojeve të shkëmbinjve. Nëpër Qafën 
e Morinës dikur kanë kaluar rrugët më të 
rëndësishme tregtare nga Stambolli deri në 
Shkodër. Deri në ndërtimin e hidrocentralit 

Q

në Vaun e Dejës dhe në Fierzë në Shqipëri, 
me këtë rrugë përgjatë bregut të Drinit mund 
të lidheshin skelet e Adriatikut dhe Shkodra 
me Kosovën deri në brendi të Gadishullit 
Ballkanik. Historikisht ishte rrugë karvanësh, 
të cilët merrnin drejtimin nga Kosova për 
në Shqipëri, nëpër Malësi të Gjakovës, 
Mirditë dhe më tej Shkodër, Lezhë, Durrës 
etj. dhe anasjelltas. Rruga kalohej me shumë 
vështirësi, për shkak vështirësive atmosferike 
dhe mungesës së infrastrukturës. Tani Qafa e 
Morinës ka karakter lokal. Korridori “Adriatik-
Alpe”, që parashihet të përshkojë trajektoren 
Shëngjin-Shkodër-Bajram Curr-Tropojë-Qafë 
e Morinë-Gjakovë, si infrastrukturë rrugore 
me rol të veçantë në nxitjen e bashkëpunimit 
midis trevave të shkëputura e të izoluara 
shqiptare, do të lidhej me superstradën e 
ardhshme “Adriatik-Jon”. (Nesim Vala)

QAFA e PËRPeLLACIT. Qafë malore në ver-
ilindje të fushëgropës së Llapit, rreth 13 km në 
veri të Podujevës. Gjendet ndërmjet Kërtokut 
dhe Përpellacit, me lartësi mbidetare 876 m. 
Paraqet prag strukturor të ndërtuar nga shkëm-
binjtë flishorë të kretakut dhe karakterizohet me 
reliev kodrinor-malor. Qafa është kushtëzuar 
nga shkëputjet tektonike dhe paraqet një mo-
noklinal. Mbulesa bimore përfaqësohet nga kati 
i dushkut. Nëpër këtë qafë kalon rruga që lidh 
territorin e Kosovës me Serbinë, përkatësisht me 
banjën e Kurshumlisë. (Shpejtim Bulliqi)

QAFA e PReVALLËS. Qafë malore në Malet 
e Sharrit, shtrihet ndërmjet malit Oshlak dhe 
Malit të Madh. Lidhet me Prizrenin përmes 
kanionit të Lumëbardhit të Prizrenit (28 km). 
Qafa e Prevallës paraqet ujëndarësin topografik 
ndërmjet detit Egje dhe Adriatik, përkatësisht 
Lumëbardhit të Prizrenit dhe të Lepencit. 
Lartësia mbidetare arrin 1,515 m. Peizazhin 
e dominojnë pyjet dhe kullosat. Shpati verior 
është marrë nën mbrojtje që nga viti 1960, si 
rezervat natyror, për të mbrojtur pishën pinus 
heildreichii. Është e njohur si qendër turistike e 
skijimit dhe e rekreacionit. (Selim Qevani)

QAFA e PRUSHIT. Qafë malore në malet e 
Hasit, me lartësi mbidetare 651 m. Ndodhet 
9 km në jug të Gjakovës dhe lidh qytetin 
e Krumës dhe Kukësin me këtë qytet. Ka 
origjinë tektoniko-erozive. Është ndërtuar nga 
shkëmbinj ultrabazikë dhe është e mbuluar nga 

një bimësi e varfër e shkurreve. Në të kaluarën 
ishte vend kryqëzimi i lidhjeve qarkulluese të 
shumta të karakterit rajonal dhe ndërajonal 
ndërmjet detit Adriatik, Shkodrës, Sanxhakut, 
Shkupit, Selanikut, Stambollit dhe qendrave 
të tjera të Europës Juglindore. Në antikitet 
kalonte nëpër këtë qafë një pjesë e rrugës “Via 
de Zenta”, që ishte njëra ndër rrugët kryesore 
të Ballkanit, prej Shëngjinit nëpër Prizren, 
pastaj nga Nishi deri në Konstandinopojë. 
Një pjesë e kësaj rruge te Vau-Spas ndahej në 
dy drejtime, njëri në drejtim të Prizrenin dhe 
tjetri nëpër Luginën e Krumës-Golaj-Letaj-
Qafë Prushi-Gjakovë-Pejë. Stacion karvanësh, 
vend i fortifikuar, Qafa e Prushit ka gjasa të jetë 
vazhdim i emrit të fisit ilir Pirustëve-Pirustea. 
Nëpër këtë qafë kalon ndikimi i klimës 
mesdhetare në Rrafshin e Dukagjinit, si dhe 
lidhja me “Rrugën e Kombit”. (Nesim Vala)

QAFLeSHI Mulla Bahtijar (1905-1979). 
Titullar i fesë islame. Lindi në fshatin Bellobrad 
të Opojës. Fillimisht mbaroi mejtepin në 
fshatin Brrut, kurse më pas ndoqi mësimet 
në Medresenë e Bresanës. Më 1938 u emërua 
imam në xhaminë e fshatin Bellobrad, detyrë 
që e kreu deri në vitin 1953. Më 1941 Opoja 
u bë komunë më vete dhe kryetar i parë i saj 
u zgjodh mulla Bahtijari. Ishte pjesëmarrës 
në kuvendin themelues të Lidhjes së Dytë të 
Prizrenit dhe në Asamblenë e Përgjithshme në 
Tiranë. Në vitin 1953 u dënua me 8 vjet heqje 
lirie, dënim që e vuajti në burgun e Nishit. Për 
shkak të presionit të vazhdueshëm politik, pas 
daljes nga burgu jetoi tërësisht i izoluar, deri në 
vdekje. (Resul Rexhepi)

QAHILI eshref (1960-). Piktor. Lindi në Ra-
hovicë të Preshevës. Kreu Shkollën e Mesme 
të Artit në Pejë, Fakultetin e Arteve, drejtimi 
i pikturës, më 1983, në Prishtinë. Mbaroi stu-

dimet pasuniversitare 
në të njëjtin fakultet, 
më 2007. Është autor 
aktiv dhe ka hapur një 
sërë ekspozitash perso-
nale: në Galerinë “Ars” 
në Prishtinë (1992), në 
Galerinë “Cairo’s” po 
në Prishtinë (1993), në 
Galerinë “Apollonia” në 

Gjilan (1993), në Galerinë “Rada” në Prizren 
1996), pastaj në Galerinë “Hani i 2 Robertëve” 

në Prishtinë dhe në Galerinë e Arteve të 
Kosovës (2002). Hapi edhe ekspozita personale 
edhe jashtë Kosovës, si në Galerinë “Kulla e 
Balshajve” në Ulqin (2005), në Varna të Bull-
garisë (2006), në Muzeun e Artit Bashkëkohor 
në Shkup (2007), në “Maission des Associa-
tion Du 7eme” në Paris (2012) dhe në Galerinë 
“Espace 26 Denfert Rochereau” po në Paris, 
ndërsa dy vjet më vonë ekspozoi në Galerinë e 
Universitetit Lindor Mesdhetar në Qipro. Mori 
pjesë në shumë ekspozita kolektive brenda dhe 
jashtë Kosovës, si në ekspozitën “Arti Bash-
këkohor i Kosovës” në Vjenë më 2006 dhe në 
Paris më 2007, pastaj “Java e Kulturës Kos-
ovare” në Tiranë më 2008 dhe në dy ekspozita 
kolektive po në Paris, në “L’art nous uni”, në 
Galerie Colette Dubois (2009) etj. Është fitues 
i një sërë çmimesh, siç është ai i Sallonit XXIV 
Vjeshtor (1997 dhe 1998) në Prishtinë, pastaj 
mori çmimin e manifestimit kulturor “Flaka e 
Janarit” në Gjilan (1998), çmimin “Gjon Mili” 
në Prishtinë (2005), atë të Sallonit të Nëntorit 
në Prishtinë etj. Është profesor i lëndës së viza-
timit në Fakultetin e Arteve të Universitetit të 
Prishtinës. (Rexhep Ferri)

QARKU LeTRAR. Qarku letrar është kategori 
tipologjike e historiko-letrare që përcakton 
tipologjikisht e përshkruan historikisht feno-
mene letrare, të lidhura me një ambient e me 
kulturën e tij. Termi qark letrar e qarku si 
kategori e njohin natyrën kulturore-letrare të 
periodizimit letrar dhe vihen përballë termave 
tradicionalë periodizues, të cilët historia e 
letërsisë i merr nga historia etnike, kulturore, 
sociale apo politike. Autorët e një qarku i 
mbajnë bashkë vetitë e përafërta të veprave 
të tyre, të kthyera në ide e në prosede. Edhe 
pse këto veti marrin trajtën e konstantave që 
lidhin autorët, boshti i konstantave letrare 
asnjëherë nuk i përjashton veçantitë e autorëve. 
Prandaj, qarku letrar nuk i fshin diferencat e 
sensibiliteteve, të stilit e të ideve të autorëve, 
por konstituohet në nyja të përbashkëta. 
Tipologjizimin e letërsisë shqipe sipas 
pikëpamjes së qarkut¸ pikëpamje themelore 
të punës e bëri Eqrem Çabej, te “Për gjenezën 
e literaturës shqipe” (1938/1939). Ai skajoi: 
Qarkun katolik të Shqipërisë Veriore, Qarkun 
italo-arbëresh, Qarkun ortodoks të Shqipërisë 
Jugore, Literaturën kombëtare të shekullit XIX, 
në një tipologji kulturore-letrare, në të cilën 
qarqet lidhen me vendin e me kohën, por që 

përfundimisht derdhen në shtratin e literaturës 
nacionale. Në letërsinë e në kërkimet letrare 
moderne shqipe është bërë i njohur Qarku 
letrar i Prishtinës, i cili përbën një fenomen, 
një kulturë letrare e një shkollë poetike, të 
lidhura tashmë si trashëgimi letrare e tij. Qarku 
i Prishtinës u shfaq në fundin e viteve ’60 e në 
hyrje të viteve ’70 të shekullit XX dhe u rrit mbi 
traditën kulturore, letrare e nacionale, si dhe 
zbuloi dijet moderne europiane e perëndimore 
përgjithësisht. (Kujtim M. Shala)

QARKULLIMI I MoNedHAVe NË dAR- 
dANI. Dardania njohu shumë herët eko-
nominë monetare. Monedhat kanë qarkulluar 
në periudhën protohistorike, por në Kosovë 
nuk është evidentuar numër i madh i tyre. A. 
Evans përmend gjetjen e shumë monedhave 
greke, maqedone, ilire dhe kelte në këtë 
hapësirë, por duket se pjesa më e madhe e tyre 
është shkrirë nga artarët dhe ka përfunduar 
në koleksionet private jashtë vendit, siç 
është thesari i monedhave të Damastionit 
nga Janjeva. Në kuadër të territorit dardan 
apo në afërsi të tij gjendej qyteti-minierë 
Damastion, i cili farkoi monedha nga shek. IV 
p.e.r., tetradrahme dhe drahme prej argjendi. 
Paralelisht dhe pas shuarjes së punëtorisë 
së Damastionit e deri në pushtimin e plotë 
romak të Dardanisë, qarkulluan monedha të 
Dyrrahut dhe të Apolonisë së Ilirisë, ndërsa 
nga fundi i shek. II p.e.r. hyri në qarkullim edhe 
denari republikan romak. Gjatë periudhës së 
sundimit të Perandorisë Romake qarkulluan 
monedhat e gati të gjithë perandorëve romakë 
dhe të familjeve të tyre, gjë që dëshmon edhe 
për potencialin tregtar-zejtar të trevës dardane. 
Gjatë sundimit të perandorëve romakë Trajan 
dhe Hadrian janë prerë edhe monedha për 
përdorim lokal, me mbishkrim në shpinë 
“Dardanici”. Pas ndarjes së Perandorisë 
Romake në të Lindjes dhe të Perëndimit (395) 
u përdor monedha e Perandorisë Lindore 
dhe nga kjo fazë dominuan monedhat e 
kohës së perandorit Justinian. Pas sundimit 
të Justinianit monedhat janë të rralla, deri në 
ardhjen në pushtet të Dinastisë së Komnenëve. 
(Fatmir Peja)

QAToVIQ Hilmija (1933-2017). Piktor. 
Lindi në Rozhajë. Kreu Shkollën e Mesme të 
Artit në Shkup, ndërsa studimet për pikturë 
monumentale në Akademinë e Arteve  

QATOVIQ



1350

Aplikative në Beograd (1957). Ishte profesor 
i pikturës në Fakultetin e Arteve në Prishtinë 
deri në vitin 1999, kur u largua nga Kosova. 
Hapi ekspozita personale që nga vitet ’50: në 
Novi-Pazar (1957), në Podgoricë (1959), në 
Prishtinë (1969, në Zagreb (1971), në Shkup 
(1972), pastaj në Novi-Sad, Zagreb, Beograd, 
Lubjanë, Podgoricë dhe në qendra të tjera të ish-
Jugosllavisë. Mori pjesë në të gjitha ekspozitat e 
organizuara nga Shoqata e Artistëve Figurativë 
të Kosovës dhe në veprimtari të tjera artistike. 
Ka ekspozuar edhe jashtë vendit: “Ballkani, 
zonë e paqes” në Bukuresht, pastaj në Këln, 
Paris, Lion, Shtutgart, Damask, Aman, Ankara 
etj. Tematikë e pikturës së tij është peizazhi dhe 
motivet e ambientit kosovar, apo të vendlindjes. 
Në të gjitha punimet dominon fryma realiste, 
me nuanca të lirizmit poetik. Është fitues i 
disa çmimeve profesionale dhe mirënjohjeve 
publike. (Hivzi Muharremi)

QAZIMI Qazim (1946-). Teolog islam, mësim-
dhënës. Lindi në fshatin Llovcë të komunës së 
Gjilanit. Shkollën fillore e kreu në Pogragjë, 
ndërsa të mesmen në Medresenë “Alaudin” në 
Prishtinë. Studimet i vazhdoi në Bagdad, në 
Fakultetin Filozofik, në degën e letërsisë dhe 
të sheriatit (1972). Pas diplomimit punësohet 
në Medresenë e Mesme “Alaudin” në Prishtinë, 
si mësimdhënës i lëndëve gjuhë arabe dhe 
tefsir. Në periudhën 1991-1999 ishte drejtor 
i Medresesë. Kreu studimet pasuniversitar 
dhe mbrojti disertacionin e doktoratës (2001) 
në degën e letërsisë shqipe të Fakultetit të 
Filologjisë të Universitetit të Prishtinës. Që 
nga hapja e Fakultetit të Studimeve Islame 
në Prishtinë (1992), ligjëroi lëndën e gjuhës 
arabe dhe një mandat ushtroi edhe detyrën 
e dekanit (2012-2014). Mori pjesë në shumë 
seminare, simpoziume e konferenca vendore e 
ndërkombëtare dhe botoi studime e kontribute 
të shumta në periodikun e Bashkësisë Islame të 
Kosovës. Përveç botimit të teksteve shkollore, 
është edhe autor i disa monografive: “Ndikime 
orientale në veprën letrare të Naim Frashërit” 
(1996), “Jeta dhe vepra letrare e Muhamed 
Çamit” (2002) etj. (Ramadan Shkodra)

QAZIMI Ridvan (1964-2001). Luftëtar i Ush-
trisë Çlirimtare për Preshevë, Bujanoc dhe 
Medvegjë (UÇPMB), dëshmor. Lindi në fshatin 
Tërrnoc të Bujanocit. Ishte aktivist i degës së 
Shoqatës “Nënë Tereza”, ku dha kontribut me 

ndihma materiale për popullatën e zhvendosur 
në Kosovë. Më pas ndihmoi formimin e njësiteve 
të armatosura për Luginën e Preshevës. Në mars 
të vitit 2000 u zgjodh anëtar i Këshillit Politik për 
Preshevë, Medvegjë dhe Bujanoc. Në shtator të 
po atij viti u emërua komandant i Brigadës 112 
“Sherif Jonuzi”, e cila veproi në Zonën Operative 
të Bujanocit. Mori pseudonimin “Komandant 
Lleshi”. U emërua edhe anëtar i Shtabit të 
Përgjithshëm të UÇPMB-së. Në bisedimet e 
zhvilluara me përfaqësuesit e qeverisë serbe, 
kryesonte grupin negociator të palës shqiptare. 
Pas arritjes së marrëveshjes për demilitarizim, 
më 24 prill 2001 u vra në vendin e quajtur Guri 
i Gjatë në Tërrnoc. Përfaqësuesit e shqiptarëve 
akuzuan forcat serbe për vrasjen e tij. (Fehari 
Ramadani)

QeHAJA Nexhat (1956-). Inxhinier i maki-
nerisë, profesor universiteti. Lindi në Rogoçicë 
të Kamenicës. Shkollën fillore e kreu në 
vendlindje, ndërsa të mesmen dhe Fakulte-
tin Teknik në Prishtinë (1980). Studimet pas-
universitare i kreu në Fakultetin e Makinerisë 
dhe të Anijendërtimtarisë në Zagreb, ndërsa 
doktoroi në Fakultetin e Makinerisë të Uni-
versitetit të Prishtinës (UP) (2006). Punoi në 
disa ndërmarrje, kurse në vitin 1981 u zgjodh 
asistent në Fakultetin e Makinerisë të UP-së. 
Në vitet vijuese u avancua në titujt e tjerë uni-
versitarë. Si bashkautor botoi tekstin universi-
tar “Materialet e makinerisë” (1998) dhe hartoi 
disa dispensa për lëndët mësimore nga fusha e 
teknologjisë së materialeve dhe të përpunimit 
të tyre. Mori pjesë në simpoziume dhe konfer-
enca të ndryshme shkencore dhe profesionale 
dhe botoi disa punime nga fusha e interesimit 
të tij shkencor. Kreu edhe disa projekte të lëmit 
të makinerisë. Është mësimdhënës në Fakulte-
tin e Inxhinierisë Mekanike të UP-së. (Hysni 
Osmani)

QeHAJA Ramadan (1942-). Gjeneral i Arma-
tës Jugosllave, ekspert i çështjeve ushtarake dhe 
të sigurisë. Lindi në Rogaçicë të Kamenicës. 
Shkollën fillore e kreu në vendlindje, shkollën e 
mesme ushtrake në Sarajevë, ndërsa Akademi-
në e Forcave Tokësore në Beograd (1966). Kreu 
detyra të rëndësishme të nivelit taktik-operativ 
dhe strategjik në forcat e armatosura të ish-
Jugosllavisë. Në fillim të vitit 1990 u dekretua 
në gradën e gjeneralmajorit, si shef i Shtabit 
të Përgjithshëm të Mbrojtjes Territoriale të  

Kosovës. Ligjëroi lëndën 
e mbrojtjes popullore në 
Universitetin e Prishti-
nës (1969-1988). Botoi 
dy tekste universitare 
për këtë lëndë. Pas vitit 
1999, pas demilitarizimit 
të UÇK-s, kreu detyrën e 
komandantit të Akade- 
misë së Mbrojtjes të Tru- 

pave Mbrojtëse të Kosovës (TMK) dhe më 
pas ishte drejtor i shërbimeve mbështetëse të 
Shtabit të Përgjithshëm të TMK-së dhe këshill-
tar i koordinatorit të UNMIK-ut për TMK-në 
(2001-2002). Në periudhën 2005-2006 ishte 
këshilltar për çështje të sigurisë i kryeminis-
trit të Kosovës. Në vitin 2011 nga Kuvendi i 
Kosovës u emërua mbikëqyrës shtetëror në 
Agjencinë Shtetërore për Mbrojtjen e të Dhë-
nave Personale. Është autor i librave “Çështjet 
e sigurisë nacionale të Kosovës” (2004) dhe 
“Të bësh një karrierë ushtarake” (2012) (Fehmi 
Rexhepi)

QeHAJIQ (Ćehajić) ekrem (1921-?). Aktor. 
Lindi në Nish, Serbi. Shkollën fillore dhe 
të mesme të aktrimit i kreu në vendlindje. 
Më 1955 u pranua si aktor në ansamblin e 
dramës serbe të Teatrit Popullor Krahinor në 
Prishtinë. Në këtë teatër deri në fund të viteve 
’90 luajti në shfaqje dhe role të ndryshme, si: 
“Tregtari i Venedikut”, “Nëna Kurajë”, “Topi 
laraman”, “Deputeti i popullit”, “Zeja e zonjës 
Uoren”, “Bora dhe zjarri”, “Fëmija i huaj”, 
“Zonja ministreshë”, “E shoqja e Hasan Agës”, 
“Përralla për Mbretin dhe Bariun”, “Fizikanët”, 
“Hajni i shtetit”, “Mica dhe Mikica”, “Gjaku i 
papastër”, “I ndjeri”, “Duart e ndyta” etj. Luajti 
gjithashtu në disa filma dhe drama televizive. 
Për kreacionet artistike u nderua me çmime 
dhe mirënjohje. Në vitin 1999 i humb çdo 
gjurmë. (Bekim Lumi)

QeNA Leze (1945-). Aktore. Lindi në Prizren, 
ku kreu shkollën fillore dhe të mesme. E filloi 
karrierën prej aktoreje në vitin 1954. U veçua 
për shkathtësitë interpretuese në shfaqjet 
e zhanrit komedi. Përgjatë karrierës së saj 
50-vjeçare si aktore teatri në Teatrin Popullor 
Krahinor (TPK) interpretoi një sërë rolesh. 
Kreacionet më të suksesshme i dha në shfaqjet: 
“Borëbardha dhe shtatë shkurtabiqët”, “Pjata e 
drunjtë”, “Kur është gruaja memece”, “Hanka”, 

“Miu në xhep” etj. 
Interpretoi edhe role 
dramatike, në mesin e të 
cilave u shqua për rolin 
e saj të Ana Frankut te 
“Ditari i Ana Frankut”. 
Në role kryesore si dhe 
të tjera interpretoi edhe 
në këto shfaqje: “Fjala 
është për banesë”, “Kvej 

Llan” (shfaqje në gjuhën serbe), “Kushëriri prej 
Amerike”, “E shoqja e Hasan Agës”, “Familja e 
pikëlluar”, “Autobiografia”, “Nuk martohem me 
pare”, “Tartufi”, “Duart e papastra”, “Othello”, 
“Antigona”, që të gjitha të vendosura në skenën 
e Teatrit Popullor Krahinor gjatë viteve ’60. Më 
pas renditen shfaqjet e inskenuara gjatë viteve 
’70: “Perkolgjinajt”, “Të ngujuarit”, “Gjenerali 
i ushtrisë së vdekur”, “Hotel Kashta”, “Zëri i 
ndërgjegjes njerëzore” etj. Interpretoi edhe në 
seriale dhe projekte të tjera televizive e filmike. 
Në periudhën e pasluftës (1999) është paraqitur 
në shfaqjen “Dashnori i nënës sime”, ndërsa 
për shumë vjet është identifikuar me rolin e 
gjyshes në serialin televiziv “Familja moderne” 
në Radiotelevizionin e Kosovës (2002-2010). 
(Arian Krasniqi) 

QeNA Melihate (1945-). Regjisore, aktore. 
Lindi në Gjakovë. Shkollën fillore dhe të mesme 
i kreu në Mitrovicë. Kreu studimet për aktrim 
në Akademinë për Teatër, Film, Radio dhe 

Televizion në Beograd 
(1971). Edhe pse mbaroi 
studimet e aktrimit, më  
shumë njihet si regjisore. 
Fillimisht u diplomua 
me rolin e “Lavires” në 
shfaqjen “Lavirja e denjë 
për respekt” në Beograd 
dhe më pas luajti në 
Teatrin e Prizrenit shfa-

qjet “Koloneli Shaber” dhe “Fëmija i huaj” etj. 
Më 1996 në Teatrin “Dodona” luajti në shfaqjen 
“Dashuritë e Xhorxh Uashingtonit” dhe pas 
luftës “Grafitet” në Teatrin Oda, “Shtëpia e Ber-
narda Albës”, “Orestia”, “Fizikanët” dhe “Nana 
dhe fëmija” në Teatrin Kombëtar të Kosovës, 
si dhe shfaqjet “Këmisha e gjakut” në Teatrin 
“Loja” dhe “Fedra” (Enona) në Teatrin “Dodo-
na”. Si aktore luajti edhe në disa nga shfaqjet e 
saj me kukulla. Prej vitit 1974 dhe deri më 1990 
punoi si regjisore në redaksinë e emisioneve për 

fëmijë të Televizionit të Prishtinës. Më 1983, 
në Teatrin e Prizrenit bëri regjinë e shfaqjes 
“Menaxheria e qelqtë”, në Teatrin “Dodona” 
vuri në skenë shfaqjet “Ditë vere” (1993) dhe 
“Unë në botën e Talisë” (1994). Nga viti 1988 
dhe këndej bëri regjinë e shumë shfaqjeve me 
kukulla dhe të shfaqjeve për fëmijë, kryesisht 
në Teatrin “Dodona”, ndër të cilat duan për-
mendur: “Rosak baltaku”, “Ëndrra e vajzës dhe 
Babadimri“, “Minuku lozonjar“, “Posta e po-
rositur“, “Picrraku”, “Përralla me lara“, “Ambro-
zio shfaros kohën”, “Një minak për nipin Mak“, 
“Goni Trazovaçi“, “Llamba magjike e Aladinit“, 
“Topi-hopi“, “Kësulëkuqja“, “Borëbardha dhe 
shtatë shkurtabiqët“, “Në dhomën katër me 
tre”, “Goni në fushën e minave“, “Princesha dhe 
dragoi“, “Pula klloçkë e Abës Loçkë”, “Pinokio”, 
“Vjollca magjike”, “Llamba magjike e Aladi-
nit“, “Pylli është i të gjithëve”, “Doktori Ofmë-
dhemb”, “Cirku i lodrave” etj. Me shfaqjet e saj 
mori pjesë në shumë festivale. Në Festivalin e 
Teatrove të Kukullave “Xinxifillo” në Pogradec 
disa herë u nderua me çmimet kryesore. Më 
2015, nga Ministria e Kulturës u nderua me 
çmimin kombëtar për vepër jetësore. (Bekim 
Lumi)

QeNA Muharrem (1930-2006). Regjisor, ak-
tor, dramaturg, kantautor. Lindi në Mitrovicë. 
Shkollën fillore e kreu në vendlindje, ndërsa të 
mesmen në Prishtinë. Studioi në Shkollën e Lar-

të të Filmit (dega e aktri-
mit filmik) në Beograd, 
më pas studioi për regji 
teatri në Akademinë për 
Film, Radio dhe Teatër 
po në Beograd. Më 1964, 
në Poloni, ndoqi një spe-
cializim disa muajsh për 
teatër. Krijimtarinë artis-
tike e nisi si aktor dhe si 

asistent-regjisor më 1948 në Teatrin Popullor 
Krahinor të Prishtinës. Si regjisor (e diku edhe 
si aktor) në këtë teatër, në vitet ’50 dhe ’60 u 
paraqit në shfaqjet “Hani në rrugën kryesore”, 
“Martesa”, “Sikur t’isha djalë”, “Zhorzh Dande-
ni”, “Besa”, “Zullumqari”, “Zonja me kamelie”, 
“Studentët e përjetshëm”, “Ambrozio shfaros 
kohën” etj. Po aty, në vitet ’70 krijoi shfaqjet 
“Përkolgjinajt” dhe “Njerëzit me shpresa të thy-
era”, ndërsa në vitet ’80 shfaqjet “Milionerët”, 
“Orkidea” dhe “Mbikëqyrësi”, si dhe në fillim 
të viteve ’90 shfaqjen “Lkeni i Hasit”. Me emrin 

e tij lidhen edhe fillet e punës profesioniste në 
Teatrin e Mitrovicës dhe në Teatrin e Prizrenit. 
Në vitet 1954-1956, në Teatrin e Mitrovicës vuri 
në skenë shfaqjet “Besa”, “Burri i mashtruem”, 
“Vocrraku im”, “Mërgimtarët”, “Nuk martohem 
me pare”, “Loja e rastit dhe e dashunisë”, “Feje-
sa”, “Hani” dhe “Bashkëshortët” dhe më pas në 
vitet 1973-1974 në Teatrin e Prizrenit shfaqjet 
“Ambrozio shfaros kohën”, “Gishti para hunde” 
dhe “Koloneli Shaber”. Gjatë viteve ’60 e ’70, 
në Teatrin e Kombësive në Shkup inskenoi sh-
faqjet “Nita”, “Armiku i popullit” dhe “Bashkës-
hortët”. Prej vitit 1977 e tutje realizoi shfaqje në 
Teatrin Popullor të Gjakovës: “Fisheku në pajë”, 
“Besa”, “Monserati”, “Pushkët e Nënës Karrar”, 
“Pjata e drunjtë”, “Vocrraku im”, “Oskar” dhe 
“Ambrozio shfaros kohën”, si dhe më 1988 në 
Teatrin e Pejës me shfaqjen “Zhorzh Dandeni”.
Njihet edhe si aktor filmi (“Kapetan Lleshi”, 
“Kur pranvera vonohet”, “Lepuri me pesë këm-
bë”, “Proka” dhe “Kukumi”), si dramaturg (me 
dramën “Bashkëshortët”), si regjisor filmash te-
levizivë dhe dokumentarë (1975-1985) në Tele-
vizionin e Prishtinës, si autor dramatizimesh e 
radiodramash, si dhe si kantautor i disa këngë-
ve argëtuese. Kryevepra e tij në teatër është sh-
faqja “Erveheja” (1966). Shfaqja mori çmime 
si shfaqja më e mirë në festivalet prestigjioze 
teatrore të ish-Jugosllavisë. Për punën artistike 
si aktor dhe regjisor në teatër mori shumë çmi-
me dhe mirënjohje nga institucionet e vendit 
dhe nga asociacionet e ndryshme profesioniste. 
(Bekim Lumi) 

QeNA Nebi (1977-). Gazetar. Lindi në Mitro-
vicë, shkollën fillore dhe të mesme i përfun-
doi në Prishtinë, ndërsa dy vjet të shkollimit 
parauniversitar i ndoqi në shkollën private 
angleze “Dean Close School” në Cheltenham 
(1996). Magjistroi për politikë kulturore në 
“Warwick University” në Britani të Madhe 
(2006). Filloi gazetarinë më 1997 në gazetën 
“Koha ditore”, ku raportoi për zhvillime të 
ndryshme në Kosovë gjatë periudhës së repre-
sionin serb. Ishte njëri nga gazetarët që ndo-
qi daljen e Ushtrisë Çlirimtare të Kosovës në 
skenë dhe në baza ditore raportoi eskalimin 
e luftës në Kosovë. Pas përfundimit të luftës, 
një kohë punoi në TV “Kohavision”, ndërsa 
në periudhën 2002-2005 ishte korrespondent 
i agjencisë France-Presse nga Prishtina. Më 
2006 u emërua kryeredaktor i Televizionit të 
Kosovës, ndërsa nga viti 2007 deri në vitin 2015 

ishte korrespondent dhe producent i agjencisë 
amerikane të lajmeve “Associated Press”.  Në 
vitin 2015 u caktua udhëheqës i produksionit 
televiziv të kësaj agjencie në Jerusalem, Izrael. 
(Ibrahim Berisha)

QeNA Nehat (1936-2015). Gazetar. Lindi në  
Mitrovicë. Aty kreu shkollën fillore dhe të 
mesme, ndërsa studimet për gjuhë dhe letërsi 
shqipe në Fakultetin Filozofik të Universitetit 
të Prishtinës. Më 1965 u punësua lektor në 
të përditshmen “Rilindja”, ndërsa më l970 
caktohet redaktor i faqes javore humoristike 
“Anza”, ku punoi deri në vitit l981, kur ndalohet 
botimi i kësaj faqeje. Ndërkohë caktohet 
redaktor i shtojcës për radio, televizion e film, 
punë që e kreu deri me ndërprerjen e daljes së 
“Rilindjes”, përkatësisht “Bujkut”. Për shumë 
vjet udhëhoqi rubrikën satirike “Satirikon”. 
Gjatë punës në redaksinë “Rilindja”, e më vonë 
në “Bujku”, e gjejmë në detyra të ndryshme, 
si redaktor i fejtonistikës, redaktor i kulturës, 
etj. Mbas përfundimit të luftës punoi në 
“Koha ditore”, fillimisht lektor, e më vonë edhe 
redaktor i shtojcës javore humoristike. Në 
moshë të rinisë u mor me teatër. (Zenun Çelaj)

QeNA Rebeka (1974-). Aktore. Lindi në 
Prizren. Shkollën fillore dhe të mesme i kreu 
në Prishtinë. Studimet për Aktrim i kreu më 
1996 në Fakultetin e Arteve të Universitetit 
të Prishtinës. Në Teatrin “Dodona” luajti në 
disa shfaqje me kukulla dhe në disa shfaqje 
për të rritur, si: “Iluzionet e dashurisë” (1993), 
“Kur kishe mujt me më pa qysh më kishe pa” 
(1994) etj. Në Teatrin “Oda” luajti në shfaqjen 
“Sikur kjo të ishte shfaqje” (2013). Në Teatrin 
Kombëtar të Kosovës punoi si asistente e 
regjisë dhe si aktore në shfaqje të ndryshme. 
Ka luajtur gjithashtu edhe në disa filma të 
shkurtër (Erson Zymberi) 

QeNA Xhevat (1932-2003). Aktor. Lindi në  
Mitrovicë, ku mbaroi shkollën fillore dhe të 
mesme. Në Teatrin Popullor Krahinor u an-
gazhua që në vitin 1952. Gjatë karrierës së tij të 
gjatë prej aktori interpretoi në shfaqje të shum-
ta të dramaturgjisë botërore dhe asaj shqi- 
pe, kryesisht në Teatrin Popullor Krahinor 
(TPK). Ndër shfaqjet më të njohura, ku inter-
pretoi rolet më të dalluara në skenën e këtij 
teatri janë: “Nuk martohem me pare”, “Shërbë-
tori i dy zotnive”, “Koshtana”, “Kryet e hudrës”, 

“Zonja ministreshë”. Më 
pas luajti edhe në shfaq-
jet: “I sëmuri për mend”, 
“Miu në xhep”, “Ushtari 
i mirë Shvejk”, “Matura” 
etj. Përveç në rolet me 
karakter komik, Xh. 
Qena u angazhua edhe 
në role të tipit dramatik, 
ndër të cilat veçohet roli 

i Gjegjeut në shfaqjen “Sinkopa”. Gjatë viteve 
’60 dhe ’70 të shekullit të kaluar është paraqi-
tur edhe në një numër të madh shfaqjesh, si: 
“Cubat”, “Familja e pikëlluar”, “Matura”, “Të 
falat e sherifit”, “Kur është gruaja memece”, 
“Lavirja e denjë për respekt”, “Autobiogra-
fia”, “Pylli”, “Peripetitë e kohës”, “Zonja me 
Kamelie”,”Profesori Mamllok”, “I ndjeri”, “Para-
doksi i Diogjenit”, “Tartufi”, “Vinetu”, “Magjis-
tarja”, “Hanka”, “Erveheja”,”Revizori”, “Golgota”, 
“Shtetrrethimi”, “Njeriu i mirë nga Seçuani”, 
“Makbethi”, “Beselam, pse më flijojnë”, “Besa 
e madhe”,”Përqafimi”, “No pasaran”, “Bregu i 
pikëllimit, “Martesa”, “Garderobisti” etj. Inter-
pretoi edhe në realizimet skenike të dramës 
serbe dhe të asaj turke, në kuadër të TPK-së, 
si në shfaqjet “Personi i dyshimtë”, “Shpijuni”. 
Për kreacionin e tij skenik, në takimet e teat-
rove “Joakim Vujiq”, të mbajtura në Kragujevc 
(1966) u shpërblye me çmimin aktori më i mirë 
për rolin e tij të Selverit në shfaqjen “Dredhitë 
e Shaptukut” të Molierit, me regji të Muharrem 
Qenës. U angazhua si aktor edhe në kinemato-
grafi, duke luajtur në filmat: “Uka i Bjeshkëve 
të Nemuna” (1968), “Si të vdiset” (1972), pastaj 
në filmat e regjisorit Ekrem Kryeziu “Gjurmët 
e bardha” (1980) dhe “Kur pranvera vonohet” 
(1980), “Proka” (1984) etj. Luajti edhe në se-
riale dhe projekte të tjera televizive. (Arian 
Krasniqi) 

QeNA-KAÇANIKU Antigona (1954-). Ga-
zetare. Lindi në Prishtinë. Studioi për pikturë 
në Akademinë e Arteve të Universitetit të 
Prishtinës. Filloi gazetarinë në Radio Prishtinë 
dhe pastaj, me fillimin programit të dytë 
të Radio Prishtinës në vitin 1975, punoi si 
moderatore. Në Televizionin e Prishtinës punoi 
si prezentuese, spikere dhe gazetare. Shkroi 
tekste dhe intervista me krijues për revista 
dhe gazeta të ndryshme, si: “Kosovarja”, “Zëri 
i rinisë”, “Teuta”, “ Koha” etj. Më 1990 emigroi 
në Oslo të Norvegjisë, ku themeloi programin 

në gjuhën shqipe “Radio Rilindja”, ndërsa nga 
viti 2006 punon në RTK dhe përgatit emisionin 
televiziv “Pa skenar”, në të cilin prezanton 
krijuesit e dikurshëm. Ka incizuar disa këngë 
argëtuese, të cilat më 2009 i përmblodhi në një 
CD (“Kënga ime”). (Shaqir Foniqi)

QeNdRA “MULTIMedIA”. Organizatë e pa-
varur kulturore, që merret me teatër, dramaturgji 
dhe letërsi bashkëkohore. U themelua në prill 
të vitit 2002 në Prishtinë, nga dramaturgu Jeton 
Neziraj. Veprimtaria e saj është e shtrirë brenda 
dhe jashtë vendit. Në fushën e teatrit, gjatë një viti, 
i krijon dy deri në tri shfaqje për grupmosha të 
ndryshme, ndërkaq në fushën e letërsisë merret 
me botimin, përkthimin dhe promovimin e 
librave të autorëve të vendit dhe të huaj, të cilat 
promovojnë komunikimin dhe integrimin. 
Organizon edhe disa manifestime letrare. Me 
krijimet, bashkëprodhimet dhe veprimtaritë e saj 
artistike e kulturore ka pasur një sërë paraqitjesh 
ndërkombëtare në vende të ndryshme, si në 
Gjermani, Austri, Zvicër, Itali, Kroaci, Shqipëri, 
Serbi, Maqedoni etj. (Bekim Lumi)

QeNdRA e STUdeNTËVe, PRISHTINË. 
Institucion i arsimit të lartë për banimin, ush-
qimin, studimin dhe argëtimin e studentëve të 
Universitetit të Prishtinës. U themelua në vitin 

1960, në disa konvikte-baraka. Gradualisht, ky 
institucion u shndërrua në qendër të rëndë-
sishme të jetës akademike, kulturore-argëtuese 
dhe politike në Kosovë. Kishte pesë konvikte, 
tri pavijone, dy restorante, sallën e sportit dhe 
klinikën e studentëve. Në vitin 1981 ishte njëra 
nga vatrat kryesore të demonstratave dhe të 
lëvizjes studentore. Gjatë viteve ’90 të shekul-
lit të kaluar, me vendosjen e administrimit të 

dhunshëm serb në Universitetin e Prishtinës, 
pushoi së vepruari edhe qendra e studentëve. 
Pas çlirimit të Kosovës (1999), kjo qendër u ri-
vitalizua dhe u kthye në destinacionin e vet për 
studentët e Universitetit të Prishtinës. Qendra 
e Studentëve në Prishtinë ka shtatë konvikte 
me kapacitet prej 3,600 shtretërish, përfshirë 
edhe restorantin dhe një numër shërbimesh 
përcjellëse të standardit jetësor. Në konvikte 
pranohen vetëm studentët e rregullt, komuna 
e të cilëve është më larg se 25 km nga Prishtina. 
Fillon të funksionojë nga 1 tetori dhe përfun-
don më 30 qershor të vitit shkollor. (Hajrullah 
Koliqi)

QeNdRA e TeLeMJeKËSISË e KoSoVËS.  
U themelua me iniciativën e kirurgut të mirën-
johur kosovar nga Amerika, dr. Rifat Latifit, i 
cili përmes Fondacionit Kosovar për Zhvilli-

min Mjekësor dhe Shoqatës Kosovare të Te-
lemjekësisë, si dhe në bashkëpunim me ins-
titucionet relevante shëndetësore të Kosovës, 
kanë arritur që nga Agjencia Europiane për 
Rindërtim të sigurojnë mjetet financiare për 
fazën e parë të këtij institucioni të rëndësishëm 
shëndetësor. Inaugurimi zyrtar i kësaj Qendre 
u bë më 10 dhjetor 2002. Zhvillimi i saj është 
realizuar në disa faza dhe është përkrahur edhe 
nga donatorë të tjerë të rëndësishëm, edhe nga 
Departamenti Amerikan i Shtetit. Misioni 
kryesor i Qendrës së Telemjekësisë së Kosovës 
është përparimi i gjendjes shëndetësore të po-
pullit në Kosovë e në rajon dhe krijimi i rrjetit 
të komunikimit elektronik shëndetësor (Health 
Virtual Network). Aktualisht, Qendra e Telem-
jekësisë e Kosovës është një institucion mo-
dern, i cili mundëson zhvillimin e programeve 
themelore të edukimit mjekësor në kuadër të 

sistemit shëndetësor të Kosovës, shfrytëzimin 
e konsultimeve dhe bashkëpunimin telemjekë-
sor rajonal dhe ndërkombëtar, si dhe krijimin e 
kapaciteteve njerëzore, të cilat do të udhëheqin 
dhe zbatojnë programet e telemjekësisë në spi-
talet e Kosovës dhe të rajonit. Deri tash në këtë 
Qendër janë mbajtur më shumë se 3,000 orë 
telekomunikime ndërkombëtare dhe rajonale, 
ku kanë kontribuar profesorë dhe ekspertë të 
fushave të ndryshme mjekësore të 42 universi-
teteve me renome, nga 16 shtete të ndryshme të 
të gjitha kontinenteve. (Avdyl Krasniqi)

QeNdRA e TURIZMIT BReZoVICA. Qe-
ndër e njohur turistike, afër 12 km në jug të 
vendbanimit Brezovica (Shtërpcë), në anën 
veriperëndimore të Maleve të Sharrit. Është 

një kompleks unik sportiv-rekreativ në lartësi 
mbidetare prej 900 m deri 2,500 m. Lidhet 
me rrugë të asfaltuar rajonale me Prishtinën 
(70 km), Shkupin (70 km) dhe Prizrenin (40 
km). Rajoni i Brezovicës shquhet me peizazhe 
të bukura, male të larta, monumente natyrore 
gjeologjike, gjeomorfologjike, hidrologjike 
e biogjeografike, burime dhe rrjedha ujore 
me ujë të ftohtë, me pyje shekullore, livadhe 
madhështore dhe kullota të pafundme përplot 
me lule mali e bimë shëruese, me lloje të rralla të 
shtazëve të egra etj. Pjesët e ulëta të Brezovicës 
karakterizohen me klimë të përshtatshme, 
ditët e ngrohta dhe netët e freskëta. Në pjesët 
më të larta mbretëron klimë alpine, kështu 
që mbulesa e borës mbetet e qëndrueshme 
edhe deri në 280 ditë. Shpeshherë pjesët e 
larta të Maleve të Sharrit edhe gjatë gushtit 
janë të mbuluara me borë, kështu që kushtet 
klimatike paraqesin mjedis ideal për turizëm 
dimëror, sportiv dhe rekreativ. Terrenet e 

gjëra të skijimit të Brezovicës përbëhen nga 
një sistem prej pesë teleferikësh dhe pesë ski-
liftësh, ndërmjet të cilëve janë 16 km shtigje 
për të bërë ski, me gjatësi mesatare prej 3,000 
metrash, të cilat janë shumë të përshtatshme 
për rrëshqitje të shpejta e të sigurta. Për këtë 
arsye në terrenet e skijimit në Brezovicë janë 
organizuar gara vendore e ndërkombëtare 
të sporteve dimërore. Kushtet natyrore të 
Brezovicës, përveç turizmit dimëror sportiv, 
mundësojnë edhe zhvillimin e turizmit veror, 
shëndetësor, të piknikut, të gjuetisë, të turizmit 
rezidencial, si dhe të alpinizmit. Për zhvillimin 
e turizmit, në vendbanimin e Brezovicës, afër 
rrugës kryesore, janë ndërtuar hotelet, “Narcis” 
e “Breza”, me numër të konsiderueshëm të 
shtretërve, ndërsa afër terreneve të skijimit 
janë hotelet, “Molika” dhe “Sport Tours”. 
Hotelet “Narcis” dhe “Breza” janë të lidhur me 
qendrën e skijimit me rrugë lokale të asfaltuar. 
Përgjatë kësaj rruge, në pjesën qendrore të saj, 
janë ndërtuar një numër i madh vilash private. 
Qendra e skijimit në Brezovicë hyn në radhën e 
qendrave të rëndësishme të sporteve dimërore 
dhe të turizmit në rajon, me perspektivë që të 
bëhet në të ardhmen një krah i rëndësishëm 
i zhvillimit ekonomik të Kosovës. (Ruzhdi 
Pllana)

QeNdRA KINeMAToGRAFIKe e KoSo-
VËS (QKK). Institucioni kryesor në Kosovë 
që merret me financim dhe ndjek realizimin 
e projekteve kinematografike. U themelua 
në vitin 2004, pasi u aprovua Ligji për 
Kinematografi, ndërsa punën e filloi në vitin 
2008. QKK-ja i mori atributet e autoritetit 
qendror për kinematografi, duke marrë barrën 
kryesore të financimit të kinematografisë 
së Kosovës. Mbështet projektet filmike në 
llojin e filmit artistik të metrazhit të gjatë, 
filma të metrazhit të shkurtër, dokumentarë 
dhe të animuar, sipas konkursit publik. Por 
financon edhe bashkëprodhime dhe projekte 
për zhvillim skenari. Që nga fillimi, QKK-
ja ka mbështetur rreth 79 projekte: 21 filma 
të metrazhit të gjatë dhe bashkëprodhime, 
27 filma të metrazhit të shkurtër, 12 filma 
dokumentarë, 7 filma të animuar dhe 12 
projekte për zhvillim të skenarit. Në QKK janë 
të regjistruara 129 shtëpi filmike. Është anëtare 
në European Film Promotion, European Film 
Academy, Academy of Motion Picture Arts 
and Sciences-Oscars. QKK-ja ka statutin 

e vet të miratuar nga Ministria e Kulturës. 
Këshilli Drejtues miraton dhe subvencionon 
projektet filmike në bazë të përzgjedhjes nga 
juria vlerësuese dhe të raportit të komisionit 
financiar. (Gani Mehmetaj)

QeNdRA KLINIKe SToMAToLoGJIKe 
UNIVeRSITARe e KoSoVËS. Është i vetmi 
institucion i nivelit tretësor shëndetësor në 
lëmin e stomatologjisë në vend. Seksioni 

i stomatologjisë u themelua në kuadër 
të Fakultetit të Mjekësisë të Universitetit 
të Prishtinës në vitin 1975. Atë kohë në 
Kosovë kishte gjithsej 96 mjekë stomatologë, 
përkatësisht një stomatolog në 15,700 banorë. 
Deri në vitin 1991 ky institucion funksionoi 
si organizatë e integruar punuese e quajtur 
Fakulteti i Mjekësisë me klinikat përbërëse. Në 
vitin 1991 seksioni i stomatologjisë i Fakultetit 
të Mjekësisë në Prishtinë u fut nën masa të 
dhunshme të pushtetit serb dhe, rrjedhimisht, 
nga puna u largua kuadri mësimdhënës 
shqiptar. Në këtë kohë shumica e pedagogëve të 
seksionit të stomatologjisë u detyruan të hapnin 
klinikat e tyre private, të cilat njëkohësisht 
u shfrytëzuan edhe për edukimin praktik 
të studentëve të stomatologjisë. Në qershor 
të vitit 1999, pas përfundimit të luftës në 
Kosovë, personeli i seksionit të stomatologjisë 
u kthye në objektet e mëparshme, në kuadër 
të Qendrës Klinike Universitare. Në vitin 
2003, me udhëzim administrativ të Ministrisë 
së Shëndetësisë u themelua Qendra Klinike 
Universitare Stomatologjike e Kosovës. Ajo  
është e organizuar përmes njësive të pavarura 
punuese që janë: Klinika e Protetikës Sto-
matologjike, Klinika e Sëmundjeve të Dhëmbit 
me Endodonci, Klinika e Parodontologjisë 

dhe Mjekësisë Orale, Klinika e Ortopedisë 
së Nofullave, Klinika e Kirurgjisë Orale, 
Laboratori i Teknikës së Dhëmbëve, Klinika e 
Pedodoncisë dhe e Stomatologjisë Preventive, 
Paraklinika Stomatologjike me Rëntgen Dia-
gnostik, Njësia e Triazhimit me Emergjencë 
dhe Klinika e Sëmundjeve të Gojës. Misioni i 
këtij institucioni është përparimi i shërbimeve 
stomatologjike në vend, duke përfshirë këtu 
shërbimet shëndetësore, edukimin e kuadrit 
stomatologjik, zhvillimin e hulumtimeve 
shkencore, si dhe bashkëpunimin profesional 
dhe shkencor në nivel kombëtar dhe ndër-
kombëtar. (Avdyl Krasniqi)

QeNdRA KLINIKe UNIVeRSITARe e 
KoSoVËS (QKUK). Qendër mjekësore në 
Prishtinë, në kuadër të së cilës janë të përfshira 
të gjithas klinikat spitalore. Ka filluar punën në 

objektet e Spitalit të Përgjithshëm të Prishtinës, 
i themeluar më 1958. Me vendimin për 
themelimin e Fakultetit të Mjekësisë, më 17 
qershor 1969 kjo qendër bëhet bazë arsimore 
e Fakultetit të Mjekësisë. Në vitin 1973 Qendra 
Spitalore e Prishtinës iu bashkua Fakultetit të 
Mjekësisë të Universitetit të Prishtinës dhe 
repartet e spitalit të atëhershëm u shndërruan 
në klinika dhe institute të Fakultetit të 
Mjekësisë. Në periudhën 1977-1991 ky 
institucion funksionoi si organizatë e integruar 
punuese, e quajtur Fakulteti i Mjekësisë me 
klinika përbërëse. Më 1991 klinikat e Fakultetit 
të Mjekësisë u shndërruan në Qendër Klinike 
Spitalore. Në vitin 1990 Fakultetin e Mjekësisë 
dhe klinikat e tij pushteti serb i futi nën 
administrim të dhunshëm. Kjo gjendje vazhdoi 
deri në qershor të vitit 1999. Gjatë kësaj 
periudhe shumica e profesionistëve vendorë 

shqiptarë u nxorën me dhunë nga puna dhe në 
vend të tyre u sollën kuadro serbe nga vende 
të ndryshme të Serbisë dhe nga territoret e 
banuara me serbë në Kroaci dhe Bosnjë e 
Hercegovinë. 
Pas përfundimit të luftës (1999) dhe vendosjes 
së Misionit të Përkohshëm të Organizatës 
së Kombeve të Bashkuara në Kosovë (UN-
MIK), Qendra Klinike Spitalore për një peri-
udhë njëvjeçare u administrua nga menaxherë 
ndërkombëtarë dhe u financua nga Fondi për 
Zhvillim Ndërkombëtar i Britanisë së Madhe 
(DFID), si dhe nga donacione të tjera ndërkom-
bëtare. Gjatë këtij viti, profesionistët serbë, të 
pakënaqur me realitetin e krijuar, pothuajse të 
gjithë e ndërprenë punën në Qendrën Klinike 
Spitalore të Fakultetit të Mjekësisë. Në vitin 
2003 kjo qendër u riemërua në Qendra Klinike 
Universitare e Kosovës, ndërsa në vitin 2013, 
bazuar në Ligjin për shëndetësi të Kosovës, u 
formua Shërbimi Spitalor dhe Klinik Universi-
tar i Kosovës (SHSKUK). Tani Qendra Klinike 
Universitare e Kosovës, me njësitë e saj, bëhet 
njësi përbërëse organizative dhe funksionale 
e Shërbimit Spitalor dhe Klinik Universitar 
të Kosovës (SHSKUK). Aktualisht QKUK-
ja është institucioni më i lartë shëndetësor, 
edukativ-arsimor dhe kërkimor-shkencor për 
lëmenjtë biomjekësorë në vend. Kjo Qendër 
ofron shërbime shëndetësore të nivelit tretësor 
spitalor dhe jashtëspitalor (ambulancat spe-
cialistike të reparteve) të cilësisë më të lartë të 
mundshme, brenda resurseve ekzistuese për të 
gjithë qytetarët e Kosovës dhe shërbime shën-
detësore dytësore për rajonin e Prishtinës. Në 
këtë Qendër, gjithashtu, u zhvillua veprimtaria 
edukuese për të gjitha drejtimet e Fakultetit të 
Mjekësisë të Universitetit të Prishtinës dhe të 
shkollave të mesme publike të mjekësisë. Këtu 
përfshihet edhe organizimi dhe realizimi i 
programeve të specializimit, subspecializimit 
dhe të përsosjes pasuniversitare në lëmenjtë e 
ndryshëm mjekësorë. 
Veprimtaria kërkimore-shkencore në QKUK 
zhvillohet në përputhje me ligjet në fuqi, në 
bashkëpunim me institucionet e edukimit 
shëndetësor, si dhe në bashkëpunim me qen-
drat vendore dhe ndërkombëtare të speciali-
zuara për kërkime shkencore. QKUK-ja është 
e organizuar në klinika, në shërbime klinike 
dhe në shërbimin e përbashkët teknik-admin-
istrativ. Për t’u themeluar një klinikë e QKUK-
së është e domosdoshme që në përbërjen e 

saj të jenë të punësuar së paku tre specialistë 
të licencuar të lëmit përkatës, prej të cilëve së 
paku dy profesorë dhe dy doktorë ose magjis-
tra të shkencave mjekësore. Veprimtaria shën-
detësore, arsimore dhe kërkimore shkencore 
në QKUK realizohet në 31 klinika të speciali-
zuara, 4 shërbime klinike dhe 7 institute të 
Fakultetit të Mjekësisë. (Avdyl Krasniqi)

QeNdRA KoMBËTARe e KoSoVËS PËR 
TRANSFUZIoNIN e GJAKUT. Shërbimi 
i transfuzionit të gjakut në Kosovë është 
formuar në vitin 1952, kur në spitalin e vjetër të 

Prishtinës u hap një laborator për përcaktimin 
e grupit të gjakut dhe për marrjen e gjakut nga 
dhuruesit familjarë dhe të paguar. Në vitin 1956 
është ndaluar marrja e gjakut nga dhuruesit e 
paguar. Në vitin 1958 shërbimi i transfuzionit 
të gjakut u vendos në lokalet e reja të spitalit të ri 
të Prishtinës dhe numri i teknikëve mjekësorë 
të punësuar në të u trefishua. Në vitin 1972, në 
shërbimin e transfuzionit të gjakut u punësua 
mjeku i parë i përhershëm. Ndërkohë, numri 
i të punësuarve, posaçërisht i mjekëve, shënoi 
rritje graduale dhe njëkohësisht rritet edhe 
numri i dhuruesve vullnetarë të gjakut, si dhe 
vëllimi i punës në terren. Deri në vitin 1989, 
përveç marrjes së gjakut, në këtë shërbim 
janë prodhuar edhe tretjet intravenoze, tretjet 
antikoaguluese për marrjen e gjakut, si dhe 
sistemet për marrjen dhe dhënien e gjakut. Në 
këtë kohë ky shërbim u shndërrua në Entin 
Krahinor për Transfuzionin e Gjakut, ndërsa 
në vitin 2003 ky institucion u pavarësua nga 
Qendra Klinike Universitare e Kosovës dhe u 
bë njësi e pavarur me emrin Qendra Kombëtare 
e Kosovës për Transfuzionin e Gjakut me 
degët e veta në të gjitha spitalet rajonale të 

Kosovës, e lidhur drejtpërdrejt me Ministrinë 
e Shëndetësisë. Qendra Kombëtare e Kosovës 
për Transfuzionin e Gjakut ka qëllim sigurimin 
dhe përpunimin e gjakut dhe produkteve të 
tij për të plotësuar në mënyrën më optimale 
kërkesat për mjekimin e pacientëve në spitalet 
e Kosovës. Aktualisht kjo realizohet përmes 
shërbimit të transfuzionit për pacientët e 
hospitalizuar përmes shërbimit ambulator të 
transfuzionit të gjakut dhe të shërbimit për 
ekzaminimin dhe mjekimin e çrregullimeve 
të hemostazës. Në këtë Qendër deri tash 
janë të regjistruar si dhurues gjaku rreth 1% 
(22,000 dhurues) e qytetarëve të Kosovës, prej 
të cilëve gjysma janë dhurues vullnetarë dhe 
gjysma tjetër dhurues familjarë. Në Qendrën 
Kombëtare të Kosovës për Transfuzionin e 
Gjakut janë të punësuar 60 veta, specialistë të 
transfuziologjisë dhe infermierë mjekësorë 
të aftësuar për këtë lëmi. Synimi afatgjatë i 
kësaj Qendre është zhvillimi dhe modernizimi 
i infrastrukturës, zgjerimi i shërbimeve të 
transfuzionit të gjakut, rritja e numrit të 
dhuruesve vullnetarë të gjakut, si dhe zhvillimi 
i hulumtimeve shkencore mjekësore. (Avdyl 
Krasniqi)

QeNdRA LLoGARITËSe eLeKTRoNIKe 
(QLLe) e FAKULTeTIT TeKNIK, 
PRISHTINË. Me qëllim të përparimit të 
procesit mësimor, në kuadër të seksioneve të 
veçanta të Fakultetit Teknik të Universitetit të 
Prishtinës u themeluan disa laboratorë për punë 
praktike të studentëve në fusha të ndryshme. 
Kështu, në vitin 1970  u themelua edhe QLLE-
ja, në të cilën u instalua kompjuteri i parë IBM 
1130, i prodhuesit të njohur botëror IBM. I 
takonte gjeneratës së dytë të kompjuterëve, 
prodhimi i të cilëve mbështetej në shfrytëzimin 
e transistorëve, i cili, krahasuar me kompjuterët 
e sotëm, kishte karakteristika tejet modeste. 
Në atë kohë kompjuterë të njëjtë kanë pasur 
pothuajse të gjitha universitetet europiane dhe 
amerikane. Me qëllim të avancimit të punës në 
QLLE në fillim të viteve tetëdhjetë, Fakulteti 
Teknik u pajis me kompjuterë të gjeneratës së 
re, IBM 4331. Ky ishte kompjuter i avancuar. 
Me gjithë fuqinë e tij, ai nuk u shfrytëzua 
sa duhej, për shkak se me këtë gjeneratë të 
kompjuterëve hyri në fuqi edhe koncepti i 
shfrytëzimit të softuerit me pagesë mujore, 
gjë që Fakulteti Teknik nuk kishte mundësi ta 
bënte. (Enver Hamiti).

QeNdRA PËR INFoRMIM e KoSoVËS 
(QIK). Agjenci e lajmeve, e themeluar më 23 
dhjetor 1989 si zyrë për informim e Lidhjes 
Demokratike të Kosovës (LDK). U riemërua në 
vitin 1991 në Qendra për Informim e Kosovës 
(QIK), si agjenci e lajmeve. Publikoi lajme në 
gjuhën shqipe dhe në gjuhën angleze, më vonë 
edhe në gjuhën gjermane dhe frënge. Në fazën 
e parë, puna e QIK-ut ishte e përqendruar në 
thyerjen e bllokadës informative që aplikonte 
Serbia ndaj Kosovës në fillim të viteve ’90, 
më pas kundërvënia propagandës së saj 
informative dhe përhapja e lajmeve autentike 
për zhvillimet në Kosovë. Përveç ekipit 
profesionist në qendër, QIK-u kishte rrjetin e 
gjerë të bashkëpunëtorëve në të gjitha komunat 
dhe vendbanimet e Kosovës, që funksiononin 
si komisione për informim të degëve dhe të 
nëndegëve të LDK-së, të partive të tjera apo të 
Këshillit për Mbrojtjen e Lirive dhe të Drejtave 
të Njeriut (KMLDNJ). Gjatë viteve ’90, 
QIK-u ishte burim informatash dhe qendër e 
koordinimit të ekipeve të gazetarëve të huaj që 
vinin në Kosovë. QIK-u i publikonte i lajmet 
përmes “Informatorit ditor”. Në fillim të viteve 
’90, për disa vjet, QIK-u publikoi revistën 
“Ora”, e cila përcolli dhe analizoi të gjitha 
zhvillimet kryesore të asaj periudhe. Ndërkaq, 
më 1998, deri në fillim të vitit 1999, QIK-u 
publikoi edhe gazetën e parë të mbrëmjes në 
Kosovë, “Informatori”. Për shkak të rrethanave 
politike në Kosovë, drejtuesit dhe të punësuarit 
në QIK u përballën me probleme të shumta, 
kryesisht për shkak të gjendjes së pushtimit 
që mbretëronte në ato vite. Kështu, më 1999 
u vra udhëheqësi i QIK-ut dhe kryeredaktori 
i gazetës së mbrëmjes “Informatori”, Enver 
Maloku. 
Me qëllim të informimit të opinionit vendor 
dhe të huaj për çështjen e Kosovës dhe 
perspektivën e zgjidhjes së saj, QIK-u botoi 
edhe një sërë librash shkencorë dhe publicistikë, 
broshura dhe harta, nga fusha të ndryshme, të 
historisë, demografisë, ekonomisë etj. QIK-u 
ishte agjencia e parë e lajmeve në Kosovë, e cila 
filloi shpërndarjen e lajmeve përmes internetit. 
(Safet Zejnullahu)

QeNdRAT dIdAKTIKe. Qendra për traj-
nimin e mësimdhënësve parauniversitarë, the- 
meluar dhe financuar nga agjenci dhe 
institucione ndërkombëtare. Në periudhën maj 
2001 deri në gusht 2003, në Kosovë u themeluan 

pesë qendra të tilla, në Prizren, në Ferizaj, në 
Pejë, në Gjakovë dhe në Gjilan, në shërbim 
të aftësimit profesional të mësimdhënësve në 
rajonet përkatëse. Fillimisht, veprimtaria e tyre 
menaxhohej nga Qendra për Arsim e Kosovës, 
ku u trajnuan me mijëra mësimdhënës, 
kryesisht në metodologjinë e mësimdhënies, 
menaxhimin e arsimit etj. Nga qershori 2003, 
qendrat didaktike kaluan nën administrimin 
e Ministrisë së Arsimit të Shkencës dhe të 
Teknologjisë të Kosovës. (Halim Hyseni)

QeNdRAT e ARSIMIT TË MeSËM TË 
oRIeNTUAR (QAMo). Institucione arsimore 
në shkallë komune të themeluara në vitin 
shkollor 1977/78. QAMO-t eksperimentale 
fillojnë të organizohen qysh në vitin 1975 
(Ferizaj, Deçan, Leposaviq). Mësimi në këto 
qendra kishte dy faza: faza e parë ishte ajo e 
bazave të përbashkëta e arsimit të përgjithshëm 
për të gjithë nxënësit e klasës së parë dhe të 
dytë të arsimit të mesëm, ndërsa faza e dytë 
përfshinte nxënësit e klasës së tretë dhe të 
katërt, që ishte arsim i orientuar, me drejtimet 
profesionale të arsimit të mesëm. Në komuna 
të mëdha (Prishtinë, Gjakovë, Prizren) kishte 
QAMO për fazën e parë dhe QAMO për fazën 
e dytë, ndërsa në qendra komunale të vogla 
kishte nga një QAMO, ku organizohej mësimi 
si për fazën e parë ashtu edhe për të dytën. 
Vepruan deri në vitin 1988. (Vlora Sylaj)

QeNdRAT KoRReKTUeSe. Institucione 
dënimi, riedukimi dhe risocializimi të indi-
vidëve, delikuentëve, të cilët me sjelljet dhe ve-
prat e tyre cenojnë ligjet pozitive të Republikës 
së Kosovës. Janë institucione në kuadër të Shër-
bimit Korrektues të Kosovës, i cili u formua në 
vitin 1999, përkatësisht të Ministrisë së Drejtë-
sisë. Shërbimi Korrektues i Kosovës adminis-
tron burgjet, përkatësisht qendrat korrektuese 
në Dubravë, Lipjan, Smrekonicë, si dhe qend-
rat e paraburgimit në Prizren, Prishtinë, Gjilan, 
Pejë dhe Mitrovicë. Për dallim nga qendrat e 
tjera, Qendra Korrektuese në Lipjan është 
vetëm për femra dhe të mitur. Përveç regjimit 
të jetesës, këto institucione ofrojnë edhe aktiv-
itete argëtimi dhe programe arsimimi, trajnimi 
dhe aftësimi të delikuentëve për mjeshtri e pro-
fesione të ndryshme. (Demë Hoti) 

QeNdRAT KULTURoRe SHQIPTARe IS- 
LAMe NË eURoPË. Qendra kulturore 

shqiptare, në të cilat zhvillohen aktivitete fetare 
islame, në përputhje me ligjet e vendeve ku 
veprojnë. Në disa shtete të Europës ekzistojnë 
qendra të tilla, të cilat veprojnë në kuadër të 
unioneve ose të bashkësive islame. Në vitin 
1986 në Norvegji u themelua Qendra Islamike 
Kulturore Shqiptare, ndërsa në Danimarkë 
ekzistojnë qendrat islame shqiptare në kuadër 
të Bashkësisë Islame Shqiptare në Danimarkë. 
Në Suedi vepron Bashkimi i Shoqatave Islamike 
dhe Qendra Islame në Malmo. Në vitin 2006 
në Austri u themelua Unioni i Shqiptarëve 
Myslimanë, ndërsa në Gjermani, një vit më 
vonë, me pjesëmarrjen e 16 bashkësive islame u 
themelua Unioni i Qendrave Islame Shqiptare 
me seli në Shtutgard. Në vitin 2012 u themelua 
Bashkësia Islame e Zvicrës, nën ombrellën e së 
cilës veprojnë kryetarët dhe imamët e qendrave 
kulturore islame shqiptare në këtë vend. Në 
Itali është aktiv Unioni Shqiptar i Myslimanëve 
të Italisë, ndërsa në Zagreb vepron Qendra 
Islamike Shqiptare. (Nuridin Ahmeti)

QeNdRAT KULTURoRe SHQIPTARe IS-
LAMe NË SHBA. Qendra shqiptare në qytete 
të ndryshme të SHBA-së, në të cilat zhvillojnë 
aktivitet fetar dhe kulturor shqiptarët e besimit 
islam. Xhamia e parë shqiptare në Amerikë u 
hap në vitin 1915, në Bideford të shtetit Maine, 
të cilën e themeloi “Shoqëria fetare myslimane 
kombëtare e Amerikës”. Një tjetër organizatë e 
myslimanëve shqiptarë u themelua po në vitin 
1915, në qytetin Xhejmstaun (Nju-Jork), kurse 
faltorja e tyre u hap në vitin 1951. Në vitin 1954 
në Detroit u themelua teqeja e bektashinjve, që 
funksionoi nën përkujdesjen e Baba Rexhepit 
(1901-1995). Aktualisht në SHBA, shqiptarët 
myslimanë janë të organizuar në 13 qendra 
apo xhami në Konektikat, Filadelfia, Nju-Jork, 
Nju- Xhersi, Florida, Miçigen dhe Detroit, e 
cila i kryeson të gjitha. Gjithashtu, veprojnë 
edhe qendra të tjera, siç janë: Qendra Shqiptare 
Islamike në Nju-Jork, Shoqata Shqiptare 
Myslimane e Amerikës në Filadelfia, Qendra 
Shqiptare Islamike Amerikane në Berkeley, 
Qendra Shqiptare Islamike në Uiskonsin, 
Qendra Shqiptare Islamike Amerikane “Hasan 
Prishtina” në Uoreberi, Qendra Shqiptare 
Kulturore Islamike në Florida, Qendra 
Shqiptare Kulturore Islamike në Dallas etj. 
(Nuridin Ahmeti)

QENDRAT KULTURORE SHQIPTARE ISLAME NË SHBA

QeNdRAT PËR ARSIMIN PRoFeSIoNAL. 
Institucione për arsimin e kuadrove profesio-
nale, me kualifikime të ndryshme në një ose 
disa degë të prodhimit. U themeluan në vitet 
’60 të shek. XX në kuadër të ndërmarrjeve të 
mëdha prodhuese. Veprimtaria e tyre lidhej me 
nevojat e organizatës punuese dhe konsistonte 
në arsimin profesional të punëtorëve, kualifi-
kimin, rikualifikimin dhe aftësimin e tyre për 
aplikimin e teknologjive të reja të prodhimit. 
Forma të tilla të arsimit të të rriturve u zhvil-
luan deri në vitin 1974, kur u realizua reforma 
e arsimit. Pas saj u themeluan qendrat e arsimit 
si institucione të arsimit të mesëm profesional, 
të cilët u mbyllën në vitin 1990. (Demë Hoti)

QeNdRAT SoCIALe-edUKATIVe TË 
KISHËS KAToLIKe NË KoSoVË. Janë 
qendra sociale-edukative dhe shkolla, për të 
cilat përkujdeset Kisha Katolike në Kosovë. 
Qendrat e këtilla janë hapur kryesisht në 
periudhën pas lufës së fundit në Kosovë. 
Kështu, dy qendra sociale-edukative “Don 
Bosko”, njëra në Prishtinë (2003) dhe tjetra 
në Gjilan (2013), ofrojnë përkujdesje për 
formimin arsimor dhe aftësimin profesional 
të të rinjve. “Don Bosko” në Prishtinë përfshin 
qendrën e formimit profesional, liceun, 
gjimnazin, shkollën fillore, qendrën rinore, 
qendrën sportive, bibliotekën, hapësirat për 
aktivitete sociale e kulturore etj. “Don Bosko” 
në Gjilan ka dhe sallën e teatrit. Gjimnazi 
klasik në Prizren “Loyola” u themelua më 2005 
dhe, si shkollë partnere e RF të Gjermanisë, 
është e pajisur me një infrastrukturë moderne. 
Ndërkaq, Qendra për Arsim dhe Këshillim 
Profesional “Gjon Nikollë Kazazi” në Gjakovë, e 
themeluar në vitin 2004, me profilet: ekonomi, 
teknikë, bujqësi dhe gjimnaz, është e pajisur 
me kabinete profesionale sipas standardeve 
bashkëkohore. Mësimi në këto qendra zhvi-
llohet sipas programeve të miratuara nga Mi-
nistria e Arsimit dhe janë të licencuara nga kjo 
ministri. (Sarë Gjergji)

QeNI I SHARRIT. (Canis Scardus). Është 
qen autokton në Kosovë, në Maqedoni dhe 
në Shqipëri. Në Kosovë këtë racë e quajnë 
Deltar (Qen delesh). Është racë e krijuar në 
Gadishullin Ballkanik, e cila njihet që nga 
parahistoria. Raca dallohet me disa veçori: 
peshon 38-55 kg me gjatësi 70-82 cm, me qime 
të gjata (10 cm) dhe me nuanca të ndryshme 

ngjyrash (ngjyrë hiri, gri, e verdhë me turi të 
zi, e bardhë etj.). Është i fuqishëm, me kokë 
të madhe, ndërtim të lidhur, me këmbë të 
fuqishme muskulore. Ka shikim inteligjent dhe 
duket shumë i guximshëm. Është tepër agresiv 
kur paraqitet nevoja. Se është autokton dhe me 
cilësi të tilla tregojnë dhe të dhënat se ushtria e 
Lekës së Madh përdorte qentë e kësaj race për 
t’i luftuar luanët, tigrat dhe elefantët në zonat 
aziatike të luftës. Nga Aristoteli u përshkrua si 
ruajtës i kopeve dhe i veçantë për nga përmasat, 
ndërsa kronisti romak, Varroni, e përshkroi me 
“pamje luani”. Gjendej në një pjesë të madhe 
të Ballkanit, por raca e pastër u ruajt në malet 
e Sharrit. Si Deltari Ilir u regjistrua në vitin 
1939 në Federatën Kinologjike Ndërkombëtare 
(nr. 41), si racë e veçantë dhe më e përafërt me 
trungun gjenealogjik të qenit ilir të molosëve, 
ndërsa në vitin 1957 iu ndryshua emri në “Qeni 
i maleve të Sharrit”, me kërkesën e ish-Federatës 
Jugosllave. U përdor si qen ushtrie në ushtrinë 
e Mbretërisë Serbo-Kroato-Sllovene nga viti 
1928, ndërsa nga viti 1943 edhe në ushtrinë 
jugosllave. Federata Kinologjike e Kosovës 
përkujdeset për ruajtjen dhe mospërzierjen 
e racës së standardizuar si Deltar Ilir nga viti 
1990. (Behxhet Mustafa)

QeRIMI Bajram (1953-1978). Poet dhe pro-
zator. Lindi në fshatin Tërpezë të Vitisë. Kreu 
shkollën fillore në vendlindje dhe në Pozharan, 
të mesmen në Ferizaj dhe Viti. Absolvoi 
në Fakultetin Filozofik të Universitetit të 
Prishtinës. Nuk arriti të diplomojë, sepse më 19 
korrik 1978 u vra për motive politike. Që nga 
bankat e shkollës u mor me shkrime letrare dhe 
u shqua për talentin e tij. Deri atëherë kishte 
botuar disa prej shkrimeve në shtypin e kohës, 
por shumë nga shkrimet e tij kishin mbetur 

QENI I SHARRIT

në dorëshkrim. Ato u botuan në vitin 1993 
nga Shtëpia Botuese “Buzuku”: “Sarkofagu i 
këngës” (poezi), “Erosi prej argjile” (poezi), 
“Shija e verës” (tregime) dhe “Kordelja e artë” 
(tregime për fëmijë). (Nazmi Rrahmani)

QeRIMI Bujar (1958-). Trajner, hendbollist. 
Lindi në Ferizaj. Sportist i dalluar i skuadrës së 
njohur “Borci”, pivotmen i pandalshëm nga vija 
e 6-metërshit. Para se të fillonte me hendboll, 
luajti edhe basketboll. Një kohë të gjatë ishte 
pjesë e kësaj skuadre dhe mori pjesë në të gjitha 
sukseset e “Borcit” deri më 1989, kur u largua 
nga Kosova dhe shkoi në “Umag” të Kroacisë. 
Në vitin1990 kaloi në radhët e “Herstaldit” 
të Belgjikës, ku edhe e vazhdoi karrierën e 
tij si lojtar deri në vitin1996. Më pas vazhdoi 
karrierën si trajner. Prej vitit 2009-2013 ka 
qenë trajner i përfaqësueses së Belgjikës për të 
rinj. (Edmondn Thaçi)

QeRIMI Haqif (1943-2010). Biolog, profesor 
universiteti. Lindi në Koshare të Ferizajt. 
Shkollimin bazë e mori në vendlindje dhe 
në Prishtinë, ndërsa studimet për biologji i 
kreu në Fakultetin Filozofik të Universitetit të 
Prishtinës (1968). Studimet pasuniversitare i 
përfundoi në Universitetin e Zagrebit, drejtimi 
biologji molekulare dhe tezën e disertacionit 
të doktoratës e mbrojti në Institutin “Rugjer 
Boshkoviq” në Zagreb (1981). Në vitin 1971 
zgjidhet asistent në seksionin e biologjisë në 
Fakultetin e Shkencave Matematike-Natyrore 
të Universitetit të Prishtinës, ku vazhdoi punën 
për shumë vjet, duke u avancuar në të gjithë 
titujt universitarë. Publikoi punime shkencore 
dhe kumtesa në tubime shkencore. Është autor i 
teksteve shkollore dhe universitare (“Biokimia” 
etj.). Kreu detyra organizative në institucionet 
e shkollimit të lartë. (Fetah Halili) 

QeRIMI Sami (1929-). Veprimtar për eman-
cipim e popullsisë shqiptare të Kosovës Li-
ndore. Lindi në Preshevë, ku kreu shkollën 
fillore, ndërsa gjimnazin e kreu në Prishtinë 
(1950). Më pas kreu agronominë në Univer-
sitetin e Beogradit. Në periudhën 1956-1959 
punoi në Kooperativën Bujqësore të Preshevës, 
ndërsa në periudhën 1960-1982 ishte drejtor i 
Stacionit të Duhanit në Preshevë. U angazhua 
për hapjen e një shkolle të mesme në Preshevë, 
synim i cili u realizua më 1962, kur u hap para-
lelja e gjimnazit “Bora Stankoviq” të Vrajës 

dhe që më 1968 u emërtua “Skënderbeu”. Në 
vitet 1982-1985 ushtroi detyrën e kryetarit të 
Kuvendit Komunal të Preshevës. Kontribuoi 
në plotësimin e administratës dhe infrastruk-
turës komunale në Preshevë e rrethinë, sido-
mos në elektrifikimin e fshatrave të Karada-
kut dhe ndërtimin e rrugës Preshevë-Gjilan 
(1979/1980). Më 1985 u zgjodh delegat në 
Kuvendin Federativ të Jugosllavisë për zonën 
e Preshevës. Është marrë edhe me publicis-
tikë dhe nga kjo fushë ka botuar librin “Koha 
e ngritjes, e krenarisë dhe e dhimbjes” (2011). 
(Fehmi Rexhepi).

QeRIMI Vebi (1955-). Aktor, regjisor, më-
simdhënës. Lindi në Kumanovë, ku kreu 
shkollimin fillor dhe të mesëm. Studimet për 
Aktrim i kreu në Fakultetin e Artit Dramatik 
në Shkup (1979). Luajti në një sërë rolesh, 
kryesisht në shfaqje të Teatrit të Kombësive 
(Drama Shqipe), përkatësisht në Teatrin 
Shqiptar të Shkupit, nga të cilat veçohen: 
“Henriku IV”, “Hamleti”, “Shi në Uertemonto”, 
“Mbreti Lir”, “Gof ”, “Shkolla e grave”, “Babai”, 
“Tregimi zoologjik”, “Zeka i zi udhëton për në 
Babilon”, “Kush e solli Doruntinën”, “Vdekja 
dhe virgjëresha”, “Syshkruari”, “Stjuardesat”, 
“Fani vjen vetëm”, “Vojceku”, “Kaligula” etj. 
Përveç në teatër, luajti edhe në disa filma të 
metrazhit të gjatë (“Dust”, “Koha e kometës” 
etj) dhe në seriale televizive (“Mëhalla jonë”, 
“Evleda Rumeli” etj.). Bëri edhe regjinë e disa 
shfaqjeve, si: “Njeriu që pa vdekjen me sy”, 
“Policët”, “Volpone”, “Tetua e Karlit”, “Rrënjët 
e kullës” etj. Në periudhën 1995-1999 punoi si 
asistent i aktrimit, me mësim në gjuhën shqipe, 
në Fakultetin e Artit Dramatik në Shkup dhe 
më pas në Fakultetin e Arteve të Universitetit 
të Tetovës. Nga viti 1980 është aktor në Teatrin 
Shqiptar të Shkupit. Kushtrim Bekteshi)

QeRIQI Ahmet (1946-). Gazetar. Lindi në 
fshatin Krojmir, komuna e Lipjanit. Shkollën 
fillore dhe të mesme i kreu në Prishtinë, ku 
më pas mbaroi studimet për gjuhë dhe letërsi 
shqipe në Fakultetin Filozofik të Universitetit 
të Prishtinës (1973), si dhe studimet pasuni-
versitare. Ka punuar në gjimnazin e Ferizajt, 
në Akademinë Pedagogjike dhe në Shkollën e 
Mesme Teknike në Prishtinë. Ishte pjesëmarrës 
i lëvizjes ilegale dhe disa herë ka qenë i dënuar 
për veprimtari politike. Ka marrë pjesë në luftën 
e UÇK-së dhe ishte njëri ndër themeluesit 

dhe drejtuesit e Radios “Kosova e Lirë”. Në 
periudhën e pasluftës ishte drejtor i kësaj 
radioje. Ka botuar një sërë veprash letrare dhe 
publicistike, si romanet: “Meditime në arrati” 
(2000), “Burgu” (2004), “Koha e jeniçerëve” 
(2009) etj., si dhe veprat studimore dhe 
monografitë: “Fenomene shqiptare” (2005), 
“Gjurmime dhe studime” (2011), “Luftëtarë të 
NDSH” I, II etj. (Nehat Islami)

QeRSHIA dHe VISHNJA. Qershia (Prunus 
avium L.) bën pjesë në familjen trëndafilore 
(Rosaceae). Është kulturë gjetherënëse. Rajonet 
me sipërfaqe më të mëdha me vishnje janë 
Gjakova, Klina dhe Gjilani. Kultivarët më 
të njohur dhe më të përhapur janë: Burlat, 
Van, Stela, Delbastia e Prizrenit, ndërsa 
nënshartesat gjenerative janë: qershia e egër, 
mëzhdrava, vishnja e rëndomtë, vishnja e stepës, 
nënshartesat vegjetative: F12/1, Kolt, F4/13, 
mëzhdrava St 64, Vedensfill 101, këmbëzat e 
vishnjës, Stokton Morello, Prunet, Gisela 5, 6. 
Vishnja (Prunus cerasus L. ) është e ngjashme 
me qershinë për nga shumë veçori. Plantacionet 
me vishnje në Kosovë kanë filluan të ngriten 
intensivisht që nga viti 1970. Kosova ka kushte 
të mira agroekologjike, fuqi punëtore, kapacitete 
për ngrirje, ndërsa kërkesat për eksport janë 
në rritje. Kultivarët më të njohur dhe më 
të përhapur te ne janë: reksele, konserva e 
Hajmanit, vishnja kamëzore, rubini i Hajmanit, 
kelleriis 14, kelleriis 16, nënshartesat gjenerative 
më të përhapura janë qershia e egër mëzhdrava, 
vishnja e rëndomtë, nënshartesat vegjetative: 
F12/1, Kolt, F4/13, mëzhdrava St 64, vedensfill 
101, kabëzat e vishnjës, gisela 5, 6. (Agim Zajmi)

QeRReTI dervish (1950-). Inxhinier i arki-
tekturës, profesor universiteti. Lindi në Kry-
shec të Pejës, shkollën fillore e kreu në vend-
lindje, ndërkaq shkollën e mesme të artit në 

Pejë. Studimet për arki-
tekturë i kreu në Fakul-
tetin e Arkitekturës të 
Universitetit të Sarajevës 
(1979) dhe po aty i për-
fundoi studimet pasuni-
versitare dhe mbrojti 
disertacionin (2012). Në 
fillim u angazhua si arki-
tekt i pavarur në byronë 

projektuese “Unikos Projekt” (1980). Në vitin 
1981 u zgjodh asistent dhe më pas ligjërues dhe 

profesor asistent në Fakultetin e Ndërtimtarisë 
dhe të Arkitekturës të Universitetit të Prishtin-
ës. Veprimtarinë profesionale e filloi në Sara-
jevë dhe më vonë në Kosovë (rrobaqepësia e 
Shërbimit Edukativo-Korrektues në Lipjan, në 
qendrën tregtare në Obiliq, në qendrën zejta-
re-tregtare në Malishevë). Janë për t’u veçuar 
projektet për përmendoren e dëshmorëve të 
luftës në Pestovë të Vushtrrisë (2000), kom-
pleksi memorial i “Shtjefën Gjeçovit” në Zym 
të Hasit (2003) si dhe përmendorja në sheshin 
“Mujë Krasniqi” në Klinë (2004). Vazhdon ak-
tivitetin profesional në projekte të ndryshme 
në Prishtinë dhe në qytetet e tjera të Kosovës. 
(Flamur Doli).

QeVeRIA e KoSoVËS (BANKA e BASH-
KUAR), PRISHTINË (Arkitektura). Për ne- 
vojat e Bankës së Bashkuar të Krahinës 
Socialiste Autonome të Kosovës, në qendër të 

Prishtinës u ndërtua godina me lartësi prej 55 
m, e cila u shfrytëzua për këtë qëllim deri në 
vitin 1999. Projekti i ndërtesës së Bankës së 
Bashkuar të Kosovës u punua në vitin 1970 nga 
byroja projektuese “Invest Byro” me ark. M. 
Raduloviq nga Beogradi. Ndërtimi i objektit 
përfundoi në vitin 1976 në qendër të Prishtinës, 
me arkitekturë moderne dhe me përdorim të 
materialeve bashkëkohore për kohën. Objekti 
cilësohej si një ndër kullat më të larta dhe më 
të njohura të kohës në ish-Jugosllavi. Trajtimi 

DERVISH QERRETI

dhe përdorimi i fasadës së varur strukturale 
e bënte ndërtesën të shquhej me bukurinë e 
saj jo vetëm në Prishtinë, por edhe më gjerë. 
Gjatë bombardimeve të NATO-s në vitin 
1999, ndërtesa u dëmtua rëndë, prandaj 
në vitin 2003 u bë projekti i renovimit nga 
byroja projektuese boshnjake “Union Invest” 
nga Sarajeva, ndërsa në vitin 2004 fillon 
realizimi i punëve ndërtimore nga ndërmarrja 
ndërtimore “Nartel” nga Prishtina. Ndërtesa ka 
sipërfaqe rreth 16,000 m2 me dimensione rreth 
50 m x 19 m gjerësi, me etazhitet 2B+P+15, me 
hapësirë për punë të 600 punëtorëve. Etazhet 
1-14 janë paraparë për zyra të punëtorëve, 
kurse në katin e 15-të është etazhi teknik, në të 
cilin janë të vendosura pajisjet për klimatizim. 
Punët e rinovimit të ndërtesës përfunduan në 
vitin 2005, kurse në vitin 2006 në hapësirat e 
kësaj ndërtese u vendos Qeveria e Republikës 
së Kosovës. (Vlora Navakazi)

QeVeRIA e KoSoVËS (PALLATI I SHTY- 
PIT), PRISHTINË (Arkitektura). Në vitin  
1971, nga arkitekti maqedonas G. Konstan-
tinovski u punua projekti për ndërtimin e 

objektit për të gjitha mediet në Kosovë, me 
arkitekturë të cilësuar të stilin brutalist të ndër-
timit, që ishte karakteristikë e lëvizjes arkitek-
turore prej viteve ‘50 deri në vitet ‘70 të shekullit 
të kaluar. Ndërtimi i objektit filloi në vitin 1972 
dhe zgjati deri më 1978 nga ndërmarrja “Koso-

va” e Vushtrrisë. Objekti ka 18 kate, me sipër-
faqe prej 50 mijë metrash katrorë dhe lartësi 
72 m2. Objekti është i përbërë nga dy pjesë: 
nga pjesa e parë “aneksi” me etazhitet B+P+2. 
Në përdhese të aneksit ishin të vendosura 
shtypshkronja “Rilindja” dhe dyqanet, kurse në 
2 etazhet e sipërme ishte i vendosur shërbimi i 
shpërndarjes së gazetave dhe i tregtisë. Pjesa e 
dytë e objektit është kulla (B+P+17), e cila është 
e lidhur me objektin e parë përmes një korrido-
ri që shërbente vetëm për punëtorë. Në nëntë 
katet e para të kullës ishin të vendosur shërbi-
met e përbashkëta të NGBG “Rilindja”, reda-
ksia e gazetës “Rilindja”, redaksitë e revistave 
dhe redaksia e botimeve “Rilindja”. Në katër 
katet vijuese ishte e vendosur NGB “Jedinstvo”, 
ndërsa në katin e 15-të redaksia e gazetës “Tan” 
dhe shtëpia botuese me të njëjtin emër. Kati i 
15-të ishte lënë i zbrazët dhe, së bashku me am-
fiteatrin dhe disa objekte përcjellëse në aneksin 
e poshtëm, nuk u bë funksional deri në renovi-
min e objektit. Pas vitit 1991 dhe shkatërrimit 
të vazhdueshëm të njësive të NGBG “Rilindja”, 
Pallati i Shtypit u uzurpua pjesë-pjesë, ndërsa 
shtypshkronja u plaçkit dhe u bë jofunksio-
nale. Pas vitit 1999, NGBG “Rilindja” nuk ar-
riti t’i vinte në veprim, as aktivitetet prodhuese, 
as ato botuese dhe informative. Si objekt i ish-
ndërmarrjes shoqërore, Pallati i Shtypit u ven-
dos nën përkujdesje të Agjencisë Kosovare të 
Mirëbesimit. Në vitin 2004 u përgatit projekti 
i rehabilitimit të ndërtesës, i cili përfundoi në 
vitin 2009. Rehabilitimi u krye nga Grupi “Ma-
betex” për nevojat e Qeverisë së Republikës së 
Kosovës, me një sipërfaqe shfrytëzuese prej 
20,000 m2 , për akomodim të 850 punëtorëve 
të katër ministrive. Aneksi i ish-shtypshkronjës 
u dha me qira për destinacione të ndryshme. 
(Vlora Navakazi)

QeVeRIA e PËRKoHSHMe e LIdHJeS 
SHQIPTARe TË PRIZReNIT. Komiteti 
Kombëtar i Lidhjes Shqiptare të Prizrenit, i cili 
në janar të vitit 1881 mori atributet e një qeverie 
të përkohshme. Udhëheqësit e këtij komitetit 
ishin: Imer Prizreni, Abdyl Frashëri, Sylejman 
Vokshi, Shaip Spahiu, Ali Ibra etj. Komiteti 
mori vendim për përgatitjen e kryengritjes 
së përgjithshme dhe formimin e qeverisë së 
përkohshme. Në mbledhjen e janarit të vitit 
1881, Komiteti Kombëtar u shpall qeveri 
e përkohshme me kryetar Ymer Prizrenin. 
Veprimtaria e qeverisë së përkohshme u 

MINISTRITË E QEVERISË SË KOSOVËS (ISH-
PALLATI I SHTYPIT)

shtri në shumë pjesë të vilajetit të Kosovës 
dhe vilajeteve të tjera. Veprimtaria e saj u 
përqendrua në ngritjen e forcave të armatosura 
shqiptare, në vendosjen e rendit publik, në 
organizimin e administratës së re e sidomos 
të gjykatat shqiptare, në krijimin e një buxheti 
të shtetit shqiptar nëpërmjet përqendrimit 
në duart e lidhjes të taksave shtetërore. Nga 
administrata e re, që u ngrit në viset e çliruara, 
u larguan jo vetëm funksionarët turq, por edhe 
sulltanistët shqiptarë. Këto veprime të qeverisë 
së përkohshme krijuan shqetësime si te Porta e 
Lartë, ashtu edhe te Fuqitë e Mëdha, sepse me 
këto veprime, sipas tyre, në Ballkan po prishej 
statuskuoja. Po ashtu shqetësime shprehën 
edhe shtetet ballkanike, si Greqia, Serbia dhe 
Mali i Zi. Në këto rrethana, Perandoria Osmane 
ndërmori masa ushtarake të komanduara 
nga gjenerali Dervish Pasha. Qeveria e 
përkohshme mori masa për t’u mbrojtur nga 
Porta e Lartë. Pas marrjes së Shkupit, ushtria 
osmane iu drejtua Grykës së Kaçanikut dhe 
më pas, më 7 prill, mori Ferizajn dhe u nis në 
drejtim të Shtimes dhe Grykës së Carralevës, 
ku u zhvilluan luftime të përgjakshme. Ushtria 
e Qeverisë së Përkohshme e Lidhjes Shqiptare 
të Prizrenit nuk arriti t’i përballonte sulmet 
e ushtrisë osmane. Luftimet e përgjakshme 
u zhvilluan më 21 prill në Slivovë, ku të dyja 
palët pësuan humbje të mëdha. Pas këtyre 
luftimeve ushtria osmane vazhdoi operacionet 
në Grykën e Carralevës, në fshatin Dule dhe në 
hyrje të Suharekës. Të nesërmen, më 21 prill 
1881, Dervish Pasha me shtatë gjeneralë të tjerë 
osmanë që komandonin 24 batalione hyri në 
Prizren, ku shpalli menjëherë shtetrrethimin 
dhe bëri arrestime të shumta. Me këtë mori 
fund qeveria e përkohshme e Lidhjes Shqiptare 
të Prizrenit. (Isa Bicaj)

QeVeRIA e RePUBLIKËS SË KoSoVËS. 
Përfaqëson pushtetin ekzekutiv në Republikën 
e Kosovës, institucion që propozon dhe zbaton 
ligjet e vendit. Me Kushtetutën e Republikës 
së Kosovës, Qeverinë e Kosovës e përbëjnë 
kryeministri, zëvendëskryeministrat dhe 
ministrat. Qeveria e Kosovës ushtron pushtetin 
ekzekutiv në pajtim me Kushtetutën dhe ligjin. 
Sipas Kushtetutës, Qeveria, ndër të tjera, 
ka këto kompetenca: propozon dhe zbaton 
politikën e brendshme dhe të jashtme të vendit, 
mundëson zhvillimin ekonomik të vendit, i 
propozon Kuvendit projektligje dhe akte të 

tjera, merr vendime dhe nxjerr akte juridike 
ose rregullore, propozon buxhetin e Republikës 
së Kosovës, mbikëqyr punën e organeve 
të administratës, i propozon presidentit 
të Republikës së Kosovës emërimet dhe 
shkarkimet e shefave të misioneve diplomatike, 
propozon amendamentimin e Kushtetutës 
etj. Kryeministri, ndërkaq, përfaqëson dhe 
udhëheq Qeverinë, siguron që të gjitha 
ministritë të veprojnë në pajtim me politikat 
qeveritare, siguron zbatimin e ligjeve dhe të 
politikave të përcaktuara të Qeverisë, ndërron 
anëtarët e Qeverisë, pa pëlqimin e Kuvendit, 
kryeson Këshillin e Sigurisë të Kosovës, 
emëron drejtorin e Përgjithshëm të Policisë 
së Kosovës, së bashku me presidentin emëron 
drejtorin, zëvendësdrejtorin dhe inspektorin 
e përgjithshëm të Agjencisë së Kosovës për 
Inteligjencë, këshillohet me presidentin për 
zbatimin e politikës së jashtme të vendit etj. 
Procedura për zgjedhjen e mandatarit dhe 
të Qeverisë gjithashtu është e përcaktuar 
me Kushtetutë. Pas zgjedhjeve, presidenti i 
Republikës i propozon Kuvendit kandidatin 
për kryeministër, në konsultim me partinë 
politike ose koalicionin që ka fituar shumicën e 
nevojshme në Kuvend, për të formuar Qeverinë. 
Qeveria konsiderohet e zgjedhur nëse merr 
shumicën e votave të të gjithë deputetëve të 
Kuvendit të Kosovës. Anëtarët e Qeverisë, 
pas zgjedhjes, japin betimin para Kuvendit. 
Numri i anëtarëve të Qeverisë përcaktohet 
me aktin e brendshëm të saj, ku së paku një 
ministër duhet të jetë nga komuniteti serb 
dhe një ministër nga ndonjë komunitet tjetër 
joshumicë në Kosovë. Po ashtu, duhet të jenë 
së paku dy zëvendësministra nga komuniteti 
serb i Kosovës dhe dy zëvendësministra nga 
komunitetet e tjera joshumicë në Kosovë. 
Kryeministri, zëvendëskryeministrat dhe 
ministrat e Qeverisë mund të zgjidhen nga 
deputetë të Kuvendit të Kosovës ose nga persona 
të kualifikuar, që nuk janë deputetë të Kuvendit. 
Sipas Kushtetutës së Republikës së Kosovës, 
Qeveria për punën e saj i përgjigjet Kuvendit të 
Kosovës. Kryeministri, zëvendëskryeministrat 
dhe ministrat mbajnë bashkëpërgjegjësinë për 
vendimet që merr Qeveria dhe përgjegjësinë 
individuale për vendimet që marrin në fushat 
e kompetencave të tyre. Qeveritë e Kosovës, 
pas shpalljes së pavarësisë, kishin numër të 
ndryshëm të ministrave. (Blerim Reka)

QEVERIA E REPUBLIKËS SË KOSOVËS

QeVeRITË e KoSoVËS (1974-2008). Deri 
me shpalljen e Pavarësisë më 17 shkurt 2008, 
Kosova kishte status të ndryshëm politik dhe 
lloje të ndryshme të qeverisjes dhe të qeverive. 
Sprova e parë për një qeveri autonome ishte 
Qeveria tremujore e Hasan Prishtinës në 
Kosovën e çliruar nga Perandoria Otomane 
(12 gusht-14 tetor 1912), ndërsa midis dy 
luftërave botërore një lloj qeverie në mërgim 
ishte Komiteti Mbrojtja e Kosovës. Pas Luftës 
së Dytë Botërore, pas qeverisjes ushtarake 
(1945-1946), Kosova pati 3 lloje të ndryshme 
të qeverive me po aq emërtime të ndryshme. 
Qeveria e parë e Kosovës ishte ajo që njihej si 
Këshilli Krahinor, që erdh pas përfundimit të 
administrimit ushtarak. Nga viti 1946-1953, 
Kosova kishte Statutin, si aktin më të lartë 
juridik dhe nuk pati Këshill Ekzekutiv, por 
vetëm një këshill pa kompetenca ekzekutive dhe 
qeverisëse. Kushtetuta e Republikës Socialiste 
Federative të Jugosllavisë (RFPJ) e vitit 1946 
e përcaktonte Kosovën si krahinë autonome, 
pozita e së cilës rregullohej me Statutin e 
saj (1948), i cili rregullonte organizimin e 
Krahinës, fushëveprimin e organeve krahinore 
dhe organizimin e pushtetit lokal. Me Ligjin 
Kushtetues të RFPJ-së (1953) dhe Statutin 
e dytë të Kosovës (1953), pozita e Kosovës 
rregullohej me Ligjin Kushtetues të RP të 
Serbisë (1953), duke i humbur edhe ato pak 
autorizime qeverisëse, të cilat i barteshin 
Serbisë. Pas nxjerrjes së Kushtetutës së RSFJ-
së (1963), Kosova nxori Statutin e saj të tretë, 
i cili nuk solli qeverisje ekzekutive të organeve 
të Kosovës, pra as Qeveri të Kosovës. Vetëm 
pas Kushtetutës së RSFJ-së të vitit 1974 dhe 
nxjerrjes së Kushtetutës së KSA të Kosovës 
të po atij viti, Kosova bëhet me Këshillin 
Ekzekutiv (KE), i cili funksionoi më së gjati, 
plot 15 vjet (1974-1989), deri në suprimimin 
e autonomisë së Kosovës nga Serbia. Duke 
qenë organ ekzekutiv i formuar mbi bazën e 
sistemit të delegimit komunist dhe jo si rezultat 
i zgjedhjeve të lira parlamentare, ajo qeveri 
ishte më tepër një trup ekzekutiv i partisë në 
pushtet. Kryetarë të KE-së ishin nga Ymer 
Pula, Ilija Vakiqi, Bahri Oruçi, Riza Sapunxhiu, 
e deri te i fundit, Jusuf Zejnullahu. 
Qeveria e dytë ka qenë Qeveria në mërgim 
e Kosovës, që funksionoi nëntë vjet (1990-
1999), në periudhën e pushtimit serb, me 
kryeministër Bujar Bukoshin. Kjo qeveri nuk 
ishte e njohur ndërkombëtarisht dhe vetëm 

pjesërisht e pranuar nga Shqipëria. E treta ka 
qenë Qeveria e Vetëqeverisjes së Përkohshme, 
e cila, mbështetur në Kornizës Kushtetuese për 
Vetëqeverisje të Përkohshme në Kosovë, ishte 
zgjedhur pas zgjedhjeve të para nën UNMIK-
un (2001 dhe 2004), me kryeministrat: Bajram 
Rexhepi, Ramush Haradinaj, Bajram Kosumi 
dhe Agim Çeku. Këto qeveri të përkohshme 
funksionuan 7 vjet, deri në shpalljen e 
pavarësisë së Kosovës. Përfundimisht, vetëm 
me shpalljen e pavarësisë dhe fuqizimin e 
Kushtetutës së Republikës së Kosovës, pas 
zgjedhjeve të para parlamentare të Kosovës 
si shtet u zgjodh Qeveria e Republikës së 
Kosovës, në dy mandate (2011 dhe 2014), duke 
u njohur ndërkombëtarisht nga 108 shtete 
anëtare të OKB-së. Kryeministra të dy qeverive 
të Republikës së Kosovës ishin Hashim Thaçi 
dhe Isa Mustafa. (Blerim Reka)

QËNdISJeT TRAdICIoNALe. Lloj i ar-
tit popullor që merret me zbukurimin e 
pëlhurave, duke përdorur gjilpërën dhe penj 
shumëngjyrësh si mjete të punës. Tradita e 

qëndisjes është e lashtë, ndërkaq objektet më 
të spikatura që kanë mbijetuar deri më sot 
janë punuar në shekujt XIX dhe XX. Qëndisjet 
realizoheshin në pëlhura të mëndafshta, të 
pambukta dhe të leshta. Ato janë punuar 
në kuadër të artizanaleve shtëpiake ose nga 
zejtarët qëndistarë. Objektet qëndiseshin me 
fije ari, mëndafshi, pambuku dhe me rruaza. 
Qëndiseshin me gjilpërë në gjergjef, me 
teknikën e mbushjes, me kryqe, gjysmëkryqe, 
“toledo“ dhe azhur. Qëndisjet kishin motive 
gjeometrike në formë të rrumbullakët, në formë 
trekëndëshi, katrori, katërkëndëshi dhe rombi 
të imët në formë rrjete. Ndër motivet zoomorfe 
pëlqeheshin zogjtë, gjarpërinjtë e pallonjtë 

në pamje natyrore ose të stilizuar. Pëlhurat e 
qëndisura ishin këmishët, përparëset, shamitë 
e kokës, rizat e dorës, tekstilet e interierit, ato të 
sofrës dhe të dhomës së fjetjes. Janë të njohura 
qëndisjet e xhybeve, të dollomave dhe tekstileve 
në Prizren, Pejë dhe Gjakovë. Gjithashtu 
njihen edhe këmishët dhe mbulesat e kokës 
të rajoneve të Hasit të Prizrenit, të Rrafshit të 
Dukagjinit dhe të Rugovës. Ndërkaq, këmishët 
dhe mbulesat e kokës të qëndisura me rruaza 
karakterizojnë veshjet kombëtare të nuseve 
dhe të grave të reja të Drenicës. Sot pjesa 
dërrmuese e qëndisjeve ruhen nëpër shtëpi 
private dhe disa sosh në muzetë etnografikë 
të Kosovës. Disa syresh përdoren edhe sot 
në raste të shënuara gazmendi dhe pikëllimi. 
(Shpresa Siqeca)

QIReZI. Fshat në Drenicë, rreth 13 km në 
juglindje të Skënderajt. Është vendbanim i tipit 
të shpërndarë, me sipërfaqe rreth 682 ha, lartësia 
mbidetare 710 m. Ka lidhje të mira rrugore 
me vendbanimet përreth dhe qendrat e tjera. 
Rrugë të asfaltuara e lidhin me Skënderajin dhe 
me magjistralen Skënderaj-Vushtrri. Me emrin 
Çirezh dhe Çirtesh përmendet në regjistrat 
osmanë të viteve 1455, 1477 dhe 1487. Në 
vitin 1948 kishte 448 banorë, ndërsa në vitin 
2011 u regjistruan 1,015 banorë. Veprimtaritë 
kryesore ekonomike të popullsisë janë bujqësia 
dhe blegtoria. Kultivohen drithërat, pemët, 
perimet etj. Ka shkollë 9-vjeçare, qendrën 
e mjekësisë familjare, disa njësi tregtare e 
zejtare, si dhe një gurore aktive. Është bashkësi 
lokale, ku gravitojnë vendbanimet: Baks, 
Krasaliq, Krasmiroc, Kozhicë dhe Prelloc. Me 
planin zhvillimor komunal të vitit 2010 ka 
fituar statusin e nënqendrës urbane. (Ramiz 
Cërvadiku) 

QIReZI Ahmet (1930-). Dramaturg, aktor.  
Lindi në Qirez të komunës së Skënderajt. 
Shkollën fillore dhe të mesme i kreu në Vush-
trri, më pas Shkollën e Lartë Pedagogjike për 

gjuhë dhe letërsi shqipe 
(1969). Një kohë punoi 
si mësues. Punën e akto-
rit e filloi në Teatrin Po-
pullor Krahinor (TPK) 
në vitin 1954, ku punoi 
deri në vitin 1970. Pastaj 
deri në vitin 1990, pu-
noi si gazetar-redaktor 

në redaksinë e kulturës të Radiotelevizionit të 
Prishtinës. Në skenën e TPK-së luajti një sërë 
rolesh nё dramёn shqipe dhe atё serbe, përf-
shirë edhe rolet kryesore në shfaqjet ”Zonja me 
kamelie”, “Ditari i Ana Frankut”, ”Nita” etj. Më 
1958 shkroi dramën “Vrasja e errët”, që u shfaq 
në Teatrin Amator tё Ferizajt, pastaj “Çipçijtё”, 
që u botua më 1960 dhe më pas u shfaq në 
Teatrin Amator nё Mitrovicё. Më 1966 shkroi 
dramën “Erveheja”, sipas motiveve të poemës 
së poetit bejtexhi Muhamet Kyçykut, në të cilën 
trajtohet fati i gruas në një shoqëri me mental-
itet konservator. Drama u shfaq premierë në 
Teatrin Popullor Krahinor më 1966, në regji 
të Muharrem Qenёs, mori shumë çmime në 
festivalet më prestigjioze të Serbisë dhe të ish-
Jugosllavisë (“Joakim Vujiq”, 1967; “Sterijino 
pozorje”, 1968). Ishte shfaqja që qëndroi më 
gjatë dhe që kishte më së shumti repriza në 
TPK. “Erveheja” është vënë në skenë edhe nё 
Teatrin e Prizrenit mё 1985. Në vitin 1967 A. 
Qirezi shkroi dramën historike “Skënderbeu”, 
e cila u shfaq në Teatrin e Prizrenit në vitin 
1968, në 500-vjetorin e vdekjes së Skënder-
beut, ndërsa një vit më vonë dramën “Ngjyrat e 
jetёs”, e cila mori çmimin e parë në konkursin 
e dramës të TKK-së. Në periudhën 1970-1981 
shkroi analiza dhe kritika për shfaqjet teatrore 
në Kosovë, të cilat transmetoheshin në valët 
e Radio-Prishtinës. Pas vitit 1981, për shkaqe 
politike, u largua nga jeta kulturore. (Besim 
Rexhaj)

QIRIAZI Gjerasim (1858-1894). Rilindës, ve-
primtar i arsimimit të femrës shqiptare, peda-
gog, Mësues i Popullit. Lindi në Tërnovë, afër 
Manastirit, ku vijoi shkollën fillore në gjuhën 

greke. Në vitin 1877 u 
pranua në Shoqërinë 
Ungjillore të Man-
astirit. Një vit më vonë 
filloi studimet biblike 
në Kolegjin Teologjik 
Amerikan në Samo-
kovë, Bullgari, të cilat i 
përfundoi në vitin 1882, 
kur emërohet pastor 

praktikant në një kishë protestante në Bullgari. 
Një vit më pas emërohet ungjilltar i shqiptarëve 
dhe fillon punën në Shoqërinë Biblike Britan-
ike në Manastir, si dhe bëri udhëtimin e parë 
nëpër Shqipëri. Shkoi në Stamboll dhe kontak-
toi me K. Kristoforidhin. Ishte përkthyes dhe AHMET QIREZI

GJERASIM QIRIAZI

mbikëqyrës i botimit në shqip të Shkrimeve të 
Shenjta në Manastir dhe shpërndarës i librave 
të Shoqërisë Biblike në Maqedoni dhe në Shqi-
përi. Më 11 maj 1890 u mbajt edhe shërbesa 
e parë publike protestante në Korçë. Me ndi-
hmën e Naim Frashërit dhe në mbështetje të 
diplomës së motrës së tij, Sevastisë, Gj. Qiriazi 
arriti që nga autoritetet osmane në Stamboll, 
në vitin 1891, të marrë leje për hapjen e një 
shkolle për vajza në Korçë. Shkolla u themelua 
dhe zhvilloi veprimtarinë e saj sipas projektit 
dhe planit mësimor të hartuar nga Gj. Qiriazi. 
Ishte shkolla e parë kombëtare shqipe për vaj-
za. Në vitin 1892, ai themeloi Kishën Ungjillore 
të Korçës dhe shoqërinë “Vëllazëria Ungjil-
lore e Shqipërisë” me seli në Korçë. Njëkohë-
sisht botoi edhe numrin e parë të gazetës së 
shoqërisë “Letra e Vëllazërisë”. Ishte ndër të 
parët që u mor me përhapjen e veprave letra-
re, abetareve dhe të shtypit shqiptar në trevat 
shqiptare. Për nevojat e Mësonjëtores së Va-
jzave në Korçë, Gj. Qiriazi shkroi dhe përktheu 
poezi në gjuhën shqipe, shkroi dhe kompozoi 
këngë, shkroi dialogë, përralla etj. Shumë prej 
krijimeve të tij u botuan në veprën “Këngë të 
shenjtërauara për faltoret shqipe” (1924). Shk-
roi edhe veprën “Pengu i kaçakëve”. Shumicën 
e krijimeve të tij i mblodhi vëllai i tij, Gjergji, 
dhe i botoi me titull “Hristomathi a udhëheqës 
për çdo shtëpi shqiptari” (vëllimin e parë më 
1902, vëllimin e dytë më 1907). Gj. Qiriazi u 
mor edhe me çështje teorike pedagogjike. Ishte 
iluminist, çmonte diturinë dhe arsimin kom-
bëtar. Angazhohej për edukatën fizike, intele-
ktuale, morale, të punës dhe edukatën fetare. 
Shkollën e cilësoi si “vend i shenjtëruar” në 
shërbim të emancipimit të kombit dhe të zhvil-
limit të atdheut. (Xhafer Ismajli)

QIRIAZI Parashqevi (1880-1970). Njëra nga 
mësueset e para shqiptare të arsimit të femrave, 
pedagoge, aktiviste, Mësuese e Popullit. Lindi 
në Manastir, ku kreu edhe shkollën fillore dhe 

të mesmen qytetëse. Stu-
dioi në Kolegjin Femëror 
Amerikan në Stamboll. 
Pas përfundimit të stu-
dimeve më 1904, filloi 
punën e mësueses dhe 
drejtueses në Shkollën e 
Vajzave në Korçë. Ishte 
femra e vetme që mori 
pjesë në Kongresin e 

Manastirit (1908). Ishte njëra nga themelue-
set e shoqërisë së parë të grave shqiptare “Yll’i 
mëngjezit” në Korçë (1909). Atë vit botoi edhe 
abetaren e parë me alfabetin e Manastirit me 
titull “Abetare për shkollat e para”. Në vitin 1910 
shkroi edhe himnin e alfabetit kombëtar të 
shqipes. Në vitin 1912 u regjistrua në Fakulte-
tin Pedagogjik të Universitetit të Oberlinit 
(SHBA). Atje hartoi edhe planin arsimor për 
Qeverinë e Ismail Qemalit. Më 1915 mori pjesë 
në formimin e Partisë Politike-Partia Kom-
bëtare Shqiptare dhe redaktoi revistën “Yll’ i 
mëngjezit” në Boston. Mori pjesë në Konfer-
encën e Paqes në Paris (1919). Në vitin 1922 u 
kthye në Shqipëri dhe bashkë me motrën e saj, 
Sevastinë, hapën Institutin Arsimor “Kyrias” 
në Kamëz (Tiranë). P. Qiriazi u mor me çështje 
të ndryshme pedagogjike, arsimore e mësi-
more. Vlerësonte rëndësinë e diturisë, sido-
mos të shkollës dhe arsimit kombëtar, të cilin e 
konsideron si shtylla e kombit. U angazhua për 
zhvillim mendor, fizik e moral të nxënësve, për 
arsim shkencor. Ishte kundër shkollave të huaja 
në Shqipëri. Rëndësi të veçantë ka studimi i saj 
“Zhvillimi i shkollave në Perandorinë Turke 
dhe një sistem ideal për arsimin në Shqipëri” 
(1913), ku përveç zhvillimit historik të arsimit 
të shqiptarëve projekton edhe një “sistem ideal” 
të arsimit në Shqipëri, i cili përfshin: kopshtet 
e fëmijëve, shkollat elementare, shkollat e dyta, 
universitetin, shkollat normale dhe shkollat 
speciale. (Xhafer Ismajli)

QIRIAZI (dAKo) Sevasti (1871-1949). Një-
ra nga mësueset e para shqiptare të arsimit të 
femrave, veprimtare e arsimit, pedagoge, Më-
suese e Popullit. Lindi në Manastir, ku kreu ar-

simin fillor në shkollën 
greke të Shoqërisë Bib-
like. Studioi në Kolegjin 
Femëror Amerikan në 
Stamboll (1888-1891). 
Bashkë me Gjerasi-
min, në Korçë, më 1891 
hapin shkollën e parë 
kombëtare shqipe për 
vajza, ku S. Qiriazi ishte 

mësuesja dhe drejtuesja e parë e saj. Studimet 
pedagogjike i vazhdoi në Kolegjin Oberlin 
në Ohajo (SHBA), ndërsa në vitin 1908 drej-
ton sërish punën e Shkollës së Vajzave në Ko-
rçë. Mori pjesë në Kongresin Arsimor të El-
basanit (1909), ishte anëtare e komisionit për  

shqyrtimin e teksteve shkollore të shoqërisë 
“Përparimi” në Korçë. U shqua sidomos për 
hartimin dhe botimin e teksteve shkollore 
shqipe, duke filluar nga viti 1912 me tekstin 
“Gramatika elementare për shkollat fillore”, për 
të vazhduar edhe me tekste të tjera, si: “Shkro-
njëtorja e gjuhës shqipe”, “Historia e kohës së 
moçme”, “Historia e kohës së mesme”, “Historia 
e kohës moderne”, “Numëratorja”, “Fizika” etj. 
Ishte kryetare e Partisë Politike-Partia Kom-
bëtare Shqiptare (1915) me seli në Vorçester 
(SHBA). Më 1918 u dërgoi një memorandum 
Fuqive të Mëdha për moscënimin e tërësisë ter-
ritoriale të Shqipërisë. Me Kristo Dakon (bash-
këshorti i saj) dhe Parashqevinë e transferuan 
shkollën e vajzave nga Korça në Tiranë (Ka-
mëz) dhe e quajtën Instituti arsimor “Kyrias”, 
ku vazhduan me punën mësimore deri në vitin 
1933. S. Qiriazi ishte luftëtare e shquar për ar-
simin e gruas shqiptare, për emancipimin dhe 
të drejtat e saj, duke filluar nga viti 1892. Ajo e 
madhëroi figurën e gruas, vlerën dhe rëndësinë 
e saj. (Xhafer Ismajli) 

QoRRAJ Snezhana (Snežana Ćoraj) (1950-).  
Gazetare. Lindi në Kragujevc (Serbi). Pas 
shkollimit fillor dhe të mesëm në qytete të 
ndryshme të Serbisë, studioi historinë e artit në 
Fakultetin Filozofik të Universitetit të Beogradit. 
Nga viti 1974 filloi punë si gazetare në redaksinë 
në gjuhën serbe në Radiotelevizionin e 
Prishtinës, në të njëjtën kohë edhe si prezantuese 
e lajmeve dhe udhëheqëse e emisioneve të 
zhanreve të ndryshme. Gjatë punës si gazetare 
në RTP raportoi nga ngjarje të shumta dhe 
ishte autore e emisioneve dokumentare dhe 
reportazheve të shumta nga fusha të ndryshme, 
sidomos nga kultura. Në Radiotelevizionin e 
Kosovës punoi edhe pas luftës, si redaktore 
e programit në gjuhën serbe, deri më 2015, 
kur u pensionua. Është fituese e çmimeve dhe 
mirënjohjeve për punë profesionale. (Artan 
Krasniqi)

QoRRAJ Xhevat (1945-). Aktor, regjisor. 
Lindi në Carrabreg të Deçanit. Karrierën 
e aktorit e filloi në Teatrin e Kombësive në 
Shkup (1965), ku punoi një kohë të shkurtër. 
Më pas mbaroi studimet për aktrim në Aka-
deminë për Teatër, Film dhe TV në Beograd 
(1971). Një kohë të shkurtër punoi në Teatrin 
“Atelie 212” në Beograd, ndërsa më 1972 u bë 
anëtar i trupës së aktorëve të Teatrit Popullor  

Krahinor të Prishtinës, 
ku realizoi një sërë rolesh 
kryesore dhe dytësore. 
Veçanti e aktrimit të tij 
është ekpresioni fizik, 
veçanti kjo e theksuar që 
në shfaqjen “Filokteti” 
(1972) të H. Mylerit në 
regji të F. Ymerit dhe te 
roli i Habilit në shfaqjen 

“Sfinga e gjallë” të R. Qosjes në regji të L. Geor-
gijevskit, për të cilin mori çmimin aktori më 
i mirë i ri në Takimet teatrore “Joakim Vujiç” 
në Shabac të Sërbisë (1978). Realizoi me sukses 
edhe role në shfaqjet “Antigona “, “Non pasa-
ran”, “Mizantropi”, “Shënimet e Gjon Nikollë 
Kazazit”, “Golgota” ,” Verbimi i Samsonit”, 
“Varri i qyqës”, ”Nëna shkon në parajsë”, “ Gar-
derobisti”, “Gjërat që s’preken”, “Teatri i vogël i 
Deli Ukës”, “Ventruset”, “Shpend Sokoli i Sokol 
Shpendit”, “Doktor Faustusi kobzi” ,”Pallati i 
ëndrrave”, “Muzgu i lirisë” etj. Profili i Xhevat 
Qorrajt si aktor u realizua më shumë në kin-
ematografi, sidomos me rolin kryesor në filmin 
“Proka” (1984) dhe të Dinorit në filmin “Rojet e 
mjegullës” (1987), që të dy në regji të I. Qosjes, 
si dhe në rolin e Rrapit në “Njeriu prej dheu” 
(1984) në regji të A. Sopit. Xh. Qorraj bëri 
edhe regji të shfaqjeve teatrore: “Nata e fundit 
në Goli Otok” të M. Kajtazit (1992) dhe “Gof 
“ të Anton Pashkut (1994). Për kontributin e 
tij në teatër dhe kinematografi, në vitin 2015 u 
nderua me çmimin për vepër jetësore “Bekim 
Fehmiu” nga Ministria e Kulturës, e Rinisë dhe 
e Sportit e Republikës së Kosovës. (Fadil Hysaj)

QoSJA donat (1974-). Aktor. Lindi në Prishti-
në. Kreu studimet për aktrim në Fakultetin e 
Arteve të Universitetit të Prishtinës. Një pjesë 
të roleve i realizoi si student në Teatrin “Dodo-
na”, ndërsa në Teatrin Kombëtar të Prishtinës 
luajti në shfaqjet: “Makbethi”, “Moulin Rouge”, 
“Ushtari nga Inishmori”, “Duke pritur Go-
donë”, “Fizikantët” etj. Për rolin e Aktorit II në 
“Shfaqja e fundit” të F. Hysajt u shpall aktori 
më i mirë në festivalin e shfaqjeve të pasluftës 
në Teatrin Kombëtar të Prishtinës (2001). Role 
të rëndësishme realizoi edhe në filmat “Dashu-
ria e Bjeshkëve të Nemuna” të E. Kryeziut, “Ku-
kumi”, “Vallja e çmendur” dhe “Tri dritare dhe 
një varje” të I. Qosjes. Për publikun u bë i njo-
hur nga serialet televizive “Kafeneja jonë” dhe 
“Zyrja për gjithçka”. (Fadil Hysaj) 

XHEVAT QORRAJ

QORRAJ

QoSJA Isa (1949-). Regjisor, pedagog, ske- 
narist. Lindi në Vuthaj të Malit të Zi. Kreu 
studimet për aktrim në Shkollën e Lartë Peda-
gogjike në Prishtinë, Fakultetin e Arteve Dra-

matike për regji teatri 
dhe film në Universite-
tin e Beogradit (1980). 
Isa Qosja si në filmat e 
tij gjithashtu edhe në 
shfaqjet teatrore për-
dor një qasje regjiso-
riale alegorike. Filmi i 
tij “Proka” (1984) i solli 
çmimin “Grand Prix” 

në Festivalin e Kanës (1896), duke shënuar 
kështu depërtimin e parë ndërkombëtar të 
kinematografisë së Kosovës. Filmi i radhës 
“Rojet e mjegullës” (1987) ishte pjesëmarrës në 
një sërë festivalesh ndërkombëtare dhe fitues i 
çmimit për muzikën më të mirë në Festivalin 
“Pula 1987” të Kroacisë. Pjesëmarrjen në festi-
vale ndërkombëtare e vazhdoi edhe me filmin 
“Kukumi” (2004), fitues i çmimit të parë për 
filmin më të mirë dhe për regjinë më të mirë në 
Festivalin e Filmit Shqiptar në Tiranë (2005), 
pastaj i çmimit special të jurisë në Festivalin 
e Filmit në Sarajevë (2005) dhe i çmimeve të 
tjera në Sofje (2006), Marok (2007), ndërsa me 
filmin “Tri dritare dhe një varje” në Festivalin 
ndërkombëtar të filmit në Sarajevë (2014) u 
shpërblye me çmimin “Cineuropa”. Pos filmave 
artistikë, I. Qosja punoi edhe filma dokumen-
tarë si: “Stafeta ‘80” (1980), “Dy rrëfime dhe 
një nuse” (1999), “Muzgu i tokave tona”(2001), 
pastaj filmat televizivë: “Vesa” (1994), “Gjur-
mët”, “Vallja e çmendur” (1998), “Ringjallja” 
(2000) etj. Realizoi edhe disa filma të shkurtër, 
ndër të cilët edhe “Status Quo”, që u përzgjodh 
në programin zyrtar të Festivalit Ndërkom-
bëtar të Filmit në Karlovy Vari (1980). Është au-
tor edhe i disa skenarëve për filma të metrazhit 
të gjatë. Në punën e tij prej regjisori një vend 
të rëndësishëm zënë shfaqjet teatrore: “Ah, 
Xho” (1980), “Varri i qyqes” (1984), “Shpend 
Sokoli i Sokol Shpendit”(1988), “Shqiptari 
me duar në xhepa” (1997), “Zeka i Zi” (2007) 
), “Monodramë për mua dhe Zotin” (1999), 
pastaj “Ëndrra e qenit” (2002) dhe “ Grafitet” 
(2006), si dhe shfaqje të tjera si “Uuh” (2008), 
“Fizikantët” (2011), “Karvani i buburrecave” 
(1998) etj. I. Qosja dha një kontribut të çmuar 
edhe në themelimin dhe udhëheqjen e de-

partamentit të filmit në Fakultetin e Arteve të 
Universitetit të Prishtinës, ku punoi si mësim-
dhënës i lëndës regji filmi. Për kontributin e tij 
në artin kinematografik Ministria e Kulturës, e 
Rinisë dhe e Sportit në vitin 2014 e nderoi me 
çmimin për vepër jetësore “Bekim Fehmiu”. 
(Fadil Hysaj)

QoSJA Ismail (1954-) Skulptor. Lindi në 
Vuthaj (Mali i Zi). Kreu Akademinë e Arteve 
Figurative, drejtimi i skulpturës, në Prishtinë 
(1977). Organizoi ekspozitë personale më 
1981, në Foajeun e Teatrit Popullor në Prishtinë 
më 1982, pastaj në Galerinë e Shoqatës së 
Artistëve Figurativë të Kosovës në Grozhnjan, 
ndërsa mori pjesë edhe në disa ekspozita 
kolektive (Salloni Pranveror i Kosovës, Salloni 
i Nëntorit etj.) Është laureat i çmimit të Sallonit 
Pranveror të vitit 1979, pastaj i çmimit të 
Sallonit të Nëntorit të vitit 1980, i çmimit të 
Sallonit Pranveror të vitit 1984, që të gjitha në 
Prishtinë. Që nga vitet ’80 jeton dhe vepron në 
SHBA. (Luan Mulliqi)

QoSJA Rexhep (1936-). Shkrimtar, historian i 
letërsisë, profesor universiteti, akademik. Lindi 
në Vuthaj të Malit të Zi. Kreu shkollimin fi-
llor dhe të mesëm në Vuthaj dhe në Guci. Në 

Prishtinë e kreu Shko-
llën Normale, ndërsa 
studimet për gjuhë dhe 
letërsi shqipe i kreu në 
Fakultetin Filozofik të 
Prishtinës. Më 1967 fil-
loi punë si asistent në 
Institutin Albanologjik 
të Prishtinës, ndërsa më 
1968-69 kreu studimet 

pasuniversitare në Fakultetin Filologjik të Uni-
versitetit të Beogradit. Më 1969 u zgjodh bash-
këpunëtor shkencor në Institutin Albanologjik 
të Prishtinës. Në vitin 1971 mbrojti tezën e 
doktoratës mbi jetën dhe krijimtarinë e Asd-
renit. Pas doktorimit u ngrit në bashkëpunëtor 
të lartë dhe më pas në këshilltar shkencor në 
këtë institut, si dhe u zgjodh profesor inordi-
nar dhe më pas profesor ordinar në Fakultetin 
Filozofik të Universitetit të Prishtinës. Në peri-
udhën 1972-1981 ka qenë drejtor i Institutit 
Albanologjik, pastaj shef disavjeçar i degës së 
gjuhës dhe letërsisë shqipe në Fakultetit Filo-
zofik, si dhe kryeredaktor i revistës letrare “Jeta 
e re”. Veprat e para i botoi nga fusha e kritikës 

dhe studimeve letrare, për të vazhduar pastaj 
me studime për historinë e letërsisë shqipe, 
prozë, drama, publicistikë etj. Nga fusha e kri-
tikës dhe e studimeve letrare botoi veprat: “Epi-
sode letrare” (1967), “Dialogje me shkrimtarët” 
(1968), “Kritika letrare” (1969), “Kontinuitete” 
(1972), “Panteoni i rralluar” (1973), “Shkrim-
tarë dhe periudha” (1975), “Prej tipologjisë 
deri te periodizimi” (1979), “Nocione të reja 
albanologjike” (1983), “Prej letërsisë romantike 
deri te letërsia moderne” (2006) etj. Vepra e tij 
shkencore përbëhet edhe nga studime mono-
grafike, siç janë: “Asdreni - jeta dhe vepra e 
tij” (1972), “Porosia e madhe” (1986), studim 
monografik për Naim Frashërin, si dhe studi-
met e shumta monografike për disa autorë të 
rëndësishëm të letërsisë shqipe. Po kështu, ve-
pra sintezë në tri vëllime “Historia e letërsisë 
shqipe - Romantizmi I-II-III” (1984-1986), 
konsiderohet ndër studimet më të plota për 
periudhën e romantizmit shqiptar. Fushë e in-
teresimit të tij janë periudha e Rilindjes Kom-
bëtare, vlerësimi i veprave të autorëve më të 
rëndësishëm të letërsisë shqipe, problemet e 
periodizimit të letërsisë etj. Në fushën e pro-
zës, R. Qosja në romanin “Vdekja më vjen prej 
syve të tillë” (1974) trajton fatin e popullit dhe 
të intelektualit shqiptar në Kosovë në rretha-
nat shoqërore dhe politike të Kosovës dhe 
të ish-Jugosllavisë. Pas një periudhe të gjatë i 
rikthehet sërish prozës dhe boton veprat “Një 
dashuri dhe shtatë faje”(2001), “Nata është 
dita jonë”(2007), “Bijtë e askujt” (2010) etj. Në 
fushën e dramaturgjisë botoi librin me drama 
“Mite të zhveshura” (1978). Ndërkaq kontrib-
utin e tij në fushën e publicistikës e ka dhënë 
me veprat që i kushtohen çështjes shqiptare në 
përgjithësi dhe çështjes së Kosovës, në veçanti, 
siç janë: “Populli i ndaluar” (1990), “Strategjia 
e bashkimit kombëtar” (1992), “Çështja shq-
iptare - historia dhe politika” (1994), “Fjalori 
demokratik” (1997), “Paqja e përgjakshme” 
(1999) etj. Gjithashtu, R. Qosja ka shkruar disa 
vepra të karakterit polemik “Morfologjia e një 
fushate” (1980), “Realiteti i shpërfillur” (2006), 
“Të vërtetat e vonuara” (2006) etj. Viteve të fun-
dit ka filluar botimin e ditarëve të tij me titul-
lin “Dëshmitar në kohë historike”, duke filluar 
nga viti 1966 e këndej. Deri më tani i ka botuar 
gjashtë vëllime të kësaj serie. Në vitin 2010 
nga Instituti Albanologjik i Prishtinës u botua 
kompleti i veprave të tij në 29 vëllime. Veprat 
e Rexhep Qosjes janë përkthyer në gjuhë të 

ndryshme të botës. Është marrë edhe me vep-
rimtari politike. Në periudhën 1998-2000 dre-
jtoi një subjekt politik dhe për një kohë bënte 
pjesë në Këshillin Transitor të Kosovës gjatë 
viteve të para të qeverisjes së UNMIK-ut në 
Kosovë. Është anëtar i Akademisë së Shken-
cave dhe të Arteve të Kosovës që nga theme-
limi i saj dhe anëtar i jashtëm i Akademisë së 
Shkencave të Shqipërisë. Për krijimtarinë e tij 
është nderuar me çmime, dekorata dhe mirën-
johje. (Sali Bashota)

QYPËRLINJTË. Familje shqiptare vezirësh 
osmanë me origjinë nga fshati Roshnik i rrethit 
të Beratit. Duke filluar nga gjysma e dytë e shek. 
XVII, kjo familje i dha Perandorisë Osmane 
pesë Vezirë të Mëdhenj (kryeministra): 
Mehmet Pasha (1656-1661), Ahmet Pasha 
(1661-1676), Mustafa Pasha (1689-1691), 
Hysejin Pasha (1697-1702), Numan Pasha 
(qershor-gusht 1710). Për shkak se e drejtuan 
shtetin osman për gjysmë shekulli, nga 
shumë bashkëkohës kjo periudhë u mbiquajt 
“Periudha e Qypërlinjve”. Njihen për autoritet 
dhe kompetencë në drejtimin e shtetit 
osman. Në kohën e Qypërlinjve, pikërisht falë 
interesimit të tyre të veçantë për të ngritur në 
pushtet bashkëkombësit e tyre, u fuqizuan 
disa nga oxhaqet shqiptare që patën rol tejet 
të rëndësishëm në jetën politike, shoqërore 
dhe ekonomike të vendit. Gjithashtu edhe 
principata shqiptare e Gjikajve në Moldavi dhe 
Vllahi ka gëzuar mbështetjen e Qypërlinjve. 
Rol politik të rëndësishëm kjo familje ka 
pasur në kohën e luftërave habsburge-osmane 
dhe veneto-osmane në fund të shek. XVII 
dhe në tri dekadat e para të shek. XVIII. 
Gjatë tre shekujve të fundit nga gjiri i kësaj 
familjeje kanë dalë edhe personalitete të tjera 
të shquara që kanë shërbyer në nivele të larta 
të administrimit të shtetit dhe në diplomacinë 
osmane. Gjatë gjysmës së parë të shek. XX, në 
lëmin e studimeve të historisë së kulturës turke 
spikat Fuat Qypriliu. (Dritan Egro)

QYQALLA Hava (1960-2015). Gjuhëtare, 
profesore. Lindi në Trudë të Prishtinës. Shkol-
lën fillore e kreu në vendlindje, të mesmen 
në Prishtinë, studimet për gjuhë dhe letërsi 
shqipe i ndoqi në Fakultetin e Filologjisë në 
Prishtinë. Po aty kreu studimet pasuniversitare 
dhe mbrojti tezën e doktoratës “Sistemi foljor i 
shqipes në veprën e Pjetër Bogdanit”. Punoi si  

mësimdhënëse e shkollës së mesme në Prishti-
në. Më 1988 u zgjodh asistente në degën e gjuhës 
dhe të letërsisë shqipe në Fakultetin e Filologjisë, 
pastaj ligjëruese dhe profesor asistent (2011). 

Botoi një numër artikujsh e studimesh gjuhë-
sorë në Kosovë, Shqipëri dhe Maqedoni. Është 
marrë me gramatikën historike dhe tekstet e 
vjetra të shqipes. (Agnesa Hasimja) 

QYQALLA





RAÇA Shkelzen (1951-2014). Historian. Li-
ndi në Skënderaj. Shkollën fillore dhe të mesme 
i kreu në Prishtinë, ku mbaroi edhe studimet 
për histori në Fakultetin Filozofik të Univer-

sitetit të Prishtinës. Po 
në këtë fakultet kreu 
studimet pasuniversi-
tare dhe mbrojti tezën 
e magjistraturës për Lë- 
vizjen Kombëtare Shq-
iptare dhe Revolucionin 
xhonturk (1977), ndër-
sa më 1987 mbrojti tezën 
e doktoratës mbi mar-

rëdhëniet shqiptaro-greke në periudhën 1829-
1881. Specializoi paleografinë greke në Athinë 
dhe greqishten e re. Për një kohë të shkurtër pu-
noi mësimdhënës në shkolla të mesme, ndërsa 
nga viti 1977 u punësua në degën historisë të 
Institutit Albanologjik të Prishtinës. Pas luftës 
(1999) disa vjet punoi si zyrtar i lartë në Zyrën 
Greke në Prishtinë. La këto vepra të botuara: 
“Marrëdhëniet shqiptaro-greke 1829-1881” 
(1990), “Shtegtimet dhe ngulimet e shqip- 
tarëve në Greqi në shek. XIII-XVI” (2004), 
“Gjurmime në historinë shqiptare” (2009). Sh. 
Raça mori pjesë në simpoziume dhe konfe-
renca shkencore në Kosovë dhe jashtë, ku traj-
toi kryesisht raportet shqiptaro-greke. (Alban 
Dobruna)

RAÇA-HoXHA Shpresa (1953-). Profesore 
universiteti. Lindi në Mitrovicë, shkollën fillore 
dhe gjimnazin i kreu në vendlindje, ndërsa 
studimet e larta për gjuhë dhe letërsi angleze 
i kreu në Fakultetin Filozofik të Universitetit 
të Prishtinës. Studimet pasuniversitare i 
mbaroi më 1986, ndërsa titullin e doktorit të 
shkencave filologjike e mori në vitin 2003. 
Në Universitetin e Prishtinës filloi të punonte 

që nga vitit 1975, si lektore e gjuhës angleze 
në Fakultetin Filozofik, ndërsa prej vitit 1983 
kaloi në marrëdhënie të përhershme pune 
në Fakultetin Ekonomik. Ligjëroi edhe në 
Fakultetin e Makinerisë dhe njëkohësisht 
vazhdoi angazhimet edhe në katedrën e gjuhës 
dhe të letërsisë angleze. Përveç angazhimit në 
procesin mësimor, ka ushtruar edhe detyra 
menaxheriale në Universitet dhe ka botuar 
një numër punimesh shkencore, përfshirë 
disa përkthime dhe monografinë “Kontributi 
i Uilljëm Martin Likut në fushën e studimeve 
albanologjike”. Së fundi ka botuar veprën 
“Fjalor fjalësh e shprehjesh turke”. (Myrvete 
Badiviku).

RAÇKI Franjo (Rački) (1828-1894). Histo-
rian kroat. Lindi në Fuzhinë të Kroacisë. 
Studioi për teologji dhe u doktorua në Vjenë 
(1855). U mor me hulumtimin e dokumenteve 
mesjetare glagolike, latine dhe bizantine. Që 
në moshën rinore u përfshi në Lëvizjen Ilire 
të kroatëve. Ishte njëri ndër themeluesit e 
Akademisë Jugosllave të Shkencave dhe të 
Arteve (JAZU) dhe kryetar i parë i saj. Pas 
hulumtimit në arkiva dhe biblioteka të Romës 
të dokumenteve për historinë kroate, më 1868 
botoi veprën “Bogumilët dhe Paterenët”. Ishte 
redaktor i 26 vëllimeve të revistave shkencore 
e kulturore me titull: “Starine JAZU”, dhe “Rad 
JAZU”, ku mund të ndeshen edhe njoftime 
interesante për historinë e Kosovës gjatë 
mesjetës. Në këtë kuadër duhet veçuar studimi 
“Beteja e Kosovës. Shkaqet dhe pasojat” 
(1889). Nga fundi i jetës punoi për mbledhjen 
e burimeve historike për përmbledhjen: 
“Kodeksi diplomatik i Mbretërisë Kroate, 
Dalmatine dhe Sllavone” (Codex Diplomaticus 
Regni Croatiae, Dalmatiae et Slavoniae), 
edicion që nuk arriti ta përfundonte dhe që më 

pas e vazhduan historianët Tadija Smiçiklas 
dhe Milan Shuflaj. (Muhamet Mala)

RAdAVCI. Fshat i tipit të dendur, 8 km në 
verilindje të qytetit të Pejës, në rrugën Pejë-
Rozhajë. Shtrihet në afërsi të burimit të Drinit të 
Bardhë, në lartësi mbidetare 540 m. Sipërfaqja 
e territorit të fshatit është 558 ha, nga e cila 
gjysma janë pyje, pjesa tjetër ara dhe më pak 
livadhe. Popullsia merret kryesisht me bujqësi. 
Në galerinë e majtë të shpellës së Radavcit, 
te burimi i Drinit të Bardhë janë gjetur 
mbeturinat e gjallesave parahistorike, një pjesë 
e nofullës dhe një dhemb i ariut të shpellës. 
Është vendbanim i vjetër, në të cilin janë gjetur 
mbeturinat e një fortifikate antike. Muret e 
kësaj fortifikate janë të ndërtuara nga gurët e 
thyer dhe llaçi gëlqeror, me mjaft zall të trashë e 
vende-vende me tulla të pjekura, me brendinë 
në formën e kubit. Me emrin Radavça dhe me 
19 shtëpi përmendet në regjistrin kadastral 
osman të sanxhakut të Shkodrës të vitit 1485. 
Derisa në vitin 1921 kishte 334 banorë, në vitin 
2011 Radavci ka 1,352 banorë. Nga objektet 
e standardit shoqëror ka shkollën 9-vjeçare, 
stacionin shëndetësor, dyqanet tregtare dhe 
objekte turistike. (Bajram Kafexholli)

RAdIo “dUKAGJINI”. Radio private e pa- 
varur, me frekuencë nacionale, e cila u theme-
lua në vitin 1999 nga Korporata “Dukagji-
ni”. Nisi me 17 orë program, nga ora 8.00 e 
mëngjesit deri në orën një pas mesnate. Në vi-
tin 2015 transmetonte 21 orë program muzikor 
e foljor. Në fillim transmetoi program si radio 
lokale, për të marrë më vonë licencën e frekue-
ncave nacionale, me shtrirje në tërë territorin 
e Kosovës. Programi i Radio Dukagjinit për-
bëhet nga emisione informative, zbavitëse, 
muzikore etj. Transmeton program nga dy 
studio, në Prishtinë dhe Pejë. Është njëri ndër 
transmetuesit më të mëdhenj radiofonik në 
Kosovë dhe konsiderohet ndër radiostacionet 
me dëgjueshmërinë më të madhe. Duke pasur 
frekuencë nacionale dhe duke ofruar program 
alternativ, ka arritur të dallohet nga radiosta-
cionet e tjera të Kosovës. (Artan Krasniqi)

RAdIo PRISHTINA. Radio shtetërore e 
ish-Jugosllavisë në Kosovë. U themelua pas 
përfundimit të Luftës së Dytë Botërore, më 
1945, në Prizren dhe u emërtua Radio-Prizreni. 
Pak pas themelimit u transferua në Prishtinë, 

e cila u bë qendër administrative dhe politike 
e Kosovës. Në fillim transmetoi program 
vetëm në gjuhën serbe dhe në gjuhën shqipe, 
kurse më vonë transmetoi program edhe në 
gjuhën turke dhe rome. Struktura gjuhësore e 
programit përcaktohej sipas strukturës etnike 
të popullsisë së Kosovës. Radio Prishtina i 
kishte dy kanale: Radio Prishtina, programi 
i parë dhe Radio Prishtina, programi i dytë. 
Ligjshmërisht ishte nën mbikëqyrjen e 
Kuvendit të Krahinës Socialiste Autonome të 
Kosovës. Në vitin 1974 u bë pjesë e shtëpisë 
informative të Radiotelevizionit të Prishtinës, 
në përbërjen e të cilit, përveç Radio Prishtinës, 
ishte edhe Televizioni i Prishtinës, i cili sapo 
ishte themeluar. Radio Prishtina e arriti kulmin 
e zhvillimit profesional e teknik pas vitit 1974, 
kur Kosova njohu autonomi më të gjerë në 
kuadër të federatës Jugosllave. Në korrik të vitit 
1990, pas shuarjes së autonomisë së Kosovës, 
Serbia i mbylli me dhunë dy mediumet atëherë 
më me ndikim në Kosovë, Radio Prishtinën 
dhe Televizionin e Prishtinës. Me dëbimin e 
shqiptarëve nga puna, Radio Prishtina u vu 
plotësisht në shërbim të politikës luftënxitëse 
të Serbisë. Programi në gjuhën shqipe u 
reduktua vetëm në disa emisione lajmesh, 
të përkthyera nga gjuha serbe. Pas çlirimit të 
Kosovës, në qershor të vitit 1999, punëtorët e 
Radio Prishtinës provuan ta rifillonin punën, 
por nuk u lejuan nga KFOR-i, me arsyetim 
se objektet mund të ishin të minuara nga 
policia dhe ushtria serbe. Punëtorët e Radio 
Prishtinës provuan ta funksionalizonin sërish 
këtë medium, por nuk arritën ta bënin këtë, 
pasi nuk kishin mbështetje as nga administrata 
e përkohshme ndërkombëtare dhe as nga 
Qeveria e Përkohshme e Kosovës. Në shtator 
të vitit 1999, ndërtesat dhe resurset e tjera 
të Radio Prishtinës iu dhanë në shfrytëzim 
Radio Kosovës së sapothemeluar, kurse Radio 
Prishtina nuk arriti më të riaktivizohet dhe t’i 
shfrytëzojë resurset e saj. (Hyra Tejeci)

RAdIo TeLeVIZIoNI I PRISHTINËS 
(RTP). (Arkitektura.) Në vitin 1965 nga firma 
projektuese “Slovenija Projekt” nga Lubjana me 
arkitekt O. Gaspari u punua projekti i ndërtesës 
së Radio-Prishtinës me sipërfaqe prej 7,000 m2. 
Arkitektura e ndërtesës i takon modernizimit 
internacional, me strukturë kompozicionale të 
përbërë nga kulla kryesore vertikale me fasadë 
të kombinuar me materiale të tullës dhe betonit 

natyror, me elemente të theksuara vertikale 
dekorative, planimetri karakteristike të tre-
këndëshit barabrinjës, me sipërfaqe prej 250 
metrash katrorë, me katet B+P+10 dhe lartësi 
rreth 42 metra, me sipërfaqe të tërësishme 
prej 3,000 metrash katrorë. Pjesa e dytë e 
ndërtesës është kompozicioni horizontal me 
etazhitet P+1 dhe sipërfaqe prej 4,000 metrash 
katrorë. Në katin e parë të pjesës horizontale 
është e vendosur salla e madhe e prezentimeve 
skenike dhe koncertale me kapacitet prej 200 
ulësesh, me hapësirat përcjellëse të shikuesve 
dhe të artistëve, me salla për ushtrime të 
instrumentistëve dhe solistëve, hapësira për 
prova të dramës si dhe 5 studiove të incizimit 
me hapësira përcjellëse të teknikës. Në vitin 
1983 u punua projekti i adaptimit të katit 
përdhes nga Enti për Urbanizëm dhe Projektim 
në Prishtinë, i cili ishte shfrytëzuar për 
vendparkime të automjeteve zyrtare të TVP-së. 
Me kërkesë të investitorit për rritje të kapacitetit 
të hapësirave për nevoja funksionale të RTP-
së, edhe ky kat shndërrohet në hapësira për 
shërbime të përgjithshme, produksion, sallë të 
mbledhjeve me sallon, restorant dhe kuzhinë. 
Prej vitit 1999 deri më sot salla koncertale është 
jashtë funksionit, kurse në hapësirat e kullës 
administrative është vendosur Radio-Kosova. 
(Vlora Navakazi)

RAdIoT NACIoNALe, RAJoNALe dHe 
LoKALe. Radio me shtirje të ndryshme 
frekuencash, të cilat funksionojnë me licencën 
e Komisionit të Pavarur të Medieve të Kosovës. 
Deri në vitin 2016 në Komisionin e Pavarur 
të Medieve janë të licencuar gjithsej 82 radio, 
4 prej tyre kanë frekuencë nacionale (Radio 
Kosova 1, Radio Kosova 2, Radio 21 dhe Radio 
Dukagjini), 14 janë radio rajonale, kurse 64 

janë radio lokale. Nga numri i përgjithshëm, 37 
radio transmetojnë program në gjuhën shqipe, 
16 në gjuhën serbe, 3 radio lokale transmetojnë 
program në gjuhën boshnjake, 2 radio lokale 
në gjuhën turke, 1 në gjuhën gorane, 1 në 
gjuhën rome, kurse 20 radio transmetojnë 
program në dy apo tri gjuhë. Radiot lokale në 
Kosovë u krijuan në vitet ’70 të shek. XX nga 
kuvendet komunale të qyteteve: Mitrovicë, 
Prizren, Gjilan, Gjakovë, Pejë dhe Ferizaj. Ato 
financoheshin nga komunat përkatëse dhe nga 
reklamat. Funksionuan deri në korrik 1990, kur 
në to u vunë masat e dhunshme të Serbisë. Mbas 
vitit 1999 kishte një shtrirje të gjerë të radiove 
lokale në gjithë Kosovë, në gjuhën shqipe dhe 
në gjuhët e minoriteteve. Radio Kosova 1 dhe 
Radio Kosova 2 transmetojnë program në pesë 
gjuhë (shqip, serbisht, turqisht, boshnjakisht 
dhe në gjuhën rome). Funksionimi i radiove 
nacionale, rajonale dhe lokale rregullohet me 
Ligjin nr. 04/L-44 për Komisionin e Pavarur 
të Medieve. Përjashtim bëjnë Radio Kosova 
1 dhe Radio Kosova 2, funksionimi i të cilave 
rregullohet me Ligjin për Radiotelevizionin e 
Kosovës. (Hyra Tejeci)

RAdIoT NACIoNALe. Radio me shtrirje 
frekuencash në tërë territorin e Kosovës, të 
licencuara nga Komisioni i Pavarur i Medieve. 
Në Kosovë funksionojnë 4 radio me frekuenca 
nacionale: Radio Kosova 1, Radio Kosova 2, 
Radio 21 dhe Radio Dukagjini. 
Radio Kosova 1 është njësi e transmetuesit 
të vetëm publik, Radiotelevizionit të Koso-
vës (RTK). U themelua në vitin 1999 nga  
Organizata Europiane për Siguri e Bashkë-
punim (OSBE) dhe u menaxhua nga Unioni 
Europian i Transmetuesve (Europian Broad-
casting Union-EBU). Prodhon dhe transmeton 
program në gjashtë gjuhë: në gjuhën shqipe, 
angleze, serbe, turke, boshnjake dhe rome. 
Programet e saj i transmeton në rrjetin tokësor 
dhe në rrjetin satelitor. Është e vendosur në 
ndërtesën e ish-Radio Prishtinës, në Prishtinë. 
Financohet nga Kuvendi i Kosovës, kurse 
menaxhohet nga menaxhmenti i zgjedhur nga 
bordi i drejtorëve, anëtarët e të cilit zgjidhen 
nga Kuvendi. Funksionimi i saj rregullohet me 
Ligjin për Radiotelevizionin e Kosovës. 
Radio Kosova 2 është njësi e transmetuesit 
publik, Radiotelevizionit të Kosovës (RTK). U 
themelua në vitin 1999 me emrin “Radio Blue 
Sky”, nga Fondacioni zviceran “Hirondelle” 

(organizatë joqeveritare e gazetarëve dhe 
ndihmës profesionale humanitare). Pak kohë 
pas themelimit filloi të funksionojë në kuadrin 
e Misionit të Përkohshëm të Kombeve të 
Bashkuara në Kosovë (UNMIK). Në vitin 
2000 u transformua si program i dytë i Radio 
Kosovës. Në vitin 2012 u emërtua “Radio 
Kosova 2”. Tani është pjesë e Radiotelevizionit 
të Kosovës (RTK). Transmeton program në 
rrjetin tokësor dhe satelitor. Është vendosur në 
ndërtesën e ish-Radio Prishtinës, në Prishtinë. 
Financohet nga Kuvendi i Kosovës, kurse 
menaxhmenti zgjidhet nga bordi i drejtorëve, 
të cilët zgjidhen nga Kuvendi i Kosovës. Edhe 
funksionimi i saj rregullohet me Ligjin për 
Radiotelevizionin e Kosovës. 
Radio 21 është radio nacionale me seli në 
Prishtinë, e themeluar në vitin 1999. Në fillim 
ka nisur transmetimin e programit përmes 
internetit. Një kohë lajmet e kësaj radioje 
janë transmetuar edhe përmes frekuencave 
të BBC-së. Gjatë kohës së sulmeve ajrore të 
NATO-s ndaj Serbisë, ka filluar transmetimin e 
programit nga Shkupi. Pas luftës, në vitin 1999, 
e ka rifilluar punën në Prishtinë. 
Radio Dukagjini është radio me frekuencë 
nacionale, me seli në Pejë. U themelua në vitin 
1999 nga kompania “Dukagjini”. Transmeton 
program në gjuhën shqipe, nga studiot e saj 
në Pejë dhe në Prishtinë. Disa hulumtime të 
kryera nga kompani të specializuara e kanë 
nxjerrë si radion më të dëgjuar në Kosovë. 
(Hyra Tejeci)

RAdIoT RAJoNALe. Radio me shtrirje 
frekuencash në rajone të ndryshme të Kosovës, 
të licencuara nga Komisioni i Pavarur i 
Medieve të Kosovës. Ky komision deri në vitin 
2016 ka licencuar 14 radio rajonale, nga të cilat 
më të njohurat janë: 
Radio Ballkan, radio me frekuencë rajonale, 
me seli në Prizren, që transmeton program në 
gjuhën turke, shqipe, boshnjake dhe rome. 
Radio Ferizaj, u themelua nga Kuvendi 
Komunal i Ferizajt më 1967. Në vitin 1990 
u mbyll nga Serbia. Pas luftës, më 1999 e ka 
rinisur punën sërish. Prej vitit 2002 funksionon 
si organizatë joqeveritare. Është e regjistruar si 
radio rajonale.
Radio Gjakova, u themelua nga Kuvendi i 
Komunës së Gjakovës më 1979. Më 1991 u 
mbyll me forcë nga pushteti serb. U riaktivizua 
menjëherë pas luftës më 1999. Sot e ka statusin 
e organizatës joqeveritare. 

Radio “Kosova e Lirë”, është radio rajonale, e 
themeluar nga Shtabi i Përgjithshëm i UÇK-
së në nëntor të vitit 1998. Gjatë luftës ka 
transmetuar program nga malet e Berishës, 
në pjesën qendrore të Kosovës. Pas luftës është 
zhvendosur në Prishtinë dhe ka statusin e 
organizatës joqeveritare.
Radio KIM (Kim - akronim i emërtimit 
“Kosovo i Metohija”), është radio rajonale, me 
seli në Çagllavicë, afër Prishtinës. Transmeton 
program në gjuhën serbe dhe në gjuhën rome. 
Radio KM (KM - akronim i “Kosovska Mitro-
vica”) Është radio rajonale, me seli në pjesën 
veriore të Mitrovicës. Transmeton program në 
gjuhën serbe. 
Radio Mitrovica, u themelua më 1999 nga Or-
ganizata joqeveritare “Mitrovica”. Transmeton 
program në gjuhën shqipe dhe në gjuhët e mi-
noriteteve. 
Radio Peja, është radio rajonale e themeluar në 
vitin 1975 nga Kuvendi Komunal i Pejës. Në 
vitin 1990 pushteti serb i dëboi shqiptarët nga 
puna dhe e pagëzoi “Radio Metohija - studio 
Peć”. Në vitin 2000 u riaktivizua me ndihmën 
e disa organizatave ndërkombëtare në Kosovë. 
Transmeton program në gjuhën shqipe, bosh-
njake, turke dhe rome. 
Radio Prizreni është radio rajonale e themeluar 
nga Kuvendi i komunës së Prizrenit në vitin 
1975. Ka transmetuar program në gjuhën 
shqipe, serbe, turke, boshnjake dhe rome. Në 
vitin 1991 redaksia e programit në gjuhën shqipe 
u mbyll nga pushteti serb. Pas luftës, më 1999, u 
riaktivizua përsëri. Nga viti 2002 funksionon në 
kuadrin e Shoqatës për përparimin e medieve 
“Shadërvani”. Transmeton program në gjuhën 
shqipe dhe turke.
Radio Vala Rinore, është radio rajonale me seli 
në Prishtinë. Punën e ka nisur në vitin 2000. 
Në vitin 2001 nisi transmetimin edhe përmes 
internetit, kurse në vitin 2010 filloi edhe 
transmetimin digjital. (Hyra Tejeci)

RAdIoTeLeVIZIoNI I KoSoVËS (RTK). 
Transmetues publik, i themeluar në shtator të 
vitit 1999, nga Organizata Europiane për Siguri 
e Bashkëpunim (OSBE). Në fillim u menaxhua 
nga Unioni Europian i Transmetuesve (Euro-
pian Broadcasting Union-EBU), kurse një 
vit më vonë (2011) menaxhimi i RTK-së i 
kaloi bordit të drejtorëve. RTK-ja ka 4 kanale 
televizive, 2 prej të cilave janë të licencuara si 

televizione nacionale (RTK 1 dhe RTK 2) dhe 
2 kanale të radios, po ashtu të licencuara si 
radio nacionale (Radio Kosova 1 dhe Radio 
Kosova 2). RTK 1 prodhon dhe transmeton 
program në pesë gjuhë: shqipe, serbe, turke, 
boshnjake dhe rome. Programet e RTK-së 
transmetohen në rrjetin tokësor dhe në atë 
satelitor. RTK 2 prodhon dhe transmeton 
program në gjuhën serbe. RTK 3 është kanal 
informativ, ku transmetohen kryesisht lajme 
dhe programe lidhur me temat aktuale në vend, 
kurse RTK 4 është kanal i destinuar kryesisht 
për programe dokumentare dhe kulturore, 
artistike dhe argëtuese. RTK-ja financohet 
nga buxheti i Kosovës, kurse funksionimi i 
tij është i rregulluar me një ligj të veçantë, 
Ligjin 2011/04-L-046 për Radiotelevizionin e 
Kosovës. Sipas ligjit, drejtohet e mbikëqyret nga 
bordi i drejtorëve, anëtarët e të cilit zgjidhen 
nga Kuvendi i Kosovës, kurse menaxhohet nga 
menaxhmenti, i cili zgjidhet nga bordi. RTK-ja 
i shfrytëzon objektet dhe resurset e tjera të ish-
Radiotelevizionit të Prishtinës (RTP), i cili nuk 
është funksionalizuar pas përfundimit të luftës 
në vitin 1999. (Hyra Tejeci)

RAdIoTeLeVIZIoNI I PRISHTINËS 
(RTP). Shtëpi informative shtetërore e periu-
dhës së autonomisë së Kosovës, e themeluar në 
vitin 1974 nga Kuvendi i Krahinës Socialiste 

Autonome të Ko- 
sovës. RTP-ja ishte 
“organizatë e për-
bërë e punës së 
bashkuar”, e përbërë 
nga 5 njësi: Tele-
vizioni i Prishtinës (i 
themeluar i fundit), 
Radio Prishtina, 
Produksioni muzi-

kor, Transmetuesi e lidhjet dhe Shërbimi i 
parapagimit. RTP-ja funksiononte në bazë të 
Ligjit të punës së bashkuar, por kishte trajtim 
si organizatë me rëndësi të veçantë shoqërore 
e politike. Formalisht, RTP-ja mbikëqyrej nga 
Kuvendi, por rol vendimtar në politikën re-
daktuese kishte Komiteti Krahinor i Lidhjes 
së Komunistëve. RTP, si medium me ndikim 
të jashtëzakonshëm te publiku, ka pasur një 
ndikim të madh edhe në procesin e zhvillimit 
të përgjithshëm shoqëror, kulturor e arsimor 
në Kosovë dhe në krijimin dhe afirmimin e 
vlerave kulturore e artistike. Në vitet ’70 e ’80 

RTP-ja kishte një ndikim të konsiderueshëm 
edhe në zhvillimet politike. Por kulmin e ndi-
kimit e arriti në fund të vitit 1989, në periud-
hën e debateve publike lidhur me ndryshimet 
kushtetuese që po imponoheshin nga Serbia 
dhe sidomos në vitin 1990, kur nisi artikulimi 
publik i vullnetit të popullit të Kosovës për re-
alizimin e të drejtës për vetëvendosje dhe për 
status të barabartë me republikat tjera të Fed-
eratës Jugosllave. Duke parë ndikimin e RTP-
së në afirmimin e kërkesës për vetëvendosje, 
Serbia ndërpreu me dhunë programet e radios 
dhe të televizionit dhe i largoi nga puna pjesën 
dërrmuese të punëtorëve shqiptarë. Prej vitit 
1990 deri në vitin 1999, kur Serbia u detyrua 
të tërhiqej nga Kosova, RTP-ja transmetonte 
ekskluzivisht programe në gjuhën serbe dhe 
disa emisione të shkurtra lajmesh të përkthyera 
nga gjuha serbe në gjuhën shqipe, turke dhe 
rome. Pas përfundimit të luftës në vitin 1999, 
punëtorët e RTP-së nuk arritën të riaktivizo-
nin këtë medium, pasi Misioni i Përkohshëm 
i Kombeve të Bashkuara dhe misionet e tjera 
ndërkombëtare, si edhe Qeveria e Përkohshme 
e Kosovës, nuk u dhanë mbështetje. Në vend të 
RTP-së u themelua Radiotelevizioni i Kosovës 
(RTK), të cilit iu dhanë në shfrytëzim ndërtesat 
dhe resurset e tjera të RTP-së. (Hyra Tejeci)

RAdIoTeLeVIZIoNI-21. Transmetues pri-
vat, njëra nga mediet elektronike me licencë 
kombëtare në Kosovë. U themelua si radio e 
parë shqiptare në internet (11 maj 1998) dhe 

pastaj edhe si Pro-
duksioni-21. Në ja- 
nar të vitit 1999, Ra-
dio-21 fillon tran- 
smetimin e 2 edi-
cioneve 15 minu-
tash në BBC World, 
ndërsa dokumen-
tarët e Produksio-
nit-21 u shfaqën në 

“CNN World Report”. Më 24 mars 1999 zyrat e 
Radios-21 u bastisën nga policia serbe dhe radi-
oja e pushoi punën deri më 7 prill 1999, kur je-
pet informacioni i parë nga Maqedonia. Më 11 
maj 1999, Radio-21 rifillon programin e plotë 
në internet me 7 edicione lajmesh në gjuhën 
shqipe dhe 5 edicione lajmesh në gjuhën an-
gleze. Më pas filloi transmetimin e programit 
të vet në valë të shkurta, përmes Radio-Holan-
dës, nga 150 minuta në ditë, duke filluar nga 

ora 22:00. Radio-21 u kthye në Kosovë më 14 
korrik 1999, e ndihmuar nga KFOR-i anglez. 
Të njëjtën ditë fillon transmetimin e programit 
24 orësh në valë të mesme. Një vit më vonë, 
më 22 shtator të vitit 2000 fillon transmetimi 
i programit TV-21 përmes satelitit, ndërsa prej 
22 nëntorit të vitit 2000 përmes rrjetit tokësor 
KTTN. Brenda më pak se një viti, TV-21 ar-
riti të transmetojë 24 orë program në ditë. Ra-
dio-21 dhe TV-21 janë media historike me li-
cencë kombëtare. Në vitin 2015 “Company-21” 
themeloi edhe TV-21 në Maqedoni, i cili bart 
gjithashtu licencë kombëtare të transmetimit. 
Në dhjetor të vitit 2013, RTV-21 filloi trans-
metimin në HD si dhe transmetimin eksperi-
mental tokësor digjital. (Ibrahim Berisha)

RAdoGoSHI Kadrush (1948-). Shkrimtar. 
Lindi në Gjakovë. Kreu shkollimin fillor dhe 
të mesëm në vendlindje, ndërsa studimet për 
gjuhë dhe letërsi shqipe në Prishtinë. Një kohë 
punoi si mësimdhënës i gjuhës shqipe në shkolla 
të mesme të Gjakovës. U burgos dhe u dënua 
për propagandë antijugosllave. Me shkrime 
filloi të merret që nga vitet ‘70. Shkruan poezi, 
prozë, dramë dhe ese, kritikë letrare dhe artikuj 
studimorë për letërsinë. Vepra të botuara: “Në 
mes të heshtjes e këngës” (1981), “Në udhëkryq” 
(1984), “Poetika e romanit bashkëkohor 
shqiptar”(1985), “Nekrologji për Sodomën” 
(1991), “Jeta artistike e Ilir Shkretës”  (1993), 
“Interpretime” (1993), “Heraldika e pikëllimit” 
(1997), “Homo Dardanicus” (2001), “Adem 
Jashari dhe vdekja” (2001), “Nëpër universin 
letrar” (2003), “Pikon çati e shpirtit” (2004), 
“Orfeu nga Vendenisi” (2005), “Nëpër rrathët 
e ferrit serb” (2000), “Pikëllim i buzëqeshur” 
(2006), “Semantika e bregut tjetër” (2008), 
“Çabrat antologjia - seancë e përshpirtshme” 
(2008). Jeton në SHBA. (Nazmi Rrahmani)

RAdoNIQ (Radonić) Jovan (1873-1956). 
Historian, bizantolog, bibliotekar, akademik. 
Lindi në Mol (Austro-Hungari, sot në 
Vojvodinë). Studioi në Fakultetin Filozofik të 
Universitetit të Vjenës, ku dhe mori gradën 
e doktorit të shkencave për filozofi (1896). 
Punoi si bibliotekar në Novi-Sad, ndrësa më 
pas u zgjodh profesor i historisë së mesjetës 
në Universitetin e Beogradit (1919). Më 
1948 u bë anëtar i rregullt i Akademisë Serbe 
të Shkencave dhe të Arteve. Shkroi vepra 
shkencore për historinë mesjetare të Ballkanit, 

përfshirë edhe historinë e shqiptarëve: “Europa 
Perëndimore dhe vendet e Ballkanit përball 
turqve në gjysmën e parë të shekullit XV” 
(1905), “Gjuragj Brankoviqi, despot i Ilirikut” 
(1929), “Gjergj Kastrioti Skënderbeu dhe 
Arbëria në shek. XV” (1942) etj. Në veprën 
për Skënderbeun janë përfshirë burime të 
shumta nga arkivat e Dubrovnikut, Venedikut, 
Romës, Milanos, Mantovës, Barcelonës etj., 
duke përfshirë edhe fragmente nga kronistët 
bizantinë, si Halkokondili, Dukasi, Sfrancesi 
dhe Kritobuli. Dokumentet për Skënderbeun 
nga arkivat e Barcelonës dhe të Milanos (gjithsej 
105) janë dokumente, të cilat albanologu kroat 
Milan Shuflaj ia kishte huazuar Radoniqit. Në 
veprat e tij “Kuria Romake dhe vendet e sllavëve 
të jugut gjatë shek. XVI-XIX” (1950) dhe “Akte 
dhe diploma të Dubrovnikut”, në disa vëllime, 
(1934-35) gjejmë të dhëna të shumta dhe të 
rëndësishme për Kosovën. (Gjon Berisha)

RAdoNIQI Zija (1954-). Piktor. Lindi në 
Pejë. Shkollën fillore dhe Shkollën e Mesme të 
Artit i kreu në Pejë, u diplomua në Akademinë 
Mbretërore të Arteve të Bukura, drejtimi i pik-
turës, në Bruksel (1982). Në vitin 1980 u shpër-
blye me çmimin “Alexandre Alaux-Backes” të 
qytetit të Brukselit, ndërsa më 1981 mori çm-
imin e Lidhjes së Artisteve Profesionistë të Bel-
gjikës. Nga viti 1983 punon në Shkollën e Artit 
në Pejë, si pedagog i vizatimit dhe i pikturës. 
Si anëtar i Shoqatës së Artistëve Figurativë të 
Kosovës mori pjesë në disa ekspozita kolektive 
brenda dhe jashtë vendit. Ekspozoi individual-
isht në Pejë (1987). Ishte kryetar i Shoqatës së 
Artistëve Figurativë për Rajonin e Pejës (1986-
2000). Në pikturën e tij ndërthuret shprehja 
surreale dhe poentilike. (Rexhep Goçi)

RAdoVIQ (Radović) Vladimir-Vlada (1901-
1986). Piktor. Lindi në Pejë. Kreu shkollimin 
fillor dhe të mesëm në Pejë, ndërsa Shkollën 
Shtetërore të Artit në vitin 1926 në Beograd. 
Ishte ndër themeluesit e Shkollës së Mesme të 
Artit në Pejë në vitin shkollor 1948/49, ku pu-
noi deri në pension. Kreu edhe detyra të tjera 
në institucionet dhe sistemin arsimor të kohës. 
Në vitin 1955 themeloi Galerinë (mësonjëtore-
këshillimore) në Pejë. Veprimtaria e tij krijuese 
shquhet për teknikën e akuarelit dhe për moti-
vet autoktone të vendlindjes. Opusin e veprave 
të tij e karakterizojnë portretet dhe imazhet e 
lojërave të Rugovës si dhe motivet shqiptare 

nga Kruja deri në Sa-
randë. Hapi ekspozita në 
Pejë më1926 dhe 1936, 
në Prishtinë më 1947, 
në Mitrovicë dhe sërish 
në Prishtinë më 1948, 
pastaj në Beograd 1952 
dhe në qendra të tjera 
të ish-Jugosllavisë. Mori 
pjesë në shumë ekspozi-

ta të përbashkëta nga viti 1934, ndërsa në peri-
udhën 1947-1975 ekspozoi pothuaj në të gjitha 
ekspozitat e Shoqatës së Artistëve Figurativë të 
Serbisë dhe të Kosovës. U nderua me çmime 
profesionale dhe mirënjohje publike. (Hivzi 
Muharremi) 

RAdUNoVIQ (Radunović) Velimir (1928-).  
Mjek, kirurg, profesor universiteti. Lindi në 
Nova Cërvenka, Mali i Zi. Mbaroi shkollimin 
fillor në vendlindje, kurse gjimnazin në 
Podgoricë. Kreu Fakultetin e Mjekësisë në 
Beograd (1953). Pas diplomimit u punësua në 
repartin e kirurgjisë të Spitalit të Përgjithshëm 
të Mitrovicës. Pas specializimit qëndroi për 
aftësim profesional në Paris dhe Moskë. Ishte 
anëtar i këshillit redaktues të “Acta chirurgica 
Iugoslavica” dhe kryeredaktor i parë i revistës 
së Shoqatës së Mjekëve të Kosovës “Praxis 
Medica”. Më 1967 mori titullin primarius, më 
1975 në Beograd mbrojti temën e doktoratës. 
Më 1971 u zgjodh docent i lëndës së kirurgjisë 
dhe kirurgjisë luftarake në Fakultetin e 
Mjekësisë në Prishtinë, ndërsa titullin profesor 
ordinar e mori në vitin 1981. Në vitin 1977 
kaloi me punë në Qendrën Klinike në Beograd. 
Është autor dhe bashkautor i shumë punimeve 
shkencore dhe profesionale. (Avdyl Krasniqi)

RAFINeRIA e PLUMBIT, ZVeÇAN. E 
themeluar në vitin 1946, ishte organizatë 
punuese në përbërje të kombinatit “Trepca”. 
Veprimtaria themelore e rafinerisë së plumbit 
ishte prodhimi i metaleve me ngjyrë, plumb 
dhe bismut, si dhe i metaleve fisnike, ar dhe 
argjend. Prodhimi i metaleve me ngjyrë dhe 
atyre fisnike zhvillohej në 12 kazanët 300 
tonësh, si dhe në pajisjet e veçanta të furrave 
rrotulluese, flakore, kupeluese dhe të celulave 
të elektrolizës së arit dhe të argjendit. Lënda 
për rafinim ishte plumbi bruto nga shkritorja, 
i cili kishte këtë përmbajtje: metale me ngjyrë 
(Pb, Cu,As, Sb, Bi), ato fisnike (Au dhe Ag), 

si dhe metale të rralla (Ge, Te, Ta). Ishte e 
domosdoshme që të bëhej rafinimi i plumbit 
për t’i larguar metalet shoqëruese, në mënyrë 
që të arrihej cilësia e dëshiruar me përbërje 
Pb-99,99%. Aftësia prodhuese e rafinerisë 
ishte 89,000 tonë në vit (1988). Për shkak të 
ndotjes enorme të ambientit, Administrata e 
OKB-së në Kosovë (UNMIK) pezulloi punën e 
metalurgjisë së plumbit. (Asllan Vitaku)

RAFUNA Naser (1980-).  Aktor, producent. 
Lindi në Prishtinë, ku mbaroi shkollën fillore 
dhe të mesme. Kreu aktrimin në Fakultetin e 
Arteve të Universitetit të Prishtinës më 2003. 
Interpretoi një sërë rolesh në teatrot e Kosovës. 
Luajti në komedinë “Tre gjermanët e trashë” të 
Teatrit “Oda” në Prishtinë (2004), shfaqje që 
kishte shumë repriza. Është i njohur si aktor 
serialesh televizive dhe skeçesh humoristike, 
si “Kafeneja jonë”, “Çka ka shpija” etj. Është 
themelues dhe drejtor shumëvjeçar i Festivalit 
ndërkombëtar të filmit të shkurtër “Shqip Film 
Fest”. Ka interpretuar edhe në filma artistikë të 
metrazheve dhe zhanresh të ndryshme. (Besim 
Rexhaj)

RAHIMI Shukri (1925-). Historian, profe-
sor universiteti. Lindi në Nasalcë të Bujanocit. 
Shkollën fillore e kreu në vendlindje, ndërsa 
normalen në Nish. Kreu Fakultetin Filozofik 
dega e historisë në Shkup më 1960. U doktorua 
në Fakultetin Filozofik të Prishtinës në janar të 
vitit 1974. Punoi profesor në Shkollën Normale 
të Shkupit dhe në Shkollën e Lartë Pedagogjike 
në Shkup. Më 1974 kaloi në Fakultetin Filozo-
fik të Universitetit të Prishtinës, si ligjërues i 
historisë së popujve të Jugosllavisë. Ka të botu-
ara një numër punimesh shkencore dhe veprat 
“Vilajeti i Kosovës” (1974), “Lufta e shqiptarëve 
për autonomi 1897-1912” (1978). Në periud-
hën 1994-1998 ishte deputet i Kuvendit të Re-
publikës së Maqedonisë. (Zeqirja Idrizi)

RAHoVeCI. Qytet në jugperëndim të Ko-
sovës, qendër e komunës me të njëjtin emër. 
Pozita gjeografike e Rahovecit është shumë e 
përshtatshme, ngase gjendet në udhëkryqin 
që lidh Podrimen, Llapushën dhe Drenicën, 
ndërsa përmes Xërxës lidhet në rrugën kryesore 
Prizren-Pejë. Qyteti i Rahovecit ka sipërfaqe 
kadastrale prej 48.9 km² dhe rreth 15,892 
banorë rezidentë. Rreth 20% e zonës kadastrale 
të këtij vendbanimi është e mbuluar me vreshta, 

ndërsa pjesa tjetër përfshin arat dhe zonën 
e ndërtuar. Rahoveci është qytet i vjetër, me 
gjurmë të lashta që nga antika. Në këtë zonë 
janë gjetur disa eksponate të kësaj periudhe, të 
cilat dëshmojnë se banorët e këtij rajoni që në 
atë kohë merreshin me vreshtari. Në periudhën 
osmane janë ndërtuar disa objekte të karakterit 
fetar. Sipas defterit kadastral të sanxhakut të 
Shkodrës të vitit 1485, Rahoveci kishte 32 shtëpi, 
ndërsa në defterin e sanxhakut të Prizrenit të vitit 
1591 ishin të regjistruara 43 shtëpi. Me emrin 
Rahovec është regjistruar edhe në një hartë 
austriake të vitit 1689. Në Rahovec janë ruajtur 
shumë shtëpi të vjetra karakteristike dhe objekte 
të tjera, siç është Kulla e Sahatit e ndërtuar në 
vitin 1784. Turizmi kulturor kryesisht bazohet 
në trashëgiminë kulturore-arkitektonike. Në 
qendër të qytetit janë të vendosura monumentet 
historike të ndërtuara rreth 400 vjet më parë: 
Teqja e Madhe-Helveti, Teqja Rufai, Teqja 
Melami, Kulla e Sahatit, pesë xhami, si dhe teqet 
e tjera në qytet. Pas Luftës së Dytë Botërore 
bëhen ndryshime të shumta në fizionominë 
e qytetit, duke u zvogëluar numri i popullsisë 
aktive në bujqësi, ndërsa mori krah zhvillimi i 
industrisë. Një ndër objektet më të rëndësishme 
industriale është ajo e masave plastike dhe 
bodrumi bashkëkohor i verës me kapacitet 200 
vagonë. Rahoveci është qendër administrative, 
arsimore, shëndetësore, kulturore, sportive, 
tregtare për zonën e Podrimes. (Idriz Shala) 

RAHoVeCI (komuna). Komunë në pjesën 
jugperëndimore të Kosovës, me qendër qyte-
tin me të njëjtin emër. Komuna e Rahovecit 
zë sipërfaqen prej 275.5 km2, në të cilën jeto-
jnë 56,208 banorë, në 36 vendbanime. Nga 
ana fiziko-gjeografike paraqiten tipare kara-
kteristike që shprehen në shumëllojshmërinë 

e peizazhit, me forma të ndryshme relievore. 
Zona perëndimore dhe jugore e komunës 
është kryesisht rrafshinore, me toka të për-
shtatshme për kultivimin e drithërave dhe 
perimeve, ndërsa pjesa veriore dhe lindore e 
komunës është kryesisht kodrinore, e mbu-
luar me vreshta dhe pyje. Ekzistojnë lidhje të 
mira rrugore me komunat e tjera përreth dhe 
më gjerë. Në jug të komunës kalon magjis-
tralja dhe hekurudha Prizren-Pejë, ndërsa në 
një distancë rrugore prej 12 km Rahoveci li-
dhet me Rrugën e Kombit. Klima me tipare të 
mesme mesdhetare ndihet rreth lumit Drini i 
Bardhë, ku shtrihet një numër i tërë vendban-
imesh, kurse ajo kontinentale vërehet në malet 
e Koznikut, Zatriqit dhe Shkozës. Temperatu-
rat mesatare vjetore janë 11,70 C. Maksimumi 
absolut paraqitet në muajin korrik prej 38,50 C, 
ndërsa minimumi në muajin shkurt me -14,50 

C. Reshjet maksimale në Rahovec janë 1.047,2 
mm, ndërsa minimale 609,9 mm. Mesatarja 
e reshjeve është 707.7 mm. Rrjeti hidrografik 
është relativisht i dendur. Kjo paraqet pasurinë 
natyrore të komunës dhe një ndër kushtet për 
ekzistencën e botës bimore dhe aktiviteteve 
njerëzore. Hidrografinë e territorit të komunës 
e përbëjnë disa qindra burime, lumenj dhe për-
renj, ndërsa nëpër të rrjedh edhe lumi Drini i 
Bardhë me gjatësi prej 30 km. Drini i Bardhë 
ka prerë masivin gëlqeror Gradishin, duke for-
muar grykën epigjenike atraktive me gjatësi 
prej 450 m. Në këtë kanion është ndërtuar Ura 
e Fshejtë me gjatësi prej 70 m dhe lartësi 30 m. 
Zhvillimi ekonomik në komunën e Rahovecit 
është orientuar më tepër në bujqësi, vreshtari 
dhe perimtari. Afro 65% e popullatës e siguro-
jnë ekzistencën nga aktivitetet bujqësore. Rah-
oveci paraqet bazën e prodhimtarisë së pemëve 
dhe perimeve në Kosovë. Në këtë trevë rrushi 
kultivohet qysh nga antika. Rreth 68% e terri-
torit të komunës së Rahovecit është e mbuluar 
me toka bujqësore, ndërsa pjesa tjetër përfshin 
pyjet dhe zonat e ndërtuara. (Idriz Shala) 

RAHoVeCI sheh Sylejman (?-1771). Poet i 
letërsisë shqipe alhamiado, themelues i Teqesë 
së Madhe të halvetinjve në Rahovec. Rrjedh 
nga një familje e kamur, e cila mbante titullin 
Begzade. Paraardhësit e sheh Sylejmanit kanë 
jetuar në Elbasan, në Shkodër, në Brusë dhe 
në Potoçan. Babai i tij Ejupi, nga Potoçani u 
vendos në Rahovec. Pas mbarimit të studimeve 
vijoi mësimet për misticizëm islam. Në vitin 

1732 sheh Sylejmani ngriti teqenë dhe erdhi 
në postin e shehut, ku veproi derisa vdiq. 
Pasardhësit e tij kanë mbajtur postin e shehut 
në këtë teqe deri në ditët e sotme, por edhe 
poste të tjera fetare. Disa prej tyre kanë qenë 
edhe autorë veprash teologjike e letrare, si 
dhe skriptorë dorëshkrimesh. Dorëshkrimet 
e shumta të kopjuar nga pasardhësit e sheh 
Sylejman Rahovecit, të cilat i gjejmë edhe në 
teqe të tjera të Kosovës, dëshmojnë për një 
rol kulturor që ka luajtur Teqeja e Madhe e 
halvetinjve në Rahovec dhe themeluesi i saj, 
sheh Sylejmani. Ai është autor i ilahisë “Ah, un 
i mjeri kesh tue fjet”, e cila është ndër dëshmitë 
më të vjetra të letërsisë shqipe alhamiado në 
Kosovë. (Nehat Krasniqi) 

RAHoVICA. Fshat në komunën e Preshevës, 
me mbi 1,000 shtëpi dhe me mbi 5,100 banorë 
(2002). Pas Tërrnocit është vendbanimi i dytë 
rural për nga madhësia në Luginën e Preshevës. 
Rahovica është fshat i banuar vetëm me popullsi 
shqiptare. Shtrihet në 465-500 m të lartësisë 
mbidetare, në të dy anët e lumit të Rahovicës, 
në kontaktin e shpateve të ulëta të Karadakut 
në perëndim me fushën e Preshevës në lindje. 
Shtrihet 2 kilometra në veri të Preshevës, në 
të dy anët e rrugës rajonale Miratoc-Lluçan. 
Afërsia gjeografike me Preshevën ka bërë që 
fshati me kalimin e kohës të bashkohet me të, 
ndërsa vazhdon të zgjerohet edhe në drejtim të 
veriut, në të dy anët e rrugës Preshevë-Raincë. 
Migrimet ditore të fuqisë punëtore dhe kontaktet 
më intensive të banorëve me qytetin kanë 
shpejtuar transformimin e strukturës sociale 
dhe ekonomike të popullsisë, ndërsa ngritja e 
disa objekteve të infrastrukturës shoqërore dhe 
publike, si: shkolla, stacioni shëndetësor, posta, 
ujësjellësi, kanalizimi dhe telefonia fikse etj., ka 
krijuar kushte për një jetë urbane, të ngjashme 
me atë në qytet. (Arsim Ejupi)

RAIÇeVIQ (Raičević) Vladimir (1948-). 
Inxhinier i makinerisë, profesor universiteti. 
Lindi në Bellolin të Prokuples, Serbi. Kreu 
studimet në Fakultetin Teknik të Universitetit të 
Prishtinës (UP). Kreu studimet pasuniversitare 
në Fakultetin e Makinerisë të Universitetit të 
Beogradit, ku mbrojti edhe tezën e doktoratës 
(1985). Në Fakultetin Teknik të UP-së ishte 
shef i seksionit të makinerisë dhe më pas 
shef i katedrës së mekanikës. Në vitin 1991, 
pas vendosjes së masave të dhunshme nga 

administrata e Serbisë, emërohet dekan 
i Fakultetit të Makinerisë të UP-së. Ishte 
profesor i rregullt në Fakultetin Teknik të UP-
së me seli në Mitrovicën e Veriut, pastaj dekan 
i këtij fakulteti dhe rektor i universitetit paralel. 
(Fehmi Krasniqi).

RAIFI Mensur (1938-2017). Shkrimtar, kri-
tik letrar, profesor universiteti, përkthyes. Li-
ndi në Vushtrri. Mbaroi shkollimin fillor dhe 
të mesëm në Mitrovicë, ndërsa u diplomua 

në Universitetin e Beo-
gradit në gjuhë e letërsi 
frënge. Kreu studimet 
pasuniversitare më 1973 
në Zagreb, ndërsa po aty, 
më 1977, mbrojti tezën 
e doktoratës “Rembo 
në Jugosllavi”. Një kohë 
ishte profesor i frën- 
gjishtes në shkollat e 

mesme në Vushtri e Mitrovicë, disa vjet gazetar-
recensent në rubrikën e kulturës te “Rilindja” 
(1968-1974). Ligjëroi letërsinë frënge në degën 
e gjuhës dhe të letërsisë frënge në Fakultetin e 
Filologjisë të Universitetit të Prishtinës, ku në 
vitin 1988 u zgjodh profesor ordinar. Krijimta-
rinë letrare e nisi me poezi, për t’iu përkushtuar 
përfundimisht studimeve dhe kritikës letrare, 
së pari në faqet e “Rilindjes” dhe më pas në re-
vista e botime të veçanta. Botoi disa vëllime me 
kritikë letrare dhe studime për letërsinë. U mor 
dhe me përkthime (Bodler, Rembo,Verlen, 
Moren; Noli, Poradeci, etj.) Është themelues i 
Shoqatës së Përkthyesve Letrarë të Kosovës, ku 
realizoi botime të veçanta të letërsisë shqipe në 
gjuhë të tjera: frëngjisht, anglisht, gjermanisht, 
serbisht etj. Ka botuar këto libra: “Mbi poezinë 
bashkëkohore shqiptare” (1977), “Mbi prozën 
bashkëkohore shqiptare” (1978), “Fan Noli dhe 
Migjeni” (1979), “Polemika letrare” (1981), 
“Lasgushi, Noli, Migjeni” (1986), Tre poetë 
shqiptarë (1987, serbisht), “Fan Noli dhe çësht-
ja e Kosovës” (1995), “Mozaik letrar” (1998). 
Vdiq në Kanada. (Eqrem Basha)

RAINCA Ajet (Ajet Jahiu) (?-1946). Luftëtar 
kundër pushtuesve bullgarë dhe komandant 
i forcave vullnetare për mbrojtjen e kufirit 
lindor të Kosovës (1943-1944). Lindi në Raincë 
të Preshevës. Në kohën e Mbretërisë Jugosllave 
u dënua me burg, për shkak të kundërshtimit 
të pushtetit serb. Iu kundërvu me armë edhe 

pushtuesve bullgarë më 1941. Në kuvendin e 
përfaqësuesve të forcave vullnetare të rajonit 
të Preshevës në tetor të vitit 1943 u zgjodh 
në shtabin e mbrojtjes. Pas kapitullimit të 
Bullgarisë në shtator 1944 u vu në dispozicion 
të forcave për mbrojtjen e kufirit. Në shtator 
të vitit 1944 u caktua komandant i njësiteve 
vullnetare shqiptare për mbrojtjen e kufirit nga 
forcat komuniste. U shqua sidomos në luftimet 
që u zhvilluan kundër njësiteve partizane serbe 
dhe bullgare në Rekë të Raincës. Pas mbarimit 
të luftës vazhdoi rezistencën. U vra në pabesi 
në fshatin e lindjes. (Ilir Zylfiu)

RAINCA. Fshat në Luginën e Preshevës, 12 
kilometra në veri të Preshevës, shtrihet në 
lartësi mbidetare 440-460 m, në të dy anët 
e lumit të Raincës, në shpatet verilindore të 
Karadakut të Preshevës. Është vendbanim 
rural i tipit të dendur, që shtrihet në një 
sipërfaqe prej 1,405 ha. Në vitin 2002 fshati 
kishte 2,933 banorë rezidentë. Tokat pjellore 
në zgjerimin aluvial të lumit të Raincës kanë 
krijuar kushte për zhvillimin e bujqësisë, por 
ajo është ekstensive dhe me tendencë të rënies 
së vazhdueshme. Rrethanat ekonomike dhe 
situata jostabile politike kanë bërë që shumë 
të rinj të emigrojnë në botën e jashtme. Në 
aspektin e rëndësisë funksionale, Rainca është 
qendër e pavarur rurale, e cila zhvillohet larg 
ndikimeve funksionale të Preshevës, ndërsa 
popullsia e fshatit për plotësimin e shumë 
nevojave dhe shërbimeve orientohet në qytetin 
e Bujanocit. Prej objekteve të standardit 
shoqëror ka shkollën tetëvjeçare, stacionin 
shëndetësor, njësi tregtare dhe shërbyese etj. 
(Arsim Ejupi)

RAKA Adil (1946-). Mjek, stomatolog, spe-
cialist, profesor universiteti. Lindi në Kaçanik, 
shkollën fillore e kreu në vendlindje, gjimnazin 
në Prishtinë, kurse Fakultetin e Stomatologjisë 
në Zagreb (1972). Pas diplomimit u punësua 
stomatolog në Kaçanik. Më 1974 kaloi në 
Shtëpinë e Shëndetit në Prishtinë. Specializimin 
nga stomatologjia preventive dhe e fëmijëve e 
kreu në Fakultetin e Stomatologjisë në Zagreb, 
studimet pasuniversitare i mbaroi gjithashtu 
në Zagreb (1982), ndërsa tezën e disertacionit 
të doktoratës e mbrojti në Fakultetin e 
Mjekësisë në Prishtinë (1988). Në vitin 1979 
u zgjodh asistent i lëndëve pedodoncia dhe 
stomatologjia në Fakultetin e Mjekësisë në 

Prishtinë, drejtimi i stomatologjisë, më pas 
docent, në vitin 1995 profesor inordinar dhe 
më 2005 profesor i rregullt. Nga viti 2000 
deri 2006, për tre mandate ishte prodekan i 
Fakultetit të Mjekësisë. Kreu edhe detyra të 
tjera me përgjegjësi në kuadër të Fakultetit të 
Mjekësisë dhe të Ministrisë së Shëndetësisë 
të Kosovës. Ka publikuar një sërë punimesh 
shkencore dhe profesionale brenda dhe jashtë 
vendit. (Fatmir Dragidella)

RAKA Fadil (1944-2012). Gjuhëtar. Lindi 
në Kaçanik, ku kreu shkollën fillore. Shkollën 
e mesme dhe studimet për gjuhë dhe 
letërsi shqipe i kreu në Prishtinë, ku kreu 
studimet pasuniversitare dhe mbrojti tezën e 
disertacionit të doktoratës (1985). Ishte drejtor 
i gjimnazit në Kaçanik dhe kryetar i kësaj 
komune. Ishte profesor i rregullt i Universitetit 
të Prishtinës, shef i degës së gjuhës shqipe dhe 
prodekan i Fakultetit të Filologjisë dhe anëtar i 
Këshillit Ndërakademik të Gjuhës Shqipe. Mori 
pjesë në konferenca, duke publikuar një numër 
studimesh e artikujsh shkencorë nga fusha 
e dialektologjisë, e morfologjisë së shqipes 
dhe të historisë së standardizimit të shqipes. 
Ndër veprat kryesore të tij janë: “E folmja e 
Kaçanikut me rrethinë” (1984), “Historia e 
shqipes letrare” (1997) etj. (Agnesa Hasimja) 

RAKA Lul (1969-) Mjek, mikrobiolog, mësim-
dhënës universitar. Lindi në Kaçanik. Kreu 
shkollimin fillor dhe të mesëm në vendlindje, 
ndërsa studimet në Fakultetin e Mjekësisë në 

Prishtinë (1994). Pas 
diplomimit punoi si 
mësimdhënës në shko- 
llën e mesme të mjekë-
sisë “Elena Gjika” në 
Ferizaj dhe në Ambula-
ncën humanitare “Nënë 
Tereza” në Kaçanik. Nga 
viti 1998 u përfshi në 
procesin mësimor në 

Fakultetin e Mjekësisë, si bashkëpunëtor pro-
fesional për lëndën e mikrobiologjisë mjekë-
sore. Gjatë luftës ka qenë mjek në UÇK. U 
magjistrua në vitin 2002 në Prishtinë, ndërsa 
specializimin nga mikrobiologjia e mbaroi më 
2004. Për aftësim specialistik qëndroi edhe në 
SHBA, Kanada, Holandë e Kroaci. Diserta-
cionin e doktoratës e punoi në Universitetin 
e Zagrebit, ndërsa e mbrojti në Fakultetin e 

Mjekësisë në Prishtinë (2009). U zgjodh profe-
sor asistent i mikrobiologjisë në vitin 2010. Si 
bursist i Departamentit të Shtetit të SHBA-së 
qëndroi për përsosje profesionale në Karolinën 
Jugore dhe në Nju-Jork. (2002). Është autor 
dhe bashkautor i shumë punimeve shkencore 
të publikuara në një sërë vendesh të botës. 
Është bashkautor i disa teksteve (“Higjiena e 
duarve në kujdesin shëndetësor”, “Mikrobi-
ologjia e sepsës”, “Mostrimi në mikrobiologjinë 
klinike” etj.), si dhe përkthyes i një sërë botim-
esh të Organizatës Botërore të Shëndetësisë 
(OBSH). Është redaktor dhe recensent në një 
sërë revistash shkencore ndërkombëtare. Nga 
OBSH-ja ishte i dërguar si këshilltar në ekipin e 
ekspertëve në përballje më epideminë e ebolës 
në Liberi gjatë vitit 2014. (Gjyle Mulliqi)

RAKA Lumnije (1976-1999). Luftëtare e Ush-
trisë Çlirimtare të Kosovës (UÇK), dëshmore. 
Lindi në Kaçanik. Kreu shkollën e mesme në 
Prishtinë dhe i vazhdoi studimet për pedagogji 
në Fakultetin Filozofik të Universitetit të 
Prishtinës. Në tetor të vitit 1998 iu bashkua 
njësiteve të UÇK-së. Si infermiere ndihmoi me 
medikamente dhe në shërimin e të plagosurve. 
Pas stërvitjeve përkatëse u caktua në njësitin 
e policisë ushtarake që vepronte në qytetin e 
Kaçanikut. Mori pjesë në shumë aksione dhe 
beteja kundër forcave serbe. Nga muaji mars 
1999 punoi si infermiere e luftës në kuadër të 
skuadrës vëzhguese dhe të policisë ushtarake 
të Brigadës 162 “Agim Bajrami”. Në qytetin e 
Kaçanikut, më 8 prill ushtria serbe ndërmori 
një sulm të gjerë mbi popullatën civile. Më 
9 prill 1999, në mbrojtje të qytetarëve të 
plagosur ra edhe L. Raka së bashku me 28 
bashkëluftëtarë. (Hajrush Kurti) 

RAKA Tefik (1939-1999). Veprimtar, historian, 
dëshmor. Lindi në Kaçanik. Kreu Shkollën 
Normale në Prishtinë, ndërsa studimet për 
histori në Fakultetin Filozofik të Universitetit 
të Prishtinës, ku më pas kreu edhe studimet 
pasuniversitare (1977). Gjatë viteve 1981-1983 
ishte kryetar i komunës së Kaçanikut, ndërsa 
më pas këshilltar arsimor në Entin Pedagogjik 
në Ferizaj dhe inspektor komunal i arsimit 
në Kaçanik. Ishte njëri ndër themeluesit e 
Shoqatës së Historianëve të Kosovës “Ali 
Hadri”. Më 10 gusht 1998 u arrestua nga policia 
serbe dhe u dënua me 3 vjet burg, me akuzën se 
është pjesëtar i Ushtrisë Çlirimtare të Kosovës. 

Më 22 maj 1999 forcat ushtarake serbe e 
ekzekutuan në burgun e Dubravës. Botoi disa 
libra dhe një sërë punimesh shkencore nga 
fusha e historisë, ndër të cilët: “Kaçaniku me 
rrethinë 1912–1918, masakrat, internimet, 
qëndresa”. (Hajrush Kurti)

RAKoSHI. Fshat në komunën e Istogut, 12 
km në lindje të tij. Shtrihet në lartësi mbidetare 
500 m dhe sipërfaqe 495,8 ha, nga e cila pjesën 
dërrmuese (80%) e zënë arat. Është vendbanim 
i tipit të shpërndarë me këto lagje: Haxhijaj, 
Balaj, Muhaxhir, Shalë, Tafilaj dhe Hajrizaj. 
Si vendbanim përmendet në disa dokumente 
mesjetare, si atë të Manastirit të Stonit të 
Dubrovnikut (1253), defterin e sanxhakut 
të Shkodrës (1485) etj. Në vitin 2011 janë 
regjistruar 872 banorë, ndaj 535 banorëve 
në vitin 1948. Popullsia merret kryesisht me 
bujqësi, blegtori, tregti etj. Nga objektet e 
standardit shoqëror ka shkollën 9-vjeçare, 
stacionin shëndetësor etj. (Ferim Gashi) 

RAKoVICA enver (1949-). Grafist. Lindi në 
Prishtinë. Kreu Shkollën e Mesme të Grafikës 
në Beograd, ndërsa Shkollën e Lartë Grafike 
në Zagreb (1973). Mbaroi Akademinë e Arteve 
në Prishtinë, degën e dizajnit grafik (1988), 
ndërsa studimet pasuniversitare i kreu në 
Stamboll (1991). Një kohë të gjatë punoi në 
shtypshkronjën “Rilindja”, ndërsa pas luftës 
në administratën komunale të Prishtinës dhe 
ishte mësimdhënës i grafikës dhe i dizajnit 
në kolegje private. Shquhet për mjeshtërinë e 
teknikës së sito-shtypit në grafikat e formatit të 
madh me kompozicione abstrakte. Me po atë 
ndjeshmëri kultivon dhe akuatintën në formate 
të vogla, por të detajuara mirë. Organizoi disa 
ekspozita personale, si: në Prishtinë (1995), në 
Stamboll (1996), në Prizren (Galeria “Rada”, 
1996), si dhe në Rotterham, Huddersfield 
dhe Harrogate të Britanisë së Madhe. Në vitin 
2004 iu prezentua publikut të Prishtinës me 
ekspozitë në Galerinë e Ministrisë së Kulturës. 
Mori pjesë edhe në ekspozita të përbashkëta në 
Kosovë, Turqi, Spanjë, Japoni, Norvegji, Britani 
të Madhe, SHBA etj. (Fatmir Krypa)

RAKoVICA Hysen (1938-2007). Mësim-
dhënës në Fakultetin e Kulturës Fizike dhe të 
Sportit. Lindi në Prishtinë, ku kreu shkollën 
fillore dhe të mesme. Fakultetin e e Kulturës 
Fizike e përfundoi në Nish, ndërsa studimet 

pasuniversitare në Zagreb. Disertacionin e 
doktoratës e mbrojti në vitin 1997, në Fakultetin 
e Kulturës Fizike në Prishtinë dhe u zgjodh 
ligjërues për lëndën e atletikës. Për shumë vjet 
ishte bashkëpunëtor profesional i Federatës së 
atletikës së Kosovës. Në periudhën 1991-1999 
u bashkua me nismëtarët për pavarësimin e 
sportit të Kosovës. Një kohë ishte edhe trajner 
i klubit të basketbollit “Kosova” të Obiliqit, në 
konkurrencën e meshkujve, që bënte gara në 
ligën e parë të Kosovës. (Edmond Thaçi)

RAMA Agron (1972-1999). Luftëtar i Ush-
trisë Çlirimtare të Kosovës (UÇK), Hero i 
Kosovës. Lindi në Smolicë të Gjakovës. Në 
vitet ‘90 emigroi në Zvicër. Më 1997 u kthye në 
vendlindje dhe u përfshi në radhët e UÇK-së. 
Nga prilli dhe deri në gusht të vitit 1998 luftoi 
në Smolicë dhe pastaj në Popoc, Ponoshec, 
Morinë, Dobrosh etj. Më pas u shqua edhe 
në luftimet në Ratish, Gllogjan e Dashinoc. 
Me themelimin e Brigadës 134 “Bedri Shala” 
të UÇK-së të Zonës Operative të Dukagjinit, 
A.Rama u emërua komandant i kësaj brigade. 
Në një aksion në Smolicë, më 16 dhjetor 1998 
u plagos rëndë. Trajtimi mjekësor iu bë në 
spitalin ushtarak të UÇK-së në Zhebel dhe 
më pas u dërgua për shërim në Shqipëri. Në 
rrugë e sipër e mbijetoi pritën tek Ura e Terzive 
në Bishtazhin, që iu bë më 27 janar 1999. Të 
nesërmen, në malet e Godenit, u ndesh në 
pritën e dytë, ku mori edhe katër plagë të tjera. 
Në mbrëmjen e 29 janarit, në Rogovë të Hasit 
A. Rama ndërroi jetë në ditën kur në këtë fshat 
u vranë nga forcat serbe 16 ushtarë të UÇK-së 
dhe civilë të fshatit. Në vitin 2012 presidentja 
e Kosovës ia ndau Urdhrin “Hero i Kosovës”. 
(Faton Mehmetaj) 

RAMA Favzi (1957-1986). Futbollist. Lindi në 
Podujevë. Nisi të luante futboll që në fëmijëri 
të hershme. Shumë shpejt arriti të bëhej një 
mesfushor i pazëvendësueshëm, fillimisht te  
“Llapi” i Podjevës, ndërsa më vonë te “Pri- 
shtina”. Në “Prishtinë” ishte i pakalueshëm 
në rolin e qendërmbrojtësit. Luajti plot pesë 
vjet pa ndërprerje në përbërjen e parë të 
“Prishtinës”, e cila në ato vite bënte pjesë në 
elitën e atëhershëm të futbollit të Jugosllavisë. 
Ka luajtur edhe për “Vëllaznimin” e Gjakovës, 
ndërsa një vit luajti edhe jashtë Kosovës, duke 
u bërë anëtar i skuadrës së Ligës së parë të 
Turqisë “Eskisehirspor” (1986). Humbi jetën 

tragjikisht në një aksident trafiku. (Besim 
Kajtazi)

RAMA Ismail (1942-). Aktor, skenograf, ko-
stumograf. Lindi në Sojevë të Ferizajt. Studimet 
për aktrim dhe art figurativ mbaroi në Shkollën 
e Lartë Pedagogjike në Prishtinë. Gjatë viteve 
1971-1988 ishte anëtar i trupës profesioniste 
të Teatrit të Kombësive në Shkup. Luajti në një 
sërë rolesh dhe realizoi disa shfaqje teatrore 
si regjisor, skenograf dhe kostumograf. Rolet 
më të arrira i realizoi në shfaqjet: “Zbutësi 
i njerëzve me sy zymryti”, “Fundrrinat”, 
“Nita”, “Karnavalet e Korçës”, “Mbreti Edip”, 
“Antigona”, “Unë Halil Garria”, “Krushqit janë të 
ngrirë” etj. Për rolin kryesor në shfaqjen “Pamja 
nga ura” në regji të S. B. Krasniqit u shpërblye 
me çmimin për rolin protagonist në Festivalin 
e Teatrove të Maqedonisë në Prilep (1977). 
Kreacione të suksesshme realizoi edhe në 
shfaqjet “Raspuçini” dhe “Plagët e Gjergjezit”, e 
cila ishte shfaqja e fundit që realizoi në Teatrin 
“Adriana Abdullahu” në Ferizaj (2009). Pos 
në teatër, I. Rama luajti edhe në filmat: “Era 
dhe lisi”, “Kur pranvera vonohet”, “Kalorësit e 
stuhishëm”, “Rojet e mjegullës”, “Desha ta shoh 
diellin”, “I zhdukuri”, “Martesa e artë” dhe në 
filmat televizivë “Ibe Palikuqi”, “Rropullari “, 
“Jeta e një toke” etj. Realizoi edhe disa shfaqje 
si regjisor, bëri skenografi dhe kostumografi në 
disa syresh. Për kostumet e shfaqjes “Zbutësi i 
njerëzve me sy zymryti” në regji të A. Jakupit 
mori çmimin për kostumografi në Festivalin 
e Teatrove në Prilep të Maqedonisë (1981). 
(Fadil Hysaj)

RAMA Kadrush ( 1938-2004). Piktor. Lindi 
në Barainë të Podujevës. Kreu shkollimin në 
Podujevë dhe në Pejë. Fakultetin e Arteve dhe 
studimet pasuniversitare i kreu në Zagreb. Në 
fillim punoi në Shkollën Normale në Prishtinë, 
pastaj disa vjet ishte profesor në Shkollën e 
Lartë Pedagogjike në Prishtinë. Më vonë u 
zgjodh mësimdhënës i metodikës në Fakultetin 
e Arteve në Prishtinë. Pas disa vjetësh u 
emërua mësimdhënës i aktit të mbrëmjes po 
në këtë fakultet, ku punoi deri në pensionim. 
I takon gjeneratës së krijuesve figurativë që me 
përkushtim e avancuan artin pamor në Kosovë. 
Motivet e pikturave të tij janë të ndryshme, 
si natyra e qetë, portreti, por edhe peizazhi. 
Kultivoi një kolorit specifik. Suksesin më të 
madh e arriti me ciklin “Simfonia e bardhë 

në sfondin e bardhë”. Përveç në ekspozita të 
shumta në vend, vepra e tij u ekspozua edhe në 
Zagreb, Shkup, Paris, Ankara, Tiranë, Nju-Jork 
etj. Për punë krijuese u nderua me disa çmime 
dhe mirënjohje. Në vitin 1982 mori çmimin e 
Sallonit Pranveror, ndërsa më 2003 çmimin e 
Sallonit XXXI në Prishtinë. (Bislim Aliu)

RAMA Milaim (1976-). Ish-futbollist. Lindi 
në Viti. Karrierën si profesionist e nisi në vitin 
1997 te skuadra zvicerane “Thun”. Në këtë kohë 
mori ftesë nga përfaqësuesja e Zvicrës (2003) 
dhe ishte pjesëmarrës në “Euro 2004”, duke 
u bërë shqiptari i parë që mori pjesë në këtë 
turne. Për Zvicrën regjistroi shtatë paraqitje, 
kurse në verën e vitit 2004 kaloi në Gjermani, 
te skuadra e “Augsburgut”, ku qëndroi vetëm 
një edicion. U kthye në Zvicër dhe luajti për 
skuadrën e “Shaffhausen-it” (2005/06). Në 
vitin 2006 u kthye te skuadra ku e nisi karrierën 
dhe e ndihmoi që të kualifikohet edhe në Ligën 
e Europës. Luajti për “Thunin” deri në vitin 
2012, ku i dha fund karrirës aktive. (Tahir Sopi)

RAMA Përparim (1976-). Arkitekt, artist 
konceptual. Lindi në Prishtinë, u shkollua 
në Prishtinë dhe Londër. Studimet i kreu në 
“London South Bank University” të Londrës 
(2003). Punoi në Londër dhe Nju-Jork  dhe më 
pas themeloi studion “4M Group” (2004) për 
projektim arkitektonik në Londër dhe Prishti-
në. Projekton rezidenca dhe hotele luksoze, 
komplekse mikse, si dhe planifikim urban. 
“4M Group” u vlerësua nga “Open City” ndër 
pesëdhjetë studiot projektuese të qëndruesh-
me në Mbretërinë e Bashkuar (2009). Udhëho-
qi konzorciumin ndërkombëtar në projektin 
ideor të kompleksit të përzier në Prishtinë, 
planin rregullues urban “Prishtina Qendra 1”, 
masterplanin e fshatit të qëndrueshëm bregde-
tar në Dhërmi, Shqipëri. Veprimtarinë e tij e 
shtriu edhe në Nju-Jork, Dublin, Udine, Kotor, 
Lagos, Bazel, Pragë, Xhakartë etj. Mori pjesë 
në Bienalen XIII të Arkitekturës në Venecia 
me një instilacion të vlerësuar si “demokraci 
arkitekturale” Ka fituar një sërë çmimesh në 
konkurse dhe prezantime të ndryshme. Jeton 
në Londër. (Flamur Doli).

RAMA Rafet (1971-). Veprimtar politik,  
luftëtar i Ushtrisë Çlirimtare të Kosovës 
(UÇK), deputet. Lindi në Prekaz të Skënder-
ajt. Që nga shpërthimi i luftës në Kosovë iu 

bashkua radhëve të UÇK-së. Ballafaqimin e 
parë ushtarak me forcat serbe e kishte në af-
ërsi të kufirit Kosovë-Shqipëri, në maj të vitit 
1997. Gjatë luftës çlirimtare ishte komandant 
batalioni në Brigadën 114 “Fehmi Lladrovci” 
të UÇK-së. Pas luftës studioi për menaxhim 
dhe biznes në Prishtinë. Gjithashtu vijoi shumë 
trajnime specializimi. Ishte këshilltar për siguri 
në Ministrinë e Rendit, zyrtar për trajnime në 
Trupat e Mbrojtjes së Kosovës dhe këshilltar 
në Ministrinë e Punëve të Brendshme. Në qer-
shor të vitit 2014 u zgjodh deputet i Kuvendit të 
Kosovës. (Sylë Ukshini)

RAMA Rrahman (1970-). Njëri nga theme-
luesit e Ushtrisë Çlirimtare të Kosovës (UÇK), 
komandant i Zonës Operative të Shalës. Lindi 
në fshatin Akrashticë të komunës së Vushtrrisë. 

Qysh në moshë të re 
u përfshi në aktivitete 
për çështjen kombëtare. 
Kontaktet e para me 
UÇK-në i mori në Prekaz 
të Drenicës që nga viti 
1993. Ishte njëri ndër 
themeluesit e UÇK-së që 
nga formimi i celulave 
të para të saj. Formoi 

dhe komandoi me sukses Zonën Operative 
të Shalës. Ishte pjesëmarrës dhe udhëheqës i 
disa udhëtimeve ilegale për në Shqipëri, për 
sigurimin e armatimit. Mori pjesë në betejat që 
u zhvilluan në Kaçandoll, Rahovë, Ashlan etj. 
Pas luftës mbajti poste me rëndësi në Trupat 
Mbrojtëse të Kosovës (TMK), përfshirë edhe 
atë të zëvendëskomandantit të TMK-së (2006-
2009). Më pas ishte komandantit i Komandës 
së Forcave Tokësore dhe zëvendëskomandant i 
Forcës së Sigurisë së Kosovës (2009-2015). Nga 
maji i vitit 2015 mori detyrën e komandantit 
të Forcës së Sigurisë së Kosovës. (Miftar Kurti)

RAMA Sadik (1872-1944). Veprimtar i lëvi-
zjes për çlirim dhe bashkim kombëtar. Lindi 
në fshatin Gjurgjevik të Klinës. Në moshë 
të re mori pjesë dhe u dallua për trimëri në 
luftë kundër pushtuesve osmanë në Drenicë 
(1893). Ishte pjesëmarrës në lëvizjet popullore 
kundërosmane të viteve 1909-1910 dhe njëri 
nga udhëheqësit e kryengritjes së përgjithshme 
kundërosmane (1912). Mori pjesë në 
Kuvendin e Junikut dhe në luftërat kundër 
pushtuesve serbo-malazezë e austro-bullgarë 

në vitet 1913-1923. Në vitet 1919-1923 drejtoi 
çetat kryengritëse të zonës së Podrimes dhe 
Prekorupës. I ngarkuar nga Komiteti “Mbrojtja 
Kombëtare e Kosovës” në pranverën e vitit 
1919, mori pjesë në organizimin dhe drejtimin e 
kryengritjes në Rrafsh të Dukagjinit e Drenicës 
kundër Serbisë. Gjatë qëndrimit të shkurtër në 
Shqipëri, u takua me Hasan Prishtinën dhe me 
disa krerë të Lëvizjes. Më 1921-1923 mbrojti 
Zonën Neutrale të Junikut. Në shkurt të vitit 
1923 u vendos me familje në Qerret të Kavajës. 
Më 1924 mbështeti ardhjen e Fan Nolit në 
pushtet. Në prill 1939 priti me armë pushtuesit 
italianë. Më 1941, pas bashkimit të Kosovës 
me Shqipërinë, u kthye në Kosovë. Vdiq në 
Rahovec. (Lush Culaj)

RAMA Sali (1892-1963). Luftëtar i lëvizjes për 
pavarësi dhe bashkim kombëtar. Me origjinë 
nga Boga e Rugovës, lindi në Traboiq të Pejës. 
Udhëhoqi luftën për mbrojtjen e kufirit nga 
Mali i Zi. Më 1912, bashkë me shumë rugovas 
merr pjesë në luftën e Beranës dhe më pas në 
betejën e parë të Moknës. Më 1919 kundërshton 
çarmatimin e rugovasve nga pushtuesi serb. Po 
këtë vit udhëheq rezistencën, për të mos lejuar 
ushtrinë serbe ta nënshtrojë Rugovën. Po këtë 
vit kalon në Shqipëri, përmes Junikut. Më 1921 
Sali Rama dhe Ker Sadria kishin në radhët e 
veta më shumë se 100 luftëtarë të rregullt dhe 
më 1924 u vunë në mbështetje të qeverisë së 
Nolit. Në vitin 1941 komandoi vullnetarët 
në mbrojtje të kufirit me Malin e Zi. Në vitin 
1942 mori pjesë në Luftën e Pazarit të Ri, në 
cilësinë e anëtarit të shtabit ushtarak. Po atë vit 
mori pjesë në betejat e Shekullarit, Kalludrës, 
Murgash Smilovicës dhe Moknës. Ishte delegat 
në Kuvendit Themelues të Lidhjes së Dytë të 
Prizrenit (1943). Më 1947 dënohet me vdekje. 
Dënimi iu kthye në 20 vjet burg. Vdiq në 
Treboviq të Pejës. (Lush Culaj) 

RAMA Suad (1983-) Piktor. Lindi në Prishtinë. 
Kreu arsimin fillor dhe të mesëm në vendlindje, 
studimet për pikturë në Fakultetin e Arteve të 
Universitetit të Prishtinës. Hapi disa ekspozita 
personale: “Hani i 2 Robertëve” (Prishtinë, 
2008), Galeria “Expoart 40” (Prishtinë, 2010), 
Galeria e Ministrisë së Kulturës (Prishtinë, 
2012,), galeria e qytetit Racibor, Poloni etj. Mori 
pjesë në disa ekspozita kolektive brenda dhe 
jashtë vendit. Është fitues i katër çmimeve. Në 
Fakultetin e Arteve është angazhuar si ligjërues 

i jashtëm. Në pikturat e tij trajton trupin 
njerëzor, duke u orientuar nga e brendshmja e 
njeriut. Legjendat, veçmas ajo e Rozafës, janë 
preokupim tematik i disa veprave të tij. (Ilir 
Muharremi)

RAMABAJA Muharrem (1956-). Gazetar. 
Lindi në Magurë të Kamenicës. Shkollën 
fillore dhe të mesme i kreu në Hogosht dhe 
Kamenicë, ndërsa studimet për gjuhë dhe 
letërsi shqipe i përfundoi në Fakultetin Filo-
zofik të Universitetit të Prishtinës. Nga viti 
1977 punoi në revistën “Zëri i rinisë”, si gazetar, 
pastaj reporter i lirë, redaktor dhe në vitet 
1990-1993 ishte drejtor i kësaj ndërmarrjeje 
gazetare e botuese po me këtë emër. Merret 
edhe me shkrime letrare. Nga viti 1993 jeton 
në Gjermani. (Bajrush Morina)

RAMABAJA Rushit (1948-). Shkrimtar. Lin-
di në fshatin Marec të Prishtinës. Një kohë 
të gjatë punoi në të përditshmen “Rilindja”, 
në fillim gazetar e më vonë redaktor i 
rubrikës së kulturës. Më pas ishte redaktor 
në të përditshmen “Lajm”. Në vitet e fundit 
u angazhua në emisione të Radio Kosovës. 
Është njëri nga prozatorët më produktivë në 
letërsinë bashkëkohore në Kosovë, autor i një 
sërë romanesh dhe përmbledhjesh me tregime. 
Shkroi edhe drama, që u inskenuan në teatrot 
shqiptare. Kontribuoi edhe në publicistikë, 
duke qenë kolumnist e opinionist në mediet 
e shkruara kosovare. Ka botuar këto vepra: 
“Kangjella e Domastionit” (roman, 2009), “Një 
gomar për parlament” (tregime, 2008), “Shtëpia 
ku nuk vdiset: rekuiem për Xheladin Hanën” 
(monografi, 2003), “Fajnitë e apostujve” 
(roman, 2002), “Rrëmbimi i vajzës së këngës” 
(tregime, 2001), “Baladë për vendlindjen” 
(tregime, 1991), “Të dielën erdhi Rozafa” 
(roman, 1990), “Gjergj Elez Alia” (novelë, 
1983), “Grigja” (roman, 1982), “Çupërlina” 
(roman për fëmijë, 1976), “Shqiponjat e agimit” 
(poezi, 1971), “Kryezoti i fermës së qenve” 
(novela, 2011) etj.. Është autor i tekstit “Cubi 
i Kukurrecit”, i realizuar në skenë nga Teatri 
Kombëtar si dhe i librit “Mareci i Shpresës së 
mirë”. (Adil Olluri) 

RAMABAJA Sadri (1961-). Gazetar. Lindi 
në Magurë të Gollakut, Kamenicë. Shkollën 
fillore dhe atë të mesme i kreu në Kamenicë, 
ndërsa studimet për gjuhë dhe letërsi shqipe i 

kreu në Tiranë, ku edhe doktoroi në fushën e 
marrëdhënieve ndërkombëtare. Në periudhën 
1982-1990 ishte veprimtar i Lëvizjes Popullore 
për Republikën e Kosovës. Më 1983 u arrestua 
dhe u dënua me tri vjet burg. Më pas largohet 
në Zvicër dhe në vitet 1987-1990 ishte redaktor 
në gazetën “Zëri i Kosovës”, ndërsa gjatë 
viteve 2001-2004 bashkëpunëtor profesional 
për Medie në Institutin Ost-West në Bernë. 
Nga fillimi i viteve ‘90 ishte bashkëpunëtor 
i disa gazetave shqiptare: korrespondent i 
gazetës “Fakti”, më pas (2006-2008) redaktor 
dhe kryeredaktor i të përditshmes “Lajm” në 
Prishtinë. Është autor i dy librave publicistikë 
“Realizmi politik dhe çështja kombëtare” 
(1998) dhe “UE-ja shpresë apo ringjallje 
utopish” (2003) dhe i librit me poezi “Feniksit 
ia gjeta çerdhen” (1993). (Artan Krasniqi)

RAMAdANI Agim (1963-1999). Veprimtar  
politik, ushtarak, Hero i Kosovës. Lindi në 
fshatin Zhegër të komunës së Gjilanit. Mbaroi 
studimet në Akademinë Ushtarake në Zagreb. 

U mor me poezi dhe 
pikturë që nga shkolla e 
mesme. Hapi ekspozita 
personale dhe të për-
bashkëta në Kroaci dhe 
në Zvicër. Me fillimin e 
luftës në Kroaci, brak-
tisi ushtrinë jugosllave 
dhe më 1990, së bash-
ku me familjen, emi- 

groi në Zvicër. Aty vazhdoi veprimtarinë patri-
otike, kulturore dhe artistike. U zgjodh drejtor 
i Qendrës Kulturore për Diasporë e Mërgatë në 
Cyrih të Zvicrës. U kthye në Kosovë në qershor 
të vitit 1998 dhe u vendos në Zonën Opera-
tive të Dukagjinit. Më 9 gusht dhe 15 shtator 
1998 mori pjesë në aksione ushtarake të UÇK-
së, të zhvilluara në Oplazë dhe në bjeshkën e 
Gjeravicës, ku armikut iu shkaktua humbje të 
mëdha. Në periudhën e armëpushimit midis 
UÇK-së dhe forcave jugosllave, gjatë muajve 
tetor-dhjetor 1998, shkoi sërish në Zvicër, me 
qëllim të mobilizimit të të rinjve në radhët 
e UÇK-së. Më 9 prill të vitit 1999, një njësit i 
Brigadës 138 të Zonës Operative të Dukagjinit, 
i udhëhequr nga Agim Ramadani, në luftime 
të drejtpërdrejta me forcat ushtarake dhe para-
militare serbe arriti të zmbraps pikat ushtarake 
serbe në zonën e Koshares të brezit kufitar 
ndërmjet Jugosllavisë dhe Shqipërisë. Më 11 

prill 1999, derisa ishte në realizimin e detyrave 
ushtarake, ra heroikisht në luftime të drejt-
përdrejta te vendi i quajtur Rrasa e Zogut. Pas 
rënies, Brigada 138 mori emrin e tij. Në vitin 
2005 u nderua me Urdhrin “Hero i Kosovës”, 
ndërsa në vitin 2015 në Shqipëri iu akordua 
dekorata “Nderi i Kombit”. (Bedri Muhadri)

RAMAdANI Arben (1981-2000). Luftëtar 
i Ushtrisë Çlirimtare të Kosovës (UÇK) dhe 
i Ushtrisë Çlirimtare për Preshevë, Bujanoc 
dhe Medvegjë (UÇPMB), dëshmor. Lindi në 
fshatin Kokaj të komunës së Gjilanit. Në fund 
të majit të vitit 1999, ende pa i mbushur 18 vjet, 
u bashkohet radhëve të Ushtrisë Çlirimtare të 
Kosovës. Pas përfundimit të luftës së Kosovës 
u angazhua në organizimet e para të Ushtrisë 
Çlirimtare për Preshevë, Medvegjë e Bujanoc 
(UÇPMB) me detyra logjistike. Veproi në 
kuadër të Brigadës 113 “Ibrahim Fejzullahu”. 
Shtabi i Përgjithshëm i UÇPMB-së e ngarkoi me 
detyrën e transportimit të armëve në drejtim 
të Preshevës, që e kreu me sukses. Derisa po 
kalonte kufirin me Kosovën bashkë me njësitin 
e tij, ra në pritë dhe u vra nga forcat serbe më 19 
maj 2000, në vendin e quajtur Gare të komunës 
së Preshevës. Më 2011 u rivarros në Varrezat e 
Dëshmorëve në Gjilan. (Fehari Ramadani)

RAMAdANI Bashkim (1947-). Gazetar. 
Lindi në fshatin Jezerc të komunës së Ferizajt. 
Shkollën fillore dhe të mesme i kreu në 
vendlindje, Shkollën e Lartë Pedagogjike në 
Gjakovë. Më pas kreu studimet për histori 
në Fakultetin Filozofik të Prishtinës. Një 
kohë punoi mësimdhënës dhe drejtor shkolle 
në Jezerc, ndërsa më 1974 filloi punën në 
Televizionin e Prishtinës (RTP), në fillim 
gazetar dhe më pas redaktor në programin 
informativ-politik. Në vitin 1990 largohet nga 
RTP-ja nga masat e dhunshme serbe, bashkë 
me punëtorët e tjerë. Në vitin shkollor 1995/96 
punoi këshilltar pedagogjik në Entin Rajonal 
të Prishtinës për Përparimin e Shkollave. Pas 
luftës ishte kryeredaktor në agjencinë e “Media 
Action Internacional” me seli në Gjenevë 
(2002-2012). Nga viti 2009 deri në pensionim 
(2012) punoi bashkëpunëtor profesional 
në Arkivin e Radiotelevizionit të Kosovës. 
(Shefqet Rexhepi)

RAMAdANI Bekim (1970-). Mësimdhënës 
i muzikës, publicist. Lindi dhe u shkollua në 
Tetovë. U diplomua në Fakultetin e Arteve 

të Tetovës, dega teoriko-pedagogjike, ndërsa 
studimet pasuniversitare i kreu në Universitetin 
e Arteve në Tiranë (2006). Punoi në gjimnazin 
e Shkupit (2002-2004), në gjimnazin e 
Tetovës (2004-2015) dhe nga viti 2012 është 
i angazhuar në Universitetin e Tetovës. Gjatë 
viteve 2006-2014 botoi punime profesionale-
shkencore në mediet e shkruara. Botoi: “Këngë 
të zgjedhura korale” (2010), “Kush këndon 
keq, s’mendon” (2011), “Asgjë nga balta e 
fjalëve” (2011), “Fjalë pa këngë” (2013), “Nga 
kënga në këngë” (2013), “Dëgjo këngën e harro 
brengën” (2015). Përktheu tekste mësimore 
për metodikën e mësimit të muzikës (2014). 
Dirigjoi korin e vajzave (2011-2014), mori 
pjesë në disa festivale në Maqedoni dhe disa 
herë fitoi vendet e para. (Indira Çipa)

RAMAdANI Ibrahim (1959-). Gjeograf-
planer, profesor universiteti. Lindi në Muhoc, 
komuna e Bujanocit. Shkollën fillore e mba-
roi në vendlindje, gjimnazin në Bujanoc, 

ndërsa diplomoi në 
Fakultetin e Shkencave 
Matematike-Natyrore 
(FSHMN) në Prishtinë 
(dega e gjeografisë) në 
vitin 1982. Studimet 
pasuniversitare i kreu 
në Fakultetin e Arkitek-
turës të Universitetit të 
Sarajevës, ku magjistroi 

në vitin 1989 dhe fitoi titullin magjistër i 
shkencave urbanistike. Në vitin 1996 u zgjodh 
ligjërues në departamentin e gjeografisë të 
FSHMN-së në Universitetin e Prishtinës, në 
vitin 2002 doktoroi në fushën e planifikimit 
dhe të urbanizmit dhe në vitet vijuese punoi 
po në këtë departament, duke ushtruar për 
disa vjet edhe detyrën e shefit të departamentit 
të gjeografisë. Është autor dhe bashkautor i 
teksteve dhe monografive: “Zhvillimi rural” 
(2004), “Mjedisi jetësor” (2011), “Baraspe-
sha e trazuar” (2012), “Menaxhimi i resur-
seve natyrore” (2013), “Planifikimi hapësinor 
dhe urban” (2013), “Vendbanimet e Kosovës” 
(2016) etj. Ka publikuar një numër punimesh 
shkencore në revista të ndryshme vendore dhe 
ndërkombëtare nga lëmi i planifikimit, urban-
izmit dhe mjedisit. Gjithashtu ka udhëhequr 
disa projekte lidhur me planet zhvillimore ko-
munale dhe urbane për disa qytete të Kosovës. 
(Arsim Ejupi) 

RAMAdANI Musa (1944-). Shkrimtar, eseist, 
dramaturg, kritik teatri dhe gazetar. Lindi në 
Gjilan. Shkollimin fillor e kreu në Prizren, 
Gjilan dhe Viti. Më pas në Gjilan kreu shkolli-

min e mesëm, ndërsa në 
Prizren mbaroi Shkollën 
e Lartë Pedagogjike. Nga 
viti 1965 punoi si ga-
zetar, recensent teatror 
dhe redaktor i rubrikës 
së kulturës në gazetën 
“Rilindja”. Shkrimet e 
para letrare i botoi te re-
vista “Jeta e re” dhe te ja-

vorja “Zëri i rinisë”. Dorëshkrimin “Neurosis” 
të refuzuar nga “Rilindje” e botoi vetë në vitin 
1973. Libri u vlerësua avangardist dhe prijës i 
poetikës voko-vizuale dhe sinjalistike në letër-
sinë e Kosovës. Gjatë viteve ‘70 në Festivalin e 
Akordeve të Kosovës për kompozime të muzi-
kës së lehtë, fitoi dy herë çmimet e para. Botoi 
këto vepra poetike: “Mëkatet e Adamit” (1969), 
“Thirravaje” (1971), “Neurosis” (1973), “Mu-
zat nuk flenë” (1976), “Alfabeti i neurozave” 
(1982), “Eugjenika e tri deteve” (1986), “Nos-
talgjia antike” (1990) dhe “Mëkatet e E(ha)vës” 
(2010). Proza e tij është letërsi e erudicionit të 
thellë me elemente të theksuara moderne dhe 
postmoderne. Veprat e tij në prozë janë: “Ro-
mani pa kornizë” (1975); “Fluroma”, tregime 
(1978); “Zezona”, roman (1978); “Ligatina”, ro-
man (1983); “Satana ma vodhi gurin e urtisë”, 
tregime (1987); “Vrapuesja e Prizrenit”, roman 
(1995); “Antiprocesioni”, roman (1997); “In-
amor: 55”, minitregime (2000). Më 1984 botoi 
dramën “Moisiu në Unazën e Inflandit”, e cila 
u inskenua në Tetarin e Gjakovës dhe në Te-
atrin Kombëtar të Kosovës. M. Ramadani me 
shkrimet kritike dhe eseistike për teatrin dhe 
shfaqjet teatrale dha kontribut për ngritjen e 
cilësisë artistike të dramaturgjisë dhe të teatrit 
në Kosovë. Nga fusha e kritikës teatrore, botoi 
librat: “Fjala në skenë” (1980) dhe “Premiera 
shqiptare” (1994). Si përkthyes solli në shqip 
disa autorë të letërsisë botërore, si: Dino Buca-
ti, Sadek Hedajat, Per Lagerkvist, Jashar Kemal, 
Jezhi Andzhejvevski etj. Poezia e tij u prezan-
tua në disa antologji dhe u përkthye në gjuhë të 
ndryshme. Është laureat i çmimit “Hivzi Sylej-
mani” (1987), i çmimit të Shoqatës së Shkrimt-
arëve të Kosovës (2000), i çmimit “Beqir Mus-
liu” (2006) dhe i Çmimit Kombëtar për Vepër 
Jetësore “Azem Shkreli” (2013). (Agron Gashi)

IBRAHIM 
RAMADANI

MUSA RAMADANI

RAMAdANI Nysret (1935-). Mjek, fiziolog, 
pediatër, profesor universitar. Lindi në 
Lubizhdë të Prizrenit, shkollën fillore e kreu në 
vendlindje, gjimnazin në Prizren. U regjistrua 
në Fakultetin e Mjekësisë në Zagreb, por 
më vonë studimet i vazhdoi në Fakultetin e 
Mjekësisë të Universitetit të Rijekës, në Kroaci 
(1962). U punësua në Shtëpinë e Shëndetit 
në Prizren dhe u transferua në Zym të Hasit. 
Specializimin nga lëmi i pediatrisë e përfundoi 
në Fakultetin e Mjekësisë në Zagreb, punoi si 
pediatër në Prizren dhe, me hapjen e Fakultetit 
të Mjekësisë u zgjodh asistent i lëndës fiziologjia 
e njeriut (1970). Mbrojti tezën e disertacionit 
të doktoratës po në Fakultetin e Mjekësisë në 
Prishtinë më 1976. Pas doktoratës u avancua në 
titujt përkatës universitarë, duke arritur edhe 
titullin e profesorit ordinar. Ishte fiziologu i 
parë shqiptar në Kosovë. Një mandat ishte 
deputet i Kuvendit të Kosovës (1968) dhe u 
angazhua për hapjen e Fakultetit të Mjekësisë 
në Prishtinë. Është autor dhe bashkautor i një 
sërë punimesh shkencore dhe profesionale 
dhe pjesëmarrës në kongrese e simpoziume të 
ndryshme. (Natyra Karahoda-Gjurgjeala)

RAMAdANI Qani (1923-2002). Mësimdhë-
nës, aktivist politik. Lindi në Zhunicë të Pre-
shevës, ku kreu edhe shkollën fillore. Arsimin e 
mesëm e mori në Medresenë e Madhe në Shkup 
dhe në Shkollën normale “Sami Frashëri” 
në Prishtinë. Studioi për biologji-kimi në 
Shkollën e Lartë Pedagogjike në Shkup. Ishte 
pjesëmarrës në luftën antifashiste. Pas Luftës 
së Dytë Botërore u shqua për veprimtarinë 
në fushë e arsimit, sidomos të emancipimit të 
femrës shqiptare në Preshevë dhe më gjerë. 
Në vitin 1950 emërohet mësimdhënës në 
gjimnazin e ulët në Preshevë, pastaj edhe 
drejtor i saj. Në vitet 1960-1981 punoi si 
mësimdhënës, një kohë edhe drejtor i shkollës 
fillore “Liria” në Shkup. Kreu edhe funksione të 
ndryshme politike. (Fadbi Osmani) 

RAMAdANI Ramadan (1945-2005). Piktor. 
Lindi në Carralevë të Ferizajit. Shkollimin bazë 
e mori në vendlindje dhe në Ferizaj, studimet 
për pikturë i kreu në Akadminë e Arteve në 
Prishtinë (1979). Ishte anëtar i Shoqatës së 
Artistëve Figurativë të Kosovës (SHAFK) 
nga viti 1982. Hapi dy ekspozita të vlerësuara 
vetjake, më 1982 dhe më 1984 në Prishtinë 
dhe mori pjesë në vazhdimësi në ekspozitat 

e përbashkëta, organizuar nga SHAFK-u, si 
në Sallonin Pranveror të Kosovës, Bienalen 
e Vizatimit, pastaj në “Vjeshta figurative e 
Somborit”, si dhe në Sallonin e Cetinës (Mali 
i Zi). Krijimtaria e tij artistike shquhet për 
frymën realiste të portreteve, të figurave dhe 
natyrave të qeta, me kolorit të pasur e të çiltër. 
(Tahir Emra)

RAMAdANI Taip (1972-). Hendbollist, traj-
ner. Lindi në Sidnej të Australisë, ku edhe nisi 
karrierën si hendbollist. Në vitin 1998 kalon në 
Hungari, te skuadra “Csomor KSK”, më pas në 
Norvegji, te skuadra “Drammen HK”, kurse në 
vitin 2005 luajti edhe në Katar, te skuadra “Al 
Gharrafa”. Në vitin 2007 u kthye në Australi, ku 
themeloi klubin “Canberra Handball Club”, me 
të cilin që në edicionin e parë u shpall kampion 
në Ligën e Uellsit të Ri Jugor. Zhvilloi mbi 100 
ndeshje për përfaqësuesen e Australisë (1993-
2009). Ai, krahas pjesëmarrjes në Lojërat 
Olimpike “Sydney 2000”, luajti për Australinë 
edhe në katër kampionate botërore: në Egjipt 
(1999), Portugali (2003), Tunizi (2005) dhe 
Kroaci (2009). Në kampionatin e vitit 2009, 
Ramadani ishte ndihmëstrajner i Australisë, 
kurse pas përfundimit të tij, mori edhe postin 
e përzgjedhësit. Në krye të përfaqësueses 
australiane qëndroi deri në vitin 2013. Ai 
udhëhoqi Australinë në Kampionatin Botëror 
të vitit 2011 të mbajtur në Suedi dhe botërorin 
e vitit 2013 të mbajtur në Spanjë. Nga viti 2016 
është përzgjedhës i kombëtares së Kosovës në 
hendboll për meshkuj. (Tahir Sopi)

RAMAJ Abdyl (1943-1999). Pedagog, mësim-
dhënës, veprimtar politik. Lindi në Reçan 
të Suharekës, ku kreu edhe shkollën fillore. 
Të mesmen e filloi në Prizren dhe e kreu në 
Ferizaj (1965). Studimet për pedagogji i kreu 
në Fakultetin Filozofik të Prishtinës (1969), 
ndërsa ato pasunivesitare në Universitetin e 
Zagrebit. Ishte profesor i lëndëve pedagogjike 
në Normalen e Prishtinës (1969-1974), 
pastaj në Shkollën e Lartë Pedagogjike po në 
Prishtinë. Për shumë vjet ishte redaktor tekstesh 
shkollore në Entin e Teksteve dhe të Mjeteve 
Mësimore të Kosovës, autor dhe bashkautor 
tekstesh shkollore dhe profesionale. Ka botuar 
tekste të ndryshme profesionale, ndër të cilat 
edhe veprën “Formësimi didaktik i lëndës në 
tekstin mësimor”, botuar pas vdekjes (2001). A. 
Ramaj ishte veprimtar i Lidhjes Demokratike 

të Kosovës, këshilltar komunal, deputet në 
Kuvendin e Kosovës, veprimtar i Këshillit për 
Mbrojtjen e Lirive dhe të Drejtave të Njeriut etj. 
(Halim Hyseni)

RAMAJ Ragip (1953-). Shkrimtar, gazetar. 
Lindi në Klinë të Poshtme të Skënderajt, ku 
kreu shkollën fillore, të mesmen në Skënderaj, 
kurse studimet për gjuhë dhe letërsi shqipe 
në Fakultetin Filozofik të Universitetit të 
Prishtinës. Një kohë punoi në gjimnazin e 
Lipjanit, kurse nga viti 1978 në Televizionin 
e Prishtinës, në redaksinë e emisioneve për 
fëmijë. Pas mbylljes së këtij institucioni nga 
pushteti serb, u detyrua të emigronte në 
Gjermani. Atje u inkuadrua menjëherë në jetën 
kulturore dhe arsimore të komunitetit shqiptar, 
ku dha një ndihmesë të çmuar. Po ashtu për 
nevoja të fëmijëve shqiptarë në diasporë e 
nxori revistën letrare për fëmijë “Doruntina”. 
Shkruan kryesisht për fëmijë. Veprat e botuara: 
“Do të blej një gjysh” (1982), “Dy këmbë për 
një këpucë” (1986), “Cicërima të shqetësuara” 
(1999), “Atdheun e kam në zemër” (2002), 
“ Korridoret e shpirtit” (2003), “Molla e 
kafshuar” (2003), “Gjerdan malli” (2003) etj. 
Jeton në Gjermani. (Arif Demolli)

RAMAJLI Ilaz (1951-). Politikan. Lindi në 
Rakaj të komunës së Kaçanikut. Shkollimin 
fillor e kreu në Kaçanik, gjimnazin në Prishtinë 
dhe Fakultetin Juridik në Universitetin e 

Prishtinës. Ishte kryetar 
i organizatës së rinisë 
në Kaçanik, anëtarë 
i Kryesisë së Lidhjes 
së Rinisë Socialiste të 
Serbisë (1978-1980) 
dhe kryetar i Gjykatës 
Komunale në Kaçanik 
(1982-1986). Ishte anë- 
tar dhe sekretar i Kë-

shillit Ekzekutiv të Kosovës (1986-1989), 
anëtarë i Kryesisë së Komitetit Krahinor të 
Lidhjes së Komunistëve të Kosovës, si dhe 
nënkryetar i Kuvendit të Kosovës (1989-
1991). Mori pjesë në shpalljen e Deklaratës 
Kushtetuese të 2 Korrikut (1990) dhe udhëhoqi 
mbledhjen e Kuvendit të Kosovës në Kaçanik, 
në të cilën u aprovua Kushtetuta e Kaçanikut (7 
shtator 1990). Po me atë rast u zgjodh kryetar 
i Kuvendit të Republikës së Kosovës (1991-
1992) dhe ishte drejtues i Zyrës së Kosovës 

në Tiranë (1995-1999). Gjatë periudhës kur 
Kuvendi i Kosovës veproi në mërgim (Slloveni), 
udhëhoqi mbledhjet në të cilat u mor vendimi 
për mbajtjen e referendumit për Kosovën shtet 
sovran dhe i pavarur (26-30 shtator 1991), 
për zgjedhjen e Qeverisë së Përkohshme të 
Republikës së Kosovës (19 tetor 1991) dhe 
për shpalljen e zgjedhjeve të përgjithshme 
për kryetarin dhe Kuvendin e Republikës së 
Kosovës (2 maj 1992). Është dekoruar me 
medalje dhe mirënjohje. (Nerxhivane G. Dauti)

RAMAXHIKU Abdurrahman (1937-2007). 
Mjek, neuropsikiatër, doktor i shkencave dhe 
profesor. Lindi në Vushtrri. Shkollën fillore e 
kreu në vendlindje, të mesmen në Mitrovicë. U 
diplomua në Fakultetin e Mjekësisë në Shkup 
më 1964. Pas diplomimit punoi katër vjet si 
mjek në Shtëpinë e Shëndetit në Vushtrri e më 
pas në Mitrovicë. Ishte iniciator për hapjen e 
shkollës së mesme të mjekësisë në Mitrovicë 
më 1963 dhe të Fakultetit të Mjekësisë në 
Prishtinë më 1969. Specializimin nga lëmi i 
neuropsikiatrisë e përfundoi më 1972 në Zagreb. 
Pas përfundimit të specializimit u punësua 
si neuropsikiatër në Mitrovicë deri më 1975, 
kur u zgjodh kryeshef i njërit prej reparteve 
në Klinikën e Neuropsikiatrisë të Fakultetit të 
Mjekësisë në Prishtinë. Tezën e doktoratës me 
titull: “Ndërlikimet neurologjike të meningjitit 
seroz dhe purulent në materialin klinik në 
periudhën 1960-1979” e mbrojti më 1982 në 
Fakultetin e Mjekësisë në Prishtinë. Më 1972 u 
zgjodh asistent, më 1985 docent dhe më 1989 
profesor ordinar i lëndës së neuropsikiatrisë 
në Fakultetin e Mjekësisë në Prishtinë. Për një 
periudhë disavjeçare ishte shef i katedrës së 
neuropsikiatrisë. A. Ramaxhiku u nderua disa 
herë me mirënjohje dhe çmime nga Fakulteti i 
Mjekësisë në Prishtinë për kontributin e dhënë 
në aspektin profesional, arsimor dhe shkencor. 
Mori pjesë në disa kongrese e simpoziume dhe 
publikoi shumë punime shkencore si autor dhe 
bashkautor. (Jusuf Telaku)

RAMIQI Miradije (1953-). Piktore, poete. 
Lindi në Pozharan të Vitisë. Kreu shkollimin 
fillor në Pozharan, të mesmin në Gjilan, ndërsa 
studimet themelore dhe ato pasdiplomike 
i kreu në Fakultetin e Arteve në Prishtinë. 
Është piktore e një lirizmi të theksuar dhe 
abstraksioni modern. Si anëtare e Shoqatës së 
Artistëve Figurativë të Kosovës nga viti 1981 

mori pjesë në një sërë 
ekspozitash kolektive, 
ndërsa realizoi edhe disa 
ekspozita personale në 
Prishtinë, Gjilan, Ferizaj, 
Ulqin, Prizren, Tiranë, 
Pejë, Gjakovë, Suedi, 
Zvicër etj. Është fituese 
e disa mirënjohjeve dhe 
çmimeve, ndër të cilat 

edhe i mirënjohjes dhe medaljes së argjendtë 
në Sallonin e 34-të të Akademisë Europiane të 
Arteve në Bruksel (2004). Punoi në Bashkësinë 
Kulturore Arsimore të Kosovës deri më 1991. 
Nga viti shkollor 2003/04 punon në Fakultetin 
e Arteve në Prishtinë, ku ligjëron lëndën e 
pikturës. (Hajrush Fazliu)

RAMKU G. Refik (1941-). Mjek, otorinolog, 
doktor i shkencave, profesor. Lindi në Peshkopi 
të Shqipërisë. Kreu shkollimin fillor në Dibër, 
ndërsa gjimnazin në Beograd. U diplomua në 
Fakultetin e Mjekësisë në Beograd (1968). Pas 
diplomimit u punësua në Vevçan të Strugës, 
më pas në Qendrën Mjekësore në Gjilan, në 
Spitalin e Përgjithshëm të Prishtinës dhe në 
Klinikën e ORL-së të Fakultetit të Mjekësisë 
në Prishtinë. Specializoi në Beograd në 
lëmin e ORL-së. Tezën e doktoratës me titull: 
“Rikonstruktimi i zinxhirit osikular tek 
inflamacionet kronike të veshit të mesëm” e 
mbrojti më 1986 në Fakultetin e Mjekësisë 
në Prishtinë dhe më pas mori titullin docent, 
profesor inordinar dhe profesor ordinar i 
lëndës së ORL-së në Fakultetin e Mjekësisë 
në Prishtinë. Subspecializoi në Tubingen 
të Gjermanisë për Mikrokirurgji të veshit 
të mesëm. Gjatë periudhës 1997-99 ishte 
prodekan dhe ushtrues i detyrës se dekanit të 
Fakultetit të Mjekësisë në Prishtinë. Ishte shef 
i repartit të otologjisë. Mori pjesë në shumë 
kongrese e simpoziume dhe publikoi një sërë 
punimesh shkencore si autor dhe bashkautor. 
(Merita Koçinaj)

RAMoSAJ Berim (1962-). Ekonomist, pro-
fesor universitar. Lindi në Carrabreg të Ulët, 
komuna e Deçanit. Shkollimin fillor dhe të 
mesëm i mbaroi në Deçan, studimet universi-
tare në Prishtinë, ndërsa ato pasuniversitare në 
Universitetin e Zagrebit. Doktoroi në Fakulte-
tin Ekonomik të Universitetit të Prishtinës, ku 
zuri punë që nga viti 1984, në fillim si asistent 

dhe pastaj në cilësinë e 
profesorit të lëndëve: ba-
zat e manaxhmentit, sje- 
llje organizative, lider-
ship dhe menaxhment 
financiar. Ligjëroi edhe 
në disa kolegje private 
dhe kreu funksione me 
përgjegjësi në kuadër të 
organizimit institucional 

të Fakultetit Ekonomik. Nga fusha profesionale 
publikoi një numër punimesh shkencore dhe 
profesionale dhe është autor i disa teksteve uni-
versitare nga fusha e menaxhmentit dhe e lid-
ershipit (“Bazat e menaxhmentit”. “Menaxhimi 
kreativ dhe lidershipi”, “Menaxhimi financiar”). 
Ka qenë deputet i Parlamentit të Kosovës në dy 
mandate (2007-2010), shef i ekzekutivit të ko-
munës së Prishtinës (2000-2003) dhe këshilltar 
për ekonomi në Presidencën e Kosovës (2003-
2010). (Sinan Ademaj) 

RAMoSAJ Fetnete (1972-). Veprimtare, luf- 
tëtare e Ushtrisë Çlirimtare të Kosovës (UÇK). 
Lindi në fshatin Carrabreg i Poshtëm të 
komunës së Deçanit. Që nga viti 1989 bënte 
pjesë në lëvizjen ilegale. Më 27 mars 1998, në 
Gllogjan, në varrimin e dëshmorëve të betejës 
së 24 marsit doli publikisht, duke bërë thirrje 
për mobilizim të përgjithshëm në luftë për 
liri. Gjatë viteve 1998-1999 kreu detyrën e 
zëdhënëses së UÇK-së për Zonën Operative 
të Dukagjinit dhe ishte oficere ndërlidhëse e 
kësaj zone për koordinimin e sulmeve ajrore të 
NATO-s. Njëkohësisht raportoi për Agjencinë 
e lajmeve “Kosovapress”, për Radion “Kosova 
e lirë” dhe Radio Televizionin Shqiptar, si dhe 
bashkëpunoi me radiot dhe agjencitë e huaja të 
lajmeve. Pas përfundimit të luftës u angazhua në 
Trupat Mbrojtëse të Kosovës. Është bashkautore 
e monografisë “Deçani” (1997) dhe autore 
e librave “Krimet serbe në Kosovë” (shqip 
dhe anglisht, 2005, 2008) dhe “Organizatat 
ekstremiste serbe në Kosovë” (2013, 2015) i 
botuar edhe në gjuhë të huaja. Është autore e 
ekspozitës “Terrori dhe gjenocidi i Serbisë në 
Kosovë 1998-1999” (2015). (Faton Mehmetaj)

RAMUSHoLLI Ilmi (1964-). Luftëtar i 
Ushtrisë Çlirimtare të Kosovës (UÇK). Lindi 
në fshatin Manastirc të Ferizajt. Punoi në 
shkollat fillore në Petrovë të Shtimes dhe në 
Nerodime të Epërme. Në qershor të vitit 1998 

iu bashkua UÇK-së. Me shtimin e radhëve të 
UÇK-së dhe me organizimin e ri u emërua 
komandant skuadre, togu etj. Pas betejës 
së Jezercit (tetor 1998), Komanda e Zonës 
Operative të Nerodimes (ZON) e emëroi 
zëvendëskomandant të batalionit dhe më 10 
janar 1999 shef të Shtabit të Brigadës 161 në 
Mollopolc. U plagos gjatë luftës në Jezerc. 
Më 15-19 janar 1999 mori pjesë në luftimet 
kundër ushtrisë serbe në Reçak. Më 24 janar 
1999 Shtabi i ZON-it e emëroi komandant të 
Brigadës 161 “Ahmet Kaçiku”, detyrë që e kreu 
deri me demobilizimin e UÇK-së. Pas luftës u 
angazhua në Trupat Mbrojtëse të Kosovës dhe 
në Forcën e Sigurisë së Kosovës. (Ali Uka)

RANdoBRAVA Reshat (1939-). Kompozitor. 
Lindi në Prizren, ku kreu shkollimin fillor dhe 
të mesëm të muzikës. Punoi si arsimtar i muzi-
kës në gjimnazin e Prishtinës, ku udhëhoqi ko-

rin e shkollës. Më 1961 
u regjistrua në Akade-
minë e Muzikës në Beo-
grad dhe kreu shkallën I, 
ndërsa shkallën II e kreu 
në Akademinë e Muzi-
kës në Sarajevë (1967). 
Në shtator të atij viti u 
emërua mësimdhënës 
në Shkollën e Mesme 

të Muzikës në Prishtinë (1967-1972). Në vitet 
vijuese ishte producent i muzikës së lehtë, re-
daktor i produksionit muzikor dhe redaktor 
përgjegjës në Radiotelevizionin e Prishtinës 
deri në largimin kolektiv në korrik të vitit 1990. 
Më 1985 ishte drejtor i “Akordeve të Kosovës”, 
ndërsa më 1986 themelues i Festivalit “Zam-
baku i Prizrenit”. Ka qenë kryetar i Shoqatës 
së Kompozitorëve të Kosovës (1988-1990). 
Që nga shkolla e mesme dhe për pesë dekada 
kompozoi më se 200 melodi të muzikës së 
lehtë dhe për fëmijë. Fryt i asaj pune janë dis-
qet: “Të keqen munde me këngë” (bashkëpun-
im me poetin A. Vinca dhe aktorin Ç. Lajqi), 
kompozime me poezi të D. Agollit, “Këngët 
më të suksesshme”, “Jetë e këngë” (versioni 
instrumental), “Tungjatjeta” (kushtuar Prizre-
nit), Kompozime me poezi të Asdrenit, “Bregu 
ëndërrtar” (me tekste poetësh kosovarë) etj. 
(Xhevdet Gashi)

RANdoBRAVA-KAÇANIKU Hylkije (1945-). 
Mësimdhënëse dhe veprimtare e arsimit. Lindi 

në Prishtinë, shkollën fillore dhe të mesmen 
i kreu në Mitrovicë, studioi pedagogjinë 
në Fakultetin Filozofik në Prishtinë, ku 
mbrojti edhe temën e magjistraturës. Ishte 
mësimdhënëse në gjimnazin, përkatësisht 
në Shkollën Normale të Mitrovicës, pastaj në 
disa shkolla të mesme në Prishtinë. Punoi në 
Entin Pedagogjik të Prishtinës si këshilltare për 
mësimin klasor dhe institucione parashkollore, 
si dhe në Drejtorinë e Arsimit të Komunës 
së Prishtinës. Ka botuar edhe disa shkrime 
pedagogjike. (Afërdita Kumnova-Mulla)

RANILLUGU. Fshat dhe qendër e komunës 
me të njëjtin emër. Shtrihet rreth 13 km në jug 
të Kamenicës dhe 15 km në lindje të Gjilanit. 
Lartësia mbidetare është 420 m. Me emrin 

Raniluk është regjistruar në sallnamet e vilajetit 
të Kosovës të vitit 1893, 1896 dhe 1900. Në vitin 
1948 kishte 975 banorë, kurse në vitin 2011 u 
regjistruan 844 banorë. Veprimtaritë kryesore 
ekonomike janë bujqësia dhe blegtoria. Nga 
objektet e standardit shoqëror ka shkollën fillore, 
dy shkolla të mesme, stacionin shëndetësor, 
zyrën e vendit etj. (Muhamed Kallaba) 

RANILLUGU (komuna). Komunë në lind-
je të Kosovës, në rajonin e Anamoravës me 
qendër fshatin Ranillug. Sipërfaqja 78 km2. Në 
veri kufizohet me komunën e Kamenicës, në 
veriperëndim me komunën e Novobërdës, në 
jugperëndim me komunën e Gjilanit dhe në 
lindje me komunën e Bujanocit. Ka 13 vend-
banime, me dendësi mesatare të banimit prej 
49.6 b/km2. Sipas regjistrimit të fundit 2011 
kishte 3,866 banorë. Është komunë tipike 
agrare, e cila u themelua në vitin 2010, me 
procesin e decentralizimit, sipas rekoman-
dimeve nga pakoja e Ahtisarit. Komuna ka 

kushte të mira për zhvillimin e bujqësisë in-
tensive. (Muhamed Kallaba)

RANKoVIQ Aleksandar (1909-1983). Fun- 
ksionar i lartë komunist i Jugosllavisë, udhë-
heqës i OZN-ës nga themelimi deri në vitin 
1966. Lindi më 1909 në fshatin Drazhevac, afër 
Obrenovcit (Serbi). Më 1928 anëtarësohet në 
PKJ dhe emërohet sekretar i komitetit rajonal 
të organizatës së rinisë komuniste. Ishte njëri 
ndër organizatorët dhe udhëheqësit e LNÇ-
së, bashkëluftëtar dhe kumbar i Titos. Pas 
mbarimit të Luftës së Dytë Botërore u emërua 
ministër i Punëve të Brendshme i Jugosllavisë 
(1946-1966) dhe drejtues i OZN-ës që nga 
13 maji 1944. Më 1948 udhëhoqi aksionin 
kundër informbyroistëve, duke burgosur dhe 
internuar numër të madh kundërshtarësh 
ideologjikë dhe partiakë. U bë simbol i dhunës 
ushtarake e policore për likuidimin fizik dhe 
për shpërngulje me dhunë të shqiptarëve, 
iniciator kryesor i aksionit të armëve në dimrin 
e viteve 1955-56. Nga viti 1956 ishte nënkryetar 
i Këshillit Ekzekutiv Federativ dhe anëtar i 
organeve më të larta partiake dhe shtetërore 
të Jugosllavisë. Në Plenumin IV të LKJ-së në 
Brione, më 1 korrik 1966, Tito e shkarkoi nga 
të gjitha funksionet në parti dhe në pushtet, 
me pretekstin se shërbimi i sigurimit shtetëror 
kishte përgjuar edhe vetë Titon. U pensionua 
dhe deri në vdekje jetoi në villën e tij në 
Dubrovnik. (Naim Musliu)

RAPoRTeT e PRoGReSIT TË KoMI-
SIoNIT eURoPIAN PËR KoSoVËN (2007-
2015). Dokumente vjetore të përgatitura 
nga Komisioni Europian, në të cilat matet 
përparimi i arritur njëvjeçar i Kosovës në 
integrimin europian. Raportet e Progresit 
bëhen publike si pjesë e pakos së zgjerimit, 
ku Komisioni Europian mbarështron poli-
tikat e përgjithshme të zgjerimit. Gjatë 
vitit institucionet e vendit prezantojnë të 
arriturat, të cilat evidentohen nga shërbimet e 
Komisionit, si aktivitetet legjislative ashtu edhe 
masat e tjera që kanë përmirësuar gjendjen në 
sektorë të ndryshëm. Për përgatitjen e Raportit 
të Progresit, Komisioni Europian shërbehet 
me burime plotësuese, takime me pjesëtarë të 
shoqërisë civile, studime, hulumtime, anketa 
dhe raporte të tjera të agjencive profesionale, 
të institucioneve publike etj. Raportet evi-
dentojnë gjendjen në vend sipas kritereve 

konkrete politike, ekonomike dhe sociale. Në 
raporte analizohet situata politike e Kosovës 
për sa i përket demokracisë, sundimit të ligjit, 
të drejtave të njeriut, mbrojtjes së pakicave 
dhe çështjeve rajonale. Në pjesën ekonomike 
analizohet gjendja ekonomike në vend gjatë 
vitit të raportimit, bashkë me vlerësimin e 
kapaciteteve të institucioneve të vendit për 
zbatimin e standardeve europiane. Matja e 
përparimit të arritur shprehet me terma me 
kuptim të qartë, si: “s’ka progres”, “progres i 
kufizuar”, “progres i kënaqshëm”, “progres i 
mirë”. Bazuar në gjetjet e Raportit të Progresit, 
institucionet e vendit përgatisin Planin e 
Veprimit të Partneritetit Europian (PVPE), 
në të cilin përcaktohen hapat që duhen 
ndërmarrë dhe identifikohen institucionet 
përgjegjëse për zbatimin e tyre. Më aprovimin 
e PVPL-së nga Qeveria zotimet e parapara 
sipas planit shndërrohen në obligime për 
institucionet përgjegjëse. Niveli i përmbushjes 
së detyrave matet në takime periodike, ndërsa 
rolin bashkërendues në këtë proces e luan 
Ministria e Integrimit Europian. Nga ana e 
institucioneve të vendit Raportet e Progresit 
janë vlerësuar rregullisht si inkurajuese e 
reale, përderisa përfaqësuesit e opozitës dhe 
të shoqërisë civile i kanë nënvizuar vërejtjet 
e shumta, të cilat zakonisht janë evidentuar 
në këto raporte. Emërues i përbashkët i 
vërejtjeve më të mëdha të dala nga raportet 
e progresit janë ato për fushën e sundimit të 
ligjit (mosefikasitet, korrupsion e ndërhyrje 
politike), të demokracisë (mbikëqyrje të 
pamjaftueshme parlamentare) dhe ekonomike 
(funksionimi i ekonomisë së tregut, struktura 
sektoriale e ndërmarrësisë). Gjetjet e Raportit 
të Progresit rregullisht paraqesin pjesë të 
debatit në Kuvendin e Kosovës dhe jashtë tij 
dhe ofrojnë një orientim të rëndësishëm për 
fushat në të cilat duhen ndërmarrë reforma. 
Komisioni Europian ua prezanton gjetjet e 
raportit anëtarëve të Parlamentit Europian dhe 
shteteve anëtare. (Ilir Dugolli)

RASIA-RASHA-SeRBIA. Emër i përgjithshëm 
sllav, që është përdorur për një kohë të gjatë 
për sllavët e jugut, që nga shpërngulja e tyre 
në Ballkan. Gjatë mesjetës, sllavët jetuan të 
ndarë në fise, fenomen që pasqyrohet edhe me 
ekzistimin e trajtës në shumës Skllavinitë. Po 
me këtë kuptim e përdornin Skllavininë edhe 
Konstandin Porfirogjeneti dhe burime të tjera 

relevante të shek. X-XII. Janë ruajtur emra të 
popujve sllavë edhe sipas traditës bizantine, të 
veshur me emra të antikitetit: mizët (bullgarët), 
dalmatët ose tribalët (serbët e kroatët) etj. 
Ndërkaq, origjina e emrit të shtetit mesjetar 
serb, Rasia, Rasha (Rassa, Rasia, Rassia, Rascia, 
Raxia etj.) lidhet me emrin e lumit Rasha, si dhe 
emrin e qytetit fortifikatë Ras. Sidoqoftë, emri 
Rasia (Rasha) i paraprinte emrit Serbia, Surbia. 
Në shek. IX përdoret emri i Ipeshkvisë së Rashës, 
e cila pas vitit 1020 zakonisht përmendet si pjesë 
e Argjipeshkvisë së Ohrit. Rasia ndonjëherë 
paraqitet së bashku me Serbinë. Megjithatë, 
më shpesh e ndeshim të ndarë: Surbia (Serbia) 
sipas Abatit të Dioklesë (shek. XII) shkonte 
deri te Lapiam (Llapi i sotëm). Më 1186, me 
rastin e pushtimit të Kotorrit nga Nemanja, 
burimet zyrtare të qytetit e quanin, “Nemanja 
zhupan i Rashës” (Nemanne iupani Rasse). Sipas 
burimeve hungareze të kohës së mbretit Bela 
III (1172-1196) e ndeshim trajtën “toka Rasi” 
(terram Rasy). Një anonim i vitit 1308, Milutinin 
e quante për “mbret e zotërues të Dalmacisë, 
Kroacisë, Dioklesë, Serbisë dhe Rashës” 
(Dalmatie, Croatie, Dyoclie, Servia ac Rasie rex 
et dominus), ndërsa thuhej: Arbëria në kufij 
me Rashën dhe Bullgarinë (sipas Bertrandon 
de la Broquière, 1400-1459). Despoti Gjuragj 
Brankoviq është quajtur nga mbreti hungarez 
Sigismund “dukë e despot i gjithë mbretërisë 
së Rashës dhe Arbërisë” (“ducem et despotum 
totius regni Rascie et Albaniae”) etj. (Jahja 
Drançolli)

RASPASANI (Raspasari) Toma (shek. XVII-
XVIII). Murg françeskan dhe zëvendës i 
argjipeshkvit të Shkupit, Pjetër Bogdani. Së 
bashku organizuan lëvizjen proaustriake të 
shqiptarëve në kohën e luftës austro-osmane 
1683-1699. Vendlindja e tij nuk dihet me 
siguri, por supozohet të ketë qenë Jeni Pazari 
(në burime të hershme Ras-Pazari). Shkollimin 
teologjik bazë e kreu në Janjevë. Pas përfundimit 
të studimeve teologjike në Itali u emërua prift në 
famullinë e Prizrenit (1679). Toma Raspasani 
luajti një rol të rëndësishëm në vitet 1689-1690, 
kur gjenerali Pikolomini vendosi kontaktet me 
shqiptarët e Kosovës për luftë të përbashkët 
kundër osmanëve. Ishte krahu i djathtë i Pjetër 
Bogdanit gjatë marrëveshjeve me Pikolominin. 
Sipas disa burimeve, Raspasani ishte per-
soni kryesor në grumbullimin e madh të 
shqiptarëve për luftën antiosmane. Pas vdekjes 

së Pjetër Bogdanit (dhjetor 1689), Raspasani 
zuri vendin e tij si argjipeshkëv i Shkupit, 
por edhe si udhëheqës i lëvizjes shqiptare 
antiosmane. Raspasani ishte shumë aktiv si 
gjatë luftës, ashtu edhe pas disfatës austriake 
dhe tërheqjes në Nish e pastaj në Hungari. 
Pas Betejës së Kaçanikut (janar 1690), Toma 
Raspasani me tepricën e ushtrisë së thyer, me 
një pjesë të regjimentit kalorsiak “Pikolomini” 
dhe me një pjesë të “Milicisë shqiptare”, nën 
komandën e nënkolonelit Anton Znoriq mbeti 
në Prizren. Komandanti i ri i ushtrisë austriake, 
konti Veteran, që posa kishte mbërritur në 
Nish, urdhëroi që i gjithë garnizoni në Prizren 
me françeskanin Tomë Raspanin në krye të 
tërhiqej nëpërmjet Jeni Pazarit në Beograd, 
sepse Prizrenin nuk kishte mundësi ta mbronte. 
Teprica e ushtrisë austriake dhe vullnetarët 
shqiptarë të udhëhequr nga Anton Znoriqi dhe 
Toma Raspasani u shpërngulën për në fushën 
e Panonisë, nën sundimin austriak. Nga frika 
e hakmarrjes osmane, një numër shqiptarësh, 
kryesisht të krishterë e lëshuan Kosovën dhe 
u vendosën në Hungari dhe, siç shkruante 
Raspasani vite më vonë, shumë prej tyre vdiqën 
ose nga uria ose nga sëmundjet. (Gazmend 
Rizaj)

RASHANI Shefqet (1944-). Inxhinier i tekno-
logjisë, profesor universiteti. Lindi në Rashan të 
komunës së Mitrovicës. Shkollën fillore dhe të 
mesme i kreu në Mitrovicë, ndërkaq studimet 

në Fakultetin Teknik 
të Universitetit të Sara-
jevës në Tuzëll (1969). 
Pas diplomimit punoi 
në Kombinatin Xehe-
tar Metalurgjik “Ko- 
sova”. Studimet pasuni-
versitare i kreu në Tu-
zëll, si dhe mbrojti tezën 
e doktoratës  (1976). Në 

vitin 1972 u zgjodh ligjërues në Fakultetin e 
Xehetarisë dhe të Metalurgjisë të Universitetit 
të Prishtinës (UP), ku më pas avancohet në të 
gjithë titujt universitarë. Në studimet master 
dhe të doktoratës ishte titullar i disa lëndëve 
bazë, si: termodinamika kimike dhe kinetika 
e reaksioneve kimike, pastaj termodinamika 
dhe termoteknika, bazat teorike të teknologjisë 
kimike, reaktorët etj. Është autor dhe 
bashkautor i një sërë punimesh shkencore 
të botuara në revistat ndërkombëtare dhe i 

shumë artikujve shkencorë të botuar në revista 
vendore. Është gjithashtu autor i 6 teksteve 
mësimore dhe i monografive: “Termodinamika 
inxhinierike kimike” (1987), “Termodinamika 
dhe termoteknika” (2010) etj. Ushtroi fun-
ksione drejtuese në Fakultetin e Xehetarisë dhe 
të Metalurgjisë dhe në organet drejtuese të UP-
së. (Avni Terziqi)

RASHITI Sadik (1944-). Filozof, profesor 
universiteti. Lindi në Pograxhë të Gjilanit, ku 
mbaroi shkollën fillore dhe të mesme, ndërsa 
studimet themelore i mbaroi në Universitetin 

e Prishtinës (UP), në 
katedrën e pedagogjisë 
të Fakultetit Filozofik 
(1968). Kreu studimet 
pasuniversitare në Uni-
versitetin e Zagrebit, në 
degën e filozofisë (1974), 
doktoraturën e mbaroi 
në Fakultetin Filozofik të 
UP-së. Në vitet 1986/87 

realizoi një qëndrim studimor në Universitetin 
e Sankt-Petersburgut, në ish-BRSS, ku mori 
njohuri shtesë nga fusha e etikës dhe e filozofisë 
së moralit. Karrierën universitare e filloi në 
vitin 1973, si ligjërues në Fakultetin Filozofik 
të UP-së, më vonë në Fakultetin e Shkencave 
Matematike-Natyrore, duke u avancuar në 
titujt e tjerë universitarë. Nga viti 2000 kaloi 
me punë në Fakultetin e Edukimit dhe ushtroi 
edhe detyrën e prodekanit dhe të dekanit 
po në këtë fakultet. Ka botuar monografitë 
“Kategoria e ndërgjegjes” (1997), “Traktate 
filozofike-politike” (2003) dhe një numër 
punimesh profesionale-shkencore brenda dhe 
jashtë vendit. (Gëzim Selaci)

RASHITI-GLoBodeR Agnesa (1975-). Ga- 
zetare. Lindi në Prishtinë. Shkollën fillore 
dhe të mesme i mbaroi në Prishtinë, si dhe 
studimet për gjuhë, letërsi angleze dhe turke i 
mbaroi në Universitetin e Prishtinës. Fillimisht 
punoi si mësimdhënëse e gjuhës angleze në 
shkollën fillore “Elena Gjika” dhe në gjimnazin 
“Sami Frashëri” në Prishtinë. Në nëntor të 
vitit 1999 hapi programin në gjuhën turke në 
radion “Blue Sky”, ku vazhdon të punojë edhe 
tani. Në vitet 2005-2010 ishte nënkryetare e 
shoqatës kulturore turke “Gerçek”. Mori pjesë 
në shumë seminare të gazetarisë në Turqi, 
SHBA etj. Punon në Radio Kosova (RTK-

Radio), si gazetare dhe redaktore e emisioneve 
për fëmijë. (Ibrahim Berisha)

RATKoCI. Fshat në komunën e Rahovecit. 
Shtrihet në lartësi mbidetare 350 m. Është 
vendbanim fushor i tipit të grumbulluar. 
Sipërfaqja kadastrale është 11.3 km². Përmes 
rrugës së asfaltuar lidhet me magjistralen 
Prizren-Gjakovë, ndërsa nëpër fshat kalon 
hekurudha Prizren-Klinë. Në defterin kadastral 
të vilajetit Vëllk (1455) ishte i regjistruar 
me emrin Ratkovica, me 27 shtëpi. Në vitin 
2011 Ratkoci kishte 3,791 banorë, ndaj 1,224 
banorëve në vitin 1948. Popullsia merret me 
bujqësi, blegtori, tregti, zejtari etj. Nga objektet 
e standardit shoqëror ka shkollën fillore dhe 
të mesme, stacionin shëndetësor, shtëpinë e 
kulturës, tregun, zyrën e ofiqarisë etj. Ratkoci 
është bashkësi lokale, në të cilën gravitojnë 
vendbanimet Dejnë, Radostë, Vrajak dhe 
Bratotin. (Idriz Shala) 

RAUSHIQI. Fshat në komuna e Pejës, rreth 
5 km në jug të qytetit. Ndodhet në lartësi 
mbidetare 510 m, përgjatë rrugës Pejë-Deçan. 
Është vendbanim fushor i tipit të dendur. 
Sipërfaqja e territorit të fshatit është 726 ha, 
nga e cila 90% janë ara, ndërsa pjesën tjetër e 
zënë livadhet. Popullsia merret kryesisht me 
kultivimin e grurit, misrit etj. Në dokumentet 
e shkruara përmendet në krisobulën e 
Manastirit të Deçanit të vitit 1330. Në vitet 
1836-1938 në hartën e Lepieut figuronte 
me emrin Raouchitza. Me emrin Rahoshiq 
është regjistruar si vendbanim në sallnamet e 
vilajetit të Kosovës të vitit 1893, 1896 dhe 1900. 
Derisa në vitin 1921 fshati kishte 553 banorë, 
në vitin 2011 ka 2,260 banorë. Nga objektet 
e standardit shoqëror ka shkollën fillore, 
stacionin shëndetësor, disa dyqane tregtare etj. 
(Bajram Kafexholli)

ReCeSIoNI. Fazë e ciklit të biznesit, që 
karakterizohet me rënien e prodhimit, të 
çmimeve dhe të fitimit, si dhe me rritje të 
papunësisë dhe e falimentimeve në masë. Është 
momenti kur për shkak të disproporcionit 
midis ofertës dhe kërkesës ngec shitja dhe 
prodhimi i mallrave, bie aftësia blerëse e 
shtresave të gjera dhe rritet papunësia. Gjatë 
viteve të shkuara në Kosovë ka munguar 
përdorimi i derivateve financiare, siç i përdorin 
tregjet e zhvilluara financiare. Për këtë arsye 

efektet negative të recesionit global nuk 
ishin shumë të theksuara. Në Kosovë efektet 
negative të recesionit global financiar pas vitit 
2008 kanë qenë më të theksuara në sektorin e 
ndërtimtarisë, në realizimin e të ardhurave nga 
dërgesat e punëtorëve jashtë vendit (vëllimi 
i dërgesave u zvogëlua nga 15.1 % në vitin 
2007 në 12.9% në vitin 2010). Përveç kësaj, 
një sektor ku janë reflektuar efektet negative të 
recesionit kanë qenë edhe investimet e jashtme 
të drejtpërdrejta (nga 545 milionë euro në vitin 
2007, në 292 milionë në vitin 2010). (Myrvete 
Badivuku- Pantina)

ReÇAKU. Fshat në komunën e Shtimes, rreth 
3 km në perëndim të qytezës. Territori i fshatit 
ka sipërfaqe prej 4.5 km². Është vendbanim i 
vjetër, që dëshmohet nga gjetjet arkeologjike. 
Përmendet në disa dokumente të vjetra. Për 
herë të parë përmendet në dokumentet e vitit 
1343. Me të njëjtin emër përmendet edhe në 
sallnamet e vilajetit të Kosovës (1893, 1896 dhe 
1900). Në vitin 1948 kishte 613 banorë, ndërsa 
në vitin 2011 u regjistruan 1,638 banorë. 
Dendësia e banimit është 369 b/km2. Në këtë 
fshat gjatë luftës së fundit ushtria dhe policia 
serbe masakroi 43 civilë, gjë që u bë shkas 
për ndërhyrje ndërkombëtare. Për këtë arsye, 
Reçaku u bë njëri nga simbolet e sakrificës për 
çlirimin e Kosovës. Fshati i takon bashkësisë 
lokale të Shtimes II. (Shpend Agaj)

ReÇANI. Fshat në komunën e Prizrenit, 9 km 
në juglindje të qendrës, shtrihet në pjesën më 
perëndimore të Zhupës, pranë Lumëbardhit 
të Prizrenit, në lartësi mbidetare 600 m. Është 
vendbanim i tipit të dendur, me sipërfaqe 4.9 
km². Në dokumentet e shkruara mesjetare 
përmendet me të njëjtin emër. Në defterin e 
Sanxhakut të Prizrenit të vitit 1530 figuronin dy 
vendbanime: Reçani Bozorg (Reçani i Madh) 
me 30 shtëpi dhe Kuçuk Reçani (Reçani i Vogël) 
me 20 shtëpi. Shumë banorë të fshatit emigruan 
brenda dhe jashtë Kosovës. Megjithatë, numri 
i popullsisë së fshatit shënoi rritje të vazh-
dueshme. Reçani është bashkësi lokale, në të 
cilën gravitojnë pothuajse të gjitha vendbani-
met e Zhupës. Popullsia merret me veprimtari 
shërbyese-hoteliere, një pjesë e vogël me blegtori 
(gjedhe të imta) etj. Nga objektet e standardit 
shoqëror, fshati ka shkollën 9-vjeçare, shkollën 
e mesme, shtëpinë e kulturës, shtëpinë e shën-
detit, disa pika tregtare etj. (Hasim Kryeziu)

ReÇICA elmi (1961-). Veprimtar politik, 
luftëtar i Ushtrisë Çlirimtare të Kosovës. 
Lindi në Ferizaj. Kreu studimet në Fakultetin 
Ekonomik të Universitetit të Prishtinës. Që 
herët u përfshi në lëvizjen ilegale. U arrestua 
në nëntor të vitit 1985 dhe u dënua me 11 vjet 
burg “për veprimtari armiqësore”. Pas fillimit 
të shpërbërjes së shtetit jugosllav (1991) u 
lirua nga burgu dhe vazhdoi veprimtarinë në 
Këshillin për Mbrojtjen e Lirive dhe të Drejtave 
të Njeriut. Me fillimin e luftës së armatosur 
u angazhua për ngritjen dhe zgjerimi e 
radhëve të UÇK-së. Në periudhën 1998-1999 
ishte anëtar i Shtabit të UÇK-së për Zonën 
Operative të Nerodimes. Më pas u angazhua 
në sektorin e sigurisë, ku ushtroi funksionin 
e zëvendësshefit të Shërbimit Informativ të 
Kosovës (1999-2008). Në zgjedhjet e vitit 
2010 dhe 2014 u zgjodh deputet i Kuvendit të 
Kosovës nga radhët e Partisë Demokratike të 
Kosovës. (Ruzhdi Jashari)

ReÇICA Sefedin (1955-). Hendbollist. Lindi në 
Ferizaj, ku kreu shkollimin fillor dhe të mesëm, 
ndërsa Fakultetin e Kulturës Fizike e kreu në 
Prishtinë. I takon brezit më të suksesshëm të 
klubit të hendbollit “Borci” të Ferizajt. Gjatë 
kohës sa luajti për këtë skuadër, arriti suksesin 
më të madh të karrierës. Me “Borcin” luajti në 
finale të Kupës së ish-Jugosllavisë në vitin 1978. 
Ishte edhe anëtar i përfaqësueses së të rinjve të 
ish-Jugosllavisë, ndërsa më vonë u bë trajner 
i po këtij ekipi. Jeton dhe punon në Liezh të 
Belgjikës. (Lulzim Shala) 

ReFeReNdUMI PËR AUToNoMI PoLI-
TIKe-TeRRIToRIALe TË SHQIPTARËVe 
TË MAQedoNISË (“ILIRIdA”). Deklarimi 
i shqiptarëve të Maqedonisë për statusin 
politiko-juridik, pas shpërbërjes së Federatës 
Jugosllave. Pas përfundimit të referendumit 
maqedonas të 8 shtatorit 1991 dhe aprovimit 
të Kushtetutës së vitit 1991, faktori politik 
shqiptar kërkoi rrugë tjetër për zgjidhjen e 
çështjes së shqiptarëve të Maqedonisë. Një 
nga këto ishte organizimi i një referendumi të 
veçantë, ku populli shqiptar i Maqedonisë do 
të shprehte vullnetin e vet përmes deklarimit 
gjithëpopullor. Referendumi për “Iliridën” 
erdh si kundërpërgjigje ndaj të gjitha 
vendimeve të njëanshme të faktorit politik 
maqedonas, që margjinalizonin politikisht 
shqiptarët. Referendumi i organizuar nga 

Partia e Prosperitetit Demokratik, mbështetur 
nga Partia Demokratike Popullore, u mbajt më 
11 e 12 janar 1992. Vendimin për shpalljen e 
referendumit për autonomi politike-territoriale 
të shqiptarëve në Maqedoni e nxori “Kuvendi 
i Autonomisë” më 27 dhjetor 1991. Qytetarët 
shqiptarë duhej të deklaroheshin: “A janë për 
autonomi politike-territoriale të shqiptarëve 
në Maqedoni”. Referendumi u organizua në 
të gjitha qytetet me shumicë shqiptare, kurse 
rezultatet treguan se shumica e shqiptarëve në 
Maqedoni mbështetnin autonominë politike-
territoriale të shqiptarëve në Maqedoni: nga 
383,539 votues në mbështetje të autonomisë 
u deklaruan 360.928 sish, ose 99.9%, kundër 
ishin 57 votues dhe 570 fletëvotime dolën të 
pavlefshme. (Arsim Sinani)

ReFeReNdUMI PËR BASHKIMIN e LUGI-
NËS SË PReSHeVËS Me KoSoVËN (1992). 
Deklarimi popullor i shqiptarëve të Luginës së 
Preshevës, i mbajtur më 1 dhe 2 mars 1992, në 
të cilin shqiptarët në Luginë të Preshevës (Pre-
shevë, Bujanoc dhe Medvegjë) u deklaruan për 
autonomi territoriale me të drejtë bashkimi 
me Kosovën. Pjesëmarrës ishin mbi 46 mijë 
qytetarë, 98 për qind e të cilëve kishin zgjed-
hur opsionin e autonomisë territoriale me të 
drejtë bashkimi me Kosovën. Dy opsionet e 
tjera ishin: autonomi territoriale-politike dhe 
autonomi administrative-kulturore në Serbi. 
Ky referendum u mbajt në atmosferën e shpër-
bërjes së ish-Jugosllavisë dhe të ristrukturimit 
të shteteve të dala prej saj, si dhe nën ndikimin e 
drejtpërdrejtë të zhvillimeve në Kosovë. Në anë 
tjetër, referendumi shprehte kërkesën e mëher-
shme të Luginës së Preshevës për bashkim me 
Kosovën, artikuluar që në vitin 1968 përmes 
demonstratave të përbashkëta që atëbotë orga-
nizoheshin në Kosovë. Referendumi për bash-
kimin e Luginës së Preshevës me Kosovën nuk 
prodhoi efekte juridike, por vetëm politike. 
(Qerim Qerimi)

ReFeReNdUMI PËR RePUBLIKËN e 
KoSoVËS (1991). Deklarimi i popullit të 
Kosovës për Republikën e Kosovës, i cili u 
mbajt në rrethanat e shpërbërjes së ish-Jugo-
sllavisë, pas Deklaratës Kushtetuese të 2 Korri-
kut 1990 dhe Kushtetutës së 7 Shtatorit 1990 në 
Kaçanik. Jugosllavia ishte në procesin e shpër-
bërjes dhe secila njësi e saj federale ndërmer-
rte veprime për t’u deklaruar për shtetësinë e 

vet. Referendumi popullor për Kosovën shtet i 
pavarur dhe sovran ishte një akt i vetëpërcak-
timit demokratik e politik i popullit shumicë të 
Kosovës, për statusin kushtetues dhe politik të 
saj, pas shpërbërjes së ish-Jugosllavisë. Refer-
endumi paraqiste një akt legjitim të deklarimit 
politik të popullit shumicë të Kosovës, i cili, si-
kundër edhe popujt e tjerë të ish-Jugosllavisë, 
synonte të përcaktohej qartë për të ardhmen e 
vet. Referendumi popullor në Kosovë u orga-
nizua prej 26-30 shtator 1991. Pjesëmarrja dhe 
rezultati i referendumit bënë të qartë se populli 
shqiptar ishte përcaktuar për Kosovën shtet i 
pavarur dhe sovran. Numri i përgjithshëm i 
qytetarëve me të drejtë vote ishte 1,051,357, 
në referendum dolën 914,802 votues (87.19%), 
ndërsa për Kosovën shtet i pavarur dhe sovran 
ishin deklaruar 913,705 votues ose 99. 87%, 
kundër kishin votuar 164 persona, ndërsa të 
pavlefshme ishin 933 fletëvotime. Këtij rezul-
tati të referendumit popullor iu bashkëngjit 
Rezoluta e Kuvendit të Kosovës për shtet të 
pavarur dhe sovran e datës 18 tetor 1991, akt 
që i dha legalitet rezultatit të referendumit. Me 
këtë rezolutë u konfirmua deklarimi i popul-
lit të Kosovës për sovranitetin dhe pavarësinë 
e plotë të Kosovës. Përcaktimi i popullit të 
Kosovës nëpërmjet referendumit dhe Rezoluta 
e Kuvendit për Kosovën për shtet të pavarur 
dhe sovran konfirmuan vullnetin politik të 
shqiptarëve si shumicë e popullit të Kosovës 
për statusin e ardhshëm të Kosovës. Bashkësia 
ndërkombëtare nuk e njohu këtë referendum, 
prandaj ai nuk prodhoi efekte juridike, por 
vetëm efekte politike. (Esat Stavileci)

ReFoRMA AGRARe (1918-1941). Proces i 
shpronësimit agrar të shqiptarëve në Kosovë 

dhe kolonizimi i saj, të cilin e zhvilloi Serbia në 
disa periudha kohore, që nga viti 1912 e tutje. 
Procesi i filluar në vitet 1913-1915, u ndërpre, 
për shkak të Luftës së Parë Botërore. Më 1918, 
Serbia rifilloi më intensivisht shpronësimin 
agrar të shqiptarëve dhe kolonizimin me banorë 
sllavë të Kosovës dhe të viseve të pushtuara 
shqiptare. Qëllim i kësaj politike të Mbretërisë 
Serbe-Kroate-Sllovene (MSKS) ishte ndërrimi 
i strukturës etnike të territoreve shqiptare. 
Për këtë arsye MSKS nxori legjislacionin 
agraro-kolonizues, duke filluar me ligjin e 25 
shtatorit të vitit 1919 dhe duke vazhduar deri 
në nxjerrjen e ligjit të vitit 1931, i cili do të 
plotësohet dhe ndryshohet në vitin 1933. Për 
jetësim të suksesshëm të “Reformës agrare” dhe 
të kolonizimit u krijua Ministria e Reformës 
Agrare, kurse në Shkup u ngrit Drejtoria e 
Lartë Agrare, me degë në disa qytete shqiptare. 
Pothuajse i tërë legjislacioni i vinte në pozitë 
diskriminuese fshatarët shqiptarë, kundrejt 
minoritetit serbo-malazias dhe kolonëve të 
ardhur nga viset e tjera të MSKS-së.
Në shënjestër të shpronësimit u gjendën të 
parat pronat tokësore të aktivistëve të dalluar të 
lëvizjes kombëtare. U shpronësuan edhe tokat 
e ashtuquajtura të braktisura, ku përfshiheshin 
kullotat e përbashkëta të fshatarëve dhe tokat 
e pronarëve shqiptarë që përkohësisht e kishin 
braktisur vendin, për shkak të pasigurisë së 
jetës. Shpronësimi dhe zvogëlimi i sipërfaqes 
së tokës së punueshme arriti masat alarmante 
pas vitit 1923, kur komisioneve agrare u lejohej 
që të sekuestronin, sipas nevojës, edhe toka që 
nuk ishin paraparë në legjislacion. Shfrytëzohej 
edhe mungesa e tapive të tokave të shumicës 
dërrmuese të fshatarësisë shqiptare, e cila i 
trashëgonte ato që nga periudha e sundimit 
osman. Pronarët e këtyre tokave i shpronësonin 
si uzurpatorë tokash.
Ligji i vitit 1931, me plotësime dhe ndryshime 
në vitin 1933, mundësonte që shqiptarëve t’u 
sekuestrohej toka deri te pragu i shtëpisë. Nuk 
përjashtoheshin rastet, sidomos në Rrafshin 
e Dukagjinit, kur kolonët serbo-malazezë 
vendoseshin edhe në katet e sipërme të shtë-
pive, kurse pronarët shqiptarë me familje 
ishin të detyruar të jetonin në katin përdhes të 
shtëpive të tyre. Shpronësimit nuk i shpëtuan 
as pronarët e institucioneve fetare shqiptare, si 
myslimane, ashtu edhe katolike. 
Dëmin kryesor nga kjo reformë agrare e pësoi 
fshatarësia shqiptare, e cila përbënte 90% 

të popullsisë së Kosovës. Ajo nuk zotëronte 
sipërfaqe të mëdha (vetëm 10% e familjeve 
kishin në pronësi mbi 10 ha) dhe përgjithësisht 
përbëhej nga familjet me shumë anëtarë. 
Përmes një legjislacioni agrar specifik, në 
periudhën 1919-1941, në viset ku jetonte 
popullsia shqiptare u shpronësuan rreth 218 
mijë ha tokë, nga të cilat mbi 192 mijë në 
Kosovë. (Lush Culaj).

ReFoRMA AGRARe. Që nga mbarimi i Lu- 
ftës së Parë Botërore dhe deri tani në Kosovë 
janë ndërmarrë disa reforma agrare. Në 
periudhën 1918-1938 u realizua reforma agrare 
që pati për qëllim shpronësimin e popullatës 
shqiptare dhe vendosjen e kolonëve serbë. 
Kjo reformë u realizua nëpërmjet Bankës 
Agrare Serbe. Pas mbarimit të Luftës së Dytë 
Botërore janë ndërmarrë disa reforma agrare, 
duke filluar nga eksproprijimi, nacionalizimi 
dhe shpërndarja e tokës bujqësore fshatarëve të 
varfër nëpërmjet kolektivizimit dhe formimit 
të kooperativave fshatare, nëpërmjet integrimit 
të thjeshtë të punës deri te zhbërja e sistemit 
kooperativist dhe kthimi i kooperimit. Këto 
reforma janë realizuar gjatë periudhës së 
socializmit. Pas rënies së socializmit dhe luftës 
në Kosovë, vlerësohet se nga rreth 70,000 
hektarë tokë në pronësi shoqërore, 42,000 
hektarë janë planifikuar t’u kthehen pronarëve 
të mëparshëm. Një pjesë e kësaj prone u është 
shitur pronarëve të ndryshëm, ndërsa pjesa 
tjetër pritet të privatizohet. Nga regjistrimi në 
bujqësi i bërë në vitin 2014, sipërfaqja e tokës së 
shfrytëzuar bujqësore në Kosovë është 257,639 
hektarë, ndërsa numri i familjeve bujqësore 
është 129,220, që do të thotë se sipërfaqja 
mesatare për një familje bujqësore është 1.99 
hektarë. Sipas standardeve ndërkombëtare, 
sipërfaqja mesatare për një familje bujqësore 
sillet nga 80 deri 120 hektarë. Prandaj 
sipërfaqja mesatare e tokës së shfrytëzuar për 
familje bujqësore është e pamjaftueshme për 
zhvillimin e një bujqësie konkurruese. Me 
qëllim të rritjes së rendimenteve bujqësore, 
blegtorale, shpezëve etj., Ministria e Bujqësisë 
dhe e Zhvillimit Rural i ka stimuluar bujqit, 
blegtorët dhe kultivuesit e shpezëve nëpërmjet 
ndihmave financiare të drejtpërdrejta dhe 
indirekte. Megjithatë, pas luftës në Kosovë 
ende nuk janë ndërmarrë hapa konkretë për 
reforma të mirëfillta agrare (Selman Selmanaj)

ReGJIMeNTI “KoSoVA”. Njësitushtarake 
gjatë qeverisë së Rexhep Mitrovicës (1943-
1944). U formua në nëntor të vitit 1943, me 
mbështetje të ushtrisë gjermane dhe Xhafer 
Devës në cilësinë e ministrit të Brendshëm 
të Shqipërisë. Komandant i njësisë ishte 
Pajazit Boletini, nën komandën e të cilit ishin 
1,500 ushtarë. Ushtarët ishin vullnetarë nga 
Mitrovica, Ferizaji, Gjilani, Vushtrria, Prishtina 
dhe Podujeva. Njësia ushtarake u formua me 
qëllim të luftimit të forcave të armatosura 
të Lëvizjes Antifashiste Nacionalçlirimtare 
(LANÇ) dhe fuqizimit të pushtetit qendror, 
të mbështetur nga gjermanët. Veprimtaria 
e regjimentit “Kosova” shtrihej në territorin 
shqiptar, me përqendrim të veçantë në 
Shqipërinë e Veriut dhe në Kosovë. Regjimenti 
u mbajt përgjegjës për ekzekutimin e shumë 
komunistëve e simpatizantëve të LANÇ-së, 
sidomos në Tiranë, Pejë etj. Me largimin e 
gjermanëve në nëntor të vitit 1944 shpërndahet 
dhe shuhet zyrtarisht ky regjiment. (Mrika 
Limani)

ReGJISTRI I BIZNeSVe. Një bazë e të dhënave 
për të gjitha bizneset e regjistruara dhe për 
aktivitetin e tyre në Kosove tashmë funksionon 
në kuadër të Agjencisë së Regjistrimit të 
Bizneseve, në kuadër të Ministrisë së Tregtisë 
dhe të Industrisë. Nëpërmjet këtij regjistri 
evidentohen aktivitetet biznesore sipas ve-
primtarive. Regjistri shërben si mjet për 
përgatitjen dhe koordinimin e hulumtimeve, si 
burim i informacionit për analizat statistikore 
të popullsisë dhe demografisë së bizneseve, 
për përdorimin e të dhënave administrative, 
për identifikimin dhe ndërtimin e njësive 
statistikore etj. Përveç se nga Agjencia e Re-
gjistrimit të Bizneseve, të dhënat merren edhe 
nga Administrata Tatimore e Kosovës. Në këto 
të dhëna përfshihen të dhënat identifikuese, 
siç janë të dhënat mbi veprimtarinë, fushën e 
aktivitetit, të dhënat mbi madhësinë, numrin 
e të punësuarve etj. Një version statistikor 
i regjistrit të bizneseve publikohet po ashtu 
edhe nga Agjencia e Statistikave e Kosovës, 
e cila publikon raporte tremujore, të quajtur 
“Repertori i Ndërmarrjeve në Kosovë”, që po 
ashtu paraqet një burim të rëndësishëm të 
informatave. (Besnik Krasniqi)

ReKA Blerim (1960-). Jurist, profesor uni-
versitar, publicist, diplomat. Lindi në Shkup, ku 

kreu shkollën fillore dhe 
të mesme, kurse Fakulte-
tin Juridik dhe studi-
met e magjistraturës i 
kreu në Universitetin 
e Prishtinës. Në vitin 
2002 u doktorua në të 
drejtën ndërkombëtare 
publike në programin 
e përbashkët doktoral 

ndërmjet Universitetit të Prishtinës (UP) dhe 
Universitetit të Gracit. Në vitet 2003-2005 
bëri studime postdoktorale dhe specializime 
në disa universitete të njohura në Europë dhe 
SHBA. Ishte dekan i Fakultetit Juridik, dekan 
i Fakultetit të Shkencave Politike dhe pro-
rektor në Universitetin e Europës Juglindor 
në Tetovë. Në periudhën 2001-2006 ligjëroi 
marrëdhëniet ndërkombëtare në departa-
mentin e shkencave politike të Universitetit 
të Prishtinës. Gjatë viteve 1983-2000 ishte 
gazetar, zëvendëskryeredaktor dhe drejtor i 
gazetës “Rilindja” në Prishtinë, anëtar i ekipit 
të ekspertëve të Kosovës për Konferencën e 
Rambujesë, kryesues i Këshillit Legjislativ të 
UNMIK- ut (1999-2004) dhe anëtar i komis-
ionit të ekspertëve për hartimin e Kornizës 
Kushtetuese të Kosovës (2001), anëtar i Komis-
ionit për Çështje Kushtetuese të Kuvendit të 
Maqedonisë dhe anëtar i ekipit të ekspertëve 
që hartoi strategjinë për integrim të Republikës 
së Maqedonisë në BE. Themeloi dhe drejtoi 
revistën juridike të Kosovës në gjuhën angleze 
“Kosova Law Review” (1996-2003) dhe ishte 
ambasador i Republikës së Maqedonisë në BE, 
në Bruksel (2006-2010). Është autor i një sërë 
studimesh, i monografive shkencore dhe tek-
steve universitare nga e drejta ndërkombëtare, 
e drejta e BE-së dhe marrëdhëniet ndërkom-
bëtare: “E drejta e vetëvendosjes” (1996), “E 
drejta e Bashkimit Europian” (2000), “Gjeo-
politika dhe teknika e zgjerimit të Bashkimit 
Europian” (2010) etj. (Arsim Sinani).

ReKA Hamza (1925-2013). Mësimdhënës, 
veprimtar i kulturës. Lindi në Tetovë, ku 
kreu edhe shkollën fillore, ndërsa shkollën e 
mesme e filloi në Tetovë dhe e përfundoi në 
Normalen e Shkupit. Studimet i vazhdoi në 
degën e albanologjisë të Fakultetit Filologjik të 
Universitetit të Beogradit. Në periudhën 1946-
1954 ishte mësues në fshatra të Kumanovës dhe 
të Shkupit. Ishte edhe edukator në konviktin 

e shkollave të mesme në Shkup, drejtues i 
Teatrit të Kombësive në Shkup dhe lektor në 
dramën shqipe të këtij teatri. Në vitin 1960 
zgjidhet profesor në Akademinë Pedagogjike 
në Shkup, ku punoi 30 vjet. Ligjëroi sintaksën, 
morfologjinë dhe metodikën e gjuhës shqipe. 
Ndërkohë, botoi edhe disa punime nga fusha 
e metodikës së gjuhës. Ishte bashkautor i disa 
teksteve shkollore për arsimin fillor shqip në 
Maqedoni. (Avzi Mustafa)

ReKA Hazir (1961-). Fotoreporter. Lindi në 
Ferizaj. Filloi të punojë si fotograf profesionist 
në vitin 1984 në revistën “Bota e re”. Në vitin 
1986 kaloi në të përjavshmen “Zëri i rinisë”. 

Gjatë viteve ’80-’90 foto-
grafitë e tij për zhvillimet 
në Kosovë u publikuan 
në revista dhe gazeta të 
ish-Jugosllvisë (“Mladi-
na”, “Delo”, “Oslobod-
jenje”, “Vreme”, “Start” 
etj.) dhe në gazetat e re-
vistat prestigjioze botë- 
rore (“New York 

Times”, ”Herald Tribune”, “Liberation”, “Time”, 
“Washington Post” etj.). Në vitin 1998 filloi të 
punojë për agjencinë e lajmeve “Reuters”. Me 
fotot e tij shënoi ngjarjet më të rëndësishme 
të dekadave të fundit në Kosovë, protestat, 
luftën, hyrjen e trupave të NATO-s, pavarësinë 
etj. Publikoi librin me fotografi “Ecja në terr - 
Kosova 1988-1990” dhe hapi ekspozita të foto-
grafive në Kroaci, Zvicër, Francë, Arabi Sau-
dite, Spanjë, Austri, Belgjikë etj. U nderua me 
çmime dhe mirënjohje të shumta brenda dhe 
jashtë vendit. (Nehat Islami)

ReKALIU Xheladin (1948-1999). Veprimtar 
i lëvizjes për çlirimin e Kosovës. Lindi në 
Dobratin të Podujevës. Shkollën fillore e kreu 
në Kërpimeh, ndërsa shkollën e mesme në 
Prishtinë. Studimet i kreu në Shkollën e Lartë 
Teknike në Prishtinë. Si student ishte njëri ndër 
organizatorët e demonstratave të vitit 1968 në 
Prishtinë, për çka u dënua me 3 vjet burg, të 
cilin e vuajti në burgun famëkeq të Goli Otokut 
(Kroaci) nga dhjetori i vitit 1968 deri në 
qershor të vitit 1971. Më 1972 u punësua në KN 
“Ramiz Sadiku”. Deri në vitin 1981 u izolua dhe 
u burgos disa herë, ndërsa në vitin 1981 izolimi 
i tij zgjati gjashtë muaj e gjysmë. Xh. Rekaliun e 
përfshiu edhe izolimi i intelektualëve të Kosovës 

më 1989. Me fillimin e pluralizmit politik në 
Kosovë, pas vitit 1989 vazhdoi angazhimin në 
jetën politike si anëtar i Lidhjes Demokratike 
të Kosovës (LDK), ndërsa nga viti 1993 ishte i 
përfshirë edhe në udhëheqjen e degës së kësaj 
partie. Në fund të viteve ‘90 u angazhua për 
krijimin e strukturave të Ushtrisë Çlirimtare 
të Kosovës në Llap. Pas një sëmundje të rëndë 
vdiq në Podjevë. (Bajram Blaku)

ReKUIZIMI. Ishte marrja me detyrim për 
nevojat ushtarake të tepricave të prodhimeve 
bujqësore. Nga mënyra si u administrua nga 
pushteti komunist, rekuizimi mori karakterin 
e një forme specifike të presionit serb mbi 
shqiptarët. Në emër të tepricave, organet e 
pushtetit ua merrnin me detyrim shqiptarëve 
edhe rezervat e fundit ushqimore. Vetëm në 
periudhën prill-maj të vitit 1945 në Kosovë u 
konfiskuan 3,760,000 kg drithë dhe 1,570,000 
kg mish. Grumbullimi i tepricave ka zgjatur 
me vite. Vetëm gjatë vitit 1950 në tërë Kosovën 
u sekuestruan rreth 15,688, 016 kg grurë, 
4,386,152 kg misër, 1,521,359 kg patate, 
946,635 kg fasule, 2,363,623 kg luledielli etj. 
Forma e grumbullimit të tepricave përfshinte: 
drithin (grurë, misër, thekër, elb), mishin, 
patate, fasule, luledielli, ujemin nga mullinjtë, 
qepë, arra, mjaltë, qumësht, tëlyen, djathë. 
Teprica mblidhej edhe në sanë, kashtë, tallë, 
lesh etj. Rekuizimi në popull kujtohet si koha 
kur edhe me fshesë pastroheshin magjet, duke 
ua marrë kështu edhe rezervat e fundit të miellit 
familjeve shqiptare. Ndërsa ata që tentonin 
të fshehnin miellin apo bagëtinë, dënoheshin 
rëndë. Një situatë e ngjashme ishte në tërë viset 
shqiptare. Rekuizimi te shqiptarët në disa raste 
u bë edhe nën akuzën si “bashkëpunëtorë të 
fashizmit”. Ndërkaq, me ligjin e miratuar në 
vitin 1946, u bë shtetëzimi i mjeteve themelore 
të prodhimit. Në zbatim të tij u shtetëzuan 
minierat, bankat, fabrikat dhe ndërmarrjet e 
tjera të degëve të ndryshme të ekonomisë. Më 
vonë ligji u plotësua edhe për ndërmarrjet e 
vogla, dyqanet e zejtarëve dhe të tregtarëve. 
Shtetëzimi i një pjese të tokës ishte kryer me 
ligjin mbi reformën agrare. (Naim Musliu)

ReLA V. Josip (1895-1966). Poet, prozator dhe 
dramaturg. Lindi në Arbënesh të Zarës (Kroaci). 
Kreu shkollën fillore në vendlindje, shkollën e 
mesme të mësuesisë në Shkollën Normale të 
Zarës. Punoi si mësues në vise të Dalmacisë, në 
Vuthaj dhe në fshatin e lindjes. Ishte drejtor i 

Teatrit të Zarës. Shkroi 
poezi, tregime dhe vepra 
dramatike (komedi dhe 
drama). Në edicionin 
e revistës “Jeta e re”, më 
1952 u botua drama e 
tij e parë” Martesa”. Më 
pas, po ky edicion ia 
botoi dramat: “Kungulli” 
(1953), “Nita” (1954), 

“Lundërza e Jozhës” (1962), “Zani i fëmiut” 
(1963), “Dila” (1965), “Dy drama” (1965), “Fisi 
i mallkuam” (1966), “Tallaset e dybëjes” (1966), 
dhe pas vdekjes: “Sot tetë ditë” (1968). Në vitin 
1964, po nga “Jeta e re” u botua vëllimi “Vjersha”, 
ndërsa pas vdekjes, më 1968 dhe 1971, u botua 
vepra e tij e plotë në dy vëllime nga Redaksia e 
botimeve të “Rilindjes”. Kryevepra e tij, drama 
“Nita”, pati edhe disa ribotime, në Prishtinë, në 
Tiranë dhe, në botim dygjuhësh, arbërisht dhe 
kroatisht, në Zarë më 2014, si dhe u vendos 
në skena teatrore nga grupe amatore dhe 
profesioniste. (Isak Shema)

ReLIeVI I LIBeRIT. Pllakë votive kushtuar 
perëndisë së hardhisë së rrushit, verës dhe 
gëzimit (Liberit). U gjet rastësisht nё Vrellë në 
potezin Lugu i Madh (2007) dhe gjendet në 
Muzeun e Kosovës. Është punuar nga mermeri 
vendor i bardhë (49.5 x 46 x 11-17 cm) dhe ka 
vetëm dy thyerje të vogla. Ka formë të lehtë 
piramidale me mbarim harkor. Në pjesën e 
parme janë skalitur katër figura mitologjike, të 
lidhura me grupin dionisiak (thiasos). Figurën 
qendrore e përbën Liberi romak (Dionisi) dhe 
të tjerët janë shoqëruesit e tij. Liberi, si figurë 
qendrore, është më e madhja dhe në reliev 
të lartë. Është paraqitur me veshjen klamidë 
(nebrys) dhe çizme të thella. Dorën e djathtë 
e ka të ngritur mbi kokë, e cila është dëmtuar 
bashkë me tiparet e fytyrës, ndërsa të majtën e 
ka të hedhur rreth supeve të Satirit lakuriq. Në 
anën tjetër gjenden dy figura të tjera, me koka 
të kthyera nga perëndia: Pani i ulur mbi një 
shkëmb, duke i rënë fyellit të barinjve (syrinx) 
dhe Sileni, edukator i Dionisit, i cili qëndron 
në këmbë dhe me një gjësend në duar drejtuar 
Liberit. Relievi, i cili paraqet çast gëzimi dhe 
hareje, është punuar me mjaft kujdes nga 
dora e një mjeshtri të talentuar, sipas të gjitha 
gjasave shëtitës, i cili, bazuar në gurin vendor, 
e punoi në vend diku rreth gjysmës së dytë 
të shek. II apo gjysmës së parë të shek. III. 

Rëndësia e relievit qëndron në faktin se në 
Kosovë paraqitet për herë të parë, përderisa 
dedikimet Dionisit/Liberit janë të pranishme 
në pjesët e tjera të Dardanisë. Ky kompozicion 
paraqet ekzemplar unikal në Dardani dhe në 
të nderohej një perëndi e vjetër epihorike me 
veti të afërta me Liberin/Dionisin. (Exhlale 
Dobruna-Salihu)

ReMeSIANA. Vendbanim i periudhës antike, 
stacion rrugor në kuadër të rrugës Naissus-
Serdica. Shërbeu si pikë ndarëse e rrugëve 
që shpinin nga jugu në drejtim të zonave me 
miniera të Blasinës dhe Pautalijas dhe asaj nga 
veriu që shkonte përgjatë luginës së Timokut 
dhe lidhej me rrugën Naissus-Ratiaria. Ishte 
dhe pikë kalimi nga territori i Dardanisë dhe 
Mezisë së Epërme në atë të Trakisë. Statusi 
administrativ i Remesianës, që gjendej në 
kuadër të municipium Naisit është vështirë 
të përcaktohet. Që nga shek. IV njihej edhe 
si qendër e rëndësishme kishtare. Në burimet 
kishtare njihet sidomos si vendlindja e 
peshkopit Niketë Dardanit (366-414). Sipas 
mbetjeve arkeologjike, vendbanimi është 
lokalizuar në Bela Palanka (Serbi). (Emine 
Kalaja-Hajdari)

ReMITANCAT. Trasnferet e mjeteve finan-
ciare që bën një punëtor emigrant për familjen 
apo të afërmit e tij në vendin e tij të origjinës. 
Këto trasnfere paraqesin burimin e dytë më 
të rëndësishëm të ndihmës financiare për 
vendet në zhvillim. Sipas Bankës Botërore, 
vendet në zhvillim më 2013 kanë pranuar 
410 miliardë dollarë amerikanë, me tendencë 
të rritjes në vitet në vijim. Për disa vende, siç 
është Taxhikistani, remitancat janë sa gjysma 
e brutoproduktit vendor. Kështu, remitancat 
luajnë rol të rëndësishëm në zvogëlimin e 
varfërisë, financimin e zhvillimit dhe në aspekte 
të tjera. Ato ndikojnë në krijimin e kapitalit 
njerëzor, pasi familjet mund të financojnë 
arsimimin e të rinjve, të cilët në kushte të tjera 
nuk do të kishin vijuar arsimin. Remitancat 
ndikojnë edhe në fuqinë punëtore të vendit të 
origjinës së emigracionit, duke rritur pagën 
e rezervuar dhe papunësinë. Remitancat 
janë shumë të rëndësishme për ekonominë e 
Kosovës. Sipas Bankës Qendrore të Kosovës, 
vlera e remitancave të pranuara gjatë vitit 2014 
ka qenë 693,7 milionë euro, me një rritje prej 
11% krahasuar me një vit më parë. Shumica e 

remitancave vijnë nga Gjermania dhe Zvicra, 
ku janë të koncentruar shumica e emigrantëve 
kosovarë. Pjesa më e madhe e remitancave 
përdoren për qëllime konsumi. (Avdullah Hoti)

ReMNIKU Hasan (1913-1951). Luftëtar anti- 
komunist dhe kundër pushtetit jugosllav në 
Kosovë. Lindi në Remnik të Vitisë. Deri në 
fillimin e Luftës së Dytë Botërore merrej me 
bujqësi. Me 1941, me ndarjen e zonave të 
pushtimit në atë bullgare dhe italiane, Remniku 
dhe shumë fshatra të Karadakut mbetën në 
zonën bullgare. Në shtator të vitit 1941, H. 
Remniku i shpëton një rrethimi bullgar dhe 
largohet në Partesh, që i takonte zonës italiane. 
Një kohë punoi si polic dhe truprojë e kryetarit 
të Parteshit, Ramiz Cërnicës. Pas masakrës 
që bënë forcat bullgare dhe popullsia lokale 
serbe në Remnik, H. Remniku i sulmoi këto 
forca. Aksionet e këtilla i vazhdoi edhe gjatë 
viteve 1942 dhe 1943. Mori pjesë edhe në 
luftën e Preshevës më 1944 kundër forcave 
jugosllave. Pas përfundimit të Luftës së Dytë 
Botërore dhe hyrjes së forcave ushtarake 
jugosllave dhe dështimit të kryengritjes, 
H. Remniku dorëzohet dhe burgoset. Pas 
lirimit bashkëpunoi me Lëvizjen Nacional-
Demokratike Shqiptare (LNDSH). Ndihmoi 
në formimin e komiteteve të LNDSH-së në 
Anamoravë. Pas zbulimit të veprimtarisë së 
LNDSH-së (1947) dhe burgosjes së anëtarëve 
të saj në Shkup, Gjilan dhe Ferizaj, kaloi 
në ilegalitet. Gjente strehë nëpër fshatrat e 
Anamoravës, si në Remnik, Lubishtë, Smirë, 
Livoç i Epërm, Bresalc, Gadish, Ponesh etj. 
Më 6 tetor 1951, me grupin e tij, niset për në 
Shqipëri. Pasi kaloi lumin Lumbardh afër 
Prizrenit, më 10 tetor 1951 bien në pritë të 
forcave serbe dhe vritet me shokët e tij. Pas 
vrasjes trupat e tyre u ekspozuan në Viti dhe 
Gjilan. Varri nuk i dihet. (Naim Musliu)

ReNdIQ-MIoÇeVIQ (Rendić-Miočević) 
duje (1916-1993). Arkeolog kroat, ilirolog 
akademik. Lindi në Split, ku kreu edhe 
gjimnazin klasik, ndërsa studimet për filologji 
klasike dhe arkeologji i kreu në Universitetin 
e Zagrebit, ku dhe doktoroi në temën mbi 
onomastikën ilire në mbishkrimet latine të 
Dalmacisë. Ishte drejtor i Muzeut Arkeologjik 
në Split dhe profesor i rregullt në katedrën e 
arkeologjisë në Universitetin e Zagrebit, ku 
ligjëroi arkeologjinë klasike, provinciale dhe 

të hershme krishtere, si dhe epigrafinë dhe 
numizmatikën (1961-1983). Ishte edhe drejtor 
i Muzeut Arkeologjik të Zagrebit (1966-1979) 
dhe udhëheqës i sektorit të numizmatikës, 
anëtar i Akademisë Jugosllave të Shkencave 
dhe të Arteve (1977). Veprimtaria e tij 
shkencore në ilirologji është e gjerë dhe është 
përmbledhur në veprën kapitale “Ilirët dhe 
bota antike” (1989). Meritë të veçantë ka 
për studimet e onomastikës së territorit ilir 
dhe të numizmatikës, me theks të veçantë 
të monedhave të mbretërve ilirë (Monunit, 
Gentit, Baleut). Trajtoi dhe artin ilir, sidomos 
monumentet e kultit dhe ato mbivarrore. 
(Exhlale Dobruna-Salihu)

RePUBLIKA e RAGUZËS. Për vazhdimësinë 
e jetës në arealin e sotëm të komunës së 
Dubrovnikut dëshmojnë gjurmët e zbuluara 
nga parahistoria, periudha ilire, romake dhe 
mesjetare. Sipas burimeve historike qyteti 
nisi të zhvillohet nga fundi i antikitetit dhe 
në fillimet e mesjetës (IV-VI), në gadishullin 
shkëmbor Laus, Lave, që më vonë nisi të quhet 
castellum. Me emrin Epitarium id est Ragusium 
përmendet për herë të parë te Cosmographia 
e Ravennatis  Anonymi (shek. VII-VIII), i 
cili theksonte se Raguza ishte trashëgimtare 
e Epidaurit të lashtë. Por, lajmet e para të 
besueshme për këtë qendër i kemi nga gjysma 
parë e shek. X nga K. Porfirogjeneti. Burimet 
relevante e përmendin dendur gjatë shek. X-XI, 
përkatësisht në vitin 1022, kur ishte ngritur në 
rangun e argjipeshkvisë me seli mitropolite, 
e cila udhëhiqte ipeshkvitë sufragane të 
Kotorrit, Tivarit dhe Ulqinit. Raguza për një 
kohë kishte pranuar pushtetin e Bizantit, për 
të rënë më vonë nën atë të Venedikut dhe 
të Hungarisë (1358). Komuna autonome e 
Raguzës përmendet për herë të parë më 1181 
(Comunitas Ragusina). Komuna kishte Statutin 
(1272), arkivin dhe bibliotekën publike, si dhe 
arkivin dhe bibliotekën kishtare, pa lëndën e 
të cilave nuk do të mund të shkruhej historia 
mesjetare e Kosovës. Duke pasur të gjitha 
atributet shtetërore (territorin, stemën, 
flamurin, si dhe sistemin monetar), nga gjysma 
e dytë e shek. XIV nisi të quhet Republika e 
Raguzës (Respublica Ragusina). Si e tillë, ajo 
u bëri ballë sulmeve osmane, për të rënë më 
vonë nën francezët e Napoleonit (1808). (Jahja 
Drançolli)

RePUBLIKA e VeNedIKUT. Shtet që 
shtrihej në territorin e sotëm të Italisë 
Verilindore dhe në një pjesë të madhe të 
Adriatikut dhe Mesdheut. Baza e Republikës së 
ardhshme ishte qyteti i Venedikut, i themeluar 
nga popullata e migruar nga qytetet Aquileia, 
Padova dhe Altinum, të cilët kishin ikur nga 
pushtimet e hunëve, të longobardëve dhe të 
popujve të tjerë barbarë. Qyteti u zhvillua 
nga tregtia me Levantin, para së gjithash me 
Konstandinopojën. Republika kishte krijuar 
një monopol tregtar në tërë Mesdheun, duke 
siguruar bazë të fuqishme materiale për 
ekspansionin territorial. Në kohën e zhvillimit 
më të madh, Venediku pati nën pushtet pjesë 
të sotme të Italisë, Sllovenisë, Dalmacisë, Malit 
të Zi, Shqipërisë, Greqisë, Qipros dhe ndonjë 
ishulli të Mesdheut. Kjo republikë luajti një rol 
të rëndësishëm edhe në kryqëzata, veçanërisht 
në Kryqëzatën IV, në transportimin e 
luftëtareve me anije dhe organizimin e tyre. 
Nga kjo ndërmarrje, Republika pati përfitime 
shumë të mëdha. Që nga Kryqëzata IV, 
Venediku kishte shtruar si synim pushtimin 
e qyteteve bregdetare shqiptare, si zona 
të interesit të veçantë për politikën dhe 
ekonominë e tyre. Kështu, në fund të shek. 
XIV dhe gjatë gjysmës së parë të shek. XV, 
Venediku kishte pushtuar me radhë Durrësin, 
Shkodrën, Lezhën, Drishtin, Danjën, Shasin, 
Ulqinin, Tivarin, Budvën, Perastin, Risanin e 
Kotorrin. Si pasojë e këtyre pushtimeve, kjo 
pjesë e tokave të Shqipërisë së Veriut mori 
emrin “Albania Veneta”, dhe shtrihej nga Lezha 
deri përtej Grykës së Kotorrit, në Castelnuovo 
(Herceg Novi). Ndërmjet viteve 1392 e 1396, 
emërtimi “Shqipëri venedikase” i zotërimeve 
të Republikës së Shën Markut në bregun lindor 
të Adriatikut zinte vend edhe në dokumentet 
zyrtare. 
Republika e Venedikut, përkatësisht venedikasit, 
sidomos gjatë shek. XIV dhe gjysmës së parë 
të shek. XV ishin të pranishëm dhe aktivë në 
qendrat tregtare dhe zejtare të Kosovës. Ata 
tregtonin në Trepçë, Novobërdë, Prizren, 
Pejë, Prishtinë etj. Republika e Venedikut e 
arriti kulmin e zhvillimit ekonomik, politik e 
kulturor gjatë shek. XV, kur kishte më shumë 
se 200,000 banorë dhe ishte qendër e tregtisë 
botërore. Rënia e Republikës së Venedikut filloi 
me pushtimin osman të Konstandinopojës dhe 
me zbulimin e rrugëve të reja detare, veçmas të 
Amerikës. Megjithatë, edhe më tej, Republika 

e Venedikut mbeti si qendër e rëndësishme 
kulturore, me ndikim të madh në arkitekturën, 
letërsinë dhe në artin europian. Republika e 
humbi pavarësinë me rastin e pushtimeve të 
Napoleonit (12 maj 1797). (Muhamet Mala)

ReSTeLICA. Fshat i madh në komunën e 
Dragashit, 24 km në jug të qytetit. Shtrihet 
në trekufirin Kosovë-Shqipëri-Maqedoni, në 
lartësi mbidetare 1,400 m. Është vendbanim 
i tipit të dendur, me sipërfaqe 84.7 km². 
Si vendbanim përmendet në defterin e 
sanxhakut të Prizrenit të vitit 1530. Një numër 
i konsiderueshëm i banorëve emigroi brenda 
dhe jashtë Kosovës. Megjithatë, popullsia e 
fshatit shënoi rritje të vazhdueshme. Derisa në 
vitin 1948 kishte 1,393 banorë, në vitin 2011 
u regjistruan 4,698 banorë. Popullsia merret 
me blegtori. Kultivohen gjedhet e imëta dhe 
bëhet përpunimi i qumështit dhe djathit. 
Përveç blegtorisë, fshati merret edhe me bletari, 
turizëm, mbledhjen e frutave malore, bimëve 
mjekuese, zejtari etj. Një pjesë e konsiderueshme 
e territorit të fshatit ndodhet brenda kufijve 
të Parkut Kombëtar “Mali Sharr”. Ka shkollën 
9-vjeçare, stacionin shëndetësor, disa dyqane 
tregtare etj. (Hasim Kryeziu)

ReSULA. Fortifikatë bizantine e ngritur në  
fshatin Pidiç (afër Zhegrës, Gjilan, në Ma-
lësinë e Karadakut), e cila ruan shtresa të 
mëhershme të njohura së paku nga shek. VII 
p.e.s. Fortifikata quhet në popull Kalaja e Rimit 
dhe më shpesh vetëm Resula. Fortifikata që 
dominon mbi fshatin e afërt, është ngritur në 
malin shkëmbor dhe shoqërohet nga shpellat 
në pjesën e shkëmbit, për të mbrojtur zonat e 
pasura me xehe të kësaj ane. Në anën juglindore 
dhe perëndimore të fortifikatës ndodheshin 
lagjet e banuara, ku janë të dukshme pjesë të 
shumta të tjegullave, fragmente të qeramikës 
dhe silikse sporadike. Fortifikata është ngritur 
mbi kodrinën me lartësi mbidetare rreth 740 
m. Nga tri anët, duke mos e llogaritur anën 
veriore, fortifikata ka pasur mbrojtje solide. 
Kodrinën e shoqërojnë edhe tri shpella, të cilat 
ndodheshin në pjesët shkëmbore të kalasë, 
dy prej të cilave sigurisht kishin shërbyer si 
kthina-strehimore për banorët që jetonin në 
fortifikatë. Hyrja në fortifikatë ishte vetëm 
nga ana veriore, ku edhe tani ruhen gjurmë 
të rrugës së dikurshme, që shpinte brenda 
saj. Ashtu si në shumicën e monumenteve të 

tilla, edhe në këtë fortifikatë vërehen gërmime 
klandestine, sidomos në dy kullat kryesore, 
kështu që dëmtimet në monument janë 
serioze. Në pjesën e poshtme, nën fortifikatë, 
janë zbuluar varreza të vjetra, skelete njerëzish, 
mure të banesave me lidhës gëlqereje, qypa, 
tjegulla të trasha etj. (Faik Sahiti)

ReSURSeT NATYRoRe. Janë faktor i rëndë-
sishëm i prodhimit dhe i zhvillimit ekonomik. 
Konsiderohen edhe si pasuri kombëtare, që 
përshijnë tokën, pyjet, mineralet, ujin etj. Janë 
vlera materiale të siguruara nga toka (natyra), 
të cilat njerëzit mund t’i përdorin për t’i kon-
sumuar ose për të prodhuar produkte më 
komplekse, nëpërmjet nxjerrjes-ekstraktimit, 
përpunimit dhe fisnikërimit të tyre. Buri-
met natyrore zakonisht ndahen në burime të 
përtëritshme dhe burime të papërtëritshme. 
Burimet e përtëritshme përfshijnë ujin, en-
ergjinë diellore dhe drurin. Këto burime mund 
të përdoren, por nuk harxhohen, ose mund të 
ripërtëriten. Burimet e papërtëritshme kanë 
të bëjnë me derivatet e naftës dhe mineralet. 
Pas konsumimit ato nuk mund të ripërtëriten 
dhe të zëvendësohen, por në një masë të vogël 
mund të kompensohen përmes riciklimit. 
Kosova është e pasur me minerale, në veçanti 
me linjit dhe me metale, si: plumb, zink, 
ferronikel, magnez etj. Sipas një vlerësimi 
të bërë në vitin 1985 në një plan strategjik 
për zhvillimin e Kosovës për periudhën 
1985-2000, nga Enti për Plan dhe Zhvillim 
të Kosovës, është vlerësuar se nga burimet 
minerare energjetike Kosova ka 12 miliardë 
tonë linjit dhe 1 milion tonë naftë. Ndërkaq, 
nga burimet minerare metalike, Kosova ka 5 
milionë tonë xehe të boksitit, 75 milionë tonë 
xehe të plumbit dhe zinkut, 40 milionë tonë 
xehe të nikelit, 5 milionë tonë xehe të hekurit, 
6 milionë tonë xehe të manganit etj. Nga 
burimet minerare jometalike është vlerësuar 
se Kosova ka 30 milionë tonë kuarc dhe rërë 
kuarci, 17 milionë tonë magnezit, 8 milionë 
tonë argjilë të padjegshme, 20 milionë tonë 
xehe azbesti, 120 milionë tonë bentonit, 175 
milionë tonë lapor çimentoje etj. Pra, Kosova 
mund të konsiderohet relativisht e pasur 
dhe ka përparësi në krahasim me vendet e 
rajonit. Burimet natyrore, si thëngjilli dhe disa 
minerale të tjera, mund të jenë faktorë kyç për 
krijimin e një qëndrueshmërie ekonomike, 
për tërheqjen e investimeve të jashtme të 

drejtpërdrejta dhe mund të sigurojnë një 
rritje ekonomike nëse ato shoqërohen me 
teknologji të avancuara dhe me shërbime 
nga fusha e hulumtimeve zhvillimore, nëse 
aranzhmanet për eksploatimin dhe procesimin 
e tyre valorizojnë interesin publik, interesin 
e investitorit dhe interesin e komunitetit. 
(Muhamet Mustafa) 

ReSHITAJ Ramadan (1955-). Gazetar. Lindi 
në Samadrexhë të Suharekës. Aty kreu shkollën 
fillore, gjimnazin në Suharekë, ndërsa studimet 
për gjuhë dhe letërsi shqipe i kreu në Prishtinë. 
Punën si gazetar e filloi në Radio Prishtinë 
(1976). Ishte kryeredaktor i gazetës së kolektivit 
të “Ballkanit” të Suharekës, pastaj gazetar-
redaktor në gazetën “Rilindja”. Pas emigrimit 
në Suedi (1992), bashkëpunoi me emisionin 
në gjuhën shqipe të Radio-Suedisë. Ishte njëri 
nga themeluesit dhe kryeredaktor i revistës 
“Besa”, që u botua nga Unionit i Shoqatave 
Shqiptare në Suedi. Është autor i librave letrarë 
dhe i monografisë “Shkolla shqipe në Suedi” 
(2011). Jeton dhe krijon në Malmo të Suedisë. 
(Gazmend Syla) 

ReSHITAJ Refki (1953-). Gazetar. Lindi në 
fshatin Samadrexhë të Suharekës. Mësimet 
e fillores i kreu në vendlindje, shkollën e 
mesme të muzikës në Prizren, ndërsa studimet 
për gjuhë dhe letërsi shqipe në Fakultetin 
Filologjik të Universitetit të Prishtinës. Si 
fëmijë bashkëpunoi me “Rilindjen për fëmijë” 
dhe revistat “Pionieri”, “Shëndeti” e “Flaka e 
vëllazërimit”, e më pas, si nxënës i shkollës së 
mesme edhe me “Zërin e rinisë” dhe Radio- 
Prishtinën. Më 1977 filloi punën në gazetën 
“Rilindja”, korrespondent nga Suhareka dhe 
Prizreni. Nga këto dy qytete raportoi rreth 30 
vjet, edhe për “Bujkun”, “Zërin” dhe medie të 
tjera. Pas lufte themeloi në Suharekë radion 
private Radio-Theranda dhe punoi si redaktor 
përgjegjës dhe kryeredaktor në TV-Prizreni. 
(Gazmend Syla)

ReSHITI Nail (1962-). Ekonomist, profesor 
universitar. Lindi në Resne të Maqedonisë, 
shkollimin bazë e mori në vendlindje dhe në 
Shkup, ndërsa u diplomua në Fakultetin Eko-
nomik të Universitetit të Prishtinës (1985). 
Stu-dimet pasuniversitare i ndoqi në Zagreb, 
kurse studimet e doktoratës i përfundoi në 
Tiranë (1996). Filloi të punojë më 1988 në  

Fakultetin Ekonomik të 
Universitetit të Prishti-
nës, ku vazhdon të 
ligjërojë lëndët për mar-
ketingun dhe mena-
xhimin e marketingut. 
Ligjëroi edhe në uni-
versitete të tjera publike 
dhe private. Ka bërë disa 
udhëtime studimore 

jashtë vendit, në Europë dhe në SHBA. Gjatë 
viteve 2004-2005 punoi edhe në Ministrinë e 
Energjisë dhe të Minierave, si drejtor i depar-
tamentit për zhvillim dhe strategji. Është autor 
i teksteve universitare “Promocioni, reklama 
dhe shitja personale” dhe “Kërkimet e tregut”, 
si dhe bashkautor i teksteve “Hyrje në eko-
nomi”, “Bazat e marketingut” etj. Mori pjesë 
në konferenca të ndryshme dhe botoi disa pu-
nime shkencore. (Selman Selmanaj) 

ReVISTA “BULeTINI I FAKULTeTIT FI- 
LoZoFIK”. Revistë shkencore e Fakultetit 
Filozofik të Prishtinës, që nisi botimin në vitin 
1963, si botim i Universitetit të Beogradit, pjesë 
e të cilit ishte Fakulteti Filozofik i Prishtinës deri 
në vitin 1970. Revista mbante emrin “Buletin i 
punimeve shkencore të Fakultetit Filozofik të 
Prishtinës”. Deri në vitin 1969 dolën 6 numra. 
Nga viti 1970 deri në vitin 1980, ku si botues 
figuron Universiteti i Prishtinës dolën edhe 8 
numra. Nga viti 1980 deri në vitin 1990, ku si 
botues figuron Universiteti i Kosovës, dolën 4 
numra, ndërsa nga viti 1991, në kohën e sistemit 
paralel të arsimit shqip dhe më pas, deri më sot, 
ku si botues figuron Universiteti i Prishtinës, 
dolën edhe 8 numra. Deri në largimin e 
dhunshëm të kuadrit mësimor shqiptar nga 
Universiteti i Prishtinës, kjo revistë botohej në 
dy gjuhë, në gjuhën shqipe dhe serbokroate. 
Nga viti 1970 në revistë u botuan kontribute 
shkencore të të gjitha fushave, ndërkaq nga viti 
1989 botoheshin vetëm kontributet shkencore 
të mësimdhënësve të katedrave të shkencave 
humane. Revista vazhdon të botohet me 
ndërprerje. (Gazmend Rizaj)

ReVISTA “BULeTINI I MUZeUT TË 
KoSoVËS”. Revistë e Muzeut të Kosovës. 
Nisi të botohet në vitin 1956 dhe numri i 
fundit i saj u botua në vitin 1988 (XV-XVI). 
Revista botoi studime dhe artikuj, kontribute, 
vështrime, kritika dhe recensione nga arke-

ologjia, etnologjia, etnomuzikologjia, historia, 
natyra, muzeologjia, onomastika, letërsia dhe 
trashëgimia kulturore e Kosovës. Punimet 
e studiuesve nga Kosova dhe jashtë saj janë 
botuar në gjuhën shqipe dhe serbokroate, 
me abstrakte në gjuhën shqipe, serbokroate, 
angleze, gjermane dhe frënge. “Buletini” është 
shkëmbyer dhe shpërndarë në 130 institucione 
të Jugosllavisë dhe në 161 institucione të botës. 
Është revistë e parë shkencore me përmbajtje 
shumëdisiplinare. (Kemajl Luci) 

ReVISTA “dITURIA ISLAMe”. Revistë e 
përmuajshme fetare-kulturore-shkencore, or- 
gan zyrtar i Kryesisë së Bashkësisë Islame. 
Numri i parë i revistës doli në qershor të vitit 
1986 si revistë tremujore dhe vazhdoi deri 
më 1990, ndërsa që atë vit dhe prapa del çdo 
muaj. Që nga fillimi, revista ka trajtuar tema 
profesionale nga fushat e shkencave islame, 
drejtësi islame, filozofi, histori islame etj., 
pastaj tema nga kultura, tradita, trashëgimia 
dhe historia e vendit, si dhe kronika e in-
formata nga terreni, kryesisht për aktivitetin 
e Bashkësisë Islame të Kosovës. Një rol të 
rëndësishëm revista ka luajtur gjatë viteve ’90, 
kur u shndërrua në tribunë me pjesëmarrje të 
gjerë bashkëpunëtorësh, sidomos pas mbyllës 
së “Rilindjes” dhe botimeve të saj. Misioni i 
revistës “Ditura islame” ka qenë dhe vazhdon 
të jetë hapja e rrugës dhe krijimi i hapësirës 
së duhur për emancipimin, përparimin dhe 
edukimin e drejtë në aspektin shpirtëror, 
kulturore dhe moral. E konceptuar fillimisht si 
revistë fetare islame, mision të cilin e ka parësor, 
ajo nuk ngeli vetëm në kuadër të një reviste 
thjesht fetare, por me kohës u shndërrua në një 
tribunë të mendimit fetar, filozofik, kulturor 
dhe atdhetar, duke arritur të afrojë rreth vetes 
pena të njohura sidomos për disiplinat fetare. 
Selia e redaksisë është në Prishtinë dhe ajo 
ka portalin e saj: www. dituriaislame.com. 
(Ramadan Shkodra)

ReVISTA “dITURIA”. Revistë shkencore, 
numri i parë i së cilës doli në vitin 1971. Filloi 
të botohej si revistë shkencore e studentëve të 
Kosovës, në kuadër të gazetës së studentëve 
“Bota e re”. Në periudhën 1971-1975 revista 
botoi punime nga fushat e ndryshme, përmbajtja 
e të cilëve tërhoqi vëmendjen opinionit dhe të 
qarqeve shkencore dhe intelektuale të kohës. Po 
në ato vite, kryesisht për arsye politike, botimi 

i revistës “Dituria” u ndërpre. Në vitin 1980 
rifilloi botimi i saj në kuadër të revistës “ Zëri i 
rinisë”, përkatësisht, si organ i Lidhjes së Rinisë 
Socialiste të Kosovës, meqë Lidhja e Studentëve 
u suspendua. Edhe rifillimi i botimit u përcoll 
me vështirësi politike, të cilat bënë që pas një 
periudhe (1981-1987) dalja e revistës “Dituria” 
të ndërpritej përfundimisht. Kryeredaktorë të 
revistës “Dituria” kanë qenë: Hivzi Islmai, Ajri 
Begu dhe Agim Zogaj. (Agim Zogaj)

ReVISTA “dRITA”. E përmuajshme fetare-
kulturore, revistë e Kishës Katolike në Kosovë. 
U themelua në vitin 1970. Numri i parë doli 
për Pashkët e të njëjtit vit, me format A4, me 
gjithsej 8 faqe. Bashkëpunëtorë të saj ishin 
priftërinjtë e njohur, si imzot Nikollë Mini, 
dom Gaspër Gjini, dom Damjan Kurti, dom 
Zef Gashi etj. Gjatë viteve 1970-1974 “Drita” 
u shtyp në Prizren, më pas në Sarajevë dhe 
më vonë në Zagreb. Më pas botimi i revistës 
u ndërpre, por rifilloi prapë në vitin 2008. 
Shkroi për aktivitetet e kishës në Kosovë, për 
kishën botërore, për kulturën e krishterë dhe 
shqiptare, për ngjarjet në shoqërinë kosovare 
dhe fenomenet e ndryshme të kohës. Aktualisht 
selia e saj është në Prishtinë, në rezidencën e 
Ipeshkvisë së Kosovës. Ajo ka edhe portalin 
online. Kryeredaktor i “Dritës” për shumë vjet 
ishte dom Lush Gjergji, ndërkaq tani është 
dom Fatmir Koliqi. (Ndue Ukaj)

ReVISTA “e dReJTA”. Revistë për çështje 
juridike dhe shoqërore, që botohet nga 
Fakulteti Juridik i Universitetit të Prishtinës. 
Është revistë periodike me karakter shkencor, 
ku publikohen punimet me autorë vendorë 
e ndërkombëtarë. Në fillim doli si revistë 
juridike-shkencore e Shoqatës së Juristëve të 
Kosovës “E drejta-Pravo”, të cilën deri në vitin 
1991 e botonte Instituti i Fakultetit Juridik, në dy 
gjuhë, shqip dhe serbokroatisht. Pas vendosjes 
së masave të dhunshme në Universitetin e 
Prishtinës, u ndërpre botimi i revistës për katër 
vjet. Këshilli Mësimor-Shkencor i Fakultetit 
Juridik më 1994 vendosi të rifillonte botimi i 
revistës vetëm në gjuhën shqipe, duke nxjerrë 
numrin e parë në fillim të vitit 1995. Revista 
“E drejta” botohet çdo tre muaj. (Nerxhivane 
G. Dauti)

ReVISTA “edUKATA ISLAMe”. Revistë 
shkencore-kulturore islame, e themeluar në  
vitin 1971, si e para revistë islame në gjuhën 

shqipe në Kosovë. Botues i revistës ishte 
Shoqata e Ylemave, e cila drejtohej nga my-
derrizi Sherif Ahmeti, iniciator i  botimit të 
revistës dhe kryeredaktori i parë i saj. Pas 
shuarjes së Shoqatës së Ylemave më 1997, 
botimin e revistës e mori përsipër kryesia e 
Bashkësisë Islame të Kosovës. Me botimin e 
kësaj reviste në Kosovë zuri fill publicistika dhe 
shtypit periodik islam në gjuhën shqipe. Që 
nga fillimi i daljes e deri më sot në revistë janë 
trajtuar tema të ndryshme të shkencave islame, 
të historisë islame, të apologjetikës, të kulturës, 
të letërsisë islame dhe të shkencave shoqërore 
në përgjithësi. Kontributin më të madh në 
ngritjen e revistës e kanë dhënë themeluesit 
e saj: Sherif Ahmeti, Hajrullah Hoxha, Avni 
Aliu, Bajrush Ahmeti etj. dhe bashkëpunëtorë 
të shumtë nga Kosova, Maqedonia dhe tash së 
fundi edhe nga Shqipëria. “Edukata islame” 
është revista islame më jetëgjatë në trojet 
shqiptare. (Qemajl Morina)

ReVISTA “eKoNoMIA”. Revistë e Entit 
respektivisht Institutit për Kërkime Ekonomike 
të Fakultetit Ekonomik të Universitetit të 
Prishtinës. Numri i parë i kësaj reviste për 
çështje të teorisë dhe praktikës ekonomike u 
botua në vitin 1973. Në fillim revista u botua 
nga Enti për Kërkime Ekonomike i Fakultetit 
Ekonomik të Universitetit të Prishtinës, 
ndërsa më vonë, me themelimin e Institutit 
për Kërkime Ekonomike, botimi i saj kaloi në 
kompetencë të këtij instituti. Revista kryesisht 
u fokusua në zhvillimin e mendimit shkencor 
dhe profesional dhe në trajtimin e problemeve 
ekonomike dhe shoqërore të kohës. Pas 
suprimimit të autonomisë së Kosovës dhe 
ndërprerjes së punës së institucioneve, janë 
botuar edhe katër numra të revistës, më pas 
pushoi të botohej. (Selman Selmanaj)

ReVISTA “FAToSI”. Revistë letrare për 
fëmijë, që u botua në Shkup në periudhën 
(1955-2004). Nisi të botohet në kuadër të 
Shtëpisë Botuese “Detska radost” e Shkupit, 
pastaj në kuadër të njësisë punuese “Flaka 
e vëllazërimit”. Si revistë me fizionomi të 
përshtatshme për moshën së cilës i dedikohej, 
“Fatosi” dha kontribut të madh në nxitjen e 
krijimtarisë letrare të të vegjëlve, por edhe të 
shkrimtarëve të afirmuar. E themeloi dhe një 
kohë të gjatë e drejtoi poeti Mehmedali Hoxha. 
Në faqet e saj bënë hapat e parë shumë pena të 

njohura të letërsisë sonë për fëmijë. Përveç për 
krijime letrare, pati rubrika edhe për informim 
dhe zbavitjen e fëmijëve. Pushoi së botuari në 
mungesë të mjeteve financiare. (Xhevat Syla)

ReVISTA “FILoLoGJIA”. Organ i Fakultetit 
të Filologjisë të Universitetit të Prishtinës, me 
artikuj nga fusha e gjuhësisë dhe e letërsisë. Për 
herë të parë u botua më 1996. Kryeredaktor i 
saj i parë ishte Zejnullah Rrahmani. Kjo revistë 
shkencore trajton probleme të gjuhësisë dhe të 
letërsisë. Në numrat e saj trajtohen probleme 
teorike të gjuhës dhe të letërsisë, probleme 
praktike të gjuhës standarde shqipe, aspekte 
të sintaksës dhe të morfologjisë, çështje të 
onomastikës, ndikimet e gjuhëve të huaja në 
shqipen. Vend të veçantë zënë edhe studimet 
për emrat e njohur të gjuhësisë shqiptare, si: 
E. Çabej, S. Riza, I. Ajeti etj. Rubrikat e saj 
standarde janë: studime, artikuj, materiale, 
mendime, recensione. Punimet shoqërohen 
me një rezyme në një gjuhë të huaj. Botohet një 
herë në vit. (Abdurrahim Maxhuni)

ReVISTA “FJALA”. Revistë e përdyjavshme 
kulture, arti e letërsie. Numri i parë i saj doli 
në Prishtinë, më 5 shkurt 1968. Kryeredaktor 
i parë i saj ishte publicisti Ali Sutaj (1937-
1989). Ka botuar letërsi bashkëkohore, letërsi 
të traditës dhe të përkthyer. Po ashtu ka botuar 
edhe intervista me krijues, kronikën për 
ngjarjet kryesore kulturore të kohës, shkrime 
për çështje kulturore, për teatër, muzikë dhe 
arte figurative. Më 1 prill të vitit 1981, nga 
pushteti i asaj kohe u burgos Sabit Rrustemi, 
autori i tregimit “Nën maskën e mysafirëve” 
dhe kryeredaktori i revistës Sabedin Haliti. 
Gjatë viteve ’90 janë botuar edhe disa tituj 
librash në kuadër të edicionit të kësaj reviste. 
Për shkaqe financiare, që nga viti 2005 revista 
“Fjala” nuk botohet më. (Ragip Sylaj)

ReVISTA “FRYMA e FILoZoFISË”. Re-
vistë me karakter filozofik, e themeluar në 
vitin 1999 nga Kristë K. Shtufi, në kuadër të 
Unionit austriako-shqiptar “Bashkimi”, me seli 
në Grac të Austrisë. Revista shënoi nismën e 
përhapjes së rrymës së filozofisë analitike në 
vendet shqipfolëse. Synimi i saj ishte sidomos 
përkthimi në shqip dhe publikimi i artikujve 
klasikë nga fusha e logjikës dhe e filozofisë 
analitike. Revista ka përkthyer dhe botuar 
shkrime të emrave të njohur të këtij drejtimi të 

filozofisë. U botua deri në vitin 2001. (Albulena 
Alushaj)

ReVISTA “GJUHA SHQIPe”. Revistë shken- 
core gjuhësore, e botuar nga Instituti Alban-
ologjik i Prishtinës. Numri i parë doli nga shtypi 
më 1982. Botimi i saj tri herë në vit vazhdoi 

deri në vitin 1990. Më 
1997 rinis botimi i re-
vistës po nga Instituti 
Albanologjik, kësaj ra- 
dhe me nga dy numra, 
për t’u ndërprerë sër-
ish më 1999 për shkak 
të luftës në Kosovë. Në 
vitin 2000 rifilloi botimi 
me nga tre numra. Kjo 
revistë trajton çështje të 

gjuhës letrare shqipe, të normës letrare dhe të 
kulturës së gjuhës. Boton studime, artikuj, dis-
kutime, kritikë, materiale leksikore, bibliografi 
dhe kronika shkencore. (Abdurrahim Maxhuni)

ReVISTA “GJUHA-dIL-JeZIK”. Revistë e 
Shoqatës së Gjuhësisë Aplikative të Kosovës, në 
kuadër të politikave të Lidhjes së Komunistëve 
të Kosovës pas vitit 1981. U botua më 1985, 
1-2. Qëllimi i revistës, i botuar në tri gjuhë: 
shqip, serbokroatisht dhe turqisht, ishte shpre-
hja e barazisë që ndiqej në lëmin e përdorimit 
të gjuhëve në Krahinës Socialiste Autonome 
të Kosovës, në Republikës Socialiste të Serbisë 
dhe në Republikën Socialiste Federative të Ju-
gosllavisë. Revista ishte e strukturuar në stu-
dime e artikuj, tekste të zgjedhura, recensione 
e prezantime, kronika dhe bibliografi. Kryere-
daktor dhe redaktor përgjegjës ishte Hasan 
Kelmendi. (Abdurrahim Maxhuni)

ReVISTA “GJURMIMe ALBANoLoGJIKe”. 
Revistë shkencore e Institutit Albanologjik të 
Prishtinës. Ka tri seri: të shkencave filologjike, 
të foklorit dhe etnologjisë si dhe të shkencave 
historike. Dy të fundit u ndanë më 1971. Është 
vazhdim i revistës “Gjurmime albanologjike - 
Albanološka istraživanja”, themeluar në vitin 
1960, që u botua nga katedra e albanologjisë 
e Fakultetit Filozofik të Prishtinës. Botimi i 
parë doli në ndjekje të idesë së komisioneve 
të gjuhës dhe të letërsisë shqipe, historisë dhe 
folklorit të Këshillit Krahinor të Arsimit. Me 
titullin “Gjurmime albanologjike - Albanološka 
istraživanja” dolën vetëm tre numra: më 1962, 

1965 dhe 1966. Në num-
rin 1/1968 ishte shënuar 
viti VII/ I dhe thuhej se 
revista tash e tutje do të 
botohej nga Instituti Al-
banologjik, dy herë në 
vit. Në periudhën 1971-
1996 kjo revistë u botua 

në tri seri, një herë në vit. Seria filologjike traj-
ton probleme nga fusha e gjuhësisë, e letërsisë 
dhe e onomastikës. Brenda tematikës së gjerë 
që trajtohet në këtë seri dominojnë problemet e 
gjuhësisë, çështje të historisë së gjuhës, të mor-
fologjisë, të sintaksës, të dialektologjisë, të lek-
sikografisë, të kulturës së gjuhës, të gjuhës le-
trare etj., duke u përqendruar në tri rrafshe: të 
gjuhës shqipe, të gjuhësisë shqiptare në kraha-
sim me kulturat e tjera gjuhësore dhe në rraf-
shin teorik-studimi i problemeve të përgjith-
shme. Ndihmesat e botuara në të tri seritë e 
“Gjurmime albanologjike” janë sistemuar në: 
studime dhe artikuj, materiale, kritika dhe re-
censione, kronikë shkencore dhe bibliografi. 
Studimet dhe artikujt e kësaj reviste kanë 
rezyme në një gjuhë botërore. Vazhdon të dalë 
një herë në vit. Seria e folklorit dhe etnologjisë 
përfshin studime dhe trajtesa të fushës së letër-
sisë popullore, të etnomuzikologjisë dhe të et-
nografisë. Seria e shkencave historike trajton 
problematikën e historisë së popullit shqiptar, 
të historisë së popujve me të cilët shqiptarët 
jetojnë në fqinjësi dhe kanë marrëdhënie, por 
edhe të historisë së popujve të tjerë të Europës, 
me të cilët shqiptarët patën marrëdhënie eko-
nomike, tregtare, politike, kulturore etj. (Ab-
durrahim Maxhuni)

ReVISTA “HoRIZoNTeT e HISToRISË”. 
Organ i Lidhjes së Shoqatave të Historianëve të 
Kosovës. Revista filloi të botohet në vitin 1977 
dhe deri në vitin 1987 u botuan gjithsej 11 
numra. Punimet botoheshin në gjuhën shqipe 
dhe serbokroate. Ishte e regjistruar me numër 
Yu ISSN 0351- 0131. Revista botonte kontrib-
ute dhe studime historike, mësime të historisë, 
dokumente, kritika, recensione dhe, në disa 
numra, edhe diskutime. Bashkëpunëtorë të 
saj ishin profesorët, studiuesit dhe punëtorët 
shkencorë të afirmuar të Kosovës dhe të Jugo-
sllavisë. Në rubrikën për mësimin e historisë 
janë botuar punime teorike dhe shkencore për 
mësimdhënien e historisë, kurse në rubrikën e 
dokumenteve janë botuar dokumente të buri-

meve të huaja, që ishin me interes për historinë 
e Kosovës. Kritikat, recensionet, diskutimet 
dhe polemikat kishin karakter popullarizues 
dhe ishin në interes të shkencës dhe të historisë 
së Kosovës dhe të asaj shqiptare. Revista përf-
shinte edhe materiale nga tryezat që u organi-
zuan nga Lidhja e Shoqatave të Historianëve të 
Kosovës. Kryeredaktor i revistës ishte Fehmi 
Pushkolli. (Haki Kasumi)

ReVISTA “KËRKIMe GJeoGRAFIKe”. Re-
vistë shkencore e departamentit të gjeografisë 
të Fakultetit të Shkencave Matematike-Naty- 
rore të Universitetit të Prishtinës dhe e 
Shoqatës së Gjeografëve të Kosovës. Nga viti 
1979 deri në vitin 1991 u botuan 12 numra. 
Disa vjet botimi i saj u ndërpre për shkak 
të mungesës së mjeteve financiare, për të 
vazhduar më vonë me botim vjetor. Deri më 
tani janë botuar gjithsej 17 numra, përfshirë 
edhe numrat jubilarë në përvjetorin e 40-të 
dhe të 50-të të departamentit të gjeografisë. 
Autorë të artikujve dhe trajtesave janë kryesisht 
gjeografët nga departamenti dhe nga Shoqata e 
Gjeografëve të Kosovës. (Hivzi Islami)

ReVISTA “KoHA”. Revistë kulturore e 
shqiptarëve në Mal të Zi, e botuar në periudhën 
1978-1989. Ishte revista e parë shqipe e botuar 
në Malin e Zi. Ishte revistë dymujore për art, 
shkencë, kulturë dhe çështje shoqërore dhe 
botohej në Podgoricë (Titograd). Kryeredaktor 
i saj ishte publicisti Gjergj Gjokaj nga Tuzi. Botoi 
më së shumti letërsi, artikuj shkencorë, letërsi 
të përkthyer, sidomos nga gjuha serbokroate. 
Shkrimet e tyre të para në revistën “Koha” i 
botuan të gjithë poetët e shkrimtarët shqiptarë 
që lindën në trevat shqiptare në Mal të Zi. Ajo 
ndikoi në zbulimin e emrave të rinj, sidomos 
në letërsi. Në këtë revistë botuan edhe shumica 
e shkrimtarëve nga Kosova dhe Maqedonia. 
Me fillimin e daljes së kësaj reviste u ringjall 
letërsia e shkruar në gjuhën shqipe në Mal të 
Zi, ndonëse e përbërë nga një numër i kufizuar 
autorësh. Revista “Koha” botoi edhe disa libra 
letrarë, kryesisht të autorëve shqiptarë në Mal 
të Zi. Revista u mbyll më 1989, si rrjedhojë e 
zhvillimeve të atëhershme politike në vend. 
(Haxhi Shabani)

ReVISTA “KoSoVA” (1971). Revistë shken-
core, organ i Institutit të Historisë së Kosovës 
në Prishtinë. Fillimisht (nga viti 1971) botohej 

me titullin “Kosova-Kosovo” në gjuhën shqi-
pe dhe serbokroate, me rezyme në gjuhën 
frënge. Nga viti 1995 vazhdoi të botohej 
vetëm në gjuhën shqipe me emrin “Kosova”, 
me rezymetë në gjuhën angleze. Janë botuar 
gjithsej 40 numra. Punimet e botuara në revistë 
përfshijnë periudha të ndryshme të historisë 
së Kosovës dhe më gjerë, përfshirë periudhën 
antike, mesjetare dhe bashkëkohore. Një vend 
të veçantë në revistë zinin tekstet studimore për 
Rilindjen Kombëtare Shqiptare, kryengritjet 
shqiptare të fillimit të shek. XX, luftërat 
ballkanike, Luftën e Parë dhe të Dytë Botërore, 
për Luftën Nacionalçlirimtare dhe periudhën 
pas Luftës së Dytë Botërore, si dhe për ngjarjet 
dhe personalitetet e njohura historike. Përveç 
autorëve nga Kosova, në revistë i kanë botuar 
punimet e tyre edhe studiues nga Shqipëria, 
nga ish-Jugosllavia dhe më gjerë. Që nga 
numrat e parë, revista i ka rubrikat standarde: 
studime e artikuj, materiale dhe dokumente 
dhe kritika e recensione. Kryeredaktor i parë i 
revistës, deri më 1981, ishte Ali Hadri, më pas 
Tahir Abdyli, Fehmi Rexhepi, Jusuf Bajraktari, 
Frashër Demaj dhe nga viti 2015, Sabit Syla. 
(Fehmi Rexhepi)

ReVISTA “KoSoVA” (Revistë historike-
politike). Botim i përbashkët i Institutit 
të Historisë në Prishtinë dhe i Institutit të 
Historisë në Tiranë. Që nga vitit 1993 e deri 
në vitin 1999 dolën gjithsej 8 numra në gjuhën 
angleze (Tiranë) dhe 8 numra në gjuhën 
shqipe (Prishtinë). Revista u shpërndahej 
përfaqësuesve diplomatikë përmes Zyrës së 
Republikës së Kosovës në Tiranë dhe Ministrisë 
së Punëve të Jashtme të Shqipërisë. Kishte 
për qëllim sensibilizimin dhe informimin e 
opinionit politik dhe diplomatik për gjendjen e 
Kosovës, të kaluarën e saj dhe luftën që bënte për 
çlirim nga pushteti serb. Nëpërmjet artikujve 
shkencorë revista u përpoq t’u kundërvihej 
shtrembërimeve që i bëheshin prej shumë 
kohësh historisë së Kosovës nga historiografia 
serbe. Në mbështetje të të dhënave të 
dokumentuara dhe të arritjeve të shkencave 
albanologjike në faqet e revistës u prezentua 
trashëgimia me vlera të veçanta kulturore- 
historike e shqiptarëve të Kosovës, aspektet 
etnolinguistike e demografike të Kosovës 
dhe trevave të tjera shqiptare, vazhdimësia 
etnokulturore dhe historike, autoktonia e tyre 
dhe një sërë çështjesh të tjera më pak të njohura 

për opinionin e huaj. Me punimet e botuara 
revista u dallua për objektivitet në trajtimin 
e problemeve të historisë së Kosovës. (Fehmi 
Rexhepi)

ReVISTA “KoSoVARJA”. Revistë për gru- 
an dhe familjen, e cila filloi të botohej nga 
viti l971, së pari në kuadër të njësisë së 
revistave të “Rilindjes”, ndërsa nga viti 1999 e 

pavarur. Është revista 
më jetëgjatë në gjuhën 
shqipe për problemet 
e gruas dhe familjes. 
Botimi i saj nuk ka pasur 
ndërprerje, madje as në 
kohën e luftës. Ka qenë 
dhe mbetet revista më e 
kërkuar dhe më e shitur. 

Paralelisht kishte edhe botimin në diasporë. 
Lexueshmërinë e ka arritur me shkrime dhe 
tema interesante e aktuale për lexuesin: biseda 
dhe intervista me persona të ndryshëm, nga 
qytetari i rëndomtë deri te personalitetet 
publike të të gjitha fushave, reportazhe nga 
përditshmëria, si dhe rubrika nga edukimi, 
shëndetësia, përfshirë edhe tema argëtuese. 
Në drejtimin e revistës janë shquar shumë 
emra, por për zhvillimin e saj dhanë kontribut 
veçmas kryeredaktorja e parë Sanije Gashi dhe 
kryeredaktori shumëvjeçar Gani Dili. (Artan 
Krasniqi)

ReVISTA “LIBRI SHKoLLoR”. Revistë 
arsimore-pedagogjike dhe shkollore e Entit 
të Teksteve dhe Mjeteve Mësimore të KSA të 
Kosovës, e cila filloi të botohet në vitin 1971. 
Qëllimi i saj ishte “të trajtojë problematikën 
e ndërlikuar rreth hartimit, përpilimit e 
vlerësimit të teksteve të ndryshme shkollore”. 
Në revistë u trajtuan çështje të ndryshme 
të teksteve shkollore të të gjitha niveleve të 
shkollimit, përfshirë edhe koncepcionet për 
hartimin dhe kriteret për vlerësimin e teksteve 
shkollore origjinale, për lëndë dhe klasa të 
ndryshme. Revista hapi edhe rubrika të tjera 
për çështje pedagogjike, ku u botuan edhe 
projekt-propozimet e planeve dhe programeve 
mësimore dhe inkurajoi edhe analizën dhe 
vlerësimin kritik të tyre. Autorë të punimeve në 
këtë revistë ishin, në radhë të parë, punonjësit 
profesionistë të Entit dhe bashkëpunëtorët e tij. 
Nisi si revistë tremujore, por doli në intervale 
të ndryshme kohore. Numri i fundit u botua në 
vitin 2000. (Islam Krasniqi)

ReVISTA “LoJA”. Revistë profesionale për 
fushën e teatrit. U themelua më 2006, nga 
regjisori Bekim Lumi dhe nga disa krijues të 
tjerë të rinj të teatrit. Nga viti 2006 deri më 
2010 u botuan pesë numra të kësaj reviste. 
Shkrimet e kësaj reviste (origjinale dhe të 
përkthyera) kanë karakter analitik, studimor, 
kritik, eseistik, biografik e informativ. Në faqet 
e saj ka zënë vend një pjesë e konsiderueshme 
e dijes teorike dhe e përvojës krijuese të 
mjeshtërve të mëdhenj të teatrit avangardist 
të shek. XX. Aty janë paraqitur edhe profilet e 
disa artistëve të shquar të vendit dhe të huaj, 
si dhe disa drama bashkëkohore. Çdo numër i 
kësaj reviste, me një pjesë të mirë të shkrimeve 
të botuara, në përvjetorë të ndryshëm jubilarë, 
i është kushtuar disa nga figurave më të njohura 
të teatrit botëror apo vendor. (Besim Rexhaj)

ReVISTA “MM”. Revistë teorike dhe letrare, që 
u botua në periudhën 1995-2011. Revista kishte 
për qëllim kultivimin e mendimit të hapur e 
kritik, reflektimin mbi proceset e transicionit 
në shoqërinë shqiptare dhe prezantimin e 
rrjedhave bashkëkohore në fushën e letërsisë 
dhe të arteve. Revista kishte dy redaksi, një 
në Prishtinë dhe një në Tiranë, në përpjekjen 
për të nxitur integrimin kulturor shqiptar. Me 
ndërprerje të herëpashershme, revista arriti të 
botohej në 23 numra. Me tekstet e botuara nga 
fushat e ndryshme të shkencave dhe të arteve, 
revista dha kontribut në avancimin e diskursit 
teorik në kulturën shqiptare. Kryeredaktorë të 
saj ishin Shkelzen Maliqi dhe Anton Berishaj. 
(Anton K. Berishaj)

ReVISTA “MoNUMeNTeT e KoSoVЁS”. 
Është publikim i Institutit të Kosovës për 
Mbrojtjen e Monumenteve të Kulturës në 
Prishtinë. Numri i parë i revistës doli në vitin 
1961. Në periudhën 1961-1997 dolën nga 
shtypi dhjetë numra të revistës “Starine Kosova-
Antikitetet e Kosovës”. Pas luftës 1998/99 revista 
u emërua “Monumentet e Kosovës.” Me këtë 
emër dolën dy numra të revistës, numri i parë 
në vitin 2004 dhe i dyti në vitin 2014. Në këto 
dy botime u publikuan punimet e ekspertëve 
të institutit, si dhe të bashkëpunëtorëve të 
jashtëm. Publikimet paraqesin kryesisht 
rezultatet e hulumtimeve shkencore nga 
lëmi i ruajtjes, mbrojtjes, konservimit dhe 
të restaurimit të trashëgimisë kulturore-
historike të Kosovës. U botuan studime, artikuj 

profesionalë, raporte, informata të ndryshme 
nga kërkime arkeologjike, arkitektonike, 
pikturale, epigrafie etj. Disa punime përfshijnë 
fushën e konservim-restaurimit të objekteve 
dhe komplekseve arkitektonike, të freskave 
të stilit bizantin, monumental dhe narrativ, 
si dhe të dekorimeve, apo arabeskave në 
monumentet sakrale, në pikturat murale të 
kishave dhe të xhamive në Kosovë. Revista 
publikoi studime të trashëgimisë kulturore-
materiale të periudhave të ndryshme historike, 
duke filluar nga parahistoria e deri te artet 
pamore bashkëkohore. Revista “Monumentet e 
Kosovës” edhe aktualisht vazhdon të botohet. 
(Fejaz Drançolli)

ReVISTA “MoRRI”. Revistë humoristike-
satirike, e cila nisi botimin në maj të vitit 
2000 në Prishtinë. Ishte vazhdim i shtojcës 
humoristike, që dilte në kuadër të revistës 
“Kosovarja” dhe lexohej në masë, për shkak të 
temave dhe mënyrës shpotitëse të paraqitjes 
së dukurive dhe fenomeneve në shoqërinë 
e Kosovës gjatë viteve ‘90. Revista ishte e 
përdyjavshme, së fundi mujore. Pushoi të dalë 
në fund të vitit 2003. Botues e kryeredaktor 
ishte Ali Mehmetaj. (Ibrahim Berisha)

ReVISTA “oRA”. Revistë e përjavshme, 
botim i Lidhjes Demokratike të Kosovës në 
Prishtinë. Numri i parë doli në prill të vitit 
1991, me kryeredaktor Mehmet Krajën dhe 
zëvendëskryeredaktor Ibrahim Berishën. Ishte 
revista e parë në gjuhën shqipe në Kosovë 
e faqosur dhe e dizajnuar në kompjuter. 
Në numrat e saj u trajtuan tema politike, 
ekonomike, kulturore, sportive etj., nga emra të 
njohur të gazetarisë dhe publicistikës shqiptare. 
U botuan 20 numra dhe më pas, për shkak të 
pengesave të ndryshme, u ndërpre botimin 
i saj. Ndonëse ishte organ i një partie, revista 
krijoi një rrjet të gjerë bashkëpunëtorësh, 
pavarësisht nga përkatësia e tyre partiake dhe 
orientimi politik. Arriti të tubonte rreth vetes 
penat më të shquara të publicistikës dhe të 
kulturës në Kosovë. (Ibrahim Berisha)

ReVISTA “PËRPARIMI”. Revistë shkencore 
dhe publicistike, e cila filloi të botohej në 
Prishtinë në maj të vitit 1946. Ishte revista e 
parë për kulturë dhe krijimtari, e botuar pas 
Luftës së Dytë Botërore në Kosovë. Me të iu 
vunë themelet periodikut dhe publicistikës 

shkencore në Kosovë. Synimi kryesor i 
revistës ishte që puna në shkolla dhe kurset 
kundër analfabetizmit të ndihmoheshin me 
një veprimtari botuese, në radhë të parë që 
të ndihmohej arsimimi dhe emancipimit i 
përgjithshëm i masave të gjera. Për nxjerrjen 
e revistës u angazhuan të gjithë ata që kishin 
njohuri elementare të shkrimit. Në këtë 
mënyrë revista “Përparimi” u bë tribunë e 
përhapjes së dijes dhe e zgjerimit të njohurive, 
duke vënë bazat e emancipimit shkencor në 
disa fusha të caktuara. Revista nuk u shqua 
për ndonjë arritje të veçantë, për ndikim në 
formimin e opinionit shkencor dhe kulturor, 
por më shumë iu përgjigj prioriteteve të kohës 
në rrethanat e Kosovës dhe të shqiptarëve në 
ish-Jugosllavi. Në faqet e saj botuan tekstet e 
tyre shkencëtarë dhe krijues të afirmuar, por 
edhe ata që bënin hapat e parë në këtë fushë. 
Në revistë u botuan punime dhe kontribute 
pothuajse të të gjitha fushave shkencore: 
shkencat mjekësore, juridike, politike, teknike, 
pastaj gjeografi, matematikë, fizikë, kimi, 
biologji, filozofi, sociologji dhe estetikë, histori 
e arkeologji, letërsi e gjuhësi, folklor, etnografi, 
etnologji, muzikologji, bujqësi, art, ekonomi 
etj. Botimi i saj u ndërpre pas dyzet vjet të 
daljes së rregullt. (Izber Hoti)

ReVISTA “PIoNIeRI”. Revistë letrare për 
fëmijë që del në Prishtinë nga viti 1949. 
Filloi të botohej pas Luftës së Dytë Botërore 
me emrin “Gazeta e pionerëve”, por shumë 

shpejt mori emrin 
“Pioneri”, duke marrë 
karakterin e revistës 
letrare për fëmijë. Luajti 
rol të rëndësishëm për 
zhvillimin e letërsisë për 
fëmijë në Kosovë dhe në 
hapësirat shqiptare të 
ish-Jugosllavisë. Duke 

u shpërndarë edhe nëpër shkollat e fshatrave 
më të largëta dhe më të veçuara, luajti një rol 
të madh arsimor, edukativ dhe emancipues. Në 
faqet e saj i botuan punimet e tyre shumë pena 
të njohura të kësaj letërsie te ne, siç u formuan 
edhe ilustratorët tanë më të shquar. Me rubrikat 
e saj “Cicërimat e para” dhe “Hyjet” ajo nxiti 
shumë autorë të rinj si dhe shërbeu si dritare e 
çmueshme prej nga fëmijët shqiptarë u njohën 
me vlerat e krijimtarisë letrare për fëmijë të 
popujve të tjerë. Pati dhe vazhdon të ketë edhe 

rubrikat zbavitëse, si dhe hapësirën për nxitjen 
krijimtarisë së piktorëve të rinj. Kontribut të 
veçantë në drejtimin e saj dhanë kryeredaktorët 
Fehmi Sinella, HasanVokshi, Tajar Hatipi, 
Vehbi Kikaj, Qamil Batalli, Zejnullah Halili, 
Arif Demolli, Hasan Hasani etj. (Xhevat Syla)

ReVISTA “ReCHeRCHeS ALBANoLo-
GIQUeS” (1984-1987). Revistë shkencore, që 
për herë të parë u botua më 1984 nga Instituti 
Albanologjik i Prishtinës, me kryeredaktor 
Idriz Ajetin. Dilte një herë në vit deri më 
1987. U botuan punime të zgjedhura që kishin 
peshë në njohjen sa më të mirë të kulturës 
shqiptare. U botua në gjuhën frënge, por kishte 
punime edhe në gjuhët gjermane dhe angleze. 
Revista ishte e strukturuar në studime, artikuj, 
recensione, materiale dhe kronika shkencore. 
(Abdurrahim Maxhuni)

ReVISTA “SFINGA”. Revistë që i dedikohej 
gruas, me tema sociale, kulturore dhe letrare. 
Kishte për qëllim afirmimin e femrave 
krijuese. Numri i parë doli më 1997 dhe u 
botua në shtatë numra. Revista solli risi në 
hapësirën shqiptare, duke i afirmuar dhe duke 
u dhënë hapësirë shkrimeve për studimet 
gjinore, sidomos kritikës letrare feministe. 
Botoi shkrime origjinale nga shkrimtare të 
mbarë hapësirës shqiptare dhe përkthime nga 
studiuese të njohura të çështjeve feministe. 
Përmes kësaj reviste studimet gjinore shqiptare 
u avancuan dhe morën trajtim ndërdisiplinor 
nga fushat e ndryshme të dijeve shoqërore. 
Kryeredaktore e revistës “Sfinga” ishte Sazana 
Çapriqi. (Lindita Tahiri)

ReVISTA “STUdIMe”. Revistë shkencore 
vjetore e Akademisë së Shkencave dhe të Arteve 
të Kosovës që del nga viti 1994. Në 19 numrat e 
parë, deri më 2013, ka qenë revistë e shkencave 

filologjike dhe shoqërore, 
por më pas është ndarë 
në revistën për shkencat 
filologjike (“Studime”) dhe 
“Studime shoqërore”. E 
boton Seksioni i Gjuhësisë 
dhe i Letërsisë i ASHAK-
ut. Në 19 librat e parë ka 
trajtuar çështje që lidhen 
me fushën e historisë së 

popullit shqiptar, me fushën e gjuhësisë dhe 
të letërsisë, të demografisë, të gjeografisë, të 

arteve, të muzikës etj. Ndihmesat e botuara 
në këtë revistë grupohen në artikuj, studime, 
kritika, recensione, kronika dhe mund të 
jenë në gjuhën shqipe ose në një nga gjuhët 
me qarkullim ndërkombëtar, kanë rezymetë 
në gjuhët me qarkullim të gjerë, përkatësisht 
në gjuhën shqipe. Bordi redaktues i revistës 
përfshin anëtarë jashtë Akademisë dhe jashtë 
Kosovës. (Abdurrahim Maxhuni)

ReVISTA “SHËNdeTI”. Revistë e përmu-
ajshme edukative-arsimore për promovimin 
e shëndetit, e vetmja e këtij lloji në gjuhën 
shqipe në ish-Jugosllavi (1953-1991). Filloi të 
botohet në vitin 1953, një herë në muaj, si organ 
i ish-Entit Higjienik të Kosovës (sot Instituti 
Kombëtar i Shëndetësisë Publike të Kosovës). 
Numri i parë i kësaj reviste u botua në 5,000 
kopje. Qëllimi i kësaj reviste ishte ngritja e 
nivelit arsimor dhe edukimit shëndetësor të 
shtresave të gjera të popullsisë, duke përhapur 
njohuritë më të domosdoshme shëndetësore. 
Vend i rëndësishëm u jepej këshillave për 
mirërritjen e foshnjave dhe të fëmijëve, higjienës 
së përgjithshme dhe personale, parandalimit 
dhe ruajtjes nga sëmundjet ngjitëse, vaksinimit 
masiv të fëmijëve, ruajtjes së ambientit etj. Që nga 
viti 1956 revista shpërndahej në të gjitha viset e 
banuara me shqiptarë në Mali i Zi, Maqedoni dhe 
Luginë të Preshevës, por edhe në institucionet 
shkollore në gjuhën shqipe. Botohej në 25,000 
kopje e në vitet 1989-1990 deri në 50,000 kopje. 
Revista “Shëndeti” e ndërpreu botimin më 1991, 
pas ndërhyrjes së organeve të pushtetit serb dhe 
nuk u riaktivizua më. (Isuf Dedushaj)

ReVISTA “SHKËNdIJA”. Revistë arsimore, 
pedagogjike dhe shoqërore. Filloi të botohet 
në vitin 1971. Që në numrin e parë njoftonte 
se qëllimi kryesor i saj do të jetë analiza dhe 
zgjidhja “e çështjeve aktuale shkollore dhe 
shoqërore-pedagogjike”. Kjo revistë, me 
rubrikat e saj, u shndërrua në një tribunë 
të mendimit pedagogjik, të analizës dhe 
vlerësimit të gjendjes së arsimit në Kosovë dhe 
të shkëmbimit të pikëpamjeve të ndryshme për 
të gjitha çështjet profesionale dhe problemet e 
shkollës dhe të arsimit. Në këtë revistë botuan 
punimet e tyre dhe u afirmuan shumë pedagogë 
dhe veprimtarë të arsimit. Revista “Shkëndija” 
u shndërrua në doracak profesional për 
mësimdhënësit dhe drejtuesit e arsimit në 
Kosovë, sidomos për ata të arsimit fillor. Nisi 

si revistë dyjavore, por doli në intervale të 
ndryshme kohore. Pushoi së botuari në vitin 
2010. (Islam Krasniqi)

ReVISTA “SHQYRTIMe JURIdIKe TË 
KoSoVËS” (KoSoVA LAW ReVIeW) 
(1996-2002). Revistë juridike e Kosovës në 
gjuhën angleze. U themelua në vitin 1996 dhe 
u adresohej kryesisht qarqeve akademike dhe 
diplomatike ndërkombëtare, në kohën para 
luftës dhe në vitet e para pas luftës së vitit 1999. 
Fillimisht botues i saj ishte Shoqata e Pavarur 
e Juristëve të Kosovës, (1996-1998), ndërkaq 
nga 1999-2002 botues ishte Instituti i Kosovës 
për Integrime Veriatlantike. Në numrat e kësaj 
reviste u botuan shumë studime juridike, në 
të cilët argumentohej shkencërisht pavarësia e 
Kosovës në aspektin politik dhe konstitucional. 
Kryeredaktor i revistës ishte Blerim Reka. 
(Qerim Qerimi)

ReVISTA “TeRXHUMANI SHARK” (Inter-
preti i Lindjes) (1878). Revistë politike e 
botuar në Stamboll, kryeredaktor i së cilës 
ishte Sami Frashëri. Numri i parë i kësaj 
revistës doli më 22 mars 1878 në Stamboll. 
Në faqet e saj zinin vend ngjarjet politike që 
ndodhnin në Perandorinë Osmane, por dhe 
në vende të tjera të botës. Botuesi i saj ka qenë 
Mihran Beu. Sami Frashëri u bë kryeredaktor i 
gazetës që nga 10 prilli i vitit 1878. Me ardhjen 
e Samiut si kryeredaktor, “Terxhumani Shark” 
ndryshoi në përmbajtje. Interesat kombëtare të 
shqiptarëve kishin vendin e tyre në komentet 
politike të kësaj gazete. Veprimtaria e Lidhjes 
Shqiptare të Prizrenit dhe kërkesa e saj për 
bashkimin e tokave shqiptare në një vilajet të 
vetëm autonom parashtroheshin në mënyrë 
të vazhdueshme nga Samiu, si një përpjekje e 
ngritur nga shqiptarët e besimeve të ndryshme, 
për të mbrojtur interesat e kombit shqiptar. 
Gazeta u mbyll në nëntor të vitit 1878. (Teki 
Kurti)

ReVISTA “THeMA”. Revistë e Shoqatës së  
Filozofëve dhe e Sociologëve të Kosovës. Num-
ri i parë doli në vitin 1984. Gjithsej u botuan 
15 numra. Numri i fundit doli në vitin 1996. 
Krahas teksteve të përkthyera nga fushat e so-
ciologjisë, filozofisë dhe politikologjisë, revista 
publikoi edhe punime autoriale të autorëve 
vendorë dhe ndërkombëtarë. Botoi shkrime 
edhe nga fushat e tjera të shkencave sociale,  

si: demografi, histori, drejtësi, pedagogji, 
psikologji, kulturologji, filologji, kritikë letrare 
etj. Dhjetë numrat e parë të revistës kanë dalë 
në dy gjuhë (shqip dhe serbokroatisht), varë-
sisht se nga gjuha në të cilën shkruhej teksti. 
Punimet shoqëroheshin me rezyme në gjuhën 
angleze ose frënge. Kryeredaktorë kanë qenë 
Muhamedin Kullashi, Shkëlzen Maliqi dhe 
Fehmi Agani. Revista kontribuoi në zhvillimin 
e mendimit kritik filozofik dhe sociologjik në 
Kosovë. (Shemsi Krasniqi) 

ReVISTA “VJeTARI” e ARKIVIT TË Ko-
SoVËS (1965-). Organ profesional e shkencor 
i Agjencisë Shtetërore të Arkivave të Kosovës. 
Filloi të botohet nga viti 1965, ku publikoheshin 
artikuj dhe studime nga fusha e arkivistikës dhe 
historiografisë, pasuri arkivore dhe recensione 
të botimeve të ndryshme nga arkivat dhe për 
arkivat. Revista “Vjetar” fillimisht botohej si e 
përvjetshme, në dy gjuhë, shqip dhe serbisht. 
Numri i parë doli me emrin “Godišnjak/
Buletini”(Pokrajinski Državni Arhiv/Arkivi 
Shtetëror i Krahinës), kurse nga numri II-III 
(1970) mori emrin “Vjetar/Godišnjak” (Arkivi 
i Kosovës - Arhiv Kosova), ndërsa nga viti 2001 
vetëm “Vjetar”. Midis viteve 1988-2001, për 
shkak të masave të dhunshme në institucionet 
e Kosovës, përfshirë edhe Arkivin, revista 
u ndal së botuari. Me botimin e serishëm u 
vunë themelet e periodikut dhe publicistikës 
arkivore në gjuhën shqipe në Kosovë. Viteve 
të fundit revista ka luajtur rol të rëndësishëm 
në rrjedhat e arkivistikës në Kosovë, duke u 
hapur rrugë ideve dhe të arriturave më të reja 
në këtë fushë. Deri sot janë botuar 50 numra të 
revistës, të shoqëruar me një bibliografi të pasur 
të botuar nga Agjencia Shtetërore e Arkivave të 
Kosovës në vitin 2015. Kjo bibliografi përfshin 
përmbajtjen e “Vjetarit” sipas kronologjisë 
së botimit, regjistrin e autorëve të shkrimeve 
sipas alfabetit etj. (Alban Dobruna)

ReVISTA “ZANI I RINISË”/ “ZËRI I RI-
NISË”. Numri i parë i revistës për të rinj “Zani i 
rinisë shqiptare”, më pas “Zani i rinisë” u botua 
më 15 maj 1945 në Prizren. Redaksinë e parë 
e përbënin Faik Riza, Ali Loshi dhe Murteza 
Daci. Revista doli në katër faqe dhe në 1,500 ko-
pje. Përveç përmbajtjeve politike-ideologjike, 
botoheshin reportazhe dhe tema që shprehin 
specifikat e jetës së të rinjve në Kosovë. Nxiste 
aksionet masive të të rinjve: “Mësim, mësim 

dhe vetëm mësim”, 
“T’i mbledhim lëndët 
sekondare”, “Të zgje-
dhim fshatin më aktiv” 
etj. Në vitin 1951 për-
gatitja dhe botimi i “Za-
nit” bëhet në Beograd, 
pasi atje shkuan anëtarët 

e redaksisë për të studiuar (Masar Murtezai, 
Ramadan Vraniqi, Rexhai Surroi dhe Murat 
Morina). Në Prishtinë kthehet në vitin 1956. 
Mbas vitit 1966 pasurohet me shkrime kritike 
dhe hulumtuese për shoqërinë dhe të rinjtë, 
pastaj me përmbajtje për film, kritikë letrare, 
letërsi botërore, teatër, emancipim gjinor, fes-
tivale, aksione vullnetare në ndërtimin e infra-
strukturës, koncerte, bon-ton, kulturë sportive, 
humor etj. Vëllimi zgjerohet në 24 faqe. Nga 
kjo revistë u inicua dalja e mujores humoristike 
“Thumbi”, revistës kulturore “Fjala”, revistës 
arsimore “Shkëndija” dhe të gazetave për stu-
dentë “Bota e re” dhe “Novi svet”. Në “Zërin e 
rinisë” punuan gazetarë e shkrimtarë të njohur 
si Ali Sutaj, Gjon Shiroka, Ramiz Kelmendi, 
Beqir Musliu, Qerim Arifi, Shaip Beqiri, Bler-
im Shala, Adem Demaçi, Muhamet Mustafa 
etj. Në revistë u afirmuan shumë autorë, të cilët 
më pas do të bëhen të njohur në fushën e ar-
tit, të shkencës dhe të letërsisë. “Zëri i rinisë” 
bëri edhe botime nga fusha e publicistikës, të 
letërsisë dhe të shkencës. Pas vitit 1999 revista 
u transformua në gazetë ditore “Zëri”. (Ibrahim 
Berisha)

ReVISTA e FoLKLoRIT BURIMoR, dRe-
NAS. Është festivali më i madh i folklorit në 
Kosovë. Krahas festivalit të Gjirokastrës, ka 
rëndësi të veçantë në aspektin e ruajtjes dhe 
kultivimit të traditës etnomuzikore shqiptare 
në përgjithësi. Në skenën e këtij manifestimi 
shfaqen vlerat e traditës sonë muzikore e 
etnografike të hapësirës mbarëshqiptare. Si 
ngjarje kulturore organizohet çdo 4 vjet. Si 
mbrëmje e folklorit burimor të komunës së 
Drenasit, me karakter komunal dhe rajonal, 
mbahej çdo vit që nga viti 1961. Nga viti 1969 
në manifestim marrin pjesë grupet nga të gjitha 
trevat etnografike shqiptare të Kosovës. Në vitin 
1974 u bë riorganizimi i manifestimit dhe mori 
emrin “Revista e folklorit burimor të Kosovës”. 
Festivali është mbajtur rregullisht deri në vitin 
1989, kur e ndërpreu aktivitetin për shkak të 
rrethanave politike. Në vitin 2002 sërish u bë 

riorganizimi dhe manifestimi mori karakter 
gjithëkombëtar. Në vitet vijuese festivali u 
mbajt çdo 4 vjet (2006, 2010 dhe 2014). Për 
prezantim në festival bëhet përzgjedhja e 
individëve, grupeve, ansambleve dhe trupave 
përfaqësuese të kulturës popullore shqiptare. 
Festivali ka karakter garues dhe ndarja e 
çmimeve, e shpërblimeve për grupe dhe 
individë bëhet nga juria profesionale. Në këtë 
festival në të shkuarën janë prezantuar të gjitha 
llojet e këngëve, duke filluar nga ato të festave 
pagane, “këngët malsorçe”, këndimet e vajzave 
me gisht në fyt, krijimet e epikës legjendare 
dhe historike, si edhe lirikat e dasmës, të 
dashurisë etj. Gjatë viteve janë prezantuar edhe 
vallëzimet popullore tradicionale, si dhe e tërë 
etnoorgabologjia tradicionale. Të gjitha grupet 
pjesëmarrëse pajisen me veshjet tradicionale 
nga zonat etnografike që i përfaqësojnë. (Visar 
Munishi)

ReVISTA LeTRARe “JeHoNA”, SHKUP. 
Revistë për art letërsi dhe kulturë, e cila e nisi 
botimin nga 1962 dhe doli pandërprerje deri 
në vitin 2002. Në fillet e saj ishte “revistë për 

çashtje shkencore, politike, 
letrare dhe kulturale”, 
ndërsa më vonë u profilizua 
për art, letërsi, shkencë dhe 
kulturë. Nga fillimi i viteve 
’70 revista u integrua në 
Organizatën Botuese “Fla-
ka e vllaznimit”. Gjatë 
vitit të parë (1962) u 

botuan vetëm dy numra të revistës, më 1963 
katër vëllime me nga dy numra, kurse në 
vitet vijuese revista botohej e përmuajshme 
dhe arriti tirazhin prej 1,500 kopjesh. Revista 
kishte kolegjiumin e redaksisë, i cili udhëhiqej 
nga kryeredaktori, si dhe këshillin botues. 
Kryeredaktori i parë i revistës “Jehona” ishte 
Myrteza Peza, ndërsa më pas revista u udhëhoq 
nga Xhevat Gega, Sefedin Sulejmani, Rexhep 
Zllatku dhe në fund nga Kim Mehmeti. Anëtarë 
të kolegjiumit të redaksisë ishin emra të njohur 
të gazetarisë, letërsisë dhe kulturës shqiptare, 
si: Azem Zylfyiqari, Murat Isaku, Hamit Thaqi, 
Xhevat Gega, Mateja Matevski, Mahmud Hysa, 
Qamuran Tahiri, Jakim Sinadinovski, Fehmi 
Muça dhe Myrteza Peza. “Jehona” ka lënë 
gjurmë në kulturën dhe letërsinë shqipe që 
krijohet në Maqedoni. (Fatmir Sulejmani)

ReVISTA LeTRARe “JeTA e Re”. Revistë le-
trare e përdymuajshme. Numri i parë ka dalë 
në korrik të vitit 1949. Esad Mekuli njihet si 
kryeredaktori i parë i saj. Në kuadër të redak-

sisë së revistës një kohë 
veproi edhe edicionin 
i botimeve, i cili u riak-
tualizua edhe përgjatë 
viteve ’90 të shekullit të 
kaluar. Përveç punimeve 
nga gjuhësia (në vitet 
e para të daljes), “Jeta 
e re” ka botuar pothu-
ajse kryesisht krijime 
nga fusha e letërsisë: 

letërsi gojore, poezi, tregime, novela dhe frag-
mente romanesh, drama, por edhe polemika 
letrare. Krahas letërsisë së traditës e asaj origji-
nale shqipe, në faqet e kësaj reviste janë bot-
uar edhe krijime nga letërsia e përkthyer, nga 
letërsitë e popujve të ish-Jugosllavisë dhe nga 
letërsia botërore. Janë botuar edhe tekste nga 
muzikologjia, pastaj rubrikat e ndryshme si 
“Panorama e revistave”, “Kronika e ngjarjeve 
kulturore”, “Kopshti letrar” etj. Janë botuar edhe 
reproduksione të pikturave dhe të grafikave të 
krijuesve të arteve pamore. Në vitet e para të 
daljes së saj është konsideruar abetare për kri-
jues dhe lexuesit e saj të shumtë. Për shkaqe 
financiare, revista ka pasur një ndërprerje prej 
vitit 2006 deri në vitin 2010. Aktualisht del tri 
herë në vit. (Ragip Sylaj)

ReVISTA LeTRARe “SHeSHI”. Në fillim, nga 
vitit 1997, ka dalë si nënfletë mujore për kulturë 
e revistës së përjavshme politike “Zëri”. Pas disa 
numrave të botimit si nënfletë, ajo filloi të dalë si 
revistë e pavarur, në të cilën janë botuar poezi, 
proza të shkurtra, ese letrare e filozofike, si dhe 
intervista me krijues letrarë e mendimtarë të 
njohur. Kryeredaktor i saj ishte Halil Matoshi. 
Botimi i saj është mbështetur nga donatorë të huaj. 
Me këtë revistë një kohë ishte identifikuar rrethi 
i ashtuquajtur “postmodernist” në Prishtinë. Në 
faqet e saj revista i jepte hapësirë edhe mendimit 
filozofik e sociologjik, por edhe lëmenjve të tjerë 
të dijeve humanitare. Në revistë janë organizuar 
kryesisht debate për postmodernën, pastaj 
në fushë të filozofisë, pikturës, filmit, poezisë 
etj. Janë realizuar intervista e bashkëbisedime 
origjinale me filozofë dhe sociologë të njohur. 
Në vitin 2004 u ndërpre botimi i saj për shkaqe 
financiare. (Ragip Sylaj)

REVISTA LETRARE “JEHONA”

ReVISTA LeTRARe PËR FËMIJË “GËZIMI”. 
U botua nga janari 1950 dhe deri në vitin 2005. 
U dedikohej nxënësve prej klasës së katër deri 
në klasën e tetë të shkollave fillore. Për herë të 
parë u botua me emrin “Gazeta e pionierëve”. 
Nga shtatorit i vitit 1951 dhe deri më 2005 u 
botua me emrin “Gëzimi”. Revista ishte “organ 
i pionierëve shqiptarë të Maqedonisë”. Në 
fillim botohej nga Ndërmarrja botuese “Detska 
radost” e Shkupit, kurse prej viteve’70 ishte 
pjesë e “Flakës së vëllazërimit”. Revista kishte 
tirazh të madh: në vitet e para 5,000 kopje, në 
fillim të viteve ’70 rreth 12,000 kopje dhe më 
1978 deri në 22,000 kopje. Botohej dy herë 
në muaj dhe shpërndahej në të gjitha shkollat 
shqipe të Maqedonisë. Redaktorë shumëvjeçarë 
të revistës kanë qenë shkrimtarët Mehmedali 
Hoxha dhe Fejzi Bojku. Revista “Gëzimi” 
pushoi së botuari nga viti 2005, që kur u shua 
“Flaka” e Shkupit. (Salajdin Salihu) 

ReXHA Abedin (1969-1998). Luftëtar i Ush- 
trisë Çlirimtare të Kosovës (UÇK), dëshmor. 
Lindi në fshatin Vojnik të komunës së Skën-
derajt. Kreu shkollën e mesme në Skënderaj 

dhe vijoi studimet në 
Fakultetin Xehetar-Met-
alurgjik në Mitrovicë. 
Ishte ndër pjesëtarët e 
grupeve të para të luftës 
çlirimtare në Kosovë, i 
njohur me nofkën “San-
dokani”. Që në rini të 
hershme filloi veprim-
tarinë ilegale. Në vitet 

1993-1996 emigroi në Gjermani. Më 1996 u 
kthye në Kosovë dhe më pas, gjatë vitit 1997 
ndërmori një sërë aksionesh ndaj forcave poli-
core serbe. Disa herë kaloi kufirin ilegalisht, 
për të sjellë armatim nga Shqipëria. Më 6 maj të 
vitit 1997, duke hyrë nga territori i Shqipërisë 
për në Kosovë, grupi i tij ra në pritë të forcave 
serbe, afër Kushninit të Hasit, ku vritet Luan 
Haradinaj. Në vazhdimësi zhvilloi aktivitet të 
dendur për konsolidimin e radhëve të UÇK-
së. Më 25 nëntor 1997 forca të policisë serbe 
me dy autoblinda hyjnë në fshatin Vojnik, në 
përpjekje për të depërtuar në Lagjen Binaku, 
por u tërhoqën për shkak të rezistencës së 
fortë, të cilën e organizoi A. Rexha. Në gusht 
të vitit 1998 nga Shtabi i Përgjithshëm i UÇK-
së u emërua komandant i Brigadës 112 “Arben 
Haliti” në Zonën Operative të Drenicës. Në 

këtë zonë ishte koordinator dhe pjesëmarrës në 
një sërë betejash. U vra më 8 tetor 1998 në një 
pritë ndërmjet fshatrave Kllodërnicë e Kastriot 
të komunës së Skënderajt. (Sabit Syla)

ReXHA Bahri (1987-). Gazetar i sportit. Li-
ndi në Prishtinë. Kreu studimet për gazetari 
në Fakultetin e Filologjisë të Universitetit të 
Prishtinës. Filloi të merret me gazetari sportive 
nga viti 2009 në gazetën “Sport”, në fillim si 
gazetar dhe më pas redaktor dhe redaktor 
përgjegjës. Në këtë të përditshme ishte deri në 
shkurt të vitit 2013, e cila pastaj u mbyll. Pas 
një kohe të shkurtër filloi punën në gazetën 
e re sportive “Sport plus”, përsëri si redaktor 
përgjegjës, kurse në shtator të vitit 2013 u 
emërua kryeredaktor, ku punoi deri në nëntor 
2014, e më pas kaloi në gazetën ditore “Kosova 
sot”. (Florim Maliqaj)

ReXHA Bajram (1933-2000). Mësimdhënës, 
veprimtar politik. Lindi në Kllezën të Sipërme 
të Anës së Malit, komuna e Ulqinit. Pas arsimit 
fillor në Krythë, përkatësisht në Katërkollë, 
vijoi mësimet në Normalen e Gjakovës dhe të 
Prishtinës (1955). Studioi gjuhën dhe letërsinë 
shqipe në Shkollën e Lartë Pedagogjike dhe 
në Fakultetin Filozofik të Prishtinës (1968). 
Fillimisht ishte mësimdhënës i gjuhës dhe  
i letërsisë shqipe në shkollën fillore të Ka-
tërkollës (Vlladimirit), por u shqua për punën 
e tij si profesor i gjuhës dhe i letërsisë shqipe në 
gjimnazin e Ulqinit (1970-1981). Përveç punës 
mësimore, B. Rexha organizoi dhe drejtoi 
jetën kulturore dhe artistike të gjimnazit, 
nëpërmjet grupeve të nxënësve. Për arsye 
politike u burgos (1985), mbeti pa punë dhe 
jetoi në kushte të vështira. Më 1991 themeloi 
dhe drejtoi Shoqatën humanitare “Nënë 
Tereza”, dega në Ulqin. Ishte pjesëmarrës aktiv 
në jetën kulturore të qytetit të Ulqinit. Në 
vitet ’90 kontribuoi në themelimin e Lidhjes 
Demokratike në Mal të Zi (1990), si dhe të 
Unionit Demokratik të Shqiptarëve në Mal të 
Zi (1993), duke u zgjedhur kryetar dhe kryetar 
nderi i kësaj partie politike. (Hajrullah Koliqi)

ReXHA ekrem (1961-2000). Luftëtar i 
Ushtrisë Çlirimtare të Kosovës (UÇK) i njohur 
me emrin e luftës “Komandant Drini”. Lindi 
në fshatin Lubizhdë të komunës së Prizrenit. 
Pas gjimnazit ushtarak në Beograd, kreu 
Akademinë Ushtarake në Sarajevë (1984), ku 

më pas u zgjodh ligjërues 
në këtë akademi. Në 
mars të vitit 1993 u 
çmobilizua nga radhët 
e ushtrisë jugosllave 
dhe u kthye në Prizren. 
Në maj të vitit 1998 iu 
bashkua UÇK-së në 
Kabash të Prizrenit. Në 
korrik u emërua shef 

i Shtabit të UÇK-së për Prizren në Vërri. Më 
vonë u emërua komandant i Brigadës 125. 
Në shtator të vitit 1998 shkoi në Shqipëri, me 
detyra profesionale në ushtrimin dhe stërvitjen 
e ushtarëve të UÇK-së, ndërsa më 14 dhjetor, 
së bashku më shumë pjesëtarë elitë të UÇK-
së, u kthye në Kosovë. Po atë ditë në bjeshkët 
e Pashtrikut ky formacion ushtarak u ndesh 
me forca të mëdha armike. Në këtë betejë nga 
radhët e UÇK-së ranë disa pjesëtarë të UÇK-
së, kurse E. Rexha me shumë ushtarë çau 
rrethimin e forcave serbe. Më pas riorganizoi 
forcat e UÇK-së në fshatrat e Suharekës. Me 
vendim të Shtabit të Përgjithshëm të UÇK-
së u emërua komandant i Zonës Operative të 
Pashtrikut. Mori pjesë në shumë beteja, si në 
bjeshkën e Kabashit, Malësi të Vërrinit, në 
Drenicë, Berishë, Jezerc e gjetiu, ku u plagos dy 
herë. Në maj të viti 1999, me vendim të Shtabit 
të Përgjithshëm të UÇK-së, u emërua drejtor i 
Shkollës Ushtarake dhe i Doktrinës së UÇK-së. 
Në qershor të vitit 1999 hartoi planin operativ 
për operacionin e çlirimit të Prizrenit. Më 11 
qershor 1999 filluan edhe aksionet luftarake 
për çlirimin e Prizrenit, duke pamundësuar 
kështu që të digjet qyteti dhe të masakrohet 
popullata e pambrojtur. Më 14 qershor 1999 
ushtarët e UÇK-së, të prirë nga E. Rexha hynë 
në Prizrenin e çliruar. U vra më 8 maj të vitit 
2000. (Bedri Muhadri)

ReXHA Iljaz (1940-). Orientalist, profesor 
universiteti. Lindi në Barilevë të Prishtinës, 
ku e kreu shkollën fillore, ndërkaq të mesmen 
e kreu në Sarajevë. Kreu studimet në degën e 
orientalistikës të Fakultetit Filozofik të Univer-
sitetit të Sarajevës. Studimet pasuniversitare, 
magjistraturën dhe më pas doktoraturën (2003) 
i kreu në Fakultetin e Filologjisë të Universitetit 
të Prishtinës (UP). Në periudhën 1969-1983 
punoi në Arkivin e Kosovës, ndërkohë ishte i 
angazhuar si mësimdhënës në degën e historisë 
dhe të orientalistikës në Universitetin e Prishti-

nës. Në vitet 1983-2007 
punoi si mësimdhënës 
i rregullt po në këto dy 
degë. U mor me hu-
lumtimin e dokumenta-
cionit historik në arkivat 
e vendeve ballkanike 
(Stamboll, Ankara etj.) 
dhe në arkiva perëndi-
more. Bëri studime në 

fushën e historiografisë, toponomastikës histo-
rike mesjetare dhe osmanistikës së periudhës 
së hershme. Mori pjesë në konferenca shken-
core brenda dhe jashtë vendit dhe është autor 
i shumë artikujve shkencorë dhe profesionalë. 
Është autor i monografive, “Lidhja Shqiptare e 
Prizrenit në dokumentet osmane” (1978), “On-
omastika mesjetare arbane në arealin e Dar-
danisë” (2005), “Lidhja Shqiptare dhe Porta e 
Lartë” (2014) etj. (Hatixhe Ahmedi)

ReXHA Kadri (1949-). Veprimtar i lëvizjes at-
dhetare, ish-i burgosur politik, publicist. Lindi 
në fshatin Cerrcë të komunës së Istogut. Shko-
llën fillore dhe gjimnazin i mbaroi në Istog, 
ndërsa studimet për gjuhë dhe letërsi shqipe 
i kreu në Fakultetin Filozofik të Universitetit 
të Prishtinës, ku më pas kreu edhe studimet 
pasuniversitare. Gjatë vitit shkollor 1972/73 
punoi mësimdhënës në gjimnazin e Istogut, 
ndërsa më vonë, deri në vitin 1978, punoi në 
një shkollë fillore të Prishtinës. Nga viti 1978 e 
deri në shkurt të vitit 1982, kur burgoset për ve-
primtari politike, punoi në Bibliotekën Krahi-
nore dhe Universitare të Kosovës në Prishtinë. 
Pas vuajtjes së dënimit dhe daljes nga burgu, në 
vitin 1986 arratiset në Zvicër, ku vazhdoi të jetë 
aktiv në fushën e politikës dhe të kulturës në 
radhët e mërgimtarëve. Që herët shkroi poezi 
dhe më pas, në kohën e studimeve, filloi të 
merrej me ese dhe publicistikë. Ka botuar një 
sërë veprash: “Kosovë, gurrë e bardhë” (1989), 
monografinë për Jusuf Gërvallën “Fati i luleve” 
(1993), monografinë për Edmond Hoxhën, 
“Pushkë lajmëtare” (2002), studimin-mono-
grafi për Dervish Shaqën (2012), pastaj përm-
bledhjet me ese e shkrime publicistike “Pikëta-
kime letrare” (2013), “Thirrjet e kohës” (2014) 
etj. Jeton dhe vepron në Zvicër. (Fitim Rifati)

ReXHA Nexhmi (1947-). Ekonomist, profesor 
universitar. Lindi në vitin 1947 në Barilevë 
të Prishtinës. Pas diplomimit në Fakultetin 

Ekonomik të Universitetit të Prishtinë, 
magjistroi dhe doktoroi në Universitetin e 
Zagrebit në fushën e marketingut. Në vitin 
1973 zgjidhet asistent në Fakultetin Ekonomik 
e më vonë edhe ligjërues, docent dhe profesor 
i rregullt për lëndën e marketingut në këtë 
fakultet. Në vitin 1981 botoi tekstin e parë në 
gjuhën shqipe për këtë lëndë (“Marketingu”). 
Qëndroi për studime pasdoktorale në SHBA 
dhe gjatë periudhës 1990-2007 punoi në 
Universitetin “Curtin”, në Australi, ku ligjëroi 
në fushën e marketingut. Nga viti 2004 ligjëroi 
metodologjinë e kërkimit shkencor në studimet 
master në Fakultetin Ekonomik të Universitetit 
të Prishtinës, kurse në vitin akademik 2007-08 
udhëhoqi dhe ligjëroi tri lëndë në studimet 
e doktoratës në këtë fakultet. Mori pjesë 
në shumë projekte kërkimore në kuadër të 
Institutit Ekonomik të Prishtinës. Rezultatet 
e kërkimeve të tij janë botuar në revistat 
shkencore të asaj kohe dhe gjithashtu edhe në 
revistat prestigjioze në SHBA. Ka botuar disa 
monografi shkencore, si “Dizajni industrial 
në shoqërinë vetëqeverisëse” (1982), tekste 
universitare dhe dy fjalorë të terminologjisë 
ekonomike anglisht-shqip dhe shqip-anglisht. 
(Besnik Krasniqi) 

ReXHA Riza (1935-). Historian. Lindi në 
Kllezën të komunës së Ulqinit. Shkollën 
fillore e kreu në Katërkollë, ndërsa Shkollën 
Normale e kreu në Gjakovë dhe në Prishtinë 
më 1955. Po atë vit filloi punën e mësuesit në 
shkollën fillore në Ostros, komuna e Tivarit, 
ku punoi deri në vitin 1957, ndërsa më pas 
ishte mësues në shkollën fillore “Bedri Elezaga” 
në Katërkollë. Në vitin 1964 nis studimet për 
histori në Fakultetin Filozofik në Prishtinë. Në 
periudhën 1968-1980 punoi si mësimdhënës i 
historisë në gjimnazin e Ulqinit, kurse në vitet 
vijuese, deri në pensionim (1990), punoi në 
Bashkësinë e Kulturës të komunës së Ulqinit. 
Mori pjesë në simpoziume dhe konferenca 
shkencore të historianëve në Mal të Zi, në 
Kosovë dhe në Shqipëri. Ka botuar librat: 
“Ulqini në vitet e Lidhjes Shqiptare të Prizrenit 
1878-1881” (1988), dhe “Ulqini dhe politika e 
Malit të Zi 1881-1912” (2005). Ka botuar edhe 
një sërë tekstesh nga fusha e historisë në revista 
dhe gazeta të ndryshme. (Isa Bicaj)

ReXHA Xhemajl (1961-1999) Luftëtar i Ush-
trisë Çlirimtare të Kosovës (UÇK), dëshmor. 

Lindi në fshatin Papaz të Suharekës. Në fillim 
të viteve ’80 u dënua me dy vjet e gjysmë 
burg për veprimtari politike. Pasi e mbaroi 
dënimin në vitin 1985 u inkuadrua në radhët 
e Lëvizjes Popullore të Kosovës. Në qershor të 
vitit 1998 iu bashkua radhëve të UÇK-së në 
rajonin e Suharekës. U caktua në batalionin 
II të Brigadës 123 të Zonës Operative të 
Pashtrikut në Budakovë, ku kishte edhe pozita 
komanduese. Ishte komandant i togut, i cili 
ishte vendosur në fshatin Llanisht, pikë kjo 
që ishte urë lidhëse mes njësiteve që vepronin 
në Budakovë, Greiqevc dhe Racë. Mori pjesë 
në luftimet e 23 gushtit 1998 në Greiqevc. Në 
afërsi të fshatit Llanisht u plagos rëndë nga 
predhat e minahedhësit të ushtrisë serbe. U 
shtrua në spitalin ushtarak në fshatin Breshac, 
por nuk arriti t’u përballojë plagëve dhe vdiq 
më 26 gusht 1999. (Ali Uka, Mustafë Haziri)

ReXHA Xhemajl (1985-). Gazetar. Lindi në 
Prishtinë. Shkollën fillore dhe të mesme i kreu 
gjithashtu në Prishtinë, përfshirë edhe studimet 
për shkenca politike në Fakultetin Filozofik 
të Universitetit të Prishtinës. Nga viti 2005 
punon në Televizionin “Kohavision” (KTV), 
fillimisht si gazetar i politikës dhe i temave 
sociale. Raportoi nga bisedimet për statusin e 
Kosovës në Vjenë në vitet 2006-2007, ndërsa 
në vitin 2008 raportoi gjerësisht për procesin e 
shpalljes së Pavarësisë së Kosovës dhe ngjarjet 
pas saj. Në vitin 2009 ideoi dhe është bërë 
autor dhe producent i emisionit “Interaktiv” në 
KTV. Gjatë kësaj periudhe realizoi intervista 
të drejtpërdrejta me shumë pjesëmarrës në 
zhvillimet politike, shoqërore, kulturore dhe 
sportive në vend. Gjithashtu realizoi një sërë 
transmetimesh të drejtpërdrejta për ngjarje 
të ndryshme, kryesisht politike. Nga viti 2012 
është zëvendësshef i deskut informativ në 
KTV. Mori çmime dhe mirënjohje për punën 
profesionale. (Artan Krasniqi)

ReXHA Zekeria (1910-1972). Shkrimtar. Li- 
ndi në Gjakovë. Shkollën fillore e kreu në 
vendlindje, kurse atë plotore në Tiranë. Mba-
roi shkollën e mesme në Liceun Francez të 
Korçës. Studimet e larta për filozofi i vazhdoi 
në Francë dhe i mbaroi më vonë në Beograd. 
Në kohën midis dy luftërave botërore shërbeu 
në Ministrinë e Arsimit në Tiranë, kurse më 
1942 themeloi në Gjakovë dhe për një kohë e 
drejtoi Shkollën e parë Normale të Kosovës. 

Ka qenë pjesëmarrës i 
Konferencës së Buja-
nit (1943-1944) si dhe 
njëri ndër hartuesit dhe 
nënshkruesit e Rezo-
lutës së saj. Pas luftës 
punoi si mësimdhënës 
i filozofisë në gjimnazin 
e Prishtinës, redaktor i 
revistës letrare “Jeta e re” 

dhe punonjës shkencor i Institutit Albanolog-
jik të Prishtinës. Përveç veprimtarisë arsimore, 
kulturore e shkencore, bëri përkthimet e para 
në Kosovë, sidomos të autorëve klasikë france-
zë dhe të tjerë. Ishte i njohur me pseudonimet 
e tij: Ramë Zuka, Azi e Shpend Dukagjini. Me 
pseudonimin e parë botoi ciklin e tregimeve 
humoristike-satirike me personazhin e Talush 
Efendisë, i cili u paraqit në vjetët 1951-1956 në 
faqet e “Jetës së re”. Pas vdekjes së autorit tregi-
met u botuan nga “Rilindja” në Prishtinë në një 
libër të veçantë me titullin “Talush Efendija” 
(1973). Vdiq në Tiranë. (Shaip Beqiri)

ReXHA-BALA Kosovë (1929-2004). Shkrim-
tar. Lindi në Gjirokastër, në një familje me 
prejardhje nga fshati Kërninë i Istogut. Pasi kreu 
shkollën pesëvjeçare në vendlindje, vazhdoi 
shkollimin e mëtejshëm në Kosovë, ku ishte 
pjesëtar i brezit të parë të Normales së Gjakovës 
(1947). Një kohë qe mësues në Istog, pastaj gazetar 
në të përditshmen “Rilindja” të Prishtinës. U 
burgos nga regjimi jugosllav më 1952 për bindjet 
e tij politike. Studimet i bëri në Beograd dhe në 
Göteborg e Malmö të Suedisë, ku pati emigruar 
pas dëbimit nga vendi si i padëshirueshëm në 
vitin 1963. Në Suedi punoi në fillim punëtor në një 
fabrikë, pastaj vazhdoi profesionin e mësuesisë. 
Pas sprovave të para letrare që kishte bërë në faqet 
e “Zërit të rinisë”, të “Rilindjes” e të “Jetës së re” në 
atdhe, vazhdoi më vonë bashkëpunimin me të 
përkohshmet shqiptare të mërgimit, si “Shèjzat” 
e Koliqit, “Stinët e jetës” që e udhëhoqi vetë, me 
“Qëndresën” e R. Rexhepit etj. Bala e vazhdoi 
veprimtarinë arsimore, publicistike, letrare e 
atdhetare, duke u angazhuar për afirmimin e 
çështjes kombëtare gjatë gjithë jetës së tij. Botoi 
librat me vjersha shqip-suedisht: “Belbëzime 
poetike” (1972), “Kronika poetike e nji shpirti 
të ndezun” (1974). Më vonë botoi librat poetikë: 
“Përpjekje poetike” (1999), “Thërrime poetike” 
(2001) dhe një antologji të poezisë suedeze. Vdiq 
në Göteborg, Suedi. (Shaip Beqiri) 

ReXHAJ Albatros (1979-). Shkrimtar. Lindi 
në Prizren. Mbaroi shkollimin fillor dhe të 
mesëm në qytetin e lindjes, ndërsa studimet 
në Fakultetin e Arteve të Universitetit të 
Prishtinës, drejtimi i dramaturgjisë. Është 
autor i një sërë veprash në fushën e prozës 
dhe të dramaturgjisë. Ka botuar romanet: 
“Bombë në Beograd” (2012), Edith” (2013), 
“Zonja Z” (2014). Është autor i dramave: “Në 
kërkim të daljes”, “Engjëlli i vdekjes (dramë)”, 
të cilat janë inskenuar në Teatrin Kombëtar të 
Kosovës dhe në teatro të ndryshme shqiptare. 
Librat e tij janë botuar e ribotuar nga disa herë 
nga shtëpitë botuese të Tiranës. Në Panairin 
e Librit 2013 në Prishtinë është vlerësuar me 
çmimin “Autori i vitit 2013”. Është themelues 
dhe editor i platformës së botimeve elektronike 
“Filozofia urbane”. Gjithashtu merret me 
shkrime publicistike, duke qenë kolumnist i 
rregullt në disa gazeta dhe portale shqiptare. 
(Adil Olluri) 

ReXHAJ Besim (1960-) Studiues i dramës, 
dramaturg, profesor universiteti. Lindi në Pejë, 
ku kreu arsimin fillor dhe të mesëm. Mba-
roi studimet për letërsi dhe gjuhë shqipe në 

Fakultetin e Filologjisë 
të Universitetit të Pri-
shtinës (1987). Po në 
këtë fakultet kreu studi-
met pasuniversitare dhe 
mbrojti disertacionin e 
doktoratës (2006). Në 
vitet 1990-2005 punoi 
si redaktor në revistën 
“Fjala” dhe shkroi një 

sërë tekstesh diskursive për fenomenet e ndry-
shme të kulturës. Nga viti 1996, në fillim si 
bashkëpunëtor i jashtëm, punon në Fakultetin 
e Arteve (dega e artit dramatik), ndërsa nga 
viti 1999 ligjëron për historinë e dramës dhe të 
teatrit botëror dhe për historinë e dramës dhe 
të teatrit kombëtar. Në vitin 1994 botoi stu-
dimin monografik “Tipat e dramës së sotme 
shqiptare në Kosovë 1950-1990”, në të cilin 
trajtohen drama dhe teatri në Kosovë nga as-
pekti i tipologjisë së dramës. Më pas botoi 
librin studimor në dy vëllime “Drama shqip-
tare pas Luftës së Dytë Botërore, 1948-2008, 
poetika, tipologjia, periodizimi” (2009). Në 
vitin 2010 ky libër mori çmimin “Pjetër Bog-
dani” të Lidhjes së Shkrimtarëve të Kosovës si 
libri më i mirë i vitit. Më 2011 botoi dramën 

trilogji “Vorbulla”, e cila në vitin 2014 u reali-
zua si shfaqje në Teatrin Kombëtar të Kosovës, 
ndërsa në vitin 2016 botoi librin “Në shenjë të 
teatrit”. (Bekim Lumi)

ReXHePAGIQ Ahmet (1919-). Veprimtar 
i arsimit. Lindi në Plavë. Shkollën fillore e 
kreu në vendlindje, ndërsa në Shkup vazhdoi 
Medresenë e Madhe të Shkupit (1940). U 
regjistrua në Fakultetin Juridik të Beogradit. 
Punën mësimore e filloi në shkollën fillore 
të Vuthajve (1945), pastaj në Guci, ku u 
shqua edhe si organizator i fushatës kundër 
analfabetizmit. Ishte edhe gazetar për emisionin 
në gjuhën shqipe në Titograd. Më pas vazhdoi 
si mësues në Radushë të Shkupit, ndërsa në 
vitin 1954 emërohet drejtor i konviktit të 
Shkollës normale “Zef Lush Marku” po në 
këtë qytet. Një kohë punoi si gazetar i gazetës 
“Nova Makedonija”, pastaj sekretar i redaksisë 
së gazetës “Flaka e vëllazërimit”, përkatësisht 
edukator në konviktin e shkollave teknike në 
Shkup. Për angazhim në veprimtarinë arsimore 
mori çmime dhe dekorata. (Palokë Berisha)

ReXHePAGIQ Jashar (1929-2010). Pedagog, 
profesor universiteti, akademik. Lindi në Plavë, 
ku kreu edhe shkollën fillore. Gjimnazin e fi-
lloi në Beranë dhe e përfundoi në Pejë. Studioi 

shkencat pedagogjike 
në Fakultetin Filozofik 
të Universitetit të Za-
grebit, ku edhe dokto-
roi më 1965 për arsimin 
dhe sistemin shkollor të 
shqiptarëve në territorin 
e Jugosllavisë së sotme 
deri në vitin 1918. Qën-
droi në Moskë për një 

specializim gjashtëmujor. Rreth pesë dekada 
u mor me veprimtari arsimore-pedagogjike në 
Kosovë. Punoi në Normalen dhe në Gjimnazin 
e Prizrenit, në Normalen e Prishtinës, ku ishte 
edhe drejtor i saj. Ishte mësimdhënës në Shkol-
lën e Lartë Pedagogjike të Prishtinës, këshilltar 
pedagogjik për shkollat e mesme në Kosovë, si 
dhe njëri nga themeluesit, mësimdhënës dhe 
drejtues shumëvjeçar i degës së pedagogjisë të 
Fakultetit Filozofik të Universitetit të Prishti-
nës, ku punoi nga vitit 1962 deri më 1990. Ishte 
mësimdhënës i historisë së pedagogjisë dhe i 
disa lëndëve të tjera pedagogjike në këtë degë 
dhe në degë të tjera të fakulteteve të Univer-

sitetit të Prishtinës. Kontribuoi edhe në Uni-
versitetin e Novi Pazarit, si përgjegjës i studi-
meve pasuniversitare. Ishte anëtar i rregullt i 
ASHAK-ut dhe sekretar i përgjithshëm i saj. U 
shqua edhe në fushën kërkimore-shkencore. 
J. Rexhepagiqi u mor me çështje të ndryshme 
pedagogjike, në radhë të parë me historinë e 
pedagogjisë botërore, me historinë e arsimit 
dhe të mendimit pedagogjik shqiptar dhe të 
popujve të tjerë, me çështje të pedagogjisë 
aktuale ndërkombëtare, por edhe me çështje 
socio-pedagogjike, psiko-pedagogjike, dida-
ktike, kulturologjike, metodologjike etj. Botoi 
një sërë veprash monografike (në gjuhën shq-
ipe, serbokroate, turke, perse), tekste shkollore 
dhe universitare, si dhe shumë artikuj, vësh-
trime kritike etj. Ndër veprat e tij më të rëndë-
sishme janë: “Tema pedagogjike bashkëko-
hore” (1966), “Zhvillimi i arsimit dhe i sistemit 
shkollor të kombësisë shqiptare në territorin e 
Jugosllavisë deri në vitin 1918” (1970), “Shkol-
lat dhe arsimi në Kosovë nga fundi i shekullit 
XVIII e deri në vitin 1918” (1974), “Hyrje në 
metodologjinë e punës kërkimore shkencore” 
(1975), “Sami Frashëri dhe pedagogjia e Ri-
lindjes Kombëtare” (1995), “Shkolla normale 
‘Sami Frashëri’ në Prishtinë 1941-1944” (1997, 
bashkautor), “Dervishët, rendet dhe teqetë në 
Kosovë, në Sanxhak e në rajonet e tjera përreth, 
në të kaluarën dhe sot” (1999), “Tema të zgjed-
hura dhe bashkëkohore pedagogjike” (2002) 
etj. Botoi edhe disa përmbledhje poezish. Mori 
pjesë në shumë takime, konferenca e simpozi-
ume shkencore në Kosovë dhe jashtë saj. Ishte 
bartës i shumë mirënjohjeve dhe dekoratave. 
(Hajrullah Koliqi) 

ReXHePAJ daut (1956-). Biolog, profesor  
universiteti. Lindi në Zabërgjë të Klinës. 
Shkollimin bazë e mori në Ujmir dhe Kijevë. 
Fakultetin e Shkencave Matematike-Natyrore 
(FSHMN) e kreu në Universitetin e Prishtinës 
(UP) në vitin 1980, studimet pasuniversitare i 
përfundoi në Universitetin e Zagrebit (1988), 
tezën e disertacionit të doktoratës e mbrojti 
në FSHMN të UP-së (1991). Një kohë punoi 
mësimdhënës i biologjisë në shkollën e mesme 
“Luigj Gurakuqi” në Klinë, pastaj zgjidhet asis-
tent në departamentin e biologjisë në FSHMN 
të Universitetit të Prishtinës (1981), më vonë 
merr titullin e profesorit ordinar (2005) për 
lëndët anatomi krahasuese dhe sistematike 
e kordateve dhe zoologji e kurrizorëve. Ka  

publikuar punime shkencore në revista brenda 
dhe jashtë vendit. Është bashkautor i disa tek-
steve shkollore dhe i një praktikumi për lëndën 
e anatomisë. Specializoi në Universitetin e 
Miamit në Florida, ku hulumtoi aktivitetin e 
HSD-së në indet steroidogjenike. (Fetah Halili) 

ReXHePI Arnisa  (1982-). Pedagoge e muz-
ikës. Lindi në Gjilan. Kreu Shkollën e Ulët 
për piano dhe Shkollën e Mesme të Muzikës 
në Gjilan. Studimet i kreu në Fakultetin e 
Arteve të Universitetit të Prishtinës, në degën e 
pedagogjisë muzikore (2006), ndërsa studimet 
master për sonologji i mbaroi në Shkup (2011). 
Është mësimdhënëse në Shkollën e Mesme 
të Muzikës në Gjilan dhe ligjëruese e lëndës 
bazat e arsimit muzikor me metodologji dhe 
lojërat tradicionale muzikore në Universitetin 
“Kadri Zeka” në Gjilan. Është e angazhuar 
nga Ministria e Arsimit, e Shkencës dhe 
e Teknologjisë të Kosovës për hartimin e 
kurrikulave-bërthamë dhe në trajnimin e 
mësimdhënësve të muzikës. Merret dhe me 
shkrime muzikore. Më 2015 ka botuar librin e 
saj të parë (me bashkautore Trena Jordanoska) 
me titull: “Lojërat muzikore të fëmijëve në 
Kosovë”. (Kristina Palokaj-Perkola)

ReXHePI Baki (1970-). Gazetar. Lindi në 
Depcë të Preshevës. Arsimimin bazë e mori 
në Preshevë, studimet për fizikë i kreu në 
Universitetin e Prishtinës, ndërsa studimet 
pasuniversitare për ekonomi i përfundoi 
në Beograd. Në fillim punoi gazetar i Ra-
diotelevizionit (RTV) “Zëri i Kumanovës”. Në 
Radiotelevizionin e Kosovës (RTK) nisi punën 
që nga themelimi i tij në vitin 2000. Gjatë luftës 
në Luginën e Preshevës punoi për seksionin 
shqip të Radios BBC për Agjencinë e Lajmeve 
“Kosovapress” dhe për programin në gjuhën 
shqipe të Radiotelevizionit të Maqedonisë 
(2000-2010). Është themelues i RTV “Spektri” 
në Bujanoc (2003), medium i parë i pavarur në 
Serbi, që emeton program në gjuhën shqipe. 
Ishte edhe ligjërues në shkollën e gazetarisë në 
Bujanoc (2001-2002) dhe themelues i portalit 
“Presheva-News” dhe kryeredaktor i revistës 
“Nacional”. Është korrespondent i RTK-së nga 
Lugina e Preshevës. (Zija Rexhepi)

ReXHePI Brikenda (1976-). Gazetare. Lindi 
në Prishtinë. Shkollën fillore dhe të mesme i kreu 
në Prishtinë, po ashtu edhe studimet për gjuhë 

dhe letërsia angleze në Fakultetin e Filologjisë 
të Universitetit të Prishtinës. Nga viti 1998 nis 
punë në gazetën “Koha ditore”. Para dhe gjatë 
luftës së vitit 1999 shkroi për zhvillimet aktuale, 
në veçanti për të zhdukurit dhe për personat e 
zhvendosur, si dhe për praninë e organizatave 
ndërkombëtare në Kosovë. Ishte redaktore në 
gazetën e parë të përditshme në gjuhën angleze 
“KD Times”, e cila u botua deri në mars të 
vitit 1999. Pas luftës, për afro dy vjet, punoi në 
departamentin e medieve të OSBE-së dhe në 
të njëjtën kohë ishte edhe korrespondente nga 
Prishtina për emisionin në gjuhën shqipe të 
“Radio France International” (RFI). Më 2002 u 
kthye sërish në gazetën “Koha ditore”, ku është 
redaktore. (Zenun Çelaj)

ReXHePI Fehim (1944-2001). Gazetar. 
Lindi në Kalishtë të Strugës. Në Strugë 
mbaroi filloren, kurse shkollën e mesme në 
Shkup. Kreu studimet për shkenca politike në 
Universitetin e Beogradit dhe një kohë punoi 
në Radio-Beograd, programi në gjuhën shqipe, 
si gazetar, moderator, folës e përkthyes. Nga viti 
1973 kaloi me punë në Radio Prishtinë, gazetar 
dhe më pas redaktor e përgjegjës i programit 
informativ. Më 1989, për shkak të mënyrës së 
përfshirjes së grevës së minatorëve të Trepçës 
dhe ngjarjeve që prodhoi ajo në emisionet 
qendrore të lajmeve të Radio Prishtinës, 
u përjashtua nga puna. Si korrespondent 
nga Prishtina u angazhua në “Radio France 
Internationale” (RFI) dhe një vit më pas 
komentator në Radion “Europa e lirë” deri 
në fund të jetës. Ishte analist nga Kosova për 
Rrjetin Alternativ Informativ. (Zenun Çelaj)

ReXHePI Fehmi (1945-). Historian, profe-
sor. Lindi në Pogragjë të Gjilanit. Shkollën 
fillore e kreu në vendlindje, kurse Normalen 
në Gjilan (1965). Kreu studimet në degën e 

historisë në Fakultetin 
Filozofik të Univer-
sitetit të Prishtinës (UP) 
(1971), ku më pas kreu 
edhe studimet pasuni-
versitare dhe mbroj- 
ti disertacionin e dok-
toratës (1983). Punoi 
disa vjet në arsim në 
Pogragjë, në Prishtinë 

dhe në Gjilan. Nga viti 1978 ishte punonjës 
shkencor në Institutin e Historisë në Prishtinë. 

Në kohën e diferencimeve ideopolitike u përn-
doq nga pushteti i atëhershëm dhe iu ndalua 
botimi (1981-1990). Në periudhën 1995-2000 
ishte drejtor i Institutit të Historisë, kryereda-
ktor i revistës “Kosova”, ndërsa nga viti 2003 
zgjidhet mësimdhënës në Fakultetin e Edu-
kimit të UP-së dhe pedagog i jashtëm në Uni-
versitetin e Tetovës (2003-2005). Është autor i 
monografive “Gjilani me rrethinë gjatë Luftës 
së Dytë Botërore” (1998), “Kronikë e shqip-
tarëve” (2000, botuar edhe në frëngjisht). Është 
dhe bashkautor i një sërë tekstesh mësimore 
të historisë për shkollat fillore dhe të mesme, 
nga klasa IV deri në klasën XII, të botuara në 
Tiranë dhe në Prishtinë. Botoi edhe një numër 
artikujsh dhe kontributesh shkencore në re-
vista brenda dhe jashtë vendit. Është kryetar i 
Lidhjes së Historianëve të Kosovës “Ali Hadri” 
nga viti 2006. Ishte deputet i Parlamentit të 
Republikës së Kosovës në dy legjislatura (1992 
dhe 1998). (Fitim Rifati)

ReXHePI Ferat (1942-). Biolog, profesor uni-
versitar. Lindi në Prellovë, komuna e Skënderajt. 
Studimet i përfundoi në katedrën e biologjisë të 
Fakultetit Filozofik të Universitetit të Prishtinës 
(UP) në vitin 1970. Studimet pasuniversitare i 
mbaroi në Universitetin e Zagrebit (1976) dhe 
tezën e disertacionit të doktoratës e mbrojti 
në Universitetin e Osjekut (1978). Një kohë 
punoi mësimdhënës i biologjisë në gjimnazin 
e Gjilanit, ndërsa ligjërues u pranua në UP për 
lëndën e botanikës në Fakultetin e Bujqësisë. 
Në vitin 1998 zgjidhet profesor i lëndës së 
botanikës në departamentin e biologjisë të  
Fakultetit të Shkencave Matematike-Naty-
rore. Ka publikuar punime shkencore dhe 
profesionale dhe ka mbajtur kumtesa në kon-
ferenca shkencore brenda dhe jashtë vendit. 
Është autor i botimeve të veçanta “Flora e 
maleve të larta të Kosovës” dhe “Vegjetacioni i 
Kosovës”. (Fetah Halili) 

ReXHePI Ibrahim (1954). Gazetar. Lindi 
në Slivovë të Ferizajt. Shkollën e mesme e 
kreu në Ferizaj, ndërsa studimet në Fakultetin 
Juridik në Prishtinë. Në vitin 1976 punësohet 
në gazetën e përditshme “Rilindja”, në fillim 
gazetar dhe pastaj si komentator për çështje 
ekonomike. Ishte bashkëpunëtor i rregullt i 
revistës “Koha javore”, si edhe kryeredaktor 
i revistës së parë për ekonomi në Kosovë, 
“Afaristi”, e botuar nga Shoqata e Afaristëve 

të Kosovës. Ishte edhe kryeredaktor i gazetës 
“Kosova sot”, pastaj gazetar dhe redaktor në 
“Koha ditore” dhe bashkëpunëtor i agjencisë 
AIM (Paris), i gazetës “Flaka” (Shkup), i Radios 
“Evropa e Lirë” (Pragë) dhe analist në disa 
gazeta të përditshme në Kosovë. Po ashtu ka 
qenë trajnues i angazhuar nga Instituti i Medies 
i Kosovës IREX. Së fundi udhëheq organizatën 
joqeveritare “Stras”, qendër për hulumtime 
strategjike dhe sociale. (Besim Abazi)

ReXHePI Jusuf (1922-2004). Mjek, inter-
nist, kardiolog, profesor universiteti. Lindi në 
Tetovë, shkollën e mesme e filloi në Shkup dhe e 
përfundoi në Prishtinë. Studimet i filloi në Bari 

të Italisë (1942-1943) 
dhe i vazhdoi në Vjenë 
(1944). Pas mbarimit të 
Luftës së Dytë Botërore 
shkoi në Beograd për 
t‘i vazhduar studimet, 
por për shkaqe politike 
ia anulojnë të gjithë 
semestrat dhe provi-
met, duke e detyruar t’i 

rifillojë studimet nga e para. U diplomua në 
vitin 1952 dhe nisi punën si mjek i praktikës 
së përgjithshme në Tetovë (1952-1957). Pas 
kryerjes së specializimit nga mjekësia interne 
në Fakultetin e Mjekësisë në Shkup, bëri or-
ganizimin e shërbimit internistik në spitalin e 
Tetovës, duke ushtruar edhe detyrën e drejto-
rit të spitalit deri në vitin 1972. Ndërkohë, në 
Fakultetin e Mjekësisë në Beograd mbaroi sub-
specializimin nga kardiologjia (1970). U lar-
gua nga Tetova dhe u vendos në Prishtinë, ku 
u punësua në Klinikën Interne të Fakultetit të 
Mjekësisë dhe u emërua mësimdhënës i lëndës 
mjekësia interne. Mbrojti tezën e doktoratës 
më 1978. Ishte shef i repartit të kardiologjisë 
në periudhën 1976-1981, kur u largua nga 
puna për shkaqe politike. Është autor i tekstit 
universitar “Ekzaminimi klinik i sëmundjeve 
të brendshme” (1980) dhe i një sërë punimesh 
shkencore dhe profesionale. Pas vitit 1992 jetoi 
dhe veproi në Tetovë. (Isuf Dedushaj)

ReXHePI Labinot (1986-). Balerin, koreo-
graf. Lindi në Rufc të Vjetër të Lipjanit. 
Shkollimin fillor, të mesëm dhe studimet për 
koreografi i kreu në Prishtinë. Në periudhën 
2002-2013 ishte anëtar dhe balerin profesionist 
në Baletin e Kosovës. Mori pjesë në shfaqje 

të baletit klasik dhe atij bashkëkohor, operë 
baleti e të baletit muzikor. Me shfaqje të baletit 
u prezantua në disa festivale, si në Lajpcig të 
Gjermanisë, në Itali, në Shqipëri, Maqedoni, 
Bosnjë etj. Punon si mësimdhënës i baletit në 
shkollën e mesme të muzikës “Prenk Jakova” 
në Prishtinë. (Ragip Sylaj) 

ReXHePI Leonora (1986-). Balerinë. Lindi 
në Prishtinë, ku mbaroi shkollimin fillor dhe 
shkollën e mesme të muzikës “Prenk Jakova”, 
degën e baletit. Anëtare e trupës së Baletit 
të Kosovës është nga viti 2005. Me shfaqjet 
e Baletit të Kosovës mori pjesë në shumë 
festivale kombëtare dhe ndërkombëtare, si në: 
Shqipëri, Maqedoni, Turqi, Itali etj. Aktualisht 
është njëra nga solistet e trupës së Baletit, e cila 
performon në të gjitha shfaqjet e kësaj trupe. 
(Ragi Sylaj) 

ReXHePI Mirlinda (1977-). Piktore. Lindi 
në Prishtinë. Kreu arsimin fillor dhe të 
mesëm në Prishtinë, studimet për pikturë në 
Fakultetin e Arteve po në Prishtinë (1999). 
Është pjesëmarrëse në një sërë ekspozitash 
grupore, kombëtare e ndërkombëtare, siç janë 
ekspozitat tematike “Golgota kosovare” (1999), 
“Simboli i paqes” (2000), “Arti kundër dhunës” 
(2001), “Portreti” (2002), “Muslim Mulliqi” 
(2006), “Krijuesit e rinj” (2007), që të gjitha 
të mbajtura në Galerinë e Arteve të Kosovës, 
pastaj në ekspozitat e përbashkëta “Arti 
modern i Kosovës” dhe “Ekspoart” në Galerinë 
Kombëtare të Tiranës (2006), në ekspozitën 
“Krijuesit e rinj” dhe “Populli im dhe një 
popull tjetër” në Prishtinë (2007), në Sallonin 
Pranveror dhe në Bienalen e Vizatimit (2015) 
etj. Në ekspozita grupore u prezantua edhe 
në Spanjë dhe Austri, ndërsa hapi ekspozita 
personale në Galerinë e Ministrisë së Kulturës 
në Prishtinë (2006) dhe në Galerinë “Jatki” në 
“Nowy Targ” në Poloni, (2008). Në vitin 2005 
në Sallonin e Nëntorit mori çmimin e parë për 
pikturë. (Rexhep Ferri)

ReXHePI Nuhi (1942-). Studiues i letërsisë, 
profesor universiteti. Lindi në Pogragjë të 
Gjilanit. Kreu shkollën fillore në vendlindje, 
Shkollën Normale në Prishtinë, ndërsa 
studimet për gjuhë dhe letërsi shqipe në 
Fakultetin Filozofik të Prishtinës (1967). 
Ndoqi studimet pasuniversitare në Fakultetin e 
Filologjisë të Universitetit të Beogradit, ndërsa 
u doktorua në Universitetin e Prishtinës (1995). 

Punoi fillimisht si mësimdhënës në shkolla 
të Gjilanit, ndërsa nga viti 1972 ishte asistent 
e më pastaj ligjërues dhe profesor i historisë 
së letërsisë, i metodikës së letërsisë në degën 
e letërsisë shqipe të Fakultetit të Filologjisë të 
Universitetit të Prishtinës. Kreu edhe detyra 
drejtuese në Fakultetin e Filologjisë, në 
Universitet dhe në institucione të tjera. Më 
2002 botoi monografinë e “Letërsia shqipe në 
tekstet shkollore të Kosovës 1945-1990”. (Isak 
Shema)

ReXHePI Ramadan (1940-). Shkrimtar. Li- 
ndi në Preshevë. Kreu shkollën fillore në 
vendlindje, Normalen në Prishtinë. Punoi 
si arsimtar në Preshevë e Caravajkë. Në këtë 
kohë nisi studimet e anglishtes në Fakultetin 
Filozofik të Prishtinës dhe filloi të merrej me 
krijimtari letrare në fushën e prozës tregimtare. 
Në vjeshtë të vitit 1963 u arratis nga vendi. 
Në vitin 1965 u vendos në Suedi dhe vazhdoi 
studimet në Universitetin e Stokholmit, më 
pas në Upsala, ku vazhdoi studimet e letërsisë 
angleze dhe ruse. Në vjeshtë të vitit 1973 
u vendos në Malmo. Aty nisi veprimtarinë 
për informimin dhe arsimimin e mërgatës 
shqiptare. Më 1974 nxori revistën “Dija”, 
kurse më 1981 veproi në kuadër të shoqatës 
kulturore “Kosova”, në radion “Zëri i Kosovës” 
(1985-1990), pastaj mori nismën për ba-
shkimin e shoqatave shqiptare në Suedi dhe 
nxori revistën “Qëndresa” (1991-1996) dhe 
udhëhoqi Radio ABC (1995-2001). Ka botuar 
një sërë artikujsh dhe pjesë nga dorëshkrimet 
e tij letrare e publicistike, ndër të cilat veçohen: 
“Qorrsokaku”, “Pulëbardha krahthyer”, “Pë-
rralla pa mbret” (tregime), “Arbëreshët e 
Kranjidhit”, “Epilogje”, “Të regjura në llumin 
e kafes”, “Shin d’Abad ose Përjetimet e 
pashmangshme të Shin Darbardit”, “Përsiatje 
të paardhura” (roman për Zef Seremben) etj. 
R. Rexhepi ka botuar librat: “Kumbonaret” 
(1963), “Gjymtyrët e një vetmie” (1972), 
“Reflektimet e një intelektuali kosovar” (1974), 
“Dilemat e Emrush Dokos” (1992), “Urat tona” 
(1998), “Gjurmë e gjemba” (2004) dhe “Stina e 
emrave të bukur” (2010). Përveç librit të parë 
dhe të fundit që u botuan në Prishtinë, librat e 
tjerë i botoi në Suedi. Jeton në Malmo, Suedi. 
(Shaip Beqiri)

ReXHePI Ramadan (1962-1999). Luftëtar 
i Ushtrisë Çlirimtare të Kosovës (UÇK), 

dëshmor. Lindi në Sojevë të Ferizajt. Kreu 
Fakultetin e Kulturës Fizikë në Universitetin 
e Prishtinës (1986). Punoi si mësimdhënës 
në shkollat fillore dhe të mesme të Ferizajt. Si 
sportist kontribuoi në zhvillimin e sportit në 
Kosovë. Themeloi ekipin e volejbollit dhe klubin 
e skijimit “Kastrioti” në Ferizaj. Në dhjetor të 
vitit 1998 iu bashkua UÇK-së në Jezerc, ku 
u emërua përgjegjës për përgatitjen fizike të 
ushtarëve. Në janar të vitit 1999 u dërgua në 
Akademinë Ushtarake “Hamëz Jashari” të 
UÇK-së në Nishor të Suharekës për aftësim 
profesional. Më pas u emërua komandant i 
batalionit të parë të Brigadës 161 të Zonës 
Operative të Nerodimes. Ishte pjesëmarrës i 
drejtpërdrejtë i luftimeve dyzet e pesë ditëshe 
përgjatë tërë vijës së frontit nga drejtimi i 
Nerodimes, Shtërpcës dhe Budakovës, në 
drejtim të fshatit Jezerc. Më 5 maj 1999 ra në 
luftime të drejtpërdrejta kundër forcave serbe 
në Lagjen Ukzmajli. (Ruzhdi Jashari)

ReXHePI Resul (1953-). Titullar i fesë 
islame, mësimdhënës, botues. Lindi në fshatin 
Kuklibeg të Opojës. Shkollën fillore e kreu 
në vendlindje, kurse të mesmen, Medresenë 

“Alaudin”, në Prishtinë. 
Mbaroi studimet në 
Universitetin e Bengazit, 
dega El-Beida, në 
Fakultetin e Gjuhës 
Arabe dhe të Shkencave 
Islame (1977). Më 
1978 filloi punën në 
Medresenë “Alaudin” të 
Prishtinës. Në periudhën 

1983-1991 ishte drejtor i Medresesë, ndërsa 
më pas sekretar i përgjithshëm i kryesisë së 
Bashkësisë Islame të Kosovës. Në Fakultetin e 
Studimeve Islame në Prishtinë ligjëroi lëndët 
historia e së drejtës së sheriatit dhe historia e 
kulturës dhe e civilizimit islam. Në vitet 1992-
1998 drejtoi revistën “Edukata islame”, ndërsa 
nga viti 2001 është kryeredaktor i “Takvimit”. 
Në periodikun e Bashkësisë Islame botoi 
një sërë studimesh dhe trajtesash nga fusha 
e jurisprudencës islame, pastaj përkthime, 
vështrime e kontribute të ndryshme. Është 
autor i monografisë “E drejta martesore 
islame” (1996), bashkautor i një monografie 
për Rrustem ef. Shportën dhe përkthyes i disa 
librave nga fusha e dijeve islame. (Ramadan 
Shkodra)

ReXHePI Sejdi (1962-). Ekonomist, profesor 
universiteti. Lindi në  Prishtinë, shkollimin 
fillor dhe të mesëm, si dhe Fakultetin Ekonomik 
i mbaroi po në Prishtinë, përfshirë edhe 
studimet pasuniversitare dhe ato të doktoratës. 
E filloi punën në Universitetin e Prishtinës me 
titullin profesor asistent, në departamentin e 
shkencave politike (2004), ndërsa nga viti 2013 
është profesor i rregullt në Fakultetin Filozofik. 
Kreu detyra më rëndësi në institucionet e 
arsimit të lartë dhe në institucionet shtetërore 
të Kosovës. Është autor i disa librave nga 
fusha e ekonomisë dhe e financave: “Boniteti 
i ndërmarrjeve në kushtet e ekonomisë 
inflatore”, “Bazat e kontabilitetit” si dhe “Hyrje 
në kontabilitetin financiar”. Ka botuar edhe 
disa punime shkencore në revista të ndryshme 
brenda dhe jashtë vendit. Është profesor 
i lëndëve ekonomike në departamentin e 
shkencave politike të Universitetit të Prishtinës. 
(Alfred Marleku) 

ReXHePI Shefqet (1951-). Gazetar. Lindi 
në Mogillë të Vitisë. Shkollën fillore dhe të 
mesmen i kreu në Viti dhe në Ferizaj, ndërsa 
studioi në degën e dramës të Shkollës së Lartë 
Pedagogjike në Prishtinë dhe për gjuhë e letërsi 
shqipe në Fakultetin Filozofik të Universitetit të 
Prishtinës. Punoi mësimdhënës në gjimnazin 
e Ferizajt, ndërsa nga viti 1978 gazetar në 
gazetën e përditshme “Rilindja” në Prishtinë. 
Kryesisht ndoqi zhvillimet në fushën e arsimit. 
Nga ky sektor bëri shkrime deri në fillim të 
viteve ‘90, kur filloi të merret me letërsi dhe 
teatër. Një kohë punoi dhe në gazetën “Kosova 
sot”, ndërsa disa vjet ishte edhe bashkëpunëtor 
i rubrikës “Bisedë gjuhe” në Radio Prishtinë. 
Më pas punoi në zyrën për media në Kuvendin 
e Kosovës, ndërsa udhëheq Shtëpinë botuese 
“Andena”. Ka botuar disa libra për fëmijë: “Si 
e mëson Luli historinë” (2005), “Trekëndëshi 
artistik” (2008), “Princesha bëhet flutur” 
(2010) etj. (Veli Bytyçi)

ReXHePI Valbona (1973-). Piktore. Lindi 
në Prishtinë. Mbaroi shkollimin e mesëm 
në Prishtinë, ndërsa më 1998 u diplomua në 
Fakultetin e Arteve të Universitetit të Prishtinës, 
drejtimi i pikturës. Është mësimdhënëse e 
pikturës në Fakultetin e Arteve. Hapi disa 
ekspozita personale, si në galerinë “Cemal 
Resit Ray” në Stamboll (2001), në Galerinë 
“Rexhep Mitrovica” në Mitrovicë (2005), 

në teatrin “Migjeni” në Shkodër (2006), në 
Galerinë e Ministrisë së Kulturës në Prishtinë 
(2010), në ambasadën kanadeze në Ankara 
(2010), në Galerinë “KIC” në Shkup (2011) 
etj. Ishte pjesë e disa ekspozitave grupore, si në 
Grac të Austrisë (1998), në Galerinë “Europa” 
në Shkup (1999), në ekspozitat e përbashkëta 
“Golgota kosovare”, “Artistët e rinj”, “Arti 
kundër dhunës”, “Portreti” të mbajtura në 
Galerinë e Arteve të Kosovës në Prishtinë, 
pastaj në Galerinë e Fakultetit të Arteve në 
Madrid (2007), në Shkodër në ekspozitën e 
mbajtur me rastin e 100-vjetorit të Pavarësisë, 
në Fakultetin e Arteve në Prishtinë etj. Ishte 
pjesëmarrëse edhe në ekspozitat e përbashkëta 
Salloni i Nëntorit, Salloni Pranveror, Bienalja 
e Vizatimit në Prishtinë dhe “Flaka e Janarit” 
në Gjilan etj. U nderua me disa çmime dhe 
mirënjohje. (Rexhep Ferri)

ReXHePI Vehbi (1923-1997). Veprimtar po- 
litik. Lindi në Gjilan. Shkollën fillore dhe 
shkollën qytetare publike i kreu në vendlindje, 
ndërsa Shkollën e mesme profesionale 
“Realka” në Shkup dhe Shkollën e Lartë 
Politike në Beograd. Në maj të vitit 1943 u 
arrestua në Tiranë dhe u dënua me dy vjet 
e gjysmë burg, prej nga u lirua vetëm pas 
kapitullimit të Italisë (10 shtator 1943). Ishte 
ndër themeluesit e Organizatës së Rinisë 
Antifashiste të Gjilani. Një pjesë të aktivitetit 
antifashist e zhvilloi në Sanxhak. Në Prijepole 
burgoset dy herë nga Gestapoja. Pas çlirimit të 
Prijepoles iu bashkëngjit njësiteve të Ushtrisë 
Nacionalçlirimtare të Jugosllavisë, ku qëndroi 
deri në mars të vitit 1945. Më pas kthehet në 
Gjilan, ku kreu detyra të shumta me përgjegjësi, 
deri në tetor të vitit 1950 kur burgoset dhe 
dërgohet në burgun e Goli Otokut. Pas kthimit 
nga Goli Otoku, në vitin 1953 shpërngulet në 
Shkup, ku punoi si fotograf. Më vonë kthehet 
në Prishtinë dhe e hap studion private të 
fotografimit. Vdiq në Prishtinë. (Shefki Ukaj).

ReXHePI Vesel (1916-1988). Aktivist politik. 
Lindi në Gjilan. Shkollën fillore dhe shkollën 
qytetare publike i kreu në vendlindje, ndërsa 
Akademinë Tregtare në Shkup. Në vitin 1941 
kreu kursin e gjuhës italiane në Palermo të 
Italisë. Pas Luftës së Dytë Botërore u emërua 
drejtor i shtëpisë botuese dhe i shtypshkronjës 
“Progres” në Prizren. Ai solli shtypshkronjën 
gjermane nga Novi Sadi në Ndërmarrjen 

Botuese e Grafike “Rilindja” dhe ishte anëtar 
i këshillit redaktues të “Rilindjes”. Në vitin 
1945 mori pjesë në delegacionin e Komitetit 
Nacional të Shqiptarëve, që u prit nga Tito 
në Beograd. Ai e njoftoi kreun jugosllav për 
Masakrën e Gjilanit. Në vitet 1945-1950 
kreu detyra me përgjegjësi në administratën 
e Kosovës. Për shkak të mospajtimeve me 
pozitën e shqiptarëve të Kosovës, ishte në 
shënjestër të organeve të pushtetit. Në gusht 
të vitit 1950 u arrestua dhe u mbajt për tri vjet 
në burgun e Goli Otokut. Pas lirimit nga burgu 
punoi në administratën e Këshillit Ekzekutiv 
dhe si mësimdhënës i lëndës së stenografisë 
në Shkollën e Mesme Ekonomike në Prishtinë. 
Vdiq në Prishtinë. (Shefki Ukaj)

ReXHePI Xhemail (1944-). Gazetar. Lindi 
në Teneshdoll të Prishtinës. Shkollën fillore e 
kreu në Lupç, ndërsa gjimnazin dhe Fakultetin 
Juridik në Prishtinë. Në vjeshtën e vitit 1967 
u punësua në gazetën “Rilindja”, ku punoi një 
kohë të gjatë si gazetar i sektorit të ekonomisë 
dhe i Kuvendit të Kosovës. Shkroi tekste të 
shumta për zhvillimet aktuale të atyre viteve në 
Kosovë. Ishte zëvendëskryeredaktor i gazetës 
“Rilindja” në periudhën 1985-1988, ndërsa 
kryeredaktor i gazetës “Bujku” nga viti 1990 
deri në vitin 1993. Pas vitit 2000, për një kohë 
ishte kryetar i Bordit të Këshillit të Medieve të 
Shkruara të Kosovës. (Nehat Islami)

ReZoLUTA 1160 (31 mars 1998). Rezolutë 
e Këshillit të Sigurimit (KS) të Organizatës së 
Kombeve të Bashkuara (OKB) për Kosovën, 
e miratuar më 31 mars 1998. Kjo Rezolutë, 
duke vepruar në përputhje me Kapitullin VII 
të Kartës së OKB-së, i bënte thirrje Beogradit 
që urgjentisht të ndërmerrte të gjitha masat 
për të zgjidhur çështjen e Kosovës me mjete 
politike dhe që të përmbushte kërkesat e 
parashtruara më 9 dhe 25 mars 1998 nga Grupi 
i Kontaktit. Rezoluta 1160 dënonte përdorimin 
e dhunës nga policia serbe kundër civilëve dhe 
demonstruesve paqësorë shqiptarë, ndërsa 
nga lidershipi politik kosovar kërkonte të 
mbetej i përkushtuar në përdorimin e mjeteve 
paqësore. Në preambulën e saj, Rezoluta 
vërtetonte përkushtimin e të gjithë anëtarëve të 
OKB-së në favor të “sovranitetit dhe integritetit 
territorial të Jugosllavisë së mbetur” dhe 
shprehte përkrahjen për “një status të avancuar 
për Kosovën, që do të përmbante një shkallë 

më të lartë të autonomisë dhe vetadministrimit 
përmbajtësor”. Rezoluta kërkoi edhe praninë 
e organizatave ndërkombëtare në Kosovë dhe 
hapjen e Zyrës së Prokurorit të Tribunalit të 
Hagës për Krime të Luftës. Po ashtu, Rezoluta 
theksonte se “në rast se përpjekjet për paqe nuk 
arrinin një parim konstruktiv, do të merreshin 
në shqyrtim masa të tjera.” Kjo Rezolutë e OKB-
së i jepte çështjes së Kosovës dimensionin e një 
krize me karakter ndërkombëtar dhe, shikuar 
nga aspekti juridik ndërkombëtar, ajo kishte 
domethënien e legjitimitetit për ndërhyrje 
ushtarake në krizën e Kosovës, pasi mbështetej 
në kapitullin VII të Kartës së OKB-së. (Sylë 
Ukshini)

ReZoLUTA 1199 (23 shtator 1998). Rezolutë 
e Këshillit të Sigurimit (KS) të Organizatës së 
Kombeve të Bashkuara (OKB), që bënte thirrje 
për armëpushim të menjëherëshëm në Kosovë. 
Rezoluta u miratua, kur ministrat e Jashtëm të 
Francës, të Britanisë së Madhe dhe të SHBA-
së u pajtuan me ministrin e Jashtëm i Rusisë, 
Igor Ivanov, për tekstin e një rezolute të re. 
Rezoluta 1199, e cila u miratua edhe me votën e 
Rusisë, i referohej Rezolutës 1160 të Këshillit të 
Sigurimit (KS) të OKB-së dhe dokumenteve të 
Grupit të Kontaktit. Kjo Rezolutë bënte thirrje 
për armëpushim të menjëhershëm në Kosovë, 
tërheqjen e forcave ushtarake dhe policore nga 
zona e luftimeve, hyrjen e lirë të organizatave 
humanitare dhe bashkëpunimin e plotë të 
autoriteteve të Beogradit me Tribunalin për 
Krime të Luftës në Hagë. Duke vepruar në 
bazë të Kapitullit VII, Rezoluta kërkonte 
ndërmarrjen e hapave të menjëhershëm për 
ta përmirësuar gjendjen humanitare dhe për 
ta parandaluar “katastrofën humanitare që po 
kërcënohej”. Këshilli i Sigurimit kërcënohej 
me sanksione të mëtejme, përfshirë edhe 
“sanksione dhe masa shtesë për ta ruajtur 
apo rikthyer paqen dhe stabilitetin në rajon”. 
Një ditë pas miratimit të Rezolutës 1199 të 
KS të OKB-së, më 24 shtator 1998, ministrat 
e mbrojtjes të vendeve anëtare të NATO-s, në 
takimin e Këshillit në Vilmoura të Portugalisë, 
miratuan të ashtuquajturin “Activation War-
ning-ACTWARN” (vërejtje për aktivizim), që 
ishte hapi i parë i përgatitjes për ndërhyrje të 
kufizuar ajrore në Kosovë. ACTWARN ishte 
kërcënimi real, për ta siguruar përmbushjen 
e kërkesave të Rezolutës 1199 të Këshillit të 
Sigurimit të OKB-së. (Sylë Ukshini)

ReZoLUTA 1203 (24 tetor 1998). Rezolutë 
e Këshillit të Sigurimit (KS) të Organizatës së 
Kombeve të Bashkuara (OKB) për Kosovën, 
e miratuar më 24 tetor 1998. Në bazë të 
Kapitullit VII të Kartës së OKB-së, Këshilli i 
Sigurimit shprehu zyrtarisht përkrahjen për 
dy marrëveshjet e 15 dhe 16 tetorit lidhur me 
Misionin Verifikues të OSBE-së në Kosovë dhe 
me Misionin Verifikues Ajror të NATO-s, si dhe 
kërkoi zbatimin e plotë dhe të menjëhershëm të 
tyre nga ana e Beogradit. Në këtë Rezolutë Këshilli 
i Sigurimit kërkonte nga Beogradi, përkatësisht 
nga udhëheqja e shqiptarëve të Kosovës, zbatimin 
e menjëhershëm të rezolutave të mëparshme, 
1160 dhe 1199. Në pikën 3 kjo rezolutë kërkonte 
domosdoshmërinë e hapjes së një dialogu të 
menjëhershëm dhe pa kushte midis autoriteteve 
të Beogardit dhe përfaqësuesve të Kosovës me 
ndërmjetësimin e ndërkombëtarëve. Rezoluta i 
ngarkonte me përgjegjësi autoritetet jugosllave 
për sigurinë e anëtarëve të Misionit Verifikues 
të OSBE-së, si dhe për sigurinë e anëtarëve 
të të gjitha organizatave ndërkombëtare dhe 
humanitare në Jugosllavinë e mbetur. Në 
pikën e fundit të Rezolutës kërkohej që nën 
mbikëqyrjen ndërkombëtare të bëhej hetimi 
për të gjitha aktet e mizorive mbi popullsinë 
civile shqiptare, si dhe bashkëpunimi i plotë me 
Gjykatën Ndërkombëtare për ish-Jugosllavinë. 
(Sylë Ukshini)

ReZoLUTA e KËSHILLIT TË SIGURIMIT 
TË oKB-SË 1244. Dokument juridik ndër-
kombëtar, me të cilin administrohej Kosova 
nga ana e Misionit të OKB-së (UNMIK) pas 

luftës së vitit 1999. Kjo Rezolutë u aprovua në 
Këshillin e Sigurimit të OKB-së më 10 qershor 
1999, bazuar “mbi parimet për gjetjen e 

zgjidhjes së krizës së Kosovës” (të përfaqësuesve 
të G-8, Ahtisari dhe Çernomirdin, të pranuar 
më 3 qershor 1999 nga presidenti i Jugosllavisë 
së mbetur, Millosheviqi). Rezoluta bazohej 
në kapitullin VII të Kartës së OKB-së, që 
autorizonte Kombet e Bashkuara të ndërmarrin 
të gjitha masat për kthimin e paqes. Qëllimi i 
kësaj rezolute ishte që në Kosovën e pasluftës 
të vendosej një mision i përkohshëm i OKB-së, 
si fazë kalimtare drejt statusit final. Hartuesit 
e saj, si zgjidhje kompromisi brenda Këshillit 
të Sigurimit të OKB-së, kishin përafruar 
dy qëndrimet e kundërta të dy anëtarëve 
të përhershëm, SHBA-së dhe Rusisë. Për ta 
evituar veton e Rusisë, Kosova në pikën 11 
të kësaj Rezolute mbetej “nën sovranitetin e 
RFJ-së” dhe emërtohej “territor”, kurse populli 
i saj “banorë”. Nga ana tjetër, për të kënaqur 
SHBA-në, në Rezolutë ishte përcaktuar 
dispozita për përgatitjen e territorit nën 
administrim të përkohshëm për statusin final, 
që përcaktohej në pikën 10: “UNMIK-u do të 
mbikëqyrë bartjen e pushtetit nga institucionet 
e përkohshme vetëqeverisëse të Kosovës 
tek institucionet e krijuara pas zgjidhjes 
politike”. Rezoluta përcaktonte pesë faza të 
administrimit ndërkombëtar në Kosovë: e 
para, vendosja dhe konsolidimi i UNMIK-
ut; e dyta, administrimi i shërbimeve sociale 
dhe konsolidimi i sundimit të ligjit; e treta, 
finalizimi i përgatitjeve për zgjedhjet e para 
në Kosovë; e katërta, mbështetja e krijimit të 
institucioneve të përkohshme vetëqeverisëse 
të Kosovës të dala nga zgjedhjet e para dhe, 
e pesta, bartja e pushtetit tek institucionet 
legjitime politike të Kosovës. Kjo fazë e fundit 
përfundoi me shpalljen e pavarësisë së Kosovës 
më 17 shkurt 2008 dhe me të ishte plotësuar 
edhe misioni i kësaj rezolute. Mirëpo, meqë 
aprovimi i çdo rezolute të KS të OKB-së kërkon 
së paku nëntë nga 15 votat e anëtarëve të saj, 
përfshirë 5 votat e anëtarëve të përhershëm, 
as pas 16 vitesh Rezoluta nuk u shfuqizua. 
Formalisht, ajo është ende në fuqi dhe në 
çdo mbledhje të Këshillit të Sigurimit, Rusia 
e trajton atë si një dokument valid juridik. 
Ndërkaq, faktikisht, kjo Rezolutë është e 
tejkaluar vetvetiu nga zhvillimet që ndodhën 
në Kosovë dhe rreth Kosovës: Që nga viti 
2002 nuk ekzistonte më Republika Federative 
e Jugosllavisë (kurse pika 11 e kësaj rezolute 
pikërisht e mbante Kosovën “nën sovranitetin” 
e këtij shteti tashmë të paqenë), ndërkaq që 

nga viti 2006 nuk ekzistonte as Unioni Serbi-
Mali i Zi. Rezoluta 1244 tashmë bie ndesh edhe 
me mendimin e Gjykatës Ndërkombëtare të 
Drejtësisë, organit kryesor gjyqësor të OKB-
së, i cili në korrik të vitit 2011 qartë vlerësoi se 
“shpallja e pavarësisë së Kosovës nuk shkeli të 
drejtën ndërkombëtare”. Në vitin 2015 mbetën 
vetëm edhe dy dokumente që vazhdojnë të 
injorojnë realitetin e ri politik në Kosovë: 
Rezoluta e KS 1244/1999 dhe Kushtetuta e 
Serbisë. Në dhjetor të vitit 2014 është kërkuar 
nga Bashkimi Europian (BE) që kjo e fundit 
të ndryshohet, si parakusht që Serbia t’i fillojë 
negociatat për anëtarësim në BE. (Blerim Reka)

ReZoLUTAT e KoNGReSIT AMeRIKAN 
PËR KoSoVËN (1986-1999). Dokumentet 
zyrtare të Dhomës së Përfaqësuesve dhe të 
Senatit të SHBA-së që trajtonin problemin 
e Kosovës deri në shpërthimin e luftës në 
vitin 1999. Rezoluta e parë për Kosovën në 
Kongresin e SHBA-së u aprovua më 17 qershor 
1986. Pas saj, gjatë periudhës 1986-1999, 
Kongresi Amerikan aprovoi 16 rezoluta në 
Dhomën e Përfaqësuesve dhe 6 rezoluta në 
Senat. Po ashtu, gjatë kësaj periudhe SHBA-
ja trajtoi çështjen e Kosovës edhe në 14 akte 
të saj ligjore, nënligjore dhe të ashtuquajturit 
“urdhra ekzekutivë”. Të gjitha këto dokumente 
juridike dhe politike të Kongresit Amerikan 
ishin mbështetja e parë dhe më e fuqishme 
ndërkombëtare për Kosovën nën pushtimin 
serb dhe në prag të luftës. Pos qasjes fillestare 
për “dënimin e shkeljes së të drejtave të njeriut” 
dhe “gjykimin e dhunës së regjimit serb kundër 
shqiptarëve në Kosovë”, rezolutat e mëvonshme 
kishin kërkesa statusore. Fillimisht, ato të viteve 
1989-1991 kërkonin rikthimine autonomisë 
së rrënuar të Kosovës nga ana e Serbisë, 
(“autonomi e plotë”; apo “Republikë në RSFJ/
RFJ”), ndërkaq rezolutat e mëvonshme, pas 
vitit 1992, kërkonin që shqiptarëve në Kosovë 
t’u njihej e drejta për vetëvendosje (“Republikë 
e pavarur dhe sovrane”). (Blerim Reka.)

ReZoLUTAT e KS të oKB-së PËR Ko-
SoVËN (1998-1999). Dokumentet zyrtare të 
Këshillit të Sigurimit të OKB-së që trajtonin 
çështjen e Kosovës para aprovimit të Rezolutës 
1244/99. Vetëm pas shpërthimit të luftës në 
Kosovë, Këshilli i Sigurimit kishte filluar t’i 
adresohej seriozisht problemit të Kosovës. Gjatë 
vitit 1998 kishte aprovuar 3 rezoluta: UNSCR 

1160/1998, UNSCR 1199/1998 dhe UNSCR 
1203/1998. Me Rezolutën e parë, Këshilli i 
Sigurimit i OKB-së kishte aplikuar embargo 
të armëve ndaj RFJ-së. Me Rezolutën e dytë, 
(duke vepruar sipas kapitullit VII të Kartës së 
OKB-së), KS kërkoi “ndëprerjen e luftimeve, 
armëpushimin, vendosjen e një misioni 
monitorues ndërkombëtar, tërheqjen e forcave 
të armatosura serbe që ushtronin represion 
ndaj popullsisë civile dhe hapjen e dialogut 
për të ardhmen e Kosovës”. Bazuar në këtë 
Rezolutë të KS-së, më 13 tetor 1998 në Beograd 
ishte arritur Marrëveshja Millosheviq-Holbruk 
për vendosjen e misionit të parë monitorues 
verifikues (OSCE-MKV), kurse më 25 tetor të po 
atij viti Këshilli i Përhershëm i OSBE-së e kishte 
lejuar vendosjen e këtij misioni në Prishtinë. 
Me Rezolutën e tretë (1203) KS konstatonte 
vendosjen e këtij misioni të OSBE-së, por edhe 
shprehte shqetësimin për mosimplementimin e 
kërkesave të rezolutës paraprake, sidomos ato 
për ndaljen e luftimeve dhe fillimin e dialogut 
për të ardhmen e Kosovës. E përbashkëta e 
të gjitha këtyre tri rezolutave ishte trajtimi i 
“Kosovës brenda sovranitetit të RFJ-së”, qasje që 
u bart edhe në Rezolutën 1244/99. Edhe pse një 
qasje e tillë ishte e papranueshme për popullin 
e Kosovës, këto tri rezulota të KS të OKB-së të 
vitit 1998 për herë të parë e trajtuan zyrtarisht 
çështjen e Kosovës në Këshillin e Sigurimit të 
OKB-së. (Blerim Reka)

ReZoLUTAT eURoPIANe PËR KoSo-
VËN. Dokumentet zyrtare të Bashkimit 
Europian (BE) për Kosovën, që nga shpërbërja 
e ish-Jugosllavisë. Fillimisht BE-ja në të gjithë 

dokumentet e trajtonte problemin e Kosovës si 
problem “minoritar”, si “çështje të shkeljes së të 

drejtave të pakicave kombëtare” dhe si “shkelje 
e të drejtave të njeriut”, por jo edhe si çështje 
statusore. Kjo thuhej qartë në rezolutat e 
Parlamentit Europian (PE) të viteve 1989-1991. 
Ndërkaq, Rezoluta e PE-së e 15 marsit 1991 
për herë të parë i referohet Kosovës si çështje 
statusore. Aty thuhej se zgjidhja e problemit të 
Kosovës “nuk mund të arrihet me ndryshimin 
e kufijve”, duke e trajtuar Kosovën si “pjesë e 
Republikës Federative të Jugosllavisë” (RFJ). 
Pas shpërbërjes së ish-Jugosllavisë, Komisioni 
i Arbitrazhit i BE-së (Komisioni i Badinterit, 
1991-1992) e përjashtoi Kosovën nga procesi i 
njohjeve shtetërore, pas disolucionit shtetëror 
të ish-Republikës Socialiste Federative të 
Jugosllavisë (RSFJ), duke refuzuar kërkesën 
e Qeverisë së Përkohshme të Kosovës që, në 
mbështetje të referendumit të viti 1991, edhe 
Kosova të ishte subjekt i sovranitetit shtetëror, 
nga ajo që kishte mbetur pas shpërbërjes së 
ish-Jugosllavisë. Edhe pse ishte qëndrim i 
PE-së që t’u njihej e drejta e vetëvendosjes të 
gjitha njësive konstitutive të ish-Jugosllavisë, 
kjo e drejtë nuk iu njoh edhe Kosovës. Në anën 
tjetër, Bashkimi Europian (BE) në vitin 1996 
njohu pa kushte RFJ-në, ndonëse në rezolutat e 
saj “dënonte shkeljet e të drejtave të shqiptarëve 
të Kosovës” nga regjimi serb. 
Vetëm pas shpërthimit të luftës në Kosovës, 
sidomos pas masakrës së Prekazit, fillon të 
ndryshojë qasja zyrtare e BE-së, e cila nga ajo 
fillestarja e “shkeljes së të drejtave të njeriut”; 
filloi ta kualifikojë problemin e Kosovës si 
“kërcënim për stabilitetin rajonal” (Rezoluta 
e PE-së, 13 mars 1998), kurse në rezolutat 
vijuese, për të parën herë përmendet statusi i 
Kosovës, me ç’rast BE-ja kërkonte “përcaktimin 
e statusit të ardhshëm politik të Kosovës me 
ndërmjetësim ndërkombëtar”, duke kërkuar 
“përgjegjësi për krimet e luftës dhe spastrimin 
etnik në Kosovë” (Rezoluta e PE-së, 14 maj 
1998). Përfundimisht, me Deklaratën e 
Këshillit të Ministrave të BE-së (Luksemburg, 
8 qershor 1998) dhe Deklaratën e Këshillit të 
Europës (Kardif, 18 qershor 1998) për herë 
të parë BE-ja e adreson qartë përgjegjësinë e 
Serbisë për masakrat ndaj popullsisë civile, 
me konstatimin për “agresion të forcave serbe 
të sigurimit” dhe “domosdonë e tërheqjes së 
forcave speciale dhe të Armatës Jugosllave 
nga Kosova”. Pas luftës së Kosovës, deri në 
vitin 2006, BE-ja vazhdoi të jetë njëra nga 4 
shtyllat e UNMIK-ut, duke qenë donatori më 

i madh i rindërtimit të Kosovës, por politikisht 
duke respektuar Rezolutën 1244/99 dhe duke 
e trajtuar Kosovën “brenda RFJ-së” dhe më 
vonë “brenda Unionit Serbi-Mali i Zi”. Pas 
pavarësimit të Kosovës, BE-ja kishte dy qasje të 
ndryshme për Kosovën brenda institucioneve 
të saj. Këshilli i Europës vazhdoi të mos e njihte 
pavarësinë e Kosovës, duke mbajtur qëndrim 
neutral ndaj statusit të saj, ndërsa Parlamenti 
Europian, që nga viti 2008 deri në vitin 2015, 
në të gjitha rezolutat e tij, kërkonte nga Këshilli 
Europian ta njihte Republikën e Kosovës. 
(Blerim Reka)

RILINdJA KoMBËTARe SHQIPTARe. Lë-
vizje e gjerë kombëtare shqiptare, me synim 
çlirimin e vendit nga sundimi osman dhe 
ngritjen e një shteti të pavarur dhe të një kombi 
të përparuar. Rilindja Kombëtare Shqiptare 
u ngrit mbi modelin e lëvizjeve politike 
europiane, të bazuara në ide iluministe për 
emancipimin e kombeve dhe për krijimin e 
shteteve kombëtare. Ajo nisi në vitet ‘30-‘40 të 
shekullit XIX dhe vazhdoi deri në vitin 1912, 
me shpalljen e Pavarësisë së Shqipërisë. Rilindja 
shënoi një shkallë më të lartë të zhvillimit të 
gjithëmbarshëm të popullit shqiptar, duke 
filluar nga mirëqenia, të drejtat kombëtare, 
vetëdija politike, arsimore, kulturore. Rilindja 
Kombëtare Shqiptare ishte lëvizje që e krijoi 
kombin shqiptar. Ajo përfshin katër faza të 
zhvillimit: Faza e parë, vitet 30 të shek. XIX-
1878; faza e dytë 1878-1881; faza e tretë 1881-
1908; dhe faza e katërt 1908-1912. 
Faza e parë, e cila nis në vitit ’30 të shek. 
XIX dhe vazhdon deri në vitet e Krizës 
Lindore (1876-1878), paraqet periudhën 
e ndryshimeve të rëndësishme në jetën 
ekonomiko-shoqërore, politike e kulturore 
dhe të konsolidimit të entitetit shqiptar. Në 
këtë periudhë fillon formësimi i mendimit 
politik të Rilindjes dhe i programit të saj. 
Përpjekjet për afirmimin e kombit shqiptar 
u shoqëruan me ngritjen e nivelit të kulturës 
kombëtare, që u arrit përmes aktivitetit në 
kolonitë e shumta, por edhe brenda hapësirës 
shqiptare. Në këtë fazë të Rilindjes u formulua 
edhe kërkesa e organizimit autonom të trojeve 
shqiptare. Faza e parë karakterizohet nga një 
varg kryengritjesh të popullsisë që shpërthyen 
në vitet ‘30-‘40 dhe që vazhduan deri më 1878. 
Protagonistë kryesorë të kësaj faze u bënë 
intelektualë, klerikë e mësues të shkolluar 

kryesisht në vendet e Europës Perëndimore, 
por edhe shoqëri e komitete kombëtare të 
kolonive, si të arbëreshëve në Itali, pastaj në 
Stamboll, Bukuresht, Sofje, Misir dhe në vende 
të tjera. Ata gradualisht përpunuan idetë për 
të drejtat e kombit shqiptar, i pasuruan ato me 
ide iluministe për shkollën dhe gjuhën shqipe 
dhe në përgjithësi për kulturën kombëtare. 
Edhe kërkesat për zhvillim ekonomik të 
Shqipërisë ishin në themel të këtyre koncepteve 
zhvillimore. 
Faza e dytë e Rilindjes Kombëtare përfshin 
vitet 1878-1881, periudhën e Lidhjes Shqiptare 
të Prizrenit. Në kohën e Lidhjes, rilindësit 
përpunuan një program të plotë politik për 
mbrojtjen e tërësisë territoriale të Shqipërisë 
dhe për bashkimin e të gjitha vilajeteve 
shqiptare në një shtet autonom. Kjo ishte kohë 
e përpunimit të kërkesave politike, territoriale 
e administrative, si fazë kalimtare drejt 
pavarësisë së plotë nga Perandoria Osmane. 
Epoka e Lidhjes Shqiptare të Prizrenit nxori në 
sipërfaqe personalitete të shquara e udhëheqës 
politikë e ushtarakë, si: Abdyl Frashëri, 
Ymer Prizreni, Sylejman Vokshi, Iljaz Pashë 
Dibra, Mic Sokoli, Mehmet Vrioni etj. Nën 
drejtimin e Lidhjes së Prizrenit u bë përpjekja 
e parë politike, ushtarake e diplomatike për 
të themeluar shtetin kombëtar shqiptar. Në 
këtë fazë u sensibilizua diplomacia e Fuqive të 
Mëdha me kërkesat politike të shqiptarëve. U 
krijua gjendja e dypushtetit. Shqiptarët formuan 
institucionet e tyre të pavarura, si qeverinë 
e përkohshme, ushtrinë, gjyqet vendore, 
komisionin për punë të jashtme, komisionin 
e financave etj. Në këtë fazë u mbajt Kongresi 
i Berlinit dhe filloi copëtimi i territoreve 
shqiptare. Përmes memorandumeve, kërkesave 
dhe protestave dërguar qeverive të Fuqive të 
Mëdha dhe shteteve ballkanike, shqiptarët 
kundërshtuan vendimet e Kongresit të Berlinit. 
Në fund të kësaj faze (1881) u shua Lidhja 
e Prizrenit dhe u përndoqën dhe u dënuan 
ideologët e Lëvizjes Kombëtare Shqiptare.
Faza e tretë  e Rilindjes përfshin vitet 1881-
1908. Në këtë periudhë Lëvizja Kombëtare 
Shqiptare vjen duke u rritur nga pikëpamja 
cilësore dhe nga organizimi i saj. Pas shtypjes 
së Lidhjes së Prizrenit u hodhën themelet e 
shkollës kombëtare, u zhvillua letërsia shqipe, 
u zgjerua publicistika shqiptare. Bartës të 
këtyre zhvillimeve u bënë shkrimtarë, studiues, 
mendimtarë e publicistë, që krijuan vepra nga 

më të ndryshmet. Në këtë periudhë zgjerohet 
më tej veprimtaria patriotike e kolonive 
shqiptare të mërgimit, që dhanë kontribut të 
çmuar në lëvizjen kombëtare. Vitet e fundit të 
shek. XIX shënuan një ngritje të re të lëvizjes 
për autonominë e Shqipërisë, që u përcoll 
me formimin e Lidhjes së Pejës (1899-1900) 
të udhëhequr nga Haxhi Zeka. Themelimi 
i komiteteve “Për lirinë e Shqipërisë” dhe 
veprimtaria e tyre (1905-1908) ishte dëshmi e 
ngritjes së mëtejshme të shkallës së organizimit 
të lëvizjes kombëtare në këtë fazë. 
Fillimi i fazës së katërt  (1908-1912) është i 
lidhur me fitoren e Revolucionit xhonturk. 
Kjo është periudha e rritjes së lëvizjes politike-
kulturore (1908-1910) dhe e kryengritjeve 
të mëdha shqiptare kundër sundimit osman 
(1910-1912). Kryengritjet, sidomos ajo e 
përgjithshme e vitit 1912, përgatitën terrenin 
për shpalljen e Pavarësisë së Shqipërisë, me 
të cilën mbyllet epoka e Rilindjes Kombëtare. 
Shpallja e Pavarësisë së Shqipërisë ishte akti 
më i rëndësishëm në të gjithë periudhën e 
Rilindjes Kombëtare. Epokës së pavarësisë 
i kontribuuan intelektualë, politikanë, 
diplomatë, mendimtarë, tribunë e udhëheqës 
popullor, si: Ismail Qemali, Hasan Prishtina, 
Luigj Gurakuqi, Bajram Curri, Isa Boletini, 
Idriz Seferi etj. Shteti i pavarur shqiptar nuk 
arriti t’i bashkojë në një shtet të gjitha trojet e 
Shqipërisë, pjesa më e madhe e të cilave, me 
vendimin e Konferencës së Ambasadorëve 
në Londrës, mbeti nën sundimin e shteteve 
fqinje, të Serbisë, të Malit të Zi dhe të Greqisë. 
Me vendimet politike që u morën nga faktori 
i jashtëm, çështja shqiptare e mbështetur në 
idetë dhe platformën e Rilindjes Kombëtare 
Shqiptare u la e pazgjidhur për një kohë të 
gjatë. (Frashër Demaj) 

RINdËRTIMI I PASLUFTËS. U referohet 
zakonisht ndërhyrjeve vendore dhe ndër-
kombëtare për të evituar pasojat e luftërave 
dhe të konflikteve. Një nga ndërmarrjet më 
vëllimore të rindërtimit ka ndodhur pas 
Luftës së Dytë Botërore, për rindërtimin e 
Europës, e veçanërisht të Gjermanisë, që 
njihet me emrin “Plani Marshall”. Periudha e 
rindërtimit zakonisht përcillet me përfshirje të 
gjerë të organizatave qeveritare, joqeveritare, 
të organizatave humanitare, të institucioneve 
financiare ndërkombëtare, sidomos të Bankës 
Botërore dhe të agjencisë së saj për zhvillim 

ndërkombëtar. Ndërhyrjet përfshijnë që nga 
ndihmat në ushqime e shëndetësi e deri te 
strehimi, infrastruktura, shërbimet publike etj. 
Pas kësaj vijnë ndërhyrjet për konsolidimin e 
ekonomisë dhe krijimin e kushteve për zhvillim 
ekonomik. Edhe Kosova pas luftës, sidomos 
në vitin 1998 dhe 1999 dhe pas çlirimit të 
vendit, u ballafaqua me nevojën e ndërhyrjeve 
substanciale në fushën humanitare, sociale 
dhe ekonomike për ta rindërtuar vendin. 
Angazhimet në rindërtim u morën përsipër 
nga UNMIK-u, por edhe nga shtetet e veçanta, 
si SHBA-ja dhe shtetet e Bashkimit Europian, 
nëpërmjet Agjencisë Europiane për Rindërtim 
apo nga vendet europiane veç e veç, pastaj nga 
organizatat humanitare e fetare etj. Llogaritet 
se bashkësia ndërkombëtare investoi mbi 2 
miliardë euro në 4-5 vitet e para për rindërtimin 
e Kosovës. Në periudhën e rindërtimit me 
rëndësi ishte edhe angazhimi i vetë qytetarëve, 
që me forcat e veta të rindërtojnë shtëpitë e 
tyre dhe të rifillojnë aktivitetet ekonomike 
pas kthimit në vend të më tepër se gjysmës së 
popullatës së deportuar gjatë muajve të luftës. 
Solidariteti i diasporës ka qenë i një rëndësie 
themelore për rindërtimin efikas dhe evitimin 
relativisht të shpejtë të pasojave më të vrazhda 
të luftës, kryesisht në fushën e banimit, të 
infrastrukturës dhe të shërbimeve publike. Pas 
fazës emergjente, rindërtimi ekonomik dhe 
konsolidimi i ekonomisë, veçmas i sektorëve 
të prodhimit e pastaj edhe i sistemit arsimor 
e shëndetësor në Kosovë ende ballafaqohet 
me shumë probleme dhe ngecje. Financimi 
i rindërtimit përgjatë fazës emergjente bëhet 
kryesisht me donacione e grante, ndërsa 
pas periudhës 3-4 vjeçare financimet u bënë 
më shumë nga marrëdhëniet kreditore dhe 
kreditimi, sidomos nga Banka Botërore, por 
edhe nga bankat tregtare dhe komerciale. 
Në rast se këto hua nuk shfrytëzohen mirë, 
vendi mund të ballafaqohet me stërngarkim 
të borxheve të jashtme dhe me krizë serioze 
ekonomike. (Muhamet Mustafa) 

RIPUSHTIMI I KoSoVËS (1918). Derisa po 
përfundonte Lufta e Parë Botërore në vjeshtë 
të vitit 1918 dhe shihej qartë kapitullimi i 
Fuqive Qendrore, Serbia iu përvesh luftës 
propagandistike, duke shpërndarë me aeroplanë 
5,000 proklamata në gjuhën serbe dhe turke në 
rrethet e Kumanovës, Prishtinës, Kaçanikut, 
Mitrovicës dhe Pazarit të Ri, duke i ftuar 

shqiptarët që të ngrihen në kryengritje kundër 
bullgarëve, gjermanëve dhe austriakëve. Për 
dëgjueshmëri, qeveria serbe premtonte: “Do të 
bëhemi prapë miq të mirë!”. Në fund të shtatorit 
dhe në fillim të tetorit 1918, në Kosovë e para 
hyri ushtria franceze si aleate. Forcat franceze 
e morën Kosovën deri nga mesi i tetorit të vitit 
1918, ndërsa bashkë me to u dërguan zyrtarë 
nga qeveria serbe për ta organizuar pushtetin 
policor. Qeveria e Beogradit përpiqej që, krahas 
depërtimit të ushtrisë franceze, të organizohej 
pushteti serb nëpër qendrat më të mëdha 
administrative. Forcat franceze sapo hynë 
në Kosovë deklaruan se do të merrnin pjesë 
vetëm në ndjekjen e ushtrisë austro-hungareze, 
ndërsa çështja e pushtetit, si kurorëzim i luftës 
për çlirim, mbetej çështje e shqiptarëve. Kjo 
nuk ndodhi kështu, sepse ushtria franceze 
ia dorëzoi Kosovën ushtrisë serbe. Në këtë 
periudhë çetat shqiptare u aktivizuan, sidomos 
pas shpërthimit të frontit të Selanikut dhe 
humbjeve të ushtrisë austro-hungareze. Në 
këtë situatë, më 12 tetor 1918, në Pejë hynë 
së bashku Kostë Peçanci dhe Azem Bejta me 
kryengritësit, si çlirimtarë të qytetit. Francezët 
dhe serbët në territorin e Kosovës nuk zhvilluan 
asnjë betejë kundër ushtrisë austro-hungareze, 
gjermane ose bullgare. Çetat shqiptare me 
luftën e tyre i detyruan disa njësittë ushtrisë 
austro-hungareze që të kapitullonin para 
tyre. Megjithatë, francezët i dhanë përkrahje 
ushtrisë serbe si aleate që të vendosë pushtetin 
e vet në Kosovë. Por shqiptarët këtë ripushtim 
të territoreve nuk e pranuan, prandaj çetat 
shqiptare anembanë Kosovës u organizuan 
në luftë kundër pushtimit serb. Rezistenca 
e shqiptarëve kundër vendosjes së pushtetit 
serb nga mesi i tetorit 1918 u intensifikua. Në 
nëntor të po atij viti, Serbia filloi çarmatosjen 
e shqiptarëve dhe brenda një periudhe të 
shkurtër ky aksion përfshiu të gjithë territoret 
shqiptare që mbetën nën sundimin serb. 
Pushteti serb i filloi edhe ndjekjet kundër 
prijësve shqiptarë, të njohur edhe më parë si 
luftëtarë të lëvizjes kombëtare shqiptare. Për të 
shpëtuar, disa prej tyre u detyruan të largohen 
nga territori i Kosovës. Pjesa më e madhe 
shkuan në Shkodër, kurse disa të tjerë në vende 
të ndryshme të Shqipërisë dhe të Europës. 
Pas Luftës së Parë Botërore, Mbretërisë Serbe-
Kroate-Sllovene rivendosi në Kosovë një regjim 
terrori dhe eksploatimi. Shqiptarëve, për dallim 
nga gjermanët, hungarezët, sllovakët etj., nuk 

iu njoh as e drejta e pakicës kombëtare. Atyre 
nuk iu mbeti rrugë tjetër, pos vazhdimit të 
rezistencës edhe për disa dekada. (Lush Culaj)

RISKU (I VeNdIT). Një tërësi e rreziqeve të 
lidhura me investimin në një vend të huaj, të cilat 
mund të përfshijnë ndryshime në ambientin e 
biznesit dhe që mund të ndikojnë negativisht 
në fitimet ose në vlerën e aseteve të firmës. Këto 
rreziqe mund të përfshijnë rreziqe politike dhe 
ato financiare. Rreziqet politike kryesisht janë 
të lidhura me veprimet e qeverisë së vendit 
pritës, të cilat mund të përfshijnë luftëra, 
bllokime të fondeve, moskonvertueshmëri të 
valutës, ndryshime të papritura të politikave 
tatimore ose ligjeve, si dhe probleme të tjera 
që lidhen me sundimin e ligjit. Rreziqet 
financiare mund të përfshijnë zhvillimet e 
paparashikueshme të normave të interesit, 
inflacionin, kursin e këmbimit, konkurrencën 
si dhe rritjen ekonomike. Agjencitë e vlerësimit 
të rrezikut të vendit përdorin metodologji të 
ndryshme vlerësimi. Një metodë ka të bëjë 
me gjykimin e të gjithë faktorëve politikë dhe 
financiarë, që kontribuojnë në vlerësimin e 
rrezikut të vendit. Përdorimi i analizës sasiore 
ose regresioneve të ndryshme ekonometrike 
për të identifikuar karakteristikat që ndikojnë 
mbi nivelin e rrezikut të një vendi paraqesin 
një tjetër metodë të rëndësishme. Agjencitë e 
vlerësimit po ashtu aplikojnë vizita inspektuese 
në një vend dhe takime me zyrtarë të qeverisë, 
drejtues biznesi dhe të tjerë për të arritur deri 
te informacionet relevante për vlerësimin e 
rrezikut të një vendi. Për Kosovën ky tregues 
nuk është publikuar, megjithatë perceptimi 
mbi riskun e investimit në Kosovë në aspektin 
ekonomik nuk dallon shumë nga vendet e 
rajonit, në sajë të stabilitetit fiskal dhe financiar, 
edhe pse ka ndikime negative të aspekteve 
politike. (Sokol Havolli) 

RISTIQ (Ristić) Lubomir (1932-). Mjek, gji-
nekolog, obstetër, profesor universiteti. Lindi 
në Shkup, ku kreu arsimimin fillor dhe të 
mesëm. Studimet i përfundoi në Fakultetin e 
Mjekësisë të Universitetit të Shkupit (1959). Zë 
punë në Spitalin e Përgjithshëm në Prishtinë, 
specializoi për gjinekologji me obstetrikë, 
ndërsa me hapjen e Fakultetit të Mjekësisë në 
Prishtinë u angazhua si asistent i gjinekologjisë 
dhe shef reparti në këtë klinikë. Mbrojti tezën 
e disertacionit të doktoratës në Fakultetin e 

Mjekësisë në Prishtinë (1978), më pas i arriti 
të gjithë titujt universitarë për mësim në 
gjuhën serbe. Është autor i një sërë punimesh 
profesionale dhe shkencore të botuara brenda 
dhe jashtë vendit. Në vitin 1990, pas aplikimit 
të masave të dhunshme në shëndetësinë 
e Kosovës, u caktua drejtor në Klinikën e 
Gjinekologjisë dhe largoi nga puna gjithë 
kuadrin shqiptar. U identifikua si zbatues i 
politikës së Millosheviqit në shëndetësinë e 
Kosovës. Pas vitit 1999 u largua nga Kosova 
dhe punoi në Beograd. (Binak Kastrati)

RISTIQ (Ristić) Miomir (1932-). Mjek in-
ternist, reumatolog, profesor universiteti. 
Lindi në Prizren, ku kreu shkollën fillore dhe 
të mesme, studimet në Fakultetin e Mjekësisë 
në Beograd (1967) dhe specializimin nga 
mjekësia interne gjithashtu në Beograd. Tre 
vjet më vonë përfundoi subspecializimin nga 
reumatologjia dhe ishte reumatologu i parë në 
Kosovë. Pas specializimit punoi në Klinikën 
Interne të Fakultetit të Mjekësisë në Prishtinë. 
Ishte shef reparti për shumë vjet. Mbrojti tezën 
e disertacionit të doktoraturës në Universitetin 
e Shkupit (1970). Në Fakultetin e Mjekësisë në 
Prishtinë i mori të gjithë titujt universitarë, nga 
asistenti e deri te profesori ordinar. Është autor 
i një sërë punimesh shkencore dhe profesionale 
nga lëmi i reumatologjisë dhe endokrinologjisë. 
(Ahmet Brovina)

RISTRUKTURIMI. Një veprim korporativ, 
përmes të cilit ndryshohet struktura orga-
nizative, operacionale, pronësore apo struktura 
e borxhit të një ndërmarrjeje. Qëllimi parësor i 
ristrukturimit është që ta bëjë ndërmarrjen më 
fitimprurëse apo ta organizojë atë në mënyrë 
që t’u përshtatet rrethanave të reja të tregut. 
Ristrukturimi zakonisht bëhet në rastet kur 
ndërmarrja ka vështirësi, të cilat krijojnë trysni 
në mbarëvajtjen e veprimtarisë së ndërmarrjes 
apo rrezikojnë ekzistencën e saj. Ristrukturimi 
i ndërmarrjeve në Kosovë është një dukuri 
e re dhe në mënyrë më domethënëse është 
përdorur vetëm në kontekst të riorganizimit 
të ndërmarrjeve publike gjatë administrimit 
të Agjencisë Kosovare të Mirëbesimit. (Alban 
Hashani)

RIZA emin (1937-). Inxhinier i ndërtimit, 
restaurator, studiues i trashëgimisë arkitek-
turale. Lindi në Korçë, shkollimin bazë e kreu 

në vendlindje, ndërsa 
studimet për inxhinieri 
ndërtimi i mbaroi në 
Universitetin e Tiranës 
(1962). Nga ky vit e deri 
në muajin shkurt të vitit 
2008 punoi në Institu-
tin e Monumenteve në 
Tiranë, me përjashtim 
të periudhës 1993-1997, 

kur ishte i ngarkuar me detyrën e sekretarit 
shkencor të Akademisë së Shkencave të Shqi-
përisë (ASHSH). Nga viti 2009 ishte kryetar 
i seksionit të shkencave shoqëror dhe alban-
ologjike të ASHSH-së. Ka fituar gradat dhe 
titujt shkencorë: kandidat i shkencave, bashkë-
punëtor i vjetër shkencor, doktor i shkencave 
dhe profesor në vitin 1995. Në vitin 2009 u zgj-
odh anëtar i jashtëm i ASHAK-ut, ndërsa në 
vitet 2009, përkatësisht 2011, u zgjodh anëtar 
i asociuar dhe anëtar i ASHSH-së. Për disa vjet 
ishte kryeredaktor i revistës “Monumentet” 
dhe “Studia albanica.” Ka zhvilluar veprimtari 
të dendur në fushën e restaurimit të monu-
menteve të arkitekturës. Është bashkëhartues i 
dy dosjeve për vlerësimin e qendrave historike 
të Gjirokastrës dhe të Beratit, për t’u përfshirë 
në trashëgiminë botërore nga UNESCO, si 
dhe autor dhe bashkautor i disa monografive: 
“Qyteti-muze i Gjirokastrës” (1980), “Teoria 
dhe praktika e restaurimit të monumenteve të 
arkitekturës” (2002), “Vendbanime dhe banesa 
popullore shqiptare” (2004), “Banesa qytetare 
kosovare e shek. XVIII-XIX” (2006) , “Qyteti 
dhe banesat shqiptare të shek. XV-XIX” (2009), 
“Berati, historia dhe arkitektura” (2014) etj. Ka 
botuar artikuj të shumtë dhe punime shken-
core në periodikun profesional brenda dhe 
jashtë vendit. (Fejaz Drançolli)

RIZA Faik (1928-1998). Lindi në Gjakovë. 
Shkollimin fillor e kreu në vendlindje, të 
mesmen në Prishtinë (1941). Ishte pjesëmarrës 
i demonstratave kundër mbylljes së gjimnazit 
në Gjakovë, për çka ishte i përndjekur politik 
dhe i burgosur. Kreu studimet në Fakultetin e 
Bujqësisë të Universitetit të Beogradit (1954). 
Për shkak të aktivitetit politik burgoset dhe 
vuan dënimin në Goli Otok. Pas burgut 
punësohet në Kombinatin e Duhanit në 
Gjakovë. Kalon me detyrë në Prishtinë, në 
Lidhjen e Kooperativave Bujqësore e më vonë 
në Bankën Bujqësore në Prishtinë dhe në 

Bankën e Kosovës, ndërsa më vonë në Odën 
Ekonomike të Kosovës zv/drejtor (1956). 
Punoi zëvendësdrejtor në Bankën Investive 
të Kosovës (1974). U mor me përkthime të 
teksteve shkollore dhe universitare. (Agim 
Zajmi)

RIZA Selman (1909-1988). Gjuhëtar, profe-
sor. Lindi në Gjakovë. Shkollimin fillor e mba-
roi në vendlindje dhe në Tiranë. Kreu Liceun e 
Korçës, ndërsa studimet për letërsi i vazhdoi në 

Universitetin e Tuluzës, 
Francë. Në të njëjtën 
kohë i mbaroi edhe stu-
dimet për jurisprudencë. 
U emërua profesor në 
Liceun e Korçës për 
gjuhët shqipe, frënge, 
latine dhe gjermane. Më 
1939 përfshihet në ve-
primtari kundër push-

timit italian, ndërsa më 28 nëntor 1939 merr 
pjesë në demonstratën e madhe, bashkë me 
figura të njohura, si A. Ermenji, S. Skendi, E. 
Hoxha etj. Më 1940 transferohet në Liceun e Ti-
ranës, por shpejt e largojnë. Ishte i burgosur dhe 
i internuar në Ventotene në Itali për 20 muaj. Iu 
ndalua edhe puna në arsim për arsye politike. 
Më 1943 vendoset në Prizren, ku punoi si avo-
kat dhe zhvilloi veprimtari patriotike. Ishte në 
grupin që krijoi Qendrën e Vogël të Studimeve 
Kosovare, me degët në Gjakovë, Pejë, Prishtinë, 
Mitrovicë. U vu në krye të Lëvizjes Antifashiste 
Irredentiste për pjesën politike, ndërsa pjesën 
ushtarake e drejtonte Ejup Binaku. Bashkë me 
anëtarët e Komitetit Intelektual Shqiptar bo-
tonte gazetën “Lidhja e Prizrenit”. Në fund të 
vitit 1944, S. Riza u kthye në Tiranë, ndërsa në 
janar të vitit 1945 u burgos nga pushteti komu-
nist. U mbajt në burg pa gjyq për tre vjet dhe 
më 1948 iu dorëzua Jugosllavisë, me akuzën 
“kriminel lufte”. Në burgun e Prishtinës u mbajt 
pa vendim gjykate deri më 1951, kur u internua 
në Sarajevë. Atje iu lejua të punonte si lektor i 
frëngjishtes në universitet. Më 1953 u kthye 
në Prishtinë dhe u caktua punëtor shkencor 
në Institutin Albanologjik. Në dhjetor të vitit 
1955 u mbyll Instituti Albanologjik dhe S. Riza 
u deportua në Shqipëri. Në Tiranë u caktua të 
punonte në Institutin e Shkencave, si punonjës 
shkencor dhe profesor deri më 1967. Më 1959 
mbrojti gradën kandidat i shkencave, ndërsa 
më 1961 mori gradën profesor. Më 1962 i jepet 

Çmimi i Republikës. Më 1967, në kohën e ndi-
kimeve politike të Revolucionit Kulturor, u aku-
zua për “shfaqje të huaja e armiqësore dhe për 
pikëpamje të papranueshme”. Pas një fushate 
fletërrufesh, u largua nga puna dhe u internua 
në Berat, ku punoi si ciceron në muzeun lokal 
dhe më pas në bibliotekë. Ishte njohës shumë 
i mirë i gramatikës, si asaj diakronike, ashtu 
edhe i asaj sinkronike. Dha kontribut për studi-
min e nyjave të shqipes, të emrave, mbiemrave, 
përemrave dhe sistemit foljor. Bëri studime të 
autorëve të vjetër: Buzukut, Matrëngës, Budit, 
Bardhit dhe Bogdanit. Për shqipen standarde 
ishte mbështetës i “pangegërishtes”. Ndër stu-
dimet kryesore të tij janë: “Tri monografina 
albanologjike” (Tiranë, 1944), “Fillimet e gjuhë-
sisë shqiptare” (Prishtinë, 1952), “Gramatikë 
e sërbo-kroatishtes” (Prishtinë, 1952), “Pesë 
autorët më të vjetër të gjuhës shqipe” (Tiranë, 
1960) dhe “Sistemi foljor i letrarishtes shqip-
tare bashkëkohore”, botuar pas vdekjes (Tiranë, 
1995). Pas internimit në Berat nuk ka pasur të 
drejtë botimi. Një pjesë e veprës së tij u publikua 
në Prishtinë në vëllimin “Studime albanistike I” 
më 1979. Vepra e tij u botua në pesë vëllime me 
titullin “Vepra I-V” nga Akademia e Shkencave 
dhe e Arteve e Kosovës. Pas rënies së komu-
nizmit ka pasur interesim të shtuar të studimeve 
për S. Rizën, me ç’rast janë mbajtur disa sesione 
shkencore. (Bardh Rugova)

RIZA Ymer (1885-1961). Instrumentist po-
pullor. Lindi në një familje qytetare të Gjakovës. 
Që në fëmijëri ishte i dhënë pas muzikës. Dallohej 
për mjeshtërinë e ekzekutimit në sharki. Ishte 
një figurë e shquar, që dha kontribut për këngën 
qytetare gjakovare. Sharkia ishte bërë pjesë e 
pandashme e jetës së tij. Përveç themelimit të 
grupit të tij muzikor më 1930, punoi me ngulm 
edhe për kultivimin e këngës qytetare. Ka dhënë 
kontribut në zbulimin e talentëve të rinj, duke 
gjallëruar lëvizjen artistike në qytet dhe më 
gjerë. (Krenar Doli)

RIZAJ Gazmend (1958-). Historian, profesor 
universiteti. Lindi në Pejë. Kreu studimet për 
histori në Fakultetin Filozofik të Universitetit të 
Prishtinës (UP). Mbaroi studimet pasuniversi-
tare në Universitetin e Sarajevës, ndërsa u dok-
torua në Fakultetin Filozofik të UP-së (1995). 
Nga viti 1981 punoi në Muzeun e Revolucionit 
të Kosovës, si bashkëpunëtor i lartë profesional, 
ku ishte autor dhe kurator i shumë ekspozitave 

dhe lëndëve memoriale. 
Në vitin 1994 u punë-
sua si mësimdhënës në 
Fakultetin Filozofik të 
UP-së dhe në vitet vi-
juese u avancuan në 
titujt përkatës universi-
tarë për lëndët historia 
e përgjithshme dhe peri-
udha osmane. Në degën 

e historisë dhe në Fakultetin Filozofik të UP-së 
kreu detyra dhe funksione të ndryshme. Për 
disa vjet ishte edhe pedagog i jashtëm në Uni-
versitetin e Tetovës. Kreu specializime post-
doktorale në Itali për gjeografi historike dhe në 
SHBA për civilizimin amerikan (2001-2004). 
Është pjesëmarrës i një sërë konferencash 
shkencore, si dhe autor i një sërë punimesh 
shkencore të botuara brenda dhe jashtë vendit. 
Është autor i tekstit universitar “Gjeografi his-
torike dhe hartografi” (2007) dhe i monografisë 
“Shqipëria e Sipërme në projektet dhe traktatet 
e Fuqive të Mëdha dhe të shteteve ballkanike 
1800-1913” (2011). (Sadik Mehmeti)

RIZAJ Musa (1953-). Inxhinier i metalur-
gjisë, profesor universiteti. Lindi në Prekolluk 
të Deçanit. Shkollën fillore dhe gjimnazin i 
përfundoi në vendlindje, studimet në Fakul-

tetin Teknik të Univer-
sitetit të Prishtinës (UP) 
(1977), ndërsa studimet 
pasuniversitare në Fa-
kultetin e Metalurgjisë të 
Universitetit të Beogra-
dit (1987). Tezën e di-
sertacionit të doktoratës 
e mbrojti në Fakultetin 
e Xehetarisë dhe të Me-

talurgjisë të UP-së (1998). Ka punuar në shkri-
toren “Ferronikeli” të Drenasit (1977-1988) në 
postin e drejtorit teknik. Ishte i inkuadruar dhe 
në procesin mësimor në Fakultetin e Xeheta-
risë dhe të Metalurgjisë, ku i arrin të gjithë ti-
tujt universitarë. Është autor dhe bashkautor i 
shumë punimeve shkencore dhe profesionale, 
të publikuara në revistat shkencore brenda dhe 
jashtë vendit. Është autor i tekstit universitar 
“Termoinxhinieria në metalurgji” (2009) dhe i 
disa dispensave. Ushtroi një sërë funksionesh 
dhe detyrash me përgjegjësi në fakultetin 
ku punon dhe në organet drejtuese të UP-së. 
Mori pjesë në simpoziume dhe konferenca 

shkencore vendore dhe ndërkombëtare. (Avni 
Terziqi)

RIZAJ Skënder (1930-). Historian medieva-
list e osmanolog, profesor universiteti. Lind në 
Pejë, ku kreu shkollën fillore, në Prizren kreu 
Shkollën Normale, ndërsa studimet për histori i 

mbaroi në Universitetin 
e Shkupit (1956). Studi-
met pasuniversitare dhe 
të doktoratës i kreu në 
Universitetin e Sarajevës 
(1965). Ishte burgosur 
në moshë të mitur për 
aktivitetin e tij në gru-
pin nacionalist të drej-
tuar nga Marije Shllaku 

e Bernard Llupi (1946). Karrierën edukative-
pedagogjike e nisi si mësues në Pejë e rrethi-
në (1948-1952) dhe më pas si mësimdhënës i 
gjimnazit të Pejës (1956). Më 1961 nisi punë 
në Arkivin e Kosovës dhe më pas në degën e 
historisë të Fakultetit të Filozofisë në Prishtinë, 
ku punoi deri në vitin 1987. Ndërkohë bëri 
studime specializuese postdoktorale dhe hu-
lumtime sistematike arkivore. Është autor i disa 
monografive shkencore, veçmas për periudhën 
osmane, si: “Xehetaria në Kosovë nga shek. XV-
XVII” (1968), “Kosova gjatë shekujve XV, XVI 
dhe XVII” (1982), “Lidhja Shqiptare e Prizrenit 
1877-1885” (1998), “Gazetat turke dhe ameri-
kane për gjenocidin serb ndaj shqiptarëve” 
(1999), “Falsifikimet e historiografisë serbe” 
(2006), “Vilajetet shqiptare-Vilajeti i Kosovës 
(1864-1912)” (2008) etj. Është autor i tekstit 
universitar “Historia e përgjithshme, Koha e 
re I, 1453-1789” (1985), si dhe i disa teksteve 
për shkollat fillore. Ka botuar edhe disa vëllime 
dokumentesh nga arkivat turke dhe britanike: 
“Lidhja Shqiptare e Prizrenit në dokumente an-
gleze 1878-1881” (1978), “Dokumente angleze 
mbi Lidhjen Shqiptare të Prizrenit dhe fillimi 
i copëtimit të Ballkanit (1877-1885)” etj. Nga 
punimet e tij shkencore kanë tërhequr vëmend-
jen studimet “Mbi të ashtuquajturën dyndje e 
madhe serbe nga Kosova në krye me patrikun 
Arsenije Çarnojeviq, 1690”, botuar më 1983 në 
Prishtinë dhe “Përpjekja e kosovarëve për t’u 
çliruar në vitet 1689-1690”, botuar në Tiranë në 
të njëjtin vit. Është pensionuar para kohe, me 
urdhrin e pushtetit të atëhershëm (1987). Është 
bartës i një sërë mirënjohjesh dhe dekoratash. 
(Jahja Drançolli)

RIZVANoLLI esat (1936- 2006). Kompozitor. 
Lindi në Gjakovë. Kreu Shkollën e Mesme të 
Muzikës në Prizren (1954). Një kohë punoi 
në Gjakovë. Fillimisht studioi në drejtimin 

teoriko-pedagogjik, më  
pas vazhdoi në atë të  
kompozimit në Akade-
minë së Muzikës në Beo-
grad. Pas një periudhe 
pune prej redaktori të  
muzikës popullore në  
Radiotelevizionin e Pri- 
shtinës, kreu studimet 
pasuniversitare në Kon-

servatorin e Moskës, te prof. A. Semyonoviç-
Lehman (1983-1985). Pas kthimit nga Moska 
vazhdoi punën në RTV Prishtina, ndërsa nga 
viti 2000 në degën e muzikës të Fakultetit të 
Arteve të Universitetit të Prishtinë, ku ishte 
pedagog i solfezhit. Ishte anëtar i Shoqatës 
së Kompozitorëve të Kosovës dhe të ish-
Jugosllavisë. Opusi i tij krijues përbëhet nga 
vepra të formave dhe gjinive të ndryshme 
muzikore, midis të cilave shquhen veprat korale: 
“Shtigjet tona”, “Madrigal” (1961), “Xehtarëve”, 
“N’mjedis ballit ma ke nji pikë”, “Abdyl shite 
pasurinë”, për kor të përzier; pastaj këngë solo 
për zë e piano: “Peshkatari” (1960); veprat 
pianistike: “Suita dasmore” (1960), Adagio 
dhe Scherzo (1961), Rondo rustico (1961), 
Temë me 7 variacione (1962), “Valle e rëndë”, 
“Preaeludium” (1996); veprat solistike dhe 
kamerale: fuga me katër variacione, violinë e 
piano (1961-62), Kuarteti harkor (1963); veprat 
vokalo-instrumentale: “Fjala e Skënderbeut” 
për recitator, bariton, kor e orkestër (1968), 
“Rezistenca 1943” për kor e orkestër (1973); 
Veprat orkestrale: poema simfonike (1974), 
Musica simfonica (1977), Koncert për violinë 
e orkestër (1985), Koncert për violë e orkestër 
(1999). Veprat e tij janë interpretuar në koncerte 
e qendra të tjera të ish-Jugosllavisë, në festivale 
të ndryshme në Kosovë dhe në vende të tjera. 
(Rreze Kryeziu-Breznica)

RIZVANoLLI Fatmir (1937-2000). Inxhinier 
i xehetarisë. Lindi në Gjakovë. Shkollën fillore 
dhe të mesme i kreu në Gjakovë, studimet në 
Fakultetin e Xehetarisë dhe të Gjeologjisë në 
Universitetin e Beogradit (1962). Fillimisht 
punoi në minierën e kromit “Deva” në 
Gjakovë (1962-1966) si inxhinier, më pas 
në minierat Hajvali-Kishnicë (1967-1971) si 

udhëheqës i investimeve. Nga viti 1972 bëhet 
drejtor i mihjes sipërfaqësore të minierës 
së qymyrit “Mirash” në Obiliq në kuadër të 
kombinatit xehetar-energjetik “Kosova”. Kreu 
një varg funksionesh të tjera udhëheqëse. Ishte 
pjesëmarrës në disa kongrese dhe konferenca 
shkencore nga lëmi i xehetarisë në vend dhe 
jashtë. (Shyqeri Kelmendi)

RIZVANoLLI Fuat (1932-). Matematikan, pro- 
fesor universiteti. Lindi në Gjakovë, ku kreu 
shkollën fillore dhe gjimnazin e ulët, ndërsa 
shkollën e mesme e kreu në Prishtinë. U diplo-
mua në Fakultetin e Shkencave Matematike-
Natyrore (FSHMN) të Universitetit të Beo-
gradit (1961). Punoi asistent në Fakultetin 
Juridik-Ekonomik në Prishtinë (1962-1967). 
Studimet pasuniversitare dhe tezën e diserta-
cionit e mbrojti në FSHMN po në Universitetin 
e Beogradit (1982). Ligjëroi lëndë nga matema-
tika për ekonomistë (1968-1986), më pas zgji-
dhet profesor dhe ligjëroi kurse të ndryshme 
në studimet themelore e pasuniversitare në 
departamentin e matematikës të FSHMN-së, 
në Fakultetin Teknik të Universitetit të Prishti-
nës dhe në Universitetin e Europës Juglindore 
në Tetovë. Ka bërë specializime të ndryshme 
dhe ka marrë pjesë në tubime shkencore të 
matematikanëve. Ka publikuar punime shken-
cor dhe tekstin universitar të matematikës për 
studentët e Fakultetit Ekonomik. Ka kryer 
detyra me rëndësi në institucionet e arsimit të 
lartë. (Minir Efendija) 

RIZVANoLLI Masar (1933-). Historian, pro-
fesor universiteti. Shkollën fillore dhe normalen 
i kreu në Gjakovë, ndërsa studimet për histori 
i vijoi në Fakultetin Filozofik të Universitetit të 

Beogradit, ku u diplomua 
në vitin 1961. Studimet 
pasuniversitare i kreu në 
Fakultetin Filozofik të 
Universitetit të Prishti-
nës, ku mbrojti edhe 
temën e disertacionit 
(1990). Në fillim pu-
noi mësues në Shtime, 
ndërsa më pas ishte 

mësimdhënës në gjimnazin “Hajdar Dushi” 
në Gjakovë, dhe në Shkollën Teknike në Gja-
kovë. Ishte njëri ndër themeluesit e Shko-
llës së Lartë Pedagogjike në Gjakovë dhe më 
vonë drejtor i saj. Pas Plenumit të Brioneve u  

zgjodh deputet i Dhomës Kulturore Arsimore të  
Kuvendit të Kosovës. Në periudhën 1977-2003 
ishte ligjërues dhe profesor në katedrën e histo-
risë në Fakultetin Filozofik të Prishtinës. Shkroi 
një sërë punimesh shkencore për periudha të 
ndryshme historike. Botoi veprat: “Lufta e Ser-
bisë dhe e Malit të Zi për pushtimin e tokave shq-
iptare gjatë Krizës Lindore 1875-1878” (2007), 
“Çarshia e Madhe e Gjakovës” (2009) etj. Mori 
pjesë në konferenca dhe simpoziume shkencore, 
brenda dhe jashtë vendit. (Frashër Demaj)

RoBAJ Shpëtim (1957-1998). Mjek, anes-
teziolog, dëshmor. Lindi në Prizren. Kreu ar-
simin fillor dhe të mesëm në Prishtinë, ndërsa 
studimet në Fakultetin e Mjekësisë në Prishtinë 

(1982). Fillimisht punoi 
në Shtëpinë e Shëndetit 
në Drenas. Specializimin 
nga anesteziologjia me 
reanimim e vazhdoi në 
Universitetin e Zagrebit, 
të Rijekës dhe të Shku-
pit. U emërua asistent 
për lëndën e kirurgjisë 
në Fakultetin e Mjekë-

sisë në Prishtinë. Në vitin 1991, bashkë me 
kuadrin shqiptar u përjashtua nga puna. Filloi 
punën në poliklinikën private “Galaksia”, duke 
vazhduar ushtrimet me studentë në Fakultetin 
e Mjekësisë. Pas fillimit të luftës në Kosovë, Sh. 
Robaj ishte ndër vullnetarët e parë nga radhët 
e mjekëve specialistë, të cilët operuan në zonat 
e luftës, duke i ardhur në ndihmë popullsisë 
civile dhe ushtarëve të Ushtrisë Çlirimtare të 
Kosovës. Ai ishte organizatori kryesor i ekip-
eve të specialistëve nga Prishtina, që shkuan në 
Drenicë dhe në zona të tjera të luftës. Sh. Ro-
baj u vra rrugës mes Abrisë dhe Likocit, më 30 
shtator 1998. (Osman Sejfija)

RoBeLLI enver (1973-). Gazetar, përkthyes. 
Lindi në Lajçiq të Kamenicë. Shkollimin fillor e 
kreu në vendlindje, shkollën e mesme në Zvicër, 
studimet në Institutin e Gazetarisë në Lucern 
(Zvicër). Punoi redaktor i politikës së jashtme 
në gazetën zvicerane “Tages Anzeiger” që nga  
viti 2001. Në periudhën 2007-2012 punoi ko-
rrespondent për Europën Juglindore i gazetave 
“Tages Anzeiger” dhe “Süddeutsche Zeitung”. 
Që nga viti 1997 shkruan tekste të ndryshme 
për përditshmen “Koha ditore”. Bashkëpu-
noi edhe me gazetat “Frankfurter Allgemeine 

Zeitung”, “Tagesspiegel” 
(Berlin), me Radion Pu-
blike të Zvicrës dhe me 
Televizionin Publik të 
Austrisë. Në vitet 1997-
1999 punoi në depar-
tamentin e politikës së 
jashtme të Televizionit 
Publik të Zvicrës. Përveç 
punës si gazetar, merret 

edhe me përkthime nga gjermanishtja. Botoi 
të përkthyer librat: “Kosova, histori e shkurtër 
e një treve qendrore ballkanike” të Oliver Jens 
Schmitt dhe  “Angela Merkel: Kancelarja dhe 
bota e saj” të Stefan Kornelius. Është autor i lib-
rit-intervistë “Arbën Xhaferi rrëfen. Në Tetovë, 
në kërkim të kuptimit”. (Nehat Islami)

RodIQI Matej (1929-). Piktor, disenjator 
grafik. Lindi në Prizren. Kreu Akademinë e 
Arteve Aplikative në Beograd (1954). Studimet 
e formësimit industrial i kreu në Venecia më 

1964. Ishte artist i lirë 
në Beograd, ku pati 
një aktivitet të gjerë në 
fushën e dizajnit grafik, 
në pikturë, tapiceri dhe 
në tekstil. Për disa vjet 
ishte profesor i lëndës 
së grafikës reklamuese 
në Akademinë e Arteve 
në Prishtinë. Realizoi 

disa ekspozita personale, si në Galerinë “La 
Nuova Pesa” në Romë (1958) dhe në Galerinë 
e Arteve të Kosovës në Prishtinë (1987). Që 
herët mori pjesë në ekspozitat kolektive të 
Shoqatës së Artistëve Aplikativë të Kosovës 
dhe të Shoqatës së Artistëve të Arteve të 
Aplikuara të Serbisë, të organizuara në galeri 
prestigjioze të ish-Jugosllavisë dhe në botë. 
Është autor i shumë dizajneve grafike, siç janë 
ato të verërave dhe pijeve alkoolike të Kosovës, 
i shumë emblemave, pullave postare etj. Është 
ndër autorët e njohur të ish-Jugosllavisë për 
tapiceri, i shpërblyer disa herë. Tapiceritë e 
tij gjenden në galeri, muze e institucione të 
ndryshme. Karakteristika e këtyre veprave 
është frymëzimi nga arti popullor i Kosovës. 
Jeton dhe vepron në Beograd. (Blerim Luzha)

RodoPËT. Familje bujare mesjetare e njohur 
në Drenicë, Trepçë dhe në disa vende të tjera 
në Kosovë. Familja kishte prona në rajonin e 

sunduar nga Brankoviqët dhe ishte aktive në 
tregtinë e mineraleve në Trepçë. Në burimet 
dokumentare, Rodopët për herë të parë dalin 
në vitin 1402, kur një prej anëtarëve të kësaj 
familjeje kontribuoi në lirimin e despotit Gjuragj 
Brankoviqit nga burgu i Konstandinopojës, i cili 
ishte burgosur gjatë Betejës së Angorës (1402). 
Në testamentin e një tregtari raguzan nga viti 
1430, i cili i lë motrës së saj në Trepçë një sasi 
argjendi, përmendet Nikollë Rodopi. Një Rodop 
(lo fradel de Rodop) përmendet më 1431, i cili, 
gjatë luftës së Konavles, del si i dërguar i Sandal 
Hraniçit. Ndërkaq, më 1435, Nikollë Rodopi, 
si protovestiar, ishte dëshmitar me rastin e një 
marrëveshjeje ndërmjet Gjuragj Brankoviqit 
dhe Republikës së Venedikut. Pas vdekjes se 
Nikollës (1436), ai la pas të bijtë Gjonin dhe 
Shtjefnin. Gjoni dhe Shtjefën Rodopi në vitin 
1441 u dëbuan nga osmanët dhe shkuan në 
Raguzë. 
Në rajonin e Drenicës, në rrënojat e Kishës së 
Shën Nikollës, në fshatin Banjë gjendet një gur 
varri me emrin e Rodopit, si donator i kësaj 
kishe. Gjatë gërmimeve është gjetur një pllakë 
varri me mbishkrim, ku emri i Nikollë Rodopit 
është regjistruar si dhurues i dy kambanave prej 
bronzi në vitin 1432: njërën për Kishën e Shën 
Mërisë në Hvosne dhe të dytën për Kishën e 
Shën Nikollës në fshatin Banjë të Skënderajt, 
ku edhe ishte varrosur. (Gjon Berisha)

RoGoÇICA. Fshat në komunën e Kamenicës, 
rreth 13 km në lindje të qendrës komunale. 
Shtrihet rrëzë kodrës Brija, në anën e majtë 
të lumit Reka e Madhe (lumi i Hogoshtit), në 
lartësi mbidetare 460 m. Gjetjet arkeologjike në 
territorin e fshatit dëshmojnë për lashtësinë e 
këtij vendbanimi. Përmendet në disa dokumente 
të shkruara. Në regjistrin kadastral osman (1455) 
të vilajetit Vëllk përmendet me emrin Rogoçicë, 
me gjithsej 3 shtëpi. Në vitet ‘20 të shekullit të 
kaluar, këtu vendosen 21 familje kolonësh serbë. 
Prej vitit 1944 deri në vitin 1958 ishte komunë. 
Në vitin 1948 kishte 1,111 banorë, ndërsa në vitin 
2011 kishte 2,668 banorë. Veprimtari kryesore 
ekonomike është bujqësia. Është qendër e disa 
vendbanimeve: Hodonoc, Muçivërcë, Dajkoc, 
Shipashnicë e Epërme dhe e Poshtme, Karaçevë 
e Epërme dhe e Poshtme, e disa vendbanimeve 
të rrethinës së Hogoshtit dhe të një pjese të 
komunës së Bujanocit. Nga objektet e standardit 
shoqëror ka shkollën 9-vjeçare, dy shkolla të 
mesme, qendrën shëndetësore të mjekësisë 

familjare, postën, klubin e atletikës “Rogana“ 
(6 herë kampion i Republikës së Kosovës), disa 
njësi tregtare, hoteliere e zejtare etj. (Muhamed 
Kallaba).

RoGoVA Hasan Pashë (?-1603). Sadriazem 
i Perandorisë Osmane me origjinë shqiptare. 
Lindi në Rogovë të Hasit, në çerekun e dytë të 
shek. XVI. Në moshë të re u mor devshirm dhe 
pas edukimit dhe aftësimit, hyri në strukturat 
ushtarake të Portës së Lartë. Ushtroi detyra të 
rëndësishme në pallatin sulltanor. Në vitin 1596 
iu dha grada e vezirit dhe u emërua përgjegjës 
për çështje të furnizimeve në Beograd. Pastaj 
u gradua ministër dhe zëvendëskryeministër, 
ndërsa më 1601 u emërua nga sulltani 
kryeministër (sadriazem). Në këtë kohë u 
martua me princeshën Ajshe, të bijën e sulltan 
Mehmedit III. Në pozitën e kryeministrit 
qëndroi deri në vitin 1603, kur u ekzekutua nga 
sulltani. Gëzonte përkrahjen e Koxha Sinan 
Pashës dhe mbante lidhje me familjarët e tij edhe 
pas vdekjes së Sinan Pashës. Hasan Pasha në 
vendlindjen e tij ka ngritur një kompleks urban, 
i cili përbëhej nga ujësjellësi, hamami, kulla dhe 
xhamia, të cilat i ndërtoi para vitit 1580. Në 
vitin 1589 ndërtoi një urë mbi lumin Drin. Me 
këtë kompleks urban, Rogova që nga viti 1580 e 
fitoi statusin e kasabasë. Nga këto objekte është 
ruajtur vetëm xhamia dhe kulla. Mbishkrimin e 
kësaj xhamie dhe atë të urës i ka përpiluar poeti i 
famshëm i kohës, Ahmed “Valihi” Shkupi. Kulla 
e Hasan Pashës është kulla më e vjetër e ruajtur 
në Kosovë. (Nehat Krasniqi) 

RoGoVA. Fshat në komunën e Gjakovës, rreth 
16 km në juglindje të saj. Shtrihet në bregun 
e djathtë të lumit Drini i Bardhë, në lartësi 
mbidetare 320 m dhe i takon krahinës së Hasit. 
Është vendbanim fushor i tipit të grumbulluar. 
Është njëri ndër vendbanimet më të vjetra jo 
vetëm në Kosovë, por edhe në tërë Ballkanin. 
Në Rogovë është zbuluar një varrezë e kohës së 
bronzit, rreth 1,300 vjet para erës së re. Ndër 
objektet më të vjetra në Rogovë është Kulla 
e Pogës dhe Kamza e Urës, që ka qenë pjesë 
e urës së vjetër e ndërtuar mbi lumin Drini i 
Bardhë. Xhamia, e ndërtuar në vitin 1575, është 
ndër objektet më të vjetra të kultit, e vendosur 
në qendër të fshatit. Popullsia merret kryesisht 
me bujqësi, perimtari dhe blegtori. Një numër 
i konsiderueshëm i banorëve punon dhe jeton 
jashtë Kosovës. Në vitin 2011 Rogova kishte 

4,115 banorë, ndaj 557 banorëve në vitin 1921. 
Është qendër lokale e disa lagjeve përreth. Ka 
shkollë 9-vjeçare, shkollë të mesme, qendër 
shëndetësore, disa objekte zejtare dhe tregtare, 
tregun lokal etj. (Qerim Kastrati)

RoGoVA-GAXHA Blerina (1982-). Poete. 
Lindi në Gjakovë. Kreu shkollimin fillor dhe 
të mesëm në vendlindje, studimet për gjuhë 
dhe letërsi shqipe në Fakultetin e Filologjisë 
të Universitetit të Prishtinës. Po në këtë degë 
vazhdoi studimet master dhe të doktoratës. Ka 
punuar si mësimdhënëse e letërsisë në shkollë 
të mesme, gazetare në programin shqip të 
BBC-së dhe redaktore e kulturës në gazetën 
e përditshme “Zëri”. Së fundi është zgjedhur 
asistente në Universitetin e Gjakovës dhe 
punon si kolumniste në mediumin “BIRN - 
Jeta në Kosovë”. Ka botuar këta libra poetikë: 
“Gorgonë” (2009), “Kate” (2013) dhe “Ajo 
vjen nga lindja” (2016). Shkruan edhe ese. 
Poezitë dhe esetë e saj janë përkthyer në disa 
gjuhë dhe janë botuar në revista të ndryshme 
letrare. Është fituese e një sërë çmimesh letrare, 
përfshirë edhe çmimin e Mitingut të Poezisë 
në Gjakovë të vitit 2010 për librin më të mirë 
të poezive. Është pjesëmarrëse në disa festivale 
ndërkombëtare të letërsisë. (Adil Olluri)

RoGoVALI Bajram Ibrahim (1947-). Shkri- 
mtar i letërsisë turke në Kosovë. Lindi në Prizren. 
Është publicist që përfaqëson gjeneratën e dytë 
të komunitetit turk në Kosovë. Është autor i një 
sërë veprash me poezi të botuara në Kosovë, 
Maqedoni dhe Turqi. Temat e poezive janë të 
ndërlidhura me dashurinë, kujtimet e kaluara, 
përshkrimet e bukurisë së natyrës e ndonjëherë 
preokupohet edhe me tema sociale. “Ura e 
paqes” është një panoramë e poezive të autorit, 
të cilat janë përkthyer për herë të parë në gjuhën 
shqipe. Autori është fitues i disa çmimeve për 
poezi. Poezitë e tij janë pjesë e disa antologjive 
brenda Republikës së Kosovës dhe jashtë saj. 
(Irfan Morina)

RoGoZNA. Mal në veriperëndim të Kosovës, 
i krijuar me rrudhosjet e terciarit të vonë. 
Shtrihet në një hapësirë të gjerë, pjesë të të 
cilit arrijnë deri te lugina e Ibrit dhe qyteti i 
Mitrovicës. Rogoznën, në formë gjysmëharku, 
nga jugu dhe lindja e kufizon lugina e epërme 
e Ibrit dhe ultësira e Mitrovicës, përkatësisht, 
lugina e poshtme e Ibrit. Nga veriu shtrihet 

deri te lugina e lumit Banja e Mitrovicës. 
Rogozna ka shtrirje në katër komuna të 
Kosovës: Mitrovicë, Zubin Potok, Leposaviq 
dhe Zveçan. Nga ana perëndimore malet 
e Rogoznës paraqesin kufirin shtetëror të 
Kosovës me Serbinë. Peizazhin natyror të saj 
e karakterizon një morfologji e ashpër. Janë 
male me lartësi mesatare nga 800 deri 1,200 
m (maja më e lartë - Maja e Zezë, 1,504 m), 
të përshkuara me lugina të thella e të ngushta, 
me shpate të rrëpirëta të mbuluara me kullota, 
livadhe e formacione pyjore. Majat më të larta, 
që shtrihen në zonën kufitare me Serbinë, 
kanë rënie graduale në drejtim të jugut dhe të 
lindjes deri te lugina e Ibrit në formë të grykave 
me shpate të rrëpirëta. Pjesën më të madhe e 
përbëjnë shkëmbinjtë vullkanikë, rreshpet 
kristalore, gëlqerorët etj. Është i mbuluar nga 
dushku deri në lartësi 600-900 m. Aktiviteti 
intensiv vullkanik në të kaluarën ka kushtëzuar 
edhe pasuritë e mineraleve të plumbit, zinkut, 
argjendit, bakrit dhe arit. (Bektesh Vidishiqi)

RoHAN Albert (Prince Albert de Rohan) 
(1936-). Diplomat austriak, pinjoll i familjes 
fisnike Rohan, të arratisur pas Revolucionit 
Francez nga Franca në Austri, bartës i një num-

ri postesh diplomatike 
në shërbimin e jashtëm 
austriak, përfshirë edhe 
të ambasadorit në Ar-
gjentinë, Uruguaj e 
Paraguaj, pastaj funk-
sionar i lartë në Mini-
strinë e Jashtme të Aus-
trisë. Ishte zëvendës i 
Përfaqësuesit të Posa-

çëm të Sekretarit të Përgjithshëm të OKB-së, 
Marti Ahtisarit, në negociatat për zgjidhjen e 
statusit të Kosovës, të njohura si “Negociatat e 
Vjenës”. (Ilir Dugolli)

RoK Mario (Roques) (1875-1961). Gjuhëtar, 
filolog frëng. Përfundoi studimet në Ecole 
Normale Supérieure në Francë. Ishte anëtar i 
Akademisë së Shkencave të Francës. Ndër in-
teresimet e tij bënte pjesë edhe shqipja. Mbajti 
mësime të shqipes në INALCO (Instituti Kom-
bëtar i Gjuhëve dhe i Civilizimeve Orientale) në 
Paris. Dha kontribut në fushën e studimit dhe 
të botimit të teksteve të vjetra të shqipes. Botoi: 
“Fjalor shqip i vitit 1635” (Le dictionnaire al-
banais de 1635, botuar më 1932) që përfshin 

studimin e fjalorit të 
Frang Bardhit dhe ve-
prën “Kërkime mbi tek-
stet e vjetra shqipe” (Re-
cherches sur les anciens 
textes albanais, 1932). 
U mor edhe me tekstet 
e vjetra të frëngjishtes, 
kryesisht duke trajtuar 
leksikun. (Kadire Binaj) 

RoMANI. Zhanri i romanit në letërsinë e 
Kosovës nis me autorin Hivzi Sulejmani, i cili 
në vitin 1951 shkroi romanin “Njerëzit”, ku 
shkrihet diskursi social, ideologjik e utopik 
për barazinë e popujve. Mbas tij, me temën e 
luftës dhe të ideologjisë kemi romanet “Rrushi 
ka nisë me u pjekë” (1957) të Sinan Hasanit 
dhe “Besniku” (1959) të Rexhai Surroit. Tema 
e utopisë nuk do t’i lëshojë këta dy autorë edhe 
në romanet e mëvonshme. Ndërkaq, si ikje nga 
diskursi ideologjik dhe si sforcim i metonimisë 
popullore kemi romanet neoiluministe me  
intencë të renë progresiste si “Gjarpijt e gja- 
kut” (1958) të Adem Demaçit, pastaj “Karvani i 
bardhë” (1961) i Azem Shkrelit dhe “Malsorja” 
(1965) e Nazmi Rrahmanit. Mirëpo, konsoli-
dimi strukturor, narrativ e tematik i romanit 
të Kosovës arrihet sidomos në vitet ‘70 me au-
torët: Anton Pashku, Rexhep Qosja, Zejnullah 
Rrahmani, Ramiz Kelmendi, Teki Dërvishi, 
Sabri Hamiti, Jusuf Buxhovi, Musa Ramadani, 
Beqir Musliu, Mehmet Kraja etj., ku hetohet 
shumëzëshmëria e kësaj forme letrare. Anton 
Pashku me romanin “Oh” (1971) thyen poetikën 
e mëparshme narrative për të krijuar prozën ro-
manësore të stilit të lartë, meditacionit dhe të lo-
jës së simbolikave në rrafsh personal, arkinacio-
nal e antiideologjik të kundruara në sinkretizim 
kohor historik e modern. Rexhep Qosja hap 
tregime-romanin “Vdekja më vjen prej syve të 
tillë” (1974) si mozaik të trajtave të përpjekjes së 
intelektualit për t’i mbijetuar aparaturës orve-
liane, temë që do ta trajtojë më vonë Ramiz 
Kelmendi te romani “Shtatë persona ndjekin 
autorin” (1975). Kurse Zejnullah Rrahmani 
trajton temën nacionale te romanet “Zanoret e 
humbura” (1974) dhe “Sheshi i unazës” (1978), 
temë që do ta përcjellë këtë autor edhe në ro-
manet e mëvonshme. Sabri Hamiti, duke parë 
shkrimin si krijim të një bote specifike, shkruan 
romanin “Njëqind vjet vetmi” (1976) si sagë 
të vetmisë familjare të shtrirë në projeksionin 

shekullor të vetmisë nacionale. Ndërkaq, Jusuf 
Buxhovi do të nisë romanet e alegorizimit dhe 
risemantizimit historik me veprën “Matanëkre-
na” (1976), temë që do ta vijojë edhe në roma-
net e mëvonshme, ku nga më të shquarit mbetet 
“Shënimet e Gjon Nikollë Kazazit” (1982). Teki 
Dërvishi, Beqir Musliu e Musa Ramadani do 
të trajtojnë tema të ndryshme: alegorinë e bur-
gimit, traditën e mistikën si dhe eksperimen-
timin narrativ te romanet: Dervishi te “Padro-
na” (1974), Ramadani te “Romani pa kornizë” 
(1975) e Musliu te “Vegullia” (1979), tematikë 
që do t’i përcjellë edhe në veprat e mëvonshme. 
Mehmet Kraja i ngjitet brezit me romanin për 
njeriun e kohës së tij “Gjurmë në trotuar” (1977) 
për ta ndryshuar fahun me romanet e imagji-
nariteteve historike, të cilat vijojnë në vitet 80’ 
me titujt “Portali i perëndive të fyera” (1980) 
e “Moti i Madh” (1981). Autorët themelorë të 
prozës romanësore Zejnullah Rrahmani, Beqir 
Musliu, Musa Ramadani, Teki Dërvishi, Jusuf 
Buxhovi, Mehmet Kraja do të vijojnë shkrimin 
e këtij zhanri edhe në vitet ‘80 e ‘90, secili sipas 
temave dhe stileve individuale, të provuara në 
prozat e tyre të mëparshme. Janë këta autorët që 
konsoliduan këtë zhanër për të mbetur ikona të 
kësaj forme deri më sot. Zejnullah Rrahmani do 
të botojë romanet e dhembjes etnike, me stil e 
kompozicion modern si “Udhëtimi arbdhetar” 
(1992), “Jusufi” (1999) e “Romani për Kosovën” 
(1999). Beqir Musliu do të shkruajë në variante 
alegorinë e mistikën romanësore “Mbledhësit e 
purpurit” (1982), ndërsa Musa Ramadani do të 
botojë romanet e fatumit të njeriut të Kosovës, 
“Zezona” (1978) e “Ligatina” (1983). Teki Dër-
vishi vijon alegorinë e burgimit dhe ironinë 
romanësore te “Herezia e Dërvish Mallutës” 
(1981), ndërsa Jusuf Buxhovi vijon trilogjitë 
romanësore “Prapë vdekja” (1991-1995) të 
kthimit të historisë etnike e nacionale në fakt 
letrar. Mehmet Kraja hulumton në mesjetën 
shqiptare me romanin “Net bizantine” (1994) 
për të vazhduar me romanet që kanë për topos 
hapësirën nacionale. Ndërkaq, në vitet ‘90 nisin 
krijimtarinë dy romancierë, Migjen Kelmendi 
me veprën “Gryka e kohës” (1994) dhe Kujtim 
Rrahmani me “Secili e citonte Biblën” (1994) të 
cilët, nën ndikimin e autorëve Borhes, Kafka e 
Kish, madje edhe nga poetikat e reja të thyerjes 
së rrëfimeve të mëdha, shkruajnë sipas poetikës 
së amalgamit të faksionit me fiksionin. Kriza e 
Kosovës e viteve ‘90-‘99 dhe pasoja e saj ndikoi 
në ndryshimin e perceptimit karshi veprave e  

fenomeneve letrare. Romani vijoi të shkruhej 
nga autorët klasikë të letërsisë së Kosovës, siç 
janë Rexhep Qosja me romanin “Një dashuri 
dhe shtatë faje” (2001) si vijimësi e prozës për 
fatin e intelektualit shqiptar në kohë të thyerjeve 
ideologjike, Teki Dërvishi me romanin “Palim-
psest Dush Kusarit” (1993), si rikujtesë e burgi-
meve shqiptare, Musa Ramadani me veprat “An-
tiprocesioni” (1997) dhe “Inamor: 55” (2000) si 
lojë formash e temash letrare, Zejnullah Rrah-
mani me veprat “Jusufi” (2000), “99 rruzaret prej 
smaragdi” (2006) si vijimësi e trajtimit të krizave 
etnike-nacionale, Mehmet Kraja me veprën “Im 
atë donte Adolfin” (2005), reminishenca nga 
vendlindja si percepcion historik etj. E veçantë 
në prozën e saj del edhe Hida Halimi me roma-
net “Ai që nuk ishte Fidia” (1995) dhe “Njeriu 
im” (1997) si gamë e gjerë e simbolikave jetësore 
e imagjinare të shndërruara në evidenca letrare. 
Kjo traditë e romanit shqiptar në Kosovë vijon të 
përplotësohet me tendencën e shkrimit të roma-
nit postmodern me shkrimtarët Ardian Haxhaj, 
Ag Apolloni, Gëzim Aliu, Agron Y. Gashi etj. Në 
këtë plejadë duhet të përmendim autorin Rex-
hep M. Shala, i cili, ndonëse studiues i letërsisë 
për dekada me radhë, boton prozën fiksionale 
më vonë dhe shquhet me veçantinë e shkri-
mit romanësor te veprat “Papa Global World” 
(2002), “Opium” (2009) e “Fama” (2012), të ci-
lat hapin shkrimin drejt honeve metafizike. Si-
doqoftë, romani ynë kontinuitetin e vet ende e 
mban me autorët e formuar në vitet 70’ të she-
kullit të kaluar. (Nysret Krasniqi)

RoMANIZMAT. Huazime nga ndonjë gjuhë 
romane në ndonjë gjuhë tjetër, konkretisht 
në shqipen, në cilëndo fazë të zhvillimit. Aty 
hyjnë edhe huazimet nga latinishtja popullore 
dhe nga gjuhët neolatine si dalmatishtja e 
zhdukur, italishtja, frëngjishtja, spanjishtja, 
rumanishtja bashkë me arumanishten. Bëhet 
dallimi midis latinizmave që kanë hyrë në faza 
të hershme të shqipes (ilirishtes) nga fillimet e 
pushtimit të Ilirisë në sh. II të Epokës së Vjetër 
për të vazhduar edhe në faza të mëvona. Fakti 
se latinizmat e shqipes kanë hyrë nga gjuha 
popullore, pra nga “gjuha romake”, ka bërë që 
për romanizma të flitet edhe për faza kur ende 
nuk ishin formuar gjuhët e veçanta romane. 
Procesi që kanë pësuar hapësirat ballkanike 
pas pushtimeve të Romës njihet si romanizim 
dhe si pasojë e tij ka qenë asimilimi gjuhësor 
në shkallë të ndryshme. Latinishtja ka qenë 

gjuha e Perandorisë deri në ndarjen e saj më 
395 pas Krishtit, por ka vazhduar të jetë gjuhë 
zyrtare edhe në Perandorinë e Lindjes deri në 
sh. VII. Ky proces ka qenë gradual dhe në disa 
vise ka arritur të jetë i plotë deri në kohën e 
ardhjes së sllavëve në Ballkan. Bregdeti dalmat, 
Dakia qenë hapësira ku romanizimi ka qenë i 
plotë. Kësaj vale të madhe të romanizimit, pos 
greqishtes që ishte bartëse e kulturës së shkruar, 
i ka shpëtuar dhe gjuha shqipe, e cila po ashtu 
ka pësuar ndikime të mëdha nga këto procese 
që kanë zgjatur me shekuj. Ato pak përdorime 
të gjuhëve të lashta që do të kenë mbijetuar deri 
në kohën e depërtimeve sllave në shumë vise të 
Ballkanit janë zhdukur përfundimisht përmes 
sllavizimit intensiv. Latinizmat e shqipes janë 
nga gjuha popullore, nga e cila u zhvilluan 
dhe gjuhët romane. Mendohet se për gjuhë 
të veçanta romane duhet të flitet pas sh. VII-
VIII, sado që një kufi i prerë është vështirë të 
vihet. Nga latinishtja popullore në Ballkan 
janë zhvilluar dalmatishtja dhe rumanishtja. 
Gjurmët e ndikimit latin në shqipen janë të 
gjera dhe kjo flet për një bashkëjetesë të tyre 
për një kohë të gjatë. Në shqipen njihet një 
shtresë e latinizmave që paraqesin një gjendje 
më të vjetër se secila prej gjuhëve romane. 
Kemi fjalë si qepë, qiqër, ar, gaz, pemë, herë, 
mjek, kut, rreze, zanë; fjalë latine që janë ruajtur 
në shqipen: bujk, tërfurk, ose që nuk ndeshen 
në rumanishten: mik, bekoj, kështjellë, qind, 
gjel, mulli, rjetë, vullnet, etj. Terminologjia 
kishtare e krishterë e hershme në shqipen është 
e burimit latin dhe jo grek apo sllav: kishë, lter, 
prift, mëkat, pagëzoj, shëlboj, shpirt. Shembuj 
nga sfera të ndryshme: ungj, emtë, krushk, 
kushëri, mashkull, prind; mjek, mjeshtër, qytet, 
shoq; faqe, flok, fytyrë, këmbë, kofshë, kokë, 
mendje, shpatull, shpinë, shtat; kafshë, lepur, 
pulë, qen; furrë, mur, kulm, pëllas, qepër, tjegull; 
farkë, furkë, kaproll, musht, myshk, parmendë, 
pjeshkë, qerre, tërshërë, vaj, mriz; gusht, janar, 
fror, mars, prill, verë; këngë, kuvend, pashkë, 
kryq; bekoj, duroj, lëvdoj, mërzej, shpërej, 
trishtoj, etj. Ndikimi latin është shënuar 
edhe në prapashtesa: -atë: dhuratë, gjykatë, 
kafshatë; -eshë: luaneshë, bareshë, mikeshë; 
-tyrë: shërbëtyrë, shembëlltyrë; parashtesa stër-
: stërdhëmb, stërgjysh, stërholloj, stëmundohem. 
Mendohet po ashtu se prapashtesat -ar dhe 
-tor janë me burim latin. Huazime latine në 
shqipen ka pasur më vonë dhe nga gjuha 
libreske, sidomos në terminologji. 

Huazimet e mirëfillta romane, pra huazimet 
nga gjuhët romane (rijolatine), të shqipes 
shihen më të vona se sh. X. Fjalë si monedhë, 
vidë, manestër, barkë, vapor, rem, shirok, 
tornitor, muzikë, bas, soprano, janë huazime 
nga italishtja. Po kështu nga frëngjishtja kemi 
huazime nga kontaktet e vona kulturore: dosje, 
kod, byro, prokuror, arbitrazh, hotel, atelie, bezh, 
bluzë garazh, sharlatan, shovinizëm, atashe, 
prizë, klishe, marsh, pardesy, solfezh, triko, 
turn, etj. Nga një bazë romane e kanë burimin 
prapashtesat e parashtesa: ri-: rindërtoj; 
prapashtesat -ist: majtist; -izëm: iluminizëm, 
djathtizëm. Nga dalmatishtja mendohet të 
kenë hyrë fjalë si kumbonë, koftor, ndërsa 
nga spanjishtja kemi fjalën pallavër, etj. Nga 
rumanishtja fjalë si me trasë në veri, apo nga 
arumanishtja në jug fior, milor etj.    
Në arbërishten e Italisë, që flitet në mjedis 
italian mbi pesë shekuj, ka shumë më tepër 
italianizma (nga varietete kalabreze e siciliane 
dhe nga italishtja). Romanizmat e shqipes janë 
studiuar nga F. Mikloshiç, V. Mejer-Lybke, G. 
Majer, H. Pedersen, N. Jokl, P. Skok, H. Bariq, E. 
Çabej, H. Mihëjesku, H. Harman, J. Kristofson, 
G. Bonet, Sh. Demiraj, C. Vëtëshesku, G. 
Pelegrini, A. Rosi-Landi, S. Mansaku, R. Ismajli 
etj. (Rexhep Ismajli)

RoMISHTJA. Gjuhë e bashkësisë së shpër-
ndarë rome që jeton edhe në Kosovë. Nuk ka 
saktësi, por mendohet se një pjesë e tyre të kenë 
ardhur përmes Egjiptit, me çka shpjegohen 
emërtimet magjypë, egjiptas, evgjitë, jegjupci, 
djupci. Prejardhja e tyre është nga India 
e Veriut. Romët janë të shpërndarë nëpër 
Europën Juglindore dhe më tej. Njihen me 
emra të ndryshëm: ciganë, evgjitë, magjupë, 
gabelë, arixhinj, gjorgovcë etj. Emërtimi neutral 
është rom, kurse gjuha romishte. Në Ballkan 
përmenden në shek. XIV. Jetojnë kryesisht 
nëpër qytete. Në botë jetojnë 1 deri 2 milionë. 
Dallohen disa grupe: grupi në zonat e Baltikut 
dhe në Poloni të Jugut, Transilvani; grupi në 
Hungari, Rumani, Moldavi, Vojvodinë; grupi 
në Serbi, Kosovë, Shqipëri, Bullgari, Maqedoni 
dhe Greqi; grupi rus dhe ukrainas, ndërsa 
dialektet janë të shumta. Vetëm në Kosovë 
ndeshen 7 të folme të ndryshme rome. Për 
gjuhën e romëve në Ballkan kanë shkruar 
Kurtiad, Fridman, Borecki e të tjerë. Ka tentime 
për ta bërë gjuhë të shkruar, por ndryshimet e 
mëdha dialektore dhe ndikimet e gjuhëve të 

tjera e vështirësojnë këtë synim. Në Kosovë 
gjuha rome përdoret në mjetet e komunikimit 
masiv televiziv. Një emision televiziv në gjuhën 
rome ka qenë që nga vitet ‘80 të shekullit 
të kaluar në Radiotelevizionin e Prishtinës. 
(Ganimet Klaiqi)

RoSI Françesko (Francesco Rossi) (1814-
1888). Misionar katolik, studiues i shqipes. 
Lindi në Monalto Ligure, në Itali. Më 1833 
u emërua prefekt i misionit françeskan për 
Serbinë dhe Shqipërinë. Ka rimarrë gramatikën 
e shqipes dhe fjalorin e Da Leçes. Më 1866 
botoi “Rregullat gramatikore të gjuhës shqipe” 
(Regole grammaticali della lingua albanese-
sulle tracce di buoni gramatici del Padre 
Francesco M. Da Lecce) dhe po atë vit edhe 
fjalorin “Fjalor italisht-epirotisht” (Vocabolario 
italiano-epirotico, con tavola sinottica). Fjalori 
i tij përmban mbi 11,000 fjalë të shqipes. (Imri 
Badallaj)

RoSUJA. Qytezë dardane në Tropojë (Shqi-
përi). Shtrihet në kodrat “Gjyteti i Madh” 
dhe “Gjyteti i Vogël” në veri të fshatit Rosujë. 
Vendbanimi është krijuar në shek. V p.e.r., por 
u rrethua me mure prej blloqesh gëlqerore të 
punuar trashë në shek. IV p.e.r., në sipërfaqe 
prej rreth 0.7 ha. Një shekull më vonë u 
rindërtua pjesa më e lartë e fortifikimit me 
blloqe të punuar me forma kuadratike, ndërsa 
vendbanimi u shtri edhe jashtë mureve. 
Periudhës i takojnë banesa me parete druri 
dhe një depo drithi me pitosa. Karakteristike 
është qeramika qytetare dardane me baltë 
ngjyrë gri, e punuar me çark, me forma lokale 
apo helenistike. Me këtë shtresë lidhet një 
monedhë argjendi e Dyrrahut e tipit lopë 
me viç/katror i stilizuar, një e Apolonisë e të 
njëjtit tip dhe një monedhë bronzi e Shkodrës. 
Një vulë tjegulle me emrin Morgos mund të 
lidhet me delegatin që mbreti Gent e dërgoi te 
Perseu në vitin 168 p.e.r. Periudha e fundit e 
jetës në Rosujë i takon shek. IV, kur qyteza u 
rifortifikua me mure gurësh të vegjël të lidhur 
me llaç. Vendosja e banesave njëkthinëshe 
me mure guri përgjatë murit dëshmon se 
shërbeu si kështjellë garnizoni për kontrollin 
e rrugës që shkonte nga Dardania në Shkodër. 
Tipike për këtë periudhë është qeramika me 
dekoracion “fshese”, që datohet në gjysmën 
e dytë të shek. IV nga monedha prej bronzi e 
perandorit Valentinian II. Shtresa e djegies, që 

shënon përfundimin e jetës në qytezë, lidhet 
me sulmet gote. U gërmua në vitet 1964-1965. 
(Neritan Ceka)

RoZHAJA dervish (1934-1996). Biolog, pro-
fesor universiteti, akademik. Lindi në Pejë, 
shkollën fillore dhe progjimnazin i kreu në 
vendlindje, Shkollën Normale në Gjakovë, 

ndërsa studimet në de- 
gën e biologjisë në Fa-
kultetin e Shkencave 
Matematike-Natyrore 
(FSHMN) të Universite- 
tit të Beogradit (1954). 
Një kohë punoi në 
Shkollën Normale të 
Prishtinës (1954-55). Di- 
sertacionin e doktoratës  

e përfundoi në Institutin Fiziologjik të FSHMN-
së të Universitetit të Beogradit (1959) dhe bëhet 
doktori më i ri i shkencave në ish-Jugosllavi. 
Një vit më vonë zgjidhet docent në Fakultetin 
Filozofik të Universitetit të Prishtinës (1960), 
profesor inordinar (1968) dhe ordinar (1974). 
Kreu funksione të ndryshme në institucionet e 
arsimit të lartë, përfshirë edhe rektor i parë i 
Universitetit të Prishtinës (1970-1973), pastaj 
nënkryetar dhe kryetar i Akademisë së Shken-
cave dhe i Arteve të Kosovës (1982-1984). Ka 
qenë anëtar i jashtëm i Akademisë së Shken-
cave të Shqipërisë, pastaj kryetar i Bashkësisë 
së Universiteteve të ish-Jugosllavisë dhe del-
egat në dhomën e Kombeve të Kuvendit të 
ish-Jugosllavisë. Ishte mësimdhënës i lëndës 
fiziologjia krahasuese dhe evolucioni organik. 
Kreu specializime në Institutin Fiziologjik në 
Universitetin e Leningradit (1962-63) dhe në 
Institutin Neurologjik të Fakultetit të Mjekë-
sisë në Los Angelos (1973-1974). Qëndrime 
shkencore bëri në Universitetin e Goteborgut 
dhe Lundit në Norvegji dhe në Akademinë 
Mbretërore të Shkencës (Royal Academy of Sci-
ences) të Anglisë. Botoi në revista të ndryshme 
shkencore punime nga fusha e adaptimit ter-
mik të shtazëve poikiloterme dhe të termore-
gulacionit dhe hipotermisë së shtazëve homeo-
terme dhe heteroterme. U mor me problemet 
e ruajtjes së mjedisit (1970) dhe, si bashkautor, 
botoi tekstin universitar “Ndotja dhe mbrojtja 
e mjedisit” (1983) dhe “Fiziologjia krahasuese” 
(2000). Ishte redaktor i revistës “Acta Biologica 
et Medica Experimentalis”. Për kontributin e tij 
në lëmin e kërkimeve shkencore, të ngritjes së 

kuadrit universitar, në zhvillimin institucional 
dhe për afirmimin e Universitetit të Prishtinës 
është nderuar me shumë mirënjohje dhe deko-
rata, përfshirë edhe dekoratën e presidentit të 
Francës në vitin 1977. (Feriz Krasniqi)

RUBIN Xhejms (James) (1960-). Politikan, 
gazetar e diplomat amerikan. Lindi në Nju-
Jork. Studioi për shkenca politike dhe dokto-
roi në këtë fushë në Universitetin Columbia 

(1982). Një kohë punoi 
si anëtar profesional i 
stafit të Komitetit të Sen-
atit për Marrëdhënie me 
Jashtë të SHBA-së dhe 
këshilltar për politikë të 
jashtme i senatorit Jo-
seph R. Biden dhe më 
pas ishte këshilltar i lartë 
i Sekretares së Shtetit, 

Medelin Olbrajt, në periudhën kur ajo ishte 
ambasadore e SHBA-ve në Kombet e Bash-
kuara. Gjatë fushatës presidenciale të vitit 1996 
ishte përgjegjës për politikë të jashtme dhe 
zëdhënës i Presidentit Klinton dhe i zëvendës-
presidentit Al Gor. Në vitin 1997 zgjidhet ndi-
hmës i sekretares së Shtetit dhe shef i zyrës për 
informim, si dhe zëdhënës i Departamentit 
të Shtetit. Në këtë periudhë u bë i njohur me 
paraqitjet publike rreth zhvillimeve në Kosovë, 
gjatë Konferencës së Rambujesë dhe më pas 
me ndërhyrjen e forcave të NATO-s në Kosovë. 
Përveç karrierës shtetërore, zhvilloi edhe karri-
erë akademike. Gjatë vitit 2013-14 ishte studi-
ues vizitor në Institutin Amerikan Rothermere 
në Universitetin e Oksfordit. Shkroi artikuj 
për gazetën “Sunday Times” të Londrës, pastaj 
ishte gazetar televiziv dhe komentator në TV 
“Sky News”. (Frashër Demaj)

RUdI Agim (1947). Skulptor. Lindi në Gja-
kovë. Kreu shkollimin fillor dhe të mesëm në 
vendlindje, ndërsa studimet për skulpturë në 
Akademinë e Arteve në Lubjanë (1977). Pu-
noi si skenograf në Televizionin e Prishtinës. 
Nga viti 1993 ligjëroi lëndën e skulpturës në 
Fakultetin e Arteve në Prishtinë. Hapi ekspoz-
ita personale në Foajeun e Teatrit në Prishtinë 
(1984), pastaj në Galerinë “Kajros” (1993), 
sërish në Prishtinë, në Galerinë “Intermedia” 
(1995), në Shtëpinë e Kulturës në Mitrovicë 
(2002), si dhe në Çikago (2014) dhe në Grand 
Rapids në SHBA (2015). Mori pjesë në një sërë  

ekspozitash të përbash-
këta: në Lubjanë (1974, 
1975, 1976), pastaj në të 
gjitha ekspozitat e Shoqa-
tës së Artistëve Figura-
tivë të Kosovës (SHAFK), 
në Bienalen VI të plas-
tikës së vogël në Mur-
ska Sobota, Lubjanë dhe 
Maribor të Sllovenisë, në 

Bienalet e Vizatimit në Prishtinë, në Grozhnjan 
të Kroacisë, në ekspozitat e SHAFK-ut në Beo-
grad, Nish dhe Novi- Sad, në Bienalen e Cetinës, 
në ekspozitën tematike “Golgota Kosovare” në 
Galerinë e Arteve në Prishtinë, si dhe në Nesh-
vill, Bruksel, Grand Rapids (SHBA) etj. Mori 
çmimin vjetor të SHAFK-ut më 1980, pastaj 
çmimin e parë nga FSC “Social Price” në SHBA 
(2013) etj. Gjithashtu realizoi disa monumente 
të vendosura në vende publike në Kosovë. 
Më 1990 realizoi shtatoren e “Nënë Terezës” 
në Kishën Katolike në Novosellë të Gjakovës. 
Krijimtaria e tij artistike karakterizohet për nga 
fryma e artit ekspresiv, me primesa abstrakte të 
motiveve autoktone kosovare. (Luan Mulliqi)

RUdI donika (1982-). Kompozitore. E para 
ndër ne e specializuar për muzikë elektroakus-
tike, akusmatike. Studioi kompozimin në Kon-
servatorin e Muzikës në Gjenevë, drejtimet: 
muzikë instrumentale (prof. É. Gaudibert, M. 
Jarrell) dhe elektroakustike (prof. R. Boesch, L. 
Naón). Studimet master të kompozimit, Sek-
sioni elektroakustik e akusmatik i kreu në Kon-
servatorin Mbretëror në Mons, Belgjikë (prof. 
A. Vande Gorne, I. Drese). Disa nga veprat e 
saj të rëndësishme janë: Baleti “Life in Slow 
Motion” (u dha premierë në Teatrin Kombëtar 
në Prishtinë), “9” për trombon të amplifikuar 
e shirit manjetik, “Aura I” për violinë, violë, 
mezosoprano, soprano, perkusion shirit man-
jetik, “Emotion Machine” vepër akusmatike, 
“Within” (Emotion Machine II) dhe “Voy-
age vers l’inconnu”. Ka kompozuar për teatër, 
film dokumentar dhe është autore e librave për 
fëmijë. Veprat e saj janë ekzekutuar në Por-
tugali, Kolumbi, Itali, Kosovë, Shqipëri, Francë, 
Belgjikë, Zvicër, Spanjë, Kanada, janë dhënë në 
Radio Spain-UNDÆ, France Musique, Dutch 
National Radio, “SonemaLab”, Portugese Na-
tional Radio. Nga viti 2010 është anëtare e 
Shoqatës së Kompozitorëve Belgë të Muzikës 
Elektroakustike EBEME-BEFEM, anëtare e 

“Canadian Electroacoustic Comunity”. Është 
drejtore e Festivalit Ndërkombëtar “Re-Musi-
ca” në Prishtinë. (Nestor Kraja)

RUdI drita (1957-). Pedagoge e muzikës, drej- 
tuese e korit të fëmijëve. Lindi në Ferizaj. 
Shkollën e Mesme të Muzikës dhe Fakultetin 
e Arteve, drejtimi i pedagogjisë muzikore, i 
kreu në Prishtinë. Punoi në korin profesionist 
të Radiotelevizionit të Prishtinës, ishte mësim-
dhënëse në disa shkolla fillore të Prishtinës dhe 
në Shkollën e Ulët të Muzikës në Pejë. Punoi 
në drejtorinë për kulturë në administratën 
komunale të Prishtinës. Ishte inspektore dhe 
këshilltare e arsimit për lëndën e muzikës. Më 
1992/93 themeloi korin e fëmijëve “Xixëllonjat” 
dhe realizoi mbi 1,500 koncerte brenda e jashtë 
vendit, si në Gjermani, Zvicër e Suedi. Mori 
pjesë në festivalet “Eurofest”, ku u shpërblye me 
“Grand Prix”, në “Noelbaba” (Turqi) në “Fjolla 
e artë” dhe “Rrugët e arta” në Rozhajë, në 
“Showfest”, pastaj në Milano me Coro d’Italia. 
Si kompozitore e këngës për fëmijë mori pjesë 
në “Akordet e Kosovës”, “Festivali i fëmijëve” 
“Kënga e pranverës”, “Ylberi”, “Bletëzat”. Është 
themeluese e festivalit “Prishtina Kids Fest” 
(2009) dhe autore e bashkautore e librave 
shkollorë “Edukata muzikore”, klasat I-VI, e 
albumit të këngëve për fëmijë “ Xixëllonjat” 
dhe e CD-së për edukimin parashkollor. 
(Indira Çipa)

RUdI Hysni (1917-1947). Ushtarak, pjesë-
marrës në lëvizjen antifashiste dhe në Lëvizjen 
Nacinal-Demokratike Shqiptare (LNDSH). 
Lindi në Mitrovicë. Kreu Kolegjin Ushtarak në 
Romë, Akademinë Ushtarake në Torino dhe 
Shkollën e Lartë Ushtarake të Inxhinierisë në 
Romë (1942). Në vitin 1942 u caktua koman-
dant batalioni i Ushtrisë Shqiptare në Pejë, ku 
bashkëpunoi edhe me Lëvizjen Nacionalçli-
rimtare. Si epror ushtarak, me repartin e artile-
risë, luftoi me forcat vullnetare për mbrojtjen 
e kufijve nga forcat çetnike dhe partizane. U 
arrestua dhe u internua nga gjermanët si anti-
fashist në Kampin e Prishtinës (qershor-shta-
tor 1944). Pas lirimit nga kampi, iu bashkohet 
forcave partizane dhe caktohet komandant i 
Komandës së Vendit në Istog, pastaj koman-
dant i Divizionit të Artilerisë në Prishtinë dhe 
instruktor në Brigadën V dhe VI të Shqipërisë. 
I zhgënjyer me aneksimin e Kosovës nga Ser-
bia, përkatësisht Jugosllavia dhe me dhunën 

dhe terrorin që po ushtrohej ndaj popullsisë, 
u demobilizua vullnetarisht (1946). Më pas iu 
bashkua Lëvizjes Nacional-Demokratike. Në 
organizatën e LNDSH-së të Shkupit zgjidhet 
anëtar i Komitetit Qendror dhe komandant i 
Ushtrisë Demokratike Shqiptare. U arrestua 
nga organet e Sigurimit Jugosllav, u dënua me 
vdekje dhe u pushkatua në Shkup. (Muhamet 
Shatri).

RUdI Rafet (1949-). Kompozitor dhe di-
rigjent. Lindi në Mitrovicë. Kreu Shkollën e 
Mesme të Muzikës në Prishtinë. Kreu studimet 
për dirigjim më 1973 dhe më 1974 për kom-

pozim në Akademinë 
e Muzikës në Beograd. 
U specializua në Paris 
(prof. C. Ballif, 1979-
80), ndërsa u magjistrua 
në Sarajevë (prof. V. Ka-
madina). Më 1976 u zg-
jodh ligjërues në degën 
e muzikës të Fakultetit 
të Arteve të Universitetit 

të Prishtinës. Në vitet 1980-1987 ishte di-
rigjent i Korit profesional të Radiotelevizionit 
të Prishtinës. Me të u shfaq me sukses në kon-
certe e festivale brenda e jashtë vendit, ndërsa 
aktualisht është drejtues i Korit të Filarmonisë 
së Kosovës. Krijimtaria e tij përfshin forma dhe 
gjini të ndryshme muzikore, nga të cilat veço-
jmë veprat korale: “Lagjja e varfun” (1968), 
“Ishin dy kunata” (1982), “Lule gjaku, Agnus 
dei” (2007), “O zemra ime ku vate” (+ solist), 
për kor të përzier; si dhe “Lule e pavyshkur”, 
për kor e orkestër (1988); pastaj këngët solo: 
“Kthimi”, për mezosoprano e piano (1993); 
“Arbëresh song”, për soprano e piano (2011); 
veprat vokale-instrumentale: “Canti tradizion-
ali liturgici”, për 3 solistë, kor të përzier, 2 
flauta, organo e timpan (1993); “Flijimi”, për 
solistë, kor të përzier, 3 kavallë, kontrabas, 
tupan, tam-tam (1993); “Afresk arbëresh III”, 
për solistë, oktet vokal, organo, piano 4-du-
arshe, shiritë magnetik (1992); “Laudate Do-
minum”, për solistë, kor të përzier, 2 piano e 
perkusione (1993); “Fantasia Concertante”, 
violinë, kor mikst (2012). Është autor edhe i 
këtyre veprave solistike e kamerale: Suitë për 
piano (1969), Variacione për klarinet, violinë e 
piano (1971), Kuartet harqesh (1972), “Medi-
time” për flaut e piano (1977), “Rrojtja”, kitarë e 
kuartet harqesh (1978), Fantasia in Si për vio-

linë e piano (1985), “Këmbanat arbëreshe” për 
piano (1993), “Chansons et danses”, për kitarë 
(1998), “Prishtina blues”, për piano (2001), 
“Reve Nostalgique”, vepër elektronike (2003), 
Kuinteti “Antigoneon”, për flaut, klarinet e 
fagot (2005); Kuartet për flaut, klarinet në B 
dhe në Es (2010). Veprat orkestrale: Simfonia 
(1974); Kohë koncertante, piano e orkestër 
(1975); Rondo simfonike (1977); “Metamor-
foza”, flaut, piano e orkestër harqesh (1979); 
Largo për orkestër harqesh (1978); Concerto, 
për kitarë e orkestër harqesh (1986); “Afresk ar-
bëresh” IV, për soprano e harkorë (2004); “The 
Return”, për mezosoprano e orkestër (2009); 
Dialog Concertant për flaut e orkestër (2010). 
Kompozoi dhe muzikë për film. Ishte aktiv me 
shkrime në gazeta e revista. Ka botuar librin e 
eseve “Sprova estetike” (2002). (Rreze Kryeziu-
Breznica)

RUFAINJTË. Themeluesi i rufaizmit ishte 
Ahmed er-Rifaiu (1118-1182), që rridhte nga 
familja e pejgamberit Muhamed. Burimet e 
prezantojnë si dijetar me mbi njëzet vepra të 
shkruara. Rufaizmi u paraqit në Irak dhe më 
vonë u përhap në shumë vise të botës. Pati 
përhapje të gjerë edhe në viset shqiptare. Në 
shekullin XIX dervishët e tarikatit rufai ishin 
më të përhapur në Kosovë dhe Maqedoni, 
shumë më pak në Shqipëri. Dega Sajadie, e 
themeluar nga nipi i Ahmed er-Rifaiut, Izedin 
Ahmed es-Sajad, luajti rol të rëndësishëm në 
jetën shoqërore dhe fetare të Kosovës. Haxhi 
sheh Musa Muslihuddin Bellanica është shehu 
i parë i rufainjve në Kosovë. Teqeja e rufainjve 
të Gjakovës luajti rol të rëndësishëm në jetën 
shoqërore dhe kulturore në qytet dhe më 
gjerë. Teqenë e dytë të rufainjve në Kosovë e 
ndërtoi ndjekësi i sheh Musës, sheh Xhemali 
në Rahovec. Nga fundi i shekullit XIX u 
ndërtua dhe vepronte edhe një teqe e rufainjve 
në Prizren, e themeluar nga sheh Hasan Hysni 
Rifaiu. Traditën e rufainjve në Prizren e vazhdoi 
familja e sheh Xhemalit. Teqe të këtij sekti pati 
edhe në Mitrovicë, Pejë dhe Gjilan, si dhe në 
disa qytete në Shqipëri dhe në Maqedoni. 
(Metin Izeti)

RUFATI Xhelil (1957-). Skulptor. Lindi në 
Zhuzhnjë të Rekës së Epërme në Maqedoni. 
Kreu studimet për skulpturë në Fakultetin 
e Arteve në Prishtinë. Fillimisht punoi si 
mësimdhënës i shkollës së mesme në Gostivar, 

më vonë si pedagog në Fakultetin e Arteve 
të Universitetit të Tetovës. Ka hapur disa 
ekspozita personale: në Qendrën Wus-Austria 
në Prishtinë (2001), në Cite des Arts në Paris 
(2009), në Galery MC në Nju-Jork (2013); në 
Galerinë Nacionale “Çifte Hamam” në Shkup 
(2015), në Galerinë Mytoro në Hamburg 
(2015), në Galerinë Nacionale “Stacioni i vogël” 
në Shkup (2016) etj. Është pjesëmarrës në disa 
ekspozita të Shoqatës së Artistëve Figurativë të 
Maqedonisë dhe asaj të Tetovës, të organizuara 
në Shkup, Tiranë, Prishtinë, Prizren, Ku-
manovë etj. Krijimtaria e tij karakterizohet 
me përdorimin e elementeve të metalit dhe 
materialeve të tjera, të trajtuara në mënyrë 
bashkëkohore. Ka realizuar dhe disa buste e 
skulptura të personaliteteve të rëndësishme. 
Jeton dhe krijon në Gostivar. (Jelldëze Asani).

RUGoVA. Trevë etnogjeografike e Kosovës, 
me histori dhe me kulturë të veçantë autoktone. 
Shtrihet në Bjeshkët e Nemuna, përgjatë 
rrjedhjes së sipërme të lumit Bistrica. Shquhet si 

territor specifik blegtoral-agrar, me 13 fshatra. 
Ka strukturë të larmishme fiziko-gjeografike: 
reliev të përthyer, shpella karstike, liqene 
glaciale, gryka erozive etj. Dallohet veçanërisht 
gryka e Rugovës, si atraksion i veçantë natyror-
turistik. Pasuria kryesore e popullatës me 
shekuj ishin livadhet e kullotat, bagëtia dhe 
pyjet. Sipërfaqet e punueshme (arat) ishin të 
kufizuara, të pamjaftueshme dhe jopjellore në 

të cilat mbillej elbi, thekra, patatja, ndërsa në 
disa fshatra me lartësi më të ulët mbidetare edhe 
misri dhe lakra, me të cilat nuk plotësoheshin 
kërkesat ekzistenciale. Deri në vitin 1971 kishte 
një trend të rritjes së popullsisë (rreth 3,500 
banorë), ndërsa pas këtij viti shënohet rënie, 
ndërsa sot kjo trevë nuk ka më shumë se 2,000 
banorë rezidentë. Me shekuj ishte e izoluar në 
pikëpamje të komunikimit gjeografik dhe social, 
pa rrugë, shkolla, ambulanca, institucione 
kulturore e shërbyese. Elektrifikimi i fshatrave 
të Rugovës përfundoi në vitin 1983. 
Ekonomia agraro-blegtorale, e bazuar në 
mënyrën e shfrytëzimit ekstensiv të të mirave 
natyrore, nuk ofronte mjete të mjaftueshme 
për jetë. Për këtë arsye emigrimi i popullsisë 
nga kjo trevë ka filluar që nga koha e sundimit 
otoman, për të marrë dimensione të gjera pas 
pushtimi serb të Kosovës në vitin 1912, kur 
pushteti vendosi tatime të rënda në livadhe 
dhe kullosa. Procesi i shpërnguljes vazhdoi 
midis dy luftërave dhe mori përmasa edhe 
më të mëdha pas Luftës së Dytë Botërore. 
Rugovasit u ngulitën në vendbanimet e Rrafshit 
të Dukagjinit, kryesisht në Pejë dhe në fshatrat 
përreth këtij qyteti. Si pasojë e këtij emigrimi 
ndodhi shpopullimi dhe shuarja e jetës në disa 
fshatra të Rugovës. Shpërngulja vazhdon edhe 
sot, ndonëse aktivizimi i potencialeve turistike 
viteve të fundit ka bërë që një numër i rugovasve 
të kthehen për të ndërtuar shtëpi dhe vila, për 
qëndrim sezonal dhe turizëm. 
Rugova ka kulturë të veçantë materiale e 
shpirtërore dhe sidomos folklor të pasur. 
Dallohet për nga mënyra e jetesës, veshjet 
popullore (tirqit, plisi dhe shalli i bardhë), e 
folmja, mënyra e të ushqyerit etj. Në jetën sociale 
dhe ekonomike zbatoheshin normat dokësore 
(kanuni). Shtëpitë të ndërtuara me pullaze 
lugjesh druri, me dritare të vogla, përdhese, 
shpesh me ahure, pastaj tabanët (stanet) si forma 
të jetës sezonale dhe kullat ishin karakteristikë e 
peizazhit rugovas. (Hivzi Islami) 

RUGoVA Arben (1972-). Gazetar. Lindi 
në Plavë, në Mal të Zi. Shkollën fillore dhe të 
mesme i kreu në vendlindje, ndërsa studimet 
i përfundoi në Universitetin e Tiranës (1988). 
Filloi të shkruajë qëkur ishte student i 
gazetarisë. Si gazetar i rregullt filloi të punojë 
nga viti 2002 në gazetën “Koha ditore”. Më pas 
ishte njëri nga themeluesit e “Gazetës Express”, 

ndërsa në periudhën 2004-2010 ishte redaktor 
dhe kryeredaktor i gazetës së përditshme 
“Lajm”. Më pas, për tri vjet ishte redaktor 
përgjegjës i portalit “Telegrafi.com”, kurse për 
një vit drejtoi edhe gazetën “Tribuna”. Nga 
viti 2014 është kryeredaktor i portalit “Lajmi.
net”. Mori pjesë në specializime dhe trajnime 
të mbajtura në vende të ndryshme të Europës 
dhe në SHBA. (Ibrahim Berisha)

RUGoVA Bardh (1974-). Gjuhëtar, publicist, 
profesor, anëtar korrespodent i Akademisë së 
Shkencave dhe Arteve të Kosovës. Lindi në 
Pejë. Shkollimin fillor dhe të mesëm i për-

fundoi në Prishtinë. U 
diplomua në Universite-
tin e Prishtinës (1997), 
ku kreu edhe studimet 
pasuniversitare dhe më 
2006 mbrojti tezën e dis-
ertacionit të doktoratës 
për gjuhën e gazetave 
në Kosovë, që u botua 
në formë monografie 

më 2009. Punoi në gazetën “Koha ditore” nga 
viti 1998 deri më 2011. Nga viti 2002 ka qenë 
redaktor, ndërsa nga viti 2008 zëvendëskryere-
daktor i kësaj gazete. Një pjesë të shkrimeve 
publicistike i ka publikuar në përmbledhjen 
“Me sebep” më 2011. Botoi romanin “Ed-
mond Rugova: Rrëfimet e të dielave” (2010). 
Në Fakultetin e Filologjisë të Universitetit të 
Prishtinës, departamenti i gjuhës shqipe, ka 
filluar të punojë më 1999. Mban titullin pro-
fesor i asociuar. Ishte sekretar i Seminarit 
Ndërkombëtar për Gjuhën, Letërsinë dhe Kul-
turën Shqiptare (2000-2010) dhe drejtor i tij në 
periudhën 2011-2014. Është anëtar i Këshillit 
Ndërakademik të Gjuhës Shqipe dhe sekretar i 
AIESEE-Kosovës. Ka mbajtur ligjërata në Uni-
versitetin e Munihut dhe të Napolit, si dhe ka 
përkthyer një pjesë të punimeve të Erik Hempit 
në përmbledhjen botuar në Prishtinë më 2006, 
si dhe veprën “Deluzioni Zot” të Riçard Dakin-
sit (2014). Interesimet e tij studimore përfshi-
jnë tema të gramatikës së tekstit, të analizës së 
diskursit dhe të fonologjisë. Botoi punime për 
klasifikimin e mbiemrave të shqipes dhe për 
kohët e foljeve. Botoi monografinë “Shqipëria 
dhe shqiptarët në ‘New York Times’ në kohën e 
shpalljes së pavarësisë (1911-1913)” (2014) dhe 
“Hyrje në gramatikën e tekstit të gjuhës shqipe” 
si bashkautor (2015). (Imri Badallaj) 

RUGoVA edmond (1957-). Futbollist. Lindi 
në Pejë. Shkollën fillore dhe të mesme i kreu në 
Prishtinë, kurse Shkollën e Lartë Komerciale 
në Pejë. Në moshë 9-vjeçare filloi karrierën 
e futbollistit në KF “Pionieri” të Prishtinës, 
kurse si16 vjeç debutoi për skuadrën e parë të 
KF “Kosova” nga Obiliqi. Një kohë luajti edhe 
për “Lirinë” e Prizrenit, kurse më pas kalon në 
radhët e “Prishtinës” dhe i takon “brezit të artë” 
të kësaj skuadre. Nga viti 1985 shpërngulet 
në Nju-Jork të SHBA-së, ku vazhdoi të luajë 
për “Nju-Jork Kozmos” (New York Cosmos) 
e më vonë edhe në “Kanzas Siti Komets” 
(Kansas City Comets). Ka qenë menaxher i 
një kompanie për zhvillimin e futbollit dhe 
themelues i shkollës së futbollit në Kansas. 
Për një kohë u kthye në Kosovë, ku emërohet 
përzgjedhës i përfaqësueses së Kosovës, e më 
pas edhe drejtor i përgjithshëm i KF “Prishtina”. 
Jeton në SHBA. (Baki Berisha)

RUGoVA Ibrahim (1941-2006). President 
i Republikës së Kosovës, politikan, shkrim-
tar. Lindi në fshatin Cerrcë, komuna e Is-
togut. Kur ishte njëvjeçar, komunistët jugo- 

sllavë ia pushkatuan të 
atin (Ukë Rugova) dhe 
gjyshin (Rrustë Rugo-
va). Pas shkollimit fillor 
në vendlindje, mbaroi 
shkollimin e mesëm në 
Pejë, kurse studimet i 
kreu në degën e gjuhës 
dhe të letërsisë shqipe 
të Fakultetit Filozofik të 

Universitetit të Prishtinës (1971). Ishte redak-
tor në gazetën e studentëve “Bota e re” dhe në 
revistën shkencore “Dituria” (1971-72). Pas 
diplomimit, për dy dekada punoi në Institutin 
Albanologjik të Prishtinës si hulumtues në fush-
ën e letërsisë. Për një kohë ishte edhe kryereda-
ktor i revistës “Gjurmime albanologjike”, botim 
i këtij Instituti. Një vit akademik (1976/77) 
qëndroi në Paris, në Ecole Pratique des Hautes 
Etudes. Doktoroi më 1984 në fushën e letërsisë 
në Universitetin e Prishtinës. 
Deri në fund të viteve ’80 të shekullit të kaluar, 
I. Rugova zhvilloi aktivitet të dendur letrar. 
Në vitin 1988 u zgjodh kryetar i Shoqatës së 
Shkrimtarëve të Kosovës, e cila u bë bërthamë 
e fuqishme e lëvizjes shqiptare, që kundër-
shtonte sundimin komunist serb dhe jugo-
sllav në Kosovë. Nga krijimtaria e tij letrare,  

veçohen librat: “Prehje lirike“ (1971), “Kah teo-
ria“ (1978), “Strategjia e kuptimit“ (1980), “Ve-
pra e Bogdanit 1675-1685“ (1982), “Refuzimi 
estetik” (1982), “Refuzimi estetik” (1987), “Pa-
varësia dhe demokracia” (1991) etj. Më 1996 u 
zgjodh anëtar korrespondent i Akademisë së 
Shkencave dhe të Arteve të Kosovës. Në vitin 
2005 Shtëpia Botuese “Faik Konica” e Prishti-
nës botoi kompletin e veprave të I. Rugovës në 
tetë vëllime. 
Në jetën politike I.Rugova hyri më 23 dhje-
tor 1989, kur u zgjodh kryetar i Lidhjes De-
mokratike të Kosovës (LDK), partisë së parë 
politike në Kosovë, e cila sfidoi drejtpërdrejt 
regjimin komunist në fuqi. Nën udhëheqjen e 
tij LDK-ja, në bashkëpunim me forcat e tjera 
politike shqiptare në Kosovë dhe me Kuvendin 
e atëhershëm të Kosovës, përmbylli kornizën 
ligjore për institucionalizimin e pavarësisë së 
Kosovës, me Deklaratën e Pavarësisë (2 kor-
rik 1990), me shpalljen e Kosovës republikë 
(miratimi i Kushtetutës më 7 shtator, 1990), 
me referendumin popullor për pavarësinë 
dhe sovranitetin e Kosovës (shtator 1991), me 
zgjedhjet e para shumëpartiake për Kuvendin 
e Kosovës dhe me zgjedhjet presidenciale në 
Republikën e Kosovës (24 maj 1992). Në ato 
zgjedhje të para postkomuniste në Kosovë, 
LDK-ja fitoi shumicën e vendeve në Kuvend, 
ndërsa I. Rugova u zgjodh Kryetar i Repu-
blikës së Kosovës. Në zgjedhjet e dyta në mars 
të vitit 1998, u rizgjodh Kryetar i Republikës së 
Kosovës, kurse partia që e kryesonte, LDK-ja, 
fitoi shumicën e vendeve në Kuvendin e Re-
publikës së Kosovës. Gjatë bombardimeve të 
NATO-s kundër Serbisë, I. Rugova qëndroi me 
familjen e tij në Prishtinë, si peng i pushtuesit 
serb. Në gjendjen e arrestit shtëpiak do të dety-
rohej të takonte në Beograd ish- kryetarin e 
RFJ-së, S. Millosheviqin dhe, nën presion, të 
nënshkruante një deklaratë për ndaljen e bom-
bardimeve të NATO-s. Në fund të periudhës së 
bombardimeve u largua nga Kosova, me ndi-
hmën e Qeverisë Italiane dhe deri në çlirimin 
e Kosovës qëndroi me familjen në Romë. Pas 
hyrjes së trupave të KFOR-it u kthye në Kosovë 
dhe u bë pjesë e institucioneve transitore të 
Kosovës në periudhën e UNMIK-ut. Në zgje-
dhjet e organizuara nga UNMIK-u, LDK-ja 
nën udhëheqjen e I. Rugovës fitoi në zgjedhjet 
lokale (në tetor të vitit 2000) dhe në zgjedhjet 
e para të përgjithshme (2001). Në vitin 2002 

I. Rugova u zgjodh president i Kosovës dhe u 
rizgjodh në këtë post në vitin 2004. 
Si mbështetës i opsionit paqësor për zgjidhjen 
e çështjes së Kosovës gëzoi përkrahje të insti-
tucioneve të ndryshme ndërkombëtare dhe u 
nderua me shumë çmime prestigjioze: Çmimi 
për paqe i Fondacionit Paul Litzer në Dani-
markë (1995), Doktor Honoris Causa i Univer-
sitetit të Parisit VIII në Sorbonë, Francë (1996), 
Çmimi “Saharov” i Parlamentit Europian 
(1998), Çmimi për paqe të qytetit Münster, 
Gjermani (1999) dhe u shpall qytetar nderi i 
qyteteve italiane: Venecia, Milano dhe Breshia, 
pastaj Çmimi për paqe i Unionit Demokratik 
të Katalonisë “Manuel Carrasco i Formiguera”, 
Barcelonë, Spanjë (2000), Çmimi i Europës për 
vitin 2004 (i Fondacionit Paneuropian Cou-
denhove-Kalergi), Senator Nderi i Europës nga 
Senati i Europës (Atverpen, 2004) dhe çmimi 
nga Këshilli i Qytetit të Nju-Jorkut (2005). 
I. Rugova ushtroi postin e presidentit të 
Kosovës deri më 21 janar 2006, kur ndërroi 
jetë në Prishtinë. Në ceremoninë varrimit të tij 
morën pjesë personalitete të njohura politike 
dhe burrështetas të shumtë nga bota. (Blerim 
Reka)

RUGoVA Mujë (1945-). Kimist, profesor uni-
versiteti. Lindi në Haxhaj, Pejë. Arsimimin bazë 
e mori në vendlindje dhe në Pejë, studimet i 
mbaroi në Fakultetin e Shkencave Matematike-

Natyrore (FSHMN) të 
Universitetit të Prishti-
nës (1970). Studimet 
pasuniversitare për kimi 
fizike me radiokimi dhe 
tezën e disertacionit e 
mbrojti në FSHMN të 
Universitetit të Zagre-
bit (1981). Që në vitin 
1971 zgjidhet asistent 

në degën e kimisë të Fakultetit Filozofik, ku 
më pastaj po në këtë degë të FSHMN-së do t’i 
marrë të gjitha gradat universitare. Ka ushtruar 
funksione dhe detyra me përgjegjësi në insti-
tucionet e arsimit të lartë në Kosovë, përfshirë 
edhe atë të rektorit të Universitetit të Prishtinës 
(2009-2012). Ka publikuar disa punime shken-
core e kumtesa dhe është autor i një teksti uni-
versitar (“Kimia inorganike”). (Nexhat Daci) 

RUGoVA Rrustem (1946-). Gazetar. Lindi 
në fshatin Cerrcë të Istogut. Arsimin fillor 

MUJË RUGOVA

RUGOVA



1447

e kreu në Istog, shkollën normale në Pejë, 
ndërsa studimet për gjuhë dhe letërsi shqipe në 
Fakultetin Filozofik të Prishtinës. Në gazetën 
“Rilindja” filloi të punonte nga viti 1973, së 
pari si korrespondent nga Istogu dhe më pas 
gazetar në redaksi në Prishtinë. Shkroi raporte 
për ngjarjet e ndryshme nga forumet politike 
të vendit, nga proceset gjyqësore etj. Për punën 
profesionale u nderua me një sërë çmimesh 
dhe mirënjohjesh. Pas luftës së vitit 1999 punoi 
në gazetën “Bota sot” dhe në të përditshmen 
“Zëri”. Është autor i librit historiografik “Varret 
e përbashkëta” (1997) dhe i librit publicistik 
“Kujtime nga fëmijëria dhe rinia e Ibrahim 
Rugovës” (2013). (Ibrahim Berisha)

RUGoVA Safete (1946-). Aktore. Lindi në  
Gjakovë. Shkollën fillore e mbaroi në vend-
lindje, ndërsa gjimnazin në Prishtinë. Mbaroi 
studimet për aktrim në Shkollën e Lartë Peda-

gogjike dhe studimet për 
gjuhë e letërsi shqipe në 
Fakultetin Filozofik të 
Universitetit të Prishti-
nës. Në Teatrin Popullor 
Krahinor (TPK) u an-
gazhua që në vitin 1968 
dhe që atëherë luajti në 
një sërë shfaqjesh teat-
rore, si “Mbreti Edip” 

(1970), “Perkolgjinajt” (1970), “Gjenerali i ush-
trisë së vdekur” (1972), “Ana Karenina”, “Ham-
leti” (1981), “Varri i qyqes” (1983), “Babai” 
(1997) “Komploti Ilir” (2004) etj. Luajti edhe 
në filmat e metrazhit të gjatë: “Përroi vërshues” 
(1981), “Kur pranvera vonohet” (1980), “Njer-
iu prej dheu” (1984) etj. Në vitin 2011, në 
TKK luajti rolin kryesor në shfaqjen “Nata e 
Helverit” në regji të A. Bashës. Pas vitit 2000, 
përmes Shoqatës “Motrat Qiriazi” realizoi disa 
shfaqje dhe projekte të tjera teatrore, kryesisht 
me tematikë për të drejtat e gruas. Për kon-
tributin e saj si aktore, në vitin 2012 u dekorua 
me Medaljen Presidenciale të Meritave. (Besim 
Rexhaj)

RUGoVËS (e FoLMJA e). Bën pjesë në gru-
pin veriperëndimor të të folmeve gege, mirëpo 
për disa elemente përkon edhe me gegërishten 
verilindore, përkatësisht me të folmet e Ko- 
sovës. Përkatësia veriperëndimore e saj dë-
shmohet me ruajtjen e disa prej tipareve më 
karakteristike të këtij grupi të folmesh, ndërkohë 

që përkimi me gegërishten verilindore është 
rezultat i kontaktit të përhershëm gjuhësor 
dhe i migrimit të popullatës nga bjeshka 
në vendbanime të rrafshëta, vende ku flitet 
gegërishtja verilindore. Në fushë të morfologjisë 
dhe të sintaksës del mjaft unike, ndërkohë 
që në fushë të fonetikës vërehen dallime, por 
jo në përmasa të theksuara. Ka një inventar 
prej 18 fonemash zanore dhe 28 fonemash 
bashkëtingëllore. Gjatësia e zanoreve dhe 
hundorësia kanë vlerë fonologjike. Rotacizmi 
del te përemri i pacaktuar njâri<njëri, pastaj 
te ndonjâri dhe asnjâri. Fonema ë tek mbiem-
rat e formuar me prapashtesën -shëm është 
alternuar në fonemën i, si: i moçim-i moçëm, 
i sjellshim-i sjellshëm. Në këtë të folme ruhet 
diftongu ua: grua, krua, prrua te emrat që 
përfundojnë me rrokje të hapur; te pjesorja e 
foljeve: xhua, fillua, pūnua; te koha e tashme: 
dua, drua, ndërkohë që në këtë areal gjuhësor 
del paralelisht edhe togu zanor ue i gegërishtes 
verilindore: grue, bluej, msues. Tingulli nj ka 
kaluar në -j. Ruhet vetëm te disa përemra të 
pacaktuar, si: njâra, ndonjëri. Qiellzoret q-gj, 
si në të folmet e gegërishtes verilindore, kanë 
kaluar në afrikatet ç dhe xh. Fonemat r dhe R 
ruhen dhe krijojnë kundërvënie fonologjike. 
Grupet e vjetra kl dhe gl kanë dhënë kį dhe gį, 
p.sh.: kįumsht dhe gįuha. Në këtë areal togu 
konsonantik mb jep tri reflekse: mb-b; mb-m 
dhe mb-p. Të njëjtën rrugë zhvillimi ka ndjekur 
edhe togu nd. Togjet ng dhe ngj janë reduktuar 
në elementin e dytë, të cilët kanë evoluar për-
fundimisht në fonemat k dhe ç, p.sh.: cung-cûk 
dhe ngjyej-çyej. Në këtë të folme shpesh ndodh 
edhe shurdhimi i bashkëtingëlloreve të zëshme 
në fund të fjalës, tipar ky qenësor i toskërishtes. 
Përdoren dendur emrat e prejardhur nga sub-
stantivimi i mbiemrave foljorë, p.sh.: t’ardhunit, 
d’vramit. Emrat e tipit krua, ftua, thua në rasën 
kallëzore të pashquar e ruajnë togun ua, ndërsa 
në të shquarën e rrudhin në o, p.sh. krua/kroni. 
Përemri vetor unë del në trajtën ū. Në këtë të 
folme përdoret përemri pyetës i sejt. Del edhe 
aoristi sigmatik, si p.sh. ra:sh, pa:sh. Kohët 
analitike të dëftores: e kryera, më se e kryera 
dhe e kryera e tejshkuar dalin me nga dy for-
ma, d.m.th. e kryera e parë: kâ la: dhe e kryera 
e dytë: kâ pa la:; më se e kryera e parë: kisha 
la: dhe më se e kryera e dytë: kisha pa la:, si 
dhe koha e kryer e tejshkuar e parë: pata la: dhe 
e kryera e tejshkuar e dytë: pata pa la:. Funk-
sionet e lidhores i mbulon paskajorja, ndërsa  

përcjellorja ndërtohet me pjesëzën tye+pjesorja 
e foljes p.sh,: Ishna tye te:j. E folmja e Rugovës 
shtrihet në 13 katunde malore, ndërsa folësit e 
saj, edhe pse të zbritur shumica në tokat pjel-
lore të rrethit të Pejës, pavarësisht nga mosha, 
ruajnë të folmen e tyre. (Haki Hysenaj)

RUKIQI Mehmet (1936-). Mbledhës dhe stu-
diues i folklorit. Lindi në Verboc të Drenicës. 
Shkollën fillore e kreu në Gllogoc, Shkollën 
Normale dhe Fakultetin e Filozofisë, degën 
e letërsisë dhe të gjuhës shqipe i mbaroi në 
Universitetin e Prishtinës, ku kreu dhe studimet 
pasuniversitare dhe mbrojti tezën e doktoratës. 
Ishte mësues dhe mësimdhënës në disa shkolla 
në Drenicë, kurse nga viti shkollor 1972/73 u 
punësua në Shkollën teknike “19 Nëntori “ në 
Prishtinë, por u përjashtua nga puna për arsye 
politike. Punoi si përkthyes deri në pensionim 
në Kuvendin Komunal të Prishtinës. Nga 
folklori i mbledhur në Drenicë ka botuar tetë 
vëllime me anekdota: “Anekdota popullore” 
(2001-2015) dhe dy vëllime “Këngë dasme” 
(2009). Ka botuar edhe veprat studimore 
“Krijues dhe bartës të tregimeve popullore në 
Drenicë” (1998), pastaj monografitë “Tahir 
Berisha” (2008) dhe “Azem Galica” (2013) etj. 
(Adem Zejnullahu)

RUKoVCI Nezaqete (1956-). Gazetare. Lindi 
në Prishtinë. Shkollimin fillor dhe gjimnazin 
i kreu në Prishtinë, ku mbaroi edhe studimet 
për gazetari dhe diplomaci në Fakultetin 
Juridik të Universitetit të Prishtinës (1997). 
Nga viti 1976 punoi gazetare në gazetën e 
përditshme “Rilindja”, ndërsa nga viti 1992 
në gazetën “Bujku” si redaktore-gazetare. Pas 
rihapjes së “Rilindjes” (1999), vazhdoi punën 
e gazetares, e në vitin 2000, krahas punës në 
gazetë, hapi emisionin “Gruaja dhe familja” 
në kuadër të “Radio-Rilindjes”. Gjatë punës në 
gazetari trajtoi tema që lidhen me pozitën dhe 
barazinë e gruas në Kosovë. Bashkëpunoi edhe 
me gazeta dhe revista të tjera në Kosovë dhe në 
diasporë. Më pas kaloi me punë në Ministrinë 
e Kulturës, si zyrtare për barazi gjinore dhe 
mundësi të barabarta. (Veli Bytyçi)

RUKS Mishel (Michel Roux) (1943-2009). 
Studiues dhe profesor në Universitetin të Tu-
luzit - Le Mirail. Lindi në Aurillac, departa-
menti i Cantal-it në Francën Jugore. Studioi 
gjeografinë dhe gjeopolitikën në Sorbonë, ku 
u diplomua në vitin 1966. Interesimi i tij për 

Ballkanin dhe ish-Jugo-
sllavinë nisi që nga koha 
e studimeve (për temë 
të diplomës universi-
tare kishte Beogradin 
dhe problemet urbano-
funksionale të tij). Më 
vonë u bë njëri nga spe-
cialistët më të njohur 
francezë për Ballkanin 

dhe veçanërisht për Kosovën dhe shqiptarët 
në trevat e ish-Jugosllavisë. Bëri doktoratën 
shtetërore me titull “Shqiptarët në Jugosllavi” 
(Les Albanais en Yougoslavie), që u botua në 
vitin 1992. Menjëherë pas çlirimit të Kosovës, 
në vitin 1999, botoi edhe librin tjetër me titull 
“Kosova-dhjetë çelësa për ta kuptuar” (Le 
Kosovo-dix clés pour le comprendre). Publikoi 
edhe shumë artikuj, studime dhe shkrime në 
revista të ndryshme shkencore dhe veçanërisht 
në ato politikologjike, si dhe në gazeta ditore të 
Francës dhe jashtë saj, për Kosovën dhe shqip- 
tarët. Mori pjesë në shumë tryeza, konfe- 
renca dhe debate për Kosovën në vitet ‘90 dhe 
pas luftës së Kosovës. Ndikimi i tij, në favor të 
Kosovës dhe shqiptarëve ishte i madh dhe në 
sferën politike dhe ushtarake. Për kontributin e 
tij shkencor dhe angazhimet politike në të mirë 
të Kosovës dhe pavarësisë së saj, në vitin 2000 
Akademia e Shkencave dhe e Arteve e Kosovës 
e zgjodhi anëtar të jashtëm të saj. Vdiq dhe u 
varros në Braks, afër Tuluzit. (Hivzi Islami) 

RUNIKU. Fshat në Drenicë, rreth 14 km në 
veriperëndim të Skënderajt. Shtrihet përgjatë 
rrugës magjistrale Pejë-Mitrovicë, në lartësinë 
mbidetare 680 m. Sipërfaqja e komunës 
kadastrale 1,135 ha. Përmes magjistrales Pejë-
Mitrovicë lidhet me Istogun dhe qendrat e tjera 
të Rrafshit të Dukagjinit, ndërsa nëpërmjet 
fshatit Llaushë lidhet me Skënderajn. Është 
ndër vendbanimet më të vjetra të Drenicës dhe 
Kosovës në përgjithësi. Gërmadhat e kështjellës, 
të njohur me emrin Gradishte, që ndodhen në 
ngastrën e fshatit dëshmojnë për vjetërsinë e 
vendbanimit. Runiku në vitin 1921 kishte 423 
banorë, në vitin 1948 numëronte 764 banorë, 
ndërsa në regjistrimin e fundit (2011) kishte 
1,586 banorë. Popullsia merret me bujqësi 
dhe blegtori. Kultivohen drithërat, pemët dhe 
perimet. Ka disa dyqane tregtare e zejtare. 
Është bashkësi lokale në të cilën gravitojnë 
vendbanimet: Banjë, Çitak, Kastriot (Kostërc), 

Leqinë, Pemishtë (Padalishtë), Radishevë dhe 
Syriganë. Me planin zhvillimor komunal, 
Runiku shndërrohet në nënqendër urbane, e 
cila përfshin edhe vendbanimet: Qubrel, Lekaj 
(Rakinicë) dhe Vitak. Nga objektet e standardit 
shoqëror, Runiku ka shkollën 9-vjeçare, shkollë 
të mesme profesionale, qendër shëndetësore 
të mjekësisë familjare, qendrën e veterinarisë, 
disa njësi tregtare etj. (Ramiz Cërvadiku)

RUSAKoV Aleksandar (Jurevič) (1957-).
Gjuhëtar rus, profesor, albanolog, ballkanolog. 
Lindi në Leningrad (Shën Peterburg). Kreu 
studimet e larta në degën e gjuhës dhe të 
letërsisë shqipe të Fakultetit të Filologjisë të 
Universitetit Shtetëror të Leningradit (1979). 
Më 1980 nis të punojë në Institutin e Gjuhësisë 
të Akademisë së Shkencave (dega e Leningradit, 
nga viti 1992-Instituti i Studimeve Linguistike). 
Më 1992 filloi punë në katedrën e gjuhësisë së 
përgjithshme dhe më 2001 u vu në krye të degës 
së shqipes. Interesat kërkimore-shkencore i ka 
në një varg të gjerë fushash: historia e gjuhës 
dhe e letërsisë shqipe, gramatika e shqipes, 
kontaktet e shqipes me gjuhët përreth, gjuhët 
ballkanike, gjuha rome. Studimet e realizuara 
i shërbejnë si bazë për të nxjerrë përfundime 
në rrafshin e përgjithshëm të gjuhësisë 
indoeuropiane, tipologjisë linguistike dhe 
studimeve të kontakteve gjuhësore. Është 
autori i artikujve të shumtë kushtuar gjuhës së 
teksteve të vjetra shqipe, fonetikës historike, 
dukurive ballkanike dhe veçorive tipologjike 
të shqipes. Me disertacionin “Interferenca 
gjuhësore dhe ndërrimi i kodeve (dialekti rom 
i Veriut të Rusisë nga pikëpamja e kontakteve 
gjuhësore)” (Interferencija i pereključenie 
kodov (severnorusskij dialekt ciganskogo 
jazyka v kontaktologičeskoj perspektive) mori 
gradën doktor i shkencave filologjike (2004). 
Kryeson projektin “Korpusi nacional i gjuhës 
shqipe”. Merr pjesë në aktivitete të ndryshme 
shkencore në fushën e albanologjisë dhe 
ballkanologjisë, përfshirë Seminarin e Gjuhës, 
Letërsisë dhe Kulturës Shqiptare në Prishtinë. 
Botoi një sërë punimesh për gjuhën shqipe, 
kryesisht në fushën e sistemit foljor. (Marija 
Morozova)

RUSI Lutfi (1923-1981). Lindi në Dibër (Ma-
qedoni). Mësimet e para i mori në vendlindje. 
Mori pjesë aktive në Luftën e Dytë Botërore. Pas 
lufte ka punuar gazetar në Radio-Shkup dhe 

redaktor përgjegjës e kryeredaktor në gazetën 
e vetme të përditshme në gjuhën shqipe në 
Maqedoni “Flaka e vëllazërimit”, derisa u pen-
sionua. Shkroi tregime, monografi, romane, 
kujtime dhe ka përkthyer një varg librash nga 
letërsia, publicistika dhe materialet didaktike. 
Në vitin 1952 bashkë me Mehmedali Hoxhën 
botoi përmbledhjen për fëmijë “Vjersha”. Pas 
saj botoi librat: “Brigada e lepujve” (1968), 
“Rrëfime partizane” (1974), “Mbrujtja” (1975), 
“Dy shokët (1977), “Dëshmi” (1977), “Ibe Pali-
kuqja” (1979), “Shurdhmemeci” (1981). Është 
bashkautor i Fjalorit maqedonisht shqip (me 
M. Qorveziroskin). Edhe pse pjesën më të 
madhe të punës e bëri në fushën e gazetarisë, 
ai shquhet si krijues i fillimeve të letërsisë për 
fëmijë në gjuhën shqipe në ish-Jugosllavi. (Fat-
mir Sulejmani)

RUSI Myqereme (1958-). Psikologe, profe-
sore universiteti. Lindi në Tetovë, ku kreu 
edhe shkollën fillore dhe të mesme. Studioi 
psikologjinë në Universitetin e Shkupit. Në 
vitin 1996 magjistroi, ndërsa në vitin 1997 
doktoroi në Fakultetin e Shkencave Sociale të 
Universitetit të Tiranës. Ishte ndër themeluesit 
e Universitetit të Tetovës, ku fillimisht pu-
noi si asistente, më pas edhe mësimdhënëse e 
psikologjisë. M. Rusi ishte mësimdhënëse edhe 
në Fakultetin e Mësuesisë dhe në Fakultetin 
Filozofik të Universitetit të Prishtinës. Si aktiv-
iste për të drejtat e shqiptarëve në Maqedoni, 
në vitin 1992 u zgjodh kryetare e Lidhjes së 
Gruas Shqiptare në Maqedoni. Ishte pjesë-
marrëse në konferenca shkencore dhe botoi 
disa punime shkencore. Është bashkautore e 
teksteve  “Metodika e edukimit parashkollor” 
(1999) dhe “Psikologjia medicinale” (2012). 
(Hatixhe Vojka-Ismajli)

RUSINoVCI Adem (1967-). Skulptor. Lindi 
në Prishtinë. Mbaroi shkollimin fillor dhe të 
mesëm në Prishtinë. Kreu Fakultetin e Arteve, 
degën e skulpturës po ashtu në Prishtinë. Është 
mësimdhënës në Fakultetin e Arteve të Univer-
sitetit të Prishtinës (UP). Hapi një sërë ekspozi-
tash personale, ndër të cilat veçohen: në Shkup 
në Muzeun e Arteve Bashkëkohore (1995), 
në Prishtinë në Galerinë e Arteve të Kosovës 
(2005, 2010), pastaj ekspozita në ambient të ha-
pur pranë Rektoratit të UP-së etj. Mori pjesë në 
një sërë ekspozitash të përbashkëta në vend dhe 
në botën e jashtme, si në sallonet pranverore, 

në ekspozitat e rregullta 
vjeshtore, në Bienalen 
Ndërkombëtare të Viza-
timit etj. Mori pjesë në 
manifestime kulturore 
ndërkombëtare, si në 
SHBA, Britani të Ma- 
dhe, Gjermani, Por-
tugali, Spanjë, Poloni 
etj. Është fitues i disa 

çmimeve profesionale nga fusha e arteve 
pamore, filmike dhe konceptuale, si në: SEE 
Film Festival, Paris (2012), në Bienalen e Viza-
timit (2006), pastaj çmimin e parë në Sallonin 
e Nëntorit (2001) etj. Vepra e tij është pjesë e 
Fondit të artistëve të shekullit XX në Muzeun 
e Artit Bashkëkohor të Shkupit. (Agim Rudi)

RUSTeMI Ferit (1947-). Gjuhëtar, profesor. 
Lindi në Tetovë, ku kreu shkollën fillore dhe 
të mesme. U diplomua për gjuhë dhe letërsi 
angleze në Universitetin e Shkupit. Studimet 
pasuniversitare i mbaroi në Universitetin e 
Zagrebit, ndërsa studimet e doktoratës i ndoqi 
në SHBA (1985). Temën e doktoraturës e 
mbrojti në Prishtinë (2003). Punoi në gjimnazet 
e Ferizajt dhe të Tetovës. Në Fakultetin e 
Filologjisë të Universitetit të Prishtinës punoi 
nga viti 1975, ndërsa më 1983 u zgjodh 
ligjërues. Si lëndë kryesore mbajti gjuhësinë e 
përgjithshme dhe historinë e gjuhës angleze. 
Botoi një varg punimesh që lidhen me çështje 
të standardizimit të gjuhës dhe të kontakteve 
të shqipes me anglishten. Punoi edhe në 
Universitetin e Europës Juglindore në Tetovë. 
(Linditë Rugova)

RUSHITI Burbuqe (1961-). Gazetare. Lindi 
në Prishtinë. Shkollën fillore dhe gjimnazin i 
kreu në Prishtinë, më pas studimet për gjuhë 
dhe letërsi shqipe në Fakultetin Filologjik të 
Universitetit të Prishtinës. Për disa vite ishte 
gazetare dhe moderatore e programeve të 
ndryshme të Radio Prishtinës deri në dëbimin 
e shqiptarëve nga institucionet më 1990. Gjatë 
viteve ’90 punoi për agjenci dhe mediume të 
ndryshme. Më 1999 botoi në Stamboll librin 
“Më mungon era e Kosovës”, ndërsa më 2006 
përmbledhjen me poezi “E diela në dhomën 
time”. Është korrespondente për Ballkan e 
Televizionit turk NTV. (Nehat Islami) 

RUSHITI Hasim (1962-). Profesor universiteti 
në fushën e sportit. Lindi në Rashincë të 

Shtimes. Kreu Fakultetin e Shkencave Sportive 
në Prishtinë më 1986. Studimet pasuniversitare 
i regjistroi në Fakultetin e Kulturës Fizike të 
Universitetit të Zagrebit, ndërsa i përfundoi 
në Universitetin e Prishtinës më 1999. Dy 
vjet më vonë (2001) arrin gradën e doktorit 
të shkencave sportive. Që nga viti 1987 ka 
punuar mësimdhënës në Fakultetin e Kulturës 
Fizike të Universitetit të Prishtinës, duke i 
arritur të gjithë titujt universitarë, përfshirë 
edhe titullin profesor i rregullt (2013). Është 
autor dhe bashkautor i punimeve profesionale 
dhe shkencore nga fusha e sportit. (Albatrit 
Matoshi)

RUSHITI Liman (1942-). Historian. Lindi në 
fshatin Sazli të Ferizajt. Shkollën fillore dhe të 
mesme i kreu në Ferizaj, ndërsa në Prishtinë 
mbaroi studimet për histori në Fakultetin Filo-
zofik të Prishtinës (1967). Po në atë vit u zgjodh 
asistent në Entin e Historisë së Kosovës. Më pas 
kreu studimet pasuniversitare, mbrojti temën e 
disertacionit të doktoratës (1980) për lëvizjen 
kaçake në Kosovë. Punoi në Institutin e Histo-
risë të Kosovës dhe botoi një sërë punimesh në 
revista shkencore, si dhe mori pjesë në shumë 
simpoziume e kongrese shkencore në Kosovë 
e jashtë saj. Është autor i disa monografive his-
torike dhe teksteve shkollore për lëndën e his-
torisë. Ndër veprat e botuara veçohen: “Lëvizja 
Kaçake në Kosovë 1918-1928” (1981), “Rretha-
nat politiko-shoqërore në Kosovë 1912-1918” 
(1986), “Kujtime për Lëvizjen Kaçake” (2003), 
“Ndarja territoriale dhe rregullimi adminis-
trativ i Kosovës 1878-1941” (2004) etj. Është 
bashkautor në veprën “Historia e popullit 
shqiptar III”, botim i Akademisë së Shkencave 
dhe i Instituti i Historisë së Shqipërisë (2007).  
(Fitim Rifati) 

RUSHITI Mulla Kadri (1905-1979). Teolog 
islam, atdhetar. Lindi në fshatin Llashticë të 
Gjilanit. Mësimet e para i mori në vendlindje, 
më pas i vazhdoi më 1918 në Medresenë 
“Atik” po në Gjilan. Pas medresesë u angazhua 
si pedagog në mejtepin e Zhegrës (1928-
1930), ndërsa më vonë u emërua në detyrën 
e kryeimamit, përkatësisht të inspektorit të 
xhamive për rrethinën e Gjilanit. I përket 
brezit të atdhetarëve, që nuk u pajtua me 
aneksimin e Kosovës nga Serbia dhe gjatë 
vitit 1943-44 mori pjesë në luftën e Preshevës 
për mbrojtjen e kufirit nga Serbia. Ka qenë 

anëtar dhe mbështetës i Organizatës Nacional 
Demokratike Shqiptare. Për shkak të aktivitetit 
patriotik, u burgos më 1944, ndërsa pas daljes 
nga burgu iu përkushtua profesionit të imamit, 
detyrë që e kreu në disa fshatra të Anamoravës. 
Luajti rol të rëndësishëm në pajtimin e 
ngatërresave e gjaqeve, u angazhua kundër 
shpërnguljes së shqiptarëve në Turqi dhe ishte 
mbështetës i madh i masivizimit të shkollës 
shqipe. Në popull njihej edhe si Mulla Kadri 
Llashtica. (Ramadan Shkodra)

RUSHITI Mustafë (1936-). Gazetar. Lindi në 
Prishtinë, ku kreu shkollën fillore, gjimnazin 
dhe Fakultetin e Drejtësisë. Fillimisht ishte në-
punës banke, ndërsa nga viti 1958 nis punë në 
gazetën “Rilindja”. Në redaksinë e kësaj gazete 
ushtroi detyra të ndryshme, si redaktor, ndih-
mës i kryeredaktorit, zëvendëskryeredaktor etj. 
Shkroi lajme, komente e analiza sidomos nga 
fusha e politikës. Për shumë vjet bashkëpunoi 
dhe më vonë edhe e drejtoi gazetën “Zëri i ri-
nisë”. Po ashtu ka shkruar edhe për botimet e 
tjera të “Rilindjes”, si “Shkëndija”, “Fjala”, “Ko-
sovarja” etj. Një kohë ka qenë korrespondent 
i agjencisë jugosllave të lajmeve “Tanjug” nga 
Kosova. Nga vitet ’90 jeton në SHBA. (Zenun 
Çelaj)

RUSHITI Sulejman (1972-). Regjisor. Lindi 
në Gostivar, ku kreu shkollën fillore dhe të 
mesme. Studimet për regji i kreu në Akademi-
në e Arteve në Tiranë. Bëri regjinë teatrore të 

veprave: “Makina Ham-
let” nga H. Myler (1996), 
“Policët” të S. Mrozhe-
kut (1997), “Mësimi i 
Badenit mbi pajtimin” 
nga B. Breht (1997), 
“Vdekja e bukur” e M. 
Matishiçit (1998), “Çifti 
i hapur” e D. Fo (1998), 
“Të ikësh larg nga gruaja 

jote” e R. Kuni (1998), “Genti” nga Sh. Delvina 
(2000), “Muzeu” nga K. Trebeshina (2001), 
“Kjo është lufta ime” nga A. Halimi (2002), 

“Vepra e plotë e Shekspirit, e shkurtuar lehtë” 
nga A. Long, D. Singer dhe J. Uinfeld (2008), 
“Me grusht tehut të thikës” nga A. Boal (2011), 
“Djemtë gazmorë” nga N. Simon (2014) etj. 
Bëri edhe disa regji televizive. Ishte drejtor i 
Teatrit të Kombësive në Shkup, deputet në Par-
lamentin e Maqedonisë dhe ministër i Arsimit 
dhe i Shkencës. (Salajdin Salihu) 

RUVARAC Ilarion (Arion Jovan Ruvarac) 
(1832-1905). Historian, arkimandrit dhe aka-
demik serb, themelues i kritikës historiografike 
serbe. Lindi në Mitrovicë të Sremit (Vojvodi-
në). U diplomua për drejtësi në Universitetin e 
Vjenës (1856) dhe u dorëzua murg në Krushe- 
doll (1861), kur u pagëzua me ermin Ilarion. 
Më pas ishte kryemurg (arkimandrit) i Mana-
stirit të Gërgetegut (Vojvodinë). I. Ruvarac u 
përcaktua për metodologjinë e studimit kom-
parativ të historisë, duke pasur model histori-
anin e shquar austriako-gjerman, Leopol von 
Ranke, dhe u bë themelues i kritikës së his-
toriografisë serbe. Doli kundër historiograf-
isë së romantizmit nacionalist serb, e cila nuk 
mbështetej në burime, por në traditën popu- 
llore, në jetëshkrimet e shenjtorëve, në legjenda 
dhe rrëfime popullore. Kritikoi Panta Sreçkov-
iqin, përfaqësuesi kryesor i kësaj historiografie. 
Po kështu polemizoi edhe me Milosh S. Milo-
jeviqin, i cili u angazhua për organizimin e 
“Propagandës kombëtare në Serbinë e Vjetër” 
(Kosovë) etj. Ilarioni insistonte në leximin e 
drejtë të burimeve, sidomos të dokumenteve, si 
detyrë e parë e historianit dhe të vlerësohej nëse 
ato ishin origjinale, apo të falsifikuara. Shpërn-
guljen e Madhe Serbe të vitit 1690 e quajti “e 
ashtuquajtur”. Kritikoi Gjuragj Brankoviqin dhe 
Arsenije Çarnojeviqin, që, sipas tij, kishin kon-
tribuar për këtë shpërngulje. Duke u mbështe-
tur në dokumente të kohës, zvogëloi shumëfish 
shifrën e të shpërngulurve, për dallim nga histo-
rianë të tjerë serbë. Për pikëpamjet e tij u akuzua 
si “rrënues i shenjtorëve dhe i mitit të Kosovës”, 
“tradhtar”, “armik i popullit serb” etj. Shkrimet e 
tij janë me interes për historinë shqiptare, sido-
mos të Kosovës. (Ramiz Abdyli)

RUVARAC

SULEJMAN RUSHITI





RRACI Mehdi (1942-). Inxhinier i arki-
tekturës. Lindi në Gjakovë, shkollimin fillor 
dhe të mesëm i kreu në vendlindje dhe në 
Prishtinë, ndërsa studimet në Fakultetin e 
Arkitekturës të Universitetit të Shkupit (1968). 
Pas mbarimit të studimeve punësohet në 
Kuvendin Komunal të Gjakovës, si urbanist 
kryesor, ku ka luajtur rolin kryesor në 
hartimin e planit urbanistik të komunës. Në 
vitin 1971 fillimisht angazhohet asistent në 
degën e ndërtimtarisë të Fakultetit Teknik të 
Universitetit të Prishtinës, pastaj ligjërues për 
lëndën konstruksionet arkitektonike. Ishte 
udhëheqës i Komisionit për hapjen e seksionit 
te arkitekturës në Fakultetin Teknik, punë që u 
kurorëzua me sukses në vitin 1978. Për shumë 
vjet ishte shef i këtij seksioni në Fakultetin 
Teknik të UP-së. Është hartues dhe mbikëqyrës 
i shumë projekteve arkitektonike. (Flamur 
Doli). 

RRAFSHI I dUKAGJINIT. Krahinë e madhe 
gjeografike e historike në pjesën perëndimore 
të Republikës së Kosovës. Njihet edhe me 
emrin fushëgropa e Dukagjinit. Rrethohet 
nga Mali i Thatë dhe Mokna në veri; nga 
Bjeshkët e Nemuna dhe Podguri i Pejës në 
perëndim; nga Malësia e Gjakovës në juglindje; 
Pashtriku, Malet e Sharrit e Podguri i Prizrenit 
në jug; dhe nga mali i Milanovcit, Llapusha 
dhe Kodrat e Drenicës në lindje. Paraqet një 
fushëgropë të madhe tektonike, e formuar në 
fillim të miocenit, me fundosjen e bazamentit 
të përbërë nga shkëmbinjtë e vjetër, përgjatë 
thyerjeve tektonike anësore. Ka formë harkore, 
gjatësi afër 75 km, gjerësi 15-30 km dhe 
sipërfaqe 3,000 km². 
Korniza malore e Rrafshit të Dukagjinit është e 
ndërtuar kryesisht nga formacionet shkëmbore 
të moshës paleozoike dhe mesozoike, me 

morfologji glaciale, karstike e të fluvio-
denudimit.
Zona ultësinore (fushore) e Rrafshit të Du-
kagjinit është e ndërtuar nga sedimentet e mio-
cenit, pliocenit dhe kuaternarit. Sedimentet 
e miocenit, të cilët paraqiten në rrethinën e 
Pejës, Runikut e Suhogërllës, përfaqësohen 
nga mergelet, tufët, rërat, zhavorret dhe kon-
glomeratet kokërrimët, me disa shtresa të holla 
të linjitit. Sedimentet e pliocenit, shtresat e të 
cilëve janë horizontale, kanë përhapje relativ-
isht të madhe në rajonet e Pejës, Gjakovës e 
Prizrenit dhe përfaqësohen nga zhavorri, rërat 
dhe argjilat, në të cilët paraqiten edhe shtresa 
të trasha të linjitit (mbi 50 m) në rajonin e Kli-
nës, në Gjonaj afër Prizrenit etj. Sedimentet 
liqenore, të përbëra nga zhavorret, rërat argjilat 
dhe depozitimet e tarracave dhe ato lumore 
(aluviale), të përfaqësuara nga zhavorret, rërat 
dhe argjilat, kanë përhapje relativisht të madhe 
dhe paraqiten në pjesët ultësinore të rrjedhës së 
Drinit të Bardhë dhe të degëve kryesore të tij.
Zona ultësinore (fushore) e Rrafshit të Du-
kagjinit karakterizohet me morfologji krye-
sisht erozive dhe akumulative lumore dhe re-
liev fushor me lartësi mbidetare 320-520 m. 

RR

rrushi, molla, dardha, kumbulla) dhe drithërat 
e ndryshëm (misri, gruri, elbi). 
Rrafshi i Dukagjinit ka dendësi të madhe të 
popullsisë. Janë zhvilluar disa qytete të mëdha, 
si: Peja, Gjakova e Prizreni, si dhe një numër 
i qyteteve më të vogla dhe i vendbanimeve të 
shumta rurale. (Vahdet Pruthi)

RRAFSHI I KoSoVËS. Trevë gjeografike e 
historike në pjesën qendrore të Republikës së 
Kosovës. Njihet edhe si fushëgropa e Kosovës. 
Rrethohet nga malet e theksuara dhe kodrinat e 

tyre. Kufizohet nga Kollashini e Shala e Bajgorës 
në veri; me malet e Zhegovcit, në lindje; me 
Sharrin dhe Karadakun e Shkupit, në jug; dhe 
me Çiçavicën, Goleshin dhe malet e Jezercit në 
perëndim. Paraqet një fushëgropë tektonike, 
e fundosur në fund të miocenit dhe fillim të 
pliocenit, relativisht e ngushtë dhe e zgjatur 
në drejtimin veriveriperëndim-jugjuglindje, 
që shtrihet nga Mitrovica e deri te Kaçaniku, 
me gjatësi afër 84 km, gjerësi mesatare prej 10-
16 km, sipërfaqja afër 1,300 km² dhe lartësia 
mbidetare mesatare 550 m. Veçohet në pjesën 
veriore fusha e Mitrovicës dhe e Vushtrrisë, në 
pjesën qendrore rrafshi i Fushë-Kosovës dhe i 
Lipjanit dhe në pjesën jugore fusha e Ferizajt 
dhe e Kaçanikut.
Rrafshi i Kosovës ndërtohet kryesisht nga 
sedimentet e reja të pliocen-kuaternarit. 
Sedimentet e pliocenit të poshtëm përfaqësohen 
nga rërat e argjilat me linjit, në pjesët qendrore 
të fushëgropës dhe zhavorret, rërat dhe argjilat 
ranore, në pjesët anësore të saj. Sedimentet e 
kuaternarit, të cilat mbulojnë ato të pliocenit 
përgjatë rrjedhjeve të Sitnicës dhe Lepencit 
përfaqësohen nga sedimentet liqenore të 
pleistocenit, të përfaqësuara nga argjilat ranore 

Është e ndërprerë nga disa lugina lumore të 
sheshta, me rrafshe të gjera aluviale, tarraca lu-
more dhe rrafshe liqenore, të cilat e kanë kush-
tëzuar ndarjen në rajonin verior, në rrjedhjen e 
sipërme të Drinit të Bardhë (fusha e Pejës dhe 
e Burimit, Lugu i Baranit), rajonin e mesëm, në 
rrjedhjet e Erenikut, të lumit Krena dhe Llu-
kacit, nga Sukat e Cërmjanit dhe e Hereçit, deri 
te barriera gëlqerore e Gradishës (fusha e Gja-
kovës, Dushkaja, Anadrini) dhe rajonin e jugut 
të Rrafshit të Dukagjinit, nga Gradisha e deri 
në Prizren (fusha e Prizrenit, Podrima dhe fu-
sha e Suharekës).
Klima e Rrafshit të Dukagjinit është më e 
ngrohtë, më e lagësht dhe me më shumë të 
reshura shiu e bore se sa e Fushës së Kosovës. 
Klima e mesme kontinentale zotëron në pjesët 
e ulëta fushore, ndërsa e mesme kontinentale 
me ndikim mesdhetar, përmes Drinit të 
Bardhë, zotëron në pjesën jugore. Temperatura 
mesatare e janarit është 0.5-1.0°C, e korrikut 
21-23°C, ndërsa mesatare vjetore 11.0°C. Bien 
mesatarisht 700 mm reshje në vit. Erërat më 
të shpeshta janë ato të drejtimit perëndimor 
dhe jugperëndimor. Vlera mesatare vjetore e 
diellosjes në Pejë dhe në Prizren është 2,065 
orë/vit. 
Rrafshi i Dukagjinit dallohet për pasuri të 
mëdha ujore, të cilat përbëhen nga lumi Drini 
i Bardhë, i cili ka krijuar edhe kanionin tek Ura 
e Fshejtë, degët e tij (Bistrica e Pejës, e Deçanit, 
Lumëbardhi i Prizrenit, Ereniku, Klina, 
Toplluha) dhe burimet e shumta ujore buzë 
rrëzës, ndër të cilat më të rëndësishmet janë 
gurrat e Radavcit, e Istogut, e Vrellës, burimi i 
Ujit të Zi, i Studençanit, i Korishës, i Kushninit, 
i Vërmicës dhe burimi termomineral i Ilixhës 
së Pejës. Karakterizohet edhe me akuifere të 
rëndësishme të ujërave nëntokësore. Liqeni 
artificial i Radoniqit është krijuar në veri të 
Gjakovës, në afërsi të fshatit me të njëjtin emër. 
Në pjesën ultësinore të Rrafshit të Dukagjinit 
paraqiten tokat e murrme, të kuqërremta, të 
krijuara mbi sedimentet pliocenike (Pejë, Istog, 
Gjakovë, Baran, Prizren, Suharekë etj.) dhe 
tokat aluviale, mbi sedimentet e kuaternarit 
të luginave dhe tarracave të rrjedhave lumore. 
Janë tokat më pjellore që kanë mundësuar 
zhvillimin e bujqësisë intensive në Republikën 
e Kosovës. Bimësia natyrore e pjesës ultësinore 
përfaqësohet kryesisht nga dushku, plepi, 
verri, shelgjet, ndërsa ajo e kultivuar nga llojet 
e shumta të pemëve (gështenja, arra, hardhia e 

ngjyrë e kuqërremtë, zhavorret dhe rërat, që 
paraqiten në lindje të Ferizajt dhe sedimentet 
e tarracave lumore (zhavorr dhe rëra) përgjatë 
lumenjve kryesorë. Depozitimet proluviale në 
formë të grumbullimeve konike të çakëllit, të 
përzier me dhè, paraqiten në bregoret e ulëta 
anësore të fushëgropës së Kosovës, ndërsa 
depozitimet aluviale paraqiten në shtretërit e 
rrjedhjeve ujore (Lepenc, Nerodime, Sitnicë 
etj.).
Nga veprimtaria erozive lumore, e më pak nga 
veprimi i lëvizjeve të reja tektonike, sot Rrafshi 
i Kosovës është veçuar në pjesët e ultësirës 
dhe në pjesë të valëzuara kodrinore të ulët. 
Format e para janë të lidhura më së shpeshti 
me luginat e sheshta lumore, përkatësisht 
me pjesët qendrore, ndërsa format e tjera 
paraqiten në pjesët anësore të tij. Rrjeti lumor 
i Rrafshit të Kosovës është i konsiderueshëm, 
por lumenjtë e tij nuk janë të përhershëm dhe 
janë shumë të varur nga regjimi i të reshurave, 
prandaj për shkak të karakterit të tyre fushor, 
të luginave dhe të shtretërve të sheshtë dhe të 
cekët, përmbytin sipërfaqe të mëdha në pjesën 
qendrore. Lumi kryesor, Sitnica, i cili përshkon 
pjesën më të madhe të fushëgropës dhe me 
degët e saj më të rëndësishme (lumenjtë e 
Drenicës, Sazlisë, Zhegovcit, Janjevës, Llapit, 
Lushtës etj.), bart ujërat në drejtim të veriut për 
në Detin e Zi, ndërsa Lepenci, me degën e tij të 
Nerodimes rrjedh në drejtim të jugut. Për këtë 
arsye relievi i Rrafshit të Kosovës paraqet një 
ujëndarës ndërmjet Detit të Zi dhe detit Egje 
dhe ka kushtëzuar paraqitjen e bifurkacionit të 
lumit Nerodime afër Ferizajt. Rrafshi i Kosovës 
karakterizohet edhe me praninë e akuifereve 
intergranularë të ujërave nëntokësore.
Rrafshi i Kosovës ka klimë të theksuar 
kontinentale, me verë me temperaturë të lartë 
dhe të thatë, dimër të ftohët dhe relativisht 
të lagësht dhe erëra nga veriu. Temperatura 
mesatare vjetore është 10.4°C (janar -1.0°C, 
gusht rreth 20°C). Reshjet janë më të mëdha 
në pjesën jugore, ndërsa ato mesatare sillen 
rreth 600 mm. Diellosja sillet rreth 2,150 orë/
vit. Tokat kryesore janë smonica, tokat aluviale, 
moçalore, pseudoglej etj. Janë tejet të plleshme 
kur ujiten dhe mundësojnë zhvillimin e 
bujqësisë intensive. 
Në Rrafshin e Kosovës paraqiten sasi të mëdha 
të linjitit, argjilave, ndërsa në pjesët anësore 
kodrinore të tij ka rezerva të mëdha të plumb-
zinkut dhe magnezitit. Karakterizohet me 

dendësi të madhe të popullsisë. Vendbanimet 
kryesore janë Mitrovica, Prishtina, Ferizaj, si 
dhe një numër i vendbanimeve urbane dhe 
rurale. (Vahdet Pruthi)

RRAHMANI Agron (1971-1998). Veprimtar 
politik dhe ushtarak i Lëvizjes Kombëtare për 
Çlirimin e Kosovës (LKÇK) dhe i Ushtrisë 
Çlirimtare të Kosovës (UÇK). Lindi në fshatin 
Ballofc të komunës së Podujevës. Pasi kreu 
shkollën e mesme në Podujevë, u regjistrua në 
Fakultetin Teknik të Universitetit të Prishtinës. 
Bashkë me një grup shokësh formuan Lëvizjen 
Kombëtare për Çlirimin e Kosovës (LKÇK), 
e cila kishte synim luftën e armatosur për 
çlirimin e Kosovës. Në vitin 1993, pas një 
vale të arrestimeve të aktivistëve të LKÇK-së, 
A. Rrahmani kaloi në ilegalitet. Aktivitetin 
e përqendroi në përgatitjen, botimin dhe 
shpërndarjen e fletushkës “Çlirimi”, organ 
i LKÇK-së. Më pas u emërua komandant i 
njësitit të parë gueril, të formuar nga aktivistët 
e LKÇK-së. Në fillim të vitit 1998 ky njësit u 
bashkua me strukturat e njësive të UÇK-së. 
Më 12 maj 1998 në Lagjen e Muhaxhirëve në 
Prishtinë, A. Rrahmani, bashkë me Fatmir 
Humollin, ranë në pritë të forcave policore 
serbe. Në këtë përballje u vra A. Rrahmani, 
ndërsa Fatmir Humolli i plagosur arriti të 
tërhiqet. Në vitin 2013 u dekorua me Urdhrin 
“Hero i Kosovës”. (Ismet Cakiqi)

RRAHMANI Kujtim (1968-). Shkrimtar, 
studiues i letërsisë. Lindi në Podujevë, ku 
kreu shkollimin fillor dhe të mesëm. Ndoqi 
studimet në Universitetin e Prishtinës, ku mori 
gradën doktor i letërsisë me temën për prozën 
e Koliqit, Kutelit dhe Pashkut. Deri më tani ka 
botuar disa libra me studime, si: “Gramatika e 
fshehtë e motiveve” (1998), “Intertekstualiteti 
dhe Oraliteti: Koliqi, Kuteli, Pashku” (2002), 
si dhe librin eseistik “Antropoetikë - një 
confession” (2008), “Letra dhe ideologji” 
(2012). Ka botuar dhe dy romane: “Secili 
citonte Biblën” (1994),. “Vrimë e zezë, njolla 
blu dhe të kuqe” (1998), “Taksa e gjumit”, 
tregime (2016). Me dy romanet funksionalizoi 
intertekstualen dhe elementet postmoderne 
të teorizuara në dy veprat e para kritike. Me 
librin “Antropoetika”, një himn ky për poezinë, 
bën një sprovë personale dhe filozofike, duke 
i lidhur në një tekst-lexues, autor-lexues. Ka 
ndjekur kurse dhe studime postdoktorale në 

disa universitete amerikane dhe europiane. Ka 
fituar çmimin e parë për roman nga Shoqata 
e Shkrimtarëve të Kosovës më 1994. Punon 
në Institutin Albanologjik të Prishtinës. 
(Zejnullah Rrahmani)

RRAHMANI Nazmi (1941-). Romancier, 
botues. Lindi në Ballofc të Podujevës. Kreu 
edukimin fillor e të mesëm në Podujevë dhe 
Prishtinë, ndërsa studimet e larta për gjuhë dhe 

letërsi shqipe në Uni-
versitetin e Prishtinës. 
Më 1960 nisi punën si 
gazetar e pastaj si redak-
tor në Radio Prishtinë, 
e më vonë redaktor në 
revistën letrare “Jeta e 
re”. Për shumë vjet ishte 
redaktor në Redaksinë e 
Botimeve të “Rilindjes”, 

e për një kohë edhe udhëheqës i saj. Në letërsi 
hapin e parë të rëndësishëm e bëri me romanin 
“Malësorja “ (1965), e që ishte ndër romanet e 
para të prozës shqipe në Kosovë. Në këtë vepër 
me temë sociale nga fshati, autori trajtoi me re-
alizëm fatin e femrës shqiptare në një shoqëri 
dhe familje jo të zhvilluar. Meqë botimi i veprës 
u lidh me kohën e aspiratave për një zhvillim 
të përgjithshëm iluminist dhe emancipues të 
Kosovës, romani i tij “Malësorja” u bë shumë 
i dashur, u ribotua disa herë dhe hyri në lex-
imet e obliguara të nxënësve dhe studentëve. 
N. Rrahmani botoi edhe këto romane: “Tymi 
i votrës së fikun” (1969), “Toka e përgjakur” 
I, II (1973), “Pas vdekjes” (1975) dhe “Rruga e 
shtëpisë sime” (1978). Edhe në këto vepra jepet 
një pasqyrë e gjerë realiste e jetës rurale të Ko-
sovës në kushtet e rënda të sundimit të regjime-
ve të huaja, si dhe normave zakonore e bindjeve 
të prapambetura kryesisht në gjysmën e parë të 
shek. XX. Edhe pse në rrethana të rënda sociale, 
në të cilat formohen dhe veprojnë, personazhet 
e romaneve të N. Rrahmanit ruajnë virtyte të 
larta njerëzore e kombëtare. Është marrë edhe 
me përkthime, duke sjellë në shqip vepra të njo-
hura të letërsisë botërore dhe jugosllave. Gjatë 
tri dekadave të fundit N. Rrahmani nuk botoi 
vepra të reja. Është drejtues i Shtëpisë Botuese 
“Faik Konica” në Prishtinë. (Femi Cakolli)

RRAHMANI Zejnullah (1952-).  Romancier, 
tregimtar dhe studiues i letërsisë, akademik. 
Lindi në Ballofc, Podujevë, ku kreu gjimnazin. 

Mbaroi studimet për 
gjuhë dhe letërsi shqipe 
në Fakultetin Filozofik 
të Prishtinës, ku më pas  
kreu studimet pasuni-
versitare dhe doktoratën 
në fushën e teorisë 
së letërsisë. Në fillim 
punoi si gazetar në  re-
vistën  ”Fjala”. Nga viti 

1977 punon në Fakultetin e Filologjisë të 
Universitetit të Prishtinës. Në sistemin pa-
ralel të arsimit (1990-1999) ishte dekan i 
Fakultetit të Filologjisë. Veprat:  ”Zanoret e 
humbura”  (1974),  ”Udhëtimi i një pikë-uji” 
(1976),  ”E bukura e dheut”  (1977),  ”Sheshi i 
unazës” (1978), “Nga teoria e letërsisë shqipe” 
(1986) “Udhëtimi arbdhetar”  (1992),  ”Mjesh-
tri i vetmisë”  (1995),  ”Romani për Kosovën” 
(2000),  ”Jusufi” (2000),  ”Teoritë letrare klasi-
ke” (2001), ”Si të shkruhet disertacioni” (2001), 
“Arti i poezisë”  (2001),  ”Malësorja e Nazmi 
Rrahmanit ose arti i interpretimit” (2001), 
“Letërsia e mesjetës” (2002),  ”Ligjërata 
mbi artin  e Renesancës”  (2004), “Letërsia e 
Lindjes” (2005), “99 rruzaret prej smarag-
di” (2006), ”Kryevepra poezie” (2007), “Letërsi 
klasike greke” (2008), “Iluminacion” (2008), 
“Tregimet e Ballofcit” (2008), ”Lypësi dhe So-
phia” (2011), ”Pesë vakte” (2013). Z. Rrahmani 
ligjëron teorinë e letërsisë  dhe  teoritë letra-
re për shumë vjet me radhë. Si shkrimtar u sh-
faq në fillim të viteve shtatëdhjetë me romanin 
“Zanoret e humbura”, ku shpalosi poetikën e 
re narrative dhe begatinë e madhe të shprehjes 
gjuhësore e stilistike. Temës së lirisë shqiptare 
e njerëzore dhe kërkimit të saj do t’i kthehet 
edhe në dy romanet tjera, “Sheshi i Unazës” 
dhe “Udhëtimi arbdhetar”. Vepra e tij shpreh 
kërkesën e madhe në hulumtimin dhe ndërti-
min modern të strukturës së romanit dhe për-
dorimin e gjuhës shqipe, të fjalës dhe frazës së 
saj, shumë përtej strukturës klasike të romanit 
dhe mundësive të kufizuara të standardit let-
rar. Fusha tregimtare, e filluar me  ”Mjeshtri i 
vetmisë” (1995), shënon linjën e hulumtimit të 
brendshëm, psikologjik e shpirtëror të indivi-
dit, që plotësohet më vonë me qarkun familjar 
të komunitetit dhe të trashëgimisë kulturore të 
tyre në ”Tregimet e Ballofcit” (2008). Në pro-
zën e shkruar pas vitit 1999, Z. Rrahmani te-
jkaloi kufijtë e zhanrit të veçantë dhe shpalos 
një botë njerëzore të përgjithshme, të pleksur 

njëkohësisht si fizike, partikulare, psikologjike 
e shpirtërore, njerëzore e hyjnore, në të cilën 
sendet, veprimet, përjetimet e dijet ndërtojnë 
një estetikë të re, flasin artistikisht me mjeshtri 
për njeriun, njerëzimin dhe njerëzoren univer-
sale. (Ali Aliu)

RRAPI Gjergj (1938- 2002). Sociolog, profe-
sor universitar. Lindi në Stupë të Klinës, shkol-
lën fillore dhe të mesme i mbaroi në Pejë, stu-
dimet për sociologji i mbaroi në Universitetin 
e Beogradit. Doktoroi në Prishtinë me temën 
“Martesa e shqiptarëve të Kosovës” (1986). Në 
katedrën filozofi-sociologji të Fakultetit Filo-
zofik ligjëroi lëndët sociologji e përgjithshme 
dhe metodologjia e sociologjisë. Ligjëroi so-
ciologjinë edhe në Fakultetin Ekonomik të 
UP-së. Fusha kryesore e hulumtimeve të tij ka 
qenë familja dhe ndryshimet strukturale në 
familjen shqiptare në Kosovë. Në vitin 1983 u 
zgjodh drejtor i Institutit të Filozofisë dhe të 
Sociologjisë. Kontribuoi në realizimin e disa 
hulumtimeve empirike. Është autor i tekstit 
universitar “Sociologjia”, pastaj i veprës “Famil-
ja e madhe bashkëkohore shqiptare”, i botuar 
në gjuhën serbe (Instituti i Hulumtimeve So-
ciale, Beograd 1995) dhe në gjuhën gjermane 
(Böhlau, Austri 2003). Ishte bashkëthemelues 
i Partisë Liberale të Kosovës e një kohë edhe 
kryetar i saj. (Shemsi Krasniqi)

RReGULLAToRËT. Institucione të pavarura, 
të cilët rregullojnë sfera të caktuara me rëndësi 
për produktet dhe shërbimet që zakonisht nuk 
mund të rregullohet nëpërmjet tregut qoftë për 
shkak të monopoleve natyrore ose të specifika-
ve të tjera. Ekziston një spektër i gjerë i rregul-
latorëve të pavarur, të cilët kanë për detyrë të 
përcaktojnë çmimet për fusha të caktuara, të 
rregullojnë konkurrencën dhe të përcaktojnë 
standardet e cilësisë për produkte dhe shërbi-
met e caktuara dhe të mbrojnë konsumatorët. 
Rregullatorët formohen me ligjet që rregull-
ojnë funksionimin dhe zhvillimin e fushave të 
caktuara, siç është energjia, telekomunikimet, 
mediet elektronike dhe shtypi, arsimi i lartë, 
bankat e financat etj. Rregullatorët formohen 
nga Kuvendi i Kosovës, si agjenci të pavarura. 
Kuvendi gjithashtu emëron bordet e tyre dhe 
ato i raportojnë atij në baza vjetore. (Muhamet 
Mustafa) 

RRЁFIMTARЁT. Krijues dhe bartës të kri-
jimtarisë folklorike, të cilët përmes rrëfimit 
përcjellin mesazhet përkatëse të një audiencë 
të caktuar. Ata ruajnë dhe bartin krijimtarinë 
letrare gojore, të trashëguar brez pas brezi. 
Rrëfimtarët janë njohës të folklorit, të traditës 
dhe të etnopsiklogjisë së mjedisit, ku e 
formësojnë dhe transmetojnë rrëfimin. Ata 
njohin ligjësitë e formësimit dhe të transmetimit 
të rrëfimeve folklorike, njohin frymën e kësaj 
krijimtarie, si dhe shijen dhe preferencat e 
mjedisit ku rrëfehen, prandaj i zgjedhin temat 
e preferuara të mjedisit, të cilat i formësojnë 
sipas modeleve të krijimeve përkatëse. Tradita 
jonë folklorike njeh rrëfimtarë të shumtë të 
përrallës, të anekdotës (meselesë), të pleqnive, 
të kallëzimeve popullore etj. Rrëfimtari kreativ 
luan rol të rëndësishëm në pasurimin e 
përmbajtjeve dhe në ngritjen e nivelit artistik 
të krijimtarisë gojore, me anë të zgjedhjes së 
metaforave dhe të mjeteve të tjera stilistike. 
(Myzafere Mustafa) 

RRËQeBULLI. (Lynx lynx L.) Ka përhapje në 
Euroazi dhe në Amerikë, bën pjesë në familjen 
e maceve (Felidae) dhe quhet ndryshe “Tigri 
i Europës”. Ka një gjatësi trupore 125 cm dhe 

lartësi deri 70 cm, peshon deri në 40 kg. Për 
shkak të tipareve të veçanta gjenetike në Ballkan 
klasifikohet si nënlloj më vete dhe quhet 
rrëqebulli i Ballkanit (Lynx lynx ssp balcanicus). 
Jeton në zonat e Shqipërisë, Maqedonisë, 
Kosovës dhe Malit të Zi. Në Kosovë ka shtrirje 

në malet e Sharrit, Koritnikut dhe në Bjeshkët 
e Nemuna. Është aktiv kryesisht natën. Shqisa 
kryesore e rrëqebullit është shikimi, që është 
6 herë më i fortë se e njeriut, por kanë dëgjim 
shumë të mirë. Ushqehet me një gamë të gjerë 
të kafshëve si kaprolli, dhia e egër, dhelpra, 
kafshë shtëpiake (dele), ketra, minj dhe shpezë 
të ndryshëm të pyllit. Është kafshë tipike 
vetmitare dhe takohet me rrëqebuj të tjerë 
vetëm në sezonin e çiftimit që fillon në muajin 
shkurt-mars dhe femra, pas rreth 70 ditësh, 
lind 1-4 këlysh një herë në vit. Jeton deri 17 
vjet. Rrëqebulli është nga llojet më të rrezikuara 
nga të gjithë gjitarët e Ballkanit. Ekspertët 
vlerësojnë se numri i individëve të rrëqebullit 
në Ballkan është rreth 100. Me akte zyrtare të 
Kosovës është e ndaluar gjuetia e rrëqebullit. 
(Ibrahim Muja)

RRËSHQITJeT. Janë zhvendosje të ngadal-
shme të masës shkëmbore, pa rrokullisje, për-
gjatë shpatit, nën ndikimin e gravitetit. Faktorët 
që ndikojnë në prishjen e qëndrueshmërisë së 
shpateve janë reshjet atmosferike, tërmetet, 
ndërtimi gjeologjik i terrenit, pjerrtësia e relie-
vit, bimësia dhe veprimtaria e njeriut. Rrëshq-
itjet mund të jenë sipërfaqësore ose të thella 
disa metra. Rrëshqitjet shkaktojnë dëmtimin 
e shtëpive të banimit, shkatërrimin e tokave 
bujqësore, të pyjeve, të veprave hidroteknike, 
të rrugëve etj. Në Kosovë terrenet e pjerrëta e 
të ndërtuara prej flishit, sedimenteve ranore-
argjilore të pliocenit janë të përshtatshme për 
paraqitjen e rrëshqitjeve. Një rrëshqitje e madhe 
ka ndodhur para disa vitesh në rajonin e Brodit 
(Dragash). Ekzistojnë edhe disa rrëshqitje më të 
vogla në rajonin e Llapit, Kaçanikut, Suharekës 
etj. Në Prishtinë ka ndodhur një rrëshqitje në 
Arbëri (Dragodan), e cila e dëmtoi rrugën e 
asfaltuar dhe rrezikoi kompleksin banesor.  
(Shpejtim Bulliqi)

RRITJA eKoNoMIKe. Është përqindja e 
rritjes reale e produktit të brendshëm bruto 
(PBB), për një periudhë të caktuar, zakonisht 
brenda një viti kalendarik, në krahasim me 
periudhën e njëjtë të vitit paraprak. Rritja reale 
ekonomike dallon nga rritja nominale, ngase 
nuk merr në konsiderim ndikimet e inflacionit 
në vlerën e produktit të brendshëm bruto. 
Kështu, nëse rritja nominale ekonomike është 
5%, kurse inflacioni është 2%, i bie se rritja 
ekonomike reale është 3%. Rritja ekonomike 

krijon kushte për të ngritur cilësinë e jetesës së 
qytetarëve të një vendi, pasi krijon më shumë 
hapësirë për konsum, investime dhe shpenzime 
qeveritare. Varësisht nga niveli i produktit të 
brendshëm për një banor, Banka Botërore 
bën një klasifikim të ekonomive botërore në: 
ekonomi me të ardhura të ulëta, ku produkti 
i brendshëm për një banor është më i vogël 
se 765 $; ekonomi me të ardhura të mesme të 
ulëta, ku produkti i brendshëm për një banor 
është 765-3,200 $; ekonomi me të ardhura të 
mesme të larta 3,035-9,385 $ dhe ekonomitë 
me të ardhura të larta mbi 9,385 $. Ky tregues 
merret edhe për krahasimin e nivelit të 
zhvillimit ekonomik në rrafshin ndërkombëtar, 
edhe pse ka dilema dhe vështirësi që kanë të 
bëjnë me shndërrimin e vlerave dhe çmimeve 
të produkteve e shërbimeve nga një valutë 
në tjetrën si dhe të fuqisë blerëse të një sasie 
parash që dallon prej një vendi në vendin tjetër.
Rritja ekonomike në Kosovë që nga fundi 
i Luftës së Dytë Botërore ka pasur ritme të 
ndryshme. Karakteristikë është rritja shumë e 
vogël në periudhën 1945-1955 (5.7%), rritja më 
dinamike 1960-1975 (6-7.5%), një ngadalësim 
i ritmit në periudhën 1976-1990 (3.6-1.56%), 
rritje negative ekonomike gjatë viteve 1991-
1999 (-8.7%), vite që karakterizohen me 
situatën e pushtimit nga Serbia; si dhe në fund, 
një rritje ekonomike me oscilime që nga viti 
2000 e tutje (nga 10-16% në vitin e parë të 
pasluftës, në -3% në vitet 2002-2005, 3-5% në 
vitet 2006-2009 dhe 2-4% në vitet 2010-2014). 
Në përgjithësi, rritja ekonomike në Kosovë ka 
qenë e pamjaftueshme për të rritur standardin 
e jetesës dhe për të gjeneruar vende pune në 
harmoni me rritjen e popullsisë dhe rritjen 
e kërkesës për punë. Kjo ka bërë që niveli i 
zhvillimit të Kosovës në krahasim me vendet 
e tjera europiane, përkatësisht me mesataren 
europiane, të mbetet i ulët dhe që ky hendek 
të mos zvogëlohet. Tani Kosova është në nivel 
të 10% të produktit të brendshëm bruto për një 
banor të mesatares europiane. Konsiderohet 
se për të filluar procesin e zvogëlimit të këtyre 
diferencave, Kosovës i duhet një normë 
afatgjate e rritjes ekonomike prej 7% e më 
shumë. (Muhamet Mustafa). 

RRJeTI BALLKANIK PËR GAZeTARI HU-
LUMTUeSe (BIRN). Organizatë mediale për 
gazetari hulumtuese dhe projekte televizive 
online, e themeluar në vitin 2005. Themelues 

të degës së kësaj organizate për Kosovën 
(BIRN Kosova) janë gazetarja Jeta Xharra dhe 
regjisori Irfan Ispahiu. BIRN-i bashkëprodhon 
emisionet “Jeta në Kosovë” dhe “Drejtësia 
në Kosovë”. Nga viti 2008, BIRN-i publikon 
gazetën e vetme në gjuhë angleze për audiencën 
e huaj në Kosovë, “Prishtina Insight”, ndërsa 
nga viti 2011 edhe publikimin online “Jeta 
në Kosovë”, e specializuar për hulumtime 
dhe analiza. Në vitin 2012, në partneritet 
me “Internews Kosova” krijoi platformën e 
pavarur për raportimin e korrupsionit dhe 
parregullsive në shërbimet publike “Kallxo.
com”. BIRN-i bën hulumtime të ndryshme, 
analiza financiare, monitorim të shpenzimeve 
të parasë publike, qasjen në dokumente 
publike, monitorimin e zgjedhjeve etj. Rezultat 
i punës së tyre janë raportet vjetore analitike 
të prokurimit, monitorimet vjetore të testit të 
maturës dhe monitorimi i zgjedhjeve lokale 
dhe parlamentare në Kosovë. Gjatë dhjetë 
vjetëve të punës, ekipi i BIRN-it ka trajnuar 
mbi 1,000 gazetarë, aktivistë të shoqërisë civile, 
zyrtarë të institucioneve publike dhe grupe të 
qytetarëve. BIRN-i është pjesë e Rrjetit Rajonal 
për Gazetari Hulumtuese, i pranishëm në tërë 
Ballkanin, në të cilin janë të përfshirë rreth 400 
gazetarë, hulumtues, redaktorë e profesionistë 
të medies në Shqipëri, Maqedoni, Serbi, Bosnjë 
dhe Hercegovinë, Rumani, si dhe një numër 
korrespondentësh nga vendet e tjera. (Ibrahim 
Berisha)

RRJeTI RRUGoR. Sistem i rrugëve publike, 
që nënkupton sipërfaqen me rëndësi të 
përgjithshme për komunikacion rrugor, 
të cilat shfrytëzohet nga pjesëmarrësit në 
komunikacion sipas kushteve të shpallura nga 
organi kompetent. Totali i rrjetit të rrugëve 
në Kosovë (6,973 km) përfshin kategoritë: 
autostrada që lidh Kosovën me Shqipërinë 
(78 km); rrugët nacionale (629 km), të cilat 
lidhin qendrat, përkatësisht qytetet kryesore 
ndër vete dhe me vendet e tjera, të cilat janë 
të asfaltuara 99,5%; rrugët rajonale (1,305 km), 
që lidhin qendrat komunale brenda Kosovës, 
të asfaltuara 93,3%; rrugët lokale (4,355), 
që lidhin lokalitetet brenda një komune. Në 
kategorinë e rrugëve nacionale përfshihen 
rrugët që lidhin Prishtinën me Mitrovicën, 
Prizrenin, Pejën, Gjakovën, Ferizajn dhe 
Gjilanin, të cilat vazhdojnë të lidhen me 
Shqipërinë, Serbinë, Maqedoninë dhe Malin 

e Zi. Rrjeti i rrugëve moderne në Kosovë ka 
filluar të zhvillohet kah mesi i viteve 60, ka 
stagnuar dukshëm në periudhën 1990-2006, 
ndërsa më pas u bënë investime intensive në të 
gjitha kategoritë e rrugëve. Tani Kosova është 
relativisht mirë e lidhur me rrjetin rrugor midis 
lokaliteteve dhe qendrave, por mbetet mjaft e 
izoluar sa i përket korridoreve ndërkombëtare. 
Kjo situatë do të përmirësohet me përfundimin 
e Rrugës së Kombit nga Prishtina deri në 
Merdar, ku do të mundësohet lidhja me 
korridoret europiane në drejtim të Europës 
Qendrore dhe Perëndimore, e gjithashtu edhe 
me përfundimin e investimeve në autostradën 
Prishtinë-Shkup, e cila mundëson lidhjen 
me vendet e Ballkanit Juglindor, me Turqinë 
dhe me korridoret e rrugëve në lindje. Rrjeti 
i rrugëve ka rëndësi esenciale për zhvillimin 
ekonomik dhe social edhe për Kosovën, sepse 
në 7 qendrat kryesore rajonale të Kosovës, në 
perimetrin e tyre prej 20 km, graviton 95% e 
popullsisë së Kosovës, ndaj një rrjet i mirë i 
rrugëve zgjidh shumë probleme të transportit 
dhe të zhvillimit ekonomik. (Ymer Havolli) 

RRUGËT MeSJeTARe. Nga periudha mes-
jetare është ruajtur tërësia e rrugëve që lidhnin 
qytetet dhe krahinat shqiptare ndër veti dhe me 
pjesët e tjera të Ballkanit. Pjesa më e madhe e 
këtyre rrugëve janë shfrytëzuar edhe gjatë anti-
kitetit. Në trevat jugore shqiptare në drejtimin 
perëndim-lindje ka pasur disa rrugë: Bregdet-
Berat-Fushë e Korçës-Kostur-Manastir, Vlorë-
Vjosë-Janinë; në viset qendrore në drejtimin 
perëndim-lindje: Bregdet-Bulqizë-Dibër-Po-
llog-Shkup; Durrës-Ohër-Manastir-Selanik-
Konstandinopojë; në viset veriore në drejtimin 
perëndim-lindje: Raguzë (Dubrovnik)-Ceti-
në-Pazari i Ri-Zveçan (Mitrovicë)-Nish, 
Bregdet-Breskovë (Plavë?)-Pejë-Fushë e Dar-
danisë-Kaçanik-Shkup; Bregdet-Shkodër-
Dardania Perëndimore-Fushë e Dardanisë-
Nish (si dhe degëzimet: Prizren-Tetovë dhe 
Prizren-Fushë e Dardanisë-Kaçanik-Shkup; 
Kotorr-Podgoricë-Plavë-Pejë-pranë malit 
Golesh-Fushë e Dardanisë (si dhe degëzi-
met: Pejë-Deçan-Prizren, Pejë-Istog-Trepçë, 
Pejë-Drenicë-Fushë e Dardanisë); Bregdet-
Prizren-Qafë e Dulës-Lipjan-Shkup (si dhe 
degëzimet: Lipjan-Janjevë-Novobërdë-Zhupë 
e Moravë-Vranjë-Sofje dhe Prizren-Tetovë. 
Në drejtimin veri-jug, njëra rrugë ka kaluar 
pranë viseve bregdetare shqiptare, kurse tjetra 

RRUGËT MESJETARE



1460

ka ndjekur itinerarin: Kroaci-Bosnjë-Banjskë 
(te Mitrovica)-Zveçan-Fushë e Dardanisë, 
prej nga janë lidhur viset shqiptare në vijën  
Shkup-Manastir-Kostur-Janinë (si dhe degë- 
zimi: Shkup-Pollog-Kërçovë (ose Dibër)-Ohër. 
Disa nga rrugët e tjera ishin: Nish-Prokuple-
Kurshumli-Lugina e Llapit-Prishtinë-Lipjan-
Prizren-Lezhë; Beograd-Rudnik-lugina e Ibrit- 
Zveçan-Vuçitërnë-Prishtinë-Lipjan-Kaçanik-
Shkup. Në trevat shqiptare dhe nëpër Fushën 
e Dardanisë (Kosovës) gjatë mesjetës ka pasur 
edhe rrugë të tjera dytësore. (Qerim Dalipi) 

RRUGËT NË dARdANI. Territori dardan 
përshkohej nga rrugë të rëndësishme trans-
ballkanike gjatë antikitetit. Ndërtimi i tyre 
u kushtëzua nga faktorët gjeofizikë dhe 
pozita gjeografike. Duket se në parahistori 
përdoreshin rrugët natyrore, për t’u ndërtuar 
rrjeti i rrugëve gjatë periudhës romake. Këto 
rrugë u ndërtuan për nevoja ushtarake dhe 
ekonomike. Koha kur nisën ndërtimet është 
vështirë të saktësohet, por duket se këto nisën 
në kohën e perandorit Oktavian Augusti dhe 
përfunduan gjatë sundimit të perandorëve 
Trajan dhe Hadrian. Ndërtimi i një rrjeti të tërë 
rrugësh si dhe mirëmbajtja e vazhdueshme e tij 
dëshmon rëndësinë strategjike dhe ekonomike 
që territoret dardane paraqisnin për interesat 
e Perandorisë Romake. Itineraret romake 
sjellin pak të dhëna mbi këto rrugë, pos 
“Tabula Peuntigeriana”, i cili është burimi më 
i plotë për rrugët në Dardani. Rruga kryesor 
që përshkonte Dardaninë ishte rruga Lissus-
Naissus. Rrugë tjetër e rëndësishme ishte ajo që 
vinte nga perëndimi (Dalmacia) dhe kalonte 
përmes Rrafshit të Kosovës nëpër territorin e 
Ulpianës dhe të Shkupit, duke lidhur brigjet 
veriore të Adriatikut me provincat jugore të 
Ballkanit. Kishte edhe një varg rrugësh të tjera 
vicinale, që lidhnin qendrat e ndryshme urbane 
ndërmjet tyre si dhe zonat e eksploatimit 
të minierave. Përgjatë këtyre rrugëve janë 
vendosur edhe një varg pikash kontrollimi 
(stationes vectigales, stationes beneficarii), si 
dhe i bujtinave me hapësirë për shkëmbimin e 
kuajve. (Arben Hajdari)

RRUSTeMAJ Halil (1954-). Gazetar. Lindi 
në Skivjan, komuna e Gjakovës. Shkollën 
fillore e kreu në vendlindje, shkollën normale 
në Gjakovë, ndërsa studimet për gazetari në 
Fakultetin Juridik dhe për gjuhë dhe letërsi 

angleze në Fakultetin Filologjik të Universitetit 
të Prishtinës (1980). Nga viti 1983 ishte gazetar-
spiker në Radio-Gjakovë, më pas gazetar në 
Televizionin e Prishtinës. Në vitin 1993 emigroi 
në Gjermani, prej nga vazhdoi të bashkëpunojë 
me Radiotelevizionin Shqiptar dhe me gazetat 
“Bujku”, “Bota sot”, “Fokus” etj. Në vitin 1999 
punoi gazetar-redaktor dhe moderator në 
redaksinë në gjuhën shqipe të Radios “Deutsche 
Welle” në Këln dhe Bon, ku drejtoi emisionin 
“Ura radiofonike”, deri në vitin 2004. Nga ai vit 
është producent dhe reporter i lirë. Realizoi një 
sërë emisionesh dokumentare dhe televizive 
që u transmetuan në televizione të ndryshme 
shqiptare, në Kosovë dhe në Shqipëri. Jeton në 
Bon të Gjermanisë. (Bajrush Morina) 

RRUSTeMI  Sabit (1959-). Shkrimtar. Li-
ndi në Terizaj, Gjilan. Kreu shkollimin fillor në 
Zhegër, të mesmen në Gjilan, ndërsa studimet 
për gjuhë dhe letërsi shqipe në  Prishtinë. 
Shkruan poezi dhe prozë për të rritur dhe 
për fëmijë. Shkrime letrare ka botuar nëpër të 
gjitha gazetat dhe revistat në gjuhën shqipe. 
Në vitin 1977 botoi poezinë e parë. Në vitin 
1981 u burgos për shkak të botimit të tregimit 
“Nën maskën e mysafirëve” dhe u dënua 
me katër vjet heqje lirie. Në vitin 1990 botoi 
përmbledhjen e parë të poezive, “Ku i la lisat 
era”, libër i dorëzuar për botim që në vitin 
1981. Vepra të tjera të botuara: “Besoj në një 
diell” (1992), “Pika e zezë” (1993), “Jetëshkrimi 
i Sylë Kopernicës” (prozë dokumentare, 1994), 
“Natyrë me vaj” (1994), “Variacione për lirinë” 
(1997), “Maska e mysafirëve” (1997), “Ëndrra 
që puthet” (2001), “Paqja e brishtë” (2007), 
“Shiu i buzëve tua” (2009), “Nën qerpikun 
tënd” (2009). Poezitë e tij janë përkthyer dhe 
janë përfshirë në antologji. Merret edhe me 
aktivitet politik. Në vitet 2001-2004 ishte 
deputet në Kuvendin e Republikës së Kosovës. 
Është botues dhe kryetar i  Art-Clubit “Beqir 
Musliu” në Gjilan (Nazmi Rrahmani).

RRUSTeMI-NeZIRAJ Blerta (1984-). Regji-
sore. Lindi në Prishtinë, ku kreu arsimin fillor 
dhe të mesëm. Mbaroi studimet për regji 
teatri në Fakultetin e Arteve të Universitetit të 
Prishtinës. Studoi gjithashtu për psikologji në 
Universitetin Lumière Lyon 2 në Francë. Në 
Qendrën Multimedia bëri regjinë e shfaqjeve: 
“Yue Madeleine Yue” (2012), “Fluturimi mbi 
Teatrin e Kosovës” (2012), “Shembja e Kullës së 

Ajfelit” (2013) dhe “Lufta në kohën e dashurisë” 
(2015). Përveç në skenën teatrore vendore, 
shfaqjet e saj janë paraqitur nëpër teatro 

dhe festivale të ndryshme ndërkombëtare 
(Gjermani, Austri, Kroaci, Serbi, Slloveni, 
Shqipëri, Maqedoni etj.). (Erson Zymberi) 

RRUSTEMI-NEZIRAJ





S
SAAdIZMI. Është rrugë mistike islame 
e themeluar në Damask nga Saduddin 
Muhammed el-Xhibavi (vdiq në vitin 1300). 
Gjatë jetës së themeluesit dhe pas tij u përhap në 
Siri dhe Egjipt, ndërsa në Perandorinë Osmane 
depërtoi në fillim të s`hek. XVIII nëpërmjet 
themeluesit të degës Vefaie, Sheh Ebu’l-Vefa 
Shamiut dhe themeluesit të degës Selamie 
të këtij tarikati, Sejid Abduselam Shejbaniut 
(vdiq në vitin 1752). Në viset shqiptare 
tarikati saadi u përhap nëpërmjet Sulejman 
efendi Shkodranit, i cili lindi në Shkodër dhe 
në Stamboll hyri në këtë tarikat, duke marrë 
dorë prej vetë shehut Ibrahim Ebu’l-Vefa, 
themelues i degës Vefaie të tarikatit saadi. Pas 
kthimit nga Stambolli, Sulejman Axhizi Baba 
(vdiq më 1728) u vendos në Gjakovë dhe aty, 
në fillim të shek. XVIII themeloi një teqe. Pas 
sheh Danjallit, në Teqenë e Madhe në Gjakovë 
në post janë ulur edhe shumë shehlerë të tjerë, 
të cilët kanë luajtur rol të rëndësishëm në jetën 
fetare dhe kulturore të Gjakovës. Përveç Teqesë 
së Madhe në Gjakovë, saaditë kanë vepruar 
edhe në Teqenë e Zejnelabidinit dhe të sheh 
Eminit. Sheh Sulejmani në Prizren, në Marash, 
ndërtoi një teqe të re. Teqe saadie në Kosovë ka 
pasur edhe në Gjilan, në Marec të Novobërdës, 
në Nesalc të Bujanocit etj. (Metin Izeti)

SABedINI Musa (1971-). Gazetar. Lindi 
në fshatin Stublinë të komunës së Gjilanit, 
ku kreu shkollën fillore, kurse të mesmen në 
Gjilan. Përfundoi studimet për gazetari në 
Universitetin e Prishtinës. Në vitin 1993 nis 
punën në gazetën studentore “Bota e re”, ndërsa 
në periudhën 1994-1997 ishte kryeredaktor i 
saj. Në vitet 1990-91 botoi shkrime në gazetat 
“Bujku”, “Shkëndija”, “Kosovarja” etj. Gjatë 
viteve 1997-1998 ishte korrespondent nga 
Gjilani në gazetën “Kosova sot”. Pas luftës 

vazhdoi me gazetari në të përditshmet “Epoka 
e re”, “Kosova Live”, “Lajm” etj. U zgjodh 
katër herë korrespondent i vitit në Kosovë, 
me shkrime dhe raporte për jetën politike, 
arsimore, kulturore dhe sportive nga komuna e 
Gjilanit. Aktualisht udhëheq agjencinë rajonale 
të lajmeve “Rajonipress”. (Veli Bytyçi)

SAdIKAJ Beqir (1954.-). Sociolog, profesor 
universiteti. Lindi në fshatin Studenicë, ko-
muna e Istogut. Shkollën fillore dhe të mesme 
i kreu në vendlindje, studimet për filozofi-so-
ciologji në Fakultetin Filozofik të Universitetit 
të Prishtinës (UP). Kreu studimet pasuniversi-
tare në Zagreb, ndërsa u doktorua në Prishti-
në. Punën e mësimdhënësit universitar i nisi 
në Fakultetin Juridik dhe më vonë mori an-
gazhime në fakultetet e tjera të UP-së. Ka mba-
jtur mësim në Universitetin e Tetovës dhe në 
Universitetin e Europës Juglindore në Tetovë. 
Ka marrë pjesë me kumtesa në disa konferenca 
shkencore brenda dhe jashtë vendit dhe është 
autor i punimeve të botuara në revista të ndry-
shme. Është autor i monografisë “Fshatarët 
punëtorë në Kosovë deri në vitin 1990” (2004) 
dhe i tekstit universitar “Sociologjia e së dre-
jtës” (2010). (Mexhit Shaqiri)

SAdIKU Bedri (1953-). Shahist. Mban 
kategorinë e mjeshtrit ndërkombëtar të shahut. 
Mësues i tij i parë ishte Sabedin Sabedinaj. 
Sadiku për herë të parë mori pjesë në gara 
në Kampionatin e Kosovës në vitin 1968, 
ku u shpall edhe kampion, si anëtar i KSH 
“Prishtina”. Me përfaqësuesen e të rinjve të ish-
Jugosllavisë u paraqit në katër ndeshje kundër 
Gjermanisë, Holandës, Hungarisë dhe Anglisë. 
Mori pjesë në shumë turne ndërkombëtare 
si dhe kampionate europiane. Ndër sukseset 
më të dalluara të tij janë: vendi i parë në 

Karlovi Vari të Çekisë (1986), vendi i parë në 
Groningen të Holandës (1987), vendi i parë 
në Antverpen të Belgjikës (1988) etj. Titullin 
e mjeshtrit ndërkombëtar e fitoi në Prishtinë 
në vitin 1982, të cilin e vërtetoi edhe tri herë të 
tjera në Athinë të Greqisë, në Basti të Francës 
dhe në Gironë të Spanjës. (Bekim Aliu)

SAdIKU Milote (1974-). Gjuhëtare, gjer-
maniste. Lindi në Gjilan, ku kreu shkollimin 
fillor dhe të mesëm, ndërsa më 1997 mbaroi 
studimet për gjuhë dhe letërsi gjermane 
në Universitetin e Prishtinës (UP). Vitin e 
katërt të studimeve (1995-1996) e mbaroi në 
Universitetin e Jenës (Gjermani). Në vitin 2012 
mbrojti në UP tezën e disertacionit: “Studim 
kontrastiv i frazeologjizmave me emërtime 
të kafshëve të gjuhës gjermane dhe të gjuhës 
shqipe”. Nga viti 1997 punon në departamentin 
e gjuhës dhe të letërsisë gjermane në UP, ku 
ligjëron disa lëndë nga fusha e gjuhës gjermane. 
Gjatë viteve 2011-2013 ishte koordinatore e 
projektit të Tempusit “Kompetencat në UP”, 
ndërsa gjatë viteve 2013-2016 koordinatore 
për zhvillim akademik në Fakultetin e 
Filologjisë. Që nga viti 2016 është anëtare 
e Kryesisë së Shoqatës së Gjermanistëve të 
Evropës Juglindore (SOEGV). Ka marrë pjesë 
në konferenca shkencore brenda dhe jashtë 
vendit, si dhe ka botuar punime shkencore nga 
fusha e gjuhësisë kontrastive, frazeologjia dhe 
fjalëformimi. (Bardh Rugova)

SAdIKU Muamer (1963-). Skulptor. Lindi 
në Çegran të Gostivarit. Kreu shkollimin bazë 
në Gostivar, ndërsa studimet për skulpturë 
në Fakultetin e Arteve të Universitetit të 
Tetovës. Është pedagog në Fakultetin e Arteve 
të Universitetit Shtetëror të Tetovës. Mori 
pjesë në disa ekspozita kolektive, vendore 
dhe ndërkombëtare. Në vitin 2008 realizoi 
shtatoren e Komandant Tigrit. Është autor i 
shtatores së Josif Bagerit. Kreu funksione të 
ndryshme në disa institucione kulturore e 
artistike në Maqedoni. Është anëtar i Shoqatës 
“Draudakum” të Gostivarit dhe i Shoqatës së 
Artistëve Figurativë të Maqedonisë. (Jëlldeze 
Asani)

SAdIKU Nazmi (1943-). Piktor. Lindi në Pejë. 
Kreu shkollimin fillor e të mesëm në Pejë. U 
diplomua në Akademinë Mbretërore të Arteve 
të Bukura, drejtimi i pikturës, në Bruksel 

(1972). Në fillim punoi në Shkollën e Artit 
në Pejë si mësimdhënës i artit figurativ, pastaj 
në Radiotelevizionin e Prishtinës si skenograf 
deri në mbylljen e tij nga regjimi serb më 1990. 
Realizoi me sukses disa skenografi për drama 
e filma televizivë. Duhen veçuar skenografitë 
për filmat artistikë “Pikniku” (1986) dhe “Rojat 
e mjegullës” (1988). Si anëtar i Shoqatës së 
Artistëve Figurativë të Kosovës mori pjesë me 
pikturat e tij në disa manifestime brenda dhe 
jashtë vendit. Hapi disa ekspozita individuale: 
në Pejë (1994), Naters të Zvicrës (1998) dhe në 
Prishtinë (1999, 2000). Në artin e tij pasqyrohet 
figuracioni me shprehje impresioniste. (Rexhep 
Goçi)

SAdIKU Riza (1949-). Historian. Lindi në 
fshatin Tuhin të Kërçovës, shkollën fillore 
e kreu në vendlindje, normalen në Shkup, 
historinë në Fakultetin Filozofik të Universitetit 
të Prishtinës (1975). Po në Prishtinë kreu 
studimet pasuniversitare dhe mbrojti tezën 
e disertacionit të doktoratës (2003). Në vitet 
1975-1977 punoi si mësimdhënës dhe më 
pas, më 1995 punoi në Muzeun e Kosovës, 
si bashkëpunëtor i lartë profesional. Në 
vitin 1999 rikthehet në vendin e punës si 
koordinator i sektorit të historisë, kurse më 
vonë këshilltar i lartë profesional. Realizoi një 
sërë projektesh hulumtuese dhe mori pjesë në 
organizimin e disa ekspozitave tematike, të 
muzeve rajonale, të muzeve memoriale dhe të 
dhomave përkujtimore nga fusha e historisë. 
Botoi studime e kontribute në gazeta e revista të 
ndryshme dhe mori pjesë në tubime shkencore 
brenda dhe jashtë vendit. Është autor i veprave 
“Hasan Kaleshi, jeta dhe vepra” (1996), “Lidhja 
Kosovare: 1949-1999” (2006) etj. (Izber Hoti)

SAdIKU Rrahim (1954-). Shkrimtar. Lindi në 
fshatin Komogllavë të Ferizajt. Kreu shkollën 
fillore në vendlindje, të mesmen në Ferizaj, 
ndërsa studimet për gjuhë dhe letërsi shqipe 
i mbaroi në Universitetin e Prishtinës. Punoi 
si mësimdhënës në Ferizaj, gazetar në gazetën 
“Bota e re” në Prishtinë dhe në “Rilindje”. Në 
vitin 1982 u burgos dhe u dënua me dhjetë vjet 
burg, si kryeredaktor i gazetës ilegale “Liria”. 
Pas burgut, me 1991 punoi si mësimdhënës 
në Shkollën e Mesme të Mjekësisë në Ferizaj. 
Mori pjesë në luftën e fundit, ku në betejën 
e Stagovës u plagos. Që nga paslufta punon 
si kryeredaktor në Radio-Ferizaj. Punimin 

e parë letrar e botoi në vitin 1974. Rr. Sadiku 
shkruan poezi, prozë dhe drama për fëmijë 
dhe për të rritur. Deri më tash ka botuar një 
sërë veprash zhanresh të ndryshme. Ka botuar 
romanet “Ngjarje në kohë të pakohë” (1996), 
“Kryeatentati” (2000) dhe Shtetthasit” (2011, 
roman në tre vëllime). Nga dramat e botuara 
shquhet drama “Shembja” (2006). Po ashtu ka 
botuar disa monografi kushtuar heronjve dhe 
dëshmorëve të lirisë. (Hasan Hasani)

SAdIKU Zeqir (1942-). Gjuhëtar, profesor 
universiteti. Lindi në Lipjan. Shkollën fillore 
e kreu në vendlindje, të mesmen në Prishtinë. 
Studioi për gjuhë dhe letërsi ruse në Prishtinë. 
Studimet pasuniversitare i mbaroi në Beograd, 
ndërsa tezën e doktoratës e mbrojti në Prishtinë 
(1977). Në Fakultetin e Filologjisë në Prishtinë 
punoi nga viti 1972, duke marrë titujt përkatës 
universitarë, përfshirë edhe titullin e profesorit 
ordinar të gjuhës ruse (1988). Ishte edhe 
dekan i Fakultetit të Filologjisë. Botoi tekstin 
“Fonetika e gjuhës së sotme letrare ruse” (1981) 
dhe një sërë studimesh dhe artikujsh nga 
fusha e gramatikës, lidhur me kohët e foljeve, 
siç janë: “Funksionet semantike të trajtave 
pluskamperfektore të gjuhës shqipe” (1997), 
“Funksionet semantike kohore aspektore dhe 
modale të imperfektit të gjuhës shqipe” (1974), 
“Rreth opozicionit perfekt-aorist” (1975), “Mbi 
sinoniminë e kohëve të shkuara në gjuhën 
shqipe” (1979) etj. Përkthyeu veprën e A. V. 
Desnickajas “Gjuha shqipe dhe dialektet e saj”. 
(Bahri Koskoviku)

SAdRIAZeMËT Me PReJARdHJe SHQIP- 
TARe. Sadriazemi (veziri i madh) ishte 
pushtetari më i lartë në hierarkinë e pushtetit 
administrativ dhe ushtarak osman, i 
emëruar nga sulltani. Udhëhiqte politikën e 
brendshme, politikën e jashtme dhe financat. 
Atij i nënshtroheshin të gjithë vezirët e tjerë, 
bejlerbejlerët dhe sanxhakbejlerët. Mbante 
vulën e sulltanit, pa të cilën asnjë akt i lëshuar 
nga Porta e Lartë nuk kishte vlerë juridike dhe 
nuk mund të vihej në zbatim. Në pozitën e 
sadriazemit apo të kryeministrit të Perandorisë 
Osmane deri në pavarësimin e Shqipërisë 
nga Porta e Lartë (1912) janë ngritur mbi 40 
shqiptarë. I pari nga shqiptarët që ka arritur 
këtë pozitë është Bajezit Pasha. Ishte personi që 
luajti rol të veçantë për ardhmërinë e sulltanatit 
osman pas disfatës së madhe të sulltan Bajazitit 

në betejën e Ankarasë (1402) dhe robërimit të 
tij nga Timurlenku. Ai e nxori nga fushëbeteja 
princ Mehmetin, në moshë fëmijërore, e 
mbrojti atë nga pretendentët e tjerë të fronit 
sulltanor, e vendosi atë në fron më 1413 dhe 
nga ky vit e deri kur ra në luftë më 1421 kryesoi 
qeverinë osmane, duke pasur në krah të 
vëllanë, Hamza Beun. Shqiptari nga Vushtrria, 
Mehmet Pashë Zognosi, u emërua sadriazem 
në vitin 1453. Në këtë pozitë ka qëndruar 
disa muaj dhe pas tij erdhi bashkëkombësi e 
bashkëvendësi i tij Is’hak Pasha. Në këtë pozitë 
ai ka qëndruar tri herë, në vitin 1453, më 1469 
dhe në vitin 1481. Gedik Ahmed Pasha erdh 
në këtë pozitë dy herë, më 1474 dhe 1482. Po 
në këtë vit u dënua me vdekje. Davud Pasha, 
i njohur edhe si Ullama Pasha, këtë pozitë e 
mbajti gjatë periudhës 1482-1497. Ahmed 
Pashë Dukagjini ishte sadriazem vetëm disa 
muaj dhe u dënua me vdekje. Po ky fat e ndoqi 
edhe Junus Pashën (1517). Piri-Mehmet Pasha 
ishte sadriazem nga viti 1518-1523, ndërsa 
Ibrahim Pashë Parga nga viti 1523, deri kur u 
ekzekutua në vitin 1536. Ajas Mehmed Pasha 
ishte sadriazem nga viti 1536 deri në vitin 
1539, Lutfi Pasha nga viti 1539 deri në vitin 
1541, Kara Ahmed Pashë Dukagjini nga 1553 
deri më 1555, kur edhe u ekzekutua, Semiz 
Ahmed Pasha nga viti 1579 deri më 1580, kurse 
Koxha Sinan Pasha e mbajti pesë herë postin 
e sadriazemit, nga viti 1580, me ndërprerje, 
deri më 1596, kur edhe vdiq. Ferhat Pasha 
erdhi në pozitë dy herë (1591-1592 dhe 1595-
1595), Hadim Hasan Pasha nga viti 1597 deri 
më 1598, kur gjithashtu u ekzekutua. Më pas 
renditen: Hasan Pashë Jemishxhiu(1601-1603, 
i ekzekutuar), Nasuh Pasha (1611-1614, u 
ekzekutua), Hysen Pashë Ohri (disa muaj gjatë 
vitit 1621), Merre Hysein Pashë Peja (1622-
1623), Mehmed Pashë Tabanijasi (1632-1637). 
Mustafa Pashë Kemankeshi (1638-1644, u 
ekzekutua), Mehmed Pashë Sulltan-zade (1644-
1645), Kara Murad Pasha (1649-1650 dhe disa 
muaj më 1655), Ahmed Pashë Tarhunxhiu 
(1652- 1653), Mehmet Pashë Qypërliu (1656-
1661), Fadil Ahmed Pashë Qypërliu (1661-
1676), Sijavush Pasha (1687-1688), Fadil 
Mustafa Pashë Qypërliu 1689-1691), Ali Pashë 
Arabaxhiu (1691-1692). Hysen Pashë Amxha-
zade (1697-1702), Hasan Pashë Moreja (1703-
1704), Numan Pashë Qypërliu (1710), Haxhi 
Halil Pashë Elbasani (1716- 1717), Ajvaz 
Mehmed Pasha (1739-1740), Ali Pashë Bijikliu 

(1755), Halil Pashë Ajvaz-zade (1769-1770), 
Mustafa Pashë Bajraktari (1808), Memish 
Pasha (1808-1809), Mustafa Pashë Pojani 
(1853-1854 dhe 1857), Halil Rifat Pasha (1895-
1901), Mehmed Ferit Pashë Vlora (1903-1908). 
(Nehat Krasniqi) 

SAdRIJAJ Xhavit (1966-). Luftëtar i Ushtrisë 
Çlirimtare të Kosovës (UÇK). Lindi në Lëbushë 
të Deçanit. Kreu shkollën e mesme ushtarake 
në Sarajevë, ndërsa Akademinë Ushtarake 
në Beograd. Shërbeu në Slloveni dhe Kroaci. 
Në shtator të vitit 1991 dezertoi nga ushtria 
jugosllave dhe iu bashkua Gardës Kombëtare 
Kroate. Në vitin 1992 emigroi në Gjermani. 
Më pas iu bashkua radhëve të UÇK-së. Ishte 
zëvendëskomandant i Brigadës 121 “Ismet 
Jashari-Kumanova”. Në mars të vitit 1999 u 
caktua komandant i Akademisë së UÇK-së. Në 
prill të po atij viti u emërua në detyrën e oficerit 
për operacione. Më përfundimin e luftës dhe 
demobilizimin e UÇK-së kreu detyra me 
përgjegjësi në Trupat Mbrojtëse të Kosovës dhe 
në Forcën e Sigurisë së Kosovës. (Haxhi Ferati)

SAdRIU Isa (1963-). Futbollist, trajner. 
Lindi në Vushtrri. Karrierën si futbollist e nisi 
në moshë të re, në vitin 1976, në “Kosovën” 
e Vushtrrisë, ku luajti deri në vitin 1982. 
Më pas kaloi tri vjet te skuadra e “Trepçës” 
së Mitrovicës. Pas paraqitjeve të mira, ai u 
transferua te “Partizani” i Beogradit, ku luajti 
dy vjet. Nga Beogradi u kthye në Kosovë dhe 
veshi fanellën e “Prishtinës” për pesë vjet. 
Ishte pjesë e përfaqësueses së ish-Jugosllavisë 
në vitin 1985/86. Nga viti 1987 e deri më 
1992 luajti në Suedi, te “Malmo”, e më pas 
kaloi te klubi “Hertha” e Berlinit, ku qëndroi 
deri në vitin 1999. Pas përfundimit të luftës 
ai u kthye në Kosovë, në fillim te “Gjilani” 
dhe pastaj te “Trepça”. Në vitin 2003 e mbylli 
karrierën e futbollit aktiv dhe u bë trajner 
i futbollit. Drejtoi “Kosovën” e Vushtrrisë, 
“Besianën” e Podujevës, “Ulpianën” e Lipjanit 
dhe grupmoshat e reja në shkollën e futbollit 
“Galatasaray Kosova” (“Beslidhja”). (Leutrim 
Mustafa)

SAdRIU  Liridon  (1989). Tenor. Lindi në 
Ferizaj, ku kreu shkollën fillore dhe të mesme 
të muzikës. Më pas vazhdoi studimet në 
Fakultetin e Arteve në Prishtinë, në drejtimin e 
solokëndimit në klasën e prof. A. Dërgutit. Ka 
marrë pjesë në koncerte brenda e jashtë vendit, 

si solist dhe si pjesëtar i Korit të Filarmonisë 
së Kosovës, apo me formacione të tjera vokale. 
Është për t’u theksuar pjesëmarrja e tij në 
koncertin “Tre tenorët” më 2015, që organizohet 
në Tiranë dhe që është nga manifestimet në zë 
në kryeqendrën shqiptare. Nga viti 2008 është 
anëtar i Korit të Filarmonisë së Kosovës, anëtar 
i Ansamblit vokal “Okteti plus”. Ka qenë edhe 
anëtar i korit “New Born”. (Kristina Palokaj-
Perkola)

SAHATÇIU Besim (1935-2008). Regjisor 
filmi dhe teatri. Lindi në Pejë, ku kreu arsimin 
fillor dhe të mesëm. Akademinë e Filmit dhe 
të Teatrit e kreu në Zagreb. Punoi në TV 

Beograd, në redaksinë 
në gjuhën shqipe dhe 
në TV Prishtinë, në 
redaksinë e programit 
dokumentar dhe artistik. 
Realizoi dhjetëra filma 
dokumentarë, seriale 
televizive dhe disa filma 
artistikë. Me filmin 
dokumentar “117” mori  

çmimin “Gran prix” në Beograd (1978), 
ndërsa po ky film u shfaq në dhjetëra festivale 
ndërkombëtare. Ndërsa filmi artistik “Era dhe 
Lisi” (1979), prodhim i “Kosovafilmit dhe i TV 
Prishtinës, konsiderohet njëri ndër filmat më të 
mirë të Kosovës. B. Sahatçiu ishte ndër pionierët 
e filmit shqiptar në Kosovë, që kultivoi gati të 
gjitha llojet e filmave (dokumentarë, artistikë, 
filmat televizivë) dhe ndër regjisorët që përqafoi 
frymën e re filmike. Më vonë krijoi edhe filmat 
“Përroi vërshues”, një dramë për problemet e 
minatorëve dhe të punëtorëve në vlimet e reja 
politike. Filmi i radhës, “Tre vetë kapërcejnë 
malin” u xhirua në vitin 1980, mirëpo për 
shkaqe politike nuk u shfaq në publik. Realizoi 
edhe filmat dokumentarë dhe të metrazhit të 
shkurtër dhe filmat televizivë: “Bukë e kripë e 
zemër”, “Trimi”, “Pasqyra”, “Pehlivanët” etj. B. 
Sahatçiu bëri regji teatrore. Bëri regjinë edhe 
për një sërë shfaqjesh, kryesisht në Teatrin 
Popullor Krahinor: “Tartufi”, “Revizori”, “Lulet 
e dashurisë”, “Mizantropi”, “Ora”, “Dervishi dhe 
vdekja”, “Genci”, “Feniksi i shpejtë” etj. (Gani 
Mehmetaj)

SAHATÇIU Xhevdet (1962-). Kitarist, peda-
gog. Lindi në Pejë. Kreu studimet në Akade-
minë e Muzikës në Zagreb (1990) te prof. D. 

Petrinjak. Po aty kreu 
dhe studimet pasuni-
versitare (2009). Punoi 
disa vjet në shkollën e 
muzikës “Pavao Mar-
kovac” në Zagreb, një 
kohë (2002) po në Za-
greb ligjëroi në Aka-
deminë e Muzikës dhe 
ishte docent në Fakulte-

tin e Arteve, në departamenti i artit muzikor 
në Prishtinë. Puna e tij pedagogjike çmohet në 
Kosovë dhe në Kroaci, duke u vlerësuar edhe 
nxerrja e kitaristëve konkurentëve/garuesve të 
denjë, fitues shpërblimesh (ndër)kombëtare. 
Më 2004 Sahatçiu fitoi çmimin vjetor të Shoqa-
tës së Pedagogëve të Muzikës e të Baletit në 
Kroaci. Ishte dhe vazhdon të jetë pjesëmarrës 
në gara e festivale europiane. Në vitet 2003-
2009 është drejtues i këshillit të pedagogëve të 
kitarës, ndërsa më 2009-2014 drejtor i Shkollës 
së Muzikës në Novska (Kroaci). Sahatçiu është 
kryetar i Shoqatës Kroate të mësimdhënësve 
të kitarës, drejton disa shkolla verore në Kro-
aci dhe ka qenë anëtar jurie në shumë gara për 
kitarë. Është solist dhe anëtar i disa ansambleve 
kamerale në Kroaci dhe themelues i Garave 
ndërkombëtare   “International Guitar Com-
petition Ehat Musa” në Pejë. (Rreze Kryeziu-
Breznica)

SAHITAJ Reshat (1952-). Shkrimtar, pub-
licist. Lindi në fshatin Sopi të Therandës. 
Mësimet e para i mori në vendlindje, shkollën 
e mesme e kreu në Prizren, ndërsa Shkollën e 
Lartë Pedagogjike për aktrim në Prishtinë. Më 
1979 emigroi në Belgjikë, ku për më shumë 
se dy dekada zhvilloi aktivitet të dendur 
politik, në mbështetje të çështjes së Kosovës. 
Shkruan tregime e romane, drama, skenarë 
filmash, komedi, shkrime publicistike. Si 
aktor luajti rolin kryesor në dramën “Sfinga 
e gjallë”, mandej në radio-dramën “Vdekja e 
Gjergjizit”, në filmin televiziv “Rropullari” dhe 
bëri regjinë e dramës “Procesi” të J. Gërvallës. 
Bëri dramatizimin e poezisë së Din Mehmetit 
“Kosova zog i diellit”. Në vitin 1982 botoi 
librin e parë me tregime “Rojtari i Shqipërisë 
së harruar”. Më pas botoi romanet: “Rruga pa 
kthim” (1983), “Mali i ndaluar” (2003), “Jeta e 
dyfishtë” (2005), “Dikur e diku” (2009), “Shtatë 
minutat e fundit” (2010) etj. Merret erdhe 
me përkthime nga frëngjishtja. Shkrimet e tij 

publicistike janë botuar në gazeta dhe revista të 
ndryshme. (Nazmi Rrahmani)

SAHITI ejup (1942-). Jurist, profesor uni-
versitar. Lindi në Keqekollë të Prishtinës. Në 
Prishtinë kreu Medresenë e Ulët, ndërsa Me-
dresenë “Gazi Husrev Beg” e kreu në Sara-

jevë. Kreu studimet në 
Fakultetin Juridik të 
Universitetit të Prishti-
nës (UP), kurse magji-
stroi në Fakultetin Ju-
ridik të Universitetit të 
Zagrebit. Tezën e dis-
ertacionit të doktoratës 
e mbrojti në Fakultetin 
Juridik të UP-së, ku në 

vitin 1969 u zgjodh asistent për lëndën e drejta 
e procedurës penale. Po në këtë fakultet i arriti 
të gjithë titujt universitarë, përfshirë edhe titu-
llin e profesorit ordinar. Nga themelimi ligjëroi 
edhe në Universitetin e Tetovës dhe në Univer-
sitetin e Europës Juglindore. Një mandat ishte 
delegat i Kuvendit të Kosovës. Gjatë periudhës 
1999-2005, bashkë me ekspertë ndërkom-
bëtarë dhe vendorë mori pjesë në hartimin e 
Kodit penal të Kosovës, të Kodit të procedurës 
penale, të Ligjit penal për të mitur, të Ligjin për 
ekzekutimin e sanksioneve penale dhe në disa 
ligje të tjera të fushës penale. Ka botuar tekstet 
universitare: “E drejta e procedurës penale” 
(2005), “Psikologjia gjyqësore” (2007), si dhe 
monografitë “Dëshmia e dëshmitarit si provë 
në procedurën penale” (1993) dhe “Argumen-
timi në procedurë penale” (1999). Ishte anëtar 
i këshillit programor për trajnimin e gjyqtarëve 
dhe prokurorëve në kuadër të Institutit Gjyqë-
sor të Kosovës. (Ismet Salihu)

SAHITI Heset (1957-). Veprimtar politik, 
luftëtar i Ushtrisë Çlirimtare të Kosovës 
(UÇK). Lindi në Poturoc të Lipjanit. Punoi 
mësimdhënës në shkollën e mesme të Lipjanit. 
Në fillim të viteve ’90 u përfshi në strukturat 
e Lidhjes Demoratike të Kosovës (LDK) të 
komunës së Lipjanit. Në gusht të vitit 1993 u 
arrestua dhe u dënua me 2 vjet burg, bashkë 
me grupin e Ministrisë së Mbrojtjes të Kosovës. 
Pas lirimit nga burgu vazhdoi aktivitetin në 
kuadër të LDK-së deri më 1998, kur iu bashkua 
UÇK-së në Brigadën 121 “Ismet Jashari-
Kumanova” në Kleçkë, ku kreu detyra të 
ndryshme komanduese. Pas luftës iu bashkua 

radhëve të Partisë Demokratike të Kosovës dhe 
më pas Nismës për Kosovën. (Ruzhdi Jashari)

SAHITI Jashar (1920-1975). Funksionar 
politik në Kosovën Lindore. Lindi në Preshevë. 
Gjatë Luftës së Dytë Botërore iu bashkua 
forcave që luftonin kundër fashizmit bullgar. 
Në vitin 1944 u internua në Gjermani. Pas 
luftës u angazhua për emancipimin dhe 
arsimimin e shqiptarëve të trevës së Luginës së 
Preshevës. Më 1950 u zgjodh kryetar i komunës 
së Preshevës. Si kryetar komune kundërshtoi 
përpjekjet e pushtetit qendror për t’i regjistruar 
si turq shqiptarët e kësaj zone. Gjatë viteve 
1958-1962 ushtroi pozitën e sekretarit të 
Komitetit Komunal të Partisë Komuniste 
për Rrethin e Preshevës. Në vitet 1962-1966 
zgjidhet sërish kryetar i komunës së Preshevës. 
Me angazhimin e tij, në shtator të vitit 1961 në 
Preshevë hapen paralelet e gjimnazit të Vranjës. 
Në vitin 1966 u zgjodh deputet federativ. Më 
pas ishte drejtor i ndërmarrjes “Bratsvo” në 
Preshevë. (Ilir Zylfiu)

SAHITI Muharrem (1965-). Futbollist, trajner. 
Lindi në fshatin Budrigë të komunës së Vitisë. 
Hapat e parë të futbollit i bëri te skuadra nga 
Gjilani “Cërvena Zvezda” në vitin 1985, para se 
të kalonte te Prishtina. Te KF “Prishtina” luajti 
për katër edicione dhe në vitin 1990 shkoi në 
Turqi, te skuadra “Konyaspor”. Pas dy vjetësh 
të kaluara në Turqi, dy vjet të tjera luajti edhe 
te skuadra bullgare “Lokomotiv Plovdiv”, më 
pas në vitin 1997 te skuadra zvicerane “Thun”, 
ndërsa një vit më vonë luajti edhe në Gjermani, 
te “Oberneulandi”. Në vitin 1999 u rikthye në 
Kosovë dhe luajti për skuadrën e “Gjilanit” deri 
në vitin 2002, kur u largua nga futbolli aktiv dhe 
u bë trajner i skuadrave të Superligës së Kosovës 
“Gjilani”, “Drita” dhe “Hysi”. (Tahir Sopi)

SAHITI Naser (1966-). Inxhinier i makine-
risë, mësimdhënës universitar. Lindi në Car-
ralevë të Shtimes, arsimimin bazë e mori në 
vendlindje, në Shtime dhe në Ferizaj, ndërsa 
studimet i kreu në Fakultetin e Makinerisë të 
Universitetit të Prishtinës (UP), të cilat i mba-
roi më 1991. Në vitin 1996 u zgjodh bash-
këpunëtor në Fakultetin e Makinerisë, ndër-
sa më vonë (1998) themelon marrëdhënie të 
rregullta pune. Më 2006 përfundoi studimet e 
doktoratës në Fakultetin Teknik të Universitetit 
të Erlangenit-Nyrnbergut (Gjermani). Ushtroi 

detyra me përgjegjësi dhe funksione drejtuese 
në Fakultetin e Makinerisë dhe në UP. Ligjëron 
për kaldajat e avullit, efiçiencën e energjisë dhe 
bazat e energjisë së ripërtëritshme. Botoi një 
sërë punimesh shkencore në revista të ndry-
shme dhe mori pjesë në konferenca ndërkom-
bëtare. (Xhemajl Fejzullahu)

SAHITI Sahit (1944-). Mjeshtër zëri. Lindi 
në Prishtinë. Gjimnazin e mbaroi në Prishtinë. 
Punoi në Radio Prishtinë si mjeshtër zëri, 
ndërsa që nga viti 1969 në Radiotelevizionin 
e Beogradit, redaksia në gjuhën shqipe. 
Pas themelimit të Televizionit të Prishtinës 
(1974) emërohet udhëheqës i tonistëve deri 
në mbylljen e tij nga Serbia më 1990. Ishte 
mjeshtër zëri në filmat “Të ngujuarit”, “Si 
të vdiset‘, “117” dhe i një sërë emisionesh 
televizive, dokumentare dhe artistike. Ishte 
pjesë e ekipeve televizive në shumë vende të 
botës, për të përgatitur ose përcjellë ngjarje të 
rëndësishme të kohës. (Shaqir Foniqi)

SAHITI Skënder (1955-). Hendbollist, trajner 
i hendbollit. Lindi në Ferizaj. Specializimin 
për hendboll e përfundoi në Itali. Aktivitetin 
sportiv e nisi si portier i “Borcit” të Ferizajt. Në 
këtë skuadër qëndroi nga viti 1972 e deri më 
1987, ndërsa dy vjet mbrojti për “Bolonjën” e 
Italisë. Gjatë kohës që ishte portier i “Borcit”, 
skuadra e Ferizajt ishte anëtar i ligës së parë 
të ish-Jugosllavisë. Pas vitit 1989 u bë trajner 
i Prishtinës dhe më pas në Itali, te skuadrat 
“Eors Sirakuza”, “Mazard”, “Bolzano” dhe 
“Casagrande” në Itali (2002-2009), klub i 
femrave me të cilin bëhet kampion i Italisë. 
Jeton dhe punon në Ferizaj. (Lulzim Shala)

SALAJ Hasan (1944-). Folës i Radiotelevizionit 
të Prishtinës. Lindi në Katërkollë, komuna e 
Ulqinit. Shkollën fillore e kreu në vendlindje, 
ndërsa shkollën normale e filloi në Nikshiq 
(Mal të Zi) dhe e kreu në Gjakovë. Një kohë 
të shkurtër punoi mësues në vendlindje dhe 
më pas studioi për gjuhë dhe letërsi shqipe 
në Fakultetin Filozofik të Prishtinës. Punën 
e folësit në Radio Prishtinë e filloi në vitin 
1965. Më 1974, me hapjen e Televizionit të 
Prishtinës, bëhet njëri nga spikerët e parë në 
këtë medium deri në mbyllje të tij më 1990. Më 
pas emigroi në SHBA, ku për disa vjet punoi në 
TV “Viktoria” në gjuhën shqipe në Nju-Jork. 
(Nehat Islami)

SALeSIANËT. Pjesëtarë të kongregatës kato-
like të themeluar nga Don Bosko (Giovanni 
Melchiorre Bosco, 1815-1888), pastor dhe 
pedagog italian. Salesianët e marrin emrin si-
pas ipeshkvit të Gjenevës, Fransoa Sales (Fran-
çois de Sales/Francesco di Sales, 1567-1622) 
dhe konsiderohen si dishepuj të tij. Anëtarë 
të kësaj kogregate janë të shpërndarë në tërë 
botën, përkatësisht në 132 vende të botës, duke 
përfshirë Shqipërinë dhe Kosovën. Në Kosovë 
qendrat edukative “Don Bosko” gjenden në 
Prishtinë dhe Gjilan. Qendra “Don Bosko” në 
Prishtinë u hap në tetor të vitit 2003, ndërkaq 
ajo në Gjilan në vitin 2013. Salesianët dhe 
salesianet në Shqipëri i ndeshim që nga koha 
e Don Gjon Boskos, objektivi i të cilit ishte 
sidomos arsimimi i rinisë shqiptare edhe në 
kushtet e sundimit osman. Në Shqipëri sot 
veprojnë dy qendra “Don Bosko”, në Tiranë 
dhe në Shkodër. Salezianët në Kosovë janë të 
pranishëm si pjesë e provincës së salezianëve 
sllovenë. Karizma e kësaj kongregate shprehet 
në kujdesin për rininë dhe formimin e saj për 
punë. (Muhamet Mala)

SALIeVA Salia (1950-). Balerinë. Lindi në 
Shkup. Për shumë vjet ishte pjesëtare e trupës 
së baletit të Teatrit Popullor Krahinor. Gjatë 
viteve ‘80 interpretoi në disa shfaqje baleti. 
Ndër rolet e realizuara veçohen: Vajza në 
“Vallja pranverore” të Gazmend Zajmit (1981), 
Spanjollja në “Kopelia” të Leo Delibit (1982), 
Partizanja në “Era dhe kolona” të Akil Koci 
(1983) etj. (Arian Krasniqi) 

SALIHAMIXHIQI Nusret (1931-2011). Pi-
ktor. Lindi në Zhabar të Mitrovicës. Shkollën 
fillore e kreu në vendlindje, Shkollën e Mesme 
të Artit në Pejë, ndërsa studimet në Akade-

minë e Arteve Aplikati-
ve në Beograd, drejtimi 
i pikturës monumentale 
(1959). Një kohë punoi 
si ilustrator në NGB “Ri-
lindja”, më pas në Gja-
kovë si mësimdhënës i 
artit në shkollë të mes-
me, ndërsa më 1970 në 
Shkollën Normale në 

Prishtinë. Në vitin 1975 nisi të punojë në Aka-
deminë e Arteve në Prishtinë. Ishte anëtar i 
Shoqatës së Artistëve Figurativë të Kosovës dhe 
i Shoqatës së Artistëve Aplikativë të Kosovës. 

Filloi të ekspozonte që herët, me prezantime 
të përbashkëta ose individuale: në Beograd 
(1968), në Sarajevë (1969), pastaj në Galerinë 
e Arteve në Prishtinë (1980, 2001), në Muzeun 
e Lojërave Olimpike Dimërore në Sarajevë 
(1988), në Amsterdam (2009) etj., përfshirë 
edhe ekspozitën e fundit në të gjallë të piktorit 
në vitin 2011, në Galerinë e Arteve të Kosovës. 
Emërues i përbashkët i opusit të tij është “Loja”, 
të cilën e artikuloi mbi gjysmë shekulli. Sipas 
autorit bota është lojë qeniesh e gjallesash pa 
identitet, ose me identitet të fshehura apo të 
rremë, por edhe shpërthim, revoltë. Konside-
rohet një nga artistët më të veçantë dhe më të 
papërsëritshëm të artit pamor të Kosovës. Mori 
pjesë në shumë ekspozita kolektive brenda dhe 
jashtë vendit: më 1968 në Trienalen IV në Beo-
grad, në Sallonin Pranverore të Kosovës (1975, 
1980, 1984, 1985, 1987), pastaj në ekspozitën 
“Arti Bashkëkohor i Kosovës” në Beograd, Za-
greb, Dubrovnik, Kajro etj., si dhe më 1988 në 
ekspozitën “Dhjetë artistë të Kosovës” në Augs-
burg të Gjermanisë dhe në qendra të tjera euro-
piane. Është fitues i disa çmimeve publike dhe 
profesionale dhe i mirënjohjeve të ndryshme: 
çmimi i fondit “Mosha Pijade” (1967), i Sallonit 
IV Pranveror të Kosovës (1977), i Bienales II të 
Vizatimit në Prishtinë etj. (Hivzi Muharremi)

SALIHAMIXHIQI Muhedin (1925-1995). 
Mjek, neuropsikiatër, profesor universiteti. 
Lindi në Babule të Kavadarcit (Maqedoni). 
Kreu shkollimin fillor dhe të mesëm në Mi-

trovicë, studimet në 
Fakultetin e Mjekësisë 
në Beograd (1962). Pas 
diplomimit punoi si 
mjek në Shtëpinë e Shën-
detit në Gjakovë, ku një 
kohë ishte edhe drejtor. 
Në vitin 1966 kaloi në 
Spitalin e Përgjithshëm 
në Prishtinë, në repar-

tin e neuropsikiatrisë. Mbaroi specializimin 
për neuropsikiatri në Fakultetin e Mjekësisë 
të Universitetit të Zagrebit (1969). Ishte neu-
ropsikiatri i parë shqiptar i Kosovës. Ishte shef 
reparti dhe drejtor i Klinikës së Neuropsiki-
atrisë për shumë vjet. Pas hapjes së Fakultetit 
të Mjekësisë u zgjodh ligjërues i neuropsiki-
atrisë (1971). Mbrojti disertacionin e doktor-
atës po në Fakultetin e Mjekësisë në Prishtinë 
(1978) dhe më pas u zgjodh docent, pastaj 

profesor inordinar dhe ordinar i lëndës së neu-
ropsikiatrisë. Ishte edhe kryetar i Shoqatës së 
Neuropsikiatërve të ish-Jugosllavisë, kur dha 
dorëheqje, pasi u vendosën masat e dhunshme 
në Fakultetin e Mjekësisë në Prishtinë. Ka mer-
ita për ngritjen e shërbimit të neuropsikiatrisë 
në Kosovë. Është autor i një sërë punimesh 
shkencore të botuara në revista të ndryshme. 
(Afrim Blyta)

SALIHI Ihsan (1943-). Fotoreporter. Lindi në 
Prishtinë. Nga viti 1964 nis punën si fotoreporter 
në të përditshmen “Rilindja” dhe në këtë gazetë 
punoi deri në vitin 2002, kur përfundimisht 
ndërpritet dalja e saj. Fotografitë e tij përbëjnë 
kronikë të ngjarjeve më të rëndësishme të 
historisë më të re të Kosovës, në veçanti ato 
të periudhës pas vitit 1981 e deri në mbarim 
të luftës. Përveç në “Rilindje”, botoi fotografi 
edhe në të gjitha gazetat shqipe në Kosovë, në 
“Zërin e rinisë”, “Bujku”, “Shkëndija”, “Fjala”, 
“Kosovarja”, “Gazeta e pionierit” dhe në gazeta 
të tjera lokale. (Zenun Çelaj)

SALIHU Agim (1951-). Grafist. Lindi në 
Prishtinë. Kreu Akademinë e Arteve, drejtimi 
i grafikës, në Prishtinë (1977). Punoi si mësim-
dhënës në Akademinë e Arteve në Prishtinë, që 

nga viti 1986, ku ligjëroi 
kaligrafinë me tipografi. 
Grafikat e tij realizohen 
me teknikën e akua-
tintës dhe bakërshkrimit 
dhe deri tani janë siste-
muar në ciklet: “Demat”, 
“Mëngjesi i Orfeut”, 
“Madona”, “Agimi” dhe 
“Dritarja e zezë”. Në 

grafikat e para koloriti është më i çiltër, ndërsa 
në të mëvonshmet dominojnë e zeza dhe tek-
stura gri. U prezantua në një sërë ekspozitash 
personale brenda dhe jashtë vendit, si në “Ital-
ienska Palatset”, Waxjo, Suedi, në QKI “Impe-
rial 1” në Shkup, pastaj në Galerinë e Arteve 
të Kosovës në Prishtinë, në “Galeria PI” në St-
amboll, si dhe në Romë e Grosseto (Itali), në 
Suedi (me Sh. Gjurkajn), në Ulqin (në Galerinë 
e Kullës së Balshajve), në Galerinë “Schroder” 
në Augsburg të Gjermanisë, disa vjet radhazi 
në “Galeria KO” në kuadër të Kolonisë së Gro-
zhnjanit etj. Gjithashtu mori pjesë në një sërë 
ekspozitash kolektive, si në Tokio, Mumbai, 
Lubjanë, Honolulu, Memfis, Uashington, Osa-

ka, Saporo, Rio de Zhaneiro, Buenos Aires, Ha-
vanë, Rijekë, Veneci, Glasgou etj. dhe u shpër-
blye me një sërë çmimesh prestigjioze. (Fatmir 
Krypa)

SALIHU Astrit (1966-). Filozof, publicist, 
mësimdhënës universiteti. Lindi në Prishtinë, 
ku e mbaroi shkollën fillore dhe të mesme. 
Studimet për filozofi-sociologji i mbaroi në 

Fakultetin Filozofik të 
Universitetit të Prishti-
nës (UP). Doktoratën e 
mbaroi në Universite-
tin e Zagrebit (2008). U 
zgjodh asistent në de-
partamentin e filozofisë 
të Fakultetit Filozofik të 
UP-së, ku vazhdon kar-
rierën universitare si 

mësimdhënës për disa lëndë (hyrje në filozofi, 
filozofi antike, filozofi e masmedies etj.). Ishte 
redaktor në revistën “Njohja”, drejtor i Qendrës 
për Studime Humanistike “Gani Bobi” (1997-
2002) etj. Ka botuar disa libra, kryesisht nga 
fusha specifike e interesimeve të tij, për mo-
dernen dhe postmodernen: “Diskursi filozofik 
i postmodernes” (1997), “Postmoderna e inter-
pretuar për shqiptarët” (2005), “Aporitë e mo-
dernes, kritika e rrëfimeve të mëdha” (2013) 
etj. Është redaktor i disa botimeve në gjuhën 
shqipe, serbe, angleze dhe gjermane dhe autor i 
shumë artikujve të botuar në revista shkencore 
vendore dhe të jashtme nga filozofia, kultura, 
arkitektura dhe politika. Një kohë të shkurtër u 
mor me politikë. (Anton K. Berishaj).

SALIHU Avdi (1957-). Inxhinier i makinerisë, 
profesor universiteti. Lindi në Kovaçicë të Mi-
trovicës. Shkollën fillore dhe të mesme i përfun-
doi në Mitrovicë, ndërsa studimet në Fakultetin 
Teknik të Universitetit të Prishtinës (UP) (1981).  
Studimet pasuniversitare dhe disertacionin  
i kreu në Fakultetin e Inxhinierisë Mekan-
ike të UP-së (2001). Punoi në Shkollën e 
Mesme Teknike në Mitrovicë dhe pastaj në 
kombinatin “Trepça”, në Fabrikën e Pajimeve 
të Procesit dhe në Fabrikën e Akumulatorëve. 
U zgjodh asistent dhe ligjërues në Shkollën e 
Lartë Teknike, ku merr edhe titujt e tjerë, përf-
shirë edhe titullin profesor i rregullt (2012) 
për lëndët e departamentit të makinerisë. Ush-
troi funksione drejtuese në Shkollën e Lartë 
Teknike, në Fakultetin e Shkencave Teknike të 

Aplikuara dhe në Universitetin “Isa Boletini” 
në Mitrovicë. Mori pjesë në disa simpoziume 
dhe konferenca shkencore dhe botoi një sërë 
punimesh shkencore dhe profesionale. (Avni 
Terziqi)

SALIHU Aziz (1954-). Boksier. Lindi në 
Prishtinë. Ishte kampion i shumëfishtë në 
ish-Jugosllavi në kategorinë super të rëndë. 
Ka qenë anëtar klubit të boksit “Prishtina”. 

Suksesi i tij më i madh 
ndërkombëtar ishte me-
dalja e bronztë në Lo-
jërat Olimpike Verore në 
Los Anxhelos, SHBA, në 
vitin 1984, ku përfaqë-
soi ish-Jugosllavinë. Më 
parë Salihu mori pjesë 
në Lojërat Olimpike 
Verore të Moskës më 

1980 dhe në Seul më 1988. Në Kosovë A. Sa-
lihu është shpallur sportisti i shekullit. U an-
gazhua për pavarësimin e sportit të Kosovës në 
vitin 1991, ndërsa dha ndihmesën e tij edhe në 
Komitetin Olimpik të Kosovës, ku për një kohë 
ishte zëvendëskryetar. (Albatrit Matoshi)

SALIHU Bul (1980-). Gazetar. Lindi në Peran 
të Podujevës, ku kreu shkollën fillore, ndërsa 
të mesmen në Podujevë. Studimet i mbaroi 
në degën e shkencave politike në Fakultetin 
Filozofik të Universitetit të Prishtinës. Nga viti 
2000 nisi punën si gazetar në të përditshmen 
“Kosova sot’, ndërsa nga 2001 deri në vitin 
2004 punoi në gazetën e përditshme “Zëri”. 
Në vitin 2005 ishte në grupin themeluesve të 
“Gazetës Express”, ku punoi deri në vitin 2007. 
Ndërkohë filloi punën edhe në Televizionin 
“Alsat”, një herë si gazetar e pastaj si shef i 
zyrës së Prishtinës për 10 vjet me radhë. Së 
fundi është njëri nga themeluesit dhe pronarët 
e portalit “Politiko.net” dhe punon si drejtor 
menaxhues në Kosovë i kompanisë mediale 
“VEVE Grup”. (Artan Krasniqi)

SALIHU Faruk (1947-). Historian, profesor. 
Lindi në Prishtinë, ku kreu shkollën fillore 
dhe të mesme. Studimet për histori i kreu në 
Universitetin e Prishtinës (UP) më 1974, ku 
më pas kreu studimet pasuniversitare dhe 
mbrojti disertacionin e doktoratës (1983). Një 
kohë punoi mësimdhënës në shkollën teknike 
“19 Nëntori” në Prishtinë, ndërsa që nga viti 

1974 ishte punonjës shkencor në Institutin 
e Historisë në Prishtinë. Në periudhën 2004-
2006 ishte ligjërues i jashtëm në Fakultetin 
e Edukimit të UP-së në Gjakovë. Është autor 
i monografisë “Lidhja e Rinisë së Kosovës 
1948-1978” (2005), si dhe i disa studimeve 
dhe trajtesave në revista shkencore të Kosovës 
etj. Mori pjesë në konferenca dhe simpoziume 
shkencore nga fusha e historisë. (Sulltane Ukaj)

SALIHU Hajdar (1950-1995). Lindi në fshatin 
Batushë të Gjakovës. Kreu shkollën fillore në 
vendlindje, Shkollën Normale në Gjakovë, 
ndërsa studimet për gjuhë dhe letërsi shqipe 
në Universitetin e Prishtinës, ku më pas kreu 
edhe studimet pasuniversitare. Disa vjet punoi 
si mësimdhënës në gjimnazin e Deçanit, pastaj 
si aktor në Teatrin Popullor të Gjakovës. Shkroi 
kryesisht prozë dhe kritikë letrare. Bashkëpunoi 
me revistat letrare ku botoi shkrimet e tij, ku një 
kohë botoi me pseudonimin Yll Jonuzi. Botoi 
romanet: “Udha e ditës së nesërme” (1990), 
“Jerina dhe helmi” (l994), “Raport për jetë 
paralele” (1994), “Stina e mjegullës” (1999) dhe 
“Baladë për kthimin e nizamëve” (2005). Dy 
romanet e fundit u botuan pas vdekjes. Në vitin 
2013 nga Ndërmarrja botuese “Jeta e re” iu botua 
kompleti i veprave të plota në katër vëllime. Në 
veprën e plotë u përfshi edhe studimi “Poezia e 
bejtexhinjve” dhe një numër shkrimesh mbetur 
në dorëshkrim, si tregime dhe novela, studime 
dhe kritika letrare. (Hasan Hasani)

SALIHU Haxhi Sali (1859-1912). Veprimtar 
i lëvizjes kombëtare. Lindi në Pogragjë 
të Gjilanit. Medresenë e kreu në fshatin 
Dobërçan. Shërbeu si imam në vendlindje 
dhe në Përlepnicë. Dallohej për bamirësi: 
ndërtoi një urë mbi lumin Morava, çezme 
dhe një mulli në fshat, si dhe bleu një truall në 
fshat, ku ndërtoi mejtepin, në të cilin zhvilloi 
edhe mësimin shqip. Gjatë viteve 1893-1901 
punoi si mësues në mejtepin e Pogragjës. 
Mbajti kontakte me Idriz Seferin, dhe krerët 
e tjerë të Lëvizjes në Gjilan dhe rrethinë. Ishte 
aktiv në Lëvizjen e Turqve të Rinj. Organizoi 
pjesëmarrjen e luftëtarëve të kësaj treve në 
kryengritjen e vitit 1910, mori pjesë në Betejën 
e Kaçanikut dhe në beteja të tjera në Malësinë 
e Karadakut. Angazhoi luftëtarët e trevës së 
Pogragjës dhe fshatrave përreth në aksionet 
e armatosura kundër forcave osmane gjatë 
Kryengritjes së Përgjithshme të vitit 1912. Në 

vjeshtë të atij viti, kur Aleanca Ballkanike i 
shpalli luftë Perandorisë Osmane, mori pjesë 
në mbrojtjen e trevave verilindore, kundër 
depërtimit të ushtrisë serbe. Nën komandën 
e tij u bashkëngjitën dhjetëra vullnetarë nga 
trevat e Karadakut dhe të Anamoravës, për 
t’i rezistuar Armatës së Tretë serbe në vijën 
kufitare të Merdarit. Ra në Sfircë, në fushën e 
betejës. (Fitim Rifati)

SALIHU Ismet (1944-). Jurist, profesor uni-
versitar. Lindi në Ferizaj, ku kreu shkollimin fi-
llor dhe të mesëm, ndërsa studimet në Fakulte-
tin Juridik të Universitetit të Prishtinës (UP). 

Studimet pasuniversi-
tare i mbaroi në Univer-
sitetin e Zagrebit, ndërsa 
doktoroi në Fakultetin 
Juridik të Universitetit 
të Lubjanës. Pas diplo-
mimit punoi si gjyqtar 
në Gjykatën Komunale 
në Ferizaj, pastaj u zgj-
odh asistent për lëndën 

e drejta penale në Fakultetin Juridik, në të 
cilin kaloi nëpër të gjitha thirrjet universitare, 
deri në atë të profesorit të rregullt. Në vitin 
1974/75 qëndroi për specializim në Univer-
sitetin e Sorbonës në Paris. Gjatë viteve 1975-
1977 ishte anëtar i grupit për hartimin e Ligjit 
penal të KSA të Kosovës, ndërsa në periudhën 
1988-1990 ka qenë kryetar i Shoqatës për të 
Drejtën Penale dhe Kriminologji të Kosovës. 
Në Fakultet Juridik të UP-së kreu detyra me 
përgjegjësi. Pas ndjekjes me dhunë prej objek-
teve universitare të studentëve dhe profesorëve 
shqiptarë nga regjimi serb, në dy mandate kreu 
detyrën e dekanit të Fakultetit Juridik në kush-
tet e mësimit në “shtëpi-shkolla”. Nga viti 1987 
deri në vitin 1995 ishte kryeredaktor i revistës 
“E drejta” të Fakultetit Juridik. Ishte anëtar i 
komisionit për falje të dënimeve në kuadër të 
Kryesisë së KSA të Kosovës (1986-1989). Në 
vitin 1990, në cilësi të anëtarit të grupit punues, 
mori pjesë në përgatitjen e Kushtetutës së Re-
publikës së Kosovës, (Kushtetuta e Kaçanikut). 
Pas vitit 1999 ishte anëtar i Këshillit për Çështje 
Legjislative të UNMIK-ut, ku punoi në harti-
min e Kodit penal të Kosovës dhe të Kodit të 
procedurës penale të Kosovës (të miratuar në 
vitin 2003). Botoi monografinë “Vrasjet në 
KSA të Kosovës” (1985), si dhe tekstet univer-
sitare: “E drejta penale-pjesa e përgjithshme” 

(2005) dhe “E drejta penale-pjesa e posaçme” 
(2005), pastaj “E drejta penale ndërkombëtare” 
(2005) etj. Ka kryer detyra me përgjegjësi në 
institucionet e arsimit të lartë dhe në fushën e 
drejtësisë. (Ejup Sahiti)

SALIHU Jashar (1953-2000). Veprimtar i 
lëvizjes për çlirimin e Kosovës, Hero i Kosovës. 
Lindi në fshatin Botushë të Gjakovës. Kreu 
Normalen në Gjakovë, ndërsa studimet për 
gjuhë dhe letërsi angleze në Fakultetin Filozofik 
të Universitetit të Prishtinës. Një kohë punoi 
në gjimnazin e Deçanit. Pas demonstratave të 
vitit 1981 u arrestua dhe u dënua me katër vjet 
burg. Veprimtarinë politike e vazhdoi edhe pas 
daljes nga burgu. U angazhua edhe në aksionin 
e pajtimit të gjaqeve dhe ishte organizator dhe 
drejtues i tubimit te Verrat e Lukës më 1 maj të 
vitit 1990. Në fund të vitit 1991 dhe në fillim 
të vitit 1992 u arrestua edhe dy herë dhe u 
torturua nga policia serbe. Në vitin 1992 migroi 
në Zvicër, ku iu bashkua radhëve të Lëvizjes 
Popullore të Kosovës (LPK). Me themelimin e 
fondit “Vendlindja thërret” më 1993, J. Salihu 
u zgjodh kryetar i këshillit për administrimin 
e këtij fondi. Në kuadër të Drejtorisë Politike të 
UÇK-së, ishte anëtar i grupit për marrëdhënie 
me jashtë. Ishte edhe përfaqësuesi i parë 
diplomatik i Qeverisë së Përkohshme të 
Kosovës në Zvicër. Pas qershorit të vitit 1999 
u kthye në Kosovë, ku punoi për sensibilizimin 
e opinionit ndërkombëtar për krimet serbe 
në Kosovë. Vdiq nga një sëmundje e rëndë në 
spitalin kantonal të Aargaut të Zvicrës. Në vitin 
2013 u dekorua me Urdhrin “Hero i Kosovës”. 
(Ramadan Avdiu)

SALIHU Kurtesh (1940-2014). Jurist, profesor 
universitar. Lindi në Shtime, arsimimin bazë 
e mori në Prishtinë, ku i kreu edhe studimet 
universitare në Fakultetin Ekonomik-Juridik. 

Studimet pasuniversitare 
i kreu në Fakultetin 
Juridik të Universitetit të 
Zagrebit (1973), ndërsa 
doktoroi në Fakultetin 
Juridik të Universitetit 
të Prishtinës (1977). Në 
vitin 1965 në Fakultetin 
Juridik zgjidhet asis-
tent për lëndën e 

drejta kushtetuese dhe në vitet vijuese merr 
titujt përkatës universitarë, derisa më 1983 

u zgjodh profesor ordinar. Krahas punës në 
Fakultetin Juridik, ka ushtruar edhe funksione 
të ndryshme politike dhe profesionale. Ishte 
gjyqtar i Gjykatës Kushtetuese të Kosovës 
(1973-1978) dhe kryetari i saj (1978-1982), 
dekan i Fakultetit Juridik (1981-1983), kryetar i 
Komisionit për Çështje Kushtetuese i Kuvendit 
të Kosovës dhe delegat i Dhomës Federative 
të Kuvendit të Jugosllavisë (1986-1992). Botoi 
punime shkencore dhe tekste universitare 
(“Lindja, zhvillimi dhe aspektet e autonomisë 
së KSA të Kosovës në Jugosllavinë Socialiste”, 
“E drejta kushtetuese” etj). (Arsim Bajrami)

SALIHU Linda (1970-). Pedagoge, mësim-
dhënëse universiteti. Lindi në Mitrovicë, ku 
kreu edhe shkollën fillore dhe gjimnazin. 
Studioi pedagogjinë në Fakultetin Filozofik 
në Prishtinë, ku edhe magjistroi (2000). Është 
mësimdhënëse e lëndëve pedagogjike në 
Fakultetin e Edukimit në Prishtinë. Fushë e 
interesimit të saj shkencor janë vështirësitë në 
nxënie dhe mirëqenia e fëmijëve. Është autore 
e disa punimeve profesionale dhe bashkautore 
e tekstit universitar “Të drejtat e fëmijës dhe 
etika e mësimdhënësit” (2006). (Afërdita 
Kumnova-Mulla) 

SALIHU Milazim (1958). Xhirues filmi, pro-
ducent, menaxher. Lindi në Karatmanovë, 
komuna e Shën Nikollës (Maqedoni). Shkollën 
fillore dhe të mesme i kreu në Ferizaj, ndërsa 
Akademinë për Teatër, Film dhe Televizion 
në Zagreb. Punoi në TV Prishtinë gjatë viteve 
1982-1990. Në produksion të “Kosovafilmit” 
xhiroi filmin e shkurtër “Dezha vu”, si dhe 
një sërë emisionesh dhe filma dokumentarë, 
drama televizive dhe disa filma artistikë, në 
bashkëpunim me “Kosovafilmin” (“Lepuri me 
pesë këmbë”, “Pikniku”, “Proka” dhe “Njeriu prej 
dheu”). Ishte producent i një sërë emisionesh 
dokumentare me TV Lubjanën. Për minatorët 
e Trepçës realizoi filmin “Zogjtë në Kosovë”, 
në prodhim të Televizionit Slloven. Ndërkaq, 
me Televizionin Kroat punoi disa emisione 
dokumentare në Shqipëri. Ishte producent i 
Radio Zagrebit për lajmet në gjuhën shqipe. 
Pas vitit 2000 udhëhoqi kinemanë ABC në 
Prishtinë, ku ishte drejtor dhe më pas menaxher 
i saj. Ishte producent në filmin “Agnus dei” të 
Agim Sopit. (Gani Mehmetaj)

SALIHU Mulla Mehmet (1898-1985). Titullar 
i fesë islame, bejtexhi. Lindi në fshatin Bresanë 

të Opojës. Mësimet fetare së pari i mori nga 
i ati dhe, më pas, për 10 vjet me radhë mësoi 
te myderrizë dhe titullarë të tjerë të njohur të 
asaj kohe. Shërbeu si imam në disa vende të 
Kosovës, përfshirë edhe Xhaminë e Suharekës, 
ku shërbeu 13 vjet (1959-1972). U burgos dhe 
u dënua me tri vjet heqje lirie nga pushteti 
komunist jugosllav. La një krijimtari të pasur në 
dorëshkrim, kryesisht poezi shqipe me alfabet 
arab, por edhe vepra të tjera fetare (“Mevludi”, 
“Hytbe të zgjedhura” etj.). (Resul Rexhepi)

SALIHU Remzi (1955-). Shkrimtar, përkthyes, 
botues. Lindi në fshatin Gajre të Tetovës. 
Arsimin fillor dhe të mesëm i kreu në Tetovë, 
kurse studimet për gjuhë dhe letërsi shqipe 
në Fakultetin Filozofik në Prishtinë. Disa vjet 
punoi në arsim, më pas në Zvicër. Është autor 
i librave: “Fluturimi i largët” (1987), “Sheshi i 
shtrigave” (1992), “Gjurmë malli” (1998). Ka 
përkthyer poezi të autorëve gjermanë, që janë 
botuar në gazeta e revista në gjuhën shqipe. 
Merret dhe me kritikë letrare. Është themelues 
i Shtëpisë Botuese “Ora-R”. (Salajdin Salihu)

SALIHU Salajdin (1970-). Shkrimtar, gazetar. 
Lindi në Sllatinë të Tetovës, ku kreu shkollën 
fillore. Kreu shkollën e mesme dhe Fakultetin e 
Filologjisë në Tetovë. Mbaroi studimet pasuni-

versitare në Prishtinë, 
kurse u doktorua në 
Universitetin e Shku-
pit. Disa vjet punoi si 
gazetar. Është autor i 
disa librave me poezi, 
prozë dhe ese. Ka botuar 
përmbledhjet poetike: 
“Vdes pas gjërave të 
imëta” (1996), “Nata 

e parë e pushtimit” (1998), “Gënjeshtër e 
sinqertë” (2004), “Natë e blertë vetmie” (2005), 
“Vonë për gjëra të turpshme” (2009), pastaj 
librat me ese: “Panteoni i utopisë” (1997), 
“Gjurmë” (2000), “Digresione I” (2008), 
“Digresione II” (2010) dhe “Zë në shkretëtirë” 
(2015), monografinë “Poetika e prozës së 
Murat Isakut” (2014) dhe librin universitar 
“Gazetaria, njohuri të përgjithshme” (2009). 
Ka shkruar pjesët skenike: “Vonesa” (2008) dhe 
është bashkautor i botimit “Dashuri, teatër dhe 
marrëzi të tjera” (2012), të vëna në skenë nga 
Teatri i Tetovës (2012). Shkrimet, poezitë dhe 
esetë e tij janë përkthyer në gjuhë të ndryshme 

dhe janë përfshirë në antologji e panorama po-
etike. Është fitues i disa çmimeve për letërsi. 
Është mësimdhënës në Universitetin e Tetovës. 
(Fatmir Sulejmani)

SALIHU Zejnel (1917-1943). Pjesëmarrës i 
Luftës Nacionalçlirimtare (LNÇ) në Kosovë. 
Lindi në Prishtinë, ku kreu shkollën fillore. Më 
1936 u regjistrua në gjimnazin e Prishtinës. 
Në atë kohë ra në kontakt me idetë komuniste. 
Në mesin e të rinjve angazhohej për të drejta 
dhe barazi kombëtare e sociale. Me formimin 
e celulës komuniste në Prishtinë, Z.Salihu u 
bë i njohur për veprimet e tij revolucionare 
në mesin e të rinjve. Nga viti 1935 ishte anëtar 
Partisë Komuniste Jugosllve (PKJ), ndërsa më 
1938 u zgjodh sekretar i celulës së PKJ-së në 
Prishtinë. Më 28 nëntor 1941, së bashkë me 
Meto Bajraktarin, organizuan në Prishtinë 
demonstratat e rinisë shkollore kundër 
fashizmit. Kishte ndikim në masën e të rinjve 
jo vetëm në Prishtinë, por edhe në Vushtrri e 
Podujevë, ku së bashku me Meto Bajraktarin 
kryenin aksione diversante. Me zgjerimin e 
LNÇ-së në Kosovë, më 1943, me direktivën 
Partisë, së bashku me një grup shokësh, 
i bashkëngjitet aradhes partizane “Emin 
Duraku”, që udhëhiqej nga Fadil Hoxha dhe që 
vepronte në atë kohë në malet e Lipovicës, në 
rrethin e Lipjanit. Më 14 prill 1943, Z. Salihu, 
së bashku me 11 shokë u rrethuan nga forcat 
fashiste italiane dhe në përballje me to u vranë 
të gjithë. (Alban Dobruna) 

SALLoNI PRANVeRoR I KoSoVËS. Ma-
nifestim i organizuar nga Shoqata e Artistëve 
Figurativë të Kosovës (SHAFK), më vonë edhe 
nga Shoqata e Artistëve Aplikativë të Kosovës 
(SHAAK). Është ekspozitë tradicionale dhe 
organizohet çdo vit për nder të festave të majit. 
Salloni Pranveror i Arteve Figurative dhe 
Aplikative të Kosovës është revistë e veprave 
artistike të krijuesve të Kosovës. Deri në vitet 
‘90 manifestimin e ka drejtuar Pleqësia e 
Sallonit Pranveror, e emëruar nga SHAFK-u, 
SHAAK-u dhe nga Galeria e Arteve e Kosovës. 
Ekspozita e parë është hapur në vitin 1974 në 
Prishtinë. Salloni është ndër ngjarjet më të 
veçanta kulturore në Kosovë. Ai u bë faktor i 
rëndësishëm i zhvillimit dhe i përparimit të 
identitetit kulturor e artistik. Në të janë ndarë 
çmime për fusha të ndryshme të artit figurativ. 
Përzgjedhja e punimeve zakonisht është bërë 

nga komisionet profesionale, duke ruajtur 
nivelet e larta të prezantimit të arteve pamore 
dhe duke sjellë risitë e zhvillimeve më të fundit 
në këto fusha. (Hivzi Muharremi)

SAMoLICA. Vendbanim rural i tipit gjysmë 
të dendur, 14 km në jug të Bujanocit. Shtrihet 
në shpatet lindore të Rujanit, në anën e majtë 
të “Xhadës së Vjetër”, në lartësi mbidetare 
460-510 m. Përbëhet prej katër lagjeve të 
ndara në tri tërësi fizionomike. Popullsia e 
fshatit u dyfishua gjatë periudhës 1948-2002, 
nga 599 banorë, në 1,390 banorë. Popullsia 
serbe, e cila kishte ardhur në fshat në vitin 
1912, filloi të shpërngulet në fillim të viteve 
’60 të shekullit të kaluar. Banorët merren me 
bujqësi, ndërtimtari dhe zeje të tjera, kurse një 
pjesë e konsiderueshme ndodhen me punë të 
përkohshme në botën e jashtme. Nga objektet e 
standardit shoqëror, fshati ka shkollën fillore, e 
cila funksionon si paralele e ndarë e tetëvjeçares 
së Bilaçit. (Arsim Ejupi)

SANdFeLd Kristian-Jensen (Christian) 
(1873–1942). Romanist dhe ballkanolog danez.  
Studimet për gjuhësi i mbaroi në Kopenhagë. 
Ishte profesor i filologjisë rumune po në 
Kopenhagë. Njihet si njëri ndër të parët që 
shpjegoi afritë midis gjuhëve ballkanike si 
rrjedhojë e bashkëjetesës së këtyre popujve. Më 
1902 botoi artikullin për zhdukjen e infinitivit 
në gjuhët ballkanike dhe në gjuhën rumune, 
pastaj më 1926 në veprën që botoi në gjuhën 
daneze “Filologji ballkanike” (Balkanfilologien) 
shkroi për ngjashmëritë e shumta ndërmet 
këtyre gjuhëve, gjegjësisht në vitin 1930 në 
një version më të zgjeruar të kësaj vepre në 
gjuhën frënge (Linguistique Balkanique), me të 
cilën studimi i krahasuar i gjuhëve ballkanike 
mori formën dhe përmasat e një disipline 
të veçantë. K. Sandfeld mori në shqyrtim jo 
vetëm bashkëpërkime të përgjithshme ose të 
pjesshme midis gjuhëve ballkanike, sidomos 
në fushën e fjalorit dhe të gramatikës, por 
edhe huazimet e ndryshme leksikore. (Milote 
Sadiku) 

SANeJA Mazllum (1945-). Poet, përkthyes 
letrar. Lindi në Gjakovë, ku kreu shkollimin 
fillor e të mesëm. Në Universitetin e Prishtinës 
kreu studimet për gjuhë dhe letërsi shqipe, si 
dhe studimet pasuniversitare. Poet, eseist, M. 
Saneja njëkohësisht u mor dhe me përkthimin e 

letërsisë polake në shqip 
(Papa Vojtila, Ruzheviç, 
Herbert, Lipska, 
Shimborska, Zagajevski, 
Mrozhek, Lec, Milosh, 
Ficovski, Zanievski etj.) 
si dhe me përkthimin 
e letërsisë shqipe në 
polonisht (Podrimja, 
Basha, Arapi, Hanxhari, 

Gjakova, Zhiti, disa antologji të poezisë shqipe 
etj.). Është autor doracakësh për mësimin e 
gjuhës shqipe ndër polakë. Botoi librat me 
poezi: “Këlthitje” (1973), “Heshtje e një kohe” 
(1976), “Shpuzë e ftohtë” (1988), “Shëmbëllime 
të trazuara” (1996), “Pe ndonjë ëndërr” (2003), 
“Vetëtimë jete” (2007), “Leximi i vetmisë” 
(2010) dhe “Letra Evës” (2014). Në polonisht, 
përkthyer nga ai dhe në bashkëpunim me 
Eva Shmjetanjskan botoi vëllimet me poezi 
“Udhëtime të purpurta” (1992), “Toka e zjarrtë” 
(1999), “Letra Evës” (2015) etj. Jeton prej vitesh 
në Poloni dhe është anëtar i disa organizatave 
letrare dhe të përkthyesve letrarë. Është laureat 
i çmimit prestigjioz polak “ZAIKS”. (Eqrem 
Basha)

SANËZA. (Gentiana Luteae) Bimë mjekuese, 
e njohur si Gentiana e Madhe, Gentiana e 
Verdhë. E mori emrin nga Genti, mbreti ilir, i 
cili e përdori për herë të parë si bimë mjekuese 
në shekullin II para epokës së re. Është bimë 
malore, më kërcell të fortë, me trashësi më të 
madhe se të gishtit. Kërcelli ka një gjatësi mbi 
1 metër dhe është tërësisht i lëmuar. Në fund të 
kërcellit ka një fjongo të gjetheve, me një gjatësi 
30 cm dhe gjerësi 15 cm. Lulet e mëdha me 5-6 
petale ngjyrë të verdhë argjendi shpalosen në 
formë ylli, të grumbulluara nga 5-10 syresh. 
Farat që peshojnë 1 mg shpërndahen me erë. 
Bima është e përhapur në Alpet Shqiptare, por 
edhe në pjesë të tjera të hapësirave shqiptare. 
Përdoret për mjekimin e sëmundjeve të zëmrës 
(quhet edhe bari i zemrës), por ka përdorim 
edhe më të gjerë në mjekësi, për problemet e 
tretjes, për përforcim të imunitetit, te rastet 
gripoze, apo të anemisë, kundër Gicht-it etj. 
(Mentor Disha)

SANToRI Françesk Anton (1819-1894). 
Poet arbëresh, dramaturg, romancier, satirist, 
fabulist, folklorist, një nga figurat e rëndësishme 
të përfaqësimit të letërsisë arbëreshe. U lind në 

Picilì (Santa Caterina Albanese), komunitet 
arbëresh në krahinën e Kozencës. Bir i 
prindërve të varfër, gjatë viteve të fëmijërisë 
studioi me ndihmën e famullitarit të fshatit. 
Që i ri shfaqi një dashuri për studimin dhe 
kulturën shqiptare. Më 1842 hyri në manastirin 
françeskan të Urdhrit të Reformuar në San 
Marko Arxhentano (Convento dei Riformati di 
San Marco Argentano). Atje jetoi tetëmbëdhjetë 
vjet deri më 1860. Edhe gjatë jetës si prift 
vazhdoi të studiojë dhe të krijojë vepra letrare 
që kontribuuan për ta ngritur gjuhën shqipe në 
nivelin e gjuhës letrare. Ishte orator i shkëlqyer 
dhe predikoi jo vetëm në famullitë kryesore të 
provincës, por edhe në Napoli. Nuk mundi të 
themelojë një manastir në Latariko (Lattarico) 
dhe braktisi jetën e murgut. I kthyer prapë në 
Picilì, ai nisi t’i shtyjë ditët me një jetë modeste. 
Më 1885 u caktua prift në famullinë e Shën 
Jakut (San Giacomo di Cerzeto). Jetoi gjithë 
kohën në Kalabri, ku edhe vdiq në 7 shtator 
1894, i trishtuar se shkrimet e tij në arbërishte 
nuk do ta shihnin kurrë dritën e botimit. 
Punoi si famullitar dhe si letrar, duke i lënë 
letërsisë shqipe një krijim letrar të gjerë dhe 
të shumanshëm. Është shkrimtari themelues 
i disa gjinive letrare në historinë e letërsisë 
shqipe. Në gjallje të tij Santori la pak vepra të 
botuara, duke mos i dhënë mundësi kritikës 
letrare të shpaloste përmasat e tij letrare. 
Ishte një djalosh i ri kur botoi veprën e parë 
“Il Canzoniere albanese”, vargje sentimentale 
me një frymëzim të dukshëm nga Petrarka. 
Më 1848 hyn në fuqi kushtetuta napoletane 
dhe Santori krijon poemthin “Valle harees 
madhe”, të cilën De Rada ia boton në gazetën “ 
L’Albanese d’Italia”. Po në atë vit boton novelën 
në vargje “Il prigionero politico libero e reduce 
per la Costituzione del 1848” (Napoli, 1848). 
Më 1849 boton veprën me karakter fetar, të 
shkruar në gjuhën shqipe, “Rozarë i Shën Mëris 
Virgjërë të Mirvulis” (Kozencë, 1849); e ndjekur 
nga “Krështeu i shëjtëruorë” (Napoli, 1855), 
me një vlerë kryesisht historiko-gjuhësore, 
pasi përmban edhe shpjegime të alfabeteve të 
përdorura si edhe argumentime të zgjedhjeve të 
tij gjuhësore. Së fundmi u zbulua edhe romani 
“Bija e mallkuar” (La figlia maledetta, Kozencë 
1863). Santori jetoi të gjithë jetën e tij në Kalabri 
dhe u shndërrua në një kronikan të kujdesshëm 
të realitetit të hidhur të asaj kohe. Shkrimet e tij 
ngjasojnë me një dokumentar të gjallë të jetës së 
arbëreshëve në fundshekullin e XIX. Prirja drejt 

realizmit mbetet karakteri dominant i artit të tij. 
Me Santorin letërsia arbëreshe shfaq karakterin 
e saj social dhe shndërrohet në një letërsi të 
angazhuar. Si klerik, Santori është shumë pranë 
njerëzve që vuajnë, kështu që veprat e tij trajtojnë 
një problematikë që paraqet jetën e përditshme 
të popullsisë arbëreshe. Realizmin e tij social 
ai e derdh në veprat e tij në formë romani, 
novele në vargje, drame, tragjedie, melodrame, 
komedie, satire e fabule. Gjuha që ai përdor 
është e pasur dhe e pasuruar edhe me forma 
e shprehje nga shumë komunitete arbëreshe. 
Vepra e tij e mbetur për një kohë të gjatë në 
dorëshkrim po botohet e ribotohet në kujdesin 
e filologëve në formën e botimeve kritike. Janë 
në duar të publikut novelat në vargje “Brisandi, 
Lletixja e Ulladheni” (Fortino,1977); “Panaini 
e Dellja - Fëmija pushtjerote” (Gradilone, 
1979); “Tri novela” (Fortino, Stamile, Tocci, 
1985); “I burgosuri politik” (Parise & Belluscio, 
2014), dramat “Alles Dukagjini” (Solano, 
1983), “Emira” (Solano, 1984); “Neomenia” 
(Meringolo, 2001); “Satirat” (Candreva & 
Shkurtaj, 1982); “Kalimeret” (Fortino, 2004), 
romanet “Sofia e Kominĭatëve” (Bruci, 2011) 
dhe “Bija e mallkuar” (Parise, 2014). Universiteti 
i Kalabrisë gjithashtu ka hedhur në rrjet një 
botim a ribotim elektronik të disa veprave me 
karakter fetar e letrar të Santorit të përgatitur 
nga Vincenzo Belmonte. Vetëm kur mozaiku 
i krijimtarisë letrare të jetë plotësuar edhe me 
vepra të tjera ende të pabotuara, kritika letrare 
mund të ridimensionojë edhe vendin që A. 
Santori zë në letërsinë shqipe. (Merita Bruci)

SAPUNXHIU Riza (1925-2008). Politikan, 
ekonomist. Lindi në Pejë, shkollën fillore dhe 
të mesme i kreu në vendlindje, kurse Fakulte-
tin Ekonomik në Universitetin e Beogradit. 

Në vitet 1959-1960 ishte 
nënkryetar i komunës së 
Pejës, më pas drejtor në 
kombinatin e Lëkurë-
Këpucëve në Pejë dhe 
nënkryetar i Këshi- 
llit Ekzekutiv Krahinor 
(1963-1969). Në peri-
udhën 1973-1978 ush-
troi detyrën e drejtorit 

të përgjithshëm të Bankës së Kosovës, kurse 
në vitin 1978 emërohet nënkryetar i Këshi- 
llit Ekzekutiv të Kosovës, e më 1981 u zgjodh 
kryetar i Këshillit Ekzekutiv. Në shtator të vitit 

1982 emërohet drejtor ekzekutiv në Bankën 
Botërore në Uashington, si përfaqësues i ish-
Jugosllavisë nga Kosova. Pas kthimit nga  
SHBA-ja, ishte guvernator i Bankës Popullore 
të Kosovës (1987-1989). Më 1989 u caktua nga 
Kosova anëtar i Kryesisë së Republikës So-
cialiste Federative të Jugosllavisë (RSFJ). Gjatë 
periudhës sa ushtroi këtë funksion u përball 
me politikën antishqiptare dhe represionit 
serb në Kosovë, qëndroi në këtë pozitë edhe 
pas suprimimit të autonomisë së Kosovës, por 
u shkarkua nga Milloshviqi, kur kundërshtoi 
vendosjen e gjendjes së jashtëzakonshme në 
Kosovë (u zëvendësua me Sejdo Bajramov-
iqin). Në zgjedhjet e organizuara para luftës 
së vitit 1999 u zgjodh deputet i Kuvendit të 
Republikës së Kosovës, ndërsa pas luftës ishte 
këshilltar i administratorit të UNMIK-ut për 
rajonin e Dukagjinit. (Nerxhivane G. Dauti)

SARAÇINI eshref (1924-2005). Biolog, pro-
fesor universiteti. Lindi në Ferizaj, shkollën 
fillore dhe të mesmen i kreu në vendlindje, studioi 
biologjinë në Shkollën e Lartë Pedagogjike 
të Beogradit (1949) dhe në Universitetin 
e Shkupit (1964). Ishte mësimdhënës në 
Shkollën Normale, përkatësisht në Akademinë 
Pedagogjike të Shkupit. Mbajti mësim edhe në 
Fakultetin e Shkencave Matematike-Natyrore 
dhe në atë të Kulturës Fizike të Universitetit të 
Prishtinës. Fushë e interesimit të tij shkencor 
ishte herpetologjia, sidomos picërrakët. Mori 
pjesë në disa konferenca shkencore. Është 
autor, përkatësisht bashkautor i disa teksteve 
të biologjisë për shkollën fillore dhe të mesme, 
si dhe i atlaseve nga fusha e fiziologjisë dhe 
anatomisë. U angazhua për arsimin shqip në 
Maqedoni. (Hatixhe Vojka-Ismajli)

SARAÇINI eugen (1957-). Gazetar. Lindi 
në Shkup, ku kreu edhe arsimin fillor dhe të 
mesëm, për të vazhduar studimet për gjuhë 
dhe letërsi angleze në Fakultetin Filozofik të 
Universitetit të Prishtinës. Punën e gazetarit 
e filloi më 1979 në Radiotelevizionin (RTV) e 
Maqedonisë, në sektorin e politikës të jashtme. 
Më 1985 filloi punë në RTV e Prishtinës, si 
producent i emisioneve dokumentare edhe 
nga kultura. Nga 1991 punoi korrespondent 
nga Kosova për televizionet nga Maqedonia. 
Në vitin 1995 bëhet korrespondent për Radion 
“Dojçe Velle” të Gjermanisë. Ka prodhuar një 
sërë dokumentarësh për periudhën e luftës 
në Kosovë, të cilat janë shfaqur në festivale të 

ndryshme. Është bashkëthemelues dhe drejtor 
i programit informativ në RTV-21 në Kosovë 
dhe kryeredaktor në TV-21 në Maqedoni. Nga 
viti 2001 u angazhua në hendbollin e Kosovës, 
si kryetar i KH “Prishtina” dhe nga viti 2012 
kryetar i Federatës së Hendbollit të Kosovës. 
Është anëtar i bordit ekzekutiv të Komitetit 
Olimpik të Kosovës. (Ibrahim Berisha)

SARAÇINI Valentina (1962-). Gazetare. Li-
ndi në Shkup. Studioi për psikologji. Një kohë 
punoi në Televizionin e Prishtinës dhe nga 
viti 1982 në revistën “Zëri”, si gazetare dhe më 
pas redaktore. Ndërkohë studioi dhe u diplo-
mua në Fakultetin Juridik të Universitetit të 
Prishtinës. Gjatë viteve ’90 ishte korrespon-
dente nga Kosova e radios gjermane “Deutsche 
Welle” (DW), duke raportuar edhe nga zonat 
e luftës. Pas vitit 1999 ishte redaktore në reda-
ksinë e programit shqip të Radios DW, pastaj 
punoi gazetare-analiste në Radiotelevizionin e 
Kosovës. Nga viti 2006 kaloi me punë në Radio-
televizionin “21”, si udhëheqëse e promocion-
it. Është autore e librave me poezi ”Ushtrimi i 
vetmisë” (1996) dhe “Vjedhnajë ëndërrimi”, e 
cila më 2008 u botua edhe në gjuhën angleze, 
në SHBA. (Nehat Islami)

SARAÇINI-KeLMeNdI Afërdita (1955-).  
Gazetare. Shkollën fillore, të mesme dhe 
studimet për gjuhë dhe letërsisë shqipe i kreu 
në Shkup. Filloi të punonte si arsimtare në 
Shkup, ndërsa nga viti 1981 punoi gazetare 
dhe redaktore në Radio Prishtinë deri në vitin 
1990, kur Radiotelevizioni i Prishtinës u mbyll 
nga Serbia. Në vitin 1991 fillimisht raportoi për 
“Radio-France International”, e më pas ishte 
korrespondente e Radios “Zëri i Amerikës”. Më 
1995 themeloi qendrën e trajnimeve “Media 
Projekt”, pastaj magazinën mujore “Eritrea” 
dhe radiostacionin e parë shqiptar në internet, 
Radio-21. Është themeluese dhe bashkëpronare 
e RTV-21 dhe themeluese e televizionit TV-
21 në Maqedoni. Është angazhuar në shoqata 
të ndryshme vendore e ndërkombëtare për të 
drejtat e grave dhe në asociacione të medieve 
elektronike të Kosovës. Është nderuar më shumë 
çmime dhe mirënjohje. (Ibrahim Berisha)

SARKoFAGU I ULPIANËS. Arkë e të vde-
kurit prej mermeri e periudhës romake. U 
zbulua në nekropolin verior, në ndërtesën 
e varrit të ashtuquajtur “Memorie” (1955). 
Është punuar në mermer të bardhë kristalor 

të cilësisë së lartë, me kokrriza të mëdha dhe 
paraqet një punë mjaft cilësore. I takon tipit me 
kapak-kline. Është i tëri dhe pos dëmtimeve të 
vogla në arkë (236 x 128 x 121 cm.) dhe skajeve 
të kapakut (256 x 149 x 60 cm.), ishte i ruajtur 
deri në mars të vitit 2008, kur iu thye kapaku, 
i cili u renovua pas dy vitesh. Sarkofagu 
qarkohet nga një kornizë e gjerë e profiluar dhe 
në të tri anët është i rrethuar me një shirit të 
gjerë konkav, që ngrihet mbi bazament, duke 
formuar brenda një hapësirë në trajtë shtrati, 
në njërën anë të të cilit është skalitur jastëku. 
Arka e ka bazamentin e gjerë dhe të profiluar, 
që, sipas konstruktit, i përgjigjet sarkofagëve 
me kapak çati. Kjo tregon se arka dhe kapaku 
nuk i takojnë njëri-tjetrit, meqenëse arka pa 
dyshim u mbarua për kapak-çati, por më vonë 
iu dha forma kline. 
Është karakteristike se ky ekzemplar nuk ka 
kurrfarë paraqitje figurative apo dekorative 
në arkë dhe kurrfarë figure të skalitur në 
kapak, ku zakonisht është i shtrirë një person 
apo çifti bashkëshortor. Prandaj, në pamje të 
parë mund të mendohet se sarkofagu është 
i pakryer, meqë sarkofagët nga guroret dhe 
punëtoritë e Prokonezit eksportoheshin edhe 
si gjysmëfabrikate, me motive dhe skena të 
skicuara, e pastaj përfundimi i tyre varej nga 
aftësitë e punëtorive vendëse. Në anën tjetër, 
edhe te sarkofagët e eksportuar atikë portretet 
në kline zakonisht vetëm skicoheshin në 
punëtori, kështu që në shumë raste kanë ngelur 
në atë gjendje. Në mesin e këtyre sarkofagëve 
ka edhe të tillë që në kapak, pos jastëkut, nuk 
është skalitur asnjë figurë. Një ekzemplar i tillë 
u gjet në Salonë (shek. III), kurse nga trevat e 
largëta një i tillë gjendet në Muzeun Shtetëror 
të Bejrutit. Në bazë të analogjive, mund të 
konstatohet se sarkofagu paraqet vepër të 
përfunduar dhe se skalitësi nuk e ka skalitur 

me qëllim figurën/figurat në shtrat dhe as 
dekorimin në arkë, duke e lënë sipërfaqen me 
një zmalt të theksuar. Përkundër krahasimit 
me ekzemplarë të importit atik, lloji i mermerit 
nuk flet se është fjala për një import të tillë, 
si duket dhe nga profilet e arkës dhe forma e 
kapakut. Kështu, prejardhja e sarkofagut dhe 
vendpunimi i tij, edhe pse më parë duhet të jetë 
nga Azia e Vogël, mbetet të studiohet. Me llojin 
cilësor të mermerit, me përmasat e mëdha dhe 
punimin e përkryer, sarkofagu paraqet vepër 
monumentale, e krijuar rreth vitit 250. Ky është 
ekzemplar i rrallë me kapak-kline në Dardani, 
ndonëse sarkofag i fragmentuar me kapak-
kline është gjetur edhe në Nish, por ky i takon 
importit atik. Sarkofagu i Ulpianës, ku është 
varrosur një çift bashkëshortor dhe inventari 
i të cilit është plaçkitur më herët, dëshmon 
praninë e një klientele shumë të pasur në 
Ulpianë. (Exhlale Dobruna-Salihu)

SARKoFAGU I VeNdeNISIT. Arkë e të 
vdekurit prej mermeri e periudhës romake. 
U gjet rastësisht te “Polanica” e Gllamnikut 
(1968), te nekropoli i vendbanimit antik Ven-

denis. Është punuar nga mermeri kristalor me 
ngjyrë të bardhë të shkëlqyer, me rremba gri. 
I takon tipit me kapak në formë çatie në dy 
ujëra. Përmban arkën (215 x 98 x 50 cm.) dhe 
kapakun (220 x 98 x 50 cm) dhe ka një të çarë 
të thellë të pjerrtë në mesin e kapakut. Arka ka 
vetëm bazamentin dhe kurorën të profiluar në 
tri anë, ndërsa kapaku është pajisur me akroterë 
të mëdhenj këndorë, prej të cilëve vetëm njëri 
në njërën faqe anësore është zbukuruar me 
motivin e gjysmëpalmetës së stilizuar dhe tje-
tri i skicuar me këtë motiv. Në dy faqet brenda 
fushave trekëndëshe të profiluara është skalitur 
nga një rozetë dhe vetëm njëra është përfun-
duar. Njëra anë është zbukuruar me motivin e 

tjegullave harkore e të renditura në formë lus-
pash (squamae), duke përfunduar me një brez 
të ngushtë të dekoruar me motiv gjeometrik, 
ndërsa ana tjetër është e papërpunuar. Kjo 
nënkupton se sarkofagu nuk është kryer ose nga 
kjo anë nuk ka qenë i dukshëm për shikuesin. 
Sarkofagu paraqet ekzemplar unik të Dar-
danisë, me motivin e tjegullave, që ndeshet 
për herë të parë. Vetë motivi imiton kulmin 
e shtëpisë dhe, si i tillë, është i pranishëm te 
sarkofagët atikë të Azisë së Vogël, andaj nxirret 
përfundimi se sarkofagu i Vendenisit kishte 
për model atë atik apo oriental. Duke u nisur 
nga fakti se kjo mënyrë dekorimi u përvetësua 
edhe nga punëtoritë vendëse, këta sarkofagë 
ndeshen në shumë treva të perandorisë, si 
prodhime lokale apo si importe. Në trevat ilire 
janë zbuluar edhe në Salonë, Durrës, Butrint 
dhe Foinikë. Sarkofagu nuk është përfunduar 
dhe kjo dëshmon se është punuar në vend. Nga 
stili i punimit të pjesëve të kryera të një cilësie 
të lartë, mendohet se është punuar nga një 
mjeshtër i huaj, i cili duket se ka arritur bashkë 
me bllokun e mermerit për ta punuar në vend, 
me kërkesën e porositësit, gjë që praktikohej 
për sarkofagët e tillë. Lloji i mermerit tregon se 
është punuar nga mermeri prokonez i guroreve 
të Proconesusit antik (ishulli i Mermerit) në 
detin Marmara. Në Vendenis u eksportua si 
bllok përmes rrugës lumore nëpër Danub dhe 
Moravë Jugore deri te Nishi dhe pastaj përmes 
rrugës tokësore për në Lezhë. Në bazë të stolive 
cilësore të vajzës së varrosur në sarkofag, koha 
e punimit të tij është rreth shek. IV. Gjendet 
në Muzeun e Kosovës nga viti 2010. (Exhlale 
Dobruna-Salihu)

SASËT. Popullsi gjermane e ardhur në Kosovë 
në shek. XIV, për riaktivizimin e minierave 
të vjetra. Arsyet e vendosjes së sasëve në 
territorin e Kosovës janë të ndryshme. Disa 
mendojnë se ata u sollën nga sundimtarë 
të Rashës, tregtarët kotorras, raguzanë dhe 
italianë për t’i riaktivizuar minierat e moçme. 
Sipas mendimi të përhapur gjerësisht, atdhe 
i dytë i minatorëve sasë të ardhur në Kosovë 
ishte Hungaria, përkatësisht rajoni Cips, që sot 
është pjesë e Sllovakisë ose rajoni Siebenbürgen 
(Transilvania) i Rumanisë. Ka edhe një mendim 
se sasët do të kenë ardhur nga Klausenburgu 
(rum. Cluj) i Rumanisë, ku ishin vendosur pas 
shpërnguljes nga rajoni i Rinit të Poshtëm ose 
edhe nga Flandria në vitin 1144. 

Kolonitë më të njohura të sasëve në Kosovën 
e sotme ishin në Novobërdë, Janjevë, Trepçë 
dhe në Bellasicë. Nga burime mësohet se 
Novobërda deri në fillim të shekullit XVI 
ishte kolonia më e rëndësishme e sasëve. Në 
rrethina të këtij qyteti mesjetar, emri etnik i 
sasëve është dëshmuar në një letër të princit 
Lazar të vitit 1380, kur përmendet edhe “Udha 
e sasëve” (Sashki/ Saski put), e cila lidhte 
Novobërdën me Janjevën. Ndërkaq, dëshmitë 
më të vjetra për praninë e sasëve në Trepçë i 
gjejmë në krisobulën e Banjskës (1313-1318), 
ku përmenden “Sasët e Trepçës” dhe në vitin 
1446, kur mësohet se “in Sclauonia” ishte 
një vendbanim sas. Për Janjevën si koloni e 
madhe e sasëve nuk ka burime të shkruara dhe 
historia e tyre mbështetet kryesisht mbi relikte 
onomastike dhe leksikore. Kjo vlen edhe për 
koloninë sase në qytetin mesjetar të Bellasicës 
(Llap).
Në të gjitha kolonitë e tyre në hapësirën e 
Kosovës, sasët i kishin gjyqet dhe kishat e veta. 
Duke qenë se në qytetet-miniera të Kosovës 
sasët jetonin gjithmonë bashkë me raguzanët, 
në burime të shek. XIV emri i tyre dëshmohet 
shpesh në trajtat romane, përkatësisht italiane 
(Teotonicus, Tedescho, Tudiescho etj.). Në 
Janjevë një pjesë e sasëve u sllavizua, por nga 
mbetjet onomastike e leksikore sase në terren 
mund të supozohet se një pjesë e tyre mund 
të jetë shqiptarizuar. Shuarja e veprimtarisë 
së minatorëve sasë nisi me pushtimin osman 
të Kosovës, kur xehetaria pësoi një rënie të 
ndjeshme, për t’u përmbyllur kjo fazë në të 
mbaruar të shek. XVII: në vitin 1685, mbase 
për herë të fundit, përmenden ”punëtorët e 
krishterë”, ku bënin pjesë sasët dhe raguzanët. 
Bashkë me raguzanët, sasët u shpërngulën 
në Raguzë dhe në qytetet e tjera të brigjeve 
të Adriatikut, por edhe në Itali e Hungari. 
(Skënder Gashi)

SAUKU Haxhi (1927-2010). Inxhinier i 
minierave, profesor universiteti. Lindi në 
Tiranë. Më 1947 filloi shkollën e lartë për 
inxhinier miniere në Ostravë të Çekosllovakisë, 
të cilën e mbaroi më 1952. U emërua mësues 
në Politeknikumin e Tiranës, më pas drejtor 
i Teknikumit të Minierave dhe Gjeologjisë 
në Përrenjas. Në periudhën 1963-1990 ishte 
pedagog në katedrën e minierave të Fakultetit 
të Gjeologjisë dhe të Minierave të Universitetit 
të Tiranës. U mor me punë shkencore nga 

fusha e mekanikës së shkëmbinjve, për të cilën 
ngriti edhe laboratorin përkatës. Botoi tekste 
mësimore dhe vepra shkencore nga fusha e 
mekanikës së shkëmbinjve dhe minierave: 
“Mekanika e shkëmbinjve” (1971), “Ndërtimi 
i punimeve minerare (ushtrime dhe punë 
laboratorike)” (1986), “Mbi qëndrueshmërinë 
e masivit shkëmbor dhe bashkëveprimin 
shkëmb-armaturë” (1990) etj. Ka botuar një 
numër artikujsh shkencorë, përmbledhje 
studimesh dhe një sërë botimesh publicistike 
dhe letrare. Në vitet 1972-1980 ishte i angazhuar 
në mësimdhënie në Fakultetin e Xehetarisë 
dhe Metalurgjisë të Universitetit të Prishtinës 
në Mitrovicë. Ka mbajtur referate në kongrese 
dhe konferenca shkencore jashtë vendit dhe 
ishte anëtar i Komisionit Ndërkombëtar për 
Mekanikën e Shkëmbinjve të Dobët (ISCRM, 
1993-1996). (Minir Dushi).

SAVICKA Irena (Irena Natalia Sawicka) 
(1944-). Gjuhëtare polake, sllaviste, ballkano-
loge. Lindi në Varshavë, ku kreu shkollën e 
mesme dhe fakultetin (1968), ndërsa doktoroi 

më 1972 me punimin 
për strukturën e gru-
peve të konsonanteve në 
gjuhët sllave. U habilitua 
më 1978. Prej vitit 1968 
deri më 1992 punoi në 
Institutin për Studime 
Sllave në Akademinë e 
Shkencave të Polonisë, 
ndërsa më 1992 kaloi në 

departamentin e sllavistikës krahasimtare në 
Universitetin e Torunjit. Për shumë vjet ishte 
shefe e Institutit për Studime të Sllavistikës 
dhe të Studimeve Ballkanike. Është specialiste 
e fonetikës dhe e fonologjisë të gjuhëve sllave 
dhe të gjuhëve të Ballkanit, si dhe e tipologjisë 
dhe e gjuhësisë gjeografike, me vështrim të 
posaçëm gjuhët sllave të jugut dhe shqipen. 
Nga viti 2010 punon sërish në Institutin e Slla-
vistikës të Akademisë së Shkencave të Polo-
nisë. Ka mbajtur mësim edhe në Universitetin 
e Poznanit. Ndër të arriturat e saj shënohet 
edhe puna pioniere në studimet e shqipes në 
Poloni, duke mbajtur edhe mësimet e shqipes 
në kuadër të ballkanistikës në Torun. Një ndër 
studimet e saj më të rëndësishme për shqipen 
është ai për strukturën e rrokjes në gjuhën shqi- 
pe dhe një studim për strukturën e rrokjes 
tek arbëreshët e Italisë. Që nga viti 1974 ka  

publikuar 16 monografi dhe 7 tekste universi-
tare. Ndër veprat më të rëndësishme të saj janë 
ato për strukturën e rrokjes në gjuhët ballkan-
ike (1987), për fonologjinë e maqedonishtes 
standarde (1991), për fonologjinë kontrastive të 
polonishtes dhe të serbokroatishtes (1988), për 
fonologjinë kontrastive polako-bullgare, për ti-
paret fonologjike të unionit gjuhësor ballkanik 
(1997), për palatalet e gjuhëve sllave (1999), për 
fleksionin e shqipes (2005). Është redaktore e 
shumë publikimeve dhe anëtare e bordit e disa 
revistave shkencore. Është anëtare, mes tjerash, 
e Asociacionit Ndërkombëtar të Shkencave të 
Fonetikës, e Komisionit për Gjuhësi Ballkanike 
dhe e Komisionit për Kulturë dhe Histori të 
Ballkanit si dhe e Komisionit për Fonetikë dhe 
Fonologji Sllave të Komitetit Ndërkombëtar të 
Sllavistëve etj. Ka qenë pjesëmarrëse e Semi-
narit Ndërkombëtar për Gjuhën, Letërsinë dhe 
Kulturën Shqiptare si dhe e disa konferencave 
të gjuhësisë në Kosovë. (Lindita Rugova)

SAVIQ (Savić) Blagoje (1951-). Poet i letër-
sisë serbe nga Kosova. Lindi në Budrigën e 
Poshtme, afër Gjilanit. Shkollën fillore e kreu 
në vendlindje, gjimnazin në Gjilan, ndërsa 
studimet e letërsisë jugosllave në Fakultetin 
Filozofik në Prishtinë. Ishte mësimdhënës 
në shkollat e mesme dhe më pas drejtor i 
Bibliotekës Popullore në Gjilan. Botoi disa 
libra me poezi: “Flas për herë të dytë” (1978), 
“Mbrëmje në sandale plastike” (1987), “Bishti 
i zi” (1989), “Kungimi në fushë” (1995), 
“Këndimi ditën e katërt” (2004), “Bota e 
zhvendosur” (2005). Është përfshirë në 
shumë përzgjedhje dhe antologji të poezisë 
bashkëkohore serbe. (Ismet Markoviq)

SAVIQ (Savić) Marko (1941-).  Pianist, 
pedagog muzikor. Lindi në  Prizren, ku kreu 
shkollimin fillor dhe të mesëm të muzikës. 
Kreu  Akademinë e Muzikës në Beograd, 
drejtimi teorik-pedagogjik dhe për piano 
(1966). Studimet pasuniversitare i kreu në 
Shkup. Punoi në Prizren si mësimdhënës i 
pianos dhe korepetitor, më pas në Shkollën e 
Lartë Pedagogjike të Prishtinës dhe në vijim në 
Akademinë e Arteve. Ishte mësimdhënës dhe 
pianist i parë profesional dhe bashkëthemelues 
i drejtimit instrumental në Shkollën e Mesme 
të Muzikës në Prizren më 1978. U shqua për   
promovimin e veprave të kompozitorëve 
kosovarë. Nxënësit e tij fituan çmime në shumë 

gara prestigjioze. Ka realizuar koncerte solistike 
dhe të përbashkëta në Prizren, Shkup, Prishtinë,  
Beograd etj. Jeton në Beograd. (Indira Çipa)

SAVoIA Leonardo M. (1948-). Gjuhëtar ita-
lian. Lindi në Firence. Studioi në Firence dhe 
në Shkollën Normale Superiore të Pisës. Ka 
dhënë mësime për fonetikën dhe fonologjinë 

në Universitetin e Kala-
brisë dhe për gjuhësinë 
e përgjithshme në Uni-
versitetet e Urbinos dhe 
të Salernos. Më 1986 
kaloi në Universitetin e 
Firences. Ishte dekan i 
Fakultetit të Edukimit të 
Universitetit të Firences 
(1986-1992 dhe 1992-

1998), anëtar korrespondent i Akademisë së 
Crusca-s dhe president i Shoqërisë Italiane 
të Gjuhësisë (SLI). Është anëtar i Komitetit 
Shkencor të revistës së gramatikës gjenerative 
dhe i gjuhës së sotme italiane. Mori pjesë si 
koordinator në projekte të ndryshme kërkimo-
re me interes kombëtar. Studimet e tij u takojnë 
fushave të ndryshme të gjuhësisë. Është marrë 
me format morfosintaksore dhe fonologjike, 
me raportin teorik mes gjuhës dhe komuni-
kimit, me studimin e dialekteve italiane, ar-
bëreshe dhe të shqipes së Ballkanit dhe ka bërë 
studime për problematikën e teorisë gjuhë-
sore, për situatat sociologuistike e pragmatike 
dhe është marrë edhe me studimin e politi-
kave gjuhësore, të minoriteteve gjuhësore etj. 
Disa prej veprave të tij që lidhen me shqipen 
janë: “Dialektet e italo-shqiptarëve dhe të Shq-
ipërisë” (“I Dialetti Italo-albanesi e l’Albania, 
2003), “Unifikim i morfologjisë dhe sintaksës. 
Hulumtime në dialektet romane dhe shqipe” 
(A Unification of Morphology and Syntax. In-
vestigations into Romance and Albanian dia-
lects, 2007); “Studime mbi varietetet arbëreshe” 
(Studi sulle varietà arbëreshe, 2008, 2012) etj. 
Akademia e Shkencave dhe e Arteve e Kosovës 
ia botoi përmbledhjen “Studime në gjuhësinë 
shqiptare” (2015). (Kadire Binaj) 

SAZoNoV Sergejeviç dmitri (1860-1927). 
Ministër i punëve të jashtme në qeverinë e 
Rusisë cariste. Lindi në Rjazan. Pasi përfundoi 
liceun “Carskoje Sello”, në vitin 1883 u emërua 
në Ministrinë e Punëve të Jashtme dhe, më 
vonë, u dërgua jashtë në poste të ndryshme 

LEONARDO M. 

diplomatike në Londër, Vatikan dhe SHBA. 
Në vitin 1909 emërohet zëvendësministër 
i Punëve të Jashtme dhe një vit më vonë 
ministër i Jashtëm i Rusisë cariste. Në këtë 
funksion luajti rol të rëndësishëm në formimin 
e Aleancës Ballkanike, të cilën ishte i prirë 
që ta drejtojë kundër Austro-Hungarisë dhe 
jo kundër Turqisë. Pati rol të rëndësishëm 
edhe në formimin e Antantës, së bashku me 
Francën dhe Britaninë e Madhe. Nga këto dy 
të fundit, në vitin 1915 u sigurua se në rast 
fitoreje në Luftën e Parë Botërore, Rusia do 
të merrte nën kontroll Ngushticat e Bosforit 
dhe të Dardaneleve. Ishte aktiv në hartimin 
e Paktit të Fshehtë të Londrës (26.4.1913), 
që parashikonte copëtimin e Shqipërisë. Pas 
largimit nga detyra si ministër i Jashtëm, ishte 
pjesëmarrës aktiv në lëvizjen bjellogardiste. 
Ishte anëtar i qeverive të gjeneralëve A. V. 
Kollcak dhe A. I. Denikin. Në vitet 1919-1920 
përfaqësoi rusët bjellogardistë në Konferencën 
e Paqes në Paris. (Islam Lauka)

SCUPI. Qendër e rëndësishme administrative, 
politike, religjioze dhe ekonomike dardane. 
Shtrihet në kodrën “Zajeçev Rid” te fshati 
Zllakuqan dhe lumenjve Lepenc dhe Vardar, 
rreth 5 km në veriperëndim të Shkupit. Fitoi 
statusin e kolonisë romake në kohën e sundimit 
të perandorit Domician gjatë viteve 84-85, 
duke u bërë kështu qendra e parë me këtë 
statut në gjithë Mezinë (Colonia Scupi Flavia 
Felix Domitiana). Kjo ka ndikuar në vërshimin 
e madh të të huajve, sidomos nga Lindja. 
Zhvillimin më të hovshëm e kishte në fund 
të shek. I-II dhe gjatë fillimit të shek. IV-518. 
Qyteti ishte i rrethuar me mure dhe shtrihej në 
sipërfaqe të madhe prej 43 ha. Infrastruktura 
përbëhej nga forumi, objektet publike dhe 
private luksoze, ujësjellësi, kanalizimet, muret 
mbrojtëse etj. U plaçkit nga gotët (279-280), 
kurse goditjen përfundimtare e mori nga 
tërmeti i vitit 518, pas të cilit nuk u rindërtua 
më dhe u braktis përfundimisht. Ishte qendër 
e rëndësishme religjioze dhe u ngrit në rangun 
e peshkopatës, duke u bërë kështu qendra 
kryesore kishtare në Dardani. Hulumtimet 
arkeologjike filluan midis dy luftërave botërore, 
kur u zbulua dhe teatri në pjesën veriore të 
qytetit. Gjatë gërmimeve sistematike, që filluan 
në vitet e ’60 të shek. XX dhe që vazhdojnë ende, 
është konstatuar se qyteti kishte katër etapa 
ndërtimore gjatë periudhës romake, në veri dhe 

qendër të tij. Etapës së parë i takojnë ndërtimet 
e hershme, siç ishte teatri i ndërtuar në shek. 
II. Etapës së dytë i takon horrea e fillimit të 
shek. III në qendër, mbi të cilën më vonë janë 
ndërtuar termet. Etapës së tretë i takon pjesa më 
e madhe objekteve të fundit të shek. III - fillimi 
i shek. IV, kur qyteti u përtëri me ndërtime 
intensive të objekteve të rëndësishme në të dy 
anët e qytetit: në qendër bazilika qytetare me 
mozaikë mbi objektet e fazës më të vjetër dhe 
termet, ku ka shenja edhe për forumin, dhe në 
veri vila qytetare me freska dhe termet e saj, 
një pjesë e të cilave është mbuluar nga bazilika 
e krishterë. Etapës së katërt i takon bazilika e 
krishterë me freska, e ndërtuar në veri (fund. 
shek. V-fill. shek. VI), e ndërtuar mbi një objekt 
të vjetër (ndoshta bazilikë), e cila ka mbetur e 
pakryer dhe në qendër ndërtesa me mozaikë në 
apsidë. Është zbuluar edhe rruga kryesore veri-
jug (cardo maximus), me gypat qeramikë të 
ujësjellësit, me të cilën ishin të lidhura të gjitha 
objektet. Gërmime janë realizuar dhe ende 
vazhdojnë dhe në të tri nekropolet, atë lindore, 
perëndimore dhe jugore, të cilat kanë dhënë 
material të pasur të monumenteve mbivarrore 
të shek. I-IV. 
Territori i gjerë (ageri) i kolonisë është 
përcaktuar në bazë të gurëve miliarë dhe 
mbishkrimeve të magjistratëve. Bazuar në këto 
fakte kufiri i tij ka ndjekur linjën vijuese: në 
lindje është përputhur me atë të provincës së 
Mëzisë së Epërme, përkatësisht të Dardanisë, 
duke përfshirë edhe trevën e Kumanovës; në 
veriperëndim ka shkuar deri te Karadaku, me 
ç’rast Kaçaniku ka mbetur jashtë territorit; në 
perëndim ka përfshirë fushëgropën Tetovë-
Gostivar; nga verilindja ka shkuar nëpër 
luginën e Moravës Jugore, duke përfshirë 
trevat e Preshevës, Bujanocit, Vranjës dhe 
Vlladiçin Hanin deri te gryka e Gërdelicës, ku 
kufizohej me territorin municipal të Naisit. 
Kështu, e gjithë pjesa jugore dardane graviton 
nga ky qytet, i cili ishte edhe kryeqendër 
dardane: në kohën e Dioklecianit u bë qendër 
administrative e provincës së Dardanisë, në 
kohën e Konstantinit qendër ipeshkvnore dhe 
pas vitit 451 kryeipeshkvi. (Exhlale Dobruna-
Salihu)

SeBRËT. Popullsi e varur fshatare në Rashën 
mesjetare. Sipas administratës mesjetare 
rasiane, përkatësisht të dokumenteve ligjore 
të njohura edhe në Kosovë, Arbërinë Veriore, 

Zetë e Dalmaci, sidomos gjatë shek. XIV, me 
Sebar, Sebri emërtoheshin personat që nuk i 
përkisnin klasës sunduese, aristokrate, fisnike 
dhe klerit, por popullasisë së varur fshatare. Në 
kategorinë e sebrëve hynin meropsët (parikët, 
bujqit), barinjtë vllehë, zejtarët, sokalnikët 
(shërbëtorët) dhe otrokët (robërit, shërbëtorët 
në oborre aristokrate ose të sunduesve, 
apo bujqit në pronat e tyre). Në kuptimin 
e ngushtë të fjalës, sebrët ishin bujqit e lirë, 
veçanërisht ata që punonin me pjesëmarrje 
(qesim), përkatësisht “njeri me status më të 
ulët shoqëror” siç e ndeshim edhe në Kroaci. 
Sebrët dhe pozita e tyre juridike ishte çështje 
më vete në disa nene të Kodit të Dushanit, 
në “Sintagmën” e Matej Vlastarit dhe burime 
bizantine referente me të. Nga fillimet e shek. 
XV, sebrët i ndeshim edhe në dokumente 
raguzane, të cilat, duke ndjekur historinë e 
kolonive të tyre në hinterland, ofronin njohuri 
edhe për sebrët në qytete mesjetare të Kosovës. 
(Jahja Drançolli)

SedAJ engjëll (1943-2006). Albanolog, për-
kthyes, profesor. Lindi në Kabash të Vitisë. 
Shkollën fillore e kreu në vendlindje, ndër-
sa gjimnazin në Pazin të Kroacisë. Studioi 

për  filozofi  në Fakulte-
tin Teologjik  në  Za-
greb dhe për filologji 
klasike në  Shkup. Stu-
dimet pasuniversitare i 
ndoqi në  Universitetin 
e Prishtinës. Më  1980  e 
mbrojti tezën e doktor-
atës për Homerin  në 
letërsinë dhe në kulturën 

shqiptare. Disa herë qëndroi në  Romë  dhe 
në universitete të tjera të  Italisë  për kërkime 
shkencore. Një kohë punoi si mësimdhënës 
në gjimnazin e Ferizajt, kurse nga viti 1971 në 
Fakultetin Filozofik të Universitetit të Prishti-
nës. Ishte themelues dhe kryeredaktor i revistës 
“Dardania Sacra“. Me kumtesa e kontribute 
të tjera shkencore u paraqit në konferenca të 
ndryshme brenda dhe jashtë vendit. U mor 
me studime filologjike krahasuese, studime 
të letërsisë së vjetër shqipe, të letërsisë antike 
greko-romake, me hartimin e teksteve shko- 
llore dhe universitare dhe me shkrime publicis-
tike. Përktheu në shqip vepra të Aristotelit,  të 
Virgjilit,  të Horacit etj. Është autor i veprave 
“Homeri në letërsinë dhe kulturën shqiptare” 

(1984), “Etnonimi Arbëresh-Shqiptar” (1996), 
“Etnoklutura në peshojë” (2000) etj. (Agnesa 
Hasimja)

SedLLARI Banush (1880-1948). Veprimtar i 
lëvizjes çlirimtare dhe antikomuniste. Lindi në 
fshatin Sedllar të Lipjanit. Ishte pjesëmarrës i 
kryengritjeve antiosmane të shqiptarëve gjatë 
viteve 1910-1912. Më vonë hyri në Çetën e 
Drenicës së Epërme, e cila ishte formuar me 
kërkesën e Nazim Gafurrit. Mori pjesë në luftën 
e Merdarit (1912) kundër ushtrisë serbe, së 
bashku me vëllanë e tij Ramadanin, i cili u vra. 
Gjatë Luftës së Parë Botërore luftoi pushtimin 
bullgar. Nga viti 1918 deri më 1933 u zgjodh 
kryetar komune në Sedllar. U angazhua kundër 
vendosjes së kolonëve serbë në Drenicë dhe 
kundër shpërnguljes së shqiptarëve në Turqi. 
Pas vrasjes së Ramë Bllacës (1933) emigroi 
në Shqipëri. Atje mbeti deri në vitin 1941. U 
kthye gjatë Luftës së Dytë Botërore. Pas vrasjes 
së Milladin Popoviqit, djali i tij, Ibrahimi, u 
burgos me motivacion se kishte organizuar 
atentatin. Për këtë arsye u dënua me vdekje. 
Fillimisht me vdekje u gjykua edhe B. Sedllari, 
por më pas dënimi iu zvogëlua në 20 vjet burg. 
Vdiq në burgun e Nishit. (Fehmi Pushkolli)

SeFA Ruzhdi (1952-). Inxhinier i elektrote-
knikës, profesor universiteti. Lindi në Gjako-
vë, ku kreu shkollimin fillor dhe të mesëm. 
Studimet e inxhinierisë elektrike i kreu në 

Fakultetin Teknik të 
Universitetit të Prishtinë 
(UP) (1976). Studimet e 
magjistraturës i kreu në 
Fakultetin Elektroteknik 
të Universitetit të Za-
grebit (1979), ndërsa 
disertacionin e mbrojti 
në UP (2000). Pas 
diplomimit punësohet 

në kombinatin ndërtimor “Dukagjini” në 
Gjakovë, më 1976 u zgjodh ligjërues dhe më 
pas merr titujt përkatës universitarë (pro-
fesor i rregullt, 2011) për lëndët: bazat e elek-
troteknikës, elektromagnetika dhe përhapja e 
valëve, antenat dhe analiza e sistemeve elekt-
roenergjetike. Ushtroi detyra dhe funksione të 
ndryshme në Fakultetin Elektroteknik dhe në 
UP, ishte aktiv në asociacione për të drejtat e 
njeriut dhe në shoqata humanitare. Në periu-
dhën 2002-2004 u angazhua në Institucionet e  

Përkohshme Vetëqeverisëse të Kosovës. Është 
autor i një sërë publikimesh të botuara në re-
vista brenda dhe jashtë vendit dhe pjesëmarrës 
në konferenca të ndryshme në Kosovë, në ven-
det e rajonit dhe më gjerë. (Ali Gashi).

SeFAJ Bajram (1941-). Shkrimtar, gazetar. 
Lindi në fshatin Novosellë të Pejës. Kreu 
shkollën fillore në vendlindje, të mesmen në 
Pejë, ndërsa studimet për drejtësi i mbaroi në 
Prishtinë. Punoi si gazetar në “Rilindje”, pastaj 
në gazetën “Vjesnik” të Zagrebit dhe gazetar 
e redaktor në Televizionin e Prishtinës. Me 
shkrime nisi të merret që nga vitet ‘60. Shkruan 
kryesisht prozë, por edhe poezi për të rritur dhe 
për fëmijë. Ka të botuar librat me tregime: “Tri 
pika” (1980), “Rruga deri në kallëzim” (1983), 
“Java ka shtatë ditë” (1983), “Blu e gri” (1995); 
librat me novela: “Shëtitje ëndrrash” (1997), 
“Sa është ora” (2006), dhe romanet: “Parisi kot” 
(2003) “Terra nulltas” (2009) “Ani çka” (2012). 
Ka botuar edhe vëllimin me poezi “Në ecje” 
(2005), si dhe dramën “(S`)ikin dritat” (2011). 
Nga veprimtaria e tij shumëvjeçare publicistike 
dhe pjesëmarrja në aktivitete e manifestime 
të ndryshme, takimet me personalitete të 
ndryshme, vizitat që u ka bërë shumë vendeve, 
ka të botuar edhe librat publicistikë: “Shenjë 
kohe - signum temporis” (1998), “Gazetaria 
ime” (2007), “Plot Shqipëri” (2008) dhe “Shpen` 
udhëtar” (2014). (Nazmi Rrahmani)

SeFAJ Fatime (1956-). Aktore. Lindi në No-
vosellë të Pejës. Kreu studimet për aktrim, në 
drejtimin e artit dramatik të Shkollës së Lartë 
Pedagogjike në Prishtinë. Në Teatrin Krahinor 

u inkuadrua në vitin 
1975. Ishte e angazhuar 
në projektet të rëndë-
sishme të këtij teatri. 
Disa prej tyre janë: 
“Vdekja më vjen prej 
syve të tillë” me regji të 
F. Hysajt, “Krushqit janë 
të ngrirë” në regji të P. 
Manit, “Bregu i pikë-

llimit” me regji të V. Milçinit, “Qeleshbardhët” 
në regji të E. Kryeziut, “Nëna shkon në para-
jsë” në regji të B. Sahatçiut, “Ermira” në regji 
të S. Imerit, “Aleksandër Moisiu” në regji të 
A. Selimit, pastaj në monodramën “Gala” në 
regji: I. Qosjes. etj. Mori pjesë në filmat “Era e 
Lisi”, “Pikniku”, “Kolonel bunkeri”, “Njeriu prej 

dheu”, “Der Albanier” dhe “Kodi i jetës”. (Sel-
man Jusufi) 

SeFeRI Idriz (1847-1927). Prijës i Lëvizjes 
Kombëtare dhe i luftës për pavarësi. Lindi në 
fshatin Sefer të Karadakut. Që kur ishte i ri u 
përball me çetat serbe në Hogosht të Kameni-

cës, ku u plagos. Në vitin 
1875, në një betejë në af-
ërsi të Preshevës kundër 
një trupe ushtarake os- 
mane, u plagos sërish, u 
kap dhe u dënua me 101 
vjet burg. Deri në fund 
të jetës i kishte mbajtur 
dy plumba në kokë dhe 
një në qafë. Pas Luftës 

ruse-osmane u lirua nga burgu. Mbrojti viset 
shqiptare të Vranjës, Leskocit e Gjilanit nga 
invazioni i ushtrisë serbe më 1877/78. Ishte 
anëtar i Lidhjes Shqiptare të Prizrenit (1878-
1881) dhe mbajti lidhje me Sulejman Vok-
shin, Mic Sokolin, Ali Ibër Nezën etj. Mori 
pjesë në Kryengritjen e Drenicës e të Shalës 
së Bajgorës më 1893 dhe në Kuvendin e Pejës 
(23-29 janar 1899), përkrah Haxhi Zekës dhe 
Bajram Currit. Në korrik të vitit 1907 u për-
ball me çetën e komitëve serbë të Pasjanit në 
Gjilan. Luajti rol të rëndësishëm në organizmin 
dhe mbarëvajtjen e Kuvendit të Ferizajt (5-23 
korrik 1908) dhe organizoi disa tubime kundër 
regjimit xhonturk, për çka u burgos në Gjilan, 
por më pas u lirua. Së bashku me Isa Boletinin 
dhe prijës të tjerë, ishte organizatori kryesor i 
Kryengritjes së Vilajetit të Kosovës më 1910. 
Bashkë me mijëra vullnetarë luftoi kundër ush-
trisë osmane në Grykë të Kaçanikut më 23 prill 
1910. Në këtë periudhë udhëhoqi kryengritësit 
e trevave verilindore në betejat e Drenogllavës, 
Pozhoranit, Smirës, Nikocit, Kurbalisë etj. U 
dënua me vdekje në mungesë nga Gjyqi Ushta-
rak Osman. Ishte ndër prijësit kryesorë të Kry-
engritjes së Përgjithshme të vitit 1912, përkrah 
Hasan Prishtinës, Isa Boletinit, Bajram Currit 
etj. Ndihmoi dhe mori pjesë në Kuvendin e Ju-
nikut më 1912, organizoi tubime e kuvende në 
rrethinën e Gjilanit dhe më gjerë dhe mori pjesë 
në çlirimin e qyteteve të Kosovës dhe të Shku-
pit, më 12 gusht 1912. Organizoi dhe udhë- 
hoqi qëndresën e armatosur të shqiptarëve 
kundër depërtimin të ushtrisë serbe në tetor të 
vitit 1912 në vijën e kufirit Merdar-Kumanovë. 
Në nëntor të vitit 1912 u kap nga ushtria serbe 

IDRIZ SEFERI

FATIME SEFAJ

SEFERI



1484

në rrethinën e Shkupit dhe u mbajt i burgo-
sur në Beograd, ndërsa u lirua në prill të vitit 
1913. Kundërshtoi vendimet e Konferencës 
së Ambasadorëve në Londër (1912-1913) për 
copëtimin e Shqipërisë. Deri në vitin 1915 
luftoi pushtimin dhe administrimin serb në 
Kosovë, ndërsa në vitin 1916 u emërua drejtues 
i komunës së Zhegrës, por gjatë një përleshjeje 
të armatosur me forcat bullgare u kap dhe u 
mbajt në burg deri në vitin 1918. Gjithashtu 
kundërshtoi vendimet e Konferencës së Paqes 
së Versajës (1919-1920). Vdiq dhe u varros në 
Zhegër të Gjilanit. (Fitim Rifati).

SeGoNI Martin (shek.XV-XVI). Historian 
dhe ipeshkëv i Ulqinit nga Novobërda. Njofti-
met e para lidhen me rindërtimin e dorëshkri-
meve të tij. Është cituar nga historianët më me 
zë humanistë: M. A. Sabeliko, M. Beçikemi, P. 
Jovius, M. Orbini etj. Vepra jo e plotë e Segonit 
në origjinalin latinisht dhe diçka e përkthyer 
në italishte, është ruajtur vetëm nga historiani 
italian S. Razzi (1589). Disa vepra të tjera kanë 
mbetur të njohura vetëm sipas titujve. Nga 
dorëshkrimet e ruajtura nuk dimë shumë për 
jetën e tij. Dokumentet raguzane dhe venedi-
kase dëshmojnë se Segoni ishte nga Novobër-
da dhe ishte ipeshkëv i Ulqinit. Në ballina të 
teksteve origjinale latine për të thuhet: natione 
Catharensis (kombësia kotorrase), Novobërda 
ishte vendlindja e tij, ndërsa në Ulqin ishte 
ipeshkëv (1482-1485). Arkivat e Padovës dësh-
mojnë se kishte studiuar në Universitetin e 
Padovës (1474-1475), ku kishte mbrojtur dok-
toratën nga e drejta kanonike (1475). Që në 
atë kohë kishte mbajtur lidhje me vendlindjen, 
Novobërdën. Ishte emëruar për kanonik në 
kishën Shën Mëria të Novobërdës (Santa Maria 
in Nouamonte). Pjesën më të madhe të shkri-
meve M. Segoni ia kushtoi historisë arbërore: 
shkroi biografinë e parë kushtuar Gjergj Kas-
triotit-Skënderbeut: “Rrëfim mbi Gjergj Kas-
triotin, nga turqit, në gjuhën e tyre, i quajtur 
Skander Beg, domethënë Aleksandër i Madh” 
(rreth viteve 1481-1485). Janë të njohura edhe 
shkrimet historiko-gjeografike: “Traktati mbi 
mbrojtjen e Otrantit dhe rregullimi ushtarak 
i Turkut dhe origjina e tij”, “Mbi rrugët nga 
të cilat duhet sulmuar turqit”, “Mbi trevat e 
Dalmacisë prej të cilave barbarët ndërmarrin 
sulme në vende gjermane” etj. (Jahja Drançolli)

SeJdIU Fatmir (1951-). President i Republikës 
së Kosovës, politikan, jurist. Lindi në Pakashticë 

të Podujevës. Diplomoi 
në Fakultetin Juridik të 
Universitetit të Prishti-
nës (UP), ku kreu edhe 
studimet pasuniversitare 
dhe doktoratën. Ishte 
profesor i rregullt në 
Fakultetin Juridik dhe në 
atë të Shkencave Politike 
të UP-së. Qëndroi për 

studime të thelluara në Francë (Universiteti Par-
is 2) dhe në SHBA (në Universitetin Shtetëror 
të Arizonës). Publikoi punime shkencore nga 
fusha juridike-historike dhe juridike-kush-
tetuese, si dhe libra të veçantë nga këto fusha. 
Ishte anëtar i kryesisë dhe sekretar i Shoqatës 
së Pavarur të Mësimdhënësve të Universitetit 
të Prishtinës, e cila e riorganizoi funksionimin 
e Universitetit të Prishtinës pas mbylljes nga or-
ganet serbe. Ka mbajtur ligjërata në universitete 
të ndryshme, në Europë dhe në SHBA. Ishte 
pjesëmarrës i kuvendit themelues të Lidhjes 
Demokratike të Kosovës (LDK) më 23 dhje-
tor 1989. Në kuvendin e parë zgjedhor, në vitin 
1991, u zgjodh anëtar i këshillit të përgjithshëm 
dhe më 1992 anëtar i kryesisë së LDK-së. Në 
vitet 1994-1998 dhe 2004-2006 ishte sekretar i 
përgjithshëm i LDK-së, kurse nga dhjetori i vitit 
2006 deri në nëntor të vitit 2010 ishte kryetar i 
LDK-së. Ishte anëtar i komisionit qendror për 
organizimin e Referendumit për Pavarësinë 
e Kosovës, të mbajtur në shtator të vitit 1991, 
deputet në Kuvendin e Republikës së Kosovës 
(1992, 1998) dhe sekretar i përgjithshëm i Ku-
vendit dhe kryetar i Komisionit për Çështje 
Kushtetuese (1998). Më 2001, në zgjedhjet e 
para demokratike të pasluftës, u zgjedh depu-
tet në Kuvendin e Kosovës dhe anëtar i Krye-
sisë së Kuvendit (i rizgjedhur më 2004). Më 10 
shkurt 2006 u zgjodh presidenti i Republikës së 
Kosovës dhe u rizgjodh më 9 janar të vitit 2008, 
funksion që e ushtroi deri më 27 shtator 2010, 
kur dha dorëheqje, pasi Gjykata Kushtetuese e 
Kosovës konstatoi se kishte shkelur Kushtetutën 
e vendit si president, duke mbajtur edhe postin 
e kryetarit të LDK-së. Gjatë kohës që ushtroi 
detyrën e presidentit të vendit, udhëhoqi delega-
cionin e Kosovës në bisedimet ndërkombëtare 
për përcaktimin e statusit final të Kosovës dhe 
ishte pjesëmarrës aktiv në aktin e shpalljes së 
Pavarësisë së Kosovës më 17 shkurt 2008. Është 
nderuar me çmime dhe dekorata. (Nerxhivane 
G. Dauti)

SeJdIU Fehmi (1932-2011). Gazetar i sportit. 
Lindi në Pakashticë të Podujevës. Si gazetar i 
sportit filloi të punojë nga viti 1958 në gazetën 
“Rilindja”, ku vazhdoi deri më 1989. Ishte i 
njohur si analist i boksit. Ka ndjekur shumë 
breza të boksierëve tanë. Ishte edhe kryetar i 
Federatës së Boksit të Kosovës për dy mandate 
dhe anëtar i Kryesisë së Federatës së Boksit të 
ish-Jugosllavisë. Me raportet, komentet dhe 
analizat e tij dha kontribut për popullarizimin 
e këtij sporti në Kosovë. (Baki Berisha)

SeJdIU Pleurat (1963-). Veprimtar, përfaqë-
sues politik i Ushtrisë Çlirimtare të Kosovës 
(UÇK) në Londër. Lindi në Podujevë. Kreu 
shkollimin fillor dhe të mesëm në Prishtinë, 
ndërsa studimet në Fakultetin e Mjekësisë të 
Universitetin e Krajovës në Rumani. U spe-
cializua në Qendrën Klinike Universitare të 
Kosovës në Prishtinë në lëmin e kirurgjisë 
ortopedike. Në vitet 1997-1999 kreu detyrën 
e përfaqësuesit politik të UÇK-së në Londër. 
Gjatë Konferencës së Rambujes, me kërkesë të 
Shtabit të Përgjithshëm qëndroi në Rambuje, 
në mbështetje të delegacionit të Kosovës. Pas 
përfundimit të luftës, nga shtatori i vitit 1999 
deri në shkurt të vitit 2000 ishte zëvendës-
ministër i Punëve të Jashtme në Qeverinë e 
Përkohshme të Kosovës. Më vonë në strukturat 
e përbashkëta të administrimit të përkohshëm 
të UNMIK-ut kreu detyrat e bashkëdrejtuesit 
të Departamentit të Shëndetësisë dhe Mirëqe-
nies Sociale. Në institucionet e Kosovës ush-
troi pozita të ndryshme drejtuese. Është kirurg 
ortoped në Qendrën Klinike Universitare të 
Kosovës në Prishtinë. (Ismet Cakiqi)

SeJdIU Sejdi (1960-1998). Luftëtar i Ushtrisë 
Çlirimtare të Kosovës (UÇK), dëshmor. Lindi 
në fshatin Nerodime e Poshtme të Ferizajt. 
Në vitin 1982 Gjykata e Qarkut në Prishtinë e 
dënoi me tri vjet burg për veprimtari ilegale. Në 
vitin 1987 filloi të punojë si mësimdhënës në 
shkollën fillore në Jezerc dhe Dremjak. Në vitin 
1993 emigroi në Zvicër, ku zhvilloi aktivitetin 
në kuadër të Lëvizjes Popullore të Kosovës. 
Me fillimin e luftës u kthye në Kosovë dhe u 
sistemua në Nënzonën Operative të Pashtrikut 
në Budakovë-Llanisht dhe më pas në fshatin 
Jezerc. Më 28 shtator 1998 si komandant i pikës 
së 2-të në Jezerc u vra në luftë e sipër së bashku 
me 8 bashkëluftëtarë të tjerë. (Ruzhdi Jashari)

SeJdIU Shaban (1959-). Mundës. Lindi në 
Shkup. Hapat e parë në sport i filloi në klubin 
e mundjes “Liria” të Shkupit, nën drejtimin e 
trajnerit Muntas Allajbegu. Gara e tij e parë 

ndërkombëtare ishte Ka- 
mpionati Ballkanik i 
vitit 1974, ku edhe zuri 
vendin e katërt. Një vit 
më vonë, po në Kam-
pionatin Ballkanik për të 
rinj në Ankara të Turq-
isë fitoi medaljen e artë. 
Në Lojërat e Mesdheut 
në Algjeri fitoi medaljen 

e artë dhe më 1976 medaljen e argjendtë në 
Kampionatin Europian për të Rinj në Poloni. 
Ky sukses ia mundësoi paraqitjen në Lojërat 
Olimpike të Montrealit (1976). Pas një viti fitoi 
edhe medaljen e artë në Kampionatin Europian 
në Bursë të Turqisë (1977), më pas merr ven-
din e parë në Kampionatin Ballkanik në Athinë 
(1977) dhe doli i dyti në Kampionatin Botëror 
në Lozanë të Zvicrës (1977). Në vitin 1981, në 
Kampionati Botëror në Shkup fitoi medaljen e 
argjendtë. Në dy vitet e ardhshme u paraqit edhe 
në Lojërat e Mesdheut në Marok (1983), ku fitoi 
medaljen e bronztë, si dhe në Kampionatin Eu-
ropian në Hungari, ku fitoi medaljen e argjen-
dtë. Me këto rezultate siguroi pjesëmarrjen për 
Lojërat e Teta Olimpike Verore. Në vitin 1991 e 
përfundoi karrierën e mundësit aktiv. Pas kësaj 
për një kohë ishte përzgjedhës i përfaqësueses së 
ish-Jugosllavisë për të rinj dhe u vu në krye të 
përfaqësueses së Maqedonisë në mundje. Jeton 
në Shkup. (Lulzim Shala) 

SeJdIU Shefki (1936-). Gjuhëtar, profesor. 
Lindi në Pakashticë (Albonë), komuna e Be-
sianës. Shkollën fillore e kreu në vendlindje, 
të mesmen në Prishtinë. Studimet për filologji 

romane i përfundoi në 
Shkup, studimet pasuni-
versitare në Zagreb, ku 
edhe mbrojti tezën e dis-
ertacionit (1985). Prej 
vitit 1972 është ligjërues, 
docent dhe profesor or-
dinar i historisë së gjuhës 
frënge me frëngjishte të 
vjetër dhe i latinishtes 

në Fakultetin e Filologjisë të Universitetit të 
Prishtinës. Është anëtar i disa asociacione-
ve shkencore. Specializoi në Paris, Zagreb,  

Bukuresht, Sofje dhe Londër. Përktheu dhe për-
shtati tekste të gjuhës frënge për shkollat fillore 
dhe të mesme. Është autor i studimeve mono-
grafike të domenit të onomasiologjisë dhe ka 
botuar studime për fitoniminë. Disa nga veprat 
e botuara: “Fjalorth etnobotanik i shqipes” 
(1984), “Çështje të onomasiologjisë fitonimike 
romane dhe ballkanike” (1989), “Sprova eti-
mologjike” (2002), “Sisteme, struktura, raporte 
(etnolinguistika)” (2002) etj. (Agnesa Hasimja)

SeJdIU-BIBA Shqipe (1957-). Gazetare. Li-
ndi në Hotle të Kumanovës. Më 1979 mbaroi 
Fakultetin Juridik të Universitetit të Prishtinës, 
degën e gazetarisë. Gjatë viteve 1979-1985 punoi 
gazetare në Radiotelevizionin e Prishtinës, në 
redaksinë e programit dokumentar. Më 1985 
së bashku me familjen emigroi në SHBA, Nju-
Jork. Në vitin 1990 ishte pjesëmarrëse aktive 
në themelimin e degës së Lidhjes Demokratike 
të Kosovës (LDK) në Nju-Jork. Po atë vit hap 
radion e LDK-së, të cilën e udhëhoqi deri pas 
përfundimit të luftës në Kosovë (1999). Nga 
viti 1991 udhëhoqi seksionin për SHBA dhe 
Kanada të Qendrës për Informim të Kosovës 
(QIK). Në vitin 1992 hapi shkollën shqipe “28 
Nëntori” në Staten Island të Nju-Jorkut dhe 
më 1993 themeloi organizatën e gruas “Motrat 
Qiriazi”. Për disa vjet drejtoi programin televiziv 
javor në kuadër të “Albaninan TV” në Nju-
Jork, ndërsa ishte organizatore e koncerteve 
humanitare në shumë qytete të Amerikës në 
ndihmë Kosovës gjatë luftës. (Ibrahim Berisha)

SeJdIU-RUGoVA Linditë (1975-). Gjuhë-
tare, profesore. Lindi në Vranjë. Shkollimin 
fillor dhe të mesëm i kreu në Bujanoc, studi-
met për gjuhë dhe letërsi angleze në Fakulte-

tin e Filologjisë të Uni-
versitetit të Prishtinës 
(1998). Më pas po në 
Universitetin e Prishti-
nës kreu studimet pas-
universitare dhe më 
2008 mbrojti tezën e di-
sertacionit të doktoratës 
në fushën e studimeve 
kontrastive sintaksore 

të shqipes dhe të anglishtes. Më 2009 u zgjodh 
profesor asistent, ndërsa më 2013 profesor i 
asociuar. Dy mandate ka qenë prodekane për 
shkencë në Fakultetin e Filologjisë të Uni-
versitetit të Prishtinës dhe dekane po në këtë 

fakultet. Është bashkautore e librit “Hyrje në 
gramatikën e tekstit të gjuhës shqipe”. Botoi ar-
tikuj në revista shqiptare dhe të huaja, kryesisht 
nga fusha e sintaksës. Është trajnuese e certifi-
kuar për gjuhën angleze. Ka bërë specializime 
në SHBA dhe Angli. (Imri Badallaj)

SeJFIJA osman (1948-). Mjek, stomatolog, 
kirurg maksilofacial, profesor universiteti. 
Lindi në Gllogjan të Deçanit, shkollën fillore 
dhe gjimnazin i kreu në Pejë, studimet në 
Fakultetin e Stomatologjisë në Beograd (1972).  
Mbaroi studimet pasuniversitare në Aka-
deminë e Mjekësisë Ushtarake në Beograd, 
ndërsa disertacionin e doktoratës e mbrojti më 
1986 në Fakultetin e Mjekësisë në Prishtinë. 
Mori titullin profesor inordinar dhe ordinar i 
lëndës kirurgji maksilofaciale. Një kohë punoi 
si stomatolog në Qendrën Medicinale në Pejë, 
më pas në Shtëpinë e Shëndetit në Prishtinë. 
Gjatë viteve ’90 ishte prodekan i Fakultetit 
të Mjekësisë; gjatë luftës u doli në ndihmë të 
plagosurve dhe të zhvendosurve gjithandej 
Kosovës. Mori pjesë në shumë kongrese e 
simpoziume dhe publikoi një sërë punimesh 
shkencore si autor dhe bashkautor. Është 
anëtar i Shoqatës së Kirurgëve Maksilofacialë 
dhe Oralë të Britanisë së Madhe, themelues 
i Shoqatës së Kirurgëve Maksilofacialë dhe 
Oralë të Kosovës dhe anëtar i Shoqatës së 
Kirurgëve Kraniomaksilofacialë të Europës. 
(Fatmir Dragidella)

SeJFULLAI elmir (1980-). Aktor. Lindi në 
Bogovinë të Tetovës. Në Tetovë kreu shkollën 
fillore, të mesme dhe Fakultetin e Arteve, dega 
e aktrimit. Luajti mbi 30 role në teatër dhe 
filma të shkurtër. Shfaqjet ku është shquar 
si aktor janë: “Njeriu që pa vdekjen me sy”, 
“Lavirja e denjë për respekt”, “Duke pritur 
Godonë”, “Kaos atdhedashurie në Paris”, 
“Hamleti në teatrin tonë”, “Shtëpia pa atdhe”, 
“Me grusht tehut të thikës”. Ka luajtur në filmat 
e shkurtër: “Falsifikatori”, “Pamja e fundit” dhe 
“Fotografia”. Është anëtar i trupës së Teatrit të 
Tetovës. (Salajdin Salihu) 

SeJKo Veis (-1985). Mbledhës dhe studiues 
i folklorit. Lindi në Konispol të Çamërisë. 
Kreu gjimnazin në Shkodër dhe në Krushevc 
(Serbi), sepse ishte i përndjekur nga pushteti 
në Shqipëri. Shkroi edhe me pseudonimin 
Mark Mikelini. Studimet për drejtësi i filloi 

LINDITË  

në Beograd, por u arrestua për shkak të 
një artikulli të botuar, ku kishte denoncuar 
dhunën e serbëve ndaj kosovarëve. Pa të 
drejtë qëndrimi në Jugosllavi dhe i dënuar në 
mungesë në Shqipëri, studimet për drejtësi i 
kreu në Itali. Refuzoi të punonte për fashizmin, 
prandaj u dënua disa herë. Pas Luftës së Dytë 
Botërore punoi në Ministrinë e Drejtësisë dhe 
më pas avokat deri në suprimimin e avokaturës. 
U pensionua si cigareshitës. Ishte mbledhës i 
zellshëm i folklorit. Vepra e tij kryesore ”Mbi 
elementet e përbashkëta në epikën shqiptaro-
arbëreshe dhe serbokroate” u botua më 2002, 
pas vdekjes. Sejko ishte ndër pionierët e parë 
të studimeve krahasuese të këngës popullore 
të Ballkanit. I trajtoi shkencërisht raportet e 
këngës ballkanike, sidomos ato të eposit serb e 
shqiptar dhe të ciklit të këngëve për Betejën e 
Kosovës të vitit 1389. (Arbnora Dushi)

SeKIRAQA Shkumbin (1985-). Gazetar i 
sportit. Lindi në Prishtinë, ku kreu shkollën 
fillore dhe të mesme. Kreu studimet në 
Kolegjin ISPE. Në vitin 2004 nisi punën në 
gazetën “Koha ditore”, si gazetar i sportit. 
Krahas teksteve për sportin vendor, merret 
edhe me përkthimin e teksteve të huaja nga 
bota e sportit. (Arsim Maxhera) 

SeLACI Ahmet (1896-1947). Luftëtar anti-
komunist. Lindi në Selac të Shalës së Bajgorës. 
Më 1935 u zgjodh kryetar komune në Shalë, 
detyrë që e kreu deri në nëntor të vitit 1944. 
Si kryetar komune ndihmoi minatorët grevistë 
të “Trepçës” më 1936, 1937 dhe 1939. Në 
periudhën shtator-dhjetor 1941, me Pajazit 
Boletinin dhe vullnetarët e Shalës mbrojti 
popullatën civile të Leposaviqit dhe Novi 
Pazarit nga sulmet e çetnikëve serbë. Më 1944 
luftoi kundër njësiteve partizane, ndërsa më 
1945 kishte nën komandë rreth 40 luftëtarë, me 
të cilët vazhdoi qëndresën dhe siguroi punimet 
e Kongresit të Lipovicës. Më 11 gusht 1946, 
në Kuvendin e Mrizishtës, ku morën pjesë 
edhe krerë të rezistencës të kësaj ane, u zgjodh 
komandant i divizioni “Ibri”, i cili vepronte 
në kuadër të Lëvizjes Nacional-Demokratike 
Shqiptare dhe të “Besës Kombëtare”. Pas disa 
tentimeve, më 19 shkurt 1947 njësitet e OZN-
ës arrijnë ta likuidojnë, bashkë me 11 luftëtarët 
e tij. Në mesin e të vrarëve ishte edhe Faik 
Boletini, i biri i Isa Boletinit. Kufomat e të 
vrarëve u ekspozuan para portës së qytetit në 

Mitrovicë. Pas shtatë ditësh OZN-a i varrosi në 
breg të lumit Ibër, në një varrezë të përbashkët. 
(Zijadin Gashi)

SeLCA-MeHA Nexhmije (1953-). Balerinë, 
koreografe, pedagoge. Lindi në Pejë, ku edhe 
e kreu shkollimin fillor, kurse Shkollën e 
Mesme të Baletit e kreu në Shkup (1972). I 

takon gjeneratës së parë 
të trupës së baletit të 
Kosovës dhe nga viti 
1972 e deri në vitin 1990 
punoi në ansamblin e 
baletit të Teatrit Popullor 
Krahinor. Gjatë kësaj 
periudhe interpretoi 
në të gjitha shfaqjet e 
rëndësishme të baletit, 

në shumicën e shfaqjeve në role të rëndësishme: 
“Halili e Hajrija”, “Sokoli e Mirushja”, “Besa”, 
“Bolero”, “Inter-play”, “Peter Pani”, “Vallja 
pranverore”, “Zhizela”, “Era dhe Kolona”, “Loja 
e Sizifit”, “Kënga e Rexhës”, “ E bukura more”, 
“Fyelltari”, “Karmen” etj. Mori pjesë edhe në 
shumë shfaqje teatrore, kryesisht me pika të 
baletit, në mesin e të cilave: “Gjenerali i ushtrisë 
së vdekur”, “Nastasja Filipovna”, “Vdekja më 
vjen prej syve të tillë”, “Emira”, “Konfiteori” 
etj. Është autore e një numri koreografish të 
punuara kryesisht pas vitit 1999: “Lamenti”, 
“Varri i qyqes” etj. Nga viti 2000 deri në vitin 
2008 në Akademinë e Arteve në Prishtinë 
ligjëroi lëndën përgatitje skenike për aktor. Në 
vitin 2002 në Gjermani kreu specializimin për 
metodikën e baletit klasik në “Hamburg Balet 
School”. (Besim Rexhaj)

SeLCA Rrustem (1952-). Balerin. Lindi në 
fshatin Bshatin Baran të komunës së Pejës. 
Shkollën e mesme të baletit e mbaroi në 
Shkup dhe nga viti 1972 u bë pjesë e trupës 
së baletit në Teatrin Popullor të Kosovës, ku 
realizoi një mori rolesh në shfaqjet: “Ritme të 
zgjuara”, “Paralojë dasme” , “Sokoli e Mirusha”, 
“Legjenda mbi ngadhënjimin”, “Halili e Hajria”, 
“Vallja pranverore, “Bolero dhe Shtrausiana”, 
“Interpley”, “Kopelia”, “Romeo e Xhulieta”, 
“Besa”, “Zef Lush Marku”, “Pjetër Pani”, “Loja e 
Sizifit” etj. Në lojën e tij kishte ekspresion dhe 
finesë, që e bënë të trajtohej si primabalerin i 
ansamblit te baletit. (Selman Jusufi)

SeLIMAJ Rexhep (1969-). Inxhinier i maki-
nerisë, profesor universiteti. Lindi në Haxhaj 

të Pejës, shkollimin fillor dhe të mesëm i kreu 
në Pejë, ndërsa studimet në Fakultetin e In-
xhinierisë Mekanike të Universitetit të Prishti- 
nës (UP). Pas diplomimit punoi si mësim-
dhënës në shkollat e mesme teknike në Istog 
dhe në Pejë. Që nga viti 2002 punon në Fakulte-
tin e Inxhinierisë Mekanike të UP-së, fillimisht 
si asistent e më pas profesor në departamentin 
e termoteknikës dhe të termoenergjetikës. Kreu 
studimet pasuniversitare dhe mbrojti disertaci-
onin po në Fakultetin e Inxhinierisë Mekanike 
të UP-së (2006). Është autor i një sërë puni- 
mesh shkencore të botuara në revista shkencore 
brenda dhe jashtë vendit. Është autor i tekstit 
universitar “Makinat termike” dhe bashkautor 
i tekstit “Instalimet makinerike” Ka bërë vizita 
studimore në disa universitete të Gjermanisë. 
(Xhemajl Fejzullahu)

SeLIMI Abedin (1943-). Mësimdhënës, ak-
tivist. Lindi në Preshevë. Shkollën fillore e kreu 
në Preshevë, të mesmen trivjeçare gjithashtu 
në Preshevë, ndërsa Shkollën e Mesme 
Ekonomike e mbaroi në Gjilan. Më pas filloi 
studimet në Akademinë Pedagogjike në Shkup 
dhe degën e gjuhës dhe të letërsisë shqipe 
në Fakultetin Filozofik të Universitetit të 
Prishtinës. Zë punë në gjimnazin “Skënderbeu” 
në Preshevë (1969), më pas emërohet drejtor i 
po këtij gjimnazi. U zgjodh kryetar i Kuvendit 
Komunal të Preshevës në vitin 1978. Pas 
zhvillimeve politike të vitit 1981, detyrohet të 
tërhiqet nga funksioni dhe gjatë viteve 1982-
1986 ushtroi detyrën e drejtorit në fabrikën 
“Metal”, ndërsa më vonë bëhet drejtor në 
shkollën fillore “22 Dhjetori” në Corroticë të 
Preshevës. Në periudhën 1993-2012 ishte i 
angazhuar në Këshillin për Pajtim në Luginën 
e Preshevës. (Ilir Zylfiu).

SeLIMI Agim (1963-). Regjisor, mësimdhënës 
universitar. Lindi në Prishtinë, ku kreu shkol-
lën fillore dhe të mesme. Më 1991 përfundoi 
studimet në Fakultetin e Mjekësisë të Univer-
sitetit të Prishtinës (UP), kurse u specializua 
për psikiatri në Qendrën Klinike Universitare 
në Tiranë. Në vitin 1996 mbaroi Fakultetin e 
Regjisë së Teatrit në Akademinë e Arteve të Bu-
kura të Universitetit të Tiranës. Me punën e tij 
prej regjisori është aktiv që nga fillimi i viteve 
’90, kur realizoi një numër shfaqjesh në skenën 
e Akademisë së Arteve në Tiranë, si: “Rino-
qeronti” “Engjëlli i stacionit”, pastaj “Xhaxha 

Vanja” në Teatrin Kom-
bëtar të Kosovës (TKK). 
Më pas realizoi një 
numër shfaqjesh të dra-
maturgjisë kombëtare: 
“Trenat” në TKK dhe “Si 
e mposhta Musolinin” 
në Teatrin e Gjakovës, 
“Darka publike” në 
Teatrin e Gjilanit, “Liza 

po fle”në TKK etj. Ndërkaq, në vitin 2012 real-
izoi regjinë e shfaqjeve “Në mbrojtje të njeriut 
të shpellës” në Teatrin “Dodona” në Prishtinë, 
pastaj “Një letër e humbur” në Teatrin e Priz-
renit. Më pas radhiten shfaqjet “Vorbulla” në 
TKK dhe “Dinjiteti” në Teatrin “Istref Begolli” 
në Pejë. Në periudhën 2005-2012 ishte drej-
tor i Teatrit të Qytetit të Prishtinës “Dodona”, 
ndërsa nga viti 1999 është pedagog i lëndës së 
regjisë së teatrit në Fakultetin e Arteve të UP-
së, ku vazhdon të punojë. Më 2016 u zgjodh 
dekan i këtij fakulteti. (Besim Rexhaj)

SeLIMI Halil (1958-). Veprimtar i lëvizjes 
kombëtare. Lindi në fshatin Ilincë të komunës 
së Preshevës. Pasi kreu shkollën e mesme 
në Preshevë, mbaroi studimet për gjuhë dhe 
letërsi në Universitetin e Prishtinës. Më 1979 
u regjistrua në Fakultetit Xehetar-Metalurgjik 
në Mitrovicë. Në atë kohë u inkuadrua në 
lëvizjen ilegale studentore (Lëvizja Çlirimtare 
Kombëtare e Kosovës), organizoi celulën 
e parë për Preshevë dhe Bujanoc të kësaj 
lëvizjeje dhe u bë njëri nga udhëheqësit e kësaj 
organizate. Në dhjetor 1981 u arrestua dhe u 
dënua me 8 vjet burg. Pas daljes nga burgu, 
në vitin 1989 zhvilloi aktivitet në komitetin 
drejtues të Organizatës Marksiste-Leniniste të 
Kosovës (OMLK) dhe në Lëvizjen Popullore 
për Republikën e Kosovës (LPRK), më pas në 
Shoqatën e Pavarur Demokratike të Preshevës 
dhe në Partinë Demokratike Shqiptare 
(PDSH). Ishte kryetar i këshillit të Preshevës 
për referendumin e 1-2 marsit të vitit 1991 
të Kosovës Lindore. Në  maj 1998 u emërua 
përgjegjës i zyrës ndërlidhëse të Ushtrisë 
Çlirimtare të Kosovës dhe të Fondit “Vendlindja 
thërret” në Tiranë. Ishte bashkëthemelues i 
Partisë së Progresit Demokratik të Kosovës, 
më vonë Partia Demokratike e Kosovës. Gjatë 
luftës së Ushtrisë Çlirimtare për Preshevë, 
Medvegjë e Bujanoc (UÇPMB) ishte anëtar i 
Këshillit Politik, i ngarkuar për marrëdhënie 

me publikun dhe anëtar i grupit negociator 
të Luginës së Preshevës në bisedimet me 
përfaqësues të Serbinë në vitit 2001, të 
ndërmjetësuara nga komuniteti ndërkombëtar. 
(Fehari Ramadani)

SeLIMI Jusuf (1924-1990). Gazetar. Lindi në 
Nasalcë të Bujanocit. Shkollën fillore e kreu 
në fshatin e lindjes, kurse shkollën e mesme 
në Pejë. Kreu Shkollën e Lartë Pedagogjike, 
degën e letërsisë në Shkup. Nga viti 1946 
punoi mësues në Tërrnoc të Bujanocit dhe 
më pas në shkollën fillore “Liria” të Shkupit. 
Për kontributin në arsim u nderua me 
çmimin “Pishtar i Arsimit”. Më 1971, kur doli 
numri i parë i gazetës arsimore-pedagogjike 
“Shkëndija” në Prishtinë, zgjidhet redaktor e 
më pas zëvendëskryeredaktor i saj, ndërkaq 
në vitin 1980 kryeredaktor. Këtë detyrë e 
ushtroi deri më 1987, kur u pensionua. Ka 
shkruar komente, vështrime e analiza nga 
fusha e arsimit dhe e pedagogjisë. Ishte edhe 
kryetar i Seksionit të Gazetave Arsimore të ish-
Jugosllavisë. (Zenun Çelaj)

SeLIMI Musa (1968-). Trajner, mësimdhënës 
universitar. Lindi në Bresalc të Gjilanit. Nga 
viti 2002 punon në Fakultetin e Shkencave 
Sportive të Universitetit të Prishtinës, fillimisht 
si asistent në lëndën e volejbollit, kurse në 
vitin 2004 mori gradën doktor i shkencave të 
kulturës fizike dhe sportit dhe avancoi edhe 
në tituj e tjerë universitarë. Para se të niste 
karrierën universitare, në vitin 1994 u bë 
trajner, fillimisht në volejboll. Në vitin 1997 u 
emërua trajner i skuadrës së “Gjilanit”, ndërsa 
në vitin 2003 drejtoi ekipin e volejbollit të 
meshkujve “Drita” po në Gjilan. Në vitin 2000 
fitoi Kupën dhe Superkupën e Kosovës. Në vitin 
2008 mori drejtimin e Federatës së Volejbollit të 
Kosovës, kurse një vit më vonë u emërua edhe 
nënkryetar i Komitetit Olimpik të Kosovës. 
Përveç “Gjilanit”, në futboll udhëhoqi edhe 
skuadrat “Drita” e “Ferronikeli”. (Tahir Sopi)

SeLIMI Qerim (1963-). Biolog, profesor uni-
versiteti. Lindi në fshatin Vërnicë të Vushtrisë. 
Shkollimin fillor dhe të mesëm i kreu në 
vendlindje, ndërsa studimet për biologji i 
kreu në Universitetin e Prishtinës (UP) në 
vitin 1989. Studimet pasuniversitare i vazhdoi 
në Universitetin e Sarajevës, ndërsa tezën e 
doktoratës e mbrojti po në UP (2002). Është 

avancuar në të gjithë titujt universitarë për 
lëndët fiziologji krahasuese dhe mbrojtje të 
mjedisit. Ka publikuar disa punime shkencore 
në revista të ndryshme brenda dhe jashtë 
vendit dhe ka marrë pjesë në disa konferenca 
shkencore. (Zahadin Shemsedini)

SeLIMI Rexhep (1971-). Njëri nga theme-
luesit e Ushtrisë Çlirimtare të Kosovës (UÇK), 
bashkëluftëtar i Adem Jasharit, anëtar i Shtabit 
të Përgjithshëm të UÇK-së. Lindi në Açarevë të 

Skënderajt. Pas shkollës 
së mesme në Klinë, kreu 
studimet në Fakulte-
tin e Filologjisë të Uni-
versitetit të Prishtinës, 
degën e letërsisë dhe 
gjuhës shqipe. Si nxënës 
dhe student mori pjesë 
aktivisht në demonstra-
tat e vitit 1989-1990. Në 

periudhën 1990-1993 u përfshi në aktivitetin e 
Lëvizjes Popullore për Republikën e Kosovës. 
Më 1993 nisi angazhimet për organizimin e 
luftës së armatosur. Mori pjesë në organizimin 
dhe kryerjen e shumicës së aksioneve të UÇK-
së, që nga aksionet e para të armatosura. Në 
tetor të vitit 1996, për shkak të aktivitetit në 
kuadër të UÇK-së, u dënua në mungesë nga 
gjykata serbe e Prishtinës me 20 vjet burg. Që 
nga ajo periudhë kaloi në arrati dhe aktivite-
tin e zhvilloi kryesisht në Prekaz dhe në gjithë 
Drenicën, pastaj në Dushkajë dhe Dukagjin. 
Përveç me A. Jasharin në Drenicë, koordinoi 
veprimet luftarake edhe me Z. Pajazitin në Llap, 
me L. Haradinaj në Dukagjin, me L. Brahimajn 
në Dushkajë dhe me M. Zymberin në Rahovec. 
Ishte i përfshirë në strukturat udhëheqëse të 
UÇK-së që nga fillimi, në Shtabin Operativ 
dhe në Shtabin e Përgjithshëm. Së bashku me 
D. Haradinaj dhe M. Krasniqin ishte treshja e 
parë që më 28 nëntor 1997, në fshatin Llaushë 
të Skënderajt bënë paraqitjen e parë publike 
si pjesëtarë të UÇK-së në varrimin e mësuesit 
Halit Geci. Në periudhën prill-nëntor 1998, në 
fazën e riorganizimit të UÇK-së dhe të Shtabit 
të Përgjithshëm, mori udhëheqjen e drejtorisë 
operative në SHP të UÇK-së, duke u marrë 
me themelimin dhe strukturimin e njësive të 
rregullta të UÇK-së. Nga nëntori i vitit 1998 
mori detyrën e inspektorit të përgjithshëm të 
UÇK-së, detyrë që e ushtroi deri në përfundim 
të luftës. Një kohën e Qeverisë së Përkohshme 

të Kosovës u emërua ministër i Rendit Publik 
dhe më pas ishte angazhuar në Trupat Mbro-
jtëse të Kosovës (TMK). Më 2003 u demobili-
zua nga TMK-ja dhe iu kthye jetës civile. Në 
zgjedhjet e vitit 2010 dhe 2014 mori mandatin 
e deputetit të Kuvendit të Kosovës si pjesë e 
Lëvizjes “Vetëvendosje”. (Mixhait Reçi)

SeLIMI Selim (1916-1995). Aktivist i Partisë 
Komuniste të Jugosllvisë. Lindi në Preshevë. 
Shkollën fillore e kreu në Preshevë. Në Shkup 
mbaroi Medresënë e Madhe. Fakultetin Juridik 
e kreu në Beograd. Aktivitetin politik e fillon 
në vitin 1938, me themelimin e celulës së parë 
partiake në Preshevë, në bashkëpunim me 
Komitetin Krahinor të PKJ-së për Maqedoni. 
Ishte anëtar i Komitetit lokal të PKJ-së në 
Preshevë. Në shtator të vitit 1943 fashistët 
bullgarë ia pushkatojnë familjen, ndërsa ai 
burgoset. Pas ikjes nga burgu, vendoset në 
Gjilan, ku vazhdon aktivitetin ilegal. Ishte 
anëtar i Komitetit të Rrethit të Gjilanit. 
Kah fundi i vitit 1943 i bashkohet aradheve 
partizane. Nga shtatori i vitit 1944 bëhet anëtar i 
kryesisë së Këshillit Nacionalclirimtar të Rrethit 
të Preshevës, më vonë sekretar i Komitetit të 
Rrethit të Preshevës. Pas vitit 1947 kalon me 
punë në Beograd. Gjatë viteve 1967-69 ishte 
deputet në Dhomën Ekonomike të Serbisë nga 
rrethi i Preshevës. Vdiq në Beograd. (Ilir Zylfiu)

SeLIMI Sylejman (1970-). Komandant i 
Përgjithshëm i Ushtrisë Çlirimtare të Kosovës 
(UÇK), komandant i Trupave Mbrojtëse të 
Kosovës (TMK) dhe komandant i Forcës së Sig-

urisë së Kosovës (FSK).  
Lindi në Açarevë të 
Skënderajt. Pas shkollës 
së mesme ndoqi studi-
met në Fakultetin e Me-
talurgjisë në Mitrovicë. 
Pas luftës vazhdoi studi-
met për drejtësi dhe kreu 
një sërë kualifikimesh 
nga fusha e sigurisë dhe 

e mbrojtjes në Gjemani, në Turqi dhe vende 
të tjera. Është njëri ndër themeluesit e UÇK-
së. Mori pjesë në organizimin dhe kryerjen e 
shumicës së aksioneve luftarake të UÇK-së. Në 
tetor të vitit 1996 kaloi në ilegalitet, bashkë me 
M. Krasniqin, R. Selimin dhe Xh. Gashin, duke 
përqendruar aktivitetin kryesisht në Prekaz, 
në Aqarevë, Jabllanicë etj. Në vitet 1998 ishte 

komandant i Zonës Operative të UÇK-së në 
Drenicë, ndërsa më pas u emërua komandant 
i Përgjithshëm i UÇK-së. Pas përfundimit të 
luftës dhe transformimit të UÇK-së në TKM, 
S. Selimi mori detyrën e komandantit të Gardës 
së Kosovës (1999-2000), ndërsa gjatë viteve 
2000-2006 ishte zëvendëskomandant i TMK-
së, më pas komandant i TMK-së (2006-2009). 
Gjatë viteve 2009-2011 ishte edhe komandant i 
Forcës së Sigurisë së Kosovës (FSK). Në periud-
hën 2012-2016 ishte ambasador i Republikës së 
Kosovës në Shqipëri. U nderua me mirënjohje 
dhe dekorata të shumta për merita të veçanta 
për çlirimin e Kosovës. (Sylë Ukshini)

SeLIMI-BLAKÇoRI Qamile (1954-). Gaze-
tare. Lindi në Nesalc të komunës së Bujanocit. 
Shkollimin fillor e mbaroi në Prishtinë, ndërkaq 
atë të mesëm në SHBA. U diplomua për 
gazetari në Fakultetin Juridik të Universitetit 
të Prishtinës (1979). Po atë vit zuri punë në 
redaksinë e gazetës së përditshme “Rilindja” dhe 
20 vjet punoi gazetare-redaktore në rubrikën e 
politikës së jashtme. Gjatë kësaj periudhe ka 
ndjekur si reportere ngjarjet aktuale politike në 
botë dhe në rajonin e Ballkanit. Është autore e 
një sërë shkrimesh dhe analizash mbi çështjet e 
ndryshme ndërkombëtare. (Nehat Islami)

SeLIMI-oSMANI edibe (1952-). Mbledhëse 
dhe studiuese e folklorit. Lindi në Gostivar. 
Ka mbaruar studimet për gjuhë dhe letërsi 
shqipe në Fakultetin Filologjik në Shkup. Është 
marrë me mbledhjen dhe studimin e lirikës 
popullore, gojëdhënava, riteve dhe besimeve 
popullore në vise të ndryshme ndër shqiptarët 
e Maqedonisë. Ka botuar këto vepra: “Lirika 
popullore në trevat e Tetovës dhe të Gostivarit” 
(l993), “Rite e besime popullore në viset e 
Tetovës dhe të Gostivarit” I, II (l997, 2007), 
“Gojëdhënat dhe besimet për qyqen” (2000), 
“Gjarpri në mitologjinë popullore te shqiptarët 
e Maqedonisë” (2005), “Simbole vendëse ilire 
te shqiptarët e Maqedonisë” (2011), “Veshja 
autoktone e femrave të Rekës së Epërme” 
(2012) dhe “Veshja autoktone e meshkujve të 
Rekës së Epërme” (2014). (Zymer U. Neziri)

SeLISHÇeV A. M. (Seliščev) (1886-1942). 
Gjuhëtar rus. Studioi sllavistikë në Univer-
sitetin e Kazanjit. Ishte profesor universiteti 
në Irkutsk (1918-1920), pastaj në Kazanj dhe 
në Moskë. Njihet si specialist i gjuhëve sllave.  

Shkroi edhe për gjuhët e Ballkanit, hulumtoi për 
origjinën e sllavëve dhe gjithashtu është marrë 
me studimin e raporteve ndërmjet shqipes dhe 
gjuhëve sllave të jugut. Disa nga veprat e Seli-
shçevit janë: “Hyrje në gramatikën e krahasuar 
të gjuhëve sllave” (Vvedenie v sravnitel’nuju 
grammatiku slavjanskih jazykov, 1914), “Gju-
hësia sllave: gjuhët sllave perëndimore” (Slav-
janskoe jazykoznanie: zapadnoslavjanskie 
jazyki, 1941) etj. Vepra e tij “Vendosja sllave 
në Shqipëri” (Slavjanskoe naselenie v Albanii, 
1931) ka rëndësi për studimin e ndikimeve slla-
ve në gjuhën shqipe. (Agnesa Hasimja) 

SeLMANAJ Selman (1943-). Ekonomist, pro-
fesor universitar. Lindi në fshatin Restovë të 
komunës së Deçanit. Shkollën fillore e mbaroi 
në vendlindje, ndërsa shkollën e mesme eko-

nomike në Gjilan. Studi-
met për ekonomi i kreu 
në Fakultetin Ekonomik 
të Universitetit të Pri-
shtinës (1967), studimet 
pasuniversitare i kreu në 
Fakultetin Ekonomik të 
Universitetit të Beogra-
dit, ndërsa doktoroi në 
Fakultetin Ekonomik të 

Universitetit të Zagrebit (1979). Në Fakultetin 
Ekonomik të Universitetit të Prishtinës filloi të 
punojë që nga viti 1967 e deri në pensionim 
në vitin 2008, si profesor i lëndëve: sistemet 
ekonomike bashkëkohore, makroekonomia, 
ekonomia e transicionit etj. Po ashtu ligjëroi në 
Fakultetin e Shkencave Aplikative të Biznesit 
në Pejë, në Universitetin e Tetovës dhe në Uni-
versitetin e Europës Juglindore në Tetovë. Gjatë 
kësaj periudhe publikoi një numër punimesh 
shkencore dhe profesionale brenda dhe jashtë 
vendit, si dhe është autor i disa teksteve uni-
versitare (“Sistemet ekonomike bashkëkohore”, 
“Globalizimi dhe transicioni”, “Globalizimi dhe 
ndërtimi i shtetit” etj.). Përveç punës pedagog-
jike dhe shkencore, kreu edhe punë udhëheqë-
se në institucione të ndryshme të vendit: ka 
qenë dekan dhe prodekan i Fakultetit Ekono-
mik, drejtor i Entit për Kërkime Ekonomike në 
Fakultetin Ekonomik, kryeredaktor i revistës 
“Ekonomia” etj. (Myrvete Badivuku-Pantina)

SeLMANI Ahmet (1965-). Shkrimtar, gazetar, 
përkthyes. Lindi në Gllumovë të Shkupit. Kreu 
shkollën fillore në vendlindje, të mesmen në 

Shkup, studimet për letërsi në Universitetin 
e Prishtinës. Është autor studimesh dhe 
kritikash letrare, që janë botuar në revista 
dhe gazeta të ndryshme. Disa vjet ka punuar 
si gazetar, redaktor i botimeve, komentator 
dhe kryeredaktor në gazetën “Flaka”. Ka 
botuar librat: “Poezia dhe individualiteti” 
(studim, 1996), “Tregu i djallëzisë” (tregime, 
1998), “Bashkëbiseduesit e mi” (biseda me 
shkrimtarë, 2000), “Mur i gjallë” (poezi, 2005), 
“Diskurs kritik” (ese, kritikë, studime, 2005), 
“Abeja e akullt” (poezi, 2009), “Hija e kalit” 
(roman, 2010), “Bërja e shkretëtirës” (roman, 
2014) etj. Ka përkthyer veprat e disa autorëve 
nga kroatishtja e serbishtja dhe anasjelltas. 
(Salajdin Salihu)

SeLMANI Naim (1981-). Gazetar i sportit. 
Lindi në Prishtinë. Shkollën fillore e kreu në 
Fushë Kosovë, ndërsa të mesmen në Prishtinë. 
Në vitin 1999, krahas shkollimit, filloi punën 
si asistent gjuhësor me trupat e KFOR-it në 
Kosovë. Më pas u punësua në Ministrinë e 
Arsimit, të Shkencës dhe të Teknologjisë. 
Ndërkohë kreu studimet për gazetari dhe më 
2009 u punësua si gazetar sporti në televizionin 
“Klan Kosova”. (Edmond Thaçi)

SeMINARI NdËRKoMBËTAR PËR GJU-
HËN, LeTËRSINË dHe KULTURËN SHQIP- 
TARe. Institucion i themeluar në Fakultetin e 
Filologjisë (atëherë Filozofik) të Universitetit të 
Prishtinës, për të promovuar gjuhën, letërsinë 
dhe kulturën shqiptare në botë. Nisi nga puna 
më 1974 me emrin Qendra e Gjuhës Shqipe 
për të Huaj, për t’u pagëzuar një vit më pas 
me emrin që e mban edhe sot. Drejtori i parë 
i Seminarit ishte Idriz Ajeti, ndërsa sekretar 
i parë Rexhep Ismajli. Mbahet në Prishtinë, 
ndonëse në vitet ’70 të shek. XX është mbajtur 
edhe në Pejë, Brezovicë dhe Prizren. Pjesa më 
e madhe e albanologëve më të shquar botërorë 
(joshqiptarë) kanë qenë pjesë e Seminarit, 
qoftë si studentë që e kanë mësuar shqipen, 
qoftë si pjesëmarrës me kumtesa, referime e 
ligjërata. Në mesin e tyre mund të përmenden: 
Françesco Solano, Erik Hemp, Anja Desnickaja, 
Irena Savicka, Robert Elsi, Norbert Borecki, 
Viktor Fridman, Brajan Xhozef, Oliver Shmid, 
Françesko Altimari, Italo Fortino, Aleksandar 
Rusakov, Ishtvan Shyc etj. Seminari ka pasur 
disa ndërprerje. Puna e tij u ndalua më 1981, 
për shkak të demonstratave në Kosovë. Është 

ndalur gjithashtu në periudhën 1991-1995, 
kur masat serbe kanë paralizuar institucionet 
e Kosovës. Seminari për dy vjet është bartur 
në Tiranë (1995 dhe 1996), por trazirat e vitit 
1997 atje pamundësuan vazhdimin e punës. 
Seminari u rikthyer në Prishtinë në vitin 2000, 
pas luftës së vitit 1999 dhe nuk ka pasur më 
ndërprerje pune. Sesionet 19 dhe 20 (2000-
2001), sikur edhe ata të viteve 1996 dhe 1997, 
janë organizuar në bashkëpunim me Institutin 
e Gjuhësisë dhe të Letërsisë të Akademisë së 
Shkencave të Shqipërisë. Pas kësaj organizohen 
në bashkëpunim me Fakultetin e Histori-
Filologjisë të Universitetit të Tiranës. Si forma 
pune ka kurset e gjuhës shqipe për të huajt në 
nivele të ndryshme, referimet dhe ligjëratat, 
si dhe sesionet shkencore. Sesionet shkencore 
për letërsi dhe gjuhë (në atë të fundit edhe 
për kulturë) mbahen dy ditët e fundit të 
Seminarit. Çdo vit ka tema të ndryshme 
bosht të sesioneve shkencore. Punimet e 
çdo Seminari përmblidhen dhe botohen në 
vëllime të veçanta, që konsiderohen ndër 
revistat më autoritative të albanologjisë në 
botë. Çdo vit marrin pjesë rreth njëqind 
seminaristë të vendeve të ndryshme, përfshirë: 
SHBA-në, Rusinë, Kinën, Japoninë, Sirinë, 
Jordaninë, Gjermaninë, Zvicrën, Francën, 
Rumaninë, Bullgarinë, Italinë, Poloninë, 
Serbinë, Maqedoninë, Greqinë, Kroacinë, 
Çekinë, Hungarinë, Austrinë, Kosta-Rikën etj. 
Seminari ka pasur rëndësi, duke u konsideruar 
shkollë verore për mësimin e shqipes, si forum 
shkencor elit i albanologjisë dhe për krijimin e 
kontakteve me qendra të ndryshme studimore 
në botë. (Bardh Rugova)

SeMINARI oRTodoKS I PRIZReNIT. 
Shkollë për përgatitjen e klerikëve ortodoksë 
serbë. Është i vendosur në qendër të Prizrenit. 
Njihet edhe si “Prizrenska Bogosllavija”. U 
themelua në vitin 1870 nga Sima Andrejeviq-
Igumanov. Njëri nga udhëheqësit e këtij 
seminari ishte edhe Petar Kostiq, konsull serb, 
në kohën e të cilit ky seminar u kthye në qendër 
të propagandës serbe. Në vitin 1965 kishte 400 
nxënës. Pas përfundimit të luftës së fundit 
në Kosovë, një pjesë e komunitetit serb të 
Prizrenit u strehua në objektet e këtij seminari. 
Nga viti 2004, pas ngjarjeve të marsit të këtij 
viti, seminari u zhvendos në qytetin e Nishit, 
prej nga vazhdon propagandën antishqiptare. 
(Alban Dobruna)

SeRBIA. Shtet në Gadishullin Ballkanik, me 
sipërfaqe 77,453 km² dhe me 7,186,862 banorë. 
Kryeqytet është Beogradi. Është njëra nga 6 
republikat e ish-Jugosllavisë. Serbia shtrihet 

në pjesën qendrore të Europës Juglindore, në 
kontaktin e Gadishullit Ballkanik me fushën 
e Panonisë. Në veri kufizohet me Hungarinë, 
në verilindje me Rumaninë, në lindje me 
Bullgarinë, në jug me Kosovën dhe Maqedoninë, 
në jugperëndim me Malin e Zi, në perëndim me 
Bosnjën dhe Hercegovinën dhe në veriperëndim 
me Kroacinë. Në veri të Danubit shtrihet 
fusha e Vojvodinës, ndërsa në jug të kësaj vije 
ndarëse shtrihen këto tërësi: Sremi, Shumadia, 
Sanxhaku, Serbia Lindore dhe Serbia Jugore. 
Serbia nuk ka dalje në det dhe në kohën e ish-
Jugosllavisë lidhjet me dete i realizonte përmes 
territorit të republikave të tjera. Shpërbërja e ish-
Jugosllavisë e shndërron Serbinë në një shtet me 
pozitë kontinentale. Megjithatë, luginat lumore 
të drejtimit meridional dhe transversal i japin 
territorit të Serbisë atributet e pozitës transite. 
Nëpër luginën e Moravës kalon boshti kryesor 
meridional ballkanik, nëpër të cilin është 
ndërtuar arteria kryesore rrugore e Gadishullit 
Ballkanik, Korridori X. Përmes grykës së 
Siçevës ajo komunikon me Bullgarinë në lindje, 
ndërsa përmes magjistrales së Ibrit, lidhet me 
Malin e Zi dhe komunikon me magjistralen e 
Adriatikut. Përfundimi i ndërtimit të “Rrugës 
së Kombit” nëpër territorin e Kosovës deri në 
Merdar i mundëson Serbisë që të lidhet më 
shpejt me Kosovën dhe bregdetin shqiptar. 
Dendësia mesatare e popullsisë në Serbi është 
rreth 100 banorë në 1 km². Koncentrimi më 
i madh i popullsisë është në Beograd dhe në 
luginën e Moravës, ku dendësia arrin deri në 
130 b/km². Në strukturën etnike të popullsisë, 

përveç serbëve me 6 milionë banorë (2011) 
ose 83.3%, jetojnë edhe hungarezët me 253,900 
banorë (3.5%), shqiptarët me rreth 100,000 
banorë rezidentë, kryesisht në Luginën e 
Preshevës, pastaj romët, boshnjakët, rumunët, 
bullgarët, sllovakët, etj. Në variablat kyçe 
demografike kriza vazhdon të thellohet deri 
në shkallë të tendencave ekstreme negative. 
Potenciali biologjik i tyre është reduktuar aq 
shumë sa që edhe njëra edhe tjetra kanë hyrë 
në fazën e procesit të shpopullimit të shpejtuar, 
si pasojë e rënies së natalitetit, shtimit natyror 
negativ dhe rënies së numrit të përgjithshëm 
të popullsisë, proces që në demografi njihet 
si denatalitet. Popullsia e Serbisë ka shtim 
natyror negativ. Kjo situatë dominon sidomos 
në Serbinë Lindore dhe në Vojvodinë. Shkallët 
më të larta të mortalitetit se sa të natalitetit 
janë reflektuar në zvogëlimin e numrit të 
përgjithshëm të popullsisë prej rreth 300,000 
banorëve gjatë periudhës 2002-2011. Një ecuri 
e tillë demografike është kushtëzuar nga disa 
faktorë socioekonomikë, sociopsikologjikë dhe 
arsimorë, por edhe konfliktet dhe luftërat në 
Kroaci, Bosnjë dhe në Kosovë, ku Serbia ishte 
drejtpërdrejt e implikuar. Pasojat e regresit 
në zhvillimin demografik të Serbisë deridiku 
relativizohen nga imigrimi i disa qindra 
mijëra refugjatëve serbë prej republikave tjera 
të ish-Jugosllavisë. Për t’i realizuar qëllimet 
hegjemoniste për dominim në Gadishullin 
Ballkanik, Serbia në vitet ‘90 të shekullit të kaluar 
nxiti konflikte dhe luftëra në Kroaci, Bosnjë e 
Hercegovinë dhe së fundmi në Kosovë. Të gjitha 
luftërat kishin për qëllim grabitjen e territoreve 
të republikave fqinje. Vrasjet e njerëzve dhe 
dëbimet e dhunshme të kryera nga policia 
dhe ushtria serbe kishin për qëllim spastrimin 
etnik të këtyre territoreve dhe ndryshimin e 
kompozicionit etniko-demografik. 
Baza e volitshme natyrore-gjeografike ofron 
kushte të mira për zhvillimin ekonomik. Mirëpo 
zhvillimet politike dhe luftërat në vitet ‘90, të 
cilat Serbia i zhvilloi në Gadishullin Ballkanik 
shkaktuan izolimin politik dhe ekonomik të saj, 
që pati për pasojë ngecjen në zhvillim. Bujqësia 
realizon 16.6% të brutoprodhimit shoqëror, 
industria me 25.5% dhe veprimtaritë shërbyese 
me 57.9%. Kushtet natyrore janë të volitshme 
për zhvillimin e bujqësisë. Sipërfaqja e tokave 
bujqësore është 5,734,000 ha (0.56 ha/b). Rajoni 
kryesor bujqësor është Vojvodina (hambari 
i Serbisë) ku mbillet gruri, misri, luledielli, 

panxharsheqeri etj. Bujqësia është zhvilluar 
edhe në fushën e Leskocit, në Shumadi, në 
luginën e Moravës etj. Industria disponon 
një bazë energjetike të mjaftueshme nga 
eksploatimi i thëngjillit, hidroenergjisë, naftës 
dhe gazit natyror. Është zhvilluar industria 
e rëndë, ajo e makinave dhe e automobilave 
(Kragujevc), e pajisjeve për hekurudha, 
industria petrokimike (Pançevë), metalurgjia 
me ngjyra (Bor), e përpunimit të drurit. etj. 
Këmbimi i jashtëm tregtar i Serbisë në vitin 
2007 ishte 19,79 miliardë dollarë; ai realizohet 
kryesisht me vendet e Europës Perëndimore 
(60%), me vendet e rajonit, Rusinë etj. Qendra 
kryesore politike, ekonomike, administrative, 
kulturore dhe universitare është Beogradi. 
Qendrat e tjera të mëdha rajonale janë: Novi-
Sadi, Nishi, Kragujevci etj. (Hivzi Islami) 

SeRBISHTJA. I takon grupit të gjuhëve 
sllave. Flitet në Serbi (ekavishtja), në Mal të 
Zi (ijekavishtja), në Sanxhak, në një pjesë 
të Bosnjës dhe Hercegovinës, në Kroaci 
(ijekavishtja). Serbishtja e Kosovës është pjesë 
e tërësisë dialektore të serbishtes dhe i përket 
dialektit të ekavishtes me dy nënndarje kryesore: 
në Kosovën Veriore flitet dialekti “kosovsko-
resavski”, ndërsa në pjesët juglindore dialekti 
i njohur si “prizrensko-južnomoravski” (ose 
“prizrensko-timočki”) e disa e shohin si dialekt 
torllak, ku përfshihen të folme të kufirit Kosovë-
Maqedoni, Serbi-Maqedoni dhe Serbi-Bullgari. 
Të folmet juglindore serbe kanë më shumë tipare 
ballkanike. Serbishtja hyn në gjuhët sintetike-
analitike. Sistemi grafik i gjuhës së sotme serbe-
shkrimi cirilik i ka 30 grafema njërrokëshe dhe i 
përgjigjet sistemit fonologjik të gjuhës së sotme. 
I ka katër lloje të theksit: theksin e gjatë zbritës, 
theksin e gjatë ngjitës, theksin e shkurtër zbritës 
dhe theksin e shkurtër ngjitës.  Në sistemin e 
fjalëve veçohen dy lloje funksionale: njërin e 
përbëjnë fjalët që ndërtojnë grupin emëror 
ose fjalinë: emrat dhe përemrat emërorë, 
fjalët që ndërtojnë fjalinë, foljet; fjalët që nuk 
e ndërtojnë as grupin emëror as fjalinë, fjalët 
me funksion parësor adverbial: ndajfoljet 
dhe ndajfoljet përemërore; fjalët me funksion 
parësor atributiv: mbiemrat dhe mbiemrat 
përemërorë dhe fjalët me funksion kryesisht 
gramatikor: parafjalët, lidhëzat, pasthirrmat 
dhe pjesëzat. I ka tri gjini emërore: gjininë 
mashkullore, femërore dhe asnjanëse; shtatë 
rasa: emëroren gjinoren dhanoren, kallëzoren, 

thirroren, instrumentalin dhe vendoren. Dallon 
nga  bullgarishtja dhe maqedonishtja, të cilat 
nuk e kanë ruajtur kategorinë e rasës, kurse 
nga gjuhët e tjera sllave serbishtja më shumë e 
ka ruajtur rasën thirrore. Në sistemin e rasave 
funksion të rëndësishëm morfosintaksor kanë 
parafjalët. Si edhe në shumicën e gjuhëve sllave, 
përveç bullgarishtes e maqedonishtes, parafjalët 
pak a shumë u janë nënshtruar ndërtimeve 
analitike të rasës. Përjashtim bën sinkretizmi 
i rrjedhores dhe gjinores dhe përdorimi i 
ndërtimeve analitike me parafjalën  od  /prej, 
nga/ në rasën gjinore. Deri në shek. XVII 
serbët e kanë përdorur sllavishten e vjetër, në 
shek. XVIII gjuhën ruso-sllave, përkatësisht 
sllavishten e lashtë, kurse nga gjysma e shek. 
XVIII gjuhën sllavo-serbe, përzierje e gjuhës 
popullore dhe ruso-sllave. Me reformën e Vuk 
Karaxhiqit, gjuha letrare serbe është bërë gjuhë 
popullore (dialekti i ijekavishtes), i cili pastaj 
është zëvendësuar me dialekt të ekavishtes, 
duke e zëvendësuar diftongun ie me zanoren e. 
Sipas autorëve kroatë, nga fundi i shek. XIX deri 
në fund të shek. XX kanë vazhduar “aspiratat 
e përafrimit të gjuhës serbe dhe kroate (në të 
cilën janë fshehur idetë serbomëdha), por kjo 
ide asnjëherë nuk ka mundur të zbatohet deri 
në fund”. (Naile Mala-Imami)

SeRBIZMAT. Fjalë ose shprehje të gjuhës 
serbe, të cilat i ka marrë ndonjë gjuhë tjetër. 
Para serbizmave, gjuha shqipe i ka huazuar 
fjalët nga  sllavishtja e vjetër dhe sllavishtja 
kishtare, për shembull (i) dobët nga oudobь (i 
mirë, i rehatshëm), gozhdë  nga  gvozdь, 
oborr nga obor (gardh), sheleg nga seletak etj. 
Nga gjuha serbe shqipja ka huazuar  më së 
shumti në kohën e sundimit të perandorit 
Dushan. Ka huazime sllave në terminologjinë 
bujqësore: bagëti nga  bogatь  (i pasur), 
blegtor  nga blâgo (visar, pasuri, bagëti), 
grabujë  nga grabulja, lopatë  nga  lopata,  kosit 
nga kositi, prashit nga oprašiti etj. Edhe nga disa 
fusha të tjera ka huazime serbe/sllave: buj nga 
buditi (zgjohem), bujar  nga  boljar  (fisnik), 
çerdhe nga çerda (kope, tufë), çudit nga çuditi, 
krahinë  nga  krajina, e përzier me fjalën 
shqipe  krah  etj. Gjuha shqipe ka një numër 
prapashtesash nga gjuha serbe : -ac, -aç, -ajkë, 
-ak, -an, -anak, -ash, -ashkë, -avë, -avët, -avec, 
-çe, -çinë, -dhë (nga -da), -icë, -ik, -iç(ë), -ishë, 
-ishtë etj. (Naile Mala-Imami) 

SeReMBe Zef (1844-1901). Poet arbëresh. 
Lindi në Stringhar (San Cosmo Albanese), 
fshat arbëresh në krahinën e Kalabrisë, në 
Itali. Nxënës i De Radës në Kolegjin e Shën 

Adrianit, në moshën 
14 vjeçare, për shkak të 
fatkeqësive familjare e 
shëndetit të lig detyro-
het të lërë studimet që 
nuk do t’i rimarrë më. 
Dënimi e më pas vdekja 
e parakohshme e të atit 
dhe ungjit do të shenj-
ojnë fillimin e rrënimit 

ekonomik të familjes, që do ta shoqërojë gjithë 
jetën bashkë me trazimet dashurore. Më 1874, 
pas vitesh shtegtimi nëpër vise të ndryshme të 
Italisë e ngulimeve arbëreshe, emigron në Bra-
zil, për një fillim të ri, i rekomanduar në obor-
rin e perandorit Pedro II nga Dora d’Istria, me 
kujtimin e gjallë të së dashurës që kish emi-
gruar e ndërruar jetë po atje. Vetëm një vit më 
vonë, pas zhgënjimesh dashurore dhe të tjera, i 
dëshpëruar deri në tentativë vetëvrasjeje, merr 
udhën e kthimit në vendlindje. Peripecitë e 
ndjekin, në kthim e plaçkitin në Marsejë, ku 
humbet edhe pjesën më të madhe të dorësh-
krimeve. Më 1895 kthehet sërish përtejdetit, 
në SHBA e më pas në Argjentinë e Brazil, ku 
gjendet i vdekur më 1901. 
Në të gjallë botoi: “Zonjës Madhe Perëndesh 
Elenes Gjika” (1870); “Poezi italisht dhe këngë 
origjinale përkthyer prej shqipes” (Poesie 
italiane e canti origjinali tradotti dall’albanese, 
Kozenza 1883) që përmban 32 poezi të 
përkthyera nga arbërishtja në italisht dhe 5 
poezi në italisht; “Këngëz mali, në Arbri i ri” 
(Palermo 1887); “Tingëllima të ndryshme” 
(Sonetti vari, Napoli 1890-1?); “Kthimi i 
ushtarit” (Il reduce soldato, Cordigliano 1893, 
Rossano 1894, Nju-Jork 1895); “Zotit” (A 
Dio”, Buenos Aires 1897), variant i përpunuar 
i të parit botuar në “Poesie italiane...); “Pietro 
Irianit - Odë shqiptare” (A Pietro Irianni - 
Ode albanese, në “La Nuova Albania, Napoli 
1898) dhe “Flamuri shqiptar” (La bandiera 
albanese, Napoli 1899). Pas vdekjes botohet 
nga i nipi Cosmo Serembe përmbledhja 
“Vjershe” (Milano, 1926); “Dorëshkrime”, 
transkriptuar nga Dh. Shuteriqi në revistën 
“Nëntori” në vitin 1974. Pas botimeve kritike 
të G. Gradilones (1986, 1989), botimet kritike 

të veprës së plotë të Z. Serembes janë të V. 
Belmonte: “Omaggio a Giuseppe Serembe” 
(1988), “Alla ricerca del Serembe autentico” 
(1991) dhe “Canti” (2007). Nga letërkëmbimi 
i Serembes me De Radën e Kamardën dhe të 
dhëna të tjera bibliografike mbi të hetohet se 
kanë humbur rreth 200,000 vargje të poemës 
“Njeriu në skenën e Gjithësisë dhe në praninë e 
Zotit”, përkthime të “Psallmeve të Davidit” dhe 
një “Histori e Shqipërisë”. 
Z. Serembe poet e identifikon poezinë me 
lirikën si gjini personale e universale, këndon 
për veten duke e themeluar si subjekt lirik, për 
vashën, atdheun dhe natyrën, në kërkim të 
dëshpëruar të Zotit dhe të harmonisë hyjnore 
(“Shën Mërisë së papërlyer”, “Shën Mërisë 
virgjër”, “Kryqi”, “Zotit”, “Shën Kozmait e Shën 
Damianit”, “Natë”), të së bukurës, së mirës e së 
vërtetës. Vetmia dhe melankolia bëhen kusht, 
temë dhe gjendje e përhershme krijimi; natyra, 
pasqyrë e shpirtit (“Tufani”, “Jeta”, “Te bregu i 
detit”), koha tirane (“Elegji”, “Zonjës Lule”, “Një 
ditë është jeta”, “Kujtimi”, “Urim”); dashuria, 
shpëtim prej një bote perfide të paaftë ta 
kuptojë, dhimbje e kujtim që jetohet si ëndërr e 
fantazi (“Vrull”, “Fytyra e saj”, “Vashës së largët”, 
“Këngëtari dhe bilbili” etj.). (Dhurata Shehri) 

SeRMAXHAJ Myderriz Haki (1914-1948). 
Titullar i fesë islame. Lindi në Hogosht të 
Kamenicës, ku mori mësimet e para fetare. Kreu 
Medresenë “Medah”(1940) në Shkup. Po atë vit 
u kthye në Gjilan si myderriz i Medresesë “Atik” 
dhe drejtor i saj. U angazhua për reformimin 
e medresesë dhe futi në programin mësimor 
gjuhën shqipe si lëndë mësimi. Pas  Luftës së 
Dytë Botëror u përfshi në organizimin politik 
të Lëvizjes Nacional-Demokratike Shqiptare 
(NDSH) dhe “Besa Kombëtare”. Ishte në krye 
të komitetit të qarkut të NDSH-së për rrethin 
e Gjilanit. Pas zbulimit dhe burgosjes së 
anëtarëve të komitetit të qarkut të NDSH-së në 
Shkup, në gusht të vitit 1946 u arrestua edhe 
H. Sermaxhaj. Nga torturat në burg sëmuret 
rëndë, ndërkohë që Gjyqi i Qarkut në Gjilan 
e dënoi me 20 vjet heqje lirie. Për vuajtjen 
e dënimit u dërgua në burgun e Mitrovicës 
së Sremit, ku vdiq më 1948 dhe u varros në 
varrezat e burgut. (Qemajl Morina)

SeRSeM Ali dede (?-1569). Poet, vezir, 
kryegjysh bektashi. Lindi në Tetovë në një 
familje feudale vendëse. Ishte njeri me dije dhe 

me kulturë të gjerë. Gjatë kohës së mbretërimit 
të sulltan Sylejmanit Ligjdhënës (1520-1566), 
Aliu arriti gradën e vezirit dhe u mbiquajt Server 
Ali pasha. Motra e tij, princesha Mahidevran 
ishte gruaja e sulltan Sylejmanit dhe nëna e 
princ Mustafait. Biografët e paraqesin si vezir 
të aftë dhe të shkathët, por të dhënë shumë pas 
misticizmit islam. Në vitin 1562 me vetëdëshirë 
hoqi dorë nga grada e vezirit dhe me leje të 
sulltan Sylejmanit shkoi në teqenë e Haxhi 
Bektashit, ku zuri postin e kryegjyshit. Nga 
pasuria e tij u ndërtua teqeja bektashiane në 
Tetovë, e cila u quajt Teqeja e Sersem Ali Babës. 
Kjo teqe u rinovua dhe u zgjerua me objekte 
përcjellëse nga Rexhep Pashë Tetova në kohën 
kur në postin e babait ishte Mehmed Harabati 
Baba (vdiq më 1780), prandaj sot njihet me 
emrin Teqeja e Harabati Babës dhe është ndër 
më të bukurat dhe më të mëdhatë në Ballkan. 
Sersem Ali Dedeja ka qenë poet i frytshëm 
mistik. Disa nga poezitë e tij janë botuar të 
përkthyera në gjuhën shqipe. (Nehat Krasniqi) 

SeRReÇI Matej (1928-1972). Aktor. Lindi 
në Ferizaj. Kreu aktrimin në Shkollën e 
Lartë Pedagogjike në Prishtinë. Në Teatrin 
Popullor Krahinor (TPK), me ndërprerje të 

kohëpaskohshme, u an-
gazhua që nga viti 1949. 
Gjatë viteve ‘50 dhe ‘60 
realizoi dhjetëra role 
në shfaqje të ndryshme 
nga dramaturgjia kom-
bëtare dhe ajo botërore. 
Shfaqjet, ku luajti rolet 
më të spikatura janë: 
“Për kafshatën e bukës” 

(1952), “Zonja ministreshë” (1957) etj., ndërsa 
luajti edhe në shfaqjet: “Personi i dyshimtë” 
(1949), “Vjedulla para gjyqit” (1950), “Pushteti” 
(1950), “Zhelanët” (1950), “Zjarri dhe hiri” 
(1950), “Zullumqari” (1951), “Për kafshatën e 
bukës” (1952), “Martesa” (1952), “Sikur të isha 
djalë”, (1952), “Oda e errët” (1956), “Kunora” 
(1967),”Fosilet” (1968), “Othello” (1968), 
“Duart e papastra” (1968), “Mbreti Edip” 
(1970) etj. (Arian Krasniqi) 

SeRReQI Gjon (1920-1947). Ideolog dhe 
njëri nga themeluesit e Lëvizjes Nacional-
Demokratike Shqiptare (LNDSH), luftëtar për 
çlirim dhe bashkim kombëtar. Lindi në Ferizaj. 
Kreu seminarin ipeshkvnor në Prizren, më pas 

filloi studimet e larta për 
filozofi në Zagreb (1941), 
që i vazhdoi në Pizë 
(1941) dhe Firence të 
Italisë (1941-1943). Më 
1943 u emërua kryetar 
komune në Babush të 
Ferizajt. Në maj të vitit 
1944 u arrestua nga 
Gestapoja dhe u dërgua 

në kampin e Prishtinës, e më pas në një kamp të 
Vjenës, nga ku u lirua në maj të vitit 1945. Pas 
kthimit nga internimi, u emërua mësimdhënës 
në gjimnazin e Prishtinës (qershor 1945). Nuk 
u pajtua me rikthimin e pushtetit të Jugosllavisë 
në Kosovë dhe as me politikën që zbatonte 
pushteti jugosllav ndaj shqiptarëve. Ishte njëri 
ndër ideologët dhe themeluesit e LNDSH-së. 
Në shtator të vitit 1945 iu përkushtua plotësisht 
LNDSH-së, duke u bërë njëra nga figurat 
qendrore të saj në Rrafshin e Kosovës, të 
Anamoravës dhe të Karadakut. Në prill të vitit 
1946, për t’i shpëtuar burgosjes, u detyrua të 
kalojë në ilegalitet, duke iu bashkuar njësiteve 
të armatosura, që vepronin në terren. Më pas iu 
bashkua shtabit të zonës së dytë të LNDSH-së, 
duke marrë edhe postin e sekretarit të shtabit. 
Me insistimin e tij u formua Komiteti i Rinisë 
së LNDSH-së për rrethin e Ferizajt. Ishte njëri 
ndër organizatorët dhe ideatorët e Kongresit V 
të LNDSH-së, që u mbajt në Blinajë të Lipjanit, 
që njihet si Kongresi i Lipovicës (25 korrik 
1946). Më pas, për t’i shpëtuar ndjekjeve të 
reparteve të UDB-ës, kaloi në viset e Ferizajt, në 
Kopilakë, në Luboten dhe më pas në rajonin e 
Anamoravës. Në regjionin e gjerë të Kamenicës 
rifunksionalizoi dhe ngriti komitetin e 
LNDSH-së dhe njëherësh organizoi komitetin 
e qarkut në Tërnoc të Bujonocit (1946). Në 
shkurt të vitit 1947 u arrestua, u dënua me 
vdekje nga Gjykata e Qarkut në Prishtinë dhe 
u pushkatua. (Skënder Lutfiu).

SFeRKA. Fshat në komunën e Klinës, 17 km 
në jug të saj. Shtrihet në lartësi mbidetare 650 
m. Sipërfaqja e territorit të fshatit është 1,594 
ha, nga e cila pjesën dërrmuese të sipërfaqes 
(60%) e zënë arat. Në vitin 2011 kishte 2,448 
banorë, ndaj 761 banorëve në vitin 1948. Është 
vendbanim i tipit të grumbulluar. Popullsia 
merret me bujqësi, blegtori, tregti etj. Nga 
objektet e standardit shoqëror ka shkollën 
9-vjeçare, stacionin shëndetësor dhe disa njësi 

tregtare. Është bashkësi lokale, në të cilën 
gravitojnë vendbanimet: Sferkë, Dush i Vogël, 
Perçevë, Volljakë, Çupevë e Ulët dhe Çupevë e 
Epërme. (Ferim Gashi)

SIdA/AIdS. Është infeksion i shkaktuar 
nga virusi i imunodeficiencës humane HIV. 
Në stadin fillestar sëmundja karakterizohet 
me simptome të ngjashme të gripit, ku për 
një periudhë të gjatë mungojnë shenjat 
karakteristike të infeksionit. Me përparimin 
e sëmundjes dhe futjen e virusit në sistemin 
imunitar, simptomat më tepër gjasojnë në 
tuberkuloz, infeksione të tjera oportune dhe 
tumore, të cilat normalisht nuk paraqiten 
te personat me sistem imunitar të paprekur. 
Simptomat e mëvonshme të infeksionit 
referohen sikur SIDA. Sëmundja SIDA në 
stad të zhvilluar komplikohet me infeksion 
të mushkërive (pneumocystis pneumonia), 
humbje peshe, karcinomë (Kaposi sarcoma) 
etj. Rrugë kryesore e përhapjes së infeksionit 
HIV është marrëdhënia seksuale e pasigurt, 
transfuzioni i gjakut nga persona të infektuar, 
gjilpëra nënlëkurore dhe nga nëna te fëmija 
(gjatë shtatzënisë, gjatë lindjes apo gjidhënies). 
Nga viti 1981, kur edhe u njoh si sëmundje, 
deri në vitin 2012, AIDS ka shkaktuar vdekjen 
e 36 milionë njerëzve, ndërsa 35,3 milionë 
aktualisht janë të infektuar me virusin HIV. 
Kosova bën pjesë në shtetet me numër të ulët 
të rasteve të sëmundjes, por me tendencë të 
lartë për shtim të rasteve. Rastet e para të kësaj 
sëmundjeje në Kosovë janë regjistruan në vitin 
1986 dhe deri në vitin 2014 janë regjistruar 97 
raste, me 40 vdekje. Gjinia mashkullore është 
më tepër e prekur nga sëmundja, kryesisht të 
moshës më aktive, 25-34 vjeç. (Isme Humolli)

SIFILIZI. (Syphilis-Luesi). Është sëmundje 
ngjitëse sistemike me dekurs kronik, i cili gjatë 
zhvillimit dhe përparimit imiton gati të gjitha 
sëmundjet që njeh mjekësia. Prek të gjithë 
organet e njeriut, sidomos lëkurën, sistemin 
nervor qendror, eshtrat, organet gjenitale etj. 
Sifilizi shkaktohet nga spiroheta Treponema 
Pallidum, që është parazit anaerob dhe shumë i 
ndjeshëm në ambientin e jashtëm. Pas periudhës 
së inkubacionit prej 3 javësh (sillet prej 10 ditë 
deri në 3 muaj), fillojnë simptomat e sëmundjes 
që zhvillohen në 3 faza. Personi është i infektuar, 
derisa janë të pranishme lezionet në lëkurë dhe 
mukoza që zgjat disa javë apo muaj të tërë. Sifilizi 

bartet nga nëna në fryt, duke shkaktuar sifilizin 
kongjenital. Rreziku i bartjes së infeksionit është 
60-80%, varësisht nga mosha e frytit në kohën 
e infeksionit të nënës. Shkaktari i sëmundjes 
është shumë i ndjeshëm në penicilinë, prandaj 
është preparat parësor për mjekimin e sifilizit. 
Sëmundja kryesisht bartet me rrugë seksuale, 
por edhe me rrugë të tjera, sidomos përmes 
transfuzionit të gjakut të infektuar. Sifilizi erdhi 
në Europë nga marinarët e Kolombos dhe që 
në shek. XV shënohen epidemitë e para të kësaj 
sëmundjeje në Itali. Epidemitë kishin karakter të 
lokalizuar. Në Kosovë sifilizi endemik ka qenë i 
pranishëm në Rrafshin e Dukagjinit, por është 
eliminuar pas fushatave antisifilitike. Sot numri 
i rasteve të sëmundjes është jashtëzakonisht 
i ulët dhe shfaqet në formë sporadike. Shkalla 
e përhapjes së sëmundjes ka tendencë rritjeje 
në kushte të jashtëzakonshme dhe si pasojë 
e promiskuitetit, narkomanisë, alkoolizmit, 
higjienës së ulët etj. (Isme Humolli)

SIGURIMeT SHoQËRoRe. Nënkuptojnë si-
gurimin zyrtar të të moshuarve, të kujdestarëve 
dhe të të paaftëve, përfshirë edhe sigurimin e 
tyre shëndetësor. Të përfshirët në këtë sistem, si 
punëdhënësit si të punësuarit, gjatë periudhës 
sa punojnë paguajnë një përqindje të caktuar të 
pagës së tyre në formën e kontributit, qoftë për 
sigurim pensional ose për sigurim shëndetësor. 
Në Kosovë tani për tani funksionon vetëm 
sigurimi pensional, në të cilin gjysma e kon-
tributit paguhet nga punëdhënësi dhe gjysma 
tjetër nga i punësuari. Me daljen në pension, 
të punësuarit e përfshirë në këtë skemë kanë të 
drejtë të marrin përfitimet, që janë të bazuara 
në kontributet e tyre. Sigurimet shoqërore 
gjithashtu sigurojnë përfitime për punëtorët 
e paaftë dhe për personat në varësi dhe ata që 
përkujdesen për ta. Aktualisht, të gjithë ata që 
punojnë janë të mbrojtur ose nga sigurimet 
shoqërore, ose nga programe të tjera qeveritare. 
Megjithatë, në Kosovë ende nuk janë zhvilluar 
skemat e sigurimit shëndetësor dhe kjo bën 
që qytetarët e Kosovës të mos kenë qasje në 
shërbime më cilësore shëndetësore. (Drita 
Kongjeli)

SIJARINA Ismet (1975-). Regjisor, mësimd-
hënës. Lindi në Prishtinë, ku mbaroi arsimin 
fillor dhe të mesëm. Kreu studimet për regji 
filmi në Fakultetin e Arteve të Universitetit të 
Prishtinës (1996). Bëri regjinë e filmave tele-

vizivë “Kulshedra” (2005), “Rekrutimi” (2006) 
dhe “Muret” (2012), të filmit të metrazhit të 
gjatë “Ama dorën” (2008), si dhe të filmit do-
kumentar “Përtej ylberit” (2007). Nga viti 2006 
punon si mësimdhënës i regjisë së filmit në 
Fakultetin e Arteve të Universitetit të Prishti-
nës. Është themelues i studios për prodhimin 
e filmit “Thumbs Up” dhe i organizatës “Go 
Green Kosovo”. (Erson Zymberi) 

SIJARINA. Vendbanim rural në komunën e 
Medvegjës, rreth 12 km në juglindje të qendrës. 
Është ngritur në rrafshin e vjetër liqenor, në 
pjesën e sipërme të pellgut të lumit të Banjskës. 
Është vendbanim i tipit të shpërndarë, i cili 
shtrihet në lartësi mbidetare 500-930 m. Në 
vitin 1948 në Sijarinë jetonin 984 banorë, 
ndërsa në vitin 2002 ishin regjistruar vetëm 415 
banorë. Sijarina dhe fshatrat e tjera të Jabllanicës 
(komuna e Medvegjës) janë përfshirë nga valët 
intensive të shpopullimit, me tendenca të 
shuarjes së plotë. Në fshatin Sijarinë, sikurse 
edhe në Tupallë, Svircë, Ramabajë, Banjë 
të Sijarinës dhe Kapit ka jetuar një numër i 
konsiderueshëm i banorëve shqiptarë. Terreni 
kodrinor-malor, pozita kufitare me Kosovën 
dhe përqendrimi i forcave të shumta policore 
dhe ushtarake serbe në këto anë kanë detyruar 
popullsinë shqiptare të shpërngulet në drejtim 
të Kosovës dhe gjetiu. (Arsim Ejupi)

SILAJXHIQ Haris (1945-). Historian, po-
litikan dhe diplomat boshnjak. Lindi në Breza 
pranë Visokos (Bosnjë). Shkollën fillore e kreu 
në vendlindje, ndërsa të mesmen në Sarajevë. 

U diplomua për gjuhë 
arabe dhe studime is-
lame në Bengazi (Libi). 
Magjistroi me temën 
mbi shtypin e Bosnjës 
dhe Hercegovinës për 
Lidhjen Shqiptare të 
Prizrenit (1977). Tezën 
e doktoratës me titull 
“Qëndrimi i SHBA ndaj  

çështjes shqiptare ndërmjet dy luftërave botë-
rore” e mbrojti në Universitetin e Prishtinës 
(1979). Në vitin 1974 filloi punë në Institutin e 
Historisë në Prishtinë, kurse më 1978 zgjidhet 
mësimdhënës i orientalistikës në Universitetin 
e Prishtinës. Nga viti 1996 është profesor në 
Fakultetin e Filozofisë në Sarajevë dhe që nga 
viti 1998 dhe në “Cornell University Ithaca” të 

Nju-Jorkut. Në periudhën 1991-1993 ai ishte 
ministër i jashtëm i Republikës së Bosnjës dhe 
Hercegovinës dhe nga 1993-1996 kryeministër. 
Në vitin 1996 u largua nga Partia e Aksionit 
Demokratik e A. Izetbegoviqit dhe themeloi 
Partinë për Bosnjë dhe Hercegovinë, me të 
cilën hyri në Asamblenë Parlamentare të Bosn-
jës dhe Hercegovinës dhe u bë njëra nga partitë 
kryesore boshnjake. Ishte anëtar i delegacionit 
boshnjak, i cili negocioi Marrëveshjen e Dej-
tonit. Vazhdon të jetë figurë e rëndësishme në 
politikën e Bosnjës dhe Hercegovinës. (Jusuf 
Bajraktari)

SIMNICA Ismail (1953-). Inxhinier i maki- 
nerisë. Lindi në Lajthishtë të Obiliqit. Shkollën 
fillore e kreu në fshatin Hade, ndërsa shkollën 
e mesme dhe Fakultetin Teknik në Prishtinë. 
Fillimisht u punësua në kombinatin “Kosova” 
në Obiliq (1971), më pas punoi në disa shkolla 
të mesme teknike, por prapë u kthye në Ter-
mocentralin “Kosova A” (1981). Në fillim pu-
noi si inxhinier kryesor në procesin e prodhi-
mit të energjisë elektrike, më vonë udhëheqës i 
prodhimit (1999-2004) dhe, së fundi, inxhinier 
kryesor për trajnime teknologjike (2012). Është 
autor i librit profesional-shkencor “Doracak 
termoenergjetik” (2006) dhe i disa udhëzuesve 
për mënyrën e shfrytëzimit dhe mirëmbajtjen 
e pajisjeve në TEC. Është autor edhe i disa ve-
prave letrare. (Fejzullah Krasniqi)

SINA Iljaz (1935-). Trajner i futbollit. Lindi në 
Gjakovë. Shkollimin fillor e kreu në vendlindje, 
Normalen e nisi në Gjakovë dhe e përfundoi 
në Prishtinë. Kreu studimet në Fakultetin 
e Kulturës Fizike në Beograd, specializoi 
në futboll dhe mori titullin e trajnerit të 
kategorisë së parë. Sina e kishte nisur karrierën 
si hendbollist i KH “Normalisti” nga Prishtina 
(1953 -1955), ndërsa më pas u bë trajner i kësaj 
skuadre. Ishte lojtar dhe trajner i Vëllaznimit, 
duke arritur ta bënte këtë skuadër katër herë 
kampion të Kosovës dhe pjesëtar të ligës së 
dytë të ish-Jugosllavisë (1972/73). Më vonë 
ishte trajner dhe vëzhgues i shtabit profesional 
të Lidhjes Futbollistike të ish-Jugosllavisë. 
E drejtoi për një kohë shkollën e futbollit 
të “Prishtinës” dhe ishte në krye edhe të 
skuadrave të tjera kosovare, si “Flamurtari”, 
“Ramiz Sadiku” dhe “Besëlidhja”, ndërsa 
ishte edhe ndihmëstrajner i përfaqësueses së 
Kosovës dhe udhëheqës i shkollës së futbollit 

në “Edirnespor” në Turqi (1993-1994). (Moral 
Pozhegu)

SINAGoGA e HeBReNJVe NË PRI-
SHTINË. Sinagoga e hebrenjve në Prishtinë 
u ndërtua në vitin 1897. U rrënua pas ardhjes 
së komunistëve në pushtet, me pretekstin e 

ndërtimit socialist të vendit, gjatë procesit të 
zbatimit të planit të ri urbanistik për qytetin 
e Prishtinës (1960). Sinagoga ishte në hyrje 
të Kuvendit të Kosovës, apo në vendin ku 
tashmë është vendosur memoriali për viktimat 
hebraike të holokaustit në maj të vitit 2013. 
Sinagoga u rrënua, ashtu siç u rrënuan edhe 
objektet e tjera të rëndësishme të trashëgimisë 
kulturore dhe fetare të strukturës së vjetër 
urbane të qytetit, siç ishte Xhamia njohur e 
Llokaçit, në vend të së cilës u ndërtua Teatri 
Krahinor i Kosovës, ndërsa në vend të Kishës 
Katolike u ndërtua shtëpia e vjetër e mallrave 
“Gërmia”, përfshirë edhe çarshinë e vjetër të 
qytetit. (Qemajl Morina)

SINANAJ Zekë (1957-). Gazetar. Lindi në Isniq 
të Deçanit. Shkollën fillore e kreu në vendlindje, 
gjimnazin në Deçan, kurse Fakultetin Juridik 
në Universitetin e Prishtinës. Në fillim 
bashkëpunoi me gazetën “Rilindja”, kurse nga 
viti 1985 punoi si gazetar në Radiotelevizionin 
e Prishtinës, në emisionin “Kronika e 
Prishtinës”. Pas mbylljes së dhunshme të RTP-
së më 1990 bashkëpunoi me gazeta dhe revista, 
si “Gazeta shqiptare”, “Kombi” etj. Gjatë viteve 
’90 u angazhua në komisionin për informim të 
komunës së Deçanit, kurse gjatë viteve 1998-
99 raportoi nga zonat e luftës për programin 
për Kosovën të Televizionit Shqiptar. Në 

Radiotelevizionin e Kosovës (RTK) realizoi 
dokumentarë të shumtë nga lufta dhe jeta 
sociale. Është redaktor në RTK. (Shaqir Foniqi)

SINANI Shaban (1956-). Gazetar i sportit. 
Lindi në fshatin Sëllarcë e Epërme të Tetovës. 
Karrierën si gazetar i sportit e nisi në të 
përditshmen e Shkupit “Fakti” në vitin 1998. 
Krahas kësaj, punoi edhe në “TV Art” të 
Tetovës, pastaj në portalin “Yllpress.com” në 
redaksinë në gjuhën shqipe të Radio-Shkupit 
dhe në gazetat sportive në gjuhën maqedonase, 
në gazetat “Sporti shqiptar” të Tiranës dhe 
“Kosova sport” e Prishtinës etj. Njëkohësisht 
ishte bashkëthemelues i disa klubeve sportive 
të shqiptarëve në Maqedoni, pastaj ushtroi 
edhe funksione të ndryshme në Federatën 
e Futbollit të Maqedonisë, në Federatën e 
Atletikës të Maqedonisë etj. Ka botuar libra 
nga fusha e sportit (“Sporti shqiptar në vite”, 
“15 vjet të KF ‘Flamurtari’, “30 vjet të KF 
‘Shkëndija’” etj.). (Xhavit Kajtazi)

SINANI Shefqet (1955-). Futbollist, trajner. 
Lindi në Prishtinë. Nisi karrierën prej futbollisti 
te KF “Fushë Kosova” dhe e vazhdoi më pas te 
KF “Flamurtari”. Njihet si futbollist i “brezit 
të artë” të “Prishtinës”, kur skuadra bënte gara 
në ligën e parë federative të ish-Jugosllavisë. 
Gjatë periudhës 1991-1998 u angazhua për 
pavarësimin e sportit të Kosovës, duke dhënë 
kontribut në riorganizimin e KF “Prishtina”. 
Kreu punën e trajnerit te grupmoshat e reja të 
KF “Prishtina”, derisa më herët kishte drejtuar 
edhe skuadrat si “Besëlidhja” dhe “Flamurtari” 
të Prishtinës dhe “Besa” e Pejës. Vijoi shkollën 
për trajner në UEFA “B”. (Ejup Llumnica) 

SINANI Tahir (1964-2001). Dëshmor i ko-
mbit, luftëtar i tri luftërave çlirimtare. Lindi në 
Gri të Tropojës. Shkollën e mesme e kreu në 
Tropojë. Kreu shkollën ushtarake dhe më 1986 
u emërua instruktor i stërvitjes në divizionin 
ushtarak të Bajram Currit. Më vonë u emërua 
shef i sektorit për intervenime të shpejta. Me 
fillimin e luftës në Kosovë u emërua oficer në 
kampin e stërvitjes të Ushtrisë Çlirimtare të 
Kosovës (UÇK) në Tropojë. Në nëntor të vitit 
1998 kaloi në Pashtrik dhe u emërua anëtar 
i Shtabit të UÇK-së dhe më pas komandoi 
njësinë speciale të Shtabit të Përgjithshëm. Iu 
besua detyra e instruktorit të stërvitjes. Pas 
fillimit të sulmeve të NATO-së kundër forcave 

serbe, iu ngarkua detyra për mbrojtjen e Zonës 
Operative të Pashtrikut. Më 12 qershor 1999 
me ushtarët e tij hyri fitues në Prizren. Pas 
transformimit të UÇK-së në Trupat Mbrojtëse 
të Kosovës (TMK), u emërua komandant i 
Qendrës së Doktrinës dhe Strëvitjes në Nashec. 
Si pjesëtar i Ushtrisë Çlirimtare të Preshevës, 
Medvegjës e Bujanocit (UÇPMB) luftoi në 
Konçul, Dobrosin, Bujanoc. Pas çmobilizimit 
të UÇPMB-së, iu bashkua Ushtrisë Çlirimtare 
Kombëtare dhe u emërua komandant i 
Brigadës 116, me qendër në Tanushë të 
Gostivarit. U vra më 29 korrik 2001. Më 2002 
trupi i tij u rivarros në Varrezat e Dëshmorëve 
në Landovicë të Prizrenit. (Fehari Ramadani)

SINeLLA Fehmi (1923-). Veprimtar i arsimit. 
Lindi në Kavajë, ku kreu edhe shkollën fillore. 
Arsimin e mesëm e mori në Medresenë dhe 
në Liceun real të Tiranës. Në vitin 1948 u 
diplomua për mësues. Ishte njëri nga mësuesit 
nga Shqipëria, të cilët erdhën në Kosovë në vitin 
1945. Punën e mësimdhënësit e filloi në vitin 
shkollor 1945/46 në Hogosht të Kamenicës, 
pastaj në Zym, përkatësisht në Carallukë të 
Malishevës, në Vushtrri, në fshatra të Lushnjës 
dhe të Rogozhinës. Ishte edhe inspektor arsimi 
në Rahovec, kryeredaktor i revistës “Pionieri”, 
bashkëpunëtor i disa revistave në Shqipëri dhe 
në Kosovë, autor i disa veprave: “E bardha e 
mund të zezën”, “Kur më kur?” (2011) etj. F. 
Sinella është bartës i disa mirënjohjeve dhe 
dekoratave, ndër të cilat edhe i medaljes “Naim 
Frashëri”, akorduar nga shteti shqiptar. (Bajram 
Shatri)

SINodI I KISHËS oRTodoKSe SeRBe. 
Autoriteti më i lartë ekzekutiv dhe gjyqësor 
i Kishës Ortodokse Serbe. Udhëhiqet nga 
patriarku, pjesë e të cilit janë edhe katër 
peshkopë të zgjedhur nga Kuvendi i Shenjtë 
i Kishës. Të zgjedhurit kanë mandat dyvjeçar 
dhe çdo vit zgjidhen dy anëtarë të rinj dhe 
dy anëtarë si zëvendës. Përmes Sinodit të 
Shenjtë, Kisha Serbe ruan unitetin dogmatik 
dhe kanunor, si dhe lidhjen e vazhdueshme 
me të gjitha kishat autoqefale. Si trup gjyqësor, 
Sinodi i Shenjtë gjykon në instancë të parë 
mosmarrëveshjet midis peshkopëve, fajësimet 
kanonore të peshkopëve dhe fajësimet zyrtare 
disiplinore të organeve të veta. Sinodi, nën 
udhëheqjen e patriarkut, në takimin urgjent 
dhe të zakonshëm thërret Kuvendin e Shenjtë. 

SINODI I KISHËS ORTODOKSE SERBE

Sinodi merr vendimet unanimisht apo me 
shumicë votash. Në rast se ka ndarje të votave, 
vendos vota e presidentit. (Qemajl Morina)

SINoIMeRI Mufit (1924-1955). Mësues. Lindi 
në Gjirokastër, ku kreu edhe shkollën fillore, më 
pas kreu Normalen e Elbasanit. Gjatë viteve 
1941-1943 ishte mësues në shkollën fillore 
në fshatin Poroj të Tetovës, pastaj në fshatin 
Zhitoshë të Prilepit dhe në disa fshatra në 
rrethin e Strugës dhe të Kërçovës. U mor edhe 
me poezi, të cilat i botoi në revistën “Jeta e re” 
dhe në shtypin e kohës. (Hatixhe Vojka-Ismajli) 

SIPARUNTI. Vendbanim i periudhës romake, 
i cili përmendet nga Ptolemeu (“Gjeografia”). 
Ubifikimi i saktë i vendbanimit vazhdon të 
jetë i diskutueshëm në mesin e studiueseve. Në 
mesin e hipotezave, spikat ajo e ubifikimit me 
mbetjet e vendbanimit të periudhës romake në 
fushën e Pejës (kompleksi i fabrikës së baterive 
dhe areali i saj), i cili shtrihet në të dyja anët e 
lumit Bistricë. (Emine Kalaja-Hajdari)

SIQeCA Shpresë (1952-). Etnologe. Lindi në 
Mitrovicë. Kreu shkollimin në Prizren, ndërsa 
studimet e larta për etnologji në Universitetin 
e Beogradit. Studimet pasuniversitare për 
letërsi i mbaroi në Universitetin e Prishtinës. 
Për një kohë të gjatë ka punuar në Qendrën 
Rajonale të Trashëgimisë Kulturore në 
Prizren dhe, në kuadër të saj, në Kompleksin 
Monumental të Lidhjes Shqiptare të Prizrenit 
si bashkëpunëtore e pavarur për etnologji. 
Në vitet 2002-2012 ka punuar si ligjëruese në 
Universitetin e Prishtinës, në departamentin 
e etnologjisë të Fakultetit Filozofik. Ka 
botuar katër libra nga fusha e trashëgimisë 
kulturore: “Veshjet kombëtare shqiptare në 
periudhën e Lidhjes Shqiptare të Prizrenit 
(thesare të kulturës popullore në kompleksin 
monumental të Lidhjes Shqiptare të Prizrenit)” 
(1998), “Perlat e etnisë shqiptare në Prizren” 
(2002), “Arkitektura folklorike e Prizrenit dhe 
e Malishevës” (2011), “Arkitektura folklorike 
e rajonit të Prizrenit në shekujt XVIII-XIX” 
(2011). Ka botuar dhe një sërë artikujsh 
studimorë dhe ka marrë pjesë në kongrese, 
konferenca dhe simpoziume të etnografëve 
brenda dhe jashtë vendit. Është kryeredaktore 
e gazetave “Etno-art” dhe “Gruaja në fokus”. Ka 
hapur disa ekspozita në Prizren dhe Prishtinë 
dhe ka marrë pjesë në panaire të artizanaleve 
në Kosovë dhe jashtë saj. Bashkëpunon me 

institucione të ndryshme shkencore që merren 
me trashëgiminë kulturore dhe etnografike. 
(Bashkim Lajçi)

SIRINIQI. Trevë në juglindje të Rrafshit 
të Kosovës, shtrihet ndërmjet maleve të 
Nerodimes, Zharit, Jezercit, Oshlakut dhe 
Sharrit, përgjatë rrjedhës së lumit Lepenc. 
Përmes grykës së Brodit lidhet me Rrafshin e 
Kosovës, kurse përmes qafës së Prevallës dhe 
kanionit të Lumëbardhit të Prizrenit lidhet 
me Rrafshin e Dukagjinit. Siriniqi ndërtohet 
nga formacionet e vjetra të paleozoikut dhe 
ato të rejat të kuaternarit në rrafshin aluvial 
të Lepecit. Përbën një fushëgropë malore me 
lartësi të madhe mbidetare, ku vërehen gjurmët 
e relievit akullnajor. Temperaturat mesatare të 
janarit arrijnë deri -2.8°C, kurse të korrikut 
deri 18°C. Sasia mesatare e reshjeve arrin 
1,000 mm. Peizazhin e dominojnë pyjet dhe 
kullotat. Siriniqin e përbëjnë 16 vendbanime, 
tetë të banuara me serbë e malazezë, katër 
me shqiptarë dhe pesë të tjera me popullsi 
të përzier. Qendra kryesore është Shtërpca. 
Popullsia merret kryesisht me blegtori dhe 
turizëm. Në Brezovicë është ngritur qendra 
turistike e skijimit dhe e rekreacionit. (Selim 
Qevani)

SISTeMeT e UJITJeS. Duke marrë për 
bazë klimën, tokën dhe bimësinë, territori 
i Republikës së Kosovës është i ndarë në dy 
zona agroekologjike: Rrafshi i Dukagjinit dhe 

Rrafshi i Kosovës. Dokumentet e para për 
ujitje datojnë nga shek. II e.s. Dokumentet 
me shkrim nga fillimi i shek. XIV janë gjetur 
në Manastirin e Deçanit, që dëshmojnë për 
traditën e vjetër të ujitjes në Kosovë. Rregullat 
e ujitjes sanksionoheshin edhe në Kanunin 
e Lekë Dukagjinit. Edhe gjatë sundimit të 
Perandorisë Osmane kishte kanale të ujitjes. 
Deficiti i reshjeve prej 350-400 mm gjatë verës 
imponon ujitjen në trevat e Kosovës. 
Ujitja në Kosovë ndahet në tri periudha. 
Periudha e parë përfshin kohën deri në vitin 
1925. Ujiteshin sipërfaqet përreth rrjedhave 
ujore. Sipërfaqet e përgjithshme ujitëse kanë 
qenë rreth 30,000 ha, kanalet kanë qenë të 
thelluara në tokë dhe të ndërtuara nga vetë 
bujqit. Periudha e dytë përfshin vitet 1925-1944. 
Në vitin1925 formohet seksioni i drejtorisë 
së përgjithshme të ujërave të Ministrisë së 
Ndërtimit të Serbisë në Pejë. U hartuan edhe 
projektet e përgjithshme për ujitjen e tokave 
të pjesës veriore dhe jugore të Rrafshit të 
Dukagjinit, kryesisht të sipërfaqeve të rrafshëta 
(për kolonë). Prodhimtaria bimore ngelet e 
njëjtë. Periudha e tretë filloi me ndërtimin 
e sistemit të parë në territorin e Rogovës, me 
kanal kryesor dhe kanaleta të betonuara. Ky 
sistem ujiste 1,300 ha. Vendzënia e ujit ka qenë 
në Drinin e Bardhë, nën Urën e Fshejtë, ndërsa 
sistemi i parë për ujitje në formë shiu u ndërtua 
në fushën e Prizrenit (1962) me sipërfaqe prej 
5,000 ha. Uji merrej nga Bistrica e Prizrenit. 
Ndërmjet viteve 1963-1970 u ndërtuan edhe 10 
sisteme të tjera për ujitje në sipërfaqe prej 16,957 
ha, kryesisht në pjesën veriore të Dukagjinit. 
Kështu, në vitin 1970 në Rrafshin e Dukagjinit 
kishte 51,465 ha nën ujitje. Në pjesën qendrore 
dhe lindore të Kosovës ujitja bëhej me përmasa 
shumë të vogla (500-600 ha), përreth lumenjve 
të Sitnicës, Moravës së Binçës dhe degëve të 
tyre, si dhe nga ujërat nëntokësore (puset), 
maksimalisht deri 1,000 ha. 
Nga viti 1973 filloi ndërtimi i dy sistemeve 
të mëdha: në pjesën lindore të Kosovës ai i 
“Ibër-Lepencit”, përkatësisht i fazë së parë, 
Hidrosistemi “Ibri” në sipërfaqe prej 20,000 
ha, me ujitje në formë shiu, si dhe në Rrafshin 
e Dukagjinit ai i “Radoniqit” në 10,250 ha, që 
u lëshuan në funksionim të plotë më 1985. 
Kështu, në këtë periudhë, Kosova kishte rreth 
80,000 ha nën sisteme të ujitjes ose 20% të 
sipërfaqeve bujqësore, që u zvogëluan në 
70,000 ha me ndërtime urbane. Deri tani janë 

ndërtuar 6 akumulime me rreth 555 milionë 
m³/vit. Në bazë të parametrave të llogaritur, 
krahasuar me vëllimin e prodhimtarisë së 
përgjithshme bujqësore pa ujitje dhe me ujitje 
është fituar herësi i rritjes për 3.4 herë. 
Gjatë viteve 1991-99 u zvogëluan sipërfaqet e 
ujitura nga 70,000 ha në më pak se 20,000 ha, 
e posaçërisht gjatë periudhës së luftës (1999), 
sistemet e ujitjes u ndërprenë së funksionuari. 
Pas luftës mund të shfrytëzoheshin për ujitje 
vetëm rreth 20,000 ha (në kuadër të sistemeve 
të vjetra). Që nga maji i vitit 2001 Agjencia 
Europiane për Rindërtim (EAR), si dhe një 
agjenci holandeze (DRA) financuan projektin 
për rehabilitimin e sistemeve të ujit për tërë 
Kosovën. Aktualisht, përmes tri sistemeve 
rajonale mund të ujiten rreth 55,000-60,000 
ha. Është parashikuar ndërtimi i sistemeve të 
reja të ujitjes, bazuar në akumulimet e reja dhe 
në burimet e ujërave nëntokësore, të cilat do të 
mundësonin ujitjen e sipërfaqeve prej 170,000-
200,000 ha. (Bashkim Kabashi)

SISTeMI BANKAR. Bankat janë institucione 
financiare, aktiviteti kryesor i të cilave është 
ndërmjetësimi financiar. Pra, aktiviteti kryesor 
i bankave është ndërmjetësimi financiar 
ndërmjet depozituesve dhe kredimarrësve. 
Bankat ofrojnë edhe shërbime të tjera financiare, 
siç janë shërbimet e pagesave, shërbimet e 
konsulentit financiar etj. Sistemi bankar i 
Kosovës përbëhet nga 10 banka komerciale, 
prej të cilave tetë janë në pronësi të huaj dhe 
dy janë në pronësi vendore. Bankat e huaja në 
Kosovë menaxhojnë rreth 90% të aseteve të 
sistemit bankar. Aktiviteti kryesor i bankave 
në Kosovë është kredidhënia, e cila kryesisht 
financohet nga depozitat e mbledhura brenda 
vendit. Në vitin 2014 kreditë përfaqësonin 
59.1% të aseteve të sektorit bankar, përderisa 
depozitat përfaqësonin 79.6% të detyrimeve. 
Sistemi bankar i Kosovës karakterizohet 
nga shkalla e lartë e qëndrueshmërisë, e cila 
shprehet me shkallë të lartë të kapitalizimit dhe 
të likuiditetit, si dhe cilësi të mirë të portofolit 
kreditor. (Arben Mustafa) 

SISTeMI eNeRGJeTIK. Është tërësia e bu- 
rimeve të energjisë të të gjitha llojeve dhe e 
mënyrave për sigurimin (nxjerrjen), kon-
vertimin, shpërndarjen dhe përdorimin e tyre, 
si dhe sistemet e pajisjeve dhe komplekset 
organizative që furnizojnë konsumatorët me 

të gjitha produktet e energjisë. Elementet e si- 
stemit energjetik janë rrjetet e sistemeve 
elektroenergjetike dhe të furnizimit me 
ngrohje; sistemet e industrisë së qymyrit dhe 
sistemet e furnizimit me naftë dhe gaz natyror, 
përfshirë edhe stabilimentet e konsumatorëve. 
Sistemi elektroenergjetik i Kosovës bën pjesë 
në sektorin e energjisë dhe është në përgjegjësi 
të Ministrisë së Zhvillimit Ekonomik (MZHE). 
Institucionet e tjera me përgjegjësi të caktuara 
janë edhe Zyra e Rregullatorit për Energji 
(ZRRE), Komisioni i Pavarur për Miniera dhe 
Minerale (KPMM) dhe të disa ministrive të 
tjera. Organizimi dhe menaxhimi i sektorit të 
energjisë bazohet në kornizën ligjore të këtij 
sektori.
Korporata Energjetike e Kosovës (KEK) është 
ndërmarrja kryesore e sistemit elektroenergjetik 
të Kosovës, me termocentralet “Kosova A” 
dhe “Kosova B” me fuqi të instaluar prej1,478 
MW. Hidrocentralet me kapacitet të instaluar 
prej 47 MW nuk janë në kuadër të KEK-ut. 
Termocentrali “Kosova e Re” me fuqi prej 
600 MW është në fazën e kontraktimit dhe 
gjithashtu do të jetë jashtë KEK-ut. Aktualisht 
thëngjilli, linjiti, nxirret në minierën e Sibofcit 
Jugperëndimor (rreth 9 milionë tonë në vit) dhe 
kryesisht shërben për prodhimin e energjisë 
elektrike në termocentrale. Sasi të vogla të 
linjitit shkojnë në industri dhe në treg si lëndë 
djegëse. Operatori i Sistemit të Transmisionit 
dhe i Tregut (KOSTT) operon me rrjetin e 
transmisionit të energjisë elektrike në Kosovë 
dhe është i lidhur me sistemet e shteteve fqinje. 
Përbëhet nga linjat e tensionit të lartë (400 kV, 
220 kV dhe 110 kV) me gjatësi 1,197 km dhe me 
fuqi bartëse prej 1,550 MW. Fuqia e tërësishme 
transformimit të nënstacioneve është 4,880 
MVA. Kompania Kosovare e Distribucionit 
dhe e Furnizimit me Energji Elektrike (KEDS) 
operon me rrjetin e shpërndarjes, që përfshin 
rrjetin e tensionit të mesëm (35 kV, 10 kV dhe 6 
kV), rrjetin e tensionit të ulët (0.4 kV) së bashku 
me nënstacionet përkatëse, si dhe grupet 
matëse, njehsorët individualë të konsumatorëve. 
Ngrohja qendrore sigurohet nga ngrohtoret 
e qyteteve (Prishtinë, Gjakovë, Mitrovicë 
dhe Zveçan). Me projektin e kogjenerimit 
“Termokosi” i Prishtinës furnizohet nga 
Termocentrali “Kosova B” me kapacitet 
nominal prej 140 MW. Fuqia e instaluar e 
ngrohjes mbulon vetëm 5% të nevojave të 
Prishtinës. Në Kosovë nuk ka infrastrukturë 

të gazit natyror, përveç një rrjeti të vjetër të 
gazit me gjatësi prej 254 km, nga gazifikimi 
i linjitit në ish-Elektroekonominë e Kosovës. 
Infrastruktura e gazit natyror parashihet të 
lidhet me Unazën e Gazit të Komunitetit të 
Energjisë, që lidh shtetet e Europës Juglindore, 
përfshirë dhe Kosovën, si dhe me projektin e 
gazsjellësit TAP (Trans-Adriatik-Pipeline).Të 
gjitha karburantet e lëngëta (derivatet e naftës 
dhe gazi natyror i lëngëzuar) importohen. 
Ministria e Tregtisë dhe e Industrisë është 
përgjegjëse për rregullimin administrativ dhe 
tregtimin e tyre. Kapaciteti aktual i depove për 
karburante është rreth 80,000 m3 , ndërkaq i 
pikave të shitjes me pakicë rreth 40,000 m3.
Planifikimi, dizajnimi, ndërtimi, mirëmbajtja 
dhe eksploatimi i sistemit energjetik duhet të 
bëhet me kujdesin më të madh për shfrytëzim 
racional, rritje të efiçiencës dhe mbrojtje të 
mjedisit. (Ali Hamiti)

SISTeMI I PeNSIoNeVe. Rregullon pagesën 
e pensioneve, të një shume të caktuar parash, e 
cila u paguhet rregullisht personave që kalojnë 
një moshë apo arrijnë përvojë të caktuar pune, 
të shprehur me vitet e punës, ose kur humbin 
aftësinë e punës. Në Republikën e Kosovës 
sistemi i pensioneve përfshin tri kategori. 
Pensionet e kategorisë së parë përfshijnë 
pensionin minimal të rregullt mujor për të 
gjithë qytetarët e Republikës së Kosovës, të 
cilët i kanë mbushur 65 vjet; pensionet për 
qytetarët e punësuar në Republikës e Kosovës, 
të cilët i kanë paguar kontributet në ish-Fondin 
Pensional të Kosovës para datës 1 janar 1999; 
pensioni për paaftësinë e përhershme, të cilët i 
plotësojnë kriteret e parapara me ligj; pensioni 
i parakohshëm, që është pensioni i rregullt 
mujor i paguar për minatorët e kompleksit 
“Trepça” dhe minatorëve të tjerë të punësuar 
në minierat e tjera të Kosovës, të cilët i 
plotësojnë kriteret e parapara me ligj; pensioni 
invalidor i punës, që u paguhet personave që 
pësojnë lëndime në punë apo fitojnë sëmundje 
profesionale gjatë marrëdhënies së punës, të 
cilët i plotësojnë kriteret e parapara me ligj; 
pensioni familjar, që është pensioni i rregullt 
mujor i paguar për anëtarët e familjes, në 
rast të vdekjes së të punësuarit, që ka qenë në 
marrëdhënie pune dhe që i plotësojnë kriteret e 
parapara me këtë ligj. Për dallim nga kategoria 
e parë, kategoria e dytë mbështetet në kursime 
të personave që janë në marrëdhënie pune 

ose janë të vetëpunësuar. Ata janë të obliguar 
të kontribuojnë në Fondin e Kursimeve 
Pensionale të Kosovës. Në momentin e pagesës 
së parë, secilit pjesëmarrës i krijohet një llogari 
e re në këtë Fond (e bazuar në numrin unik 
individual), në të cilën pjesëmarrësi vazhdon të 
kontribuojë gjatë tërë periudhës së punësimit, 
deri në momentin e pensionimit. Në kategorinë 
e tretë hyjnë skemat pensionale joobliguese, të 
cilat licencohen dhe krijohen sipas ligjit si dhe 
organizohen si fonde plotësuese pensionale të 
punëdhënësit, sikundër edhe fondet plotësuese 
individuale të pensionit, që krijohen nga 
personat fizikë apo institucionet financiare të 
licencuara për të ushtruar këtë aktivitet. (Ymer 
Havolli)

SISTeMI ZGJedHoR I KoSoVËS. Pas 
rrënimit të autonomisë nga fillimi i viteve ‘90 
të shekullit të kaluar, në Kosovë u krijua një 
sistem zgjedhor i pavarur nga Serbia. Zgjedhjet 

e para të pavarura u mbajtën më 24 maj1992, 
me ç’rast u zgjodh presidenti dhe deputetët e 
Kuvendit të Kosovës. Me sistem të kombinuar 
(mazhoritar dhe proporcional), 100 nga 130 
deputetë u zgjodhën sipas sistemit mazhoritar 
dhe 30 të tjerë sipas atij proporcional. Zgjedhjet 
e dyta presidenciale dhe parlamentare u 
mbajtën më 22 mars 1998 sipas sistemit të 
njëtë zgjedhor. Pas përfundimit të luftës në 
Kosovë, OSBE-ja brenda UNMIK-ut krijoi 
një sistem të veçantë zgjedhor për Kosovën. 
Më 28 tetor 2000 u organizuan zgjedhjet 
e para lokale për zgjedhjen e kuvendeve 
komunale, me sistemin proporcional, me lista 
të hapura, ku secila komunë ishte një zonë 
zgjedhore. Më vonë, mbështetur në Kornizën 
Kushtetuese për Vetëqeverisjen në Kosovë, në 

vitin 2001 u mbajtën zgjedhjet për Kuvendin 
e Kosovës, ku 20 prej 120 ulëseve ishin të 
rezervuara për komunitetet joshumicë. Në 
këto zgjedhje u aplikua sistemi proporcional 
me lista të mbyllura, ku i tërë territori i Kosovës 
konsiderohej si një zonë e vetme zgjedhore. 
Edhe zgjedhjet lokale të vitit 2002 u mbajtën 
sipas sistemit proporcional. Në vitin 2004 u 
mbajtën zgjedhjet për Kuvendin e Kosovës, 
kurse në vitin 2007 u organizuan zgjedhjet 
e përbashkëta (për Kuvendin e Kosovës dhe 
zgjedhjet lokale për kryetarë të komunave dhe 
për kuvendet komunale). Risi për këto zgjedhje 
ishte përcaktimi i pragut zgjedhor prej 5% 
për Kuvendin e Kosovës dhe hapja e listave. 
Nga zgjedhjet e vitit 2007, në Kosovë filloi 
të aplikohet sistemi proporcional zgjedhor, 
me lista të hapura me më shumë kandidatë. 
Ndërkaq, ndryshimi në zgjedhjet lokale, ishte 
zgjedhja e kryetarit të komunës me votë të 
drejtpërdrejtë, nga më shumë kandidatë. 
Pas shpalljes së pavarësisë së Kosovës, bazuar 
në Ligjin për zgjedhjet e përgjithshme dhe Ligjit 
për zgjedhjet lokale, u mbajtën dy palë zgjedhje 
lokale dhe dy palë zgjedhje të përgjithshme. 
Zgjedhjet e para lokale në Kosovën e pavarur 
u mbajtën më 15 nëntor 2009, gati pa asnjë 
ndryshim nga zgjedhjet e vitit 2007 dhe të tilla 
do të mbahen edhe në vitin 2013. Ndërkaq, 
zgjedhjet parlamentare të vitit 2010 dhe ato të 
vitit 2014 u organizuan sipas sistemit të njëjtë 
proporcional me lista të hapura, me Kosovën 
si një zonë e vetme zgjedhore. Sipas sistemit 
zgjedhor në fuqi, Kosova konsiderohet një 
zonë zgjedhore dhe garohet me më shumë 
kandidatë. Subjekti politik e paraqet listën e 
kandidatëve në bazë të procedurave të caktuara 
nga Komisioni Qendror i Zgjedhjeve, e në 
pajtim me ligjin për zgjedhjet e përgjithshme 
të Kosovës. Secila listë e kandidatëve duhet të 
ketë së paku 30% pjesëtarë të gjinisë femërore. 
Secili subjekt politik paraqitet në votim me 
listë të hapur. Votuesi voton për një subjekt 
politik të certifikuar dhe mund të votojë për 
një kandidat nga lista e kandidatëve të po atij 
subjekti politik. Ndarja e vendeve (ulëseve) 
në Kuvendin e Republikës së Kosovës bëhet 
sipas sistemit të përfaqësimit. Sipas sistemit në 
fuqi për zgjedhjet komunale, secila komunë e 
Kosovës konsiderohet zonë e vetme zgjedhore. 
Çdo kuvend komunal zgjidhet në mënyrë të 
drejtpërdrejtë përmes votave të votuesve të 
regjistruar paraprakisht. Secili subjekt politik 

i certifikuar duhet të paraqitet me listë të 
hapur votimi për çdo komunë në të cilën 
garon në zgjedhje. Vendet për çdo kuvend të 
komunës shpërndahen si në vijim: a) numri i 
përgjithshëm i votave të vlefshme, të fituara nga 
secili subjekt politik në komunë, përpjesëtohet 
me 1,3,5,7,9,11,13,15 etj, derisa numri i 
pjesëtuesve të shfrytëzuar t’i përgjigjet numrit 
të përgjithshëm të vendeve në atë kuvend të 
komunës; dhe b) koeficientët që rezultojnë nga 
vargu i pjesëtimeve rregullohen në renditje 
zbritëse. Ulëset u ndahen subjekteve politike 
(sipas koeficientëve) në atë mënyrë që vendi 
i parë i takon subjektit që e ka koeficientin 
më të madh, vendi i dytë subjektit që e ka 
koeficientin e radhës më të madh e kështu me 
radhë. Edhe për zgjedhjet për kryetar komune 
secila komunë, sipas legjislacionit në fuqi, 
konsiderohet një zonë e vetme zgjedhore. Për 
t’u kualifikuar si kandidat për kryetar komune, 
duhet që personi paraprakisht të ketë qenë 
banor i asaj komune së paku tri vjet. (Osman 
Ismaili, Mazllum Baraliu). 

SITNICA. Lumë në pjesën qendrore të 
Republikës së Kosovës, lumi kryesor i Rrafshit 
të Kosovës dhe dega kryesore e lumit Ibër. Me 
sipërfaqen e përgjithshme ujëmbledhëse 2,874.9 
km², lumi Sitnica formohet me bashkimin e 
lumit të Shtimjes dhe lumit të Sazlisë, në afërsi 
të fshatit Robovc. Gjatësia e lumit është 90 km, 
prej burimit deri në grykëderdhje (Mitrovicë), 
ku bashkohet me Ibrin. Shtrati i Sitnicës 
është i cekët, me pjerrësi të vogël, në të cilin 
janë zhvilluar meandrime të shumta. Pellgu 
karakterizohet me reshje mesatare vjetore 
rreth 664 mm, ndërsa ujërat nëntokësore kanë 
ndikim të vogël. Koeficienti i rrjedhjes rreth 
0.24, vlera e modulit të rrjedhjes luhatet prej 2 
l/s/km² në pjesën qendrore të ujëmbledhësit, 
që është ndër vlerat më të vogla në territorin 
e Kosovës deri në 6 l/s/km², në afërsi të vijës 
ujëndarëse. Prurja mesatare vjetore është 12 
m3/sek, prurja maksimale në muajin shkurt 
24.5 m3/sek, ndërsa prurja minimale në 
muajin gusht 3.2 m3/sek. Prurja më e madhe 
në muajt e parë të vitit lidhet me lartësinë 
mbidetare të pellgut ujëmbledhës, që varet më 
shumë nga reshjet e shiut e të borës (regjim 
pluvionival). Sitnica shpeshherë del nga shtrati 
dhe vërshon tokat përreth. Vërshimet janë më 
të shpeshta gjatë reshjeve pranverore. Dy degët 
kryesore të Sitnicës janë Llapi (prurja mesatare 

vjetore 4.1 m³/s) dhe Drenica (prurja mesatare 
vjetore 2 m³/s), ndërsa degë të tjera më të vogla 
janë: Graçanka, Gadimka, Prishtevka, lumi i 
Stantërgut etj. Në Mitrovicë derdhet në lumin 
Ibër. (Ruzhdi Pllana)

SIToV Aleksej (Petrovič) (1948-2012). Gju-
hëtar rus, albanolog. Kreu studimet në degën e 
gjuhës dhe të letërsisë shqipe në Universitetin 
e Leningradit (1971). Punoi në Institutin e 
Gjuhësisë të Akademisë së Shkencave (dega e 
Leningradit, nga viti 1992 - Instituti i Studimeve 
Linguistike), ku pati edhe detyra administrative, 
si sekretari shkencor (1988-1991) dhe 
zëvendësdrejtor për punë shkencore (1991-
2012). Që në fillim interesimi i tij shkencor u 
përqendrua në fushën e gjuhësisë historike-
krahasuese, posaçërisht rreth historisë së lashtë 
të shqipes. Nën udhëheqjen e Agnia Desnickajas 
mbrojti tezën për historinë e fleksionit foljor në 
gjuhën shqipe (1977). Në punime të mëtejshme 
vazhdoi studimin e rrugës së zhvillimit 
të strukturës foljore dhe trajtoi elementet 
indoeuropiane në këtë strukturë. Përgatiti 
kreun për huazimet latine në sistemin foljor të 
shqipes në përmbledhjen “Romano-Balcanica. 
Çështje të adaptimit të elementit gjuhësor 
latin në arealin ballkanik” (Voprosy adaptacii 
latinskogo jazykovogo elementa v balkanskom 
areale, Leningrad 1987). Si albanolog dhe 
ballkanolog u mor edhe me studimin sinkronik 
të gjuhës shqipe, duke shfaqur interesimin më 
të madh për kundërvëniet aspektore të kohëve 
të së shkuarës dhe për mënyrën habitore 
të shqipes, të cilën e vëzhgoi në krahasim 
me gjuhët përreth (sllavishtja jugore) dhe 
jashtë Ballkanit (gjuhët balltike, armenishtja, 
taxhikishtja). Së bashku me A. Zhugranë bëri 
përshkrimin e shqipes për vëllimin e parë të 
punimit kolektiv “Bazat e gjuhësisë ballkanike” 
(Osnovy balkanskogo jazykoznanija, Leningrad 
1990). (Marija Morozova)

SKARdI. Mal në kufij të Ilirisë dhe të 
Maqedonisë. Sot njihet me emrin Mali Sharr. 
Njihet nga burimet antike si Scardus Mons 
dhe përmendet nga autorë antikë, si Polibi, 
Tit Livi, Straboni dhe Ptolemeu. Kullosat e 
mëdha që posedonte kanë bërë që aty qysh nga 
lashtësia të ushtrohet intensivisht veprimtaria 
blegtorale. Sipas malit mori emrin edhe Qeni 
i Sharrit, i përmendur dhe nga autorët antikë. 
(Arben Hajdari) 

SKeJA Avni (1951-). Inxhinier i elektro-
teknikës, profesor universiteti. Lindi në Prizren, 
ku  kreu shkollën fillore dhe të mesme. Kreu 
studimet për inxhinieri elektrike në Fakultetin 
Elektroteknik të Universitetit të Lubjanës 
(1975), studimet e magjistraturës në fushë 
të automatikës në Fakultetin Elektroteknik 
të Universitetit të Nishit, ndërsa studimet 
e doktoratës i kreu po në Lubjanë (1988). 
Për një kohë të shkurtër punoi si inxhinier i 
mirëmbajtjes në Industrinë e fijeve sintetike 
“Progres” në Prizren. Më 1976 u zgjodh 
asistent, më pas ligjërues, docent dhe më 1999 
profesor inordinar në Fakultetin Elektroteknik 
të UP-së. Është autor i punimeve shkencore 
dhe profesionale nga fusha e automatikës. Kreu 
detyra dhe funksione të ndryshme në Fakultetin 
Elektroteknik. Pas dëbimit të studentëve dhe 
mësimdhënësve nga objektet e fakultetit (1991) 
u angazhua për funksionalizimin e studimeve 
pasuniversitare të magjistraturës e të doktoratës 
në këtë fakultet. (Nebi Caka).

SKËNdeRAJ. Qytezë në Drenicë dhe qendër e 
komunës me të njëjtin emër. Shtrihet në pjesën 
qendrore të Kosovës, në lartësi mbidetare 615 
m. Nëpër qytet kalon lumi Klina, degë e majtë 

e Drinit të Bardhë. Ka pozitë të volitshme dhe 
paraqet nyjë të rëndësishme komunikuese. 
Përmes rrugëve magjistrale lidhet me Drenasin, 
Mitrovicën, Istogun, Klinën dhe Vushtrrinë. 
Vendbanimi shënon zhvillim më të hovshëm 
gjatë shekullit XX. Ishte pronë e banorëve 
të fshatit Klinë e Poshtme. Pas Luftës së Parë 
Botërore filloi ardhja e kolonëve serbë dhe 
malazezë. Të ndihmuar nga pushteti, kolonët 
ndërtuan edhe objektet e para të infrastrukturës. 
Në vitin 1940 u shpall qytezë dhe seli komunale 

për rrethin e Drenicës. Serbët e quanin Serbicë, 
ndërsa dikur quhej Saraj, që dëshmohet nga 
një lokalitet me këtë emër në jug të qytezës. Me 
emrin Skënderaj fillon të quhet që nga viti 1941. 
Skënderaj është qendër urbane, administrative, 
arsimore, shëndetësore, kulturore, tregtare dhe 
industriale për 48 vendbanime përreth. Lëvizja 
pozitive natyrore manifestohet me rritjen e 
vazhdueshme të numrit të popullsisë. Derisa 
në vitin 1948 Skënderaj kishte 454 banorë, në 
vitin 1981 kishte 3,071 banorë, ndërsa sipas 
të dhënave të regjistrimit të fundit (2011) 
vendbanimi kishte 6,612 banorë. Hapat e parë 
të zhvillimit në ekonomi, arsim, shëndetësi 
etj., i filloi pas Luftës së Dytë Botërore. Deri 
në vitet ‘70 të shekullit të kaluar ishte komunë 
tipike agrare, ndërsa i vetmi repart industrial 
ishte fabrika e tullave dhe e tjegullave, e 
ndërtuar në vitin 1948. Ndërtim i fabrikës së 
materialeve ndërtimore (1977), i fabrikës për 
prodhimin e miellit (1979), të municionit të 
gjuetisë (1976) dhe fabrikës për prodhimin 
e lodrave dhe produkteve të tjera të plastikës 
(1975) e shndërruan Skënderajn në qendër të 
rëndësishme industriale. Krahas industrisë, në 
këtë periudhë u zhvilluan edhe arsimi, kultura 
dhe shëndetësia. Ekonomia pësoi rënie gjatë 
viteve ‘90 të shekullit të kaluar, sidomos gjatë 
luftës së viteve 1998-99, kur përveç humbjeve 
në njerëz, u dogjën dhe u shkatërruan shumë 
objekte afariste e zejtare. Sot shumica e 
bizneseve janë ndërmarrje bujqësore, tregtare, 
shërbyese e ndërtimore, ndërsa të pakta janë 
ato industriale. Nga repartet industriale sot 
funksionon fabrika e materialit ndërtimor me 
100 punëtorë dhe ajo për prodhimin e miellit. 
Përmes procesit të privatizimit objektet e tjera 
industriale e kanë ndryshuar destinimin, 
ndërsa disa janë mbyllur. (Ramiz Cërvadiku) 

SKËNdeRAJ (komuna). Komunë në veri-
perëndim të pjesës qendrore të Kosovës, rreth 
20 km në jugperëndim të qytetit të Mitrovicës 
dhe 50 km në perëndim të Prishtinës. Lartësia 
mesatare mbidetare sillet prej 500-700 metra, 
kurse pika më e lartë është mali i Çiçavicës 
me 1,091 m. Komuna e Skënderajt kufizohet 
në lindje me Vushtrrinë, në verilindje me 
Mitrovicën, në veri me Zubin Potokun, në 
perëndim me Istogun, në jugperëndim me 
Klinën dhe në juglindje me Drenasin. Sipërfaqja 
e komunës është 375 km² dhe përfshin 3,44% të 
territorit të Kosovës. Pozita qendrore ndërmjet 

Rrafshit të Kosovës dhe Rrafshit të Dukagjinit 
paraqet një atribut të rëndësishëm të pozitës 
gjeokomunikative. Nëpër këtë komunë kalojnë 
rrugë të rëndësishme, si ajo Mitrovicë-Istog-
Pejë, Skënderaj-Drenas, përmes së cilës lidhet 
me autostradën Prishtinë- Durrës dhe rrugët 
që e lidhin me qendrat dhe rajonet e tjera të 
Kosovës. Klima është kontinentale me dimra 
të ftohtë e të ashpër, sasia mesatare e reshjeve 
arrin rreth 600 mm. Rrjeti hidrografik është 
i varfër. Lumi kryesor është Klina, degë e 
majtë e Drinit të Bardhë. Qendër urbane dhe 
administrative e komunës është Skënderaj, 
e shpallur qytezë në vitin 1940, në të cilën 
gravitojnë 49 vendbanime. Shtimi natyror 
pozitiv dhe mobiliteti i vogël hapësinor 
janë rezultat i veçorive autarkike rurale dhe 
patriarkale të popullsisë. Kjo u manifestua në 
rritjen e vazhdueshme të numrit të popullsisë 
së komunës. Brenda periudhës 60-vjeçare 
popullsia e komunës është dyfishuar. Derisa 
në vitin 1948 kishte 24,149 banorë, sipas të 
dhënave të regjistrimit të fundit (2011) ajo 
kishte 50,858 banorë. Dendësia mesatare e 
popullsisë është 136 banorë/km2. 
Deri në vitet ‘70 të shekullit të kaluar komuna 
ishte tipike agrare, me pjesëmarrje të lartë të 
popullsisë bujqësore dhe dendësi të madhe 
agrare. Në këtë periudhë, me ndërtimin e 
disa fabrikave dhe kapaciteteve industriale, 
fillon të ndryshojë struktura ekonomike, e 
cila përshpejton procesin e transformimit 
hapësinor dhe funksional të vendbanimeve 
të kësaj zone. Edhe sektorët e tjerë, si: 
komunikacioni, arsimi, kultura, shëndetësia, 
tregtia etj., filluan të zhvillohen po nga fundi 
i viteve ‘70 të shekullit të kaluar, kur hapen 
shumë shkolla të mesme e fillore, objekte 
shëndetësore, kulturore, tregtare etj. Zhvillimi 
ekonomik pësoi rënie në periudhën 1990-
1999. Është njëra ndër komunat që gjatë 
luftës së fundit (1998-1999) pësoi dëmet më 
të mëdha në njerëz dhe në të mira materiale. 
(Ramiz Cërvadiku)

SKËNdeRBeU Gjergj Kastrioti (1405-
1468). Hero kombëtar, burrështetas, strateg 
ushtarak. Për veprën dhe jetën e tij ruhen 
mijëra dokumente zyrtare, vëllime historike e 
letrare-artistike të shkruara në më se 20 gjuhë. 
U realizuan gjithashtu edhe shumë vepra 
nga artet figurative, muzika, teatri, filmi etj. 
Pothuaj i tërë opusi historiko-letrar dhe artistik 

kushtuar Skënderbeut mbështetet para së 
gjithash në veprat e humanistëve shqiptarë: M. 
Barleci, M. Beçikemi, M. Segoni, Dh. Frëngu, 
F. Bardhi etj. Në këtë frymë që nga fillimet e 
shek. XVI e deri në ditët e sotme kanë shkruar 
shumë historianë shqiptarë, italianë, gjermanë, 
anglezë, francezë, sllavë etj. Janë realizuar 
qindra vepra nga artet, si portreti i Heroit 
nga Gentile Bellini (1466), operë nga Antonio 
Vivaldi (1718), drama, poezi etj. 
Vitet e para të fëmijërisë së Skënderbeut i 
takojnë kohës së lulëzimit të Principatës së 
Kastriotëve. Mirëpo, pas rënies së Krujës nën 
osmanët (1415), ai ishte i detyruar të shkonte 
peng në oborrin e sulltanit. Çështja se kur 
u mor peng Skënderbeu, në historiografi 
përgjithësisht ka disa pasaktësi: 9-vjeçar ose 
18-vjeçar; në vitin 1415 ose 1423. Atje Gjergji 
ishte konvertuar në mysliman dhe mori emrin 
Skënder (nga Aleksandër), si dhe u edukua në 
shkollën e içogllanëve. Mori pjesë në fushata 
ushtarake kundër të krishterëve, për ç’arsye 
i ati kishte qenë i detyruar të kërkonte falje 
nga Senatit i Venedikut (1428). Për veprat e tij 
ushtarake u nderua me titullin bej dhe kështu 
me emrin Skënderbej (Scanderbeg) do të bëhet 
i njohur në gjithë botën.
Në vitin 1438, pasi kishte fituar besimin e 
Muratit II (1421-1451), Skënderbeu u emërua 
për komandant ushtarak i kështjellës së Krujës, 
si dhe vendosi kontakte me Venedikun (1438) 
dhe Raguzën (1439). Raguza më 1439 e kishte 

shpallur Skënderbeun për qytetar nderi, 
ndërsa një vit më parë këtë e kishte bërë edhe 
Venediku. Brenda këtyre viteve e ndeshim 
si sanxhakbej në Dibër (1440). Pas Betejës së 
Nishit (nëntor 1443), kur trupat osmane kishin 
pësuar me rastin e një ofensive hungareze 
të Janosh Huniadit, Skënderbeu dhe nipi i tij 
Hamzai, së bashku me 300 kalorës, braktisën 
forcat osmane dhe iu drejtuan Krujës, ku 
më 28 nëntor 1443 u ngrit përsëri flamuri i 
Kastriotëve. 
Për të konsoliduar pushtetin e tij, Skënderbeu 
formoi aleanca përmes martesës me pjesëtarët 
e familjeve kryesore. Ai u martua me Donikën, 
bijën e Gjergj Arianitit, ndërsa motra tij, 
Mamica, u martua me Karl Muzak Topinë etj. 
Ishte meritë e Skënderbeut që mori përsipër 
për të themeluar Lidhjen e Princave Shqiptarë 
në Lezhë më 2 mars 1444. Lezha dikur ishte 
kryeqendra e Dukagjinëve, ndërsa në kohën e 
mbajtjes së Kuvendit, ajo ishte nën Venedikun. 
Kuvendi i Lezhës u mbajt mbi bazën e traditave 
më të hershme shqiptare. Sipas Barlecit, 
morën pjesë shumë princër, si: Pal dhe Nikollë 
Dukagjini, Lekë Zaharia, Pjetër Spani, Lekë e 
Pjetër Dushmani, Gjergj Stres Balsha, Andrea 
Topia, Gjergj Aranit Topia, Teodor Muzaka, 
Shtjefën Cërnojeviqi etj. Përfaqësuesi i 
Venedikut dhe ai i Raguzës, edhe pse ishin të 
ftuar, nuk qenë të pranishëm. Kuvendi i Lezhës 
mori një sërë vendimesh të rëndësishme, të 
cilat përcaktuan edhe natyrën juridike të këtij 
organi. Me gjithë diversitetet, për shkak të 
interesave të ndara, pjesëmarrësit në Kuvend u 
shprehën për bashkimin e tyre në luftë kundër 
pushtimit osman. Gjithashtu u vendos për 
formimin e një ushtrie të përbashkët (federale). 
Sipas traditës u themelua Besëlidhja, që u 
konsiderua si një lloj federate me një kryetar 
të vetëm, që ishte Skënderbeu i quajtur Primus 
inter pares (i pari ndër të barabartit). 
Krahas politikës së brendshme, Skënderbeu 
i kushtoi rëndësi të madhe edhe politikës së 
jashtme. Në skenën europiane Skënderbeu 
kishte hyrë, kur ajo ishte e përçarë, sikurse 
edhe shqiptarët. Në fushën e marrëdhënieve 
ndërkombëtare, Skënderbeun do ta 
përfaqësonin një sërë diplomatësh, kryesisht 
nga radhët e klerit katolik, siç ishte argjipeshkvi 
Pal Engjëlli, abati Lazar, abati Gjergj Pelini i 
Novobërdës, pastaj vëllezërit Gazulli (Gjini 
e Pali), të cilët u morën me marrëdhëniet e 

Skënderbeut me Raguzën, me Shtetin e Papës 
dhe me Mbretërinë e Hungarisë. Gjatë viteve 
1443-1444, si dhe 1448-1456, Skënderbeu u 
lidh me Janosh Huniadin, për të luftuar në 
Fushë Kosovë dhe në Beograd. 
Rezultatet do të bëhen të dukshme me 
rekrutimin e luftëtarëve: me një ushtri prej 
15,000-20,000 vetash, gjatë viteve 1444-1446 
Skënderbeu zmbrapsi 13 sulme osmane (Beteja 
e Torviollit, 1444). Gjatë viteve 1446-1448, 
1450-1457, 1462-1465 arriti suksese në Dibër, 
Pollog, fushën e Domosdovës, Fushë-Kosovë, 
në grykat dhe luginat e Drinit dhe Shkumbinit, 
në Livadhi të Ohrit (1462), në Fushën e Vajkalit 
(1465) etj. Ka mbetur e pashlyeshme në 
dokumente relevante të kohës disfata e Muratit 
II, të cilin e shoqëruan rreth 100,000 ushtarë, 
për t’i rrethuar fortifikatat e Dibrës, Sfetigradit 
(1448) dhe të Krujës (1450), por pasi rrethimet 
nuk rezultuan me sukses, sulltani u detyrua 
të tërhiqej. Nga vargu i gjatë i fitoreve, duhet 
veçuar sidomos ajo në Ujëbardhë (1457), 
ku sulltani, për ta mundur Skënderbeun, i 
kishte dërguar 20,000 kalorës. Përveç dhjetëra 
dokumenteve zyrtare për këtë ngjarje, është i 
njohur edhe vlerësimi i kalorësit anglez, Xhon 
Njuport (John Newport), një pjesëmarrës 
vullnetar i betejës. Gjatë qëndrimit të tij në 
Romë (1458), ai kishte deklaruar: “Po të bjerë 
kështjella arbëroere, pushtimi i Europës nga 
osmanët është i sigurt, pasi nuk ka fuqi tjetër 
që ta bëjë këtë rezistencë”. 
Rezistenca e madhe në Krujë (1450), si dhe 
fitoret e mëparshme (1443-1450), mundësuan 
të rifillonte procesi historik për krijimin e 
shtetit të njësuar të Arbrit, që ishte ndërprerë 
nga pushtimet osmane. Pas Krujës më 1451, 
Skënderbeu zuri të quhet zyrtarisht “zot i 
Arbërisë” (dominus Albaniae). Ndërkohë, 
marrëdhëniet e Skënderbeut me Venedikun 
ishin përkeqësuar, për shkak të aspiratave 
venedikase ndaj krahinës së Dejës. Konflikti 
mes tyre u zgjidh me një traktat paqeje 
(1448), sipas të cilit Deja e Drishti kaluan nën 
Venedikun, por me një kompensim në dobi të 
Skënderbeut, në lartësi prej 1,400 dukatësh në 
vit.
Në luftërat e tij, Skënderbeu kishte mbështetjen 
e Shtetit të Papës, të Republikës së Venedikut 
dhe të Raguzës, të Mbretërisë së Napolit, si dhe 
të Mbretërisë së Hungarisë. Papa Calixtus III 
(1455-1458) e kishte nderuar me titullin “Atlet 

SKËNDERBEU



1508

i Krishtit”, si dhe e kishte graduar për kapiten të 
përgjithshëm të Selisë së Shenjtë. Mbështetjen 
më të madhe e gjeti te mbreti aragonez, Alfonsi 
V i Napolit, i cili, sipas Traktatit të Gaetës 
(1451), Skënderbeun do ta kthente për vasal 
në ato toka që do të çliroheshin me forca të 
përbashkëta. Pavarësisht nga kjo, osmanët 
arritën të ngadhënjenin në Berat (1455), 
për ta detyruar më pastaj që Skënderbeu të 
zhvendosej në Napoli me 2,500 trupa, për të 
përmbushur detyrimin e tij sipas Traktatit. 
Ferdinand I (1458-1494), pasuesi i Alfonsit 
V (1458), kërkonte ndihmë për të mposhtur 
rivalin e tij, dukën Anzhu, që aspironte ta 
sundonte Napolin. Në Barletta dhe Trani ai 
arriti të mposhtë rivalin kryesor të Ferdinantit, 
Gian Antonio Orsinin, princin e Tarantos. Pas 
fushatës, një pjesë e ushtrisë së Skënderbeut 
mbeti në Itali, për ta themeluar koloninë 
e parë arbëreshe në Kalabri. Ndërkohë, u 
bënë përpjekje që luftërat e Skënderbeut të 
zgjeroheshin dhe të mbështeteshin edhe në 
planin europian. Së pari, në konferencën në 
Mantova (1458), si dhe më pastaj (1464) nga 
Papa Pius II u shpall kryqëzata e shenjtë, e 
cila nuk u realizua, për shkak të vdekjes së 
tij (14 gusht 1464). Pas mbrojtjes heroike të 
Krujës gjatë rrethimeve II dhe III (1466/67), 
ku sulltani kishte angazhuar më se 150,000 
ushtarë, Mehmeti II iu drejtua viseve të tjera 
të çliruara, për ta shkatërruar vendin. Vetëm 
në Çidhnë (1467) u vranë rreth 10,000 pleq, 
gra dhe fëmijë. Për ta përballuar gjendjen, 
Skënderbeu kërkoi ndihmën e shteteve mike. 
Në Romë i gjithë populli kishte vërshuar qytetin 
për ta parë luftëtarin e lavdishëm. Një vit më 
vonë Skënderbeu vdiq në Lezhë, më 17 janar 
1468, i sëmurë nga ethet dhe u varros po aty. 
Atëherë në Lezhë u organizua edhe një kuvend 
i princërve dhe bujarëve të shquar shqiptarë, të 
cilët për herë të parë luftuan pa komandantin e 
tyre. (Jahja Drançolli)

SKËNdeRI Bedri (1936-). Fotoreporter. Li- 
ndi në Prizren. Shkollën fillore dhe të mesme i 
kreu në vendlindje. Një kohë punoi te fotografi 
i njohur Neshat Dizdari-Nesha, fillimisht 
në Prizren e pastaj në Prishtinë. Më 1960 
nisi punë si fotoreporter në të përditshme 
“Rilindja”. Është fotoreporteri i parë shqiptar 
në Kosovë. Fotografitë e tij të ngjarjeve të ditës, 
të personaliteteve të ndryshme, të objekteve 
ekonomike, kulturore dhe arsimore, të cilat u 

botuan në “Rilindje” dhe në botimet e tjera në 
Prishtinë, përbëjnë një kronikë të veçantë të 
zhvillimeve në Kosovë. (Zenun Çelaj)

SKËNdeRI Skënder (1934-). Fizikan, profe-
sor universitar. Lindi në fshatin Zasellë (Kodër) 
të komunës së Mitrovicës. Shkollën fillore e 
kreu në vendlindje dhe në Tunel të Parë (1951), 

gjimnazin në Mitrovicë, 
ndërsa studimet për 
fizikë i filloi në Beograd 
dhe i kreu në degën e 
fizikës në Fakultetin 
Filozofik të Universitetit 
të Prishtinës (1969). 
U zgjodh asistent në 
Fakultetin Teknik të 
Universitetit të Prishti-

nës dhe më pas ligjërues i lëndës së fizikës në 
seksionin e elektroteknikës dhe të ndërtim-
tarisë (1974). Studimet pasuniversitare i kreu në 
Fakultetin Teknologjik-Kimik të Universitetit të 
Zagrebit (1974), ndërsa tezën e disertacionit të 
doktoratës e mbrojti në Fakultetin e Shkencave 
Matematike-Natyrore (FSHMN) të Univer-
sitetit të Prishtinës (UP) në vitin 1989. Ka qenë 
nënkryetar Kuvendi të Kosovës, i cili shpalli 
Deklaratën Kushtetuese të 2 Korrikut të vitit 
1990. Pasuroi literaturën kompjuterike me boti-
min e teksteve të para nga kjo fushë në Kosovë. 
Është autor i teksteve për shkolla të mesme dhe 
i teksteve universitare (“Përmbledhje detyrash 
nga fizika, për studentët e fakulteteve teknike”, 
“Fizika, për studentët e fakulteteve teknike”, 
“Sistemi ndërkombëtar i njësive fizike SI” etj.). 
Është bartës i shumë mirënjohjeve dhe dekorat-
ave. (Rexhep Gashi) 

SKIRoI Zef (Giuseppe Schirò) (1865-1927). 
Poet, publicist, folklorist, historian, profesor 
universiteti. Lindi në Horën e Arbëreshëve, 
Palermo. Mësimet e para i mori në Semina-
rin Arbëresh të Palermos, të themeluar nga 
atë Gjergj Guxeta, pastaj vazhdoi studimet në 
liceun klasik të Palermos Vittorio Emanuele 
II, ku lidhi miqësi me Luigi Pirandellon. Stu-
dioi për Drejtësi në Universitetin e Palermos 
(1881), ku u diplomua në vitin 1890. Cristina 
Gentile Mandalà e njohu me mjediset intelek-
tuale arbëreshe dhe falë saj hyri në kontakt me 
figura si Zef Serembe dhe Jeronim De Rada. 
Mbajti letërkëmbim të ngushtë me albanolo-
gë europianë (Meyer, Dozon), me intelektualë 

SKËNDER  
SKËNDERI

SKËNDERI



1509

ZEF SKIROI

shqiptarë (Mitko, Pash-
ko Vasa, Kristoforidhi, 
Naim Frashëri, Guraku-
qi) dhe sicilianë (Piran-
dello, Pitrè, Marino). Në 
nëntor të vitit 1900, me 
hapjen e mësimdhënies 
së shqipes në Institutin 
Oriental të Napolit, Ski-
roi u emërua profesor i 

gjuhës dhe letërsisë shqipe pranë atij universi-
teti, ku më vonë kreu edhe funksionin e drejto-
rit të departamentit. Në vitin 1913 mori pjesë 
në punimet e Kongresit të Triestes dhe më pas 
e vizitoi dy herë Shqipërinë. Bashkëpunëtor 
i ngushtë në shumë të përkohshme shqipta-
re të kohës, themeloi dhe drejtoi disa revista: 
“l’Arbri i rii” (1887), “Archivio albanese” (1890) 
dhe “Flamuri i Shqipëris” (1904). 
Skiro qysh i ri nisi të shkruajë poezi. Ishte 
adoleshent kur botoi poemthin “Scanderbeg”, 
të titulluar më vonë “Kroja”. Mes veprave 
të tij poetike kujtojmë vëllimin në italisht 
“Vargje” (Versi, 1887); përmbledhjen “Rapsodi 
shqiptare” (Rapsodie Albanesi, 1887), që pati 
sukses të menjëhershëm ndër bashkëkohësit; 
idilin “Milo e Haidhe” (1890, 1900, 1907); 
lirikat patriotike “Kënkat e luftës” (1897), 
poemën epike “Te dheu i huaj” (1900), varianti 
i ripunuar u botua pas vdekjes së autorit në 
vitin 1940); poemën “Këthimi”, botuar pas 
vdekjes në vitin 1965; “Mino” (1923); lirika të 
shumta të botuara në të përkohshmet shqiptare 
dhe arbëreshe, si edhe dy vëllimet “Kënka të 
përshpyrtëshme të Shqyptarëvet të Siqilis” 
(1907) dhe “Kënka tradicionale dhe sprova të 
tjera të ngulimeve arbëreshe të Sicilisë” (1923). 
Kërkimet e tij historike u përmblodhën në 
disa shkrime, ndër të cilat më i rëndësishmi 
mbetet “Shqipëria dhe çështja e Ballkanit” 
(L’Albania e la questione Balcanica, 1904), 
pastaj një sërë punimesh folkloristike, letrare, 
historike, gjuhësore dhe juridike, një numër 
syresh ende të pabotuara. Z. Skiro është një 
nga përfaqësuesit më të mëdhenj të letërsisë 
romantike dhe të Rilindjes Kombëtare Shqiptare 
dhe konsiderohet nga shumë studiues si vijuesi 
i veprimtarisë politiko-letrare të De Radës. Në 
veprat e tij ndihet përpjekja për të realizuar 
një program letrar ambicioz që përmes 
rindërtimit të epopesë së arbëreshëve synonte 
të promovonte palingjenezën e atdheut të të 
parëve, çka mbeti objektivi kryesor ideologjik i 

gjithë krijimtarisë së tij të gjerë letrare. Vdiq në 
Napoli. (Matteo Mandala’)

SKIVJANI. Fshat në komunën e Gjakovës, 
rreth 5 km në veri të qytetit. Shtrihet në të 
dy anët e rrugës Gjakovë-Pejë, në lartësi 
mbidetare 425 m. Është vendbanim fushor i 
tipit të grumbulluar, me sipërfaqe kadastrale 
prej 860 ha. Në mes të fshatit janë gjetur 
gjurmë të periudhës romake, që dëshmojnë se 
ishte vendbanim i vjetër dhe shumë më i madh 
se Gjakova. Në dokumentet e hershme të vitit 
1020 (Krisobula e Deçanit) përmendet me 
emrin Livjan. Në defterin kadastral turk të vitit 
1485 ishte i regjistruar me emrin Slivlan, ndërsa 
me emrin Skifiani është regjistruar në një hartë 
austriake të vitit 1689. Disa nga familjet që 
jetojnë në Skivjan janë të ardhur nga sanxhaku 
i Nishit pas vitit 1878. Nga viti 1928 e deri në 
fund të shekullit të kaluar këtu u vendosën 
edhe kolonë nga Serbia, Mali i Zi dhe Bosnja 
e Hercegovina. Sipas shënimeve të vitit 1838, 
fshati kishte 300 banorë, të gjithë shqiptarë. 
Në vitin 2011 kishte 2,254 banorë, ndaj 764 
banorëve në vitin 1921. Popullsia merret 
kryesisht me bujqësi, perimtari dhe blegtori. 
Është qendër lokale e disa vendbanimeve 
përreth: Hereç, Plançor, Dujakë, Osek, Hylë. 
Ka shkollë 9-vjeçare, qendër shëndetësore, disa 
objekte tregtare etj. (Qerim Kastrati)

SKLLAVINITË. Rajone ose zona të lidhura 
mes veti, të banuara me fiset sllave, të 
themeluara në fund të shek. VI dhe në fillim 
të shek. VII. Këto rajone, që shtriheshin në 
disa pjesë të Maqedonisë Jugore të sotme 
dhe të Maqedonisë së Egjeut, u zhvilluan me 
shpejtësi nën ndikimin e popullsisë vendase 
dhe të autoriteteve bizantine. Rajonet ose zonat 
e tilla, sipas kronikave bizantine të shek. VII-IX 
(602-836/37), u quajtën Skllavini, përkatësisht 
aleanca të fiseve sllave. Perandorët bizantinë, 
të zënë me luftëra kundër persëve dhe arabëve 
në Lindje, morën formalisht zotërimin mbi 
këto zona dhe fise, duke iu ndarë të parëve të 
tyre shpërblime dhe tituj. Megjithatë, sulmet 
e shpeshtuara sllave në Selanik, të shoqëruara 
edhe më piratëri, nxitën Bizantin që të 
ndërmerrte masa ushtarake ndaj “Skllavinive” 
(658, 688). Burimet e shek. X-XI dëshmojnë 
se “Skllavinitë” (Sclavinae terra) u shtrin edhe 
gjatë Adriatikut Lindor, si dhe në hinterland, 
sipas kësaj radhe: Doklea, Trabunia, Pagania, 

Kroacia dhe Serblia. Emri “Sklavonia” 
(Sllavonia e sotme në Kroaci) përmendet për 
herë të parë në shek. XI. Ndërsa emri “Slloveni”, 
që i referohet Sllovenisë së sotme, dëshmohet 
nga mesi i shek. XIX. (Jahja Drançolli)

SKoK Petar (1881-1956). Gjuhëtar kroat, 
onomast, albanolog. Studimet për romani- 
stikë, filologji gjermanike dhe gjuhësi in-
doeuropiane i mbaroi në Universitetin e Vje-

nës (1900-1904). U 
doktorua me tezë mbi 
“Toponomastikën e Fra- 
ncës Jugore”. Mba-
jti mësim në Banja Lukë 
dhe shërbeu si bibliotek-
ar i Muzeut Mbretëror 
në Sarajevë. Nga 1919 
deri në pension punoi 
në Seminarin e roman-

istikës të departamentit të Fakultetit të Filozo-
fisë në Universitetin e Zagrebit. Iu përkushtua 
studimeve gjuhësore të Europës Juglindore, 
kryesisht gjuhëve romane; latinishtes vulgare, 
dalmatishtes e me interes të veçantë ndikimit 
të romanitetit mbi dialektet kroate dhe mbi 
gjuhë të tjera të Europës Juglindore. Studioi 
historinë e sllavëve, gjuhët dhe bashkëvepri-
met e gjuhëve nga brigjet lindore të Adriati-
kut deri në brendësi, me theks të veçantë në 
onomastikë. Disa nga librat e tij të njohur janë: 
“Terminologjia jonë detare dhe e peshkimit në 
Adriatik” (1933), “Arritja e sllavëve në Mes-
dhe” (1934), “Sllavët dhe katolicizmi në ishujt 
e Adriatikut I-II” (1950), “Fjalor etimologjik i 
gjuhës kroate ose serbe” (1971-1974) etj. Botoi 
studime historike për çështje gramatikore të 
shqipes dhe një numër etimologjish të fjalëve 
shqipe, të gjuhëve të lashta ballkanike, ndër to 
sidomos të ilirishtes etj. (Mensur Vokrri) 

SKULPTURA. Një nga llojet e artit, formë 
e shprehjes artistike, e pranishme edhe në 
kulturën tonë të traditës dhe në kulturën 
bashkëkohore. Në traditën tonë është zhvilluar 
me shekuj, përmes objekteve për shfrytëzim 
në jetën e përditshme, të rregullimit të 
enterierëve, të hapësirave të banimit ose të 
eksterierëve të ambienteve shoqërore dhe 
publike, përfshirë këtu edhe praninë e figurave 
të mirëfillta skulpturale. Por rrethanat historike 
në Kosovë kanë qenë për një kohë të gjatë të 
pafavorshme për kultivimin e arteve figurative, 

pra edhe të skulpturës. Kjo rrethanë e ka 
vonuar përfshirjen e Kosovës në rrjedhat e 
kulturës dhe artit europian, veçmas gjatë 
periudhës së gjatë të pushtimit. Megjithatë, kjo 
nuk e ka ndaluar zhvillimin e artizanaleve dhe 
të mjeshtrive artizanale, siç ishte zbukurimi i 
veglave të punës, i mjeteve të përdorimit të 
përditshëm në bujqësi, blegtori dhe amvisëri, 
pastaj në stolisjen e armëve, të gdhendjeve në 
djepa, në lesa, furka, të kutive të nuseve, të 
gurëve në portat e kullave, në grykat e pusëve 
etj. Të gjitha këto gdhendje dëshmojnë për 
kreativitetin e krijuesve anonimë dhe zotërimin 
e mjeshtërisë së modelimit në gur dhe në dru, 
si dy nga materialet bazë të punës skulpturale. 
Megjithatë, periudha e filleve të artit të kultivuar 
dhe të artit të mirëfilltë bashkëkohor në Kosovë 
nisi me themelimin e Shkollës së Artit në Pejë, 
më 1949. Aty dalin kuadrot e para të artistëve, 
me formim sipas programeve bashkëkohore 
të mësimit, që në atë periudhë aplikohej në të 
gjitha shkollat e ngjashme në ish-Jugosllavi. 
Ndërkaq, në vitin 1962 u hap Shkolla e Lartë 
Pedagogjike në Prishtinë, në kuadër të së cilës 
vepron edhe grupi i artit figurativ, që kishte 
për qëllim ngritjen e kuadrit të kualifikuar për 
mësues arti në nivelin fillor dhe të mesëm të 
arsimit në Kosovë dhe në hapësirat shqiptare të 
ish-Jugosllavisë. Më vonë, nga grupet e profilet 
e kësaj shkolle u formua Akademia e Arteve 
(1974), prej nga dolën krijuesit e mirëfilltë, të 
cilët pasuruan aktivitetet e arteve figurative 
në Kosovë. Skulptura si fushë e këtyre arteve 
figurative sot zhvillohet me intensitet të shpejtë, 
ashtu si edhe piktura, arkitektura etj. Qendra 
e zhvillimit të skulpturës që nga themelimi 
i Akademisë së Arteve bartet pikërisht në 
këtë institucion të shkollimit të lartë. Nga ky 
institucion çdo vit dalin skulptorë të rinj, që 
inkuadrohen në rrjedhat e reja të artit pamor. 
Për themelimin e degës së skulpturës në këtë 
institucion, si dhe për vendosjen e bazave 
të zhvillimit të këtij arti në Kosovë meritë 
të veçantë ka grupi i parë i mësimdhënësve 
dhe i skulptorëve në Kosovë: Svetomir Arsiq-
Basara, Radoslav Musa Miketiq dhe Agim 
Çavdarbasha. Nga ky grup kontributin më të 
madh e ka dhënë Agim Çavdarbasha qoftë me 
veprimtarinë e tij, qoftë me punën pedagogjike 
dhe profesionale në ngritjen dhe përkrahjen e 
skulptorëve të rinj. Gjeneratat e reja të artistëve 
që arrijnë të shkollohen edhe në qendrat e 
mëdha gjithandej nëpër botë, sot marrin edhe 

përvojën e shkollave të tjera dhe pasurojnë 
skulpturën e re në Kosovë me individualitete të 
ndryshme krijuesish. (Agim Rudi)

SLLAMNIKU Besim (1942-). Mjek, otori-
nolaringolog, profesor universiteti. Lindi në 
Gjilan, arsimimin bazë e mori në vendlindje, 
studimet i kreu në Fakultetin e Mjekësisë të 

Universitetit të Shkupit 
(1964). Pas diplomimit 
u punësua në Spitalin e 
Përgjithshëm të Prishti-
nës. Kreu specializimin 
për otorinolaringologji 
(ORL) në Zagreb dhe në 
Stokholm (1971). Mbro-
jti tezën e doktoratës 
më 1977 në Fakultetin e 

Mjekësisë në Prishtinë. Më 1972 u zgjodh asis-
tent, më pas docent, profesor inordinar dhe në 
vitin 1988 mori titullin profesor ordinar. Ishte 
shef i katedrës së ORL-së të Fakultetit të Mjekë-
sisë dhe nga viti 2000 e deri në 2007 mbajti 
pozitën e drejtorit të Klinikës së ORL-së. Ishte 
kryetar i Shoqatës së Otorinolaringologëve të 
Kosovës, kryetar i Shoqatës së Onkologëve 
të Kosovës etj. Ka marrë pjesë në kongrese e 
simpoziume dhe ka publikuar shumë punime 
shkencore-profesionale në vend dhe jashtë si 
autor dhe bashkautor. Është bashkautor i tri 
teksteve universitare, ndër të cilët edhe i tekstit 
jugosllav “Otorinolaringologjia për studentë të 
mjekësisë dhe të stomatologjisë”, i botuar në 
Zagreb në vitin 1981 dhe 1991. (Isuf Dedushaj)

SLLAVËT. Grup i madh i popujve indoeuro-
pianë, të ngjashëm për nga gjuha dhe kultura. 
Etnogjeneza e emrit sllav dhe historia e 
hershme e sllavëve ende janë të panjohura. 
Historianët mendojnë se njoftimet e para për 
to i japin autorët romakë të shek. I-II, të cilët 
i përmendin me emrin “venedë”. Gjatë shek. 
V-VII autorët bizantinë i përmendin me emrat 
“skllavinë” dhe “antë” dhe, së këtejmi, banorët 
autoktonë skja, skije ose shkja (në latinishten 
vulgare sclavus). Kjo larmi informacionesh 
ka bërë që në shkencën historiografike të 
paraqiten pikëpamje të ndryshme rreth 
përkufizimit të atdheut të parë të sllavëve. Sipas 
një hipoteze, atdheu i tyre shtrihej midis detit 
Baltik në veri dhe Detit të Zi në jug, Karpateve 
në perëndim dhe Donit, Volgës së Epërme dhe 
Novgorodit në lindje. Sipas hipotezës tjetër, që 

ka më shumë mbështetës, atdheu i tyre i parë 
ishte shumë më i vogël. Ai shtrihej në lindje 
të Karpateve, në hapësirën midis kënetave të 
Pripjatit, Dnjeprit dhe rrjedhave të sipërme 
të lumenjve që derdhen në Detin e Zi (Prut, 
Dnjestër, Bug), pra në Bjellorusinë e sotme dhe 
në Ukrainë. 
Sllavët e lashtë jetonin në bashkësi gjinore-
fisnore. Ata, nën trysninë e shpërnguljes së 
popujve të tjerë, u dyndën në tri drejtime: 
drejt lindjes, perëndimit dhe jugut. Me këtë 
rast u formuan tri grupe etnike sllave: të 
lindjes (rusët, bjellorusët dhe ukrainasit), të 
perëndimit (çekët, sllovakët, polakët, sllavët 
polabë, serbët e Lluzhicës etj.) dhe të Jugut 
(kroatët, serbët, sllovenët etj.). 
Sllavët në mënyrë të pavarur ose në aleancë 
me bullgarët (me origjinë turanike) dhe avarët 
(me origjinë mongole), në shek. VI ndërmorën 
një sërë sulmesh ndaj Gadishullit Ballkanik. 
Ata arritën deri në afërsi të Durrësit (548), 
të Konstandinopojës (551, 584), të Selanikut 
(584, 586), deri në Peloponez të Greqisë 
(584), shkretuan Epirin (587-588), pushtuan 
përkohësisht Lezhën (592), rrënuan qytetin 
e Dioklesë në provincën e Prevalit etj. Në 
fillim të shek. VII, sllavët pjesërisht shkretuan 
Dardaninë, Maqedoninë dhe vise të tëra në 
Greqi. 
Dyndja sllave në fund të shek. VI dhe në fillim të 
shek. VII u shoqërua me dukurinë e ngulimeve 
në Ballkan. Ata formuan të ashtuquajtura 
“skllavini” (vende të sllavëve), si në Maqedoni, 
Traki, Thesali, Beoti dhe në Peloponez. Iliria 
Veriore u kolonizua nga fiset sllave, të cilët me 
kohë asimiluan kryesisht popullatën autoktone 
ilire. Bërthama e vendeve rasiane-serbe u bë 
Rasha, që e mori emrin nga kështjella me të 
njëjtin emër, në veri të Novi-Pazarit të sotëm. 
Masa sllavësh u vendosën në zonën e Nishit, 
përgjatë luginës së Vardarit deri në Selanik dhe 
në malësitë midis Thesalisë dhe Epirit (malet 
e Pindit). Grupe të izoluara sllave u vendosën 
përgjatë luginave të Devollit dhe të Vjosës në 
Shqipërinë Jugore, por aty nga fundi i shek. 
VII, Perandoria Bizantine filloi të shpërngulë 
popullsi të tëra sllave nga viset e saj, duke i 
çuar në Azinë e Vogël. Në tërësi, vendet ku sot 
jetojnë shqiptarët, në shek. VI-VII u prekën jo 
me përmasa të mëdha nga ngulimet sllave.
Në shekujt në vazhdim, sllavët pranuan 
marrëdhëniet feudale dhe krishterimin, duke 
krijuar formacionet e tyre shtetërore. Ata 

kaluan nëpër etapa të caktuara të zhvillimit, 
duke pësuar rënien dhe ngritje. (Qerim Dalipi)

SLLAVISHTJA. Gjuhë e sllavëve, degë e 
gjuhëve indoeuropiane, e afërt me baltishten. 
Janë tri grupe të gjuhëve sllave: lindore (ru-
sisht, ukrainisht e bjellorusisht); perëndimore 
(polonisht, çekisht, sllovakisht, kashubisht, 
sorabishte luzitane dhe polabisht, kjo e fundit 
tashmë gjuhë e vdekur) dhe jugore (sllavishte 
e vjetër, bullgarisht, maqedonisht, serbisht, 
kroatisht, bosnisht, malazezisht, sllovenisht). 
Gjuhët sllave kanë karakter arkaik, sidomos në 
sistemin e deklinacionit. Shkrimi i parë i slla-
vishtes është i shekullit IX, glagolitiku me 22 
shenja, ndërsa ciriliku pas shekullit X, derivuar 
nga majuskulat greke. Sllavishtja e vjetër, e shk-
ruar qysh në shekullin X ishte gjuhë e vetme 
letrare me shërbim të gjerë në kishë, po edhe 
në jetën kulturore përgjithësisht. Në kohën e 
shkrimeve të para, gjuhët sllave nuk ishin të 
diferencuara midis tyre. Mendohet se shekujt 
XI dhe XII janë koha e kalimit nga gjuha e fi-
seve në gjuhët e popujve te sllavët e jugut e të 
perëndimit, ndërsa te sllavët e lindjes ky dife-
rencim është më i vonë, i shekullit XIV. Procesi 
i krijimit të gjuhëve letrare më pas vazhdon 
deri në kohën e rilindjes kombëtare të secilit 
popull. Gjuha letrare e vjetër, që lidhet me 
shërbimin kishtar, njihet si sllavishte e vjetër 
kishtare, si sllavishte e vjetër, por edhe si bull-
garishte e vjetër. (Lindita Rugova)

SLLAVIZMAT. Element gjuhësor, fjalë, shpre- 
hje, frazeologji që është huazuar nga ndonjë 
gjuhë sllave në ndonjë gjuhë josllave, 
konkretisht në gjuhën shqipe, e cila ka kontakte 
me gjuhët sllave të jugut që zgjasin me shekuj. 
Dyndjet e para sllave në Ballkan janë nga sh. 
VI si fise ende të padiferencuara. Deri në sh. 
VIII flitet për sllavishte të përbashkët, ndërsa 
pastaj për bullgarishte-maqedonishte dhe 
serbishte-kroatishte (sot serbishte, kroatishte, 
boshnjakishte dhe malazezishte standarde). 
Ky kontinuum sllavojugor shfaqet në varietete 
dialektore me histori të ndryshme. Të folmet 
bullgare dhe maqedonase paraqesin një tjetër 
kontinuum të zbërthyer në dialektet më tej 
nga ana e saj. Janë shënuar mbetje të folmesh 
sllave në Shqipëri (rreth Korçës e në Gorë 
e Gollobërdë). Shqipja ka pasur kontakte 
intensive me varietetet e folura sllavojugore 
serbe-malaziase, në një anë, dhe bullgare-

maqedonase në anën tjetër. Kontaktet 
janë zhvilluar në rrethana të ndryshme: të 
pushtimit bullgar në hapësirat e një pjese 
të Kosovës në shek. IX-X dhe të pjesëve të 
Shqipërisë Juglindore e Jugore në shek. X-XI; 
të pushtimit serb në Kosovë e në vise të tjera 
në sh. XII-XIV, të bashkëjetesës nën sundime 
të ndryshme në hapësira të Malit të Zi, të 
Sanxhakut, të Kosovës, ashtu si në hapësira 
të tjera, sidomos në Maqedoni, në periudhën 
osmane. Pas 1912 mbi gjysma e popullsisë 
shqiptare mbeti nën sundimin jugosllav dhe 
në këtë periudhë kemi një valë të re huazimesh 
sllave në shqipen (serbe, për një pjesë malaziase 
dhe maqedonase). Gjatë periudhës komuniste 
në Shqipëri ka pasur faza të ndikimit kulturor 
rus, prej nga kanë mbetur huazime sllave (zbor, 
etj.). Kontaktet e tipit të një bilinguizmi në 
përdorimet publike midis serbishtes e shqipes 
në Kosovë kanë marrë fund në vitet ’90 e më 
vonë dhe tani kanë ardhur breza që nuk e 
zotërojnë më atë gjuhë, ndërsa ato vazhdojnë 
në luginën e Preshevës, në Sanxhak e në Malin 
e Zi me serbishten dhe në Maqedoni me 
maqedonishten. E folmja e Arbneshit të Zarës 
është ndodhur në mjedis kroatishtfolës qysh 
nga shek. XVIII dhe dëshmon për ndikime të 
fuqishme kroate, ashtu si të folmet e Ukrainës 
e të Mandricës në Bullgari.
Huazimet sllave të shqipes nuk e kanë pësuar 
rotacizmin, prandaj nuk mund të jenë më të 
hershme se shek. VIII (sanë, zakon). Sllavizma 
të hershëm merren: matukë, Pushtricë, karrutë 
(nga motyka, Bystrica, Koryto) në Shqipëri të 
mesme e jugore, ashtu si grusht, shtëpâ (grst, 
stopan) me sh për s, para sh. X. Më të shumtë 
janë sllavizmat pas sh. X dhe me diferencime të 
pjesërishme serbo/bullgare: megje, opangë në 
veri, mezhdë, opingë në jug. Pas sh. XII e më 
vonë kemi huazime më të shumta sllave: kosë, 
kosh, lopatë, nevojë, prag, strehë, zakon, porotë, 
rod, çorodit, mitë, carinë, koritë, mrezhë, grusht, 
trup, zhabë, sokol, grazhd, oborr, rend, brazdë, 
pleh, patkua, gjobë, rob, vojvodë, çudi, grabit, 
neverit, vozit, dihas, vikas, sundoj. Në shqipen 
kanë hyrë dhe disa prapashtesa sllave: -ac: dorac, 
tullac; -avec: ligavec, grindavec; -icë: buallicë, 
gomaricë; -inë: luginë; -ishtë: jarishtë, baltishtë; 
-nik: petanik; -it: rendit, neverit, etj. Sllavizmat 
e shqipes janë studiuar nga F. Mikloshiç, A. M. 
Selishçev, N. Jokl, P. Skok, S. Riza, H. Bariq, V. 
Çimohovski, I. Popoviq, A. Desnickaja, I. Ajeti, 

E. Hemp, E. Çabej, J. Gjinari, I. Duridanov, 
M. Blaku, Q. Murati, G. Svane, V. Stanishiq, 
A. Omari, Xh. Ylli, R. Ismajli, H. Shabani, M. 
Kërstiq etj. (Rexhep Ismajli)

SMAJLAJ Maxhun (1964-). Gazetar. Lindi 
në fshatin Poterç të Klinës. Shkollën fillore e 
kreu në Drenoc, të mesmen në Klinë, ndërsa 
studimet për histori i ndoqi në Fakultetin e 
Filologjisë të Universitetit të Prishtinës. Nga 
marsi i vitit 1997 filloi punën në gazetën e 
përditshme “Koha ditore”, si korrespondent 
nga Klina, pastaj në programin për Kosovë 
të Radiotelevizionit Shqiptar. Gjatë kohës së 
luftës (1998/99) raportoi nga rajonet e Klinës, 
Pejës, Istogut, Deçanit, Skënderajt etj. për 
mediet vendore dhe të huaja. Botoi dy libra 
publicistikë me tematikë nga lufta dhe është 
autor i 1,600 fotografive nga lufta e fundit në 
Kosovë. Jeton në Gjermani. (Bajrush Morina)

SMAJLI Armend (1986-). Aktor. Lindi në 
Pejë. Shkollën fillore dhe atë të mesme i kreu në 
vendlindje, studimet për aktrim në Fakultetin e 
Arteve të Universitetit të Prishtinës (2007). Në 
Teatrin Kombëtar luajti në shfaqjet: “Rebelët”, 
“Macja mbi çatinë e nxehtë”, “Beselam pse me 
flijojnë”, “Rock n Roll”, “Nata e Dymbëdhjetë”, 
“Vdekja e një komisioneri” dhe “Shopping and 
fucking”, ndërkaq në Teatrin e Pejës në shfaqjet: 
“Rrëfimet e narkomanëve”, “Varri i qyqes” dhe 
“Darka private”. Në Teatrin “Dodona” luajti 
në shfaqjet: “Kush vjedh një këmbë ka fat në 
dashuri” dhe “Këngëtarja tullace”. Luajti edhe 
në Teatrin “Oda” në shfaqjet: “Ëndrra e një 
nate vere”, “Sikur kjo të ishte shfaqje”, “Speed 
the Plow” dhe “Burrneshat”, pastaj në Qendrën 
Multimedia në shfaqjet: “Shembja e kullës 
së Ajfelit” dhe “Romeo e Zhulieta” dhe në 
shfaqjen “Zemra e huaj apo traktati teatror për 
kufirin” të produksionit “Art Hub” nga Sarajeva 
etj. Përveç në teatër, ka luajtur edhe në filmat e 
metrazhit të gjatë “Babai” dhe “Ama dorën”. Ka 
luajtur edhe në disa seriale televizive vendore. 
(Naime Beqiraj)

SMAJLI-QeRRATAJA Alush (1899-1946). 
Lindi në Llazicë të Llapushës. Shkrim-leximin 
e mësoi si autodidakt. Mbante lidhje me 
shqiptarët e mërguar në Stamboll, Bukuresht, 
Sofje, Kajro etj. Nga represioni i pushtetit 
serb në fillim të viteve ’30 u shpërngul në 
Shqipëri. U vendos në Kukës dhe më pas në 

Rrashbull të Durrësit.  Pas fillimit të Luftës së 
Dytë Botërore dhe zgjerimit të pushtetit të 
Shqipërisë në Kosovë, me familje u kthye në 
vendlindje. Kundërshtoi bashkëpunimin me 
komunistët dhe mori pjesë në shumë aksione 
për mbrojtjen e kufijve të Kosovës veriore 
nga sulmet e njësiteve çetnike. Në gjysmën 
e parë të vitit 1944 u zgjodh kryetar komune 
në Kijevë. Më 21 nëntor 1944 në Pllaçicë 
udhëhoqi luftën kundër forcave partizane të 
Batalionit të Rakoshit. Më pas me çetën e tij 
bashkërendoi veprimet me prijësit e çetave 
të tjera nacionaliste shqiptare. Mori pjesë 
aktive në shumë beteja dhe kuvende të forcave 
nacionaliste shqiptare, që luftonin kundër 
rikthimit të pushtetit jugosllav në Kosovë. U vra 
në përballje me njësitet e Brigadës V Partizane 
Kosovare, te Lugu i Lejthisë, në Gollboc më 1 
prill 1946. (Haki Kasumi)

SMAKAJ Smajl (1951-). Gazetar. Lindi në 
Bllagajë (Arrishte) të Pejës. Shkollën fillore e 
kreu në fshatin Qyshk, gjimnazin në Pejë, kurse 
Fakultetin e Shkencave Politike në Zagreb, 
ku përfundoi edhe studimet pasuniversitare. 
Punoi gazetar i “Rilindjes”, pastaj kryeredaktor 
i Televizionit të Prishtinës, korrespondent nga 
Kosova dhe Maqedonia për mediet në Kroaci 
dhe Bosnjë e Hercegovinë. Pas luftës ishte 
zëvendësdrejtor i Radiotelevizionit të Kosovës 
(RTK), më pas redaktor i emisioneve dhe i 
programeve informative në RTK. Nga gjuha 
kroate e serbe përktheu në gjuhën shqipe disa 
libra (ndër të cilat edhe poemën “Skënderbeu” 
të Andrija Kacic Mioshiq), ndërsa në kroatisht 
përktheu romanin “Darka e gabuar” të Ismail 
Kadaresë. Është autor i disa librave: “Emblemë 
nate” (1998), “11 intervista” (2005), “Shëtitje 
me Azemin” (2010), “Bashkëbisedime” etj. 
(Shaqir Foniqi)

SMIRNoVA Nina dmitrievna (1928-2001). 
Historiane ruse, albanologe. Pas diplomimit 
në shkencat historike, në vitin 1950, emërohet 
në Institutin e Historisë të Akademisë së 
Shkencave të Rusisë. Në vitet 1955-1956 punoi 
përkthyese në Tiranë, në kuadrin e Komitetit 
Shtetëror për lidhjet me vendet e tjera. Në vitet 
1968-1974 punoi në Institutin e Sllavistikës 
në Moskë, më pas në Institutin e Historisë 
së Përgjithshme të Akademisë së Shkencave 
të Rusisë. Ka botuar gjashtë monografi, 
kryesisht, mbi politikën e Shqipërisë dhe të 

Italisë, midis tyre: “Formimi i Republikës 
Popullore të Shqipërisë 1939-1946” (1960); 
“Politika ballkanike e Italisë fashiste”, “Skicë 
e historisë diplomatike, 1936-1941” (1969); 
“Politika e Italisë në Ballkan. Skicë e historisë 
diplomatike 1922-1935” (1979). Në vitin 2003, 
pas vdekjes, u botua libri i saj më i njohur, 
“Shqipëria përgjatë shekullit XX”. U mor edhe 
me publicistikë shkencore, me studimin dhe 
publikimin e dokumenteve arkivore. Në librat 
dhe shkrimet e saj, N. Smirnova ka mbrojtur 
tezat se shqiptarët janë një nga popujt më 
të lashtë të Gadishullit Ballkanik, se kanë 
prejardhje ilire, se Kosova nuk është Çeçeni 
etj. Në disa raste është përfshirë në debate e 
polemika publike me politikanë rusë, duke 
kundërshtuar qëndrimet e tyre antishqiptare 
dhe proserbe. Vdiq në Moskë. (Islam Lauka)

SMReKoNICA. Fshat i tipit të dendur, 3 km 
në veriperëndim të Vushtrrisë. Shtrihet në 
afërsi të rrugës Vushtrri-Mitrovicë, në lartësi 
mbidetare 645 m. Sipërfaqja e territorit të 
fshatit është 424 ha, nga e cila 70% janë ara, 
të tjerat livadhe dhe pyje. Popullsia merret me 
bujqësi. Kultivohet gruri, misri, perimet etj. Në 
maje të kodrës afër fshatit gjenden gërmadhat 
e një kështjelle të vjetër me emrin Gjytet. Kjo 
dëshmon për lashtësinë e këtij vendbanimi. 
Në defterin kadastral osman të vilajetit Vëllk 
(1455) figuron me emrin Smrekonica me 7 
shtëpi. Në vitin 2011 Smrekonica kishte 1,646 
banorë, ndaj 260 banorë në vitin 1921. Nga 
objektet e standardit shoqëror ka shkollën 
fillore, stacionin shëndetësor, disa njësi tregtare 
dhe shërbyese etj. (Bajram Kafexholli)

SNoJ Marko (1959-). Gjuhëtar slloven. Lindi 
në Lubjanë, ku i mbaroi studimet për gjuhësi 
krahasimtare indoeuropiane dhe për heti- 
tishten. Po në Lubjanë kreu studimet pasuni-
versitare dhe u doktorua me temë të historisë 
së sllavishtes (1989). Studioi edhe në Gjer-
mani (1991-1992). Është profesor i gjuhë-
sisë krahasimtare indoeuropiane në Uni- 
versitetin e Lubjanës. Është anëtar korrespon-
dent i Akademisë së Shkencave dhe të Arteve 
të Sllovenisë. Me shqipen nisi të merret herët, 
ndërsa ishte edhe pjesëmarrës disa herë në 
Seminarin Ndërkombëtar për Gjuhën, Letërsi-
në dhe Kulturën Shqiptare. Botoi artikuj studi-
morë, libra, në mesin e të cilëve edhe fjalorin 
etimologjik të sllovenishtes. Për shqipen ka 

disa botime. Shkroi një gramatikë të shqipes 
(1991) dhe botoi Fjalorin e anasjellë të shqipes 
(“Rückläufiges Wörterbuch der albanischen 
Sprache”, 1994). Botoi artikuj për studimet al-
banistike në Slloveni dhe ishte bashkëredak-
tor (me R. Ismajlin) i veprës albanologjike së 
Nahtigalit, të botuar në Prishtinë dhe Lubjanë 
(2015) dhe të Mikloshiçit (2007). (Lindita Ru-
gova)

SoÇANICA. Fshat kodrinor-malor në komu-
nën e Leposaviqit, 4 km në jug të qendrës. 
Shtrihet në brigjet e lumit Ibër, në lartësinë 
mbidetare 793 m, ndërsa nga ana lindore e 
rrethojnë malet deri në 1,200 m. Sipërfaqja 
e zonës kadastrale është 1,953 ha, nga e cila 
71% është pyje dhe kullosa, kurse 29% ara 
dhe pemishte. Në bazë të gjetjeve arkeologjike 
dëshmohet se ishte vendbanim i njohur dardan 
me emrin “Municipium DD”, që, pas Ulpianës, 
paraqet lokalitetin më të rëndësishëm antik në 
Kosovë. Ky zhvillim lidhet me eksploatimin 
e xeheve në rrethinën e tij gjatë shekujve I 
deri IV të erës së re. Si vendbanim me emrin 
Selçanica përmendet në vitin 1315, pastaj 
në defterët osmanë dhe në hartat austriake. 
Në vitin 2011 kishte 1,296 banorë, ndaj 457 
banorëve që kishte në vitin 1921. Pjesa më e 
madhe e banorëve është e përqendruar buzë 
Ibrit dhe merren me bujqësi, kurse disa lagje 
në kodrinat përreth merren me pemëtari dhe 
blegtori. (Përparim Gashi)

SoÇANICA. Shih: MUNICIPIUM dd. 

SoJeVA Hivzi (1947-). Ekonomist, profesor 
universitar. Lindi në Sojevë të Ferizajt. 
Shkollimin fillor dhe të mesëm i mbaroi 
në Ferizaj, ndërsa Fakultetin Ekonomik në 
Prishtinë. Studimet e magjistraturës i kreu në 
Zagreb, disertacionin e mbrojti në Prishtinë. 
Në fillim punoi si mësimdhënës në arsimin 
e mesëm, pastaj në KK të Ferizajt, si drejtor i 
të hyrave shoqërore. Në vitin 1974 zgjidhet 
asistent në Universitetin e Prishtinës, ku 
vazhdoi të punojë deri në pensionim. Pas 
luftës ishte edhe drejtor i Entit të Statistikave 
të Kosovës. Publikoi disa punime shkencore 
në revistat e ndryshme në Kosovë dhe të 
ish-Jugosllavisë. Ishte bartës i projekteve 
shkencore dhe i studimeve hulumtuese lidhur 
me problematikën e ekonomisë kosovare të 
realizuara nga Instituti Ekonomik i Prishtinës. 

Mori pjesë në disa kongrese dhe konferenca 
shkencore. Kontributi i tij është shtrirë veçmas 
në shqyrtimin shkencor të fushës së ekonomisë 
së tregtisë, të konsumit, të standardit jetësor të 
popullsisë dhe të masave të tjera nga fusha e 
politikës ekonomike. (Sinan Ademaj) 

SoJeVA. Fshat në komunën e Ferizajt, 5 
km në juglindje të qytetit. Është vendbanim 
fushor i tipit të grumbulluar, me sipërfaqe 
prej 987 ha dhe lartësi mbidetare 564 m. Mbi 
60% e sipërfaqes është tokë bujqësore (ara dhe 
livadhe), 20% zë kampi ushtarak i KFOR-it 
dhe 17% pyje. Gjurmët arkeologjike në lindje 
të fshatit dëshmojnë për lashtësinë e këtij 
vendbanimi. Përmendet në defterin kadastral 
të vilajetit Vëllk të vitit 1445 me emrin Sivajeva, 
me 72 shtëpi. Pas masakrës serbe të vitit 1912, 
nga ky fshat shumë familje u shpërngulën për 
në Turqi, kurse në vend të tyre u vendosën 
kolonë serbë. Në vitin 2011 kishte 1,530 banorë, 
ndaj 365 banorëve në vitin 1921. Popullsia 
merret kryesisht me bujqësi, por numër i 
madh i tyre punojnë jashtë vendit. Tani njihet 
si zonë ushtarake e KFOR-it amerikan “Kampi 
Bondstil” (Camp Bondsteel). (Përparim Gashi) 

SoKALNIKËT. Një kategori sociale e nën-
shtruar në prona feudale, në kohën e sundimit 
të Mbretërisë së Rashës, nga mesi i shek. XIII 
deri në mesin e shek. XIV, prejardhja e së cilës 
nuk është sqaruar plotësisht. Vetë termi edhe në 
filologjinë sllave të jugut është me prejardhje të 
paqartë. Në të vërtetë, fjala shënjonte katundarin 
(bujkun), i cili ishte i detyruar ta paguante 
tagrin e quajtur “soq” (soć). Nga shënimet në 
krisobulën e Banjskës (1313-1318) dhe në 
krisobulat e Deçanit (1330, 1335) mësohet se 
sokalnikët ishin kategori më vete sociale. Për këtë 
kategori kishte madje edhe një ligj të veçantë. Në 
krisobulat e Deçanit, në kontekstin që ka të bëjë 
edhe me sokalnikët, familjet e kryefamiljarëve pa 
djem ose pa vëllezër mund të bashkoheshin në 
një të vetme, në mënyrë që atyre të mos u binte 
shumë barrë pune. Kjo vlente edhe për gjahtarët 
me fajkua dhe për mjeshtrit. Sipas “Ligjit të 
sokalnikëve”, të sanksionuar në krisobulën e 
Deçanit, është shënuar shprehimisht se për 
Manastirin e Deçanit sokalnikë do të jenë 33 
njerëz: në Deçan 3, në Beleg 1, në Prapaçan 6, në 
Isniq 1, në Strellc 3, në Luboliq 2, në Rostovicë 
4, në Prilep 6, në Babaj 2 dhe në Gramaçel 5 sish. 
(Skënder Gashi)

SoKoLI Ali (1921-1974). Mjek, pneumofti-
ziolog, mësimdhënës universitar. Lindi në Ra-
hovec. Kreu arsimin fillor në vendlindje, ndër-
sa në Shkup kreu Medresenë e Madhe (1941). 

Në vitin 1941 u regjis-
trua në Fakultetin e Bu-
jqësisë në Pizza të Italisë, 
por me kapitullimin 
e Italisë u detyrua t’i 
ndërpresë studimet dhe 
u kthye në vendlindje. 
Në vitin shkollor 1944-
1945 i vazhdoi studimet 
në Fakultetin e Bujqësisë 

në Vjenë, të cilat i ndërpreu sërish, për shkak 
të rrethanave të luftës. Më 1945 u kthye në 
Rahovec dhe bëri punë administrative në 
komunën e Rahovecit, më pas në Prishtinë. 
Kërkesa për të vazhduar studimet jashtë 
Kosovës në fushën e bujqësisë iu refuzua, 
por iu dha bursa për të studiuar mjekësinë 
në Universitetin e Beogradit. U diplomua 
në vitin 1951 dhe nisi punën në Prizren. 
Pas specializimit nga pneumoftiziologjia u 
transferua në Dispanserin e Tuberkulozit në 
Gjakovë, ku punoi për tri vjet. Më 1958 u vu 
në krye të repartit pulmologjik të Spitalit të 
Përgjithshëm në Prishtinë, të cilin e udhëhoqi 
për 16 vjet, deri në fund të jetës. Me hapjen 
e Fakultetit të Mjekësisë në Prishtinë ishte 
njëri prej arsimtarëve të parë të katedrës së 
sëmundjeve të brendshme, dega e pulmologjisë. 
Në vitin 1973 botoi një doracak për studentët e 
Fakultetit të Mjekësisë, “Pneumoftizioilogjia” 
(1973). U vlerësua për punën dhe përpjekjet 
që bëri në luftën kundër tuberkulozit dhe 
sëmundjeve të tjera të mushkërive. Ishte bartës 
i shumë mirënjohjeve dhe dekoratave. Shkolla 
e mesme e mjekësisë në Prishtinë mban emrin 
e tij. Vdiq në vendin e punës, në moshën 
52-vjeçare. (Isuf Dedushaj)

SoKoLI Bylbyl (1957-). Trajner. Lindi në 
Rahovec, ku kreu shkollën fillore dhe të 
mesme. Kreu në Prishtinë Fakultetin e Kulturës 
Fizike (1985), studimet pasuniversitare dhe 
mbrojti tezën e doktoraturës (2003). Karrierën 
prej futbollisti e filloi në KF “Partizani” të 
Rahovecit e më pas vazhdoi edhe në skuadra 
të tjera të Kosovës. Profesionin e trajnerit 
të futbollit e nisi në vitin 1988 në skuadrën 
prishtinase “Ramiz Sadiku”, vazhdoi më pas në 
skuadra të tjera, si: “Flamurtari”, “2 Korriku”, 

“Besëlidhja”, “Renova” (Tetovë), “Drenica”, 
“Hysi”, “Prishtina” etj. Ishte përzgjedhës i 
përfaqësueses së Kosovës, kurse tri herë është 
shpallur trajner i vitit. Në vitin 2004 është 
pajisur me certifikatën UEFA-s, kurse në vitin 
2006 me diplomën e trajnerit të UEFA-s. Është 
ligjërues i lëndës së futbollit në Fakultetin e 
Shkecave Sportive të Universitetit të Prishtinës. 
(Baki Berisha)

SoKoLI Isuf (1820-1880). Veprimtar, luftëtar i 
Lidhjes Shqiptare të Prizrenit. Lindi në Shkodër. 
Në administratën e Perandorisë Osmane ishte 
krahinar dhe kryetar i xhibalit, deri në vitin 1865. 
Në vitin 1870 u emërua nënprefekt në Lezhë. 
Mori pjesë si përfaqësues i Shkodrës në Lidhjen 
Shqiptare të Prizrenit. Në tetor të vitit 1878 
emërohet nënprefekt i Mirditës. Në periudhën 
vijuese ishte njëri ndër organizatorët e ndihmave 
për muhaxhirët që u dyndën në Shkodër, pas 
pushtimit nga Mali i Zi të Podgoricës, Shpuzës, 
Zhabjakut dhe Nikshiqit. Ishte iniciator i lëvizjes 
që u bë në Shkodër, për të dërguar ndihma 
për Plavën e Gucinë. U zgjodh në krye të 700 
vullnetarëve të Shkodrës dhe luftoi për mbrojtjen 
e Plavës dhe të Gucisë (1879). Udhëhoqi forcat 
vullnetare për mbrojtjen e Ulqinit (nëntor 
1880), ku u plagos rëndë. Vdiq pas 3-4 ditësh në 
Shkodër. (Alban Dobruna)

SoKoLI Mic (1839-1881). Prijës popullor i 
Lidhjes Shqiptare të Prizrenit, Hero i Popullit. 
Lindi në Fang të Bujanit në Tropojë. Babai i tij, 
Sokol Rama, bashkë me axhën e tij, Binak Ali-

në, udhëhoqi kryengri-
tjet kundër reformave 
të Tanzimatit. Ngjarje 
me ndikim në jetën e tij 
ishte vrasja e të atit nga 
forcat turke. I organizuar 
në çetat vendëse, për-
leshjen e parë me forcat 
turke e pati në moshën 
15-vjeçare, në pritat ndaj 

postave e patrullave turke. Në vitin 1855 mori 
pjesë për herë të parë në luftime kundër forcave 
malazeze. U dëbua nga Malësia dhe u zhven-
dos në Kosovë, sepse fali gjakun pa pajtimin e 
parisë së fisit. U shqua shpejt për trimëri dhe u 
bë i njohur për disa funksionarë keqbërës turq 
në Prizren dhe Pejë. Për rrjedhojë, në moshën 
19- vjeçare del në mal si pjesëtar i çetave të 
luftëtarëve. Ndërkohë, në Kosovë u njoh me 

Sulejman Vokshin, Haxhi Zekën, Ymer Prizre-
ni etj. Periudha e Lidhjes Shqiptare të Prizrenit 
e gjeti prijës të Krasniqes dhe bashkë me Ali 
Ibrën u zgjodh udhëheqës i forcave të Malësisë 
së Gjakovës. Forcat e komanduara prej tij u 
transformuan në gardë dhe ai u caktua kom-
andanti i Gardës së Lidhjes. Udhëhoqi njësitë 
e Lidhjes në shumë beteja, si në Gjakovë (shta-
tor 1878), ku mbeti i vrarë Mehmet Ali Pasha, 
i dërguari i Sulltanit për zbatimin e vendimeve 
të Kongresit të Berlinit. Më pas u shqua në 
mbrojtje të Plavës dhe Gucisë, si anëtar i shtabit 
të mbrojtjes të Lidhjes, dhe veçmas në Betejën 
e Nokshiqit (1880), në luftimet në afërsi të urës 
së lumit Lim, ku u shpartalluan forcat e Mark 
Milanit. Luftoi në mbrojtje të krahinave të Ho-
tit, të Grudës dhe të Tuzit dhe më 1881 në lufti-
met për çlirimin e Shkupit (ku dhe u plagos), 
të Prizrenit, të Mitrovicës, të Vushtrrisë dhe të 
Gjilanit. Ishte pjesëtar i Shtabit të Lidhjes, me 
në krye Sulejman Vokshin, për mbrojtjen nga 
ekspedita ndëshkuese e Dervish Pashës. U da-
llua në betejat e Shtimes, të Cerralevës dhe të 
Slivovës. Në Slivovë, më 20 prill të vitit 1881, 
në krye të forcave për ndaljen e depërtimit të 
ushtrisë turke drejt Prizrenit, ra bashkë me disa 
bashkëluftëtarë, në përpjekje për të neutrali-
zuar një bateri artilerie të forcave turke. Emri i 
tij u kthye në legjendë nëpërmjet rrëfimeve dhe 
këngëve popullore. (Endrit Musaj) 

SoKoLI Qemail (1950-). Organizator, pro-
ducent. Lindi në Rahovec. Studimet për pro-
duksion të filmit dhe televizionit i mbaroi në 
Fakultetin e Arteve Dramatike në Beograd, 
ku kreu edhe studimet pasuniversitare dhe 
mbrojti tezën e disertacionit të doktoratës 
për historikun e zhvillimit të Teatrit Popullor 
Krahinor të Kosovës. Prej vitit 1976 punoi në 
Televizionin e Prishtinës, ku kreu detyra të 
organizatorit dhe producentit kryesor, si dhe 
të drejtorit të produksionit të TVP-së. U mor 
edhe me punë kërkimore shkencore dhe me 
shkrime publicistike. Ka shkruar dhe ka vënë 
në skenë dramat e tij, nga të cilat do përmendur 
drama “Bija e minatorit” (1994), të cilën e 
realizoi edhe si version televiziv. (Fadil Hysaj) 

SoKoLoVA Bojka (1939-). Gjuhëtare bull-
gare, albanologe. Studioi në Universitetin e So- 
fjes dhe në Universitetin e Tiranës, ndërsa i 
përfundoi në Universitetin e Leningradit. Si 
punonjëse e Institutit të Ballkanologjisë në Sofje 
mbrojti disertacionin mbi dialektin shqiptar të 

Mandricës. Me rëndësi është hulumtimi i saj 
mbi koloninë shqiptare në Bullgari “Shtypi 
i Rilindjes Shqiptare në Bullgari” (Albanski 
vzrozhdenski pečat v Balgarija, Sofje 1979). 
Libri i dytë është një studim i hollësishëm mbi 
të folmen e fshatit Mandrica në Bullgarinë 
Juglindore, i botuar vetëm gjermanisht, në 
Berlin. Mori pjesë në Kongresin e Drejtshkrimit 
në vitin 1972. Ndër punimet e rëndësishme të 
saj janë ato për diftongjet e së folmes shqipe të 
Mandricës, për alfabetin e Sami Frashërit, për 
shqiptarët në letërsinë bullgare e kështu me 
radhë. Jeton në Zvicër, ku drejton kurse për 
gjuhën shqipe. (Anton Pançev) 

SoLANA Havier (Javier) (1942-). Politikan 
spanjoll, sekretar i përgjithshëm i NATO-s në 
kohën e luftës në Kosovë. Lindi në Madrid. 
Kreu një shkollë të mesme katolike dhe studioi 

për fizikë. Në vitin 1964 
fshehurazi u bë anëtar i 
Partisë Socialiste Span-
jolle, e cila ishte nxjerrë 
jashtë ligjit nga Frankoja 
që në fund të luftës civile 
më 1939. Në atë peri-
udhë bëri specializime 
shkencore përveç në 
Spanjë, edhe në Britani 

dhe SHBA. Në vitin 1975 u zgjodh profesor 
në Universitetin Complutense. Më pas mori 
pjesë në zhvillimet politike të asaj periudhe në 
Spanjë. Ishte ministër i Kulturës dhe më pas i 
Arsimit në qeverinë e Filipe Gonzalesit, pastaj 
zëdhënës i qeverisë dhe ministër i Jashtëm në 
vitin 1992. Në vitin 1995 u emërua Sekretar i 
Përgjithshëm i NATO-s. Emri i tij lidhet veça-
nërisht me luftën e Kosovës dhe me bombardi-
met e Aleancës kundër Serbisë. Pas dështimit 
që Konferenca e Rambujesë t’i jepte fund kon-
fliktit në Kosovë, më 22 mars 1999, Këshilli i 
NATO-s autorizoi sekretarin e përgjithshëm 
për të vënë në veprim fazën e 2-të të sulmeve 
ajrore, duke e reduktuar kohën e veprimit në 
24 orë. Në paraqitjet e tij publike, H. Solana 
arsyetoi sulmet ajrore me parandalimin e një 
krize humanitare përmasash të mëdha dhe 
të spastrimit etnik në Kosovë. U largua nga 
NATO-ja në tetor të vitit 1999 dhe u emërua 
Përfaqësues i Lartë për Politikën e Jashtme 
dhe Siguri të Bashkimit Europian. Në vitin 
2004 u dekorua nga presidenti i Kosovës me 
“Medaljen e Artë të Lirisë”. (Valdrin Ukshini)

SoLANo Françesko (Francesco) (1914-
1999). Gjuhëtar arbëresh, shkrimtar. Njihet 
në letërsi me emrin Dushko Vetmo. Lindi në 
Frasnitë, Kalabri. Studio për teologji në Itali 
dhe në Argjentinë. Jetoi afro njëzet vjet në 
Amerikën Latine (Argjentinë, Uruguai, Kili), 
për t’u kthyer sërish në Itali, duke punuar si 
prift në vendlindje. Ishte ndër themeluesit 
e katedrës së shqipes në Universitetin e 
Kozoncës, të cilën e drejtoi për disa vjet 
rresht. Publikoi gramatikën “Doracak i gjuhë 
shqipe” (Manuale di lingua albanese) më 1972 
dhe shumë artikuj studimorë për të folmet 
arbëreshe. Themeloi edhe revistën “Zjarri” 
më 1973. Botoi vepra letrare: prozë, poezi e 
dramë. Që më 1947 botoi vëllimin e parë me 
poezi “Bubuqe t’egra”, më pas tri drama, më 
vonë përmbledhjen “Tregimet e lëmit” etj. 
Ishte pjesëmarrës në Seminarin Ndërkombëtar 
për Gjuhën, Letërsinë dhe Kulturën Shqiptare, 
duke sjellë me vete edhe studentët e tij nga 
Universiteti i Kozencës. (Imri Badallaj) 

SoPAJ Nehas (1954-). Shkrimtar, përkthyes, 
mësimdhënës universiteti. Lindi në Sllupçan të 
Kumanovës. Shkollën fillore e kreu në Opajë, 
të mesmen në Kumanovë, kurse studimet për 

gjuhë dhe letërsi shqipe 
në Shkup. Studimet pa-
suniversitare i kreu në 
Prishtinë, ndërsa u dok-
torua në Shkup (1994). 
Në periudhën 1977-
1979 ishte përkthyes në 
gazetën “Flaka”, kurse 
nga viti 1979 është pro-
fesor në katedrën e al-

banologjisë në Shkup. Është autor i disa librave 
letrarë, studimorë dhe universitarë. Ka botuar 
përmbledhjet poetike: “Këngët e blerta” (1973), 
“Algje” (1973), “Të fala prej hënës” (1975), “Në 
rreth” (1979), “Gjysmëhëna” (1980), “Himeret 
e harbuara” (1988), Algjet (shqip, maqedon-
isht, 2004), “Energjia negative” (2006) etj. Është 
autor i librave me tregime dhe novela: “Gjë-
mat e gjemisë” (1985), “Letër Lirijes” (1987), 
“Në fund të Akeronit” (1993) dhe i romaneve: 
“Fluturimi mbi Sllupçan” (1997), “Rruga e ga-
forres” (2000) dhe “Unaza e humbur” (2003). 
Ka botuar librat me studime letrare: “Paralelet 
letrare” (1998), “Rrëfimi në romanin mono-
logjik shqiptar” (1994), “Shpalimi i herbari-
umit” (2008), “Individualitete letrare” (2008, 

2014). Ka përkthyer në gjuhën shqipe disa 
vepra letrare. Është fitues i disa çmimeve për 
letërsi. (Salajdin Salihu)

SoPI Agim (1957-). Regjisor, skenarist, pro-
ducent. Lindi në Smallushë të Lipjanit. Kreu 
studimet për regji filmi në Akademinë e 
Arteve Dramatike të Universitetit të Zagrebit. 

Bëri karrierë në teatër 
dhe kinematografi. Si 
regjisor teatri realizoi 
mbi një sërë shfaqjesh, 
nga të cilat veçohen: 
“Gof ” e A. Pashkut 
në Teatrin Amator të 
Ferizajt (pjesëmarrës 
në Festivalin e teatrove 
eksperimentale në 

Beograd, 1980), pastaj shfaqjet e realizuara në 
Teatrin Popullor Krahinor (TPK): “Trungu 
Ilir” sipas vargjeve të S. Hamitit (pjesëmarrës në 
Festivalin e Sarajevës, MESS, 1981),  ”Izraelitë 
dhe filistinë” të F. S. Nolit, “Princi i hijeve” të 
M. Krajës, “Varreza për Boris Davidoviqin” 
të D. Kishit (e realizuar me dramën serbe në 
TPK, shfaqje që i mori 6 çmime në Takimet 
“Joakim Vujiq” në Kragujevc të Sërbisë 1986), 
pastaj shfaqjet “Teatri i vogël i Deli Ukës” të 
Y. Shkrelit, “Gjërat që s’preken” sipas vargjeve 
të Rr. Dedajt, “Antigona” e Sofokliut, “Doktor 
Faustus” të K. Marlosë, “Motra e katërt” të J. 
Glowackit, “Kutia e zezë” e S. Hamitit, “Dosja 
H” e I. Kadaresë, të gjitha këto shfaqje të 
punura në Teatrin Kombëtar të Kosovës. A. 
Sopi realizoi shfaqje edhe në tetarot e Shkupit, 
Tiranës (“Bregu i pikëllimit”), Gjakovës (“ 
Pirro”), Prizrenit (“Im atë e donte Adolfin”), në 
teatrin e Tetovës etj. Në fushën kinematografike 
Agim Sopi u bë i njohur me filmin e tij të parë 
të metrazhit të gjatë: “Njeriu prej dheu” (1984) 
me të cilin mori çmimin “Amone Re Award” 
në Festivalin Ndërkombëtar të Filmit në Kajro 
(1989), pastaj vazhdoi me filmat “Vjeshta 
e trëndafileve” (2000), “Anatema” (2005), i 
cili ka qenë pjesë e programeve zyrtare në 
shumë festivale ndërkombëtare. Ndërsa me 
filmin e fundit “Agnus Dei” (2012) mori 
pjesë në shumë festivaleve dhe fitoi shumë 
çmime kinematografike, si në festivalin e 
Amsterdamit, në festivalin e Londrës, në 
Salento të Italisë, në festivalin e Kalifornisë, 
në Bagdad etj. A. Sopi realizoi edhe filmat 
televizivë: “Pelerina” (1982), “Lulepjeshkat e 

dashurisë” (1988), dhe “Kulla” (1990) si dhe 
filmat dokumentarë: “Pritja” (1980), “Rojet 
e mesnatës” (1981), “Përtej vdekjes” (2000) 
etj. Zhvillon edhe veprimtari prej producenti 
në kuadër të kompanisë së tij “AS Film 
Production”. Më 2015 u zgjodh drejtor i Teatrit 
Kombëtar të Kosovës, ndërsa në Fakultetin e 
Arteve në Universitetin e Prishtinës ligjëron 
teorinë e filmit. (Fadil Hysaj)

SoPI Ipeshkëv Mark (1936-2006). Ipeshkëv 
i Kosovës, studiues. Lindi në Binçë, shkollën 
fillore e kreu në Viti, ndërsa gjimnazin në Pazin 
të Kroacisë. Fakultetin e filloi në Zagreb, ku i 

kreu dy vjet të filozofisë 
dhe më pas i vazhdoi 
në Romë. U shugurua 
meshtar në Romë më 
1968 dhe u emërua 
famullitar në Ferizaj, si 
dhe iu besua detyra e 
sekretarit të ipeshkvit, 
imzot Nikë Prelës. Në 
vitin 1974 u emërua 

famullitar në Zllakuqan, ku qëndroi deri në 
vitin 1991, kur u emërua famullitar në Durrës. 
Në nëntor të vitit 1995, Selia e Shenjtë e emëroi 
ipeshkëv të Kosovës. Për shkak të rrethanave 
në Kosovë, u shuguruar për ipeshkëv në 
Romë në janar të vitit 1996 nga Papa Gjon 
Pali II. Për t’u njohur më mirë me problemet 
e brendshme të shtetit të ri të Kosovës, imzot 
Sopi u ftua në Amerikë, së bashku me dom 
Lush Gjergjin (2005) për të dëshmuar para 
Kongresit Amerikan për Kosovën në prag të 
Shpalljes së Pavarësisë. Imzot Sopi njihet edhe 
në fushën e botimeve me veprat: “Baca Kolë 
dhe famullitari” (1995), “Martirët e Karadakut” 
(1996), “Koncilët ekumenikë” (2000) etj. (Ndue 
Ukaj)

SoPI Ismet (1957-). Luftëtar i Ushtrisë Çli-
rimtare të Kosovës (UÇK), gazetar. Lindi në 
Runik të Skënderajt. Punoi si mësues në Arl-
lat. Në vitin 1981 ishte njëri nga organizatorët 
e demonstratave në Drenas. Pas demonstratave 
u arrestua dhe në gusht të atij viti u dënua me 
14 vjet burg, si pjesëtar i Lëvizjes Nacionalçli-
rimtare. Pasi vuajti 9 vjet burg, u lirua në vitin 
1990, me rastin e amnistisë së përgjithshme. 
Me fillimin e luftës në Kosovë, pas rënies së ko-
mandantit legjendar Adem Jashari dhe familjes 
së tij u inkuadrua në radhët e UÇK-së, ku 

kreu detyrën e reporterit të luftës për Radio-
televizionin Shqiptar. Deri në përfundimin e 
luftës qëndroi në malet e Berishës. Gjatë asaj 
kohe raportoi edhe për Radion “Kosova e lirë” 
dhe Agjencinë e lajmeve “Kosovapress”. Bash-
këpunoi edhe me gazetarë dhe reporterë të 
huaj dhe me agjenci të ndryshme të lajmeve. 
Pas luftës punoi në gazetën “Rilindja” dhe në 
“Radio Rilindja”, ndërsa më pas udhëhoqi radi-
on e pavarur “Radio Drenasi”. (Ruzhdi Jashari)

SoPI Lumnie (1967-). Aktore. Lindi në Kabash 
të Prizrenit. Kreu studimet për gjuhë dhe letërsi 
angleze në Fakultetin e Filologjisë të Universitetit 
të Prishtinës, ndërkaq specializimin njëvjeçar 

për Aktrim në “Redman 
Studio” në Londër. 
Karrierën artistike e filloi 
në moshën 15-vjeçare me 
filmin artistik “Lepuri me 
pesë këmbë” (1982) me 
regji të Ismail Ymerit. Më 
pas, gjatë viteve ’80 dhe 
fillimit të viteve ’90 luajti 
kryesisht rolet kryesore 

në shfaqje të ndryshme në Teatrin Popullor Kra- 
hinor, si: “Israelitë dhe Filistinë”, “Ifigjenia 
në Aulidë”, “Antigona”, “Bregu i pikëllimit”, 
“Tragjedia e dr. Faustit”, “Shënimet e Gjon 
Nikollë Kazazit”, “Viktimat e Tivarit” etj. Pas vitit 
2000 në Teatrin Kombëtar të Kosovës luajti role 
të ndryshme në shfaqjet: “Muzgu i lirisë”, “Motra 
e katërt”, “Lidhje gjaku”, “Dosja H”, “Një varr për 
Majorin e Mbretit” etj. Në Teatrin Shqiptar të 
Shkupit luajti në shfaqjen “Kush e vrau Edgar 
Allan Po-në”. Përveç në teatër, luajti edhe në disa 
filma të metrazhit të gjatë, si: “Njeriu prej dheu”, 
“Anatema”, “Agnus Dei”, “Prilli i thyer” etj., dhe 
në filmat televizivë: “Nën qarr po rrinte vasha” 
(1985), “Lulepjeshkat e dashurisë” (1990), 
“Kulla” (1991). (Naime Beqiraj)

SoPI Rudolf (1933-1984). Xhirues, drejtor i 
fotografisë. Lindi në Prizren. Shkollën fillore e 
të mesme i mbaroi në vendlindje, ndërsa stu-
dimet për kamerë në Akademinë e Filmit në 
Zagreb. Punoi në redaksinë shqipe të TV Beo-
gradit. Më 1968 u punësua si xhirues filmik 
në Radiotelevizionin e Prishtinës. Fillimet e 
karrierës i nisi në bashkëpunim me regjisorin 
Ekrem Kryeziu, kurse punën e tij e vazhdoi me 
regjisorin Besim Sahatçiu. Ishte drejtor foto-
grafie e operator i filmit dhe teleserisë “Era dhe 

Lisi” (1978) dhe “Tre 
vetë kapërcejnë ma-
lin”. Për filmin “Pikë e 
gurë” u shpërblye me 
medaljen e artë në Festi-
valin e Filmit Dokumen-
tar në Beograd. Xhiroi 
edhe filmat dokumen-
tarë: “Duke pritur Go-
donë, “Shtënia në ajër ”, 

“Dita e mërgimtarëve”, “Ditari i Lec Pazhecit“, 
pastaj serialin “Druri” etj. Ishte pionier i ka-
merës e mësues i shumë brezave të xhiruesve 
në TV Prishtinë. Xhiroi dhjetëra dokumentarë 
dhe shumë shfaqje teatrore për televizion. Ishte 
drejtor i fotografisë në filmin e parë artistik të 
Ekrem Kryeziut “Të ngujuarit”. Me punën e 
tij inventive u bë sinonim i xhiruesit të suk-
sesshëm, inventiv dhe të përkushtuar. RTK-ja 
tradicionalisht e jep çmimin për xhiruesin më 
të mirë televiziv me emrin e tij. (Gani Mehm-
etaj)

SoPI Tahir (1981-). Gazetar i sportit. Lindi 
në Prishtinë, ku kreu shkollën fillore dhe të 
mesme, kurse u diplomua në Fakultetin e 
Shkencave Sportive në Prishtinë. Në gazetarinë 
sportive u përfshi prej vitit 2000 si gazetar i 
gazetës sportive në atë kohë “Kosova sport”. 
Pjesë e redaksisë së kësaj gazete ka qenë deri në 
vitin 2004, kur kaloi te e përditshmja “Kosova 
sot”. Po atë vit, disa muaj më vonë, kaloi te e 
përditshmja “Koha ditore”. (Baki Berisha)

SoS FSHATRAT e FËMIJËVe. Fondacioni 
“SOS Fshatrat e Fëmijëve” në Kosovë vepron 
nga viti 1999. U ofron strehim, përkujdesje 
sociale dhe edukim fëmijëve të braktisur 
dhe në nevojë. Mbështetet nga donacione, 
sponsorizime e financime të ndryshme. Është 
organizatë joqeveritare, e cila veprimtarinë e 
saj e zhvillon nëpërmjet projekteve, siç janë: 
Qendra “Dielli”, “SOS Familja”, “SOS Qendra 
Rinore”, Programi “Fuqizimi i Familjes”, 
“SOS-Kopshti i Ri”, Qendra Këshilluese dhe 
Përkrahëse për Fëmijë dhe Familje në Rrezik 
etj. Në këto institucione janë përfshirë më 
shumë se 1,000 fëmijë kosovarë, me përkatësi 
të ndryshme kombëtare. (Majlinda Gjelaj)

SPAHIJA Halim (1897-1946). Veprimtar 
i Lëvizjes Nacional Demokratike Shqiptare 
(LNDSH). Lindi në Gjakovë, ku mori edhe 

arsimin fillor. Ishte njëri nga themeluesit e 
LNDSH-së kur u zgjodh kryetar i Komitetit 
Qendror të LNDSH-së (7 dhjetor 1943). Ishte 
delegat i Gjakovës në kuvendin themelues 
të Lidhjes së Dytë të Prizrenit. Pas lufte u 
inkuadrua në organet e pushtetit. Në vitin 
1945 u zgjodh kryetar i parë i Këshillit 
Nacionalçlirimtar (KNÇ) të rrethit të Prizrenit 
dhe anëtar i Këshillit Nacionalçlirimtar 
të Kosovës. Në Konferencën e Këshillave 
Popullore të Rretheve të Kosovës, mbajtur më 
19-24 mars 1945 në Prishtinë, iu kundërvu 
aneksimit të Kosovës nga Republika e Serbisë. 
Ishte anëtar i delegacionit të parë të shqiptarëve 
të Kosovës në takim me Josip Broz Titon, më 4 
prill 1945, ku shtroi kërkesën për realizimin e 
vendimeve të Rezolutës së Bujanit. Për shkak 
të veprimtarisë atdhetare u shkarkua nga posti 
i kryetarit të KNÇ të Rrethit të Prizrenit. Edhe 
pse ishte shtetas i Shqipërisë, në qershor të vitit 
1945 u ekstradua nga shteti shqiptar dhe më 27 
shtator 1945 u akuzua për “tradhti ndaj popullit 
dhe atdheut”. Gjykata e Prizrenit e dënoi me 
pushkatim. U pushkatua më 16 shkurt 1946 në 
Prishtinë. (Sulltane Ukaj)

SPAHIJA Xhevdet (1950-). Piktor. Lindi në 
Pejë, ku kreu Shkollën e Mesme të Artit. U 
diplomua së pari në degën e artit figurativ në 
Shkollën e Lartë Pedagogjike në Prishtinë, 
ndërsa më 1982 kreu Akademinë e Arteve. Hapi 
ekspozita të pavarura në Prishtinë (Instituti 
Albanologjik, 2005; Galeria e MKRS, 2006 dhe 
2012), pastaj në Pejë (2007, 2009, 2015), në 
Gjakovë (2011, 2014), në Geteborg të Suedisë 
(2011), në Tiranë (Muzeu Historik, 2013) dhe 
në Pogradec (2015). Është aktiv në ekspozitat 
kolektive të realizuara nga Shoqata e Artistëve 
Figurativë të Pejës, si dhe në ato që u hapën në 
Gjakovë, ku jeton dhe punon si pedagog i artit 
figurativ, pastaj në Poloni, në Zarë të Kroacisë, 
Suedi etj. (Rexhep Ferri)

SPAHIU Afrim (1951-). Kameraman, drejtor 
fotografie, mësimdhënës. Lindi në Dibër, ku 
kreu shkollën fillore dhe të mesme. Kreu Aka-
deminë e Teatrit, Filmit dhe Televizionit në 
Universitetin e Zagrebit. Ishte xhirues në Ra-
diotelevizionin e Prishtinës, drejtor fotografie 
në “Kosova-film”. Ligjëroi lëndën e fotografisë 
në Fakultetin e Arteve në Prishtinë dhe në Uni-
versitetin e Tetovës. Punoi si drejtor fotografie, 
manaxhues dhe realizues i disa projekteve ar-

tistike dhe komerciale, 
fotografi për katalogë, 
kalendarë dhe prezan-
time në media. Është 
themelues i Institutit të 
Fotografisë dhe i Filmit 
“Gjon Mili” në Prishti-
në. Kuroi Ekspozitën 
ndërkombëtare të foto-
grafisë artistike “Gjon 

Mili”, edicioni V, në Galerinë Kombëtare të 
Arteve në Prishtinë. Ishte drejtor fotografie në 
filma artistikë: “Gjurmë të bardha”, “Lepuri me 
pesë këmbë”, “Përroi vërshues”, “Proka”, “Kolo-
nel bunker”, “Lule të kuqe, lule të zeza”, “Trish-
timi i zonjës Shnajder”, “Anatema”, “Gomarët e 
kufirit” dhe i filmit të shkurtër “Banka”. Nga fil-
mat dokumentarë, të cilët i xhiroi ai, veçohen: 
“117”, “Dita e mërgimtarëve”, “Shota”, “Gjyshi”; 
“Loja e rufaive”, “Duke pritur Godonë”, “Me 
arbëreshët e Italisë”, “Ah, Xho”. Është laureat i 
çmimeve të para për fotografinë e filmave ar-
tistikë “Kolonel Bunker” dhe “Lule të kuqe, lule 
të zeza” në festivalet e filmit shqiptar në Tiranë. 
(Gani Mehmetaj) 

SPAHIU Ahmet (1932-2014). Aktor. Lindi 
në Pejë. Shkollën fillore dhe të mesme i kreu 
në vendlindje. Në Teatrin Popullor Krahinor 
në Prishtinë luajti prej vitit 1956. Luajti role të 

ndryshme në një mori 
shfaqjesh të autorëve 
vendorë dhe të huaj, 
si: “Zonja ministreshë”, 
“Bashkëshortët”, “Dy 
metelikë”, “Ditari i Ana 
Frankut”, “Hakmar-
rja”, “Vrraga” “Shpirt-
nat”, “Hanka”, “Cubat”, 
“Familja e pikëlluar”, 

“Ushtari i mirë Shvejk”, “Matura”, “Kurtha për 
njeriun pa shpëtim”, “Autobiografia”, “Tri ditët 
e kiametit” “Kurtha”, “Zullumqari”, “Peripecitë 
e kohës”, “Jehona 60”, “Profesori Mamllok”, “I 
ndjeri”, “Paradoksi i Diogjenit”, “Erveheja”, 
“Fosilet”, “Otello, “Duart e papastra”, “Halili e 
Hajria”, “Zonja me kamelie”, “Antigona”, “Duke 
pritur Godonë”, “Kaligula”, “Përkolgjinajt”, 
“Gjenerali i ushtrisë së vdekur”, “Revizori”, 
“Golgota”, “Besa e madhe”, “Një nuse për Sta-
sin”, “Ana Karenina”, “Beselam pse më flijojnë”, 
“Varri i qyqes”, “Princi i hijeve”, “Vdekja më 
vjen prej syve të tillë” etj. Luajti edhe në disa 

filma të metrazhit të gjatë, si: “Era dhe lisi”, 
“Kur pranvera vonohet”, “Heroi” etj., si dhe në 
serialin televiziv “Familja moderne”. U nderua 
me çmimin kombëtar për vepër jetësore (2012) 
nga Ministria e Kulturës e Kosovës. (Naime Be-
qiraj)

SPAHIU Avni (1956-). Gazetar, përkthyes. 
Lindi në Mitrovicë. Shkollën fillore dhe të 
mesme i kreu në Mitrovicë dhe SHBA, ndërsa 
studimet për gjuhë dhe letërsi angleze në Uni-

versitetin e Prishtinës. 
Për shumë vjet punoi 
gazetar i së përditsh-
mes “Rilindja”, repor-
ter, korrespondent në 
Nju-Jork, redaktor dhe 
kryeredaktor i “Rilind-
jes” (“Bujku”) në peri-
udhën 1994-1998. Ishte 
kryeredaktor dhe drej-

tor i Televizionit të Kosovës (2000-2005) 
dhe i Radio Kosovës (2005-2008). Gjatë 
vitit 1990 ishte bashkëthemelues dhe ve- 
primtar i Këshillit për Mbrojtjen e Lirive dhe 
të Drejtave të Njeriut në Prishtinë. Gjatë kësaj 
kohe hartoi dhe përgatiti raporte, analiza dhe 
parashtresa për shkeljet e të drejtave të njeriut 
në Kosovë. Një kohë ishte këshilltar dhe bash-
këpunëtor i presidentit Ibrahim Rugova në ud-
hëtimet dhe takimet diplomatike. Është autor 
i disa librave nga fusha e publicistikës: “Fan 
Noli - Jeta në Amerikë” (2005, anglisht 2009), 
“Nobelistët e letërsisë” (2007), “Skica amerika-
ne” (2015). Përktheu një sërë librash nga lëmi i 
letërsisë dhe nga fushat e tjera, si “Anatomia e 
letërsisë” e Francis Fergusonit, “Majat e Shalës” 
e Rose Wilder Lane (1994), “Pajtimi - Islami 
dhe Perëndimi” i Benazir Butos etj., përfshirë 
edhe përmbledhjet e poezisë shqipe në anglisht 
“Eni vjen nga Çamëria” (2005), “Guri i çarë” 
(2006), “Mësomë të dua” (2007). Përktheu në 
shqip poezi nga poetë britanikë dhe ameri-
kanë. Ishte ambasadori i parë i Republikës së 
Kosovës në Uashington (2018-2014), pastaj 
ambasador i Jashtëzakonshëm dhe Fuqiplotë 
i Republikës së Kosovës në Ankara. (Ibrahim 
Berisha) 

SPAHIU Fatmir (1981-). Aktor, producent. 
Lindi në Bijello Polje në Mal të Zi. Shkollën fi-
llore e filloi në Beograd, ndërkaq e përfundoi 
në Gjilan. Shkollën e mesme e kreu në Gjilan. 

Studimet për aktrim 
i kreu në Fakultetin e 
Arteve të Universitetit 
të Prishtinës. Në Teatrin 
Kombëtar të Kosovës 
ka luajtur në shfaqjet: 
“Fausti III”, “Arushani & 
Fejesa”, “Togeri  nga  In-
ishmori”, “Muzgu i lir-
isë”, “Ruleti ballkanik”, 

“Rikardi  III”, “Motra e katërt” dhe “Nora”. Në 
Teatrin “Dodona” ka luajtur në shfaqjet: “Profe-
sor jam talent se jo mahi, 5”, “Zoti kryetar, një 
gotë eks për seks”, “Galani”, “Hajnat nuk vijnë 
gjithmonë për të keq”, ndërkaq në Teatrin e 
Gjilanit në shfaqjet: “UN Inspektor” dhe “Sex, 
rrena dhe patat e egra”. Me role të ndryshme e 
gjejmë si aktor edhe në shfaqjet e Teatrit “Oda”, 
si: “Tre  gjermanët  e trashë” dhe “Mundësitë”, 
si dhe në shfaqjet e Qendrës Multimedia: 
“Mësimi i ndaluar”, “Mbreti dhe biri i tij Naku”, 
“Vëllezërit Shishmaku” etj. Përveç në teatër, ka 
luajtur edhe në filmat e metrazhit të gjatë: “Ku-
kumi”, “Anatema”, “Djemtë e Rrugës Marks dhe 
Engels”, “Engjëjt janë  larg”, si dhe në filmat e 
metrazhit të shkurtër: “Bingo”, “Piktura”, “Teat-
ri i kukullave”, “Mesazhi”, “Ashensori”, “Kaseta e 
dasmës” etj. Njihet edhe si aktor i serialeve tele-
vizive vendore: “Kafeneja jonë”, “Familja mod-
erne” etj. Është producent i filmit të metrazhit 
të gjatë “Engjëjt janë larg”. (Naime Beqiraj)

SPAHIU Irfan (1937-). Mjek, ftiziolog, pro-
fesor universiteti. Lindi në Kalesjan, Kukës, 
Shqipëri. Arsimin fillor e kreu në vendlind-
je dhe Prizren, kurse gjimnazin në Prishtinë. 

Studimet i mbaroi në 
Fakultetin e Mjekësisë 
në Shkup (1967). Pas di-
plomimit u punësua në 
fshatin Grupçinë të Te-
tovës, më pas në Shkup 
dhe në Prishtinë. Kreu 
specializimin në lëmin 
e pneumoftiziologjisë në 
Universitetin e Beogra-

dit, ku njëkohësisht vijoi edhe studimet pasuni-
versitare. Mbrojti disertacionin e doktoratës në 
Fakultetin e Mjekësisë në Prishtinë (1978). Në 
vitin 1974 u zgjodh asistent, më pas docent, 
profesor inordinar dhe më 1990 mori titullin 
profesor ordinar i lëndës pneumoftiziologjia 
në Fakultetin e Mjekësisë në Prishtinë. Punoi 

AVNI SPAHIU

FATMIR SPAHIU

SPAHIU

IRFAN SPAHIU



1522

në Klinikën për Sëmundje të Mushkërive në 
Prishtinë për 34 vjet. Ishte drejtor i Klinikës 
për më shumë se 25 vjet. Është autor i tekstit 
universitar “Pneumoftiziologjia” për studentët 
e mjekësisë dhe të stomatologjisë. Mori pjesë 
në shumë kongrese e simpoziume dhe publi-
koi një numër të konsiderueshëm të punimeve 
profesionale e shkencore. Në disa mandate ish-
te kryetar i Shoqatës së Pneumofiziologëve të 
Kosovës. (Halil Ahmetaj)

SPAHIU Islam (1838-1928). Udhëheqës po-
pullor i krahinës së Lumës kundër pushtuesve 
osmanë dhe serbë. Lindi në Kolesjan të Lumës 
(Kukës). Udhëhoqi çetën e lumjanëve në 
luftërat kundër Sinan Pashës (1893), Shemsi 
Pashës (1903/4-1906), Xhavit Pashës (1909), 
Shefqet Dërgut Pashës (1910), si dhe kundër 
ushtrsië serbe në nëntor të vitit 1912. Ishte 
pjesëmarrës në Kuvendin e Ferizajt (1908) dhe 
në mbledhjen e krerëve shqiptar po në Ferizaj 
(7 prill 1910). I priu lumjanëve në kryengritjen 
e shtatorit të vitit 1913 kundër forcave serbe. 
Me nismën e tij u hap shkolla e parë shqipe 
në Kolesjan më 11 tetor 1911, nga i biri Riza 
Spahiu. Njihet posaçërisht për qëndresën 
kundër ushtrive serbe më 1919-1921. U ftua të 
merrte pjesë në Kongresin e Lushnjës, si delegat 
i Lumës, por nuk shkoi për shkak kryengritjes 
në Kosovë. Përkrahu Bajram Currin, Hasan 
Prishtinën dhe më vonë Avni Rrustemin në 
Asamblenë Kushtetuese (dhjetor 1923). Vdiq 
në Kolesjan. (Skënder Lutfiu).

SPAHIU Naim (1978-). Piktor. Lindi në Mi-
trovicë. Kreu shkollimin fillor në vendlindje 
dhe në Skënderaj, ndërsa studimet i mbaroi në 
Fakultetin e Arteve në Prishtinë. Pas studimeve 
u zgjodh koordinator për ekspozita në Galerinë 
Kombëtare në Prishtinë. Është piktor produktiv 
dhe ka hapur disa ekspozita individuale: në 
“Artqendra” të Fakultetit të Arteve (2002), te 
“Hani i 2 Robertëve” (2005) dhe në Galerinë 
e Ministrisë së Kulturës në Prishtinë, pastaj 
në Qendrën e Kulturës në Mitrovicë. Më 2007 
hapi ekspozitë në Bibliotekën e Qytetit dhe në 
kampusin universitar në Vaksjo të Suedisë. 
Mori pjesë edhe në një numër ekspozitash 
kolektive brenda dhe jashtë vendit. Për punën 
krijuese mori disa çmime: çmimin e parë për 
pikturë në “Flaka e Janarit”, Gjilan (2006), 
çmimin e parë për pikturë në Galerinë e Arteve 
në Prishtinë (2007) si dhe çmimin e parë në 
“Arti global” në Prishtinë (2010). (Bislim Aliu)

SPAHIU Nexhmedin (1964-). Gazetar. Lindi 
në Mitrovicë. Kreu studimet për matematikë në 
Fakultetin e Shkencave Matematike-Natyrore 
të Universitetit të Prishtinës. Më 1987/88 
ishte udhëheqës studentor i Universitetit të 
Prishtinës, kurse më 1988/89 koordinator i 
udhëheqësve studentorë të ish-Jugosllavisë. Si 
nxënës dhe student u mor edhe me enigmatikë. 
Gjatë viteve ’90 ishte bashkëpunëtor në dy 
gazetat e Tiranës “Koha jonë” dhe “Albania”. 
Më 1999 themeloi Radiotelevizionin e 
Mitrovicës. Ka mbajtur ligjërata nga fusha 
e matematikës dhe e shkencave politike në 
universitetet e vendit dhe të huaja. Është autor i 
disa librave publicistikë: “Ekuilibret shqiptare” 
(1997), “Shqiptarët dhe serbët në luftën finale 
për Kosovën” (1998), “Drejt protektoratit 
ndërkombëtar në Kosovë” (1998), “Drejt 
kombit kosovar” (2004), “Kombi në inkubator” 
(2010) etj. (Ibrahim Berisha)

SPAHIU Sabrije (1960-). Balerinë, mësim-
dhënëse e baletit. Lindi në Mitrovicë, ku kreu 
nivelin e ulët të shkollës së baletit. Në vitin 
1978 u diplomua në Qendrën e Baletit dhe të 

Operas në Shkup, ndërsa 
në vitin 1979 zë punë në 
Teatrin Popullor Krahi-
nor (TPK) të Prishtinës, 
përkatësisht në trupën 
e baletit si anëtare e 
rregullt e këtij ansambli. 
Në vitet ’80 luajti pothu-
ajse në të gjitha shfaqjet 
e rëndësishme të baletit 

të vendosura në skenë në TPK: “Halili e Hajri-
ja”, “Bolero”, “Shtrausiada”, “Sizifi”, “Pjetër Pani”, 
“E bukura More”, “Dasma”, “Balloja e kadetëve”, 
“Bukuroshja e fjetur”, “Nusja” etj. Pas konsoli-
dimit të sërishëm të ansamblit të baletit në vitin 
1999 në Teatrin Kombëtar të Kosovës u paraqit 
në rolin e Princeshës në baletin “Princesha dhe 
katër kavalierët” dhe më vonë edhe në baletin 
“Fyelltari”. Krahas angazhimit të saj të rregullt 
në ansamblin e baletit, më 2003 themeloi në 
Prishtinë studion e baletit “Mjellmat”, ku pu-
non si mësimdhënëse e baletit me fëmijë të 
moshave të ndryshme. Është autore e librit 
“Fillet e para në baletin klasik” (2015). (Besim 
Rexhaj)

SPAHIU Safet (1960-). Dizajner. Lindi në 
Prizren. Kreu studimet për dizajn grafik në 

Fakultetin e Arteve të Universitetit të Prishtinës 
(1985). Është ligjërues i dizajnit grafik në 
Fakultetin e Arteve të Universitetit të Tetovës. 
Ishte edhe dekan i këtij fakulteti. Krijimtaria e 
tij artistike kohët e fundit përfshin artin digjital, 
fotografinë dhe dizajnin si kombinim. Realizoi 
disa ekspozita personale dhe mori pjesë në 
shumë ekspozita kolektive brenda dhe jashtë 
vendit (Maqedoni, Kosovë, Shqipëri, Francë, 
Gjermani, Bullgari, SHBA etj.), ku mori edhe 
disa çmime. (Zeni Balazhi)

SPAHIU Sali (1946-). Inxhinier i arkitekturës. 
Lindi në Tiranë, shkollimin fillor e të mesëm 
i kreu në Gjakovë, ndërsa studimet në 
Fakultetin e Arkitekturës të Universitetit të 
Sarajevës (1973). Punoi në byronë projektuese 
të kombinatit ndërtimor “Ramiz Sadiku” 
(1973), në Entin Urbanistik të komunës së 
Prishtinës (1974) dhe në Entin për Urbanizëm 
dhe Projektime (1975-2011). Veprimtaria e tij 
profesionale përfshin kryesisht urbanizmin 
dhe enterierin. Kreu projektet arkitektonike 
të objekteve të PTT-së në Vushtrri, Viti, 
Kaçanik, bëri rikonstruktimin e Rektoratit të 
Universitetit të Prishtinës, të “Kosovafilmit”, 
të Qendrën tregtare “Kodra e Diellit”, të 
objekti komercial në “Fshatin ndërkombëtar”, 
të kompleksin banesor-afarist “Lesna”, të 
vendkalimin kufitar në Glloboçicë etj. Është 
laureat i çmimeve profesionale të Shoqatës 
së Artistëve Aplikativë të Kosovës (1982) dhe 
i çmimit tradicional për arkitekturë në ish-
Jugosllavi të gazetas “Borba” për objektin e 
“Kosovafilmit” (1987) etj. Ka marrë pjesë në një 
sërë ekspozitash kolektive brenda dhe jashtë 
vendit. Në librin “Arkitektura e Jugosllavisë 
1945-1990” të autorit Ivan Shtraus (1991) është 
i prezantuar si autor nga Kosova me objektin e 
“Kosovafilmit”. (Dervish Qerreti).

SPAHIU Seniha (1936-). Pedagoge, studiuese e 
edukimit muzikor. Lindi në Prishtinë, mësimet 
për muzikë i mori në Shkup, ku kreu dhe studi-
met nga pedagogjia muzikore. Kreu studimet 
e magjistraturës në Akademinë e Muzikës në 
Beograd për metodikë të mësimit të muzikës.  
Ka përvojë pedagogjike 50-vjeçare në të gjitha 
nivelet arsimore. Ishte mësimdhënëse në shko- 
llën fillore “Liria” në Prishtinë dhe drejtuese e 
korit të shkollës, më pas profesore e metodikës 
së muzikës në Shkollën e Lartë Pedagogjike 
në Prishtinë, më pas në Fakultetin e Arteve si 

ligjëruese, pastaj docente 
dhe profesore nga viti 
1987. Pas pensionimit 
(1991) vazhdoi punën 
në Fakultetin e Arteve 
dhe më 2002 u emërua 
“Profesore Emeritus”. 
Organizoi dhe udhëhoqi 
studimet pasuniversitare 
në periudhën 1998-

2011. Është bashkautore dhe autore e teksteve 
për parashkollorë dhe e teksteve të muzikës 
për disa klasë të shkollës fillore, si dhe autore 
e tekstit universitar “Metodika e mësimit të 
muzikës” (2009). Është marrë me studime 
kërkimore-profesionale për çështjet nga fusha 
e mësimdhënies së muzikës, që përfshijnë 
një sërë punimesh si dhe këngë korale dhe 
për fëmijë. Publikimet e saj profesionale janë 
botuar në revista të ndryshme profesionale-
shkencore. Është anëtare e Shoqatës së Ko-
mpozitorëve të Kosovës (nga 1980) dhe kryesoi 
Shoqatën e Pedagogëve Muzikorë të Kosovës. 
(Besa Luzha)

SPAHIU Shaip (1819-1881). Njëri ndër or-
ganizatorët dhe udhëheqësit e Lidhjes Shqiptare 
të Prizrenit. Luftoi edhe për mbrojtjen e 
Ulqinit, Plavës e Gucisë dhe të tokave të tjera 
shqiptare, kundër aneksimit nga Mali i Zi dhe 
Serbia. Bënte pjesë në krahun radikal të Lidhjes 
dhe në maj të vitit 1880 u zgjodh nënkryetar 
i qeverisë së përkohshme dhe kryetar i degës 
së Lidhjes për qytetin e Prizrenit. Në të njëjtën 
kohë ishte emëruar edhe mytesarif i sanxhakut 
të Prizrenit. Ishte ndër organizatorët dhe 
udhëheqësit e qëndresës së armatosur kundër 
ushtrisë osmane të udhëhequr nga Dervish 
Pasha. Me rivendosjen e administratës osmane, 
u burgosën shumica e anëtarëve të degës 
së Lidhjes në Prizren. Në prill të vitit 1881, 
Dervish Pasha e burgosi dhe e internoi Sh. 
Spahiun me familje e tij në vilajetin e Adanës, 
në qytetin Nibs në Anadoll, ku u dënua me 
vdekje dhe u ekzekutua në qershor të vitit 1881. 
(Luan Tetaj)

SPAHIU Xhavit (1931-2010). Trajner, pu-
nëtor sportiv. Lindi në Krumë të Hasit, me 
prindër nga Gjakova. Shkollën fillore e nisi 
në Kukës dhe e përfundoi në Prizren, ku kreu 
dhe gjimnazin. Gjatë kësaj kohe u mor me 
sport. Xh. Spahiut dhe kolegëve të tij, Hajdar 

Jakupit, Hajrullah Morinës, Masar Begollit, 
Ferdinand Shkelëzit, Xhemil Dodës, Arsim 
Fehmiut e të tjerëve, u takon merita për 
zhvillimin e sportit në Kosovë. Me ardhjen e 
tij në Normalen e Prishtinës, në shtator të vitit 
1953, fillon edhe veprimtaria e tij sportive, 
pikërisht në sportin e hendbollit. Po atë vit 
vijon një seminar në Beograd. Nga ky seminar 
ai solli në Prishtinë gjashtë topa të hendbollit. 
Pas dy muajsh u hartuan edhe propozicionet e 
garave, përmasat e fushës, rregullat e lojës, që 
janë të ngjashme me të sotmet. Me këtë histori 
lidhet pikërisht KH “Normalisti”, trajner i 
të cilit ishte Xh. Spahiu. Ai, së bashku me 
Drita Dobroshin, drejtorin Kemal Deva dhe 
Halil Dobroshin themeluan klubin e parë me 
emrin “Normalisti”. Skuadra ishte kampione 
e Kosovës gjashtë herë me radhë. Xh. Spahiu 
ishte edhe skitar i dalluar dhe ndër të parët në 
zhvillimin e kësaj dege sportive. Ushtroi shumë 
funksione në asociacionet sportive të Kosovës. 
(Xhavit Kajtazi) 

SPANËT. Familje bujare arbërore. Sipas mo-
dës humaniste, pjesëtarë të familjes Spani 
përpiqeshin të tregonin se kishin prejardhje 
nga Spanja ose nga ndonjë qendër e Bizantit. 
Ndërsa arkivat e Raguzës, sidomos regjistrat 
gjeneaologjike të familjeve ofrojnë njoftime 
të hollësishme për këtë familje. Ata i gjejmë 
të jenë nga Shkodra, Lezha, ose përgjithësisht 
nga Arbëria. Pjesëtarët e parë të familjes 
Spani i ndeshim në Raguzë (1322), por edhe 
në qytete të tjera, si: Drisht, Lezhë, Durrës, 
Korçullë, Venedik, Novobërdë etj. Me rastin 
e rrethimit të Novobërdës nga osmanët 
(1454/55), është shquar vojvoda e qytetit, 
Pjetër Spani. Pjesëtarë të tjerë të kësaj familjeje 
u shquan në luftëra të Skënderbeut. Kishte të 
tillë, të cilët qenë angazhuar edhe në rrjedhat 
e zhvillimeve të historisë venedikase, bizantine 
dhe osmane. Spanët e Raguzës gjatë shek. XIV-
XV kryen punë të rëndësishme shoqërore dhe 
intelektuale. Shërbyen edhe si famullitarë, 
siç ishte Pjetër Spani, njëri ndër famullitarët 
më të njohur të Raguzës. Nga më të shquarit 
e kësaj familjeje ishte mjeku Gjergj Spani, 
internist, kirurg që shërbeu si mjek kryesor 
në Kotorr, Raguzë, Paris dhe Padovë. Gjergj 
Spanin e gjejmë edhe në shërbim të kryezotëve 
të Bosnjës dhe të Zetës. Një shekull më vonë 
(XVI) në Raguzë veproi edhe një mjek i 
njohur i familjes Spani, i quajtur Gjergj Spani 

i Arbërisë (Georgius Spanus de Albania). Pasi 
arriti moshën madhore, në vitin 1560 Senati 
Raguzan i dha bursë për të studiuar mjekësinë 
në Paris. Me të kryer studimet, Gjergj Spani i 
shek. XVI shkroi veprën “Si duhen mjekuar ata 
që lindën në trevën e Raguzës”, e cila u zhduk 
me tërmetin e madh të vitit 1667, që rrënoi gati 
tërësisht Raguzën. (Jahja Drançolli)

SPITALeT e UÇK-SË. Me nismën e Shtabit të 
Përgjithshëm të Ushtrisë Çlirimtare të Kosovës 
(UÇK), mjekësia e luftës u krijua në fillim të 
vitit 1995, si departament i shëndetësisë i 

UÇK-së. Fillimi i luftës çlirimtare në Kosovë 
solli si nevojë organizimin dhe mbrojtjen 
shëndetësore, përkatësisht shërbimet e sanitetit 
në kushtet dhe rrethanat e luftës. Shërbimet e 
sanitetit fillimisht krijohen nga vullnetarët, 
me një çantë të ndihmës së parë, të pajisur me 
gjërat elementare për të plagosurit. Krahas 
shtrirjes dhe zgjerimit të zonave të luftës, 
shtohet nevoja e përkujdesjes shëndetësore të 
një niveli më të lartë, atij dytësor dhe tretësor 
(jashtë Kosovës). Në këtë kuadër u jetësua edhe 
shërbimi i sanitetit të Ushtrisë Çlirimtare të 
Kosovës. Ambulanca e parë ushtarake u hap në 
fshatin Ticë më 28 shkuar 1998 dhe më vonë në 
Likoc, Gradicë, Gajrak, Pagarushë, Bërshancë, 
Divjakë, Irzniq, Krushec, Kaçanoll, Potok, 
Llapashticë, Mollopolc etj. Më 27 prill të po atij 
viti në Likoc të Zonës Operative të Drenicës u 
hap spitali i parë ushtarak i Kosovës në zonat e 
luftës. Më pas spitale ushtarake u organizuan 
edhe në Zonën e Dukagjinit, të Pashtrikut, 
të Llapit, të Shalës dhe të Nerodimes. Përveç 
shërbimit të sanitetit dhe spitaleve ushtarake, 
mjekësia gjatë luftës së UÇK-së u organizua 

edhe në ambulanca dhe poliklinika për 
shërbime civile. 
Mjekësia e luftës u organizua në nivelin e parë 
(dhënie e ndihmës së parë mjekësore në vendin 
e ngjarjes, në vijën e parë të luftës). Në nivelin 
e dytë jepej ndihma në spitalet e improvizuara 
ushtarake, ku bëhej ekzaminimi, trajtimi 
kirurgjikal dhe kontrolli mjekësor. Niveli i tretë 
kishte të bënte me evakuimet në spitalet pritëse 
fushore, në vijën kufitare me Shqipërinë, prej 
nga bëhej evakuimi për në spitalet e Tiranës. Në 
raste të veçanta të plagosurit dërgoheshin për 
mjekim dhe rehabilitim në spitalet e shteteve 
të tjera. Sistemi i furnizimit me mjete dhe 
ilaçe bëhej nga dy drejtime, nga UÇK-ja dhe 
nga qendra e emergjencës te popullata civile 
si dhe nga ndihma shëndetësore që jepnin 
institucionet shëndetësore të Republikës së 
Shqipërisë. Gjatë luftës stafi mjekësor në krye 
me Fakultetin e Mjekësisë u vendos në shërbim 
të luftës. Duke dhënë ndihmë mjekësore për 
luftëtarët dhe popullsinë civile, gjatë luftës u 
vranë apo u zhdukën 19 mjekë, dy stomatologë, 
1 farmacist, 6 studentë të Fakultetit të 
Mjekësisë dhe dhjetëra punëtorë shëndetësorë 
humanitarë. (Fadil Beka)

SPITALeT RAJoNALe TË KoSoVËS. 
Mbrojtja spitalore në Kosovë jepet në 5 
qendra mjekësore (spitalet e përgjithshme), të 
cilat ofrojnë mbrojtje shëndetësore dytësore. 
Mbrojtje shëndetësore dytësore dhe tretësore 
ofron edhe Qendra Klinike Universitare e 
Kosovës (QKUK). 

Spitalet e përgjithshme në Kosovë janë: 
Spitali Rajonal i Prizrenit, i themeluar në 
vitin 1912, ofron mbrojtjen shëndetësore të 
6 komunave (Prizren, Therandë, Rahovec, 

Malishevë, Dragash dhe Mamushë). Ka 13 
reparte me 521 shtretër. Në këtë qendër 
punojnë 140 mjekë të profileve të ndryshme 
dhe 235 infermierë me shkollim të lartë dhe të 
mesëm.
Spitali Rajonal i Pejës, i themeluar në vitin 1924, 
ofron mbrojtjen shëndetësore të 4 komunave 
(Pejë, Klinë, Deçan dhe Istog). Spitali i Pejës 
ka 15 reparte më 405 shtretër. Në këtë qendër 
punojnë 89 mjekë të profileve të ndryshme 
dhe 159 infermierë me shkollim të lartë dhe të 
mesëm.
Spitali rajonal i Gjilanit, i themeluar në 
vitin 1954, ofron mbrojtjen shëndetësore 
të 4 komunave (Gjilan, Kamenicë, Viti dhe 
Novobërdë). Spitali i Gjilanit ka 13 reparte më 
380 shtretër. Në këtë qendër punojnë 119 mjekë 
të profileve të ndryshme dhe 194 infermierë 
me shkollim të mesëm dhe të lartë.
Spitali Rajonal i Gjakovës, i themeluar në vitin 
1956, ofron mbrojtjen shëndetësore vetëm 
për komunën e Gjakovës. Spitali i Gjakovës 
ka 15 reparte më 426 shtretër. Në këtë qendër 
spitalore punojnë 57 mjekë të profileve të 
ndryshme dhe 9 mjekë të përgjithshëm dhe 225 
infermierë me shkollim të lartë dhe të mesëm.

Spitali Rajonal i Mitrovicës, është themeluar 
në vitin 1936 dhe deri në vitin 2000 ka ofruar 
mbrojtjen shëndetësore të 5 komunave 
(Mitrovicë, Vushtrri, Skënderaj, Zubin 
Potok dhe Leposaviq). Spitali i Mitrovicës 
ka 15 reparte më 608 shtretër. Kjo qendër 
ndodhet në veriun e Mitrovicës dhe pas luftës 
është uzurpuar nga serbët lokalë. Popullata 
shqiptare nuk ka qasje në këtë spital dhe në 
të nuk ka mjekë shqiptarë. Sot ofron mbrojtje 
shëndetësore për komunat serbe të veriut dhe 
enklavat serbe. 

Spitali i ri i Mitrovicës së Jugut, u themelua në 
vitin 2010 dhe ka 10 reparte më 153 shtretër. 
Në të punojnë 29 mjekë dhe 114 infermierë me 
shkollim të mesëm dhe të lartë. 
Spitali i Ferizajt, i themeluar në dhjetor të vitit 
1999, ofron mbrojtje të kufizuar dytësore për 
komunën e Ferizajt, Kaçanikut, Shtërpcës dhe 
Shtimes. Spitali ka 64 shtretër të ndarë për 
qëllime pediatrike, të rasteve me sëmundje 
infektive, të kirurgjisë urgjente dhe lindëtores 
rajonale. Në këtë spital punojnë 21 mjekë dhe 
55 infermierë. 
Spitali i Vushtrrisë, u themelua në vitin 2000, 
si donacion nga Emiratet e Bashkuara Arabe, 
i pajisur me teknologji bashkëkohore. Ka 6 
reparte me 72 shtretër. Në këtë spital punojnë 18 
mjekë dhe 47 infermierë, mami dhe laborantë. 
Spitali i Mushkërive në Pejë, me traditë 
65-vjeçare, i ndërtuar për trajtim e pacientëve 
me TBC nga e gjithë Kosova. U rifunksionalizua 
më 2012, pas një pauze mbi dhjetëvjeçare. Ka 
120 shtretër dhe në të punojnë 10 mjekë dhe 30 
infermierë. (Isuf Dedushaj)

SPoRTI NË KoSoVË. Deri në shekullin 
XXI, sporti në Kosovë u zhvillua në rrethana 
të veçanta, i varur nga kushtet historike dhe 
politike nëpër të cilat kaloi vetë Kosova. Historia 

e gjatë e sportit në Kosovë zë fill qysh në shekujt 
gjashtë dhe të pestë para erës së re, kur shfaqen 
dëshmitë arkeologjike për këtë veprimtari. 
Është shtatorja “Vrapuesja e Prizrenit”, e 
derdhur në bronz, e cila jep pamjen e vajzës në 
pozitë vrapimi, e veshur me një kiton të gjatë 
e të hollë, pa mëngë, në pozitë vrapimi, me 
një trup të bëshëm dhe muskuloz. Vetë pozita 
e vrapimit, hapi elegant dhe ngadhënjimtar, 
shikimi bredhës dhe shqetësues, që duket 
sikur ndjek garistet rivale, janë tipare të atletes 
në një garë vrapimi. Zanafilla nga lashtësia e 

këtyre gjetjeve arkeologjike vërteton pohimet 
se dardanët kanë qenë njohës dhe njëkohësisht 
edhe adhurues të lojërave sportive që 
organizoheshin në antikitet. Reliktet e këtyre 
lojërave te shqiptarët e Kosovës shfaqen 
edhe gjatë dasmave dhe festave të ndryshme, 
qoftë në garat e vrapimeve të meshkujve për 
flamur, vrapimet me kuaj, mundje, hedhje të 
gurapeshit, kërcim së largu etj. Fillet e sportit 
në Kosovë gjatë kohës së sundimit osman 
u shfaqën përmes lojërave popullore, duke 
përcjellë traditën e hershme të shqiptarëve. 
Ndërkaq, në dhjetëvjetëshin e parë të shekullit 
XX në Kosovë u themeluan të ashtuquajturat 
shoqëritë sokole, që kishin në program edhe 
veprimtaritë sportive. Shoqëria e parë sokole 
u shfaq në Prizren në vitin 1909. Me ardhjen 
e austro-hungarezëve në Kosovë (1914-1918) 
u krijuan klubet e para sportive. Pas Luftës 
së Dytë Botërore sporti në Kosovë u zhvillua 
shkallë-shkallë, përfshirë këtu themelimin 
e shumë klubeve dhe të federatave të sportit. 
U ndërtuan një varg objektesh sportive, që 
ndikuan në arritjen e rezultateve më të mira. 
Në këtë periudhë suksesin më të madh Kosova 
e arriti në boks (KB “Prishtina”), në futboll 
(KF “Prishtina”, KF “Trepça”, KF “Liria”, KF 
“Vëllaznimi”), në hendboll (KH “Borci”, KH 
“Trepça”), në basketboll (KB “Universiteti”, 
femrat) etj. Ndërkaq, sportin e Kosovës në 
dhjetëvjeçarin e fundit të shekullit XX e 
karakterizoi dhuna e përhershme e policisë 
serbe ndaj shqiptarëve, e cila e shkatërroi 
tërësisht gjithë atë që ishte krijuar me punën 
dhe mundin e tyre. Mirëpo, punëtorët dhe 
sportistët iu kundërpërgjigjën këtij veprimi me 
organizimin e sportit të pavarur të Kosovës, 
që u bë në vitin 1991. Ky model i veprimit të 
sportit në Kosovë në rrethana lufte, që nuk 
pushoi për nëntë vjet, në analet e sportit është 
i rrallë, madje i pashembullt në historinë e 
sportit modern në botë. Pas luftës së vitit 1999 
sportit kosovar iu krijuan mundësi të reja dhe 
u hap perspektiva e ndërkombëtarizimit të tij. 
(Xhavit Kajtazi)

SReCKA. Fshat në komunën e Prizrenit, 12 
km në juglindje të tij. Shtrihet në rajonin e 
Zhupës së Sreckës, në luginën e Lumëbardhit të 
Prizrenit, rrëzë maleve të Sharrit, në lartësinë 
mbidetare 700 m. Sipërfaqja e zonës kadastrale 
të Sreckës është 12.3 km². Është vendbanim i 
ndarë në lagje të tipit të dendur. Si vendbanim 

me emrin Isireçka është regjistruar në defterin 
e Sanxhakut të Prizrenit të vitit 1530 me 68 
shtëpi. Një numër i konsiderueshëm i banorëve 
të fshatit emigroi brenda dhe jashtë Kosovës. 
Kjo është reflektuar në zvogëlim e numrit 
të popullsisë dhe regresin e përgjithshëm 
demografik. Sipas të dhënave të regjistrimit të 
fundit (2011) Srecka kishte 69 banorë, ndërsa 
në vitin 1948 ajo kishte pasur 1,067 banorë. 
Derisa më herët Srecka ishte qendër e Zhupës, 
intensifikimi i emigrimit, i cili ka marrë 
përmasa të shpopullimit, është manifestuar në 
zbehjen e rëndësisë së dikurshme funksionale. 
Popullsia kryesisht merret me veprimtari 
shërbyese-hoteliere. Nga objektet e standardit 
shoqëror ka shkollën fillore, shtëpinë e kulturës, 
njësi tregtare etj. (Hasim Kryeziu)

SRedSKA. Trevë në pjesën jugore të Kosovës, 
ndodhet në Malet e Sharrit dhe shtrihet 
përgjatë rrjedhës së Lumëbardhit të Prizrenit, 
në mes të malit Oshlak në veri dhe Malit 
Sharr në jug. Relievin e përbëjnë malet e larta 
me forma akullnajore dhe të denudimit. Në 
këtë zonë, Lumëbardhi i Prizrenit ka prerë 
kanionin e tij mjaft pitoresk. Nëpër Sredskë 
kalon rruga që lidh Prizrenin me qafën e 
Prevallës, Brezovicën, Siriniqin dhe del në 
Fushën e Kosovës. Peizazhin e dominojnë pyjet 
dhe kullosat. Popullsia merret me blegtori dhe 
pylltari. Sredska ka një gjatësi prej 17.5 km 
dhe gjerësi 12.5 km. Jetojnë rreth dhjetë mijë 
banorë, pjesa më e madhe boshnjakë (80%), 
kurse pjesa tjetër shqiptarë (20%). Sredska ka 
gjithsej 13 vendbanime. (Selim Qevani)

SReJoVIQ (Srejović) dragoslav (1931-1996). 
Arkeolog serb, akademik, profesor universitar. 
Udhëhoqi shumë ekspedita arkeologjike të 
lokaliteteve parahistorike e antike në Serbi e 
Mal të Zi, pos Lepenski Virit mezolitik dhe 
Gamzigradit antik. Shkroi një sërë artikujsh 
shkencorë, dhjetëra katalogë e guida dhe 
20 monografi, në mesin e tyre: “Vorbulla e 
Lepenit” (1969), “Fjalor i mitologjisë greke 
dhe romake” (1979), “Leksikon i religjioneve 
dhe miteve të Europës së vjetër” (1992) etj. Në 
Kosovë hulumtoi vendbanimin shumështresor 
dhe nekropolin parahistorik në Karagaç te 
Zveçani, nekropolin parahistorik të Bërnicës së 
Poshtme dhe tumën tek “Arat e Çerkezit”, tek 
Ulpiana (shek. II-III). (Haxhi Mehmetaj)

SËRZeNTIQ Kërsta (Krsta Srzentić) (1926-). 
Aktor. Lindi në Mitrovicë, ku mbaroi shkollën 
fillore dhe të mesme. Në Tetarin Popullor 
Krahinor u inkuadrua nga viti 1959, ku realizoi 
një sërë rolesh, shumë prej tyre role kryesore 
ose dytësore. Prej tyre mund të veçohen rolet në 
shfaqjet: “Strofulla e ujkut”, “Zonja ministreshë”, 
“Familja e pikëlluar”, “Nuk martohem me pare”, 
“Zona Zamfirit” etj. Për punën e tij në teatër 
ka marrë çmime dhe mirënjohje. (Fadil Hysaj) 

STACIoNeT BeNeFICIARe. Institucione me 
karakter ushtarak të periudhës romake. Kishin 
për detyrë ruajtjen e rendit dhe të sigurisë së 
qytetarëve romakë, por lidheshin ngushtë edhe 
me zhvillimet e përgjithshme të ekonomisë 
në provincat romake, si dhe shqyrtonin 
kundërvajtjet e vogla. Mendohet se funksionin 
e njëjtë e ushtronin edhe në distriktet minerale 
dhe, në raste të veçanta, kryenin dhe funksionin 
e shërbyesve të inteligjencës në Perandorinë 
Romake. Beneficiarë ishin legjionarët me grada 
të larta. Në provincën e Mezisë së Epërme këta 
ishin në kuadër të Legjionit VII Klaudia dhe 
Legjionit IV Flavia. Deri nga fundi i shek. II 
është dëshmuar numër i vogël i stacioneve 
beneficiare. Dëshmitë më të hershme janë 
hasur në një nekropol të qytetit antik Sirmium 
(Mitrovica e Sremit), ku janë zbuluar 84 altarë 
të dedikuar nga konsularët beneficiarë të 
Panonisë së Poshtme (shek. I-II). Në Kosovë 
janë dëshmuar katër stacione beneficiare, në 
Dobruzhdë te Prizreni, Mitrovica, Ulpiana dhe 
Kaçaniku. Këto gjendeshin afër traseve të dy 
rrugëve kryesore: Lezhë-Nish (Lissus-Naissus) 
dhe trasesë që lidhte perëndimin e Ballkanit 
me Shkupin e Maqedoninë. Beneficiarët janë 
dëshmuar në Dardani deri në shek. III, ndërsa 
në provincat e tjera romake deri në shekullin 
IV. (Arianit Buçinca) 

STACIoNI RRUGoR I PoSLISHTËS. Sta-
cion rrugor në aksin rrugor Lissus-Naissus. 
Ndodhet rreth 5 km në jug të Prizrenit dhe 
u zbulua gjatë ndërtimit të segmentit rrugor 
të autostradës Vërmicë-Prishtinë, në anën 
e djathtë të saj (2010). Gjatë gërmimeve 
me karakter shpëtimi u evidentua objekti 
arkitektonik me disa anekse, njëri ambient 
stalle kuajsh dhe mbetjet e një therme të 
periudhës romake. Mbështetur në materialin 
e pakët arkeologjik, lokaliteti i takon shek. III-
IV. Sipas gjetjeve arkeologjike, pozicionit të 

vendbanimit, distancës që kishte me Therandën 
dhe Gabuleon, mund të supozohet se lokaliteti 
paraqet mbetjet e një stacioni rrugor të tipit 
mutationes. (Shafi Gashi)

STAdIUMeT e FUTBoLLIT. Në Kosovë 
ekzistojnë mbi 60 stadiume të futbollit, që 
frekuentohen nga futbollistët, disa prej të 
cilëve nuk i plotësojnë as kushtet elementare. 

Shumica prej stadiumeve të përdorshme 
kanë mungesë infrastrukture për t’i plotësuar 
kriteret ndërkombëtare. Stadiumi që deri diku 
i plotëson normat europiane është ai “Adem 
Jashari” në Mitrovicë. U ndërtua në vitin 1978, 
ndërsa më 2014 u rinovua tërësisht. Stadiumi 
i “Trepçës” është po ashtu më i madhi për nga 
kapaciteti, me 18,200 ulëse. Pastaj vjen ai i 
“Prishtinës” me 16,200 ulëse, i ndërtuar në vitin 
1951. Të ndërtuar që herët janë edhe stadiumi i 
“Flamurtarit” në Prishtinë, ai i “Besës” në Pejë, 
me kapacitet prej 8,200 ulëseve, pastaj stadiumi 
i “Lirisë” në Prizren “Përparim Thaçi” etj. Më 
2012 Ministria e Sportit e Kosovës mori vendim 
për rinovimin e 11 stadiumeve. Në të njëjtin 
vit Ministria e Sportit nisi ndërtimin e gjashtë 
stadiumeve të tjera ndihmëse, me një donacion 
të Komisionit Europian. (Leutrim Mustafa) 

SHTATMYLeR (Stadmüler) Georg (1909-
1985). Historian dhe albanolog. Lindi në Bü-
stadt të Hesenit (Gjermani). Studioi historinë 
gjermane, filologjinë klasike e orientale dhe 
historinë në Universitetin e Friburgut (1927-
1931). Udhëheqës i departamentit të historisë 
në Universitetin e Munihut dhe specialist i his-
torisë së Europës Lindore. U mor në veçanti 
me historinë e shqiptarëve, studioi prejardhjen 
e shqiptarëve dhe nxori tezën se prejardhja e 

shqiptare buronte nga 
rajoni i Matit. Teza e 
re e tij lidhet me gru-
pet kripto-religjioze të 
hapësirave të Ballkanit, 
në të cilat popullata u 
konvertua në fenë isla-
me. Në mesin e veprave 
të tij janë: “Studime mbi 
parahistorinë shqipta-

re” (1942), “Islamizimi te shqiptarët” (1950), 
“Besimet e vjetra pagane dhe krishterimi në 
Shqipëri”, “Këshilli kombëtar shqiptar nga viti 
1703” (1956) etj. (Edi Shukriu) 

STAFAJ Ardit (1980-). Kitarist dhe këngëtar i 
muzikës së lehtë. Lindi në Prishtinë. Shkollën 
e Ulët të Muzikës e kreu në Prishtinë, ndërsa 
Shkollën e Mesme të Muzikës në Tetovë. Më 
pas ndoqi studimet në Fakultetin e Muzikës 
në Prishtinë dhe u diplomua në drejtimin 
teorik-pedagogjik. Nga viti 1995 ka qenë aktiv 
në koncerte, festivale e spektakle muzikore 
të muzikës së lehtë. Deri më tani është fitues 
i të gjitha çmimeve nga zhanri që e ndjek pa 
ndërprerje. Gjatë afro dy dekadave ishte dhe 
vazhdon të jetë si udhërrëfyes për shumë artistë 
të rinj. Jeton e vepron në Gostivar. (Arnisa 
Rexhepi)

STANdARdeT KoSoVARe (SK). Doku-
ment i hartuar, i adoptuar, i miratuar dhe i 
publikuar nga Agjencia Kosovare e Standardi-
zimit (AKS) në përputhje me kërkesat e Ligjit 
për standardizimin nr. 03/L-144, dt. 30.9.2009. 
Standardet janë specifikime teknike, të cilat 
hartohen ose adoptohen me konsensus në ko-
mitete teknike me pjesëmarrjen e të interesuar-
ve dhe miratohen nga një organ i njohur stan-
dardizimi. Standardet në vetvete përmbajnë 
karakteristikat e kërkuara për një produkt, siç 
janë niveli i cilësisë, vetitë, siguria, përmasat, 
duke përfshirë edhe terminologjinë e simbolet, 
metodat dhe procedurat e provave e të anali-
zave, paketimin dhe etiketimin. Standardet i 
bëjnë projektimet, produktet dhe shërbimet 
më efektive, më të sigurta dhe më transparente. 
Ato i mbrojnë përdoruesit dhe konsumatorët 
dhe i bëjnë më të thjeshta shumë aspekte të 
jetës së tyre. Standardet janë dokumente vull-
netare. Ato bëhen të detyrueshme për zba-
tim, kur kjo gjë kërkohet nga aktet ligjore ose 
nënligjore, ose në kushtet e një kontrate midis 

shitësit e blerësit. Në vendin tonë kryesisht ad-
optohen dhe përdoren standardet ndërkom-
bëtare “ ISO” dhe standardet europiane “EN”. 
Gjatë adoptimit të tyre si standarde kosovare 
mbahet parasysh niveli teknologjik i arritur në 
vend dhe faktorë të tjerë. SK-të kanë të njëjtën 
vlerë për të gjithë personat fizikë dhe juridikë, 
vendës e të huaj, që ushtrojnë veprimtarinë e 
tyre në Kosovë. Standardet kontribuojnë ndjes-
hëm në rritjen ekonomike të vendit. Adoptimi 
i sa më shumë standardeve ndërkombëtare ISO 
dhe europiane EN ndikon në rritjen e cilësisë 
e të sigurisë së produkteve dhe njëkohësisht 
mënjanon barrierat teknike në tregti. AKS-
ja është institucion në varësi të Ministrisë së 
Tregtisë dhe të Industrisë. (Nebi Caka).

STANdARdI I JeTeSËS. Niveli i posedimit të 
të mirave materiale për të përmbushur nevojat e 
përditshme të jetesës te qytetarët e një vendi, të 
një rajoni apo të një shtrese shoqërore. Përfshin 
kategoritë si të ardhurat në dispozicion, 
punësimin, shkallën e varfërisë, gjatësinë e 
orarit të punës, inflacionin, qasjen në edukim 
dhe shëndetësi, qasjen në infrastrukturën dhe 
shërbimet publike, pushimet vjetore e javore 
të të punësuarve, cilësia e fondit të banimi 
dhe kushtet e banimet të të punësuarve, si 
dhe mënyrën e shfrytëzimit të kohës së lirë. E 
tërë kjo shprehet në vëllimin dhe strukturën 
e konsumit. Kohëve të fundit përfshihet në 
standardin e jetesës edhe cilësia e mjedisit 
(ujit, ajrit dhe tokës, në aspektin e shkallës së 
ndotjes). Pra, standardi i jetesës është i lidhur 
me cilësinë e jetesës së qytetarëve të një vendi. 
Banka Botërore ka futur në qarkullim një 
model ankete për matjen e standardit të jetesës, 
nëpërmjet së cilës gjenerohen të dhëna që 
bazohen në anketat e familjeve. Prej sa u tha më 
lart është vështirë të ndërtohet një tregues me të 
cilin do të shprehej niveli i standardit të jetesës 
në një vend. Megjithatë, produkti i brendshëm 
bruto dhe të ardhurat kombëtare për një banor, 
indeksi i zhvillimit njerëzor, lëvizja e kostos së 
jetesës dhe konsumit japin indikacione lidhur 
me standardin e jetesës. Kosova ballafaqohet 
me probleme lidhur me ngritjen e standardit 
të jetesës, deri në nivelet sa ato të marrin më 
tepër tiparet europiane për shkak të mundësive 
të kufizuara për punësim, varfërisë së lartë dhe 
zhvillimit të pamjaftueshëm të infrastrukturës 
dhe shërbimeve publike. (Muhamet Mustafa)

STANdARdIZIMI I ARSIMIT. Proces i 
përafrimit dhe i harmonizimit të standardeve 
të arsimit në Kosovë me standardet e arsimit 
në Bashkimin Europian. Ka të bëjë me mi-
ratimin e normave (standardeve) europiane 
dhe me arritjen e tyre në të gjitha dimensionet 
e arsimit, duke përfshirë sistemin e arsimit, 
shkallët e shkollimit, legjislacionin shkollor, 
arsimin e detyrueshëm, nivelet e kualifikimit 
profesional, kualifikimin e mësimdhënësve, 
kurikulën, mbështetur në kompetenca, alter-
tekstin, licencimin e mësimdhënësve, arsimin 
gjithëpërfshirës, akreditimin e arsimit të lartë 
etj., e gjithë kjo me qëllim të ngritjes së cilësisë 
dhe të efikasitetit të mësimit dhe të sistemit të 
arsimit, të krahasueshme me standardet euro-
piane. Në krye të këtij procesi gjendet Minis-
tria e Arsimit e Shkencës dhe e Teknologjisë e 
Kosovës. (Naser Zabeli) 

STANeCI Ali-Syla (1910-1947). Veprimtar i 
lëvizjes nacionaliste. Lindi në Preshevë. Shko- 
llën fillore e kreu në Preshevë. Emigroi në Shqi-
përi, në Elbasan. Pas kthimit nga Shqipëria, 
burgoset nga organet e Mbretërisë Jugosllave. 
Me të filluar Lufta e Dytë Botërore, arratiset 
nga burgu dhe kthehet në vendlindje. Merr 
pjesë na formacione ushtarake të quajtura 
“Kontraçeta”, të formuara nga pushtuesi bull-
gar. Pas konfliktit me drejtuesin malazias, Jag-
osh Janiqin, vazhdon aktivitetin ushtarak, duke 
formuar “kontraçetën” me shqiptarë. Bashkë-
punoi dhe udhëhoqi lëvizjen nacionaliste në 
Karadakun e Kumanovës. Në vitin 1943, nga 
kuvendi i kësaj lëvizjeje u zgjodh udhëheqës 
i shtabit në Stanec. Mori pjesë në tubimin e 
Mateçit (Kumanovë) më 9 shtator 1944, ku u 
zgjodh anëtar i shtabit ushtarak. Në vitin 1947 
likuidohet nga organet e OZN-ës në rrethin e 
Shkupit. (Ilir Zylfiu).

STANeCI Limon (1916-1991). Veprimtar i 
lëvizjes nacionaliste. Lindi në Preshevë. Studio 
në Fakultetin Juridik në Beograd. Ishte sekretar 
i Komitetit Qarkor të Lidhjes së Dytë të Prizrenit 
për Nënëprefekturën e Gjilanit (1943-1944). 
Gazetar në gazetën “Lidhja e Dytë e Prizrenit”. 
Raportonte për zhvillimet në frontin e Gjilanit. 
Pas okupimit bullgar u zgjodh nënprefekt i 
Preshevës. Ishte sekretar i Idriz Hajrullahut, 
gjykatës dhe kryeshef i Rrethit të Gjilanit. Pas 
luftës qëndroi në malet e Karadakut, ku më 
1947 dorëzohet. Gjykata e Qarkut në Gjilan 

i shqipton dënimin me vdekje, pushkatim 
(1947). Në gusht të vitit 1947, Presidiumi i 
Republikës Popullore Federative të Jugosllvisë 
vendimin e gjykatës e shndërron në 20 vjet 
burgim të rëndë. Vdiq në Preshevë. (Ilir Zylfiu)

STANISHIQ Petar (Stanišić) (1933-). Ekono-
mist, profesor universiteti. Lindi në Nikshiq, 
në Mal të Zi. Fakultetin Juridik e mbaroi në 
Shkup, studimet pasuniversitare në Beograd. 
Shumë vjet punoi në Fakultetin Juridik dhe 
Ekonomik të Universitetit të Prishtinës, pastaj 
ishte dekan në këto fakultete, ndërsa kreu 
edhe funksione me rëndësi në institucionet e 
Kosovës dhe të ish-Jugosllavisë në periudhën 
e autonomisë: anëtar i Komisionit Kushtetues 
të Kuvendit Krahinor i KSA të Kosovës, anëtar 
i Këshillit Ekonomik Federativ në kuadër të  
Këshillit Ekzekutiv Federativ, kryetar i Gjy- 
katës Ekonomike të Vetëqeverisjes, zëvendës-
guvernator i Bankës Popullore të KSA të 
Kosovës etj. Gjithashtu bënte pjesë në këshillat 
redaktuese dhe redaksitë e disa revistave 
profesionale të fushës së ekonomisë, që 
botoheshin në atë periudhë. Gjatë punës në 
Universitet botoi edhe një numër punimesh 
shkencore dhe profesionale dhe mori pjesë 
në shumë konferenca shkencore. (Selman 
Selmanaj)

STANTËRGU. Vendbanim xehetar-industrial 
i tipit të dendur në luginën e lumit Trepça, në 
anën e djathtë të lumit Sitnica, 7 km në verilindje 
të Mitrovicës. Shtrihet në lartësi mbidetare 
760-820 m, me zonën kadastrale prej 451 ha. 
Gjeneza dhe zhvillimi i këtij vendbanimi është 
e lidhur kryekëput me aktivitetin xehetar të 
“Trepçës”. Nga koha e mesjetës e deri në ditët 
tona njihet si lokalitet me xeheroren e plumbit, 
zinkut, arit dhe argjendit. Në vitin 1610 
njihej me emrin Trepça, që kishte 500 shtëpi. 
Kulmin e zhvillimit e arrin në shekullin XV, 
atëherë kur sasët dhe tregtarët e Dubrovnikut 
ndërtuan koloninë e tyre të njohur. Në fillim 
të shekullit XX xeherorja sërish përjetoi një 
zhvillim të hovshëm, kur në vitin 1924 bëhet 
pronë e kompanisë angleze “Trepça Minels 
Limited” me qendër në Londër. Në vitin 1981 
Stantërgu kishte 1,490 banorë, ndërsa sipas 
regjistrimit të fundit (2011) në të jetojnë 1,042 
banorë. Përmban karakteristika të rëndësishme 
urbane: godina banimi, objekte industriale 
të Trepçës, motelin, basenin olimpik etj. Ka 

shkollë 9-vjeçare, muzeun me lloje unike të 
mineraleve dhe të kristaleve, bibliotekën, 
shoqëri kulturore-artistike, shtëpi shëndeti dhe 
shumë objekte të tjera me rëndësi shoqërore. 
(Ibrahim Ramadani) 

STARoVA Luan (1941-). Romancier, poet, 
eseist. Lindi në Pogradec. Shkollën fillore, 
gjimnazin dhe studimet për gjuhë e letërsi 
frënge i kreu në Shkup. U doktorua në Zagreb. 

Në fillim punoi si ga-
zetar në një gazetë të 
rinjsh në Shkup, më 
pas, deri në pensionim, 
ishte profesor i letërsisë 
frënge në Universitetin e 
Shkupit. Ishte ambasador 
i ish-Jugosllavisë në Tu- 
nizi. Pas prishjes së Ju-
gosllavisë, qe ambasador 

i Maqedonisë në Paris. Veprat: “Kufijtë e 
pranverës” (1971), “Barrikadat e kohës” (1976), 
“Afrime” (1982), “Njerëz dhe ura” (1984), 
“Çelësi i Ballkanit” (1995), “Librat e babait” 
(1992), “Koha e dhive” (1993), Muzeu ateist” 
(1996) “Rruga e ngjalave” (1999), “Kthimi i 
Faik Konicës” (1999), “Një miqësi evropiane: 
F. Konica-G.Apoliner” (2001), “Kështjella prej 
hiri” (2002), “Erveheja” (2005), “Në kërkim të 
Elen Leibovic” (2008), “Dashuria e gjeneralit” 
(2008), “Ambasadat” (2009), “Ambasada të 
reja” (2009), “Ballkan babilonët”(2014). Me 
shkrime publicistike dhe eseistike Luan Starova 
filloi që nga fillimi i viteve shtatëdhjetë të 
shekullit të kaluar. Më vonë, nga fillimi i viteve 
nëntëdhjetë, Luan Starova për njëzet e pesë vjet 
po kompleton një sagë romanore të veçantë, 
fare karakteristike në letërsinë shqipe. Kjo sagë, 
që për temë kryesore ka fatin e një familjeje 
shqiptare, përkatësisht të familjes së vet, që 
shpërngulet nga vendlindja, Pogradeci, dhe 
vendoset në Maqedoni. Harku kohor brenda 
së cilës zhvillohet kjo sagë, që deri më sot ka 
katërmbëdhjetë romane të botuar, zhvillohet 
në një hapësirë, në fillim ballkanike, e më pas 
përtej kufijve të Ballkanit. Boshti i historisë 
së rrëfyer në këtë cikël narrativ është rruga, 
fati i një familjeje shqiptare që emigron nga 
vendlindja drejt hapësirave më frymëmarrëse 
dhe gjakimi i saj dramatik që sa për të lëshuar 
rrënjë në truall të ri, e sa për t’i mbajtur gjallë 
ato të origjinës. Kërkimi i një baraspeshe mes 
këtyre dy ngasjeve të brendshme, përkatësisht 

dy identiteteve prore të zgjuara dhe në çaste 
tunduese e agresive, të dhembshme, është 
tharmi kryesor që e përshkon rrëfimin-
autorrëfimin e birit të familjes. Është njëri 
nga shkrimtarët shqiptarë më të përkthyer në 
gjuhë të huaja, fitues i shumë çmimeve letrare 
ndërkombëtare dhe vendore. (Ali Aliu)

STAToVCI Ardita (1982-). Pianiste. Lindi në 
Prishtinë. Mësimet e para për piano i filloi në 
vendlindje. Në moshën 15-vjeçare u pranua 
në Mozarteum University në Salcburg, Austri. 

Kreu studimet pasuni-
versitare në vitin 2007 
në klasën e prof. Chris-
toph Lieske. A. Statovci 
studio me pedagogun e 
njour Menahem Pressler 
në “Indiana Univer-
sity” në Bloomington 
(2009). Ajo punoi edhe 
me pedagogët Boris Pe-

trushansky e Franco Scala në Itali. Pianiste me 
aktivitet të ngjeshur interpretues. Performoi në 
mbarë Europën, SHBA dhe në Azi. Koncerton 
edhe me orkestra të njohura si: Mahler Cham-
ber Orchestra, Mozart Orchestra (Bolonjë), 
Haydn Orchester (Bolzano), Wiener Sinfoniet-
ta, Kammerorchester (Bern) etj. Ka koncertuar 
edhe në Kosovë, duke u paraqitur me recit-
ale, por edhe me Orkestrën e Filarmonisë së 
Kosovës. Për punën e saj dhe arritjet ka marrë 
shumë mirënjohje e çmime: çmimin “Bösen-
dorfer” në garat Yehudi Menuhin Live Music 
Now në Salcburg, “Bösendorfer Prize” në Uni-
versitetin Mozarteum, në garat ndërkombëtare 
IBLA, në Itali etj. Është e nominuar si “Artistja 
e re Steinway” nga “Steinway & Sons”. Jeton dhe 
vepron në Vjenë. (Rreze Kryeziu-Breznica)

STAToVCI drita (1945-). Etnologe, hulu-
mtuese shkencore, profesoreshë universitare. 
Lindi në Gjilan, ku mbaroi shkollën fillore dhe 
të mesme. Kreu studimet universitare në degën 

e gjeografisë në Fakulte-
tin Filozofik të Uni-
versitetit të Prishtinës 
(UP). Studimet pasuni- 
versitare i kreu në Uni-
versitetin e Zagrebit dhe 
doktoratën e mbroj- 
ti më 1981 po në këtë 
universitet. Punoi në 

Odën Ekonomike të Kosovës, ndërsa më vonë 
u angazhua në Institutin Kosovar për Planifi-
kim Shoqëror dhe në Institutin e Historisë, si 
bashkëpunëtore shkencore (1972-1977). Më 
pas merr drejtimin e Seksionit të Etnologjisë 
në Institutin Albanologjik të Prishtinës. Kar-
rierën universitare e filloi si bashkëpunëtore 
në departamentin e historisë të Fakulteti Filo-
zofik të UP-së. Në vitin 2001 ishte iniciatore 
për themelimin e departamentit të etnologjisë 
në Fakultetin Filozofik të UP-së, të cilin e ud-
hëhoqi deri në vitin 2012. Ka publikuar numër 
të madh të artikujve shkencorë dhe disa vepra 
monografike: “Zhvillimi historik i zejtarisë dhe 
rëndësia e saj bashkëkohore për strukturën 
ekonomiko-shoqërore të KSA të Kosovës”, 
“Kërkime etnografike”, “Etnologjia flet”, “Vesh-
jet shqiptare të Kosovës”. Ishte aktive në peri-
udhën 1989-1991 në lëvizjen për pajtimin e 
gjaqeve. Për dy mandate (2001-2007) ishte de-
putete e Kuvendit të Kosovës. (Nita Luci)

STAToVCI ejup (1940-1999). Jurist, profe-
sor universitar. Lindi në Prugoc të Prishtinës, 
shkollën normale e kreu në Prishtinë, diplomoi 
dhe magjistroi në Fakultetin Juridik të Univer-

sitetit të Zagrebit, ndërsa 
doktoroi në Fakultetin 
Juridik të Universitetit 
të Lubjanës. Në vitin 
1980 u zgjodh profesor 
i rregullt në Fakultetin 
Juridik të Universitetit 
të Prishtinës (UP), ku 
ushtroi një sërë funk-
sionesh drejtuese dhe 

akademike. Qëndroi disa herë për hulumtime 
shkencore jashtë vendit, si në Universitetin 
e Harvardit, të Oksfordit dhe të Kembrixhit. 
Në nëntor të vitit 1991 u zgjodh rektor i UP-
së, duke dhënë kontribut të jashtëzakonshëm 
në organizimin e mësimit dhe instituciona-
lizimin e universitetit në kushtet e dëbimit 
të studentëve dhe profesorëve nga objektet e 
tyre, si dhe të dhunës së vazhdueshme poli-
core mbi këtë institucion. Si rektor i UP-së ai u 
dënua me burg nga regjimi i atëhershëm serb, 
për shkak se kundërshtoi uzurpimin e pronës 
së UP-së për ndërtimin ilegal të Kishës Orto-
dokse në hapësirat e kampusit universitar. Më 
pas u arrestua gjatë protestave studentore të 
1 tetorit 1997. Gjithashtu dha kontribut për  

ndërkombëtarizimin e UP-së, duke nxitur 
bashkëpunimin me universitete prestigjioze 
në fushën e studimeve dhe të specializimit 
të kuadrit universitar. Në këtë kohë UP-ja u 
pranua në Konferencën Europiane të Rek-
torëve. Qëndroi në postin e rektorit deri në 
dhjetor të vitit 1997. E. Statovci zhvilloi një ve-
primtari të pasur shkencore, me shumë pun-
ime të botuara në revista të ndryshme dhe 
me disa monografi shkencore: “Marrëdhëniet 
pronësore-juridike në sendet e paluajtshme në 
KSA të Kosovës” (1977), “Mbrojtja e pronë-
sisë” (1980), “Pronësia, origjina dhe zhvillimi” 
(1983), “E drejta e servituteve” (1985), “E drejta 
e pengut” (1988), “Të drejtat, liritë e njeriut dhe 
skllavërimi” (1999), dy prej të cilave të botuara 
edhe në gjuhën serbokroate. Për punën e tij 
shkencore dhe arsimore u dekorua me shumë 
çmime dhe mirënjohje. (Nerxhivane G. Dauti)

STATUSI JURIdIK I MARRËdHËNIeVe 
KoSoVË-Be. Deri në fund të vitit 2015, Kosova 
pati marrëdhënie kontraktuale me Bashkimin 
Europian (BE). Marrëdhëniet e rregullta, si me 
shtetet e tjera të Ballkanit Perëndimor nuk u 
vendosën, për shkak të mosnjohjes së Kosovës 
nga BE-ja si tërësi, si pasojë e kundërshtimit të 
5 shteteve anëtare që nuk e njohën Republikën 
e Kosovës. Për pranimin e anëtarëve të rinj 
kërkohet miratim njëzëri (konsensual) nga 
Këshilli Europian. Si pasojë, për dallim nga 
shtetet e tjera, BE-ja nuk aplikoi për Kosovën 
marrëveshjet, procedurat dhe mekanizmat 
standardë, si me një shtet sovran. BE-ja nuk 
hapi në Prishtinë zyrën e delegacionit të KE-së 
(më herët), as ambasadën e BE-së në Prishtinë 
(aktualisht), por vetëm zyrën e saj ndërlidhëse. 
Pas pavarësimit, Republika e Kosovës hapi 
vetëm ambasadën e saj në Belgjikë, por jo edhe 
misionin e saj diplomatik në BE. Pas vitit 2013, 
BE-ja bëri dy lëvizje në raport me Kosovën: 
së pari, në dokumentet e saj zyrtare nuk e 
trajtoi më Kosovën si “pjesë e Serbisë”, por as 
nuk e njohu si shtet të pavarur, duke përdorur 
te emri i Kosovës referencën se BE-ja “nuk 
prejudikon statusin e Kosovës” dhe, së dyti, më 
27 tetor 2015, BE-ja nënshkroi Marrëveshjen e 
Stabilizim-Asocimit me Republikën e Kosovës. 
(Blerim Reka.)

STATUTeT e QYTeTeVe MeSJeTARe. 
Përmbledhje dispozitash ligjore, sipas të cilave 
banorët e qyteteve rregullonin organizimin e 

tyre të brendshëm, duke respektuar shkallën 
e autonomisë, e cila ishte shprehur në mënyrë 
të qartë nga autoriteti suprem. Që në kohën 
e mesjetës së zhvilluar statutet u shfaqën në 
komunat autonome ose në komuna urbane 
në të gjithë Europën. Në traditën e statuteve 
perëndimore janë të rëndësishme statutet 
e Westminsterit (1275 dhe 1285), statuti 
Gloucester (1278) dhe statuti Quia emptores 
(1290), të lëshuar nga mbreti anglez Eduard I. 
Në hapësirat arbërore janë të njohur statutet 
e Buduas (shek. XIV), Danjës (1445), Drishtit 
(1397), Durrësit (1392), Shkodrës (1396), 
Tivarit (1330), Ulqinit (1330) etj. Lidhur më 
marrëdhëniet e afërta me këto hapësira janë 
të rëndësishme edhe statutet dalmate: Statuti 
i Korçullës (1214), i Kotorrit ( 1301, 1383, 
1420), i Raguzës (1272), i Zarës (1305) etj. 
Statute të veçantë janë shkruar për qytetet 
minerare, sidomos për ato të Kosovës, që 
konsideroheshin koloni të fuqishme raguzane, 
kotorrase etj. Ishte i njohur statuti i qytetit 
minerar të Novobërdës (1402/1403), të cilit 
më pastaj iu shtuan vetëm dispozitat shtesë në 
lidhje me qytetin e Novobërdës. Një tip tjetër i 
qyteteve autonome u zhvillua nën ndikimin e 
Bizantit, si Lipjani, Prizreni, Shkupi etj. Ndërsa 
qytete të tjera, si Peja, Prishtina dhe Vuçitërna 
konsideroheshin qytete autonome autoktone. 
(Jahja Drançolli)

STAVILeCI Blerim (1949-). Gazetar. Lindi 
në Prishtinë, ku mbaroi shkollën fillore dhe të 
mesme. Fakultetin e Shkencave Politike e kreu 
në Universitetin e Lubjanës. Në vitin 1974 nisi 
punën në “Rilindje”. Fillimisht punoi gazetar, 
kurse nga viti 1977 ishte redaktor, kryesisht i 
faqeve dhe i rubrikave politike. Në vitin 1998 
zgjidhet drejtor i gazetës “Rilindja”. Ndër 
vite ishte bashkëpunëtor i gazetave “Delo” e 
“Dnevnik” të Lubjanës dhe i revistës mujore 
“Medjunarodna politika” në Beograd etj. Në 
vitin 2000 u zgjodh kryeredaktor i gazetës 
“Dita”, pastaj redaktor i së përditshmes “Lajm” 
dhe redaktor në portalin “Koha.net” dhe nga 
viti 2014 në portalin “Lajmi.net”. Merret me 
përkthime nga gjuha sllovene në shqip dhe 
anasjelltas. (Zenun Çelaj)

STAVILeCI esat (1942 -2015). Jurist, profe-
sor universitar, akademik. Lindi në Gjakovë, 
ku kreu shkollimin fillor dhe të mesëm, ndër-
sa Fakultetin Juridik në Prishtinë. Studimet  

pasuniversitare i përfun-
doi në Fakultetin Juridik 
të Universitetit të Zagre-
bit, më pas vijoi me stu-
dimet e larta të së drejtës 
krahasimtare në Francë, 
Itali dhe Holandë. U 
doktorua në Fakultetin 
Juridik të Universitetit 
të Sarajevës (1974). Prej 

vitit 1965 punoi në Fakultetin Juridik të Prishti-
nës deri në pensionim. Nga viti 2000 u zgjodh 
anëtar i rregullt i Akademisë së Shkencave 
dhe të Arteve të Kosovës. Pos në Universitetin 
e Prishtinës, ligjëroi edhe në Universitetin e 
Tetovës, në Universitetin e Europës Juglindore 
në Tetovë dhe, si profesor-vizitor, në disa uni-
versitete të tjera. Ishte themelues dhe kryetar i 
Shoqatës për Teori dhe Praktikë Administra-
tive, autor i shumë librave nga kjo fushë dhe 
njëri ndër autorët më produktivë në fushën e 
shkencës juridike-kushtetuese dhe politike. Në 
fushën shkencore juridike u paraqit që në vitin 
1967, si pjesëmarrës në simpoziumin shken-
cor “Krahinat autonome në Jugosllavi”, dhe 
që atëherë, përreth gjysmë shekulli në shumë 
kumtesa dhe paraqitje publike do ta argumen-
tojë mbrojtjen e pozitës kushtetuese të Kosovës 
dhe avancimin e statusit të saj në ish-Jugoslla-
vi. Botoi edhe një numër librash autorialë dhe 
disa të tjerë si bashkautor, ndër të cilat: “Hyrje 
në shkencat administrative” (1997), “Nocione 
dhe parime të administratës publike, aspekte 
metodologjike dhe shqyrtime krahasimtare” 
(2005), “Shteti, shqyrtime të përgjithshme teo-
rike me vështrim rasti i Kosovës” (2008), “Fjal-
or shpjegues i termave administrativë” (2010), 
“Në mbrojtje të pavarësisë së Kosovës” (1998), 
“Vazhdimësia e mendimit për Kosovën dhe 
çështjen shqiptare” (2001), “Kosova dhe çësht-
ja shqiptare në udhëkryqet e kohës” (2005) etj. 
Në vitin 2013 u botua përmbledhja e veprave të 
tij në njëzet vëllime. Ishte laureat i shumë çmi-
meve dhe mirënjohjeve. (Blerim Reka)

STAVILeCI Masar (1935-2016). Studiues,  
përkthyes, profesor universiteti. Lindi në Gja-
kovë. Filloren e kreu në vendlindje, Shko-
llën Normale në Prishtinë, ndërsa studimet 
universitare në degën e gjuhës dhe të letër-
sisë frënge në Universitetin e Beogradit. 
Studimet pasuniversitare i vazhdoi në Za-
greb dhe Paris. Në universitetin e Prishti-

nës mbrojti tezën e doktoratës rreth ndiki- 
mit të iluminizmit francez në letërsinë e Ri-
lindjes Kombëtare Shqiptare. Në fillim punoi 
si mësimdhënës i gjuhës frënge në shkolla 
fillore dhe të mesme, më vonë u bë ligjërues 
në Fakultetin Ekonomik dhe Juridik dhe 
pastaj profesor i letërsisë frënge në degën e 
gjuhës dhe të letërsisës frënge në Fakultetin e 
Filologjisë të Universitetit të Prishtinës. U mor 
me kritikë dhe studime letrare, kryesisht të au-
torëve klasikë frëngë të kohës së iluminizmit. 
U mor edhe me përkthime. Veprat e botuara: 
“Iluminizmi shqiptar në Letërsinë e Rilindjes 
Kombëtare Shqiptare” (1990), “Tema letrare 
franceze” (1996), “Apologji e çështjes shqip-
tare”(1998), “Iluminizmi shqiptar” (2000), 
“Elemente të stilistikës letrare” (2005). (Kujtim 
Rrahmani)

STAVILeCI Musa (1948-). Inxhinier i ndër-
timtarisë, profesor universiteti. Lindi në Gja-
kovë, shkollën fillore e përfundoi në vendlindje, 
të mesmen në Prishtinë. Kreu studimet e larta 

në Fakultetin Teknik të 
Universitetit të Prishti-
nës (UP) (1974), ndërsa 
studimet e magjis-
traturës në Fakulte-
tin e Ndërtimtarisë të 
Universitetit të Zagre-
bit (1981). U zgjodh  
asistent në Fakultetin 
e Ndërtimtarisë dhe të 

Arkitekturës më 1972. Kreu specializimin në 
fushën e ndërtimtarisë në Moskë. Mbrojti di- 
sertacionin në Fakultetin e Ndërtimtarisë dhe 
të Arkitekturës të UP-së (1991), ku më pas u 
avancua në të gjithë titujt universitarë. Është 
autor i teksteve universitare: “Metoda e ele- 
mentëve të fundmë në mekanikën e stru- 
kturave”, “Teoria e strukturave-stabiliteti”, 
“Teoria e sistemeve sipërfaqësore” etj. dhe au-
tor e bashkautor i disa punimeve shkencore të 
botuara në Kosovë dhe jashtë saj. Ishte i an-
gazhuar si profesor në Fakultetin e Shkencave 
të Zbatuara të Universitetit të Tetovës. Kreu 
detyra të ndryshme në Fakultetin e Ndërtim-
tarisë dhe të Arkitekturës, ishte shef i katedrës 
teoria e konstruksioneve dhe dekan i këtij 
fakulteti (2004-2009). (Fetah Jagxhiu).

STeFANoVIQ-RAVASI Sllavoljub (Slavo-
ljub Stefanović-Ravasi) (1927-1996). Regjisor. 

ESAT STAVILECI

Lindi në Çaçak (Serbi). Kreu studimet për regji 
në Akademinë e Arteve në Beograd. Më 1952 
punësohet në Teatrin Popullor Krahinor në 
Prishtinë. Në këtë teatër ka bërë regjinë e disa 
shfaqjeve teatrore me trupën e dramës serbe 
dhe shqipe, si: “Të gjithë bijtë e mi”, “Ruj Bllaz”, 
“Njeriu i cili nuk ka ekzistuar”, “Pa të tretin”, 
“Tartufi”, “Menaxheria e qelqtë”, “Mësimi”, 
“Nëna Kurajë” etj. Krahas regjisë, luajti edhe si 
aktor në shfaqje dhe në role të ndryshme. Më 
1958 u kthye në Beograd, ku deri në vitet ’90 
bëri regjinë e shumë dramave dhe serialeve 
televizive. Më 1994 u rikthye në Teatrin 
Popullor Krahinor në Prishtinë, ku bëri regjinë 
e shfaqjes “I ndjeri” të B. Nushiqit. Njihet edhe 
si autor i disa skenarëve. Gjatë viteve ’90 punoi 
edhe në përgatitjen e regjisorëve të rinj serbë 
në Televizionin e Prishtinës. Vdiq në Beograd. 
(Bekim Lumi)

STeLA dARdANe. Kategori e monumentit 
mbivarror. Për stelat dardane dihet vetëm 
nga periudha romake dhe ato kanë vlerë të 
madhe për studimin e artit dhe të arkitekturës 

mbivarrore te dardanët. Punimi i monumenteve 
mbivarrore në gur nis pas pushtimeve romake 
dhe me depërtimin e kulturës romake, kur 
banorët vendës i përvetësuan dhe i punuan 
këto monumente për nevojat e tyre, duke u 
dhënë në këtë mënyrë një karakter provincial 
iliro-romak. Pjesa më e madhe e tyre u takon 
gjetjeve të rastit. Është karakteristike se me 
tipat, stilin dhe motivet e tyre stelat e kësaj 
treve, që nga rajoni i Shkupit, Kumanovës dhe 

Pollogut e deri te hapsira e Nishit, Aleksincit, 
Knjazhevcit dhe e Ravnës përbëjnë një tërësi 
më vete brenda provincës së Mezisë së Epërme, 
duke u ndarë nga ato të pjesës veriore të saj. 
Ky tip stelash është quajtur “dardan”, i cili është 
mbizotërues dhe gati i vetmi sidomos në pjesën 
qendrore (Kosovë) dhe veriore dardane. Këto 
stela përbëhen nga tri komponente kryesore: 
1. fusha relievore (nishes, edikulës), në pjesën 
më të madhe harkore dhe me figurat e të 
ndjerëve apo edhe me përkushtuesit e tyre; 
2. fusha mbishkrimore e profiluar; dhe 3. 
xokolini, zakonisht të pakornizuar, në qendër 
të të cilit qëndron vazoja me dy vegje (amforë, 
kantar, krater), prej nga në të dy anët dalin 
në kornizë degët e hardhisë me vile, të urthit 
apo kombinimi i këtyre të dyjave. Degët 
qarkojnë tërë monumentin në faqen e parme. 
Ky lloj stelash, për dallim nga pjesa tjetër e 
provincës së Mezisë së Epërme ku ndeshet 
më pak, është mjaft i pranishëm në trevat 
fqinje ilire, siç janë disa lokalitete në brendi të 
provincës së Dalmacisë, si në trevën e Plevles, 
me koncentrim në Komin (Municipium S...), 
Prijepole dhe Beranë. Megjithatë, numri më i 
madh i tyre është zbuluar në trevën e Kosovës 
dhe në luginën e Timokut e të rrjedhës së 
poshtme të Moravës Jugore: Timak Minus dhe 
në territorin e Naisit. Përjashtim bën territori 
i Scupit, ku gjendet më pak dhe ku kanë qenë 
të fuqishme ndikimet nga Azia e Vogël dhe 
Greqia dhe ku janë të pranishme edhe stelat 
me ballinën trekëndëshe dhe ato me fushë 
relievore pesëkëndëshe, prej nga barten edhe 
në trevën e Kosovës. Për këtë arsye burimi i 
këtij motivi, në funksion të kornizës dekoruese, 
më me siguri kërkohet në Kosovë, në qendrën 
e territorit dardan. Domethënia simbolike e 
hardhisë së rrushit dhe e urthit është e qartë, 
se janë atributet kryesore të Dionisit, që tregon 
se në Dardani ka qenë mjaft i përhapur kulti 
i kësaj perëndie, nën të cilin fshihet perëndia 
vendëse e plleshmërisë, e afërt me Dionisin, 
me të cilin edhe është barazuar.
Pa marrë parasysh ndikimet nga jashtë, arti 
plastik i këtyre stelave ndërlidhet me traditën 
ilire, ku në të shumtën e rasteve relievi 
përmban vija të qarta të ndikimit të punimit në 
drugdhendje. Kjo vërehet më së miri te bust-
portretet, te të cilat në mënyrë të veçantë është 
shprehur karakteri autokton dhe ku mbizotëron 
relievi i sheshtë dhe linear. Njëherësh, te 
shumica e tyre vërehet një realizëm skematik 

me një dozë shtangimi. Ky stil nuk është i 
pranishëm vetëm te stelat e trevës dardane, 
por edhe në trevat e tjera ilire, sidomos në 
brendi të provincës së Dalmacisë, ku analogji 
më e afërt ndeshet te stelat e Plevlës, te të cilat 
edhe figurat e të ndjerëve janë paraqitur vetëm 
në trajtë bust-portreti. Prania e fortë lokale 
veçanërisht shihet në veshjen e gruas, e cila 
më së shumti i bën rezistencë ndikimit romak. 
Pjesa më karakteristike e kësaj veshjeje është 
shamia dhe lidhësja për flokë nën të, kurse 
nga stolitë qaforja me tri medaljone, që është 
veçanti e trevës së Kosovës. Prodhimi i këtyre 
stelave u zhvillua nga mesi i shek. II - mesi i 
shek. III, por zgjati deri në fund të shek. III. 
Shfrytëzuesit e këtyre stelave kanë qenë banorë 
vendës, pa të drejta qytetare, ose banorë me të 
drejta qytetare romake, siç shihet prej emrave 
të tyre vetjakë, kurse pjesa tjetër ishin trakas, 
italikë, grekë dhe nga Azia e Vogël. (Exhlale 
Dobruna-Salihu)

STIPÇeVIQ Aleksandër (Stipčević Alek-
sandar) (1930-2015). Arkeolog, ilirolog, alba-
nolog. Lindi në Arbanas të Zarës (Kroaci), 
shkollimin fillestar e kreu në Zarë dhe më 1954 

diplomoi në arkeologji 
në Fakultetin Filozofik 
të Universitetit të Zagre-
bit. Më 1977 doktoroi në 
Fakultetin Filozofik të 
Zarës. Studioi artin dhe 
religjionin e ilirëve, bib-
liografinë dhe historinë 
e librit dhe të bibliote-
kave. Shkroi sintezën e 

parë mbi artin ilir dhe sintezën për ilirët, e cila 
përjetoi 9 botime në kroatisht, anglisht, shqip 
dhe italisht; shkroi për arbëreshët e Zarës dhe 
botoi një sërë shkrimesh në gjuhë të ndryshme. 
Fillimisht punoi në Muzeun Arkeologjik dhe 
në Institutin e Shkencave Historike në Zarë, 
pastaj në Bibliotekën Nacionale dhe Universi-
tare të Zagrebit (1957), udhëhoqi Bibliotekën e 
Akademisë së Shkencave dhe të Arteve (JAZU, 
1974) dhe ishte kryeredaktor i “Leksikonit bio-
grafik kroat” të Entit Leksikografik “Miroslav 
Kërlezha”. Në vitet 1970-1973 ligjëroi lëndën 
hyrje në arkeologji në Fakultetin Filozofik të 
Prishtinës, ndërsa në Universitetin e Zagrebit 
historinë e librit dhe të bibliotekave. Më 1987 
u zgjodh profesor ordinar i Universitetit të 
Zagrebit, ku punoi deri në pensionim (1997). 

Drejtoi katedrën për bibliotekari (1987-1996) 
në Fakultetit Filozofik në Zagreb, ishte kryetar 
i Shoqatës së Bibliotekarëve të Kroacisë etj. Në 
vitin 1983 u zgjodh anëtar i jashtëm i Aka-
demisë së Shkencave dhe i Arteve të Kosovës. 
Botoi shumë vepra, ndër të cilat veçojmë: “Arti 
tek ilirët” (1963), “Ilirët” (1966; shqip: 1967), 
“Bibliographia Illyrica” (1967), “Ilirët, historia, 
kultura, jeta” (1974), “Simbolet e kultit tek il-
irët” (1981), “Historia e librit” (1985), “Inter-
pretime albanologjike” (1994) “Fati i librit” 
(2000), “Kultura tradicionale e arbëreshëve të 
Zarës” (2013) etj. Librat e tij u përkthyen dhe 
u botuan në disa gjuhë, përfshirë edhe gjuhën 
shqipe, në Prishtinë dhe në Tiranë. Ishte laureat 
i shumë mirënjohjeve dhe dekoratave, ndër të 
cilat edhe i Medaljes së Artë “Naim Frashëri ” 
dhe dekoratës “Skenderbeg”, akorduar nga 
presidenti i Shqipërisë. (Edi Shukriu)

SToJANoVIQ (Stojanović) Radosav (1950-).  
Shkrimtar i letërsisë serbe nga Kosova, gazetar. 
Lindi në Parunovac afër Krushevcit (Serbi). 
Studioi gjuhën serbokroate dhe letërsinë ju-
gosllave në Universitetin e Prishtinës. Ishte 
mësimdhënës në gjimnazin e Prishtinës dhe 
më pas gazetar, redaktor dhe kryeredaktor 
i gazetës “Jedinstvo”. Botoi librat me poezi: 
“Dorëshkrimi hidhur” (1982), “Shkolla e 
djallit” (1988), “Spiranca” (1993), “Dridhje” 
(2007), “Trashëgimia” (2014), “Po të kishte 
dashuri” (2015) etj. Botoi edhe një sërë përm-
bledhjesh me tregime dhe romane: “Shartimi i 
egër” (2002), “Hëna e anijes” (2005) etj. Mori 
disa çmime për veprën e tij letrare. (Ismet  
Markoviq)

SToJANoVIQ (Stojanović) Trajko (1934-
2002). Grafist, piktor dhe skenograf. Lindi 
në Prishtinë. Kreu Shkollën e Mesme të Artit 
në Pejë (1954), ndërsa Akademinë e Arteve 
Figurative në Beograd (1958). Në periudhën 
1961-1971 punoi si skenograf në Teatrin 
Popullor të Prishtinës. Më pas, deri në vitin 
1974, ishte skenograf në Teatrin Jugosllav të 
Dramës në Beograd, pastaj krijues i lirë deri në 
fund të jetës. U mor kryesisht me grafikë. Për 40 
vjet krijimtarie la pas mbi 600 fletë grafike, me 
teknikën e akuatintës dhe me kolorit bardhezi. 
Preokupim i tij krijues ishin manastiret dhe 
temat kishtare. Që pas mbarimit të shkollës së 
mesme deri në fund të karrierës, organizoi 25 
ekspozita personale dhe mori pjesë në shumë 

ekspozita kolektive. Ishte fitues i një sërë 
çmimesh profesionale në Kosovë dhe në Serbi. 
Vdiq në Beograd. (Fatmir Krypa) 

SToZHINIQ (Stožinić) Svetomir (1925-). 
Mjek, internist, kardiolog, profesor universiteti, 
akademik. Lindi në Priboj të Malit të Zi. 
Kreu studimet në Fakultetin e Mjekësisë në 
Beograd (1957), ku gjithashtu specializoi dhe 
mbaroi studimet pasuniversitare nga lëmi i 
kardiologjisë (1967). Pas specializimit punoi 
si shef i repartit të internistikës në Spitalin 
Rajonal në Mitrovicë. Me hapjen e Fakultetit 
të Mjekësisë në Prishtinë, kaloi në Klinikën e 
Sëmundjeve të Brendshme, ku për shumë vjet 
ishte edhe drejtor. Mbrojti tezën e disertacionit 
të doktoratës në Beograd në vitin 1975. I 
mori të gjithë titujt akademikë në Fakultetin e 
Mjekësisë në Prishtinë. Kaloi në Universitetin e 
Beogradit, si profesor i Fakultetit të Mjekësisë. 
Është anëtar i Akademisë së Shkencave të 
Serbisë dhe anëtar i jashtëm i akademive 
ruse dhe bullgare. Publikoi shumë punime 
shkencore, tekste universitare dhe monografi. 
(Ahmet Brovina)

STRABoNI. Gjeograf dhe historian grek. 
Lindi rreth vitit 63 p. e. r. dhe vdiq rreth vitit 20 
në Amasia të Pontit (Turqi). Pos tjerash, shkroi 
veprën më të njohur me titull “Gjeografia”, e 
cila përbëhet nga 17 libra. Gjatë shkrimit u 
mbështet në veprat e autorëve para tij, siç ishin 
Artemidori,  Eratosteni, Apollodori etj. dhe në 
vrojtimet që i bëri pas udhëtimeve në Europë, 
Azi dhe Afrikë. Shkrimet e Strabonit janë 
burime të rëndësishme edhe për historinë dhe 
gjeografinë e trojeve ilire dhe dardane. Straboni 
është i pari që jep informacione mbi lokalizimin 
e dardanëve. Duke përshkruar shtrirjen 
territoriale të Peonisë, vë në pah faktin se ajo 
ndodhej në fqinjësi me Dardaninë. Ai përmend 
edhe disa fise që jetonin brenda këtij territori 
(Dardanisë) të njohur si galabrët dhe thunatët. 
Dardanët nga Straboni përmenden në kontekste 
të ndryshme, varësisht nga ngjarjet dhe 
përfshirjen e dardanëve në to. Ai flet në veçanti 
për mënyrën e të jetuarit të dardanëve, për artin, 
për muzikën dhe instrumentet që ata përdornin. 
Në mesin e shumë qyteteve të rëndësishme të 
kohës ai e veçon edhe Damastionin, por pa e 
specifikuar vendndodhjen e saktë të tij, mbetjet 
e të cilit pjesa më e madhe e studiuesve modern 
janë të mendimit se duhet kërkuar në territorin 

e dikurshëm të Dardanisë. (Emine Kalaja-
Hajdari)

STRATeGU. Person që kishte funksion të 
lartë ushtarak ose funksion të lartë në shoqëri-
në civile të Perandorisë Bizantine. Bashkë me 
emërtimin strateg, ishin në përdorim edhe 
emërtimet monostrateg dhe hipostrateg. Në hi-
erarkinë e organizmit ushtarako-administrativ, 
strategu shfaqet që nga shek. VII, me riorga-
nizimin e ushtrisë bizantine. Funksioni i tij 
ishte ekuivalent me rangun e guvernatorit su-
prem të një province, i cili mbante kontakte të 
drejtpërdrejta me perandorin bizantin. Kom-
petencat e strategut ishin të mëdha dhe ato 
shprehnin dominimin e autoriteteve ushtarake 
në raport me ato civile. Në gjysmën e parë të 
shek. X strategu filloi të humbë rëndësinë e 
mëparshme. Zgjerimi i Bizantit në brendësi të 
Ballkanit do të vazhdojë me sukses pas fitoreve 
mbi shtetin e Bullgarisë, përkatësisht të Maqe-
donisë (1014-1018), kështu që do të krijohen 
njësi të tjera më të mëdha ushtarako-adminis-
trative në këto zona, të cilat nuk kryesoheshin 
më nga strategët, por nga duka ose katepani. 
Megjithatë, pikërisht në këtë kohë përmendet 
edhe strategu i Shkupit, i cili administronte 
provincën e Dardanisë. Me reformat e dinastisë 
Komnene strategu kishte humbur rëndësinë që 
kishte. Në cilësi të regjentit provincial për herë 
të fundit strategu përmendet në vitin 1124. Në 
burime tregimtare, ndërkaq, përmendet deri 
në rënien përfundimtare të Perandorisë Bizan-
tine. (Hamdi Mediu) 

STReHIMoReT. Institucione të përkujdesjes 
sociale dhe edukative për strehim të përkohshëm 
ose afatgjatë të njerëzve në nevojë. Këtu bëjnë 
pjesë strehimoret për fëmijë që janë viktima të 
dhunës në familje dhe kanë nevojë për mbrojtje 
dhe shërbime të tjera. Strehimore të tilla ka në 
Gjakovë, Gjilan, Mitrovicë, Pejë, Prishtinë dhe 
Prizren. Këto institucione u ofrojnë viktimave 
strehim, ushqim, veshmbathje, përkujdesje 
shëndetësore, këshilla psiko-sociale, aktivitete 
artistike, sportive, arsim profesional për 
t’u inkuadruar në jetë dhe në punë etj. Ato 
organizojnë edhe veprimtari sensibilizuese në 
mjedise të ndryshme sociale për vetëdijesimin 
e qytetarëve kundër dhunës në familje dhe 
në shoqëri. Në Kosovë ka edhe strehimore të 
tjera, siç janë edhe shtëpitë (azilet) e pleqve, si 
qendra për strehimin e qytetarëve të moshës së 

tretë, të cilët, për shkaqe të ndryshme, janë të 
detyruar të strehohen në institucione të tilla të 
përkujdesjes sociale. (Majlinda Gjelaj) 

STReLLCI Riza (1904-1947). Mbledhës i 
folklorit dhe këngëtar, nismëtar i përhapjes së 
librit shqip në Kosovë. Lindi në fshatin Tërbufc, 
afër Janjevës. Ishte një krijues dhe rikrijues i 
këngëve të njohura historike. Në vitin 1945 u 
bë anëtar i Lëvizjes Nacional-Demokratike 
Shqiptare dhe mori pjesë në Kongresin e 
Lipovicës (1946). Për këtë arsye u burgos dhe 
vdiq në Burgun e Nishit më 1947. Riza Strellci 
ishte rapsod popullor, që këndoi nëpër oda, por 
shkroi edhe vjersha me tematikë sociale. Ishte 
edhe mbledhës i këngëve epiko-historike. Një 
pjesë e trashëgimisë së tij poetike në frymën e 
këngëve popullore u botua si vepër e veçantë 
nën përkujdesjen e folkloristit Halil Kajtazi. 
(Vlorë Fetaj-Berisha)

STReZoCI. Fshat në komunën e Kamenicës, 
13 km në veriperëndim të qendrës komunale. 
Shtrihet në rrjedhën e epërme të lumit Krivareka. 
Në regjistrimin e fundit (2011) u evidencuan 
267 banorë, kundrejt 418 banorëve që kishte 
në vitin 1948. Deri në vitet ‘90 të shekullit të 
kaluar veprimtari kryesore ekonomike ishte 
xehetaria. Shumë banorë të këtij vendbanimi 
ishin të angazhuar në xeheroren e magnezitit. 
Tani veprimtari kryesore janë pylltaria dhe 
blegtoria. (Muhamed Kallaba). 

STRUGA (dibra) Ali Murteza (1878-1937). 
Mjek, atdhetar. Lindi në Dibër, shkollën fillore 
dhe të mesme i kreu në Strugë. Kreu studimet 
në Universitetin Francez të Mjekësisë në 
Stamboll (1910). Pas diplomimit u kthye në 
Strugë, ku ushtroi profesionin e mjekut dhe 
njëkohësisht hapi farmacinë e tij. Në vitin 1912 
u zgjodh delegat i Strugës për në Kuvendin e 
Vlorës, ku firmosi Deklaratën e Pavarësisë. 
Në vitin 1920, përsëri si delegat i Ohrit dhe i 
Strugës mori pjesë në Kongresin e Lushnjës. 
Më pas ka qenë drejtor i spitalit të Peshkopisë 
(1930-1934). Në vitin 1934 u dërgua në Kavajë, 
më vonë në Lushnjë, Elbasan dhe në fund në 
Lezhë. Në vitin 1935 e transferuan me punë në 
Tiranë, ku vdiq disa muaj para 25-vjetorit të 
shpalljes së Pavarësisë. (Isuf Dedushaj)

STRUKTURAT e PoPULLSISË. Tërësia e  
njerëzve që përbëjnë popullsinë është he-
terogjene si në aspektin përmbajtësor, ashtu 

edhe në atë statistikor. Vetë individët dallojnë 
midis tyre nga shumë veçori, si: mosha, gjinia, 
gjendja materiale, statusi social, profesioni, 
niveli i arsimimit dhe një sërë veçorish të 
tjera individuale. Popullsia e Kosovës ka 
specifikat e veta, sa i përket strukturës. Sipas të 
dhënave të regjistrimit të vitit 2011, në Kosovë 
jetojnë 874,814 meshkuj dhe 863,588 femra, 
apo 50.3% meshkuj dhe 49.7% femra. Sipas 
strukturës së moshës, në Kosovë dominojnë 
grupmoshat e reja, me bazë të zgjeruar të 
piramidës së popullsisë sipas moshës. Numri 
i përgjithshëm i popullsisë nën moshën 6 vjeç 
është 179,648 banorë, apo 10.3 % e popullsisë së 
përgjithshme. Struktura arsimore e popullsisë 
së Kosovës dallohet për një sërë veçorish: 
numri i personave me shkollim të lartë dhe 
superior është 116,912, apo 8.2% e popullsisë 
së përgjithshme mbi 10 vjeç; me shkollim 
të mesëm të lartë janë 427,905 banorë, ose 
29.94%; me shkollim të mesëm të ulët janë 
501,617 banorë, ose 35.10%; me shkollim fillor 
janë 245,552 banorë, ose 17.18%, ndërsa numri 
i popullsisë pa arsimim formal është 82,188 
banorë, ose 5.75% e numrit të popullsisë së 
përgjithshme mbi 10 vjeç. (Hazer Dana)

STUBLLA Shemsije (1966-). Basketbolliste. 
Lindi në Prishtinë, ku kreu shkollimin fillor 
dhe të mesëm. Kreu studimet për gjuhë dhe 
letërsi angleze në Fakultetin e Filologjisë 
të Universitetit të Prishtinës. Karrierën si 
basketbolliste e nisi te KB “Universiteti” në 
vitin 1981, ku luajti për Prishtinën deri në vitin 
1989. Në vitet vijuese e vazhdoi karrierën në 
Slloveni, në fillim te KB “Marles” në Maribor 
(1989-1993), pastaj te KB “Odeja Marmor” 
të Shkofja Llokës (1994-2001). U licencua si 
trajnere për kategoritë e reja në Fakultetin për 
Kulturë Fizike në Lubjanë (2007). Punoi edhe 
si trajnere në basketboll te skuadra “Triglav” e 
Kranjit (2007-2008). (Leutrim Mustafa)

STUBLLA. Fshat në lindje të Vitisë, rreth 
16 km nga qendra komunale. Shtrihet në 
trekufirin Kosovë-Serbi-Maqedoni. Ka lidhje të 
mira rrugore me qendrën komunale të Vitisë. 
Është vendbanim i tipit të shpërndarë, në 
lartësi mbidetare 700-800 m. Është vendbanim 
i vjetër, që e dëshmojnë gjetjet e shumta 
arkeologjike. Stublla si vendbanim përmendet 
edhe në defterin kadastral të vilajetit Vëllk të 
vitit 1455, ndërsa me emrin Stuba përmendet 

në defterin kadastral të sanxhakut të Vushtrrisë. 
Derisa në vitin 1948 kishte 751 banorë, në vitin 
2011 kishte 1,128 banorë. Popullsia merret me 
bujqësi dhe blegtori. Ka shkollën 9-vjeçare, 
stacionin shëndetësor, shtëpinë e kulturës, 
muzeun, disa njësi tregtare etj. (Shpend Agaj)

STUdeNÇANI. Fshat në komunën e Su-
harekës, 5.5 km në perëndim të qytetit. Shtrihet 
në bregun e djathtë të lumit Toplluha, në lartësi 
mbidetare 350-450 m. Është vendbanim i tipit 
të dendur. Shtrihet pranë rrugëve Suharekë-
Mamushë dhe Suharekë-Rahovec. Është vend-
banim i lashtë, që dëshmohet nga gjetjet e 
ndryshme arkeologjike (pllakë mermeri me 
reliev, vegla puna, mulli etj.). Është gjetur edhe 
një pitos i periudhës romake. Mes dy luftërave 
botërore në fshat kishte kolonë serbë, të cilët 
u shpërngulën pas Luftës së Dytë Botërore. Në 
vitin 1948 kishte 169 shtëpi me 1,172 banorë, 
kurse sipas regjistrimit të vitit 2011, në këtë 
vendbanim ishin të pranishëm 3,311 banorë. 
Një numër i konsiderueshëm jeton jashtë 
Kosovës. Dikur vendbanimi shtrihej rrëzë 
kodrës Grab, ndërsa sot shumë shtëpi të reja 
janë ndërtuar në rrafshin aluvial të Toplluhës. 
Ka funksionin e bashkësisë lokale për vend-
banimet përreth. Popullsia merret kryesisht 
me bujqësi, vreshtari, ndërtim etj. Ka shkollë 
9-vjeçare, qendrën e mjekësisë familjare, njësi 
të tregtisë, njësi për prodhimin e materialit 
ndërtimor etj. (Valbon Bytyçi) 

STUdeNICA Myrteza (1947-2011). Gazetar. 
Lindi në Pejë, ku kreu shkollën fillore dhe të 
mesme. Studimet i nisi në Fakultetin Filozofik 
të Universitetit të Beogradit, ndërsa i përfundoi 
në Universitetin e Prishtinës. Punën e gazetarit 
e nisi në “Rilindje” më 1972, pastaj e vazhdoi në 
“Bujku”, deri në mbylljen e kësaj gazete. Është 
autor i disa librave për lojën e shahut “Shah” 
(1988), pastaj “Abetarja e shahut” (1997) dhe 
“Rregullat e shahut” (1998), i revistës “Gazeta 
e shahut “ (1997) dhe i librit “Shqiptarët dhe 
hebrenjtë” (1997), në të cilin u përfshi edhe 
një fjalor shqip-hebraisht. Ishte anëtar dhe 
themelues i Komitetit Kosovar-Hebraik dhe 
i shoqatës rajonale të shahut në Prishtinë. 
(Zenun Çelaj)

STUdIMeT dIAKRoNIKe TË SHQIPeS. 
Studimet e ndryshimeve gjuhësore nëpër 
kohë në rastin e shqipes kanë qenë shumë të 

rëndësishme qysh nga fillimet e studimeve 
krahasuese (te F. Bop, R. Rask), kur u vunë 
themelet e vendosjes shkencore të shqipes 
brenda grupuit të gjuhëve indoeuropiane. 
G. fon Han më vonë u mor me aspekte të 
ndryshnme të historisë së gjuhës shqipe, 
ashtu si F. Mikloshiç e të tjerë. Qe G. Majeri 
ai që i shpuri më tej studimet diakronike të 
shqipes, qoftë në fushën e fonetikës historike, 
të gramatikës historike, apo të etimologjisë. Më 
tej ndihmesa me peshë në fushën diakronike 
solli H. Pederseni, ndërsa N. Jokli bëri një 
sintezë të re, duke i shpënë ato ndjeshëm 
përpara, sidomos në fonetikë dhe në etimologji. 
Studimet diakronike të shqipes janë ndjekur 
në kuadër të studimeve krahasimtare dhe më 
vonë të historisë së gjuhëve indoeuropiane. 
Janë shquar ndihmesat e autoriteteve si H. 
Bariq, P. Skok, V. Cimohovski, A. Desnickaja, 
E. P. Hamp, C. Taliavini, M. Huld, V. Orel, S. 
Man, etj. Në kohët e vona ndihmesa kanë sjellë 
G. Klingenschmitt, Shumaher, J. Macinger etj. 
Në traditën shqiptare janë shënuar depërtime 
në studimet diakronike qysh herët me Dh. 
Kamardën në sh. XIX, pastaj M. La Piana e 
studiues të tjerë arëbreshë. Në kohën tonë tek 
arbëreshët e Italisë është krijuar një shkollë 
e studimeve tekstore e filologjike, ku, pas F. 
Solanos, M. Schiambras, shquhen F. Altimari 
dhe M. Mandalà. Altimari është marrë dhe me 
studime në fushën e historisë gramatikore. Në 
albanologjinë shqiptare ballkanike qysh herët 
shquhet ndihmesa e A. Xhuvanit, ndërsa me 
shfaqjen në skenën e studimeve të tilla të E. 
Çabejt ato morën një dimension dhe zhvillim të 
ri. Çabej ka bërë një sintezë të re për historinë e 
përgjithshme të gjuhës shqipe dhe për raportet 
e saj me gjuhët e tjera indoeuropiane, në një 
anë, dhe ballkanike, në anën tjetër. Na ka dhënë 
fonetikën e parë historike të shqipes me shumë 
raporte të reja, duke vendosur një standard të 
ri në këto studime. Ka bërë dhe studime për 
morfologjinë historike, me depërtime serioze 
me veprën për shumësin e singularizuar. Çabej 
ka bërë studimet më të gjera etimologjike për 
shqipen dhe ka hartuar fjalorin etimologjik. 
Në studimet e gjuhës së shkruar ai ka vendosur 
standarde të reja në filologjinë shqiptare me 
veprën për Buzukun dhe me botimin kritik 
të “Mesharit”. Çabej mbetet studiuesi më i 
rëndësishëm i çështjeve të fazave të hershme 
të shqipes, të prejardhjes së saj dhe të vendit 

të saj në kuadrin indoeuropian. Studime të 
rëndësishme diakronike në Shqipëri ka lënë 
M. Domi, sidomos në fushën e morofologjisë 
historike, ku gjithashtu një nyjë të posaçme 
e përbëjnë studimet e S. Rizës për sistemin 
e rasëve, për nyjat, për përemrat dhe foljet. 
Me këto studime kemi një përpjekje të re 
për vështrimin teorik të problemeve, për 
ndarjen më të rreptë të vështrimit diakronik 
nga ai sinkronik në fushën e gramatikës 
historike. Domi ka sjellë ndihmesa me vlerë 
edhe lidhur me raportet e shqipes me gjuhët 
e Ballkanit të lashtë. Afërsisht në këtë kohë 
kemi studimet e M. Camajt për aspektet 
historike të fjalëformimit të shqipes, ashtu si 
për tekstet e vjetra, konkretisht për “Mesharin” 
e Buzukut. Në brezin pas Domit, Sh. Demiraj 
shquhet me një vështrim të përgjithshëm të 
zhvillimeve të shqipes, sidomos në fushën e 
gramatikës historike, me studimet sintetizuese 
në fushën e fonetikës historike dhe të historisë 
së jashtme të shqipes. Në brezin e fundit me 
studime po kështu sintetizuese dhe në kuadër 
të metodave tradicionale është shquar K. 
Topalli, si në fushën e fonetikës historike, 
ashtu edhe në fushën e gramatikës. Ai tani 
ka bërë dhe një fjalor etimologjik të shqipes. 
Tradita e studimeve diakronike në fushën 
e gramatikës në Shqipëri është ndjekur në 
hulumtimet e E. Likës, sidomos në fushën e 
sistemit emëror, të S. Mansakut e të tjerëve. 
Në brezin më të ri është shquar B. Demiraj me 
studimet etimologjike, me studimet në fushën 
e zhvillimeve fonetike dhe në fushën e historisë 
tekstore. Me zhvillimet gjuhësore në rrafshin 
dialektor janë marrë J. Gjinari, B. Beci e të tjerë.
Studimet diakronike për shqipen në Kosovë 
kanë nisur po ashtu qysh herët: S. Riza me 
veprën “Fillimet e gjuhësisë shqiptare” dhe 
me studimin për pronorët i kishte nisur 
këto studime, për t’i vazhduar më me ngulm 
pastaj në Tiranë. I. Ajeti shquhet si shtylla 
themelore e studimeve diakronike të shqipes 
në Kosovë, fillimisht me studimet në fushën 
e dialektologjisë historike me studimet për 
të folmen e Arbneshtit të Zarës në raport me 
të Krajës, për të folmen e Gjakovës, ndërsa 
më vonë me studimet etimologjike dhe të 
kontakteve të shqipes me gjuhët ballkanike 
dhe sidomos sllave. Qysh në vitet ’60 të shek. 
XX ai erdhi me “Morfologjinë historike”, që 
do të jetë një nga veprat e rëndësishme në 

këtë fushë. Ajeti ka dhënë një ndihmesë dhe 
në fushën e onomastikës. Studimet e tij kanë 
qenë orientuese në këto fusha për një kohë të 
gjatë në Kosovë. Në fillimet e tij ai punonte në 
vijëçn e H. Bariqit sdhe të P. Skokut, ndërsa më 
vonë tërësisht në hullinë e Çabejt. B. Bokshi 
me “Rrugën e zhvillimit të sistemit nominal të 
shqipes” solli një vështrim krejt të ri në studimet 
diakronike të gramatikës së shqipes, duke 
ndjekur sistematikisht zhvillimet në sistemin 
emëror me metodën strukturale, të pazbatuar 
më parë. Këto studime Bokshi i zgjeroi me 
veprat për nyjat në gjuhët e Ballkanit, për 
përemrat dhe për pjesoren e shqipes. Studime 
diakronike në fushën e fonetikës së shqipes, 
të teksteve të vjetra dhe sidomos të historisë 
së shqipes në raport me gjuhët e Ballkanit, 
të prejardhjes së gjuhës dhe të raporteve të 
shqipes me gjuhët sllave e me rumanishten, 
me vështrime të gjuhësisë moderne nga 
strukturalizmi e te sociolinguistika ka sjellë 
R. Ismajli, i cili ka bërë dhe një histori të 
zhvillimeve në fushën e gjuhës standarde. 
Studime në fusha të onomastikës me vështrim 
historik kanë dhënë S. Gashi, R. Doçi, Sh. 
Sejdiu, R. Ushaku, B. Baliu, etj. Q. Murati është 
marrë dhe me vështrime etimologjike dhe 
me raportet e shqipes me maqedonishten e 
arumanishten. R. Mulaku ka dhënë ndihmesë 
për studimin e gjuhës së autorëve të vjetër 
shqip. (Bardh Rugova)

STUdIMeT dIALeKToLoGJIKe TË 
SHQIPeS. Kanë filluar para Luftës së Dytë 
Botërore nga studiuesit e huaj, që kryesisht u 
morëm me studimet e të folmeve të diasporave: 
arbëreshe, arvanite dhe arbneshe. Mirëpo, pas 
Luftës së Dytë Botërore studimet e dialekteve 
të shqipes u përqendruan brenda Shqipërisë 
dhe Kosovës, duke vazhduar pastaj me një 
intensitet më të ulët edhe në Maqedoni. 
Në fillim u bënë studime gjuhësore rreth të 
folmeve të arbërorëve (arvanitëve) të Greqisë 
(H. Pederseni, Furiki, Vajgandi, për të folmet e 
italo-arbëreshëve (M. Lamberci), për të folmen 
e arbneshëve të Zarës (Buzoviqi, T. Erberi, F. 
Mikloshiçi, G. Vajgandi e K. Taljavini). Brenda 
Shqipërisë gjejmë përshkrime dhe shpjegime 
të kësaj faze të hershme të studimeve 
dialektore nëpër gramatika të shqipes nga të 
huajt. Në Gramatikën e Hanit gjejmë të dhëna 
mbi të folmen e Rrëzës së Përmetit, në atë të 
Dozonit mbi të folmen e Zagorisë, te Vajgandi 

përshkruhen tiparet e të folmeve të Shqipërisë 
së Mesme, kurse Gramatika e Kristoforidhit 
(1882) pasqyronte veçori të toskërishtes. 
Pekmezi në Gramtikën e tij (1913) për bazë e 
kishte të folmen e Elbasanit. G. Louman trajtoi 
sistemin tingullor të shqipes, mbështetur në të 
folmen e Shkodrës. Lamberci nuk u ndal vetëm 
në studimin e arbëreshëve të Italisë. 
Për të folmet shqipe të Jugosllavisë, me 
përjashtim të Arbneshit të Zarës, për të cilin ka 
të dhëna shumë më herët, studimet e para të 
mirëfillta në këtë fushë i kemi midis dy luftërave 
botërore. Ato kanë filluar me një parashtresë 
të N. Joklit për të folmen e Rapçishtit, pastaj 
P. Skoku botoi studimin për të folmen e 
shqiptarëve të Luginës së Shkupit, ndërsa K. 
Taljavini për shqiptarët e Dalmacisë (1937) dhe 
për gegërishten lindore të Maqedonisë (1942). 
Çimohovski, ndërkaq, botoi një monografi 
për të folmen e Dushmanit (1951). Për këtë 
periudhë të studimeve dialektologjike të 
gjuhës shqipe ka zotëruar zgjedhja personale e 
studiuesve, pa pasur ndonjë projekt të caktuar. 
Pas kësaj vjen faza e dytë e studimeve dialektore 
e shqipes, që karakterizohet me një organizim 
të planifikuar, kryesisht nga studiuesit e 
Shqipërisë, që këto materiale u botuan në 
“Buletin i shkencave shoqërore”, “Studime 
filologjike” pastaj në përmbledhjet e shtatë 
vëllimeve me titull: “Dialektologjia shqiptare, I, 
II, III, IV, V, VI, VII” në Tiranë. Këto studime u 
drejtuan nga Instituti i Gjuhësisë dhe i Letërsisë 
me studiuesit: J. Gjinari. Gj. Shkurtaj, S. Floqi 
B. Beci, M. Çeliku, Sh. Hoxha, M. Totoni 
Q. Haxhihasani, Gj. Gosturani, J. Thomaj, 
E. Lafe, T. Osmani, P. Zeneli, H. Xhaferri, F. 
Muça, Ç. Petriti, N, Mërkuri e të tjerë. Në 
fund të viteve ’60 të shek. XX, A. Desnickaja 
publikoi studimin me titull “Gjuha shqipe dhe 
dialektet e saj” (Albanskij jazyk i ego dialekty, 
Leningrad 1968), ku jepet një pasqyrë e 
detajuar e dialekteve të shqipes në përgjithësi. 
Në Kosovë ndihmesa të rëndësishme në 
studimin e dialekteve kanë dhënë: I. Ajeti, L. 
Mulaku, M. Halimi, F. Raka, F. Sylejmani, I. 
Badallaj, M. Bardhi, M. Ahmetaj, H. Kelmendi, 
T. Kelmendi, N. Pajaziti, A. Zyberi etj. Ndërsa 
në Maqedoni: F. Sylejmani, Z. Osmani, R. 
Nesimi, Q. Murati, A. Zenku, H. Ymeri, etj. Në 
Kosovë u botuan një varg studimesh dialektore 
në “Gjurmime albanologjike” dhe në revista 
të tjera me karakter të tipit të skicës dhe të 

mesëm, por shumë më herët se në Shqipëri, në 
Jugosllavi (kryesisht në Kosovë e më pak edhe 
në Maqedoni) janë studiuar disa nga të folmet 
me tërë sistemin fonetik dhe gramatikor. 
Tipi i monografisë u gjet si tipi më i qëlluar 
dhe gjithëpërfshirës për përshkrimin dhe 
shpjegimin e tipareve të njësive të ndryshme 
dialektore. 
Për të folmet italo-arbëreshe kanë qenë të 
interesuar shumë gjuhëtarë, si: M Lamberc, 
E. Çabej, E. Hemp, M. Camaj, M. La Piana, G. 
Petrotta, F. Solano, M. Shambra, L. M. Savoia, 
F. Altimari, M. Mandala, V. Broj, A. Guxeta, I. 
Badallaj, Gj. Shkurtaj, K. Kamësi, M. Masaro, E. 
Lika, L. De Rosa, G. Turano, A. Rotondo etj. Për 
të folmet arvanite të Greqisë po përmendim: 
K. H. Rainhold, A. Furiki, K. Hebler, H-J. 
Zase, E. Hemp, T. P. Johalas etj. Për të folmet e 
shqiptarëve të Ukrainës, përveç disa studimeve 
nëpër revista, I. Voronina, M. Domosileckaja 
dhe L. Sharapova publikuan monografinë, që 
u përkthye edhe në gjuhën shqipe me titull: 
“E folmja e shqiptarëve të Ukrainës” (Shkup, 
1996). Kohët e fundit studiues të albanologjisë 
në Universitetin e Shën Peterburgut kanë kryer 
disa ekspedita për studimin e të folmeve shqipe 
në Ukrainë. B. Sokolova është marrë për shumë 
vjet me të folmen e shqiptarëve të Mandricës 
në Bullgari, që si produkt i hulumtimit të saj 
për këtë idiomë dialektore panë dritën disa 
studime në gjuhën bullgare, frënge dhe në fund 
edhe në gjuhën gjermane. (Imri Badallaj)

STUdIMeT e STRUKTURËS SË SHQIPeS. 
Studime që trajtojnë strukturën e gjuhës. 
Mbështeten në konceptet e gjuhësisë bash-
këkohore, të nisura nga Sosyri, që kanë rezultu-
ar me strukturalizëm dhe fusha të dala prej saj, 
përfshirë gjenerativizëm, teori të optimalitetit 
dhe poststrukturalizëm: zgjerim të studimeve 
gjuhësore në sociolinguistikë, psikolinguistikë 
ose tekst. Ndër studiuesit e parë struktutralistë 
të shqipes mund të konsiderohet Erik Hemp, 
që në vitet pesëdhjetë. Studimet gjenerativiste 
të shqipes nisin me Oda Buholc dhe me Be-
vingtonin në fund të viteve gjashtëdhjetë dhe 
në fillim të atyre shtatëdhjetë. Buholc në tra-
jtim gjenerativ ka shqyrtuar rimarrjen e kun-
drinës në gjuhën shqipe, ndërsa Bevington ka 
trajtuar fonologjinë e shqipes. Një gramatikë 
strukturale të shqipes e ka hartuar Njumark, 
ndërsa këndvështrimi struktural mbështetet 
edhe te gramatika e shqipes e Buholcit dhe e 

Fidlerit, e botuar më 1987. Thuajse të gjitha stu-
dimet e mëtutjeshme të shqipes nga autorë të 
huaj kanë pasur trajtim qoftë struktural, qoftë 
gjenerativ. Ndër autorë shqiptarë, studimet e 
para strukturale të shqipes realizohen nga B. 
Bokshi dhe R. Ismajli. Bokshi ka trajtuar në një 
artikull të vitit 1971 rrugën e fleksionit nomi-
nal të shqipes, duke u mbështetur në analizën 
sintagmatike, sipas nocioneve të glosemantikës 
së Hjelmslevit. Ismajli, duke qenë student i 
Martinesë, që në fillim të viteve shtatëdhjetë 
sjell një varg studimesh të mbështetura në kon-
ceptet strukturale dhe poststrukturale. (Bardh 
Rugova)

STUdIMeT FILoLoGJIKe TË SHQIPeS. 
Përfshin tërësinë e shkencave që studiojnë 
gjuhën dhe krijimtarinë letrare të një 
populli. Në një kuptim më të specifikuar 
filologjia është dije historike, që ka për synim 
njohjen e qytetërimeve të kaluara, përmes 
dokumenteve të shkruara që na kanë lënë ato. 
Botimi i teksteve është preokupimi themelor 
i filologëve. Në traditën shqiptare përdorimi 
në kuptimin e parë ka qenë më i përhapur. 
Studimet filologjike të shqipes në kuptimin 
e gjerë të fjalës janë lidhur me studimet për 
gjuhën shqipe. Studimet filologjike të shqipes 
ndahen në tri etapa: 1944-1954, 1955-1966 dhe 
1967-. Etapa e parë përshkohet nga kodifikimi 
i gjuhës letrare, përcaktimi i terminologjisë 
shkencore e shkollore; etapa e dytë përfshin 
studimet në fushat e gramatikës, fjalëformimit, 
leksikologjisë, që krijojnë bazat tekniko-
shkencore, ndërsa etapa e tretë përfshin 
hartimin e veprave si: fjalori njëvëllimësh, 
fjalori shumëvëllimësh, fonetika e gramatika, 
studimet etimologjike. Ndër studimet, in-
stitucionet dhe revistat kryesore filologjike 
shqiptare kronologjikisht mund të radhiten: 
“Gramatika”, “Fjalori”, “Fjalori drejtshkrimor”, 
“Atlasi dialektologjik”, botimi i Seminarit, 
“Gramatika” e Akademisë, “Standard Alba-
nian” nga Njumark, Prifti, Habard; “Albanische 
Gramatik” e O. Buholcit dhe V. Fidlerit; “Gram-
atika” e Camajt, “Gramatika” e Resulit, “Manu-
ali” i Solanos etj. Analizat fonologjike (Dodi, Is-
majli, Beci, Gjinari), gjymtyrimi aktual i fjalisë 
(Floqi), sprova për zbatimin e teorisë së thënies 
nga Kelmendi e Përnaska; ndonjë analizë tek-
store (Ismajli); studimet strukturale në histori 
të gjuhës të Bokshit, por edhe studimet tradi-
cionale, si ato të Rizës për foljet; studimet e his-

torisë së gjuhës e ato etimologjike të E. Çabejt, 
Hahnit, Majerit, Joklit, Nopçës e Pedersenit. 
Studimet e Çabejt krijuan bazë për etimologët 
indoeuropianistë dhe bashkë me hulumtimet e 
autorëve si Tagliavini, Desnickaja, Çimohovs-
ki, Xhuvani, Ajeti, Hemp, Hald, Klingenshmit, 
Ëlberg krijuan gjendjen në të cilën, një shek-
ull pas fjalorit etimologjik të Majerit, tashmë 
kemi sprovën e Huldit (rreth 200 baza), disa 
fjalorë të rinj etimologjikë: të B. Demirajt 1997 
(mbi 400 baza), të V. Orelit 1998 më të gjerë 
dhe të J. Erat. Veprat sintetizuese për historinë 
e shqipes: nga Riza (1952), Bariq (1955), Çabej 
(1961), Domi (1962), Ajeti (1965), Man (1977); 
“Gramatika historike”, “Gjuha shqipe dhe his-
toria e saj” dhe “Fonologjia historike” e Demir-
ajt; veprat sintezë të Bokshit për zhvillimin e 
sistemit të rasave, për nyjat, për pjesoren, për 
vetorët; vepra sintezë e K. Topallit “Fonetika 
historike e shqipes”; hyrjet e dobishme të Pel-
legrinit e të Macingerit; studimet e veçanta të 
Hempit, Çimohovskit, Desnickajas, Mansakut. 
Vështrim tjetër është “Gjendja e sotme e studi-
meve albanologjike - rezultate dhe probleme” 
e I. Ajetit, studimet e I. Popoviqit për “kara-
kterin dhënës të shqipes”. Botimi i revistave: 
“Gjurmime albanologjike”, “Buletin i Fakultetit 
Filozofik”, “Studia humanistica”; organizimin 
dhe botimin e Seminarit; themelimin e in-
stitucioneve shkencore-universitare, të insti-
tuteve Albanologjik dhe të Historisë, Konsulta 
Gjuhësore e Prishtinës etj. Studimi i huazimeve 
të shqipes nga latinishtja (Çabej, Mihëjesku, 
Harman, Kristofson, Rosi-Landi, Bone etj.; 
huazimet orientale-turke (Borecki, Dizdari); 
huazimet sllave dhe anasjelltas (Ajeti, Gjinari, 
Svane, Stanishiq, Ylli, Murati, Blaku, Ismajli 
etj.,); vrojtime preskriptiviste e sociolinguistike 
(Kostallari, Ismajli, Beci, Nuhiu, Shkurtaj, Mu-
nishi, Paçarizi, Çeliku, Lafe, Osmani, Vehbiu, 
Altimari, Cicipis etj.); studimet dialektologjike 
(Ajeti, Gjinari, Njumark, Beci, Totoni, Çeliku, 
Shkurtaj, Agani, Halimi, Badallaj, Raka, Nesimi, 
Osmani, Hebler, Hemp, Zase, Johalas, Camaj, 
Altimari, Gjordano, Solano, Savoia, Turano, 
Sokolova, Voronjina etj.). Studimet fonetike e 
fonologjike dhe akustike (Dodi, Beci, Hemp, 
Ismajli, Halimi, Bellusho, Kolgjini); studimet e 
teksteve të vjetra, si: botimi kritik, interpretimi, 
komentet dhe studimi i “Mesharit” të Buzukut, 
veprës së Matrëngës, të Budit, i Dorëshkrimit 
të Grottaferratës, i Kuvendit të Arbënit, i veprës 
së Bogdanit, Kazazit, Bardhit, të humanistëve, 

Varibobës, të Naimit etj. (Rok, Mjeda, Rrota, 
Çabej, Resuli, Riza, Camaj, Ashta, Ajeti, Sham-
bra, Sulejmani, Mandala, Macinger, Svane, Is-
majli, Omari, Arapi, Sedaj, B. Demiraj, Fidler, 
Schumaher-Macinger, Altimari, Fortino, Bel-
monte, Myderrizi, Ajeti, Kaleshi). Studimet e 
shqipes në raport me gjuhët ballkanike (Ça-
bej, Xhuvani, Domi, Ajeti, Demiraj, Bokshi, 
Fridman, Fiedler, Xhozef, Savicka, Mansaku, 
Thomai, Ismajli; studimet onomastike (Ça-
bej, Ajeti, Çimohovski, Demiraj, Sejdiu, Doçi, 
Ushaku, Luka etj.); studimet filologjike të letër-
sisë veçohen me veprat “Hiostoria e letërsisë; 
“Historia” e Akademisë; “Historia” e Skiroit; 
“Historia” e Qosjes për romantizmin; studimet 
e A. Pipës, studimet e I. Rugovës, A. Aliut, H. 
Hamitit etj. Qendra të studimeve filologjike 
të specializuara veçohen: Instituti i Gjuhësisë 
dhe i Letërsisë, Instituti Albanologjik, departa-
mente studimesh në universitete, qendra uni-
versitare si Shkodra, Elbasani, Korça, Gjirokas-
tra, Tetova, Shkupi, universitetet e Kalabrisë, 
Sicilisë, Napolit, Barit, Romës, Munihut, Shën 
Peterburgut, Torunjit, Çikagos etj. Botohen re-
vista si “Studime filologjike, “Studia albanica”, 
“Gjurmime albanologjike”, “Seminari”, “Bule-
tin i Shkodrës”, “Gjuha jonë”, “Gjuha shqipe”, 
“Filologji”, “Studime”, “Studime albanologjike”. 
Së fundi u themelua Këshilli Ndërakademik i 
Gjuhës Shqipe nga Akademia e Kosovës dhe 
Akademia e Shqipërisë, i cili ka për qëllim të 
hulumtojë gjendjen aktuale të shqipes dhe 
praktikisht të hetojë rastet ku ndihet nevoja 
për ndonjë ndryshim në standardin e shq-
ipes, sidomos në fushën e kulturës së gjuhës e 
të leksikut. Për të përmbushur mungesat e in-
formimit ASHAK-u botoi veprat e albanistëve 
të traditës: veprat e Rizës, Ajetit, Pedersen-it, 
Çimohovskit, Mikloshiçit, Hempit, Joklit etj. 
Projekt tjetër është krijimi i bazës së të dhënave 
të shqipes së shkruar. (Mensur Vokrri) 

STUdIMeT FUNKSIoNALe TË SHQIPeS. 
Nga aspekti i gjuhësisë finksionale, në Kosovë 
ka pasur zhvillime me interes, sidomos në 
fushën e studimeve fonologjike të nisura 
nga R. Ismajli, pastaj nga H. Halimi, dhe të 
vazhduara më tej. Ky orientim është përkrahur 
dhe në Shqipëri (Gjinari, Dodi, Beci). Është 
botuar dhe vepra themelore në këtë drejtim 
e A. Martinesë: “Elemente të gjuhësisë së 
përgjithshme” (përktheu R. Ismajli, 1974). 
Gjuhësia sistemike-funksionale i nxjerr në pah 

dimensionet kontekstuale të gjuhës dhe e sheh 
atë si semiotikë shoqërore. Bazohet në modelin 
e gjuhësisë funksionale të zhvilluar nga M. A. 
K. Hallidaj (1973, 1978, 1994), me klasifikimin 
në tri funksione, atë ideacional, ndërpersonal 
dhe tekstual, që rimerr klasifikimin e Bylerit 
po ashtu në tri funksione (1934), atë shprehës, 
konativ dhe referues, e që Jakobsoni (1960) 
e përpunoi, duke shtuar edhe tri funksione të 
tjera, atë fatik, metalinguistik dhe funksionin 
poetik. E përbashkët për të gjitha këto modele 
është bindja se sistemi gjuhësor ndërtohet 
në bazë të përdorimit të gjuhës, bindje kjo 
që vuri bazat e analizës kritike të diskursit. 
Modeli funksional i përshkrimit të gjuhës, 
që hulumton ndërlidhjen mes strukturave 
gjuhësore në tekst dhe vlerave shoqërore që 
ngërthejnë ato, shfaqet në disa studime të 
albanologjisë. Më 1980, R. Ismajli (“Shumësia e 
tekstit”) analizon tekste të shkrimtarëve rilindas 
shqiptarë, për të hetuar elementet që dalin nga 
analiza tejfrazore e foljeve, për të vënë në pah 
shumëfishësinë e funksionit të morfemave 
foljore si koha, aspekti, mënyra dhe diateza. 
Po ai ka bërë studimin stilistik të tekstit të 
Kuvendit të Arbërit (“Gjuha shqipe e Kuvendit 
të Arbënit”, 1985), duke e nxjerrë në sipërfaqe 
ideologjinë e tekstit dhe shfrytëzimin retorik të 
mekanizmave gjuhësorë. Lindita Aliu-Tahiri e 
shfrytëzoi modelin sistemik-funksional për të 
bërë analizën gjuhësore të veprës të Kadaresë 
në punimin e saj të magjistraturës (1985) një 
pjesë e së cilës u botua në vitin 2009 (“Rrëfimi 
impersonal i Kadaresë”). Përmes modelit të 
Hallidejit, Aliu-Tahiri e trajtoi teknikën e 
monologut të brendshëm në letërsinë shqipe 
në librin “Monologu, personazhi dhe autori” 
(2006), duke e ndërlidhur përshkrimin e 
përdorimit sasior të elementeve të caktuara 
gjuhësore me domethënien e këtij përdorimi 
brenda kontekstit ligjërimor të veprës, e 
sidomos gjatë artikulimit të botës së brendshme 
të personazhit. Në përmbledhjen e punimeve 
“Gjuha dhe lufta e ideve” (2013) po kjo autore 
analizon gjuhën e letërsisë dhe diskursit medial 
përmes modelit funksional dhe analizës kritike 
të diskursit. Studime funksionale viteve të fundit 
kanë realizuar edhe B. Rugova, Rr. Paçarizi, L. 
Sejdiu-Rugova, Sh. Munishi etj. (Shpëtim Elezi)

STUdIMeT GJINoRe. Janë fushë ndër-
disiplinare e studimeve, që e rishikojnë gjininë 
si dimension themelor të jetës personale, 

shoqërore dhe politike. Studimet gjinore, 
kryesisht si fushë sociologjike e studimit, për 
herë të parë u bënë pjesë e programit mësimor 
si lëndë e veçantë në Universitetin e Prishtinës, 
në departamentin e sociologjisë, me kalimin 
e sistemit arsimor të paraluftës në sistemin 
arsimor të Bolonjës, në vitin 2001. Si lëndë 
obligative filloi të ligjërohet më 2005. Përmes 
këtyre studimeve synohet zbardhja e raporteve 
gjinore, studiohen format e organizimit të jetës 
në martesë, komunikimi ndërgjinor nëpër 
faza të zhvillimit historik dhe në hapësira të 
ndryshme sociokulturore. Ky kurs studimor 
synon hapjen e debateve, prezantimin dhe 
përkthimin e literaturës bashkëkohore lidhur 
me analizat e gjinisë si konstrukt biologjik 
dhe të rolit gjinor si strukturë dhe konstrukt 
social, përfshirë edhe rrethanat e shoqërisë 
kosovare. Viteve të fundit ligjërohet si modul, 
më së shpeshti si kurs zgjedhor edhe në disa 
departamente të tjera, kryesisht në Fakultetin 
Filozofik. Programi është kurorëzim i punës 
profesionale dhe përpjekjeve shumëvjeçare 
të grave akademike për institucionalizimin 
e studimeve dhe hulumtimeve gjinore në 
arsimin e lartë. (Linda Gusia)

STUdIMeT PASdIPLoMIKe. Studime su-
periore për kandidatët që kanë përfunduar 
studimet në fakultete, akademi etj., me mësim 
katër apo pesëvjeçar. Studimet pasdiplomike 
organizohen si studime specializimi, pas të 
cilit kandidati merr titullin e specialistit ose si 
studime të magjistraturës, pas së cilës kandidati 
merr titullin e magjistrit. Nga viti 2000 
studimet e larta në Kosovë organizohen sipas 
modelit europian të studimeve, me tri nivele: 
baçelor (BA), master (MA) dhe doktoratë 
(PhD). (Naser Zabeli)

STUdIMeT SoCIoLINGUISTIKe TË 
SHQIPeS. Janë vazhdimësi e studimeve të 
tjera të karakterit linguistik që janë kryer në 
fushën e gjuhësisë shqiptare në shek. XX. 
Sociolinguistika ka shënuar të arritura të pakta 
në fushën e gjuhësisë shqiptare. Studimet 
kryesore sociolinguistike janë kryer në fushën 
e planifikimit të shqipes dhe të politikës 
gjuhësore e, deri diku, janë trajtuar edhe 
çështjet e ndikimit ideologjik, të variacionit 
gjuhësor të shqipes, të kontakteve të gjuhës 
etj. Studimet e para sporadike janë kryer në 
fillim të viteve ’70 të shek. XX. I tillë mund të 

konsiderohet studimi i Peter Traxhill (1975) 
në fushën e kontakteve të gjuhëve lidhur 
me gjendjen e arvanishtes në Greqi (1990). 
I po të njëjtës periudhë është edhe studimi i 
parë i mirëfilltë sociolinguistik në fushën e 
politikës dhe planifikimit gjuhësor të shqipes 
i autores amerikane Xhenet Bajron (1976), që 
trajton rrjedhat e planifikimit të shqipes në 
Shqipëri dhe ndikimin e faktorëve shoqërorë e 
ideologjikë të kohës në këtë proces. Një autor 
tjetër i huaj që është marrë me probleme të 
arvanishtes është Lukas D. Cicipis, i cili në librin 
e tij “Antropologjia linguistike e praktikës dhe 
këmbimit të gjuhës: arvanitika dhe greqishtja 
në kontakt” (“A Linguistic Anthropology 
of Praxis and Language Shift: Arvanitika 
and Greek in Contact”) trajton gjendjen e 
arvanishtes në Greqi. Rexhep Ismajli botoi 
një sërë studimesh sociolinguistike për botën 
shqiptare. Nga këndvështrimi sociolinguistik 
ai u mor me trajtimin e çështjeve të planifikimit 
gjuhësor dhe të shqipes standarde. Një 
autore tjetër është Mariana Ymeri, e cila është 
marrë me qëndrimet e studentëve lidhur 
me raportet gjuhë standarde/dialekt, me 
çështjet e ekonomizimit gjuhësor në kuadrin 
e planifikimit të gjuhës (1994), si dhe tiparet 
e ligjërimit të folur në chat (2005). Kontribut 
i Ymerit është edhe përkthimi i librit të R. A. 
Hadsonit, “Sociolingustika” (2002). Më 1996 
një tjetër tekst ka botuar Gjovalin Shkurtaj. 
Aspektit teorik të planifikimit gjuhësor i 
është qasur edhe Rahmi Memushaj. Çështjet 
e politikës gjuhësore dhe të planifikimit të 
shqipes në Shqipëri janë trajtuar edhe nga 
Bahri Beci në një sërë punimesh të viteve ’90 
të shek. XX, të përmbledhura në “Probleme të 
politikës gjuhësore dhe të planifikimit gjuhësor 
në Shqipëri” (2003). Ndikimi ideologjik në 
standardizimin e shqipes është përshkruar 
nga Ardian Vehbiu: “Fraktalet e shqipes, 
rrëgjimi i gjeometrive të standardit” (2007) dhe 
“Shqipja totalitare, tipare të ligjërimit publik 
në Shqipërinë e viteve 1945-1990” (2009). Pas 
vitit 2002 kemi një varg punimesh të botuara 
kryesisht në Kosovë. Eda Derhemi ka trajtuar 
çështjen e rrezikshmërisë së arbërishtes 
dhe dukuri të caktuara të lidhura me të. 
Në Seminarin Ndërkombëtar për Gjuhën, 
Letërsinë dhe Kulturën Shqiptare është krijuar 
një qerthull i studimeve sociolinguistike në 
Prishtinë. Shkumbin Munishi me një sërë 

studimesh është marrë me çështje të politikës 
dhe planifikimit gjuhësor, të variacionit 
gjuhësor, të barazisë së gjuhëve e të ideologjisë 
gjuhësore, me ndikimin e internetit në shqipe, 
me dygjuhësinë etj. Rrahman Paçarizi gjithashtu 
ka trajtuar problemin e planifikimit gjuhësor 
të shqipes nga aspekti psikosociolinguistik, 
dukurinë e komunikimit përmes mesenxherit, 
si dhe rrezikshmërinë e gjuhës shqipe. Bardh 
Rugova ka analizuar diskursin e medieve, 
dukurinë e dizajnit të audiencës dhe çështjen 
e statusit të gjuhëve. Autorë të tjerë janë L. 
Tahiri, F. Rustemi, L. Shamku-Shkreli, A. Doka, 
M. Hysa e O. Baja, J. M. Kolgjini, M. Bregasi 
etj. Të tilla janë edhe studimet në fushën e 
kontakteve të gjuhës të V. Nuhiut, B. Mustafës, 
H. Shabanit etj. Në një publikim të veçantë, nr. 
178, të revistës “International Journal of the 
Sociology of Language”, e drejtuar nga J. A. 
Fishman, me titull: Studimet sociolinguistike 
në gjuhën shqipe” (Sociolinguistic Studies on 
the Albanian language, 2006), redaktuar nga 
E. Derhemi e P. Pani, janë të përfshirë punime 
të Gj. Shkurtajt, B. Becit, E. P. Hempit, E. 
Derhemit, P. Panit, B. Schaderit, Xh. Lloshit, J. 
Thomajt, R. Memushajt dhe V. Fidlerit. (Imri 
Badallaj) 

STUdIMeT TeKSToRe TË SHQIPeS. Stu- 
dime gjuhësore që përfshijnë njësi më të 
mëdha se fjalia. Në gjuhën shqipe këto studime 
kanë nisur relativisht herët, në fillim të viteve 
’70 të shek. XX, duke mos ngecur shumë 
prapa studimeve që po nisnin në botë. R. 
Ismajli vazhdon të trajtojë çështje që shkojnë 
përtej fjalisë, përfshirë qëndrimin folës dhe 
këndvështrimin te kohët e foljeve. Në punimet 
e tij të hershme, Ismajli përqendrohet te 
studimi i teksteve letrare, duke shfrytëzuar 
studimet e ligjërimit. Te “Shumësia e tekstit” 
e vitit 1977, Ismajli u referohet analizave 
teorike të E. Benvenistit e të H. Uajnrihut 
sipas qëndrimit të folësit, perspektivës folëse 
dhe reliefizimit të tekstit. Një studiues tjetër, 
T. Kelmendi, trajton kohët e foljeve duke u 
zgjeruar përtej koncepteve të fjalisë. L. Tahiri 
shfaqet me “Rrëfimin impersonal të Kadaresë”, 
duke trajtuar në mënyrë kuantitative njësitë 
gjuhësore në kuadër të tekstit, për t’u ndalur 
më shumë te kohët e foljeve dhe këndvështrimi 
folës. Viteve të fundit, studimi i njësive të tekstit 
është përhapur edhe më, ndërsa pas viteve 
nëntëdhjetë dhe rënies së sistemit monist edhe 

në Shqipëri ka nisur interesimi për studimin 
e njësive gjuhësore që shkojnë përtej fjalisë. 
Në Maqedoni, A. Çeliku botoi monografinë 
për koherencën tekstore, ndërsa në Shqipëri, 
L. Mëniku botoi monografi për konektorët e 
tekstit. Në Shqipëri, në fund të viteve ‘90 dhe në 
fillim të mileniumit të ri, u botuan disa tekste 
universitare dhe punime të tjera shkencore 
nga kjo fushë e studimit të gjuhës, ku përvojat 
e studimeve në gjuhët europiane janë bartur 
në studimin e tekstit në shqipen. Në Kosovë 
ka pasur në vitet e fundit punime doktorate, 
masteri dhe artikuj që trajtojnë probleme të 
ndryshme të shqipes kundruar në rrafshin e 
përtejfrazës, kryesisht në rrafshin e kohëve 
të foljeve e të klasifikimit të mbiemrave. B. 
Rugova më 2009 botoi monografinë “Gjuha e 
gazetave” që bën përshkrim tekstor të teksteve 
të gazetave, ndërsa më 2015 është botuar “Hyrje 
në gramatikën e tekstit të gjuhës shqipe” nga B. 
Rugova dhe L. Sejdiu-Rugova. (Imri Badallaj) 

STUdIMI I FIZIBILITeTIT I KoMISIoNIT 
eURoPIAN PËR KoSoVËN (2012-2013). 
Dokument i Komisionit Europian për vle-
rësimin e gatishmërisë së Kosovës për të hyrë 
në procesin e stabilizim-asocimit. Ky hap 
fillestar për përfshirjen e Kosovës në procesin 
e integrimit në BE u realizua pas kërkesave 
të autoriteteve kosovare dhe insistimit të një 
numri shtetesh anëtare të BE-së, të cilat e kanë 
njohur pavarësinë e Kosovës. Gjatë takimit të 
Këshillit të Bashkimit Europian në shkurt të vitit 
2012, u mor parasysh mendimi i Komisionit 
Europian për fillimin e Studimit të Fizibilitetit 
për Marrëveshjen e Stabilizim-Asocimit (MSA) 
ndërmjet Bashkimit Europian dhe Republikës 
së Kosovës. Kjo u pasua me pyetësorin prej 
444 pyetjesh nga ana e Komisionit Europian, 
që iu dorëzua institucioneve të Kosovës. 
Gjatë muajve maj-qershor 2012 autoritetet e 
Kosovës, me rol bashkërendues të Ministrisë 
së Integrimit Europian, përgatitën përgjigjet në 
pyetësor dhe i dorëzuan ato të përmbledhura 
në 1,942 faqe. Në fund të qershorit 2012 në 
Kosovë qëndroi misioni faktmbledhës i BE-së, 
ndërsa në gusht 2012 Qeveria e Kosovës dorëzoi 
kontributin përfundimtar për Studimin e 
Fizibilitetit, i cili është miratuar nga Komisioni 
Europian në tetor të vitit 2012, ku ishte matur 
gatishmëria e Kosovës për të filluar negociatat 
për MSA-në. Studimi i Fizibilitetit konfirmon 
se nuk ka pengesa ligjore për të nënshkruar 

MSA-në ndërmjet Kosovës dhe BE-së, ndërsa 
si bazë ligjore përdorej neni 218 i Traktatit 
për Funksionimin e BE-së. Studimi nxjerr 
përfundimin për mundësinë e BE-së të lidhë 
marrëveshje, të cilat nuk kufizohen në shtete 
të pavarura dhe organizata ndërkombëtare. 
Nisur nga mungesa e unitetit brenda BE-së 
rreth statusit të Kosovës, në studim sqarohet 
se negocimi dhe nënshkrimi i MSA-së nuk 
paraqet njohje të Kosovës nga shtetet që nuk e 
kanë bërë këtë, me kusht që një rezervë e këtillë 
të përmendet shprehimisht. Njëkohësisht, 
sqarohet se negocimi dhe nënshkrimi i MSA-
së nuk paraqet as zhbërje të njohjes nga shtetet 
anëtare, të cilat e njohin pavarësinë e Kosovës. 
Në studim analizohen aspektet politike si dhe 
aspektet ekonomike të funksionimit të Kosovës. 
Studimi, krahas vlerësimit të përgjithshëm 
pozitiv të kapaciteteve të Kosovës për të 
negociuar dhe zbatuar MSA-në, përcaktohen 
edhe kushtet afatshkurtra,  të  cilat duhen 
përmbushur nga institucionet e Kosovës, para 
fillimit të negociatave. Masat e  identifikuara 
nga Komisioni Europian si kushte për fillim 
të negociatave për MSA-në kanë të bëjnë me 
sundim  të  ligjit, reforma të  administratës 
publike, mbrojtje të trashëgimisë kulturore 
dhe tregti. Në studim po ashtu janë vlerësuar 
kapacitetet e Kosovës për të implementuar 
MSA-në. (Ilir Dugolli)

SUHAReKA (THeRANdA). Qytet në Rra-
fshin e Dukagjinit, qendër e komunës me të 
njëjtin emër. Ndodhet 17 km në verilindje të 
Prizrenit dhe 43 km në jugperëndim të Prishtinës, 

lartësia mbidetare 396 m. Është e vendosur 
në rrugën magjistrale Prizren-Prishtinë. Në 
rrethinën e Suharekës (Hisar, Dubiçak, Shirokë) 

janë gjetur gjurmë që tregojnë për zhvillimin e 
vendbanimit që nga parahistoria (shek. VIII-
VII p.e.s). Gjurmët arkeologjike dëshmojnë 
se banorët e këtyre lokaliteteve mbanin lidhje 
tregtare me lokalitete tjera në detin Adriatik. 
Për herë të parë përmendet në vitin 1348. 
Udhëpërshkruesi i njohur Ami Boue, duke 
kaluar nëpër këtë vendbanim në vitin 1836 
shkruan se ka vërejtur vetëm banorë shqiptarë. 
Në kohën e Perandorisë Osmane, Suhareka 
ka luajtur rol në jetën shoqërore për banorët e 
zonës rrëzë maleve dhe pranë Drinit. Ishte seli e 
bajrakut që kishte 42 vendbanime. Bajraku është 
kujdesur edhe për rrugën Shkodër-Kosovë. Në 
vitin 1921 kishte 945 banorë. Mes dy luftërave 
botërore u sollën kolonë serbë. Në vitin 1928 
shpallet qytezë, kur filloi të rritet edhe numri i 
shërbimeve. Në vitin 1948 kishte 1,715 banorë, 
kurse në vitin 1991 kishte 10,497 banorë. Pas 
Luftës së Dytë Botërore qyteti pësoi ndryshime 
në strukturën ekonomike dhe morfologjike, 
me ç’rast mori tipare të qendrës urbane. Në 
zhvillimin e vendbanimit rol të rëndësishëm 
ka luajtur pozita e mirë në raport me lidhjet 
komunikuese, afirmimi ekonomik, sidomos 
pas viteve ‘60, kur merr funksionet e qendrës 
komunale. Në fillim të viteve ‘70 u ndërtua 
fabrika e gomës “Ballkan”, e cila punësonte 
deri 1,800 punëtorë dhe u afirmua në tregun 
e brendshëm dhe të jashtëm me produktet 
e gomës, kryesisht rripa trapez dhe shirita 
transportues. Në anë tjetër, Suhareka kishte 
sipërfaqe të mëdha të mbjellë me vreshta dhe 
pemë, gjë që ndikoi në zhvillimin e industrisë 
ushqimore. Gjithashtu tokat bujqësore rreth 
lumit Toplluha ndikuan që një pjesë e popullsisë 
të merret me bujqësi. Në qytet zhvillohet 
shkollimi fillor dhe i mesëm (gjimnazi, shkolla 
profesionale), ekziston qendra e mjekësisë 
familjare, shërbimi i gjeodezisë, radio lokale, 
qendra të ndryshme tregtare dhe objekte të 
tjera afariste. Në regjistrimin e vitit 2011, në 
vendbanim ishin të pranishëm 10,442 banorë. 
(Valbon Bytyçi) 

SUHAReKA (THeRANdA) (komuna). Njësi 
komunale në Rrafshin e Dukagjinit. Shtrihet 
në pjesën juglindore të Rrafshit të Dukagjinit, 
në pjesën veriore të maleve të Sharrit, një pjesë 
të maleve të Jezercës dhe maleve të Carralevës. 
Sipërfaqja e komunës është 361 km2. Komuna 
e Suharekës ka pozitë të përshtatshme gjeo-
grafike. Nëpër territorin e saj kalonin rrugë të 

rëndësishme, të cilat lidhnin bregdetin e Adri-
atikut me pjesën qendrore të Gadishullit Ball-
kanik. Sot, nëpër komunën e Suharekës kalon 
rruga Prizren-Prishtinë (magjistralja dhe auto-
strada). Pjesa lindore e komunës së Suharekës 
karakterizohet me ndërtim të vjetër gjeologjik, 
të përfaqësuar nga rreshpet sericitike, filite etj. 
Në jug, në Malet e Sharrit, hasen shkëmbinj 
të llojllojshëm, ultrabazikët, gëlqerorët etj. Në 
veri hasen shkëmbinjtë gëlqerorë, kurse pjesa 
fushore (perëndim) ndërtohet nga depozitime 
të reja (rërë, zhavorre, argjilë, depozitime li-
qenore etj.). Në pjesën jugore, territori i ko-
munës depërton në malet e Sharrit (Pashal-
larë, 2092 m), kurse në lindje dhe veri hasen 
terrene kodrinore (malet e Jezercit, Carralevës, 
Milanovcit). Pjesa perëndimore karakterizohet 
me terren të rrafshët (34% e komunës) që i ta-
kon Rrafshit të Dukagjinit. Afërsia me luginën 
e Drinit të Bardhë ka bërë që pjesa fushore e 
komunës të ketë klimë kontinentale me ndi-
kime të klimës mesdhetare. Në pjesën fushore, 
temperatura mesatare vjetore është 100 C, kurse 
në viset e larta malore ulet deri në 50 C. Sasia e 
reshjeve sillet në 700-1100 mm. Në territorin e 
komunës hasen burime të llojeve të ndryshme, 
gurra dhe burimet e tipit të çarshmërisë në 
pjesën lindore (Budakovë, Çadrak etj.). Pjesa 
e ulët fushore është e pasur me ujëra nëntokë-
sore. Rrjeti lumor përbëhet nga Toplluha me 
degët e saj, e cila bashkohet me Drinin e Bard-
hë. Pjesa tjetër i takon lumit Mirusha, Carrale-
va etj. Hasen lloje të ndryshme të tokave. Pjesa 
fushore dallohet me toka të bonitetit të lartë: 
aluvionale, smonica, të mesme të kuqërremta, 
të cilat kanë luajtur rol të rëndësishëm në zh-
villimin e bujqësisë. Derisa në pjesën fushore 
kati i dushkut është zëvendësuar me atë të kul-
tivuar, në zonat kodrinore-malore haset kati 
i ahut dhe i halorëve, kurse në lartësitë më të 
mëdha kullotat malore. Me pyje janë të mbulu-
ara rreth 40% e sipërfaqes.
Në komunën e Suharekës janë gjetur gjurmë të 
vjetra arkeologjike që dëshmojnë se kjo pjesë 
ishte e banuar shumë herët, që nga koha e 
neolitit. Gjatë shekullit XX në vendbanimet e 
kësaj komune u vendosën shumë kolonë serbë 
e malazezë. Në regjistrimin e popullsisë të vitit 
1948, në komunën e Suharekës u regjistruan 
22,893 banorë, kurse në vlerësimin e vitit 
1991 komuna kishte 64,530. Me regjistrimin 
e popullsisë së vitit 2011, të pranishëm ishin 
59,722 banorë. Rreth 82% e popullsisë jeton 

në fshatra, kurse 18% në qytet. Komuna e 
Suharekës është e organizuar në 41 njësi 
kadastrale, qyteti dhe 40 vendbanime rurale. 
Pas Luftës së Dytë Botërore pjesa më e madhe 
e popullsisë merrej me bujqësi e blegtori. 
Ndryshimet më të mëdha ekonomike filluan 
në vitet 1970, me ndërtimin fabrikës së gomës 
“Ballkan” dhe të disa kapaciteteve të tjera 
prodhuese e shërbyese. Sot komuna e Suharekës 
synon zhvillimin ekonomik përmes bujqësisë 
intensive, industrisë së gomës dhe kimike, të 
pijeve, pylltarisë, turizmit etj. (Valbon Bytyçi)

SUKA e CËRMNIANIT. Kodër me lartësi 
maksimale 699 m, e cila ngrihet mbi terrenin 
e ulët rrethues, ndërmjet fshatrave Cërmnian 
dhe Gërgoc, në verilindje të Gjakovës. Suka e 
Cërmnianit ka formë të zgjatur, në drejtimin 
verilindje-jugperëndim dhe është e ndërtuar 
nga shkëmbinj kuarckeratofirë dhe kuarcpor-
firë. Është e mbuluar me vegjetacion. Në ma-
jën e Sukës së Cërmnianit ekzistojnë rrënojat 
e mureve, që tregojnë se këtu dikur ka ekzis-
tuar një kala dhe një vendbanim i vjetër. Suka e 
Cërmnianit, me Sukën e Radoniqit e të Hereqit 
në perëndim, në aspektin morfologjik e ndan 
fushën e Pejës, respektivisht të Baranit, nga 
fusha e Gjakovës. Në afërsi të Sukës së Cërm-
nianit gjendet liqeni artificial i Radoniqit, nga 
i cili furnizohet me ujë të pijes Gjakova dhe 
Rahoveci me fshatrat përreth. (Vahdet Pruthi)

SULeJMANI Berton (1977-). Gjuhëtar, pro-
fesor universiteti. Lindi në Shkup. Aty kreu 
shkollimin fillor dhe gjimnazin. Studioi për 
gjuhë dhe letërsi shqiptare në Universitetin 
e Shkupit (1999). Më pas kreu studimet pa-
suniversitare dhe mbrojti tezën e disertacionit 
të doktoratës për kongruencën e gjymtyrëve 
kryesore të fjalisë në gjuhën shqipe dhe në 
maqedonishte. Punoi në gjimnazin “Zef Lush 
Marku” të Shkupit. Nga 2008 punon në kate-
drën e gjuhës dhe të letërsisë shqiptare në Uni-
versitetin e Tetovës, docent për lëndët sintaksë 
e histori e gjuhës shqipe. Ka marrë pjesë në 
hartimin e planeve dhe të programeve mësi-
more të gjuhës shqipe për ciklin universitar në 
Maqedoni, në projekte hulumtuese, profesio-
nale vendore e rajonale, si dhe në konferenca 
për gjuhën, letërsinë dhe kulturën shqiptare. 
Botoi artikuj kryesisht me trajtim preskriptiv 
dhe monografinë “Gjuha standarde shqipe dhe 
shkolla, zotërimi i saj nga nxënësit e shkollave 

të mesme të Shkupit” (2011). Botoi veprën me 
bashkautorë “Doracak për mësimin e gjuhës 
joamtare”. (Haki Hysenaj)

SULeJMANI Fatmir (1959-). Shkrimtar, studi-
ues, mësimdhënës universitar. Lindi në Tetovë. 
Kreu shkollën fillore dhe të mesme në vendlind-
je. Mbaroi Akademinë Pedagogjike për gjuhë e 

letërsi shqipe dhe gjuhë 
dhe letërsi maqedonase 
në Shkup. Më vonë u dip-
lomua në degën e gjuhës 
dhe të letërsisë shqipe në 
Universitetin e Shkupit. 
Në Universitetin e Te- 
tovës mbrojti magjis-
traturën, ndërsa në Qen-
drën e Studimeve Alba-

nologjike në Tiranë mbrojti tezën e disertacionit 
të doktoratës për veprën letrare të Luan Staro-
vës. Ishte mësimdhënës në disa shkolla fillo- 
re, këshilltar i pavarur pedagogjik dhe së fundi 
mësimdhënës i letërsisë shqipe në Universitetin 
e Tetovës dhe në Universitetin e Europës Jug-
lindore po në Tetovë. Është drejtues i revistave 
dhe botimeve “Brezi 9”, “Tribuna-Sh” dhe autor 
i disa vëllimeve me shkrime eseistike, poezi 
satirike, ese, monografi etj. Mori pjesë në shumë  
konferenca shkencore, tryeza, debate. Midis 
tjerash botoi dhe këta libra: “Hamami i kasabasë 
Tum-batun” (1994), “Gjahu i qorrave” (2000), 
“Muzgu i mendjes” (2002), “Dr. Jusuf Rexhepi” 
(2006), “Faik Konica-eseist” (2011), “Lëkura 
e derrit” (2012), “Saga ballkanike e Luan 
Starovës-një lexim hermeneutik” (2013) etj. 
(Eqrem Basha)

SULeJMANI Hivzi (1912-1975). Romancier, 
tregimtar, dramaturg. Lindi në Mitrovicë, ku 
e kreu shkollimin fillor. Kreu Medresenë e 
Madhe në Shkup në vitin 1933. Në Beograd 

studioi për elektromaki-
neri dhe u përfshi në 
lëvizjen përparimtare 
studentore para Luftës 
së Dytë Botërore. Ishte 
pjesëmarrës i Luftës 
Nacionalçlirimtare. Pas 
luftës ushtroi disa funk-
sione të rëndësishme 
në pushtetin e ri. Tregi-

met e para, në gjuhën serbe, i botoi para lufte 
në gazetat e atëhershme “Venac”, “Almanah 

mladih” etj. Pas lufte tërë krijimtarinë letrare 
e botoi në gjuhën shqipe, kryesisht te revistat 
letrare “Jeta e re”, “Përparimi”, “Zani i rinisë” 
etj. Botoi këto vepra: “Era dhe kolona” (tre-
gime, 1959), “Andrra e korbit” (1968), “Miu në 
xhep” (komedi, 1958); dhe romanet: “Njerëz-
it” (1966), “Fëmijët e lumit tim” (1969) dhe 
“Fluturat në shi” (1969). Është autor i romanit 
të parë shqip në Kosovë. Në tërësinë e veprës së 
tij mbizotëron vizioni i autorit drejt profilit etik 
të njeriut dhe shoqërisë, sidomos në kontekstin 
e kthesave historike të rëndësishme, siç ishte 
Lufta Nacionalçlirimtare. Në dy vëllimet e ro-
manit “Njerëzit”, por edhe te romani “Fëmijët e 
lumit tim”, H. Sulejmani sjell tipin e prozës au-
tobiografike. Kryepersonazhi te romani i parë 
me emrin Hafiz është edhe substituim i emrit 
Hivzi. Lënda fabulare e tyre mbështetet në mo-
mente, përjetime të rëndësishme nga jeta e au-
torit. Fjala është për situata që autorin e vënë 
përballë sfidave kryesisht morale. Përmes ba-
llafaqimeve të kësaj natyre, H.Sulejmani thuaja 
në tërë veprën e vet letrare është në kërkim të 
njeriut me virtyte, të njeriut dhe shoqërisë së 
moralshme. Ngjarjet e kohës dhe të hapësirës 
nëpër të cilën ecën personazhi-vetë autori, 
kanë vënë në sprova të forta kodet etike, çfarë 
ka qenë edhe shqetësimi krijues i tij. I tillë, por 
novator për nga poetika narrative, ka qenë edhe 
në prozën tregimtare. Një pjesë e tregimeve të 
tij kanë premisa moderne dhe si të tilla tingë-
llojnë edhe sot. Shquhet sidomos për guximin 
intelektual, kur trajton raportin e individit për-
ballë shtetit dhe me shtetin, shpesh duke i sjellë 
në pozita përplasëse. Edhe me këtë rast modeli 
pozitiv i personazhit përputhet me linjën bio-
grafike të vetë shkrimtarit. I popullarizuar ishte 
emri i H. Sulejmanit edhe si autor tekstesh ske-
nike, sidomos me veprën nga gjinia e dramës 
me komedinë “Miu në xhep” me prani jetëgjatë 
në teatrin e Prishtinës, por edhe në të gjitha 
skenat teatrore shqiptare të kohës. (Ali Aliu)

SULeJMANI Sejfedin (1938-2008). Filozof, 
kritik letrar, mësimdhënës universiteti. Lindi 
në Burim të Kumanovës, ku kreu shkollën 
fillore, ndërsa të mesmen e kreu në Shkup. 
Më 1960 filloi studimet dyvjeçare për filozofi 
në Universitetin e Shkupit, më pas punoi 
mësimdhënës në gjimnazin e Kumanovës. Në 
vitin 1973 doktoroi në Fakultetin Filozofik të 
Universitetit të Prishtinës. Një kohë punoi si 
gazetar dhe më vonë kryeredaktor i gazetës 

“Flaka e vëllaznimit”. Nga viti 1975-2002 ishte 
mësimdhënës universitar në departamentin 
e filozofisë të Universitetit të Shkupit. Gjatë 
kësaj periudhe u angazhua në mbështetje të 
politikave maqedonase për diskriminimin e 
shqiptarëve. Botoi shumë punime publicistike 
dhe trajtesa të ndryshme, përfshirë edhe disa 
vepra nga fusha e filozofisë: “Ç’është estetika” 
(1971), “Filozofia e arti” (1971), “Dialektika e 
mendimit filozofik” (1974), “Skicë e historisë së 
filozofisë” (1976), “Estetika” (1981), “Historia e 
filozofisë” (1994) etj. (Albulena Alushaj)

SULI Astrit (1976-1999). Luftëtar i Ushtrisë 
Çlirimtare të Kosovës (UÇK), dëshmor. Lindi 
në fshatin Luzaj të Beratit. Pasi kreu shkollën e 
mesme emigroi në Greqi. U kthye nga Greqia 
dhe u bashkua me vullnetarët në Burrel, të cilët 
stërviteshin për luftë në Kosovë. Në maj të vitit 
1999 hyri në përbërjen e një batalioni që u 
vendos në lartësitë e fshatit Gorozhup, në faqen 
e malit të Pashtrikut, në përbërje të forcave që 
do të realizonin Operacionin “Shigjeta”. Më 26 
maj 1999 filloi sulmi i forcave të UÇK-së në 
sektorin e Gorozhupit, ku gjendej edhe togu i 
A. Sulit. Më 27 maj forcat e UÇK-së u sulmuan 
me artileri nga forcat armike. Në muzgun e asaj 
dite, njësitë e UÇK-së kaluan në kundërsulm, 
por në atë sulm u vra A. Suli dhe pesë dëshmorë 
të tjerë. Në vitin 2000 trupi i A. Sulit u rivarros 
në Varrezat e Dëshmorëve të Qytetit të Beratit. 
(Dilaver Goxhaj)

SULMeT BARBARe. Sulme të fiseve dhe 
të popujve të tjerë kundër kufijve kryesisht 
veriorë të Perandorisë Romake. U quajtën 
“sulme barbare”, nga që të gjithë popujt që 
jetonin jashtë kufijve të Perandorisë romakët 
i konsideronin barbarë. Sulmet filluan nga 
shek. IV dhe zgjatën deri në fund të shek. 
VII. Këto sulme merren si njëri ndër shkaqet 
kryesore të shkatërrimit të Perandorisë 
Romake. Ndër popujt më të njohur që lidhen 
me sulmet barbare ishin gotët, hunët, avarët, 
sllavët etj. Gotët kaluan Danubin e Poshtëm e 
brigjet e Detit të Zi në shek. III, duke sulmuar 
e shkatërruar një pjesë të Ballkanit dhe të 
Anadollisë. Gjatë sundimit të mbretit Berig të 
shek. IV morën Dakinë. Gotët ishin të ndarë 
nga lumenjtë Dniestër dhe Odër në dy grupe 
kryesore, Thervingët (udhëhequr nga dinastia 
Balti) dhe Greuthungët (udhëhequr nga di-
nastia Amali). 

Në vitin 408, prijësi i gotëve Alariku nisi 
fushatën në Itali dhe u tërhoq nga Ballkani. 
Krizën dhe sulmet e pareshtura të fiseve 
“barbare” të shek. IV e ilustron Shën Hieronimi 
në formë përmbledhëse, kur thotë: “Kudo zi, 
kudo ofshe dhe hija e madhe e vdekjes”. Pas 
rënies së hunëve dhe pas Betejës së Nedaos 
(453), sulme pati edhe nga ostrogotët, të cilët 
nën Theodorikun e Madh u transferuan në 
Mezi (rreth viteve 475-488) dhe në vitin 479 
e goditën edhe provincën e Epirit. Fiset e 
hunëve, me origjinë nga stepet euroaziatike 
dhe të udhëhequr nga Atila, e sulmuan dhe e 
plaçkitën edhe Dardaninë në shek. V. Shumë 
nga popuj barbarë u tërhoqën pas ekspeditave 
të vazhdueshme plaçkitëse. Ndër të fundit 
ishin avarët, të cilët kishin krijuar dhe mbretëri 
rreth liqenit Ballaton (Hungari: Kaganati I, II). 
Pas ekspeditave plaçkitëse të avarëve lëviznin 
më këmbë fiset sllave, të cilat u vendosën në 
territoret e dikurshme të Ilirikut dhe më gjerë. 
(Arben Arifi)

SULLTAN MeHMeTI II (1432-1481). Re- 
nditet në mesin e sulltanëve më të rëndësishëm 
të dinastisë osmane. Ky sulltan e pushtoi 
Konstandinopojën (1453) dhe e bëri krye-
qytet të Perandorisë. Epitetin “Fatih” (Nga-
dhënjimtar) e mori pas pushtimit të Stambollit. 
Njihet si sulltan i ardhur në fron dy herë me 
radhë. Herën e parë (1444-1446) erdhi në fron 
si rezultat i abdikimit të babait të tij (sulltan 
Muratit II), i cili bënte jetë askete në rrethinën 
e Bursës. Mirëpo kjo tërheqje shkaktoi shumë 
probleme, si në zonat e reja të pushtimit, ashtu 
edhe brenda shtetit. Në këtë periudhë njihet 
kryengritja e Gjergj Kastriotit-Skënderbeut 
dhe po ashtu kryengritja e Gjin Zenebishit. 
Ndërkohë, vazhdoi konkurrenca për ndikim në 
politikën e brendshme të shtetit nga familja e 
Çandarëve me në krye Halil Pashën (udhëheqës 
me ndikim te jeniçerët), përkrahës i sulltanit të 
mëhershëm (Muratit II) kundrejt Shahabetin 
Shahin Pashës dhe Zognos Pashës, si përkrahës 
të sulltanit të ri. Problemet e mëdha në sundim, 
kryengritjet dhe luftërat e shumta e detyruan 
sulltanin e ri të tërhiqet nga froni për t’ia lënë 
fronin sërish babait të tij, sulltan Muratit II. 
Përpjekjet për të shtrirë sundimin e shtetit 
osman në Shqipëri u penguan nga Gjergj 
Kastrioti edhe gjatë udhëheqjes së dytë të sulltan 
Mehmetit II (1451-1481). Udhëhoqi një pjesë të 
madhe të ushtrisë osmane edhe përballë Janosh 

Huniadit në Betejën e Dytë të Kosovës më 1448. 
Mendohet se ceremonia e bujshme e martesës 
së tij në Edirne ishte mbulesë e humbjeve 
të shkaktuara nga Skënderbeu në Shqipëri. 
Marrëveshjen për armëpushim me Skënderbeun 
(1462) e prishi personalisht, duke ndërmarrë 
ekspedita të reja, të cilat sërish rezultuan me 
humbje. Gjatë këtyre viteve kujdes të veçantë i 
kushtoi vendosjes së sundimit në pjesët e tjera 
të Ballkanit, kryesisht në qytetet xehetare të 
Kosovës. Sulltan Mehmetit II i takojnë meritat 
për ngritjen e sistemit perandorak në kuadër 
të shtetit osman. Tregoi interesim të madh për 
artin, kulturën dhe filozofinë. Shkroi poezi 
nën pseudonimin “Avniu”. Letrarët, historianët 
dhe artistët bashkëkohës e përmendin edhe 
si admirues të krijimtarisë, kulturës dhe artit 
perëndimor. (Kushtrim Shehu)

SULLTAN MURATI I (1326-1389). Sulltan i 
Perandorisë Osmane nga viti 1359. Ishte i biri 
i Orhanit I dhe i princeshës bizantine Helena. 
U shqua si prijës i parë i dinastisë osmane, 
që i kushtoi rëndësi të veçantë pushtimit të 
Ballkanit. Shumë vjet para inaugurimit në 
postin e sulltanit, mori pjesë në luftime përkrah 
udhëheqësve të famshëm të ushtrisë osmane 
në Ballkan, Evrenoz Beut, haxhi Ilijas Beut etj. 
Në vitin 1362 pushtoi Edrenenë, të cilën e bëri 
kryeqytet të perandorisë. Shumë dinastë lokalë 
të Bullgarisë, Greqisë, Shqipërisë e Rashës u 
detyruan ta pranonin vasalitetin e tij, duke u 
bërë tatimpagues të shtetit osman. Kronikat 
osmane dhe perëndimore vërtetojnë se i 
kishte kushtuar rëndësi të madhe pushtimit të 
qyteteve të pasura xehetare të Kosovës. Sukseset 
e tij në Ballkan janë përcjellë me shqetësim 
nga monarkitë europiane. Papa Urbani V bëri 
përpjekje për një organizim të përgjithshëm 
të të krishterëve kundër sulltan Muratit, por 
nuk arriti ta realizonte, për shkak të vdekjes 
së hershme. Pranimi i vasalitetit edhe nga 
perandori bizantin e forcoi edhe më tej pozitën 
politike dhe ushtarake të sulltan Muratit dhe 
të vetë Perandorisë Osmane. Përballja me 
sundimtarët lokalë të Ballkanit arriti kulmin 
me fitoren e osmanëve në Betejën e Kosovës 
(1389), në të cilën sulltani humbi jetën, por ia 
siguroi shtetit osman dominimin edhe në këtë 
zonë si urë kaluese për në Hungari dhe më tej 
në Europë. Me vdekjen e Muratit I, vendin e tij 
e zuri i biri, sulltan Bajaziti. Në fushëbetejë u 

ngrit një tyrbe, në kujtim të sulltanit dëshmor, e 
cila ekziston edhe sot, ndërsa varri i tij gjendet 
në Bursa të Turqisë. (Kushtrim Shehu)

SULLTAN SYLeJMANI I (1520-1566). Sull-
tan osman, në kohën e të cilit Perandoria 
Osmane arriti pikën më të lartë të ngritjes, 
si në aspektin politik, ushtarak, ekonomik, 
territorial, po ashtu edhe në art, letërsi dhe 
shkencë. Në burimet osmane njihej me emrin 
“Ligjdhënës”, ndërkaq në burimet perëndimore 
si i “Madhërishëm”. Në kohën e sundimit të 
tij, Perandoria Osmane njohu zgjerimin më 
të madh territorial. Njihet për përpjekjet e tij 
për t’u zgjeruar në Europën Qendrore. Pas 
pushtimit të kështjellave të Beogradit dhe 
Karllovcit të Sremit (1521), si dhe ishullit Rodos 
(1522), Sylejmani vazhdoi drejt Hungarisë, e 
cila në vitin 1526 e pranoi vasalitetin osman. 
Në këto fushata morën pjesë edhe shumë 
sanxhakbejlerë shqiptarë, të cilët pas pushtimit 
u caktuan guvernatorë të atyre viseve. 
Sylejmani e vazhdoi fushatën deri në Vjenë 
(shtator 1529), por pas rrethimit trejavësh të 
kryeqytetit Habsburg u detyrua të tërhiqej. 
Sulltan Sylejmanin e karakterizon edhe fakti se 
kundërshtarët e tij më të mëdhenj, Papën dhe 
Habsburgët nuk i luftoi vetëm me armë, por 
edhe me luftë ideologjike, duke e përkrahur 
luteranizmin, si dhe duke lidhur aleancë me 
kundërshtarin e tyre natyror, Francën. Aleanca 
politike dhe ekonomike me Francën (1536) 
rezultoi me planin e përbashkët franko-osman 
për ta pushtuar Italinë. Në kohën e sundimit 
të Sylejmanit Ligjdhënës u shquan si kurrë më 
parë një numër i madh shqiptarësh, që mbajtën 
pozitat më të larta shtetërore. Bashkëkohësit jo 
rrallë e spikatnin faktin se sulltan Sylejmani 
ishte i rrethuar me shqiptarë. Në kohën e tij 
qe intensifikuar zhvillimi urban në sanxhaqet 
shqiptare, të cilat drejtoheshin kryesisht 
nga sanxhakbejlerë vendës. Edhe rregullimi 
administrativ i sanxhaqeve shqiptare të kohës 
së Sylejmanit mbeti afërsisht i njëjtë deri në 
shekullin XIX. Sulltan Sylejmani i kushtoi 
rëndësi të posaçme edhe dominimit ideologjik 
dhe shtetëror të osmanëve mbi botën islame, 
mbi bazën e trashëgimisë së kalifatit. Në 
fushatën e trembëdhjetë dhe të fundit kundër 
habsburgëve, në ditën e pushtimit të fortifikatës 
së Sigetit (shtator 1566) vdiq në moshën 72 
vjeçare. (Gazmend Rizaj, Kushtrim Shehu) 

SUMA Imzot Mihill (Mikel) (1695-?). Lindi në 
katundin Baba të Sapës. Në moshën 16-vjeçare 
u regjistrua në Kolegjin Ilirik në Ferma të 
Italisë. Më 1718 u shugurua prift në Kishën 
e “Shën Panteleonit” në vendlindje. Në vitin 
1723 ishte misionar në Zadanje të Ipeshkvisë 
së Sapës. Argjipeshkvi Vinçenc Zmajeviqi 
e caktoi misionar në Janjevë, ndërsa Papa 
Benedikti XIII më 1728 e emëroi argjipeshkëv 
të Shkupit, që atëbotë e kishte selinë në Zym 
të Hasit. Në vitin 1736, në bashkëpunim 
me perandorin austriak Karli IV dhe me të 
krishterët nga mbarë Arbëria, i filloi përgatitjet 
për luftë kundër turqve. Me këtë angazhim ai i 
ngriti në kryengritje pjesëtarët e fisit Kelmend, 
Hot e Grudë. Në këto lëvizje ushtarake rol të 
rëndësishme patën kelmendasit nga Peshteri, 
nga Rugova dhe dy familje nga Zymi i Hasit. 
Me tërheqjen e ushtrisë austriake, pas luftës, 
bashkë me ta u shpërngulën edhe afro 10,000 
shqiptarë të besimit katolikë, të prirë nga 
imzot Mëhill Suma, prej të cilëve rreth 1,600 
veta, përkatësisht afro 300 familje kelmendase 
kaluan lumin Sava dhe u vendosën në fshatrat 
Mishkovce, Jurjevce, Keveshince, Baradince, 
Shapina, që në atë kohë ishin nën sundimin 
austriak. Në vitin 1755 ata themeluan fshatrat 
Hërtkovce e Nikince. Imzot Mihill Suma vdiq 
dhe u varros në Osjek. (Frrok Kristaj)

SUMA LUKA d. PReJ SHKodRe (shek. 
XVIII). E njohim vetëm në sajë të vjershës në 
fillim të librit të Bogdanit “Shumë ndriçimit 
e shumë ndershimit Zotit, Zotit tim, Zot për 
ndeer, Zotit Pjetër Bogdan, qi kje Upeshkëp i 
Skodërsë e ronjësi i Tivarit, tash Argjupeshkëpi 
i Skupsë e ronjësi i regjëniis’ së Sherbiisë”. 
(Rexhep Ismajli)

SUMA Rexhep (1961-). Luftëtar i Ushtrisë 
Çlirimtare të Kosovës (UÇK). Lindi në Rashan 
të Mitrovicës. Ishte pjesëtar i celulës së parë 
dhe pjesëmarrës në aksionin e parë të UÇK-
së në Burgun e Smrekonicës më 28 shkurt 
1998. Ishte njëri ndër themeluesit e njësitit të 
parë të organizuar në Zabërxhë (prill 1998). 
Me njësitin e tij elitar mori pjesë pothuajse në 
të gjitha luftërat në zonën e përgjegjësisë së 
Brigadës 141, por edhe në ndihmë Brigadës 
142 nga 25 shkurti e deri më 17 mars të 
vitit 1999. Mori pjesë në dhjetëra aksione 
në Zonën Operative të Shalës, por edhe në 
Zonën Operative të Llapit (dhjetor 1998). 

Ishte pjesëmarrës edhe në luftën 39 ditësh në 
Melenicë, Majdan e Preten, ku edhe u plagos 
më 25 prill 1999. (Emin Musa)

SUMA Rufki (1968-). Luftëtar i Ushtrisë Çli-
rimtare të Kosovës (UÇK). Lindi në fshatin 
Dimcë të Hanit të Elezit. Kreu shkollën e 
mesme në Kaçanik, më pas mbaroi studimet në 
Fakultetin Juridik të Universitetit të Prishtinës. 
Me fillimin e pluralizmit politik në Kosovë u 
përfshi në aktivitetin e Lidhjes Demokratike 
të Kosovës. Në muajin prill të vitit 1998 iu 
bashkua UÇK-së në Drenicë. U angazhua me 
detyrë për furnizimin e UÇK-së me armatim 
nga Maqedonia. Në qershor të vitit 1998, së 
bashku me ushtarët e UÇK-së, u vendos në 
fshatin Puset e Nikës (Pustenik). Në Han të 
Elezit udhëhoqi njësitin e UÇK-së deri me 
themelimin e Brigadës 164 “Gafurr Loku”, ku 
më pas u emërua komandant i kësaj brigade. 
Pas transformimit të UÇK-së u angazhua në 
Trupat Mbrojtëse të Kosovës. Më 2009 dhe 
më 2013, dy herë radhazi, u zgjodh kryetar 
i komunës së Hanit të Elezit, si kandidat i 
pavarur. (Ali Uka)

SURRoI Flaka (1963-). Gazetare. Lindi në 
Prishtinë. Kreu shkollimin fillor në Prishtinë, 
të mesmin në Meksikë dhe studimet në 
Universitetin e Prishtinës. Në periudhën 1986-

1991 punoi në BVI-në 
Krahinore për Punësim, 
prej nga u largua pas 
futjes së masave të 
dhunshme nga Qeveria 
e Serbisë. Në vitet 1991-
1993 punoi vullnetare në 
kryesinë e Këshillit për 
Mbrojtjen e Lirive dhe 
të Drejtave të Njeriut 

(KMDLNJ), ndërsa më pas u angazhua në 
Komisariatin e Lartë të OKB-së për Refugjatë 
(UNHCR) (1993-1995) e më vonë në Fondin 
e Emergjencës për Fëmijë të Organizatës së 
Kombeve të Bashkuara (UNICEF), ku, ndër të 
tjera, udhëhoqi edhe ekipin e terrenit gjatë luftës 
në Kosovë (1995-1999). Në vitin 1999 themeloi 
dhe udhëhoqi Organizatën joqeveritare “Fondi 
për zhvillim komunitar”, për rindërtimin e 
fshatrave të dëmtuar nga lufta. Në vitin 2004 
mori drejtimin e Grupit “Koha”, në të cilin, 
përveç gazetës “Koha ditore” bëjnë pjesë 
shtypshkronja, TV “Kohavision”, TV “Arta”, 

shtëpia botuese “Koha”, portali “Koha.net” 
etj. Boton rregullisht analiza dhe komente në 
faqet e gazetës “Koha ditore”. Merret edhe me 
përkthime. (Artan Krasniqi)

SURRoI Rexhai (1929-1988). Shkrimtar, pu-
blicist, politikan, diplomat. Lindi në Prizren. 
Kreu shkollën fillore në vendlindje, ndërsa 
gjimnazin në Prishtinë. Studimet në shkencat 
juridike i kreu në Universitetin e Beogradit. 
Qysh herët u mor me publicistikë. Punoi si 
redaktor i revistës “Zani i rinisë”, më pas gazetar 
dhe drejtor i Radio Prishtinës. Ishte ambasador 
i ish-Jugosllavisë në Bolivi, Meksikë, Honduras, 
Costa Rika dhe në Spanjë. I takon brezit të parë 
të shkrimtarëve të Kosovës pas Luftës së Dytë 
Botërore. Punimet e para letrare i botoi në vitet 
’50 në revistën letrare “Jeta e re”. Më 1959 botoi 
romanin “Besniku”, më pas përmbledhjen 
me tregime “Dashunija dhe urrejtja” (1961) 
dhe romanet “Pranvera e tretë” (1971) dhe 
“Orteku” I, II (1974). Në romanet e tij trajtoi 
tema sociale dhe të luftës. “Grupi Koha” ndan 
çmimin vjetor me emrin e tij, për gazetari dhe 
letërsi. (Isak Shema) 

SURRoI Veton (1961-). Publicist, politikan. 
Lindi në Prishtinë, arsimimin bazë e mori në 
vendlindje, ndërsa studioi në Universitetin 
Kombëtar Autonom të Meksikos. Me punë filloi 

në vitin 1982, si gazetar 
në gazetën “Rilindja”, 
ndërsa më vonë në se-
sionin e gjuhës shqipe të 
BBC-së. Në vitin 1990 
filloi botimin e revistës së 
përjavshme “Koha”, e cila 
në vitin 1997 u shndërrua 
në të përditshmen “Koha 
ditore”, për t’u zgjeruar 

më pas në aktivitete të tjera mediale dhe 
botuese, përfshirë TV “Kohavision”, Shtëpinë 
Botuese “Koha” dhe agjencinë e lajmeve “Arta”, 
si pjesë të kompanisë “Koha”, të cilën e themeloi 
dhe udhëhoqi për një kohë. Është laureat i 
mirënjohjeve të ndryshme, përfshirë i çmimin 
nga Federata Ndërkombëtare e Gazetarëve 
(2000), i Medaljes Geunzejgen (2000), i 
Çmimit për të Drejta të Njeriut të Organizatës 
për Media në Europën Juglindore (2011) etj. 
Ishte pjesëmarrës aktiv i një varg nismash për 
demokraci dhe të drejta të njeriut dhe i përfshirë 
në proceset për pavarësimin e Kosovës. Ishte 

anëtar i delegacionit kosovar në Konferencën e 
Rambujesë, duke u bërë njëri nga nënshkruesit 
shqiptarë të kësaj marrëveshjeje. Si njëri ndër 
pesë anëtarët e Ekipit të Unitetit, mori pjesë 
në negociatat e Vjenës, të ndërmjetësuara nga 
ish-presidenti finlandez, Marti Ahtisari, të cilat 
rezultuan me shpalljen e pavarësisë së Kosovës. 
Në vitin 2004 themeloi Listën Qytetare “Ora”, 
parti reformiste e qendrës së majtë, siç u quajt 
në programin e saj, e cila me shtatë deputetë 
u përfaqësua në Kuvendin e Kosovës deri në 
vitin 2007. Pas mosarritjes së pragut zgjedhor 
për hyrjen në Kuvendin e Kosovës në zgjedhjet 
parlamentare të vitit 2011, V. Surroi dha 
dorëheqje dhe njëkohësisht deklaroi tërheqjen 
nga politika. Është autor i disa librave letrarë 
dhe publicistikë (“Fluturimi i vetëm i Azem 
Berishës për në Kështjellë”, “Këmbët e gjarprit”, 
“Miliarderi”, “Ambasadori i Melkizedekut” etj.). 
(Ilir Dugolli) 

SUSURI Latif (1941-2016). Agronom, fito-
patolog, profesor universiteti, akademik. Lindi 
në Zhur të Prizrenit, shkollën fillore e kreu 
në vendlindje, shkollën e mesme bujqësore 

në Prishtinë, ndërsa 
Fakultetin e Bujqësisë, 
drejtimin e mbrojtjes së 
bimëve e përfundoi në 
Universitetin e Beogra-
dit. Kreu studimet pa-
suniversitare nga lënda e 
fitopatologjisë gjithash-
tu në Universitetin e  
Beogradit (1975). Si bur- 

sist i Fondacionit IREX kreu specializimin 
njëvjeçar (1976-77) për fitopatologji në SHBA, 
në Universitetin e Viskonsinit, në Madison. 
Në vitin 1980 po në këtë Universitet vazh-
doi studimet shkencore njëvjeçare. Më pastaj 
(1996) qëndron në Londër për studime dhe 
grumbullim të literaturës për tekste universi-
tare dhe punime shkencore. Disertacionin e 
doktoratës, drejtimi fitopatologji, e mbrojti në 
Fakultetin e Agronomisë të Universitetit të Za-
grebit (1983). Një kohë punoi në Kombinatin 
“Progres-Export” të Prizrenit, si teknolog për 
mbrojtjen e bimëve (1967). Më pastaj zgjidhet 
ligjërues në Fakultetin e Bujqësisë të Univer-
sitetit të Prishtinës (1977), duke marrë në vitet 
vijuese të gjitha gradat universitare. Në vitin 
2000 zgjidhet anëtar korrespondent i Aka-
demisë së Shkencave dhe të Arteve të Kosovës 

dhe më 2008 anëtar i rregullt. Në institucionet 
arsimore dhe shkencore kreu detyra dhe funk-
sione të ndryshme. Është themelues i lëndës së 
fitopatologjisë në Fakultetin e Bujqësisë. Ak-
tivitetin kryesor e drejton te puna shkencore-
hulumtuese në fushën e fitopatologjisë, duke 
studiuar sëmundjet e bimëve të shkaktuara nga 
kërpudhat, bakteret, viruset dhe fitoplazmat. 
Publikoi punime shkencore dhe artikuj të tjerë 
nga lëmi i ngushtë profesional në vend dhe në 
botën e jashtme. Botoi librat universitarë “Fi-
topatologjia” dhe “Fungicidet-herbicidet”. Një 
fushë e veçantë e angazhimeve të tij është ter-
minologjia bujqësore dhe hartimi i fjalorëve 
nga kjo fushë, siç janë: “Fjalori i terminologjisë 
bujqësore (anglisht-shqip, shqip-anglisht)”, 
pastaj fjalorët shumëgjuhësh për bimë, dëm-
tues dhe patogjenë, për emrat e bimëve bu-
jqësore, pyjore dhe barojat. Gjithashtu është 
bashkautor i fjalorit shumëgjuhësh: “Emrat e 
bimëve”, “Fjalor i termave të botanikës”, “Fjal-
or shpjegues i termave të botanikës”. L. Susuri 
ka përshkruar disa patogjenë për herë të parë 
në botë (Alternaria alternata-në bizele), dhe 
në vend: Pleospora infectoria, Didymella bry-
oniae, Diplocarpon earliana, Uromyces striatus, 
Phoma medicaginis, Plasmodiophora brassicae, 
Phytophthora capsici, Erwinia amylovora. Për 
angazhim dhe punë shumëvjeçare në lëmin 
e shkencës dhe të arsimit të lartë ka marrë 
çmime dhe mirënjohje. (Feriz Krasniqi)

SUTAJ Ali (1937-1989). Gazetar. Lindi në 
Llukë të Epërme të Deçanit. Shkollën fillore e 
kreu në Deçan e Isniq, ndërsa shkollën normale 
e nisi në Pejë dhe e përfundoi në Prishtinë. 
Kreu studimet për gjuhë dhe letërsi shqipe 
në Universitetin e Prishtinës. Një kohë punoi 
mësues në shkollën fillore të Deçanit. Qëkur 
ishte nxënës në shkollën normale botoi shkrime 
në revistën “Zëri i rinisë” dhe raportonte nga 
komuna e Deçanit për gazetën “Rilindja”. Më 
1961 u punësua gazetar në “Rilindje”. Përveç 
lajmeve, raporteve e intervistave, shkroi shumë 
komente, vështrime, ese dhe analiza nga fusha 
e politikës dhe letërsisë. Ishte kryeredaktor 
i “Zërit të rinisë” dhe themelues me detyrë 
i gazetave “Fjala”, “Kosovarja”, “Shkëndija”, 
“Thumbi”, “BAT”, “Bota e re”. Një kohë punoi 
në Komitetin Komunal të LK të Prishtinës, prej 
nga, pas vitit 1981, u rikthye në “Rilindje”. Është 
autor i librit me ese “Mbresa” dhe i monografisë 
“Rilindja 1945-1985”. (Zenun Çelaj)

SUZI Prizrenasi (?-1525). Mësues, poet, hi-
storian, kronist. Supozohet të ketë lindur në 
vitet ’50 apo ’60 të shek. XV. Emri i tij i plotë 
ishte Muhamedi i biri i Mahmudit të birit të 
Abdullahut, nga Prizreni, i njohur në literaturë 
me emrat dhe pseudonimet poetike, si Suziu, 
Soziu, Sozi Baba, Suzi Çelebiu, Mevlana Suzi, 
Suzi Zerrini, Suzi Prizrenasi. Mësimet e para i 
mori në Prizren, ndërsa studimet i mbaroi në 
Stamboll. Një pjesë të jetës e kaloi si sekretar 
personal i akinxhinjve të dalluar të Perandorisë 
Osmane, Ali bej Mihalogllut dhe Mehmet Beut. 
Në vitin 1513 e gjejmë të jetë kthyer në Prizren, 
kur edhe e legalizoi vakëfin e tij. Duke qenë në 
shërbim të Ali bej Mihalogllut, bëmat e prijësit 
të tij i përmblodhi në veprën poetike-historike 
“Libri i luftërave të Ali beg Mihalogllut”. Shkroi 
edhe poezi të tjera, si nazire, poezi didaktike-
satirike, të cilat atëbotë ishin të popullarizuara. 
Shkrimet e tij ruhen në Zagreb, Berlin dhe 
në qendra të tjera europiane. Vëllai i Suziut, 
Nehari Prizrenasi (vdiq 1522 në Prizren) ishte 
po ashtu poet i dalluar, sikurse që ishte edhe 
poeti Saji nga Prizreni, me gjasë edhe ky vëlla i 
Suziut. Vdiq dhe u varros në tyrben e xhamisë 
së tij në Prizren. (Irfan Morina)

SVANe Gunar (Gunnar) (1927-2012). Gjuhë- 
tar danez, profesor, sllavist, albanolog. Ishte 
anëtar i jashtëm i dy akademive shqiptare, të 
Kosovës dhe të Shqipërisë. Profesor i sllavistikës 

në Universitetin e Aar-
husit (Danimarkë) gjatë 
viteve 1965-1994. Përveç 
studimeve për slla- 
vishten mesjetare dhe 
për gjuhët sllave jugore, 
u ka kushtuar vëmendje 
të posaçme huazimeve 
sllave në gjuhën shqipe 
dhe përfundimet e hu-

lumtimeve të tij i paraqiti edhe në veprën gjer-
manisht “Huazimet sllave në shqipe” (Slavische 
Lehnwörter im Albanischen, Aarhus 1992). 
Studiues, transliterues dhe hartues i konkor-
dancave të veprës së Budit. Botoi studime të 
veçanta për P. Budin: “Pjetër Budi, Rituale ro-
manum 1621, Konkordanca 1-2” (Pjetër Budi, 
Rituale romanum 1621, Concordance 1-2, 
1982); “Pjetër Budi, Dottrina Christiana 1618 
me një tejshkrim në drejtshkrimin modern dhe 
konkordancë” (Pjetër Budi, Dottrina Chris-
tiana 1618, with a transcription into modern 

orthography and a concordance, 1985); “Dot-
trina Christiana 1618, Konkordencë 1-2” (Dot-
trina Christiana 1618, Concordence 1-2, 1985); 
“Pjetër Budi, Speculum Confessionis 1621, me 
një tejshkrim në drejtshkrimin modern dhe 
konkordancë” (Pjetër Budi, Speculum Confes-
sionis 1621, with a trasncription in to modern 
orthography and a concordance, 1986); “Pjetër 
Budi, Speculum Confessionis 1621, Konkor-
dancë 1-4” (Pjetër Budi, Speculum Confessio-
nis 1621, Concordence 1-4, 1986). (Shpëtim 
Elezi) 

SVASTIKA. Shih: KRYQI I THYeR. 

SYLA Azem (1951-). Njëri nga themeluesit 
e Ushtrisë Çlirimtare të Kosovës (UÇK), 
komandant i Shtabit të Përgjithshëm. Lindi në 
Kishnarekë të komunës së Drenasit. Mbaroi 

gjimnazin e shkencave 
të natyrës në Mitrovicë. 
Më pas u regjistrua në 
Fakultetin e Shkencave 
Matematike-Natyrore të 
Universitetit të Prishtinës 
dhe u diplomua në 
degën e kimisë. Një kohë 
punoi si mësimdhënës 
në Nekoc dhe më 

pas në gjimnazin e Drenasit dhe të Kijevës. 
Në vitin 1982, si pjesëtar i lëvizjes ilegale u 
dënua me 5 vjet burg. Pas daljes nga burgu 
vazhdoi veprimtarinë në Lëvizjen Popullore 
të Kosovës (LPK), dega brenda vendit. Ishte 
anëtar i kryesisë së LPK-së, drejtues i “sektorit 
të veçantë”. Në vitin 1989 u mbajt i izoluar pesë 
muaj në burgun e Prishtinës. Në vitin 1993, 
për shkak të përndjekjes së vazhdueshme nga 
pushteti, kaloi në ilegalitet, duke qëndruar në 
Kosovë, Maqedoni dhe Shqipëri. Nga viti 1994 
e vazhdoi veprimtarinë politike në Zvicër, ku 
mori strehim politik. Ishte bashkëthemelues 
i UÇK-së dhe mori pjesë në organizimin dhe 
pajisjen e saj me armatim që nga njësitet e para. 
Me riorganizimin e UÇK-së në nëntor të vitit 
1988, A. Syla u zgjodh komandant i Shtabit të 
Përgjithshëm. Në Konferencën e Rambujesë 
ishte anëtar i delegacionit të UÇK-së. Në 
Qeverinë e Përkohshme të Kosovës, që nga 1 
marsi i vitit 1999 deri në shpërbërjen e saj ishte 
ministër i Mbrojtjes. Me themelimin e Partisë 
Demokratike të Kosovës (PDK) në vitin 1999, u 
zgjodh anëtar i Këshillit Drejtues dhe i kryesisë 

së PDK-së. Në dy legjislaturat e fundit u zgjodh 
deputet i Kuvendit të Kosovës. (Ismail Syla)

SYLA Fazli (1935-). Studiues i folklorit. Lindi 
në Istog. Kreu studimet e larta për gjuhë dhe 
letërsi shqipe në Shkup (1960), kurse studimet 
pasuniversitare në Universitetin e Zagrebit 
(1973). Tezën e disertacionit të doktoratës e 
mbrojti në Universitetin e Prishtinës më 1979. 
Punoi fillimisht në gazetari dhe në arsimin 
e mesëm, kurse nga viti 1978 u zgjodh të 
ligjëronte për letërsi në Fakultetin e Filologjisë 
të UP-së. Në vitet 1983-1991 ishte punonjës 
shkencor në Institutin Albanologjik të 
Prishtinës, zëvendësdrejtor dhe pastaj drejtor i 
këtij institucioni gjatë viteve 1986-1991. F. Syla 
është marrë me studimin e poezisë popullore, 
kryesisht me këngët epike historike. Nga kjo 
fushë ka botuar disa vepra: “Poezia popullore 
shqiptare e kaçakëve” (1982), “Kënga dhe 
ngjarja historike” (1988), “Çështje të folklorit 
shqiptar” (1998) etj. Ka dhënë ndihmesë 
edhe në përgatitjen për botim të materialeve 
folklorike, të anekdotave, të këngëve kreshnike 
dhe të këngëve historike, të gjitha të botuara në 
vëllime të veçanta nga Instituti Albanologjik 
i Prishtinës. Gjithashtu ka marrë pjesë në 
hartimin e projekteve afatgjate të zhvillimit të 
arsimit, të shkencës dhe të kulturës, veçmas 
gjatë periudhës së autonomisë së Kosovës, 
kur ishte sekretar krahinor për Kulturë. (Sadri 
Fetiu) 

SYLA Gazmend (1972-). Gazetar. Lindi në 
fshatin Zasellë të Mitrovicës. Shkollën fillore dhe 
të mesme i kreu në vendlindje dhe në Mitrovicë. 
Studimet i filloi në Fakultetin e Xehetarisë 
dhe të Metalurgjisë në Mitrovicë dhe më pas 
studioi për gazetari në Prishtinë, ndërsa pas 
luftës kreu shkencat politike në Universitetin 
e Prishtinës. Mbaroi specializimin për gazetari 
në Universitetin e Oklahomës (SHBA) dhe 
trajnime e specializime të ndryshme për 
gazetari. Punën e gazetarit e filloi në gazetën 
“Kosova sot” (1999), për të vazhduar më pas te 
gazeta “Koha ditore” (2001), ku qëndroi deri në 
vitin 2009. Gjatë kësaj kohe mbuloi zhvillimet 
kryesore politike dhe të sigurisë në Kosovë, 
ndërsa raportoi edhe nga gjykimi i Sllobodan 
Millosheviqit në Hagë. Po ashtu raportoi 
edhe për negociatat për statusin e Kosovës, 
të zhvilluara në Vjenë (2006-2007). Më pas 
kaloi te Televizioni “Klan Kosova” (2009), si 

kryeredaktor. Ishte edhe kryetar i Asociacionit 
të Gazetarëve Profesionistë të Kosovës (2007). 
(Ibrahim Berisha)

SYLA Hamdi (1935-2011). Inxhinier i elektro-
teknikës, profesor universiteti. Lindi në Oshlan 
të komunës së Mitrovicës. Shkollimin e kreu në 
Mitrovicë, studimet për inxhinieri elektrike në 

Universitetin e Zagrebit 
(1962). Pas mbarimit të 
studimeve punësohet në  
ndërmarrjen “Trepça”. 
Në vitin 1968 vazhdon 
studimet në Londër 
(Queen Mary College), 
në lëmin e përçuesh-
mërisë dhe shpimit të 
materialeve të lëngëta 

izoluese. Disertacionin e mbrojti po në Londër. 
Në vitin 1970 u zgjodh asistent në Fakultetin 
Teknik, më pas ligjërues dhe profesor inodinar 
për lëndën bartja dhe shpërndarje e energjisë 
elektrike. Ishte dekan i Fakultetit Teknik (1977-
1979). Në periudhën 1981-1985 qëndroi në 
Teheran, si drejtor i përfaqësisë së Odës Eko-
nomike të Jugosllavisë në Iran. Fushat kryesore 
të studimeve shkencore të H. Sylës kanë qenë 
zbrazjet në dielektriket e lëngëta dhe efektet e 
ndikimit të fushës elektrike dhe termike në to, 
të botuara kryesisht në Britani të Madhe. (Isuf 
Krasniqi).

SYLA Hamdi (1970-). Mundës. Lindi në Pri-
shtinë. Me mundje filloi në KM “Prishtina”, te 
trajneri i mirënjohur Muntas Allajbegu. Në 
moshën 11-vjeçare arriti suksesin e parë duke 
fituar titullin e kampionit të Kosovës në kate-
gorinë deri në 42 kilogramë. Prej vitit 1981 deri 
më 1990 doli kampion i Kosovës në konkur-
rencën e pionierëve, më vonë të juniorëve dhe 
të seniorëve. Ishte shtatë herë kampion në ish-
Jugosllavi (1983-1990); nënkampion i Ballkanit 
në vitet 1988 dhe 1989. Fitoi medaljen e bronztë 
në Kampionatin Europian në Bursa të Turqisë 
(1986). Ishte i katërti në Kampionatin Botëror 
në Francë (1985), si dhe fitues i disa turneve 
ndërkombëtare në mundje. (Lulzim Shala)

SYLA Hilmi (1950-). Gazetar. Lindi në Zasellë 
të Mitrovicës. Shkollimin fillor e kreu në 
vendlindje dhe në Tunelin e Parë, ndërsa të 
mesmen në Mitrovicë. Kreu studimet për gjuhë 
dhe letërsi shqipe në Universitetin e Prishtinës. 

Nisi të punojë si gazetar në gazetën “Rilindja” 
në vitin 1971, si korrespondent nga Mitrovica. 
Më pas kaloi në redaksinë e “Rilindjes” në 
Prishtinë, ku për dy dekada bëri shkrime 
nga sektori i mbrojtjes dhe i sigurisë. Pastaj, 
për dy vjet ishte edhe redaktor në rubrikën 
e brendshme. Pas ndërprerjes së botimit të 
“Rilindjes” emigroi në Gjermani. (Gazmend 
Syla) 

SYLA Ismail (1961-). Shkrimtar, publicist. 
Lindi në Kishnarekë të Drenicës. Mësimet e 
para i mori në vendlindje, ndërsa shkollimin 
e mesëm e vazhdoi në Komoran dhe Drenas. 
Kreu studimet për gjuhë dhe letërsi shqipe 
në Fakultetin e Filologjisë të Universitetit të 
Prishtinës, ku më pas kreu edhe studimet 
pasuniversitare. Veprat e botuara: “Këngët e 
lirisë” (1980), “Libri i lirisë” (1991), “Duke 
kërkuar esencat” (1997), “Tempulli i braktisur” 
(1998), “Joplotni e lirisë” (2000), “Relieve 
letrare” (2001), “Religjioni i pikëllimit” 
(2015). Shkruan poezi, prozë, ese letrare 
dhe publicistikë. Një kohë të gjatë punoi si 
gazetar te “Rilindja” (“Bujku”) në Prishtinë 
dhe bashkëpunoi me revista e gazeta të tjera 
në shqip. Interesimet e tij përfshijnë letërsinë 
dhe politikën, ishte dhe është i angazhuar në 
lëvizje politike e kulturore. Poezia dhe proza 
e tij njohin për të vetat motivet nacionale, 
me një ndjeshmëri për detajin, gjuhën dhe 
stilin. Gjithashtu shkruan kritikën letrare, 
i përqendruar kryesisht në tipat e heroit 
letrar. Kohëve të fundit shkruan më shumë 
publicistikë politike. (Kujtim Rrahmani)

SYLA Jeton (1965-). Gazetar i sportit. Lindi në 
Gjakovë, ku kreu shkollën fillore dhe të mesme, 
ndërsa studimet i kreu në Prishtinë. Gjatë viteve 
’90 të shekullit të kaluar u mor me organizimin 
e jetës sportive, sidomos të futbollit. Në vitin 
1999 zë punë në Radion “Kosova e Lirë”. Përveç 
në rubrikat e sportit, u angazhua edhe në 
redaksitë e tjera, si në ekonomi, politikë, folës 
në edicionet informative etj. Çdo të diel drejtoi 
programin e natës për sport, duke realizuar 
drejtpërdrejt me qindra intervista me trajnerë, 
drejtues klubesh, federatash, sportistë, gjyqtarë 
etj. nga të gjitha degët sportive. Përveç në radio, 
u angazhua edhe në mediet e shkruara, si në 
gazetën “Dita”, “24 orë”, “Nacional”, “Focus” 
dhe në agjencinë e lajmeve “Kosovapress”dhe 
Radio-Kosova. (Florim Maliqaj)

SYLA Mustafë (1969-). Mundës. Lindi në 
Prishtinë. Shkollën fillore, të mesme dhe 
Fakultetin e Kulturës Fizike i përfundoi në 
Prishtinë. Hapat e parë në mundje i bëri si 
10-vjeçar në klubin e mundjes “Prishtina”. Ka 
bërë gara në kategoritë 48, 52 dhe 57 kilogramë. 
Si 12 -vjeçar fitoi titullin e kampionit të Kosovës 
(1981), sukses që e përsëriti pandërprerë deri 
në vitin 1990. Nga viti 1983 e deri më 1990 
shtatë herë u shpall kampion i ish-Jugosllavisë. 
Ishte dy herë kampion i Ballkanit (1985,1986), 
kampion i Europës në Bursa të Turqisë (1985 
dhe 1989) dhe kampion i botës në Francë (1985). 
Ishte fitues i shumë turneve ndërkombëtare të 
mbajtura nga viti 1983 e deri më 1990. Arriti 
normën për Lojërat Olimpike Verore të vitit 
1992 në Barcelonë, por nuk shkoi për arsye 
të gjendjes politike në Kosovës. Nga viti 1990 
e deri më 1993 ishte anëtar i përfaqësueses së 
Zvicrës në mundje. (Lulzim Shala) 

SYLA Sylejman (1949-2002). Shkrimtar. Li- 
ndi në fshatin Brainë të Podujevës. Kreu 
shkollën fillore në Orllan, të mesmen në 
Prishtinë. Mbaroi studimet universitare dhe 
pasuniversitare për gjuhë dhe letërsi shqipe në 
Universitetin e Prishtinës. Që në shkollë fillore 
nisi të shkruajë vjersha dhe skica për fëmijë. 
Një kohë punoi në gazetën e studentëve “Bota 
e re”, pastaj në Radio-Prishtina dhe së fundi në 
Redaksinë e revistave të “Rilindjes”, në fillim 
si lektor, më vonë redaktor në revistat “Fjala” 
dhe “Shkëndija”. Përveç shkrimeve për fëmijë, 
që i botoi në librin “Lypsari i vogël” (1972), më 
vonë shkroi edhe poezi për të rritur (“Rob i 
lumtur”, 2002) dhe kritikë letrare dhe studime 
të letërsisë bashkëkohore. Nga fusha e kritikës 
botoi librat: “Për kritikën” (1982), “Kritika dhe 
vepra” (1988), “Interkomunikimi letrar” (1990) 
dhe “Konflikt i përhershëm” (1997). (Hasan 
Hasani)

SYLA Shemsi (1957-). Luftëtar i Ushtrisë Çli- 
rimtare të Kosovës (UÇK). Lindi në Bresalc 
të Gjilanit. Kreu shkollën e mesme në 
Gjilan, ndërsa studimet për gjuhë dhe letërsi 
shqipe i mbaroi në Fakultetin e Filologjisë të 
Universitetit të Prishtinës. Si student mori pjesë 
në organizimin e demonstratave të vitit 1981, 
me ç’rast u burgos dhe u dënua. Për herë të 
dytë u arrestua pas demonstratave të vitit 1989, 
duke u mbajtur në izolim në burgun e Vranjës, 
të Zajeçarit dhe të Prokuples. Gjatë viteve 1996-

1998 punoi në shkollën fillore të Bresalcit. Në 
vitet 1998-1999 ishte zëvendëskomandant i 
UÇK-së në Zonën Operative të Karadakut 
(ZOK), korrespondent i Agjencisë së lajmeve 
“Kosovapress” dhe i Radios “Kosova e lirë”, si 
dhe përgjegjës për marrëdhënie me publikun 
në ZOK. Pas transformimit të UÇK-së u 
përfshi në Trupat Mbrojtëse të Kosovës (TMK) 
deri më 2009 dhe më pas në Forcën e Sigurisë 
së Kosovës. (Ali Uka) 

SYLA Xhevat (1956-). Shkrimtar, studiues i 
letërsisë. Lindi në Istog. Mbaroi studimet për 
letërsi dhe gjuhë shqipe në Universitetin e 
Prishtinës. Po aty kreu studimet pasuniversi-

tare dhe u doktorua në 
fushën e letërsisë për 
fëmijë. Në periudhën 
1975-1983 pati funk-
sione të larta politike në 
organizatën e rinisë në 
Kosovë. Punoi si kryere-
daktor i gazetës “Bota e 
re” (1979-1982), kryere-
daktor i Entit të Teksteve 

dhe Mjeteve Mësimore të Kosovës (1984-1997) 
dhe redaktor në Shtëpinë Botuese “Libri shko- 
llor” në Prishtinë. Ka botuar një numër artiku-
jsh dhe punimesh shkencore nga fusha e letër-
sisë për fëmijë dhe artikuj e shkrime të shumta 
publicistike. Është autor e bashkautor në disa 
libra leximi. Drejton edhe Karvanin e shkrim-
tarëve për fëmijë “Agim Deva”. Është prezan-
tuar në disa antologji dhe panorama të krijim-
tarisë letrare për fëmijë. Është laureat i çmimit 
“Ymer Elshani”, çmimit “Vehbi Kikaj”. Veprat 
e botuara: “Syri i pranverës” (1976), “Hyrje në 
vjeshtë” (1993), “Vjersha e humbur” (1996), 
“Arti i porosisë” (1998), “Zilja e fëmijërisë” 
(2002), “Harmonika e atdheut” (2005), “Kush e 
shkruan poezinë” (2005), “Universi i mirësisë” 
(2010),”Vel vjeshte” (2009), “Kuvendim poetik” 
(2010) etj. (Zejnullah Rrahmani)

SYLA Ylber (1968-). Karateist. Lindi në Pri- 
shtinë. Shkollën fillore, të mesme dhe Fa-
kultetin e Kulturës Fizike i kreu në Prishtinë. 
Hapat e parë të karatesë i bëri në klubin e 
karatesë “Kosova”. Është kampion i Kosovës 
(1981-1990) në konkurrencën e juniorëve dhe 
seniorëve. Ishte fitues edhe i medaljes së bronztë 
në kampionatin e ish-Jugosllavisë të vitit 1986. 
Ishte anëtar i përfaqësueses së ish-Jugosllavisë 

(1986-1989) dhe anëtar i përfaqësueses së 
Kosovës (1990-1997), kampion në turnetë 
ndërkombëtare “Taixhi Kaze” në Frankfurt 
dhe “Bohemia Cup” në Çeki. (Lulzim Shala)

SYLAJ Ragip (1959-). Shkrimtar, gazetar. Li-
ndi në fshatin Sllapuzhan të Suharekës. Kreu 
shkollimin fillor në vendlindje, të mesmin në 
Suharekë, ndërsa studimet për gjuhë dhe letër-

si në Fakultetin e Filo-
logjisë të Universitetit 
të Prishtinës. Punoi si 
gazetar i kulturës në të 
përditshmet “Bota sot” 
dhe “Zëri”, ndërsa tash 
është zyrtar i lartë për 
publikime në Ministrinë 
e Punëve të Jashtme të 
Kosovës. Botoi përmb-

ledhjet me poezi: “Hije e gjallë” (1986), “Ana-
tomia e rrënjës” (1989), “Lisi i shenjtë” (1993), 
“Mëngjes qumështor me akull” (2000), “Eliksir” 
(2007), “Hiri i fjalës” (2014), pastaj përmbled-
hjet me tregime: “Obsesion” (1992), “Përhitja” 
(1996), “Humbella e fërgëllisë” (2001), “S’kam 
kohë të jetoj me vdekjen” (2004), “Hija e 
shtëpisë” (2008), librin me ese “Estetika e miste-
rit” (2008), librin me vjersha për fëmijë “Ma jep 
dorën” (2010), “Dy drama” (2012). U shpërblye 
me disa çmime letrare, siç është çmimi “Hivzi 
Sulejmani” i Shoqatës së Shkrimtarëve në vitin 
1986, për librin poetik “Hija e gjallë”, ndërsa në 
vitin 1999 u nderua me “Penën e artë” të re-
vistës për kulturë, art dhe letërsi “Fjala”. Është 
laureat i çmimit të parë “Kadmus-2006” për ese 
në Athinë etj. (Adil Olluri)

SYLANAJ Sylë (1952-). Pemëtar, profesor uni-
versiteti. Lindi në Llaushë të Skënderajt. Shkol-
lën fillore dhe gjimnazin i kreu në vendlindje, 
Fakultetin e Bujqësisë, drejtimi i përgjithshëm, e 

kreu në Prishtinë (1979). 
Ka qenë studenti i parë 
i diplomuar në gjuhën 
shqipe në këtë fakultet. 
U punësua praktikant 
në administratën komu-
nale të Skënderajt dhe 
në shkollën e mesme 
“Ramiz Sadiku” mësim-
dhënës i lëndëve të bu-

jqësisë (1979-80). Në vitin 1980 punësohet në 
Fakultetin e Bujqësisë në Prishtinë. Ka qenë 

zv/sekretar Krahinor i Bujqësisë. Studimet 
pasuniversitare i kreu në Fakultetin e Bujqë-
sisë të Universitetit të Zagrebit (1989), ndërsa 
tezën e disertacionit e mbrojti në Fakultetin e 
Bujqësisë të Universitetit të Prishtinës (2002). 
Kreu specializime në Institutin për Hulumtime 
Shkencore për Pemëtari në Plovdiv të Bullgar-
isë (1985-87). Mori pjesë në përpilimin e disa 
projekteve për ngritjen e pemishteve të reja në 
Kosovë. Botoi punime shkencore e profesio-
nale dhe disa libra për pemëtarinë (“Dredhëza”, 
“Bujqësia organike”, bashkautor). Mori pjesë 
me kumtesa në tubime shkencore brenda dhe 
jashtë vendit. (Agim Zajmi) 

SYLA-SURRoI Blerta (1978-). Aktore, pi-
ktore. Lindi në Prishtinë. Kreu shkollimin 
fillor e të mesëm  në Prishtinë, ku mbaroi dhe 
studimet për grafikë në Fakultetin e Arteve 
të Universitetit të Prishtinës. Është aktore 
teatri dhe filmi. Nga viti 1999 disa vjet punoi 
në Teatrin Kombëtar të Kosovës në Prishtinë, 
ku realizoi role në shfaqjet “Të mallkuarit”, 
“Makbethi”, “Fausti III”, “Ëndrra e një nate 
vere”, “Muzgu i lirisë”, “Kutia e zezë”, “Komploti 
ilir”, “Daja Vanja” etj. Realizoi role në filmat 
“Vjeshta e trëndafilave”, “Anatema” , “Fillimi 
i fundit”, “Lufta mbaroi” etj. Luajti dhe në 
serialet televizive “Rrëfime para gjyqi”, “Familja 
moderne” etj. Si artiste figurative u paraqit në 
ekspozita personale në Prishtinë (Muzeu i 
Kosovës, 2012), në Shkup (Qendra Kulturore, 
2014), pastaj Tiranë (Muzeu Kombëtar, 2015), 
si dhe në disa ekspozita kolektive në Prishtinë, 
Tiranë, Shkup, Tokio, Bombai, Paris, Napoli, 
Zagreb, Rijekë etj. (Rexhep Ferri)

SYLeJMAN HAdIM AGA (shek. XVI). 
Administrues i lartë në pallatin e sulltanit. 
Lindi në fshatin Guskë të rrethit të Gjakovës, 
prej nga u mor devrshirm në gjysmën e parë të 
shk. XVI. Në burimet osmane njihet si Bi-zeban 
Sylejman Hadim aga, që do të thotë “i pa gojë” 
apo “memec”. Nga një studim i fundit mësohet 
se ka qenë shërbyes i preferuar i sulltaneshës 
Safije, gruas së sulltan Muratit III dhe e ëma 
e sulltan Mehmetit III, e cila, sipas burimeve 
venedikase, ishte shqiptare nga sanxhaku i 
Dukagjinit. Dihet po ashtu se Sylejman Hadim 
aga e kishte financuar ndërtimin e Teqesë 
Etjemez (tarikati saadi) në lagjen Samatja të 
Stambollit. Ndërtimi i Xhamisë së Hadumit, që 
lidhet me emrin e tij, është bërthama e parë e 

kasabasë së ardhshme të Gjakovës, duke u bërë 
qendër e rëndësishme ekonomike e zonës së 
Dukagjinit. (Kushtrim Shehu)

SYLeJMANI Bajram (1965-1998). Luftëtar 
i Ushtrisë Çlirimtare të Kosovës (UÇK), 
dëshmor. Lindi në fshatin Sodovinë. Mbaroi 
shkollimin fillor në fshatin e lindjes dhe në 
Gushicë, të mesmen në Viti. Kreu Fakultetin 
Xehetar-Metalurgjik të Mitrovicës, dega e 
gjeologjisë, në vitin 1991. Në shtator të vitit 
1998 u burgos bashkë me të vëllanë, Gurselin. 
Nga fundi i viteve ’80 ishte aktiv në veprimtari 
patriotike, veçmas në organizimin e grevës 
së studentëve në shkurt të vitit 1989, në 
shenjë solidariteti me grevën e minatorëve të 
Stantërgut. Pas diplomimit, së bashku me të 
vëllanë Gurselin, hapën një punëtori dizajni. 
Me shpërthimin e luftës së UÇK-së u rreshtua 
në radhët e para të saj në Zonën Operative të 
Nerodimes, ku u caktua në detyra drejtuese. 
Më 28 shtator 1998 ra në frontin e luftës, 
ndërsa vetëm një orë më pas, u vra edhe vëllai i 
tij, Gursel Sylejmani. (Sylë Ukshini)

SYLeJMANI Fadil (1940-2013). Albanolog, 
profesor. Lindi në fshatin Bozovcë të Tetovës. 
Shkollimin e mesëm e kreu në Tetovë, në Priz-
ren kreu Shkollën e Lartë Pedagogjike, stu-

dimet për gjuhë dhe 
letërsi shqipe i mbaroi 
në Fakultetin Filozofik  
të Universitetit të Pri-
shtinës. Studimet pas-
universitare i kreu në  
Beograd, ndërsa dok-
toroi në shkencat filo-
logjike në Universitetin e 
Prishtinës për të folmen 

e Malësisë së Tetovës (1989). Ishte mësimdhë-
nës në degën e gjuhës dhe të letërsisë shqipe të 
Fakultetit Filozofik të Universitetit të Prishtinës 
që nga viti 1972. Më 1990 organizoi konferencën 
shkencore me temë “Shqiptarët e Maqedonisë”, 
ku morën pjesë albanologë të të gjitha trevave 
shqiptare. Një vit më vonë themeloi Bashkësi-
në Kulturore Shqiptare. Shkroi për veçoritë 
morfologjike të gjuhës së Lekë Matrëngës, për 
fjalësin e Matrëngës, për grafinë e tij, si dhe për 
toponiminë e Malësisë së Tetovës. Ishte rektor 
i parë i Universitetit të Tetovës (1994). Shkroi 
disa libra për kulturën dhe gjuhën gjermane, si: 
“Njohuri për Gjermaninë dhe popullin e saj” 

(1995), “Fonetika e gjuhës gjermane” (1995), 
“Morfologjia e gjuhës gjermane” (1995) etj. 
Botoi këto monografi studimore: “’E mbsuame 
e krishterë’ e Lekë Matrëngës” (1979), “Prakti-
kumi i gjuhës së sotme shqipe” (1981), “Lind-
ja, martesa dhe vdekja në Malësinë e Tetovës” 
(1988) etj. (Berton Sulejmani)

SYLeJMANI Fehmi (1934-). Mësimdhënës 
veteran. Lindi në fshatin Tërrnavë të Preshevës. 
Shkollën fillore e kreu në vendlindje, ndërsa 
gjimnazin e ulët në Preshevë. Shkollën normale 
e kreu pa shkëputje nga puna në Prizren, Vranjë 
e në Prishtinë. Mbaroi edhe studimet për gjuhë 
e letërsi shqipe në Shkollën e Lartë Pedagogjike 
në Prizren dhe në Fakultetin Filozofik në 
Shkup. Ende pa arsim të mesëm emërohet 
mësues në disa fshatra: në Sefer të Kradakut të 
Preshevës, në Miratoc, në Preshevë e Rahovicë. 
Në vitin shkollor 1973/74 emërohet drejtor i 
shkollës fillore “Selami Hallaçi” në Rahovicë, 
pastaj këshilltar pedagogjik në Entin për 
Përparimin e Arsimit dhe Edukimit në Vranjë 
dhe mësimdhënës në Shkollën fillore “15 
Nëntori” në Preshevë. (Gafur Hyseni)

SYLeJMANI Fehmi (1965-). Gazetar. Lindi në 
Zarbicë, komuna e Bujanocit. Shkollimin bazë 
e kreu në Gjilan, ndërsa studimet në Fakultetin 
e Edukimit, drejtimi matematikë-informatikë 
në Gjilan. Punoi mësimdhënës në gjimnazin 
“Zenel Hajdini”, në shkollën 9-vjeçare “Selami 
Hallaçi” në Gjilan dhe më pas edhe në shkollën 
e mesme të ulët “Rexhep Elmazi” po në Gjilan. 
Karrierën si gazetar i sportit e nisi më 1997 për 
gazetën javore “Sport plus”, kurse gjatë periudhës 
2000-2005 ishte korrespondent i sportit në 
gazetën “Koha ditore” dhe në periudhën 2005-
2008 në gazetën “Lajm”. Nga shtatori i viti 2008 
ishte gazetar-korrespondent i gazetës “Epoka e 
re” deri në fund të vitit 2011. (Veli Bytyçi)

SYLeJMANI Gursel (1961-1998). Luftëtar 
i Ushtrisë Çlirimtare të Kosovës (UÇK), 
dëshmor. Lindi në Sodovinë të Jerlive të Vitisë. 
Pasi kreu shkollën e mesme, ndoqi studimet në 
Shkollën e Lartë të Artit në Shkup. Pak kohë 
punoi si mësimdhënës i artit figurativ. Që në 
rini u përfshi në lëvizjen ilegale patriotike. U 
arrestua në dhjetor të vitit 1982 dhe u dënua 
me 8 vjet burg. Në shtator të vitit 1988 u 
burgos sërish. Nuk qëndroi gjatë në burg, 
por u torturua rëndë. Më 27 mars 1989 u 

burgos për herë të tretë dhe u mbajt për disa 
muaj në izolim, pa vendim gjyqi. Në fillim 
të viteve ’90 në Ferizaj hapi atelienë e tij dhe 
u bë anëtar aktiv i Shoqatës së Artistëve të 
Ferizajt “Zef Kolombi”. Gjatë kësaj periudhe 
hapi një varg ekspozitash individuale dhe mori 
pjesë në ekspozita kolektive. Që nga fillimi 
ishte në kontakt me themeluesit e njësiteve 
të para të UÇK-së në rajonin e Ferizajt. Ishte 
ndër luftëtarët e parë në Zonën Operative 
të Nerodimes dhe ndër drejtuesit e luftës në 
këtë zonë. Më 28 shtator 1998 ra heroikisht, 
duke luftuar kundër forcave serbe. Më 2010 u 
dekorua nga presidenti i Kosovës me medaljen 
“Adem Jashari.” (Sylë Ukshini)

SYLeJMANI Haki (1937-). Mësimdhënës 
dhe veprimtar. Lindi në Tërrnavë të Preshevës. 
Shkollën fillore e kreu në vendlindje, ndërsa 
gjimnazin e ulët në Preshevë. Shkollimin e 
mesëm e vazhdoi në gjimnazin e Gjilanit. Pa 
shkëputje nga puna mbaroi studimet për gjuhë 
e letërsi shqipe në Shkollën e Lartë Pedagogjike 
në Shkup, pastaj edhe në Fakultetin Filozofik 
në Prishtinë. Punës së mësuesit ia filloi në 
Miratoc të Preshevës, ku punoi deri në vitin 
1960, pastaj në Raincë, në shkollën fillore të 
Preshevës, më vonë referent për arsim, kulturë 
dhe kulturë fizike, inspektor i arsimit, drejtor 
i universitetit të punëtorëve në Preshevë, 
këshilltar pedagogjik në Entin për Përparimin 
e Arsimit dhe Edukimit në Vranjë etj. (Gafur 
Hyseni) 

SYLeJMANI Lorik (1972-). Dizajner. Lindi 
në Prishtinë. Studimet për dizajn grafik i kreu 
në Fakultetin e Arteve në Prishtinë (1994). 
Krijimtaria e tij artistike përfshin artin digjital, 
fotografinë dhe dizajnin si kombinim. Realizoi 
disa ekspozita personale dhe mori pjesë në 
një sërë ekspozitash kolektive në Kosovë dhe 
jashtë, si: Itali (2004), Argjentinë (2004), Francë 
(2004), Rusi (2005) SHBA (2006, 2014), Belgjikë 
(2010), Angli (2010) etj. Në periudhën 2002-
2011 ishte autor i emisionit televiziv “Aveny” 
në Radiotelevizionin e Kosovës, si dhe autor 

i disa dokumentarëve televizivë për Japoninë 
(2005), për  Bienalen e Venecias (2007), për 
“Glastonbury festival” në Britaninë e Madhe 
(2008-2010), i një dokumentari për artisten L. 
Anderson (2007), për bendin ”Laibach” (2008) 
etj. (Zeni Balazhi)

SYLeJMANI Shaban (1924-1996). Mjek, at-
dhetar. Lindi në Ferizaj, arsimimin bazë e mori 
në vendlindje, kurse në Shkup kreu Medresenë 
e Madhe. Fakultetin e Mjekësisë e përfundoi 
në Beograd (1951). Pas studimeve, një kohë 
të shkurtër punoi në Pejë, kurse më pas u 
transferua në Ferizaj, ku u emërua drejtor i 
stacionit të parë shëndetësor (1953). Në valën e 
shpërnguljeve të shqiptarëve të Kosovës për në 
Turqi u persekutua dhe u detyrua me dhunë të 
shpërngulet nga Ferizaj në vitin 1956, duke ia 
konfiskuar edhe shtëpinë. U vendos në Shkup 
ku punoi dy vjet, më pas emigroi për në Turqi. 
Atje do të punojë së bashku me të vëllanë e tij 
kirurg, duke ndihmuar komunitetin shqiptar 
të Stambollit. Vdiq në Stamboll. (Agim Bytyçi)

SYLeJMANI Xhafer (1878-1953). Mjek, at- 
dhetar, politikan. Lindi në një fshat të Skraparit. 
Shkollohet në Stamboll, u diplomua më 1905 
në Fakultetin e Mjekësisë në Stamboll. Kreu 
studimet pasuniversitare në Universitetin 
e Sorbonës në Francë. Praktikën dyvjeçare 
mjekësore e kreu në Janinë, një kohë të shkurtër 
e ushtroi profesionin e tij në Gostivar, kurse 
më 1908 u vendos në Tetovë, ku mbetet deri 
në fund të jetës. Ishte i pari mjek i diplomuar 
në Tetovë. Gjatë luftërave ballkanike dhe Luftës 
së Parë Botërore u mobilizua nga ushtria dhe u 
zu rob. Pas lirimit sërish vazhdoi profesionin e 
mjekut. Më 1927 u zgjodh deputet dhe në këtë 
post qëndroi deri në vitin 1941, kur u zgjodh 
kryetar i Bashkisë së Tetovës. Në vitin 1944 u 
burgos dhe u dënua me 18 muaj burg. Në vitin 
1946, tashmë i moshuar, sërish u burgos dhe u 
dënua me 6 vjet burg. Më 1950, pasi i vuajti 4 
vjet burg, për shkak të moshës dhe shëndetit të 
lig, u lirua nga burgu. Tre vjet më vonë vdiq në 
Tetovë. (Remzi Izairi)

SYLEJMANI



SHABANI Avni (1955-). Gazetar. Lindi në Sa-
zli të Ferizajt. I përfundoi studimet për gazetari 
në Fakultetin e Filologjisë të Universitetit të 
Prishtinës. Një kohë përgatiti rubrikën e spor-
tit në Radio-Ferizaj. Nga viti 1982 punoi për të 
përditshmen “Rilindja”, si korrespondent nga 
Ferizaj, pastaj edhe tek e përditshmja “Bujku”. 
Pas luftës vazhdoi të punonte në “Rilindje”, deri 
në shuarjen e saj. Ka bashkëpunuar edhe me 
disa medie sportive të Zagrebit, Sarajevës dhe 
të Beogradit deri në vitin 1989. Pas luftës ishte 
drejtor i Radio-Ferizajt, më pas drejtor i Drej-
torisë së Kulturës, Rinisë e Sportit në komunën 
e Ferizajt. Nga viti 2009 punon gazetar i sportit 
në Radio-Kosovë. (Edmond Thaçi)

SHABANI Bajram (1922-1941). Aktivist i lë-
vizjes antifashiste në Maqedoni, Hero i Popullit. 
Lindi në fshatin Likovë të Kumanovës. Që herët 
ra në kontakt me idetë komuniste dhe u përfshi 
në organizimet politike të qytetit. Në prag të 
Luftës së Dytë Botërore u pranua në radhët 
e Rinisë Komuniste të Jugosllavisë. U radhit 
përkrah lëvizjes ilegale, e më pas në lëvizjen e 
armatosur në rajonin e Karadakut të Kumanovës 
kundër pushtuesit bullgar. Më 1941 ishte ndër 
të parët që u rreshtua në aradhën partizane të 
Karadakut. Gjatë një marshimi të aradhes drejt 
fshatit Bellanoc, partizanët u rrethuan nga 
xhandarmëria bullgare. Në përpjekje për të çarë 
rrethimin, ra në betejë më 11 tetor 1941. Më 
1952 u shpall Hero i Popullit. (Ramiz Abdyli)

SHABANI Bajram (1947-). Inxhinier i mi-
nierave, profesor universiteti. Lindi në Dobri-
xhë të Gjakovës, shkollën fillore e kreu në fsha-
tin Gramaçel, të mesmen në Gjakovë, studimet 
në Fakultetin e Gjeologjisë dhe të Minierave në 
Tuzëll (1974), kurse ato pasuniversitare në Uni-
versitetin e Zagrebit. Disertacionin e mbrojti 
në Fakultetin e Gjeologjisë dhe të Minierave të 

Universitetit Politeknik të Tiranës (1994). Pu-
noi në minierën “Boksitet e Kosovës” (1974), 
ndërsa më 1995 kaloi në marrëdhënie pune në 
Fakultetin e Xehetarisë dhe të Metalurgjisë të 
Universitetit të Prishtinës në Mitrovicë, në fi-
llim ligjërues për lëndën teknologjia e shfrytë-
zimit sipërfaqësor, kurse më pastaj ishte titullar 
edhe i lëndëve: hulumtimet e lëndëve të para 
minerale dhe shpimet kërkimore me injektim. 
Është autor i teksteve universitare “Hulumtimi 
i vendburimeve të lëndëve të para minerale” 
(1977) dhe “Shpimet kërkimore me injektim” 
(1999), bashkautor i monografisë “Boksitet 
e Kosovës” (1986) si dhe autor e bashkautor i 
një sërë punimesh shkencore dhe profesionale. 
Ishte udhëheqës dhe bashkëpunëtor në një sërë 
projektesh nga lëmi i minierave. (Islam Fejza)

SHABANI Haxhi (1963). Gjuhëtar, gazetar, 
mësimdhënës universitar. Lindi në Anë të 
Malit të Ulqinit, në Mal i Zi. Shkollën fillore 
dhe të mesme i kreu në Ulqin, studimet për 
gjuhë dhe letërsi shqipe në Fakultetin Filozofik 
të Universitetit të Prishtinës (1987). Është 
magjistruar më 2006 me temën “Dygjuhësia 
te shqiptarët e Ulqinit”. Më 2007 ka publikuar 
librin “Rrezikimi i gjuhës shqipe”, ndërsa më 
2013 librin me analiza “Shqiptarët në Malin e 
Zi, çështje e pazgjidhur”. Me gazetari merret që 
nga vitet nëntëdhjetë, duke qenë korrespodent 
i disa gazetave, revistave e agjencive në Kosovë 
dhe Mal të Zi. Nga viti 2008-2012 ishte kryetar 
i Shoqatës së Krijuesve “Art Club” nga Ulqini. 
Në vitin 2010 botoi përmbledhjen me poezi 
“Jam ai që nuk jam”, kurse në vitin 2011 poezia 
e tij u botua në kuadër të librit me krijimtari 
letrare: “Pesë shkrimtarë shqiptarë në Malin e 
Zi” (Pet albanskih književnika u Crnoj Gori). 
Mban kurse të gjuhës shqipe në Universitetin e 
Podgoricës. (Bardh Rugova)

SH

SHABANI Idriz (1958-). Ushtarak, koman-
dant i brigadës 151 “Zahir Pajaziti” të Ushtrisë 
Çlirimtare të Kosovës (UÇK) në Zonën Opera-
tive të Llapit. Lindi në fshatin Orllan të komu-
nës së Podujevës. Pasi kreu shkollimin fillor dhe 
të mesëm në vendlindje dhe në Podujevë, për-
fundoi Akademinë Ushtarake të Artilerisë në 
Banja Llukë, Bosnjë dhe Hercegovinë (1984). 
Ishte epror në ushtrinë e ish-Jugosllavisë. Me 
shpërthimin e luftës në Kosovë, më 2 korrik të 
viti 1998 u aktivizua në strukturat e UÇK-së 
në Zonën Operative të Llapit për përgatitjen e 
vullnetarëve. Në korrik të vitit 1998 u emërua 
në detyrën e komandantit të brigadës së dytë 
në Zonën Operative të Llapit. Me ristrukturi-
min e njësiteve ushtarake në Zonën Operative 
të Llapit, në dhjetor të vitit 1998 I. Shabani u 
emërua komandant i Brigadës 151 “Zahir Paja-
ziti”. Detyrën e komandantit të brigadës e kreu 
deri në përfundim të luftës. Pas transformimit 
të UÇK-së ishte pjesëtar i Trupave Mbrojtëse të 
Kosovës dhe të Forcës së Sigurisë së Kosovës. 
(Ismet Cakiqi)

SHABANI Isak (1964-). Veprimtar, bash-
këthemelues i celulave të para të rezistencës së 
armatosur në Llap. Lindi në fshatin Orllan të 
komunës së Podujevës. Mori arsimin fillor në 
vendlindje, shkollën e mesme në Orllan dhe 
Prishtinë, studimet në Fakultetin e Mjekësisë 
të Universitetit të Prishtinës. Bënte pjesë në 
rrethin e parë të shokëve të Zahir Pajazitit 
për krijimin e celulave të para të Ushtrisë 
Çlirimtare të Kosovës në Llap. Nga shkurti i 
vitit 1994 u përfshi në organizimet ushtarake 
të drejtuar nga Z. Pajaziti. Disa ditë pas vrasjes 
së Z. Pajazitit, u kidnapua nga policia serbe dhe 
u dënua nga Gjykata e Prishtinës me 10 vjet 
burg. Dënimin e vuajti në Burgun e Dubravës, 
ku përjetoi edhe masakrën e njohur të Burgut 
të Dubravës. U lirua nga burgjet serbe në mars 
të vitit 2001. (Ismet Cakiqi)

SHABANI Muharrem (1922-1982). Titullar 
i fesë islame. Lindi në fshatin Përlepnicë 
të Gjilanit. Mësimet e para fetare i mori në 
fshatin e lindjes, kurse medresenë e kreu në 
Gjilan. I vazhdoi studimet në Universitetin e 
“Al-Az-har-it” në Kajro, ku edhe u diplomua 
në sheriat. Për shkak të ardhjes së komunistëve 
në pushtet, pas Luftës së Dytë Botërore nuk u 
kthye në Kosovë. Më 1945 u shpërngul për në 
Arabinë Saudite, ku një kohë punoi si pedagog 

shkolle në qytetin e Xhedës dhe më pas në 
Radio Xhedë, si redaktor në departamentin e 
lajmeve. U angazhua në aktivitete të ndryshme 
për çështjen shqiptare, veçmas qe aktiv në 
kuadër të Ligës Islame, ku ishte anëtar. Bëri 
punë të çmuar në demaskimin e propagandës 
jugosllave në vendet arabe për gjendjen e 
shqiptarëve në ish-Jugosllavi. Vdiq në Xhedë të 
Arabisë Saudite. (Qemajl Morina)

SHABANI Ramadan (1861-1931) Veprimtar 
i lëvizjes për pavarësi dhe bashkim kombëtar. 
Lindi në fshatin Cerovik të Klinës. Gjatë 
kryengritjeve të viteve 1910-1912 ishte 
pjesëmarrës aktiv në aksionet e armatosura. 
Mori pjesë në Kuvendin te Verrat e Llukës 
më 1910. Ishte ndër prijësit e luftëtarëve të 
Llapushës në betejën e Carralevës dhe në 
kryengritjen e vitit 1912, si dhe pjesëmarrës në 
Kuvendin e Junikut. Luftoi në Plavë, Guci dhe 
Rugovë, kundër forcave malaziase. Ishte njëri 
ndër udhëheqësit ushtarakë në kryengritjen e 
vitit 1919. Pas shuarjes së kryengritjes, iku në 
Shqipëri. Atje vazhdoi aktivitetin në Komitetin 
“Mbrojtja Kombëtare e Kosovës”. Në korrik 
1920-1921 luftoi në Koplik, kundër ndërhyrjes 
jugosllave. Në vitin 1921 kthehet në Kosovë. Si 
pleqnar pajtoi familjet dhe hasmëri të ndryshme. 
Ishte me autoritet dhe e quanin kryepleqnari i 
Kosovës. Vdiq në fshatin Kijevë. (Lush Culaj)

SHABANI Resul (1944), Poet, tregimtar, dra-
maturg, përkthyes. Lindi në Kalishtë të Strugës. 
Kreu shkollën fillore dhe të mesme në Strugë. 
Mbaroi studimet për gjuhë dhe letërsi shqipe 

në Shkup e Prishtinë. 
Ishte arsimtar i gjuhës 
shqipe, ndërsa nga viti 
l971 punoi në gazetën 
“Flaka e vëllazërimit” 
në Shkup, si gazetar e 
redaktor i kulturës. Një 
kohë ka drejtuar re-
vistën “Jehona”, pastaj ka 
qenë redaktor përgjegjës 

i Shtëpisë Botuese “Flaka”. Shkruan poezi, tre-
gime, drama, përkthen nga maqedonishtja në 
shqip dhe nga shqipja në maqedonisht. Ka  
botuar këta libra: “Liqeni” (tregime, 1974) 
“Peshk” (poezi 1975), “Hamleti me plis të zi”, 
(poezi, 1978), “Shën” (tregime 1978), “Anija e 
vjetër” (dy drama, 1982), “Ora e liqenit”, (poezi, 
1983), “Dashuria e kapitenit”, (roman, 1983), 

RESUL SHABANI

“Ujëpërshkruesi i fushës”, (poezi 1986), “Fani 
vjen vetëm”, (tri drama, 1987), “Oh, Amerika”, 
(poezi, 1989), “Qerpik i lagur”, (tregime 1994), 
“Shtatë drama” (1999), “Nuse vale”, (tregime, 
2001), “Përsëri për shelgun vajtues”, (2004), 
“Vitrina e skenës”, (drama, 2010), etj. Librat 
e tij janë përkthyer në maqedonisht, ruman-
isht, anglisht, poezi e zgjedhur është botuar 
në Shkup, Prishtinë, Tiranë.., ndërsa dramat 
e tij janë inskenuar në skenat e teatrove pro-
fesioniste dhe amatore. Poezia dhe tregimet 
janë përfaqësuar në antologji në gjuhën shqipe 
dhe në disa gjuhë të huaja. Është laureat i disa 
çmimeve prestigjioze për veprimtarinë e tij si 
poet, tregimtar e përkthyes. Ka marrë pjesë në 
shumë manifestime letrare ndërkombëtare. 
(Eqrem Basha)

SHABANI Shaban (1948-). Inxhinier i maki-
nerisë, profesor universiteti. Lindi në fshatin 
Zhunicë të Preshevës. Shkollën fillore e kreu në 
vendlindje, të mesmen në Preshevë, kurse studi-

met në Fakultetin Teknik 
në Prishtinë (1973). Kreu 
studimet pasuniversitare 
në Zagreb, ndërsa dokto-
roi në Fakultetin e Maki-
nerisë të Universitetit të 
Pri-shtinës (UP) (1995). 
Pas diplomimit punoi 
në shkolla të mesme në 
Gjilan dhe Bujanoc. Ishte 

drejtor teknik dhe ushtrues detyre i drejtorit të 
përgjithshëm në Organizatën punuese “Metal” 
të Preshevës. Në vitin 1979 u zgjodh në Fakul-
tetin e Makinerisë, më pas avancohet në tituj të 
tjerë (profesor i rregullt, 2002) për lëndët rre-
gullimi automatik dhe automatizimi i proceseve 
prodhuese. Në Fakultetin e Makinerisë ushtroi 
funksione të ndryshme. Botoi disa tekste uni-
versitare: “Teknika e rregullimit, përmbledhje 
detyrash të zgjedhura” (1998), “Dirigjimi dhe 
rregullimi automatik” (2002) etj. Me pun-
ime shkencore mori pjesë në simpoziume dhe 
konferenca dhe botoi disa punime shkencore 
dhe profesionale. Për nevojat e ekonomisë së 
Kosovës kreu projekte të ndyshme nga lëmi i 
makinerisë. (Musli Bajraktari)

SHABANI Ymer (1937-). Veteran i arsimit, 
veprimtar. Lindi në Preshevë, shkollën fillore 
e mbaroi në vendlindje, ndërsa normalen në 
Shkup. Studioi matematikën pa shkëputje nga 

puna në Shkollën e Lartë Pedagogjike në Vranjë. 
Punoi në shkollën fillore në Miratoc, pasaj në 
Preshevë. Ishte mësimdhënës i matematikës në 
gjimnazin “Skënderbeu” të Preshevës. U mor 
edhe me enigmatikë, me organizimin e garave 
të diturisë me nxënës, me aktivitete folklorike 
në Shoqërinë kulturore-artistike “Abdullah 
Krashnica” në Preshevë. (Gafur Hyseni) 

SHAHINI Remzi (1946-). Inxhinier i maki-
nerisë. Lindi në Kumanovë, shkollimin fillore 
dhe të mesëm i kreu në vendlindje, studimet në 
Fakultetin Teknik të Universitetit të Prishtinës 
(1973). Bëri specializime profesionale për ripa-
rime kapitale të pajisjeve energjetike në Spanjë, 
në Poloni për pajisjet e kaldajave, në ish-BRSS 
për riparimet kapitale, për turbina e gjenera-
torë dhe në Holandë për vibrime dhe balanci-
me dinamike të makinave rrotulluese. Ushtroi 
funksione drejtuese në Korporatën Energjeti-
ke të Kosovës (KEK): drejtor teknik i termo-
centraleve “Kosova A” (1984-1985), drejtor i 
teroteknologjisë i termocentraleve “Kosova A” 
dhe “Kosova B” (1985-1990), drejtor operativ i 
KEK-ut (2008-2011), ushtrues detyre dhe drej-
tor menaxhues i KEK-ut etj. (Fehmi Krasniqi)

SHAHIQI Muharrem (1927-1997). Aktor, 
regjisor, dramaturg. Lindi në Gjyrishec të 
Kamenicës. Shkollën fillore e kreu në Gjilan, 
ndërkaq të mesmen në Prizren dhe në Beograd. 
Punoi si mësues në fshatra të Kamenicës. Nga 
viti 1950, për plot 28 vjet, ishte aktor në Teatrin 
e Kombësive në Shkup (Drama Shqipe), 
ndërsa nga viti 1976 në Teatrin e Gjilanit, ku 
punoi si aktor dhe regjisor. Luajti mbi 100 
role të ndryshme në shfaqjet: “Hakmarrja”, 
“Koshtana”, “E ikura”, “Kryekungulli”, “Zona 
e Zamfirit”, “E shoqja e Hasan Agës”, “Kryet e 
hudrës”, “Aradha diellore”, “Çajhania në hënën 
e gushtit”, “Zonja ministreshë”, “Karnavalet e 
Korçës”, “Paratë janë vrasëse” etj. Ishte autor i 
tekstit të dramës “Varret e pafajshme” dhe të dy 
komedive “Një natë në hotel” dhe “Rrëshqitëza”, 
që gjithashtu u inskenuan në Tetarin e Gjilanit. 
Në këtë teatër bëri edhe regjinë e disa shfaqjeve 
teatrore: “Dasmë në luftë”, “Kryet e hudrës”, 
“Një natë në hotel”, “Rrëshqitëza” etj. Luajti 
edhe në filmat: “Kapetan Lleshi”, “Prej fitores 
e pas”, “Uka i Bjeshkëve të Nemuna”, “Era 
dhe Lisi” etj., si dhe në disa drama dhe seriale 
televizive. Ishte autor edhe i një sërë shkrimesh 
nga fusha e letërsisë. (Erson Zymberi) 

SHABAN SHABANI

SHAHIQI Sabedin (1949-). Aktor. Lindi në 
Gjilan, ku kreu arsimin fillor dhe të mesëm. 
Studimet për aktrim i kreu në Shkollën e Lartë 
Pedagogjike në Prishtinë. Më 1971 u punësua 

në Teatrin e Gjilanit. 
Në këtë teatër luajti role 
të shumta në shfaqjet: 
“Familja e peshkatarit”, 
“Varret e pafajshme”, 
“Hamleti në Katranicën 
e Poshtme”, “Aradhja 
qiellore”, “Dasmë pa 
nuse”, “Certifikata e 
kurorëzimit”, “Vdekja 

e turpshme”, “Monserati”, “Një natë në hotel”, 
“Gjenerali i ushtrisë së vdekur”, “As parë, 
as njohur”, “Romeo dhe Zhulieta”, “Ura e 
sakrificës”, “Ëndërr apo zhgjëndërr”, “Kryet 
e hudrës”, “Ligatina”, “Banesa e përbashkët”, 
“Miza në vesh”, “Buleta e llotarisë”, “Rekuiem”, 
“Trokitje”, “Ditëlindja” etj. Bëri gjithashtu 
regjinë e shfaqjeve: “Varre të pafajshme”, “Halili 
dhe Hajria”, “Hakmarrja”, “Cilindri magjik” etj. 
Përveç në teatër, luajti edhe në filmat: “Era 
dhe Lisi”, “Kur pranvera vonohet”, “Lepuri me 
pesë këmbë” dhe “Kur shpirti ndërron jetë”. 
U nderua me mirënjohje të ndryshme nga 
institucionet kulturore të Kosovës dhe të ish-
Jugosllavisë. (Erson Zymberi) 

SHALA Abdurrahman (1922-1994). Aktor, 
regjisor. Lindi në Vushtrri. Vijoi mësimet për 
aktrim në Beograd. Nga viti 1948 nisi punën në 
Teatrin Krahinor Popullor në Prishtinë si aktor 

dhe regjisor. Si regjisor 
realizoi mbi 35 shfaqje, 
ndër të cilat: “Zjarri dhe 
hiri”, “E shoqja e Hasan 
Agës”, “Tri botëra”, 
“Dy rreshterët”, “Nuk 
martohem me pare”, 
“Kryet e hudrës”, “Miu 
në xhep”, “Mirandolina”, 
“Nita”, “Halit Gashi”, 

“Pjata e drunjtë”, “Cubat”, “Ushtari i mirë Shvejk”, 
“Profesori Mamlok”, “Një nuse për Stasin”, 
“Otello” etj. Me shfaqjen” Zhelanët” të M. Borit 
mori çmimin e parë në Festivalin e Teatrove të 
Jugosllavisë në Beograd (1952), ku u shpërblye 
edhe me çmimin e aktorit më të mirë në po të 
njëjtën shfaqje. Por profilin artistik A. Shala e 
realizoi si aktor me një mori rolesh në teatër 
dhe në film. Nga rolet e realizuara në teatër 

veçohen shfaqjet: “Zhelanët”, “Rruga në krim”, 
“Personi i dyshimtë”, “Dasma”, “Mirandolina”, 
“Shërbëtori i dy zotërinjve”, “Nita”, “Koshtana”, 
“Othello”, “Dervishi dhe vdekja” etj. Pas vitit 
1968, A. Shala u largua nga teatri dhe iu 
përkushtua kinematografisë ku realizoi me 
sukses shumë role në filmat: “Rafale në qiell” 
(1958), “Kapedan Leshi” (1960), “Hakmarrja” 
(1962), “Kozara”, “Vëllai i dr. Homerit” (1968), 
“Uka i Bjeshkëve të Nemuna” (1968), “Beteja 
e Neretvës” (1969), “Rekuiem” (1970), “Balada 
për gjakpirësin” (1971), “Koka ime e marrë” 
(1971), “Si të vdiset” (me të cilin rol fitoi 
çmimin “Arena e bronztë” në Festivalin e Pulës), 
“Bombahedhësit” (1973), “Sulmi i kuq” (1974), 
“Kur pranvera vonohet” (1979), “Era dhe Lisi” 
(1979), “Lepuri me pesë këmbë” (1982), “Përroi 
vërshues”(1983), “Njeriu prej dheu”(1984), 
“Gjurmë të rrezikshme”(1984), “Proka” (1985), 
“Para shiut” (1994) etj. Rolet më të rëndësishme 
të A. Shalës në film mund të konsiderohen 
ato në filmat “Uka i bjeshkëve të Nemuna” në 
regjinë e M. Stamenkoviqit; “Njeriu prej dheu” 
në regji të A. Sopit dhe “Era dhe Lisi” në regji 
të B. Sahatçiut. Me qëndrimin e tij burrëror, 
me emocione të përmbajtura dhe me gjeste 
minimaliste, A. Shala krijoi një stil të veçantë 
të aktrimit, që e bënte njërin ndër aktorët më 
të çmuar në ish-Jugosllavi. Pos si regjisor dhe 
aktor, A. Shala kontribuoi edhe për krijimin dhe 
zhvillimin e Teatrit të Kosovës dhe të shtëpisë 
filmike “Kosovafilm” (1969), ku ishte drejtor 
për disa vjet. Për kontributin e tij në zhvillimin 
e artit skenik dhe kinematografik u nderua me 
çmime dhe mirënjohje. (Fadil Hysaj)

SHALA Ahmet (1968-). Inxhinier i maki-
nerisë, profesor universiteti. Lindi në Isniq, 
komuna e Deçanit. Shkollën fillore e kreu në 
vendlindje, të mesmen në Deçan dhe Fakulte-

tin e Makinerisë në Uni-
versitetin e Prishtinës 
(UP). Studimet e mag-
jistraturës dhe të dokto-
ratës i kreu në Fakultetin 
e Makinerisë të UP-së 
(2005). Në vitin 1994 u 
zgjodh asistent dhe më 
pas avancohet në tituj të 
tjerë universitarë. Është 

titullar i disa lëndëve bazë: informatikë dhe 
programim, softuerët aplikativë, mekanikë te-
knike, sistemet e informimit në komunikacion 

etj. Ushtron aktivitete profesionale në kuadër 
të bashkëpunimeve për ekonomi në fushën e 
inspektimeve dhe të certifikimeve, të instali-
meve makinerike, si: ashensorë, vinça, teleferi-
kë etj. Është anëtar i komisionit shtetëror për 
licencim të arkitektëve dhe inxhinierëve. Është 
autor dhe bashkautor i disa teksteve-dispensa 
universitare për softuerët aplikativë, për infor-
matikë dhe për programim etj. Ka publikuar 
një sërë punimesh shkencore dhe profesionale 
dhe ka marrë pjesë në konferenca shkencore 
brenda dhe jashtë vendit. (Fehmi Krasniqi)

SHALA Ali (1936-1999). Gazetar i sportit. 
Lindi në Lushnjë. Shkollimin e mesëm e kreu 
në Prishtinë. Nisi me punë në gazetën “Rilindja” 
që në vitin 1955. Në vitin 1958, kur “Rilindja” 
nisi të dalë e përditshme, bëhet redaktor i ru-
brikës së sportit, ku krijoi një grup gazetarësh 
të njohur. Si redaktor i rubrikës së sportit në 
“Rilindje” punoi deri në vitin 1990. Ndërkohë 
ndoqi shumë ngjarje vendore dhe ndërkom-
bëtare, duke filluar nga lojërat olimpike verore, 
lojërat olimpike dimërore, e deri te kampiona-
tet botërore e europiane në shumë sporte, sido-
mos në futboll. (Besim Kajtazi)

SHALA Ali (1940-2012). Inxhinier i ndër-
timtarisë, profesor universiteti. Lindi në fshatin 
Okrashticë të Vushtrrisë. Shkollimin fillor e kreu 
në Pantinë, të mesmen në Mitrovicë, ndërsa 
studimet i filloi në Universitetin e Shkupit dhe i 
përfundoi në Universitetin e Beogradit (1967). 
Kreu studimet pasuniversitare në Universitetin 
e Zagrebit, ndërsa disertacionin e mbrojti në 
Universitetin e Prishtinës (UP) (1993). Pas 
studimeve u punësua në kombinatin “Trepça” 
në Mitrovicë dhe më vonë në kombinatin 
“Ramiz Sadiku” në Prishtinë (1969). U zgjodh 
asistent, ligjërues (1976), profesor inordinar 
(2000) për lëndën e hidraulikës në Fakultetin 
e Ndërtimtarisë dhe të Arkitekturës të UP-së. 
Është themelues i drejtimit të hidroteknikës 
në kuadër të Fakultetit të Ndërtimtarisë 
dhe të Arkitekturës (FNA) dhe kreu detyra 
udhëheqëse në këtë fakultet. Ishte pjesëmarrës 
i shumë projekteve në fushën e hulumtimeve 
të ujërave nëntokësore në Kosovë dhe në disa 
vende të ish-Jugosllavisë dhe në projekte për 
rregullimin e lumenjve. (Naser Kabashi).

SHALA Anton (1948-). Pemëtar, profesor 
universitar. Lindi në Smaç, komuna e Prizrenit. 

Shkollën fillore e kreu ne vendlindje, gjimnazin 
në Gjakovë, studimet për pemëtari-vreshtari i 
kreu në Fakultetin e Bujqësisë të Universiteti 
të Beogradit (1974). Pas studimeve punësohet 
në kombinatin bujqësor “Ereniku” në Gjakovë 
(1974) dhe në kombinatin bujqësor-industrial 
“Progres-Export” në Prizren (1978). Në vitin 
1979 zgjidhet asistent për lëndët e pemëtarisë 
në Fakultetin e Bujqësisë të Universitetit të 
Prishtinës. Studimet pasuniversitare i kreu 
në Fakultetin e Bujqësisë të Universitetit të 
Zagrebit (1989), tezën e disertacionit e mbrojti 
në Fakultetin e Bujqësisë të Universitetit të 
Prishtinës (2002). Mori pjesë në përpilimin e 
projekteve nga lëmi i pemëtarisë dhe publikoi 
punime shkencore e profesionale dhe tekstin 
universitar “Fisnikërimi i pemëve dhe i 
hardhisë se rrushit”. Mori pjesë me kumtesa 
në tubime shkencore brenda dhe jashtë vendit. 
(Agim Zajmi).

SHALA Artor (1976-). Gazetar i sportit. Lindi 
në Prishtinë. Shkollën fillore dhe të mesme 
i kreu në Prishtinë. Së fundi është duke i 
vazhduar studimet për gazetari. Profesionin 
e gazetarit të sportit e filloi në televizionin 
“Kohavision”, ku punoi në periudhën 2001-
2010. Është kryeredaktor në “Supersport 
Kosova-digitalb”. (Edmond Thaçi)

SHALA Avdi (1942-). Shkrimtar, gazetar. Lindi 
në fshatin Kishnarekë të Drenasit, ku mori 
mësimet e para. Shkollën e mesme dhe studimet 
në Fakultetin Filozofik, në degën e gjuhës dhe të 
letërsisë shqipe i kreu në Prishtinë. Shumë vjet 
punoi si mësimdhënës në shkolla të ndryshme 
të Drenicës, të Obiliqit dhe të Mitrovicës. Një 
kohë më të gjatë punoi në gazetën “Kosova” 
të Elektroekonomisë së Kosovës. Është ndër 
shkrimtarët më prodhimtarë të letërsisë sonë 
për fëmijë. Krijimtaria e tij shquhet për afrinë 
me lexuesit e vegjël. Arrin t’i letrarizojë me 
sukses disa tema didaktike. Botoi përmbledhje 
me poezi, tregime dhe me pjesë teatrale që u 
realizuan në emisionet për fëmijë të radios, por 
edhe shumë romane. Është laureat i çmimit 
“Sofra poetike” dhe “Ymer Elshani”. Veprat e 
botuara: “Lulishtja” (1967), “Xum, xum, xum” 
(1973), “Vocërraku me tufën e rezeve” (1975), 
“Njeriu me kapelë të verdhë” (1984), “Viti i 
ikjeve” (1987), “Abetarja ime” (1988), “Djaloshi 
i padukshëm” (1989 “Kapedan Karameli” 
(2014) etj. (Arif Demolli)

SHALA

SHALA Bedri (1969-1998). Luftëtar i Ushtrisë 
Çlirimtare të Kosovës (UÇK), dëshmor. Lindi 
në fshatin Gjergjicë të Drenasit. Më 1992 
emigroi në Danimarkë dhe më pas në Holandë. 
Në mars të vitit 1998, përmes Shqipërisë, u 
kthye në Kosovë, në Jabllanicë të Dushkajës. 
Një kohë veproi në kuadër të komandës të 
Zonës Operative të Dukagjinit, në Gllogjan, 
ku u ngarkua me stërvitjen e rekrutëve të rinj. 
U dallua në betejat e Baballoçit, Gramaçelit, 
Prilepit, Rastavicës etj. Në qershor kaloi në 
Zonën Operative të Drenicës, në Likoc, ku u 
mor me organizimin e luftës dhe furnizimin 
me armë. Mori pjesë në luftimet e zhvilluara në 
Gllarevë, grykë të Llapushnikut, Çirez, Prekaz, 
Llaushë, Likoc etj. Në muajin korrik, në krye 
të një grupi prej më se 600 vullnetarësh nga 
Drenica, u nis për në Shqipëri, për furnizim 
me armatim. Më 27 korrik, së bashku me 
Bekim Berishën, në krye të mbi 400 luftëtarëve 
hyjnë në zonën e Junikut, ku po zhvilloheshin 
luftime të rrepta. Që nga kjo ditë B. Shala me 
bashkëluftëtarë zhvilluan beteja të pandërprera 
me forcat ushtarako-policore serbe në rajonin 
e Rekës së Keqe. Ra më 10 gusht 1998 në 
mbrojtje të Junikut. (Bedri Shala dhe Fetnete 
Ramosaj)

SHALA Blerim (1963-). Gazetar, politikan. 
Lindi në Prishtinë. Shkollën fillore dhe të mes-
men i mbaroi në Prishtinë, studimet për filozofi- 
sociologji në Fakultetin Filozofik të Universite-

tit të Prishtinës. Në vitin 
1987 nisi punën gaze-
tar në të përjavshmen 
“Zëri i rinisë”, ndërsa 
gjatë viteve 1991-1992 
ishte redaktor përgjeg-
jës i kësaj reviste (me 
emrin “Zëri”) dhe gjatë 
viteve 1997-1999 krye-
redaktor i saj. Nga fundi 

i vitit 1999 e deri në vitin 2008 ishte botues i të 
përditshmes “Zëri”. Ka shkruar komente, vësh-
trime, analiza, intervista, ese etj. Gjatë viteve 
të zhbërjes së Jugosllavisë ka bashkëpunuar 
me gazetën “Mladina” të Lubjanës. Në fillim 
të viteve ’90 u angazhua në lëvizjet politike 
në Kosovë, si njëri nga themeluesit e lëvizjes 
së të rinjve Parlamenti Rinor (1990) dhe më 
pas anëtar i Këshillit për Mbrojtjen e të Dre-
jtave dhe Lirive të Njeriut në Prishtinë, anëtar 
i G15, një grup i formuar më 1998 për bise- 

dime me Beogradin, pastaj anëtar i delegacion-
it të shqiptarëve për bisedime në Rambuje dhe 
në Paris më 1999, koordinator i bisedimeve të 
Vjenës dhe pjesë e delegacionit të Kosovës në 
bisedimet e Brukselit për normalizimin e mar-
rëdhënieve me Serbinë. Ishte nënkryetar i Ale-
ancës për Ardhmërinë e Kosovës dhe deputet 
në Kuvendin e Kosovës. Është autor i disa li-
brave publicistikë: “Kosova, gjak e lot” (1990), 
“Unë, Ramiz Alia” (bashkautor, 1992), “Dësh-
mi për Kosovën” (1995), “Krimi dhe indife-
renca” (1997), “Vitet e Kosovës” (2000), “Lufta 
diplomatike për Kosovën” (2003) etj. (Zenun 
Çelaj) 

SHALA demush (1929-1988). Studiues dhe 
mbledhës i folklorit. Lindi në fshatin Nakëll 
të Pejës. Kreu arsimin fillor në vendlindje, 
Normalen në Pejë, kurse studimet në Fakultetin 
Filozofik të Beogradit, në katedrën e albanologjisë 
(1956). Ishte mësimdhënës në shkollat e larta 
pedagogjike në Prishtinë dhe në Prizren. Ishte 
kryeredaktor i Entit të Botimeve të Teksteve 
Shkollore të RS të Serbisë - Reparti në Prishtinë, 
pastaj sekretar i Dhomës së Arsimit dhe të 
Kulturës të KSA të Kosovës etj. Është autor i një 
sërë publikimesh shkencore dhe i disa teksteve 
shkollore. Ka botuar vëllimet “Këngë popullore 
legjendare” dhe “Këngë popullore lirike” (1973), 
“Këngë popullore historike” (1973), “Anekdota 
popullore” (1981) etj. Vlerë të veçantë kanë 
studimet e tij “Mbi epikën tonë popullore 
historike” (1982) dhe “Rreth këngëve kreshnike 
shqiptare” (1985). Ishte bashkëpunëtor i jashtëm 
i Institutit Albanologjik të Prishtinës dhe mori  
pjesë me kumtesa shkencore në shumë kon-
ferenca e tubime të tjera për folklorin. (Vlorë 
Fetaj-Berisha)

SHALA dom Pjetër (1785-1856). Prift katolik, 
argjipeshkëv i shekullit XVIII. Të dhënat 
për jetën e tij janë të pakta. Dihet se lindi në 
Janjevë dhe se një kohë studioi në Napoli, por 
për shkak të rrethanave të kohës, Napoleoni 
e shpërndau kolegjin dhe kështu ai u detyra 
të shkojë për t’i plotësuar studimet në Romë. 
Pas studimeve u kthye në dioqezë, ku punoi 
me shumë zell në veprimtari religjioze dhe 
shoqërore. U shugurua si ipeshkëv në Shkodër, 
më 1834 nga atë Benigno Albertini, ipeshkëv 
i Shkodrës, në praninë e Pjetër Gurakuqit 
dhe të Matej Bardhit, ndërsa në këtë pozitë e 
emëroi Gregori XVI në vitin 1833. Të dhënat e 

pakta tregojnë se argjipeshkvi Shala iu paraqit 
Kongregatës për herë të fundit më 8 mars të 
vitit 1839 dhe se vdekja e tij ka ndodhur më 
1856. (Ndue Ukaj)

SHALA e BAJGoRËS. Krahinë etnogjeo-
grafike në verilindje të Kosovës, në pjesët 
jugore të Kopaonikut. Shtrihet në pesë komuna 
(Mitrovicë, Vushtrri, Podujevë, Zveçan dhe 
Leposaviq, por pjesa më e madhe e saj, rreth 
90%, përfshihet brenda komunës së Mitrovicës, 
në lindje nga rrjedhat e lumenjve Ibër dhe 
Sitnicë. Ka shtrirje veriperëndim-juglindje, nga 
lugina e lumit të Cerajës, në veriperëndim, deri 
te Cecelia, në juglindje; ndërsa në drejtimin 
perëndim-lindje nga lugina e poshtme e Ibrit dhe 
e Sitnicës deri te luginat e lumenjve Murgull dhe 
Llap. Relievi është krijuar si rezultat i lëvizjeve 
tektonike të terciarit, kur ndodh thyerja e masës 
së vjetër kontinentale dhe krijimi i maleve, 
kodrave dhe kodrinave, në të shumtën në formë 
të pllajave, prej nga ngrihen maje të vetmuara 
malore, të ndara mes veti me lugina të thella, të 
krijuara nga erozioni i lumenjve (lumi i Cerajës, 
Bistrica e Shalës, lumi i Trepçës, i Kaçanollit, 
i Qytezës, i Sllakofcit etj.). Luginat e lumenjve 
kryesisht kanë anë me pjerrtësi të buta, në disa 
sektorë në formë kanioni, duke i dhënë tipare të 
veçanta relievore, ku dominojnë forma të “buta” 
relievore të maleve e kodrave të mbuluara me 
formacione bimore të livadheve, kullotave dhe 
pyjeve. Në Shalën e Bajgorës gjenden rreth 52 
vendbanime. Vendbanimet më të njohura janë: 
Bajgora, Kaçanolli, Vidishiqi, Bare, Tërstena 
etj. Banorët e kësaj zone më herët kanë qenë 
të punësuar kryesisht në minierat Trepçës. 
Struktura njëetnike, kryesisht shqiptare e 
popullatës që e banon këtë krahinë, e veçon atë 
si një tërësi etnogjeografike më vete. (Bektesh 
Vidishiqi)

SHALA Ferat (1964-). Luftëtar i Ushtrisë Çli-
rimtare të Kosovës (UÇK). Lindi në fshatin 
Vuçak të komunës së Drenasit. Mbaroi studimet 
në Fakultetin e Xehetarisë dhe të Metalurgjisë 
në Mitrovicë. Nga viti 1981 bënte pjesë në 
lëvizjen ilegale të kohës. Ishte njëri nga organi-
zatorët dhe mori pjesë në protestat e studentëve 
në Mitrovicë (1989) dhe në grevën e studentëve, 
në përkrahje të minatorëve (1988-1989). Më pas 
punoi në gjimnazin e Drenasit (1991-1993) dhe 
në shkollën e mesme profesionale po në Drenas. 
Kontaktet e para me UÇK-në i filloi që nga fillimi 

i viteve ’90, ndërsa angazhimet e para i mori nga 
viti 1993. Me bashkëthemelues të tjerë të UÇK-
së mori pjesë në organizimin e celulave të para 
të kësaj ushtrie. Kishte detyra dhe përgjegjësi 
komanduese në shumë aksione dhe beteja. Ishte 
udhëheqës i njësiteve operative “Pëllumbi”. Nga 
dhjetori i vitit ’89 kaloi në Shtabin e Përgjith-
shëm, në drejtorinë e shërbimit informativ. Pas 
luftës ushtroi funksione të ndryshme shtetërore.
(Skënder Lutfiu)

SHALA Hafir (1960-1998). Mjek, pjesëmarrës 
i luftës për çlirimin e Kosovës. Lindi në 
Krajkovë të Drenasit. Kreu shkollën fillore në 
vendlindje, gjimnazin në Drenas, studimet në 
Fakultetin e Mjekësisë në Zagreb. Në nëntor 
1985 u arrestua nga polica serbe për shkak të 
aktivitetit politik dhe u dënua me pesë vjet 
burg. Pas daljes nga burgu punoi në Shtëpinë 
e Shëndetit në Drenas. Gjatë viteve ’90 ishte 
aktiv në aksionin për pajtimin e gjaqeve në 
Drenicë, në Dukagjin, në Shalë, në Llap dhe 
Karadak. Me shpërthimin e luftës u angazhua 
për organizimin e punkteve shëndetësore në 
zonat e luftës. Më 1998 hapi ambulancën në 
Drenas, përmes së cilës ndihmoi popullsinë 
dhe pjesëtarët e Ushtrisë Çlirimtare të Kosovës. 
Më 10 prill 1998, derisa po udhëtonte për në 
Prishtinë, u arrestua nga një patrullë policore 
në udhëkryqin e Sllatinës së Fushë-Kosovës. 
Që nga ajo ditë nuk u gjend asnjë gjurmë 
dhe nuk u mor vesh asnjë lajm për fatin e tij. 
(Ruzhdi Jashari).

SHALA Kujtim (1964-). Futbollist, trajner. 
Lindi në Prizren ku edhe e nisi karrierën 
te skuadra e “Lirisë”. Pas dy edicioneve në 
ekipin e parë të “Lirisë”, iu bashkua për një vit 
“Partizanit” të Beogradit, më pas u kthye sërish 
në Kosovë te skuadra e “Prishtinës”, ku qëndroi 
për pesë vjet. Pas Prishtinës, K. Shala kaloi në 
Kroaci në vitin 1989, te “Dinamo” e Zagrebit 
dhe luajti për tri vjet, duke qenë njëri prej 
idhujve të tifozëve të “Dinamos”. Luajti edhe 
për përfaqësuesen e Kroacisë. Në vitin 1991 e 
vazhdoi karrierën në Francë, te skuadra “Stade 
Rennes” dhe më pas në Gjermani, ku luajti për 
disa ekipe, si “Stuttgarter Kickers”, “Fortuna 
Dusseldorf ”, “Leipzig” etj. Në edicionin 2005-
2006 Shala u emërua trajner i skuadrës së 
“Prishtinës”, kurse prej vitit 2014 punën e 
trajnerit e bën te skuadra gjermane e kategorisë 
së ulët “SVN Zweibrucken”. (Tahir Sopi)

SHALA Kujtim M. (1974-). Poet, studiues i 
letërsisë, profesor universiteti, anëtar korrespo-
dent i Akademisë së Shkencave dhe të Arteve 
të Kosovës. Lindi në Loxhë të Pejës. U dok-

torua në Prishtinë për 
prozën e Mitrush Kutelit 
(2002). Është profesor 
në departamentin e 
letërsisë shqipe (2010) të 
Fakultetit të Filologjisë 
të Universitetit të Pri-
shtinës. Ka botuar veprat  
studimorë: “Shenjat e  
tekstit” (1999), “Las- 

gushi i përjetshëm” (1999), “Poezia e Bilal 
Xhaferrit” (2001), “Vox-i i Anton Pashkut” 
(2002), “Shënimet e Fishtës” (2002), “Kujtesa e 
tekstit” (2003), “Letërsia e vjetër dhe e Mesjetës” 
(2004), “Fishta përballë Fishtës” (2004), “Vepra 
e vetmisë” (2005), “Miniatura” (2005), “Pro/
Classica” (2005), ‘Kuteli i pa/zbuluar” (2006), 
“Shekulli i letërsisë shqipe” (2006), “Expo - 
Letërsia shqipe në katër pamje” (2007), “Elipsa” 
(2007), “Rugova meditans - Kritika letrare 
e Ibrahim Rugovës” (2008), “Acta Albanica” 
(2009), “Prishtina letrare” (2011), “Rugova i 
letërsisë” (2012), “Prolepsa” (2011), “Poezia: 
gjeneza e poetika” (2012), “Portret semiologu 
në rini” (2013), “Analepsa” (2013), “Prishtina 
letrare: petit Paris” (2014), “Ernest Koliqi: 
Authentica et urbana” (2015). Libra poetikë: 
“Mërzi e zezë” (1998), “Bukuria e zemërimit” 
(1999), “Vjeshta e shpirtit” (2000), “Sagë”( 
2004), “Sendet” (2010), “Kujtimi i Zonjës n’zi” 
(2012). Është fitues i disa çmimeve letrare. Në 
vitin 2016 u zgjodh anëtar korrespodent i Aka-
demisë së Shkencave dhe të Arteve të Kosovës. 
Ka kryer detyra me përgjegjësi në institucionet 
e Kosovës, përfshirë atë të ministrit të Kulturës 
dhe të zëvendëskryeministrit në Qeverinë e 
Republikës së Kosovës. (Zejnullah Rrahmani)

SHALA Luljeta (1977-1998). Luftëtare e Ush- 
trisë Çlirimtare të Kosovës (UÇK), dëshmore. 
Lindi në fshatin Krajkovë të Drenicës. Në 
pranverë të vitit 1998 u bashkohet radhëve të 
UÇK-së. Pas mbarimit të stërvitjeve ushta-
rake, u sistemua në njësitin vëzhgues “Guri 3” 
të Brigadës 113, njësit që vepronte në fshatrat 
Kozmaq, Baicë, Domanek, dhe Llapushnik. 
Fillimisht shërbeu në detyrën e polices ush-
tarake, kurse më vonë si luftëtare në pikat e 

fronit. U shqua në luftimet e ashpra të 25 dhe 
26 korrikut dhe në ofensivën e 25 dhe 27 shta-
torit 1998 në zonën e Llapushnikut. Në nëntor 
të vitit 1998 iu bashkua radhëve të komandan-
tit Mujë Krasniqi, për furnizim me armë dhe 
municione nga Shqipëria. Më 14 dhjetor, duke 
u kthyer nga Shqipëria, 143 ushtarë të UÇK-së 
te vendi Likenet e Hasit ra në pritë të forcave 
serbe. Në këtë betejë të ashpër ranë 35 luftëtarë 
të shquar të UÇK-së, në mesin e tyre dhe L. 
Shala. (Bedri Muhadri)

SHALA Lulzim (1960-). Gazetar i sportit. 
Lindi në Prishtinë, ku kreu shkollën fillore 
dhe të mesme. Shkrimin e parë nga fusha e 
gazetarisë sportive e botoi në vitin 1979 në 
shtojcën e sportit të së përditshmes “Rilindja”. 
Nga viti 1982-1990 punoi si gazetar në Radio-
Prishtinë, ku ishte edhe moderator i emisionit 
“Pasdita argëtuese sportive”. Pas mbylljes së 
Radiotelevizionit të Prishtinës ishte redaktor i 
disa revistave periodike. Në periudhën 1997-
1999 ishte gazetar i sportit i të përditshmes 
“Bujku” (“Rilindja”), më pas në gazetën e 
përditshme “Zëri” (1999-2011), ku ushtroi 
edhe detyrën e redaktorit të sportit. Punoi 
edhe si gazetar në të përditshmen sportive 
“Topi”. Nga dhjetori vitit 2011 i rikthehet 
radiogazetarisë në Radio-Kosovë. Një kohë 
ishte anëtar dhe zëdhënës i Komitetit Olimpik 
të Kosovës. (Besim Kajtazi)

SHALA Mentor (1975-). Gazetar. Lindi në  
Prishtinë, ku kreu shkollën fillore dhe të 
mesme. Studimet për gazetari i kreu po në 
Prishtinë. Kreu edukim profesional në fushën 
e menaxhimit në Universitetin e Kalifornisë në 
Los Angjelos dhe në Universitetin “Nevara” në 
Nju-Jork. Punën e gazetarit e filloi në Institutin 
për Luftë dhe Paqe (IWPR), më pas si gazetar 
dhe redaktor në gazetën e përditshme “Epoka e 
re”. Prej vitit 2000 punon në Radiotelevizionin 
e Kosovës (RTK), në fillim gazetar, redaktor, 
redaktor përgjegjës, zëvendësdrejtor dhe 
drejtor. Ka botuar shkrime autoriale publicistike 
në gazetën e përjavshme “Java”. Është autor 
i shumë emisioneve televizive për integrime 
europiane në RTK dhe i emisioneve debatuese 
në fushata zgjedhore. Si drejtor i televizionit 
kontribuoi në themelimin e katër kanaleve 
televizive në RTK-së. Në vitin 2013 u zgjodh 
drejtor i përgjithshëm i Radiotelevizionit të 
Kosovës. (Artan Krasniqi)

KUJTIM M. SHALA

SHALA Meribane (1931-1956). Aktore. Lindi 
në Vushtrri. Ishte njëra ndër aktoret e para të 
skenës teatrore në Kosovë. Në Teatrin Popullor 
Krahinor u angazhua nga viti 1948. Si aktore 
përgjatë viteve ‘50 interpretoi shumë role, 
ndër të cilat më të shquara janë: Marica në 
shfaqjen “Personi i dyshimtë”, Agafja Tihanova 
në “Martesa”, pastaj Vidan te “Zhelanët”. 
Me role të realizuara luajti edhe në shfaqjet: 
“Zjarri dhe hiri”, “Sikur të isha djalë”, , “Hijet e 
rënda”, “Tri botëna” (1953), “Zhorzh Dandeni” 
(1953), “Bota” (1953), “Besa” (1953), “Halit 
Gashi” (1955), “Koshtana” (1955), “Berberi i 
Seviljes” (1955). Vdiq në Prishtinë në moshën 
25-vjeçare. (Arian Krasniqi) 

SHALA Muhamet (1940-). Piktor. Lindi në 
Pejë. Kreu shkollimin fillor dhe të mesëm në 
Pejë, ndërsa Akademinë e Arteve Figurative në 
Beograd. Është anëtar Shoqatës së Artistëve Fi-

gurativë të Kosovës nga 
viti 1974 dhe përmes 
saj realizoi një sërë pre-
zantimesh të përbashkë-
ta. Hapi disa ekspozita 
personale, si në Pejë më 
1964, 1987 dhe 1993, 
pastaj në Tuzëll, Trav-
nik etj. Mori pjesë edhe 
në disa ekspozita kolek-

tive në Beograd (1975, 1981), Shkup (1983) 
Sombor (1983), pastaj në Çaçak, Karllovc, 
Dubrovnik, Sarajevë, Split, Tuzëll, Kanë, Nju-
Jork, Tiranë etj. Është krijues i figuracionit 
kompozicional asamblazhist abstrakt. Kulti-
von frymën e enformelit. Përmes kolazheve e 
simboleve arti e krijimtaria e tij bëhen shfaqje 
të një realiteti estetik. Mori disa çmime për 
realizime të suksesshme në fushën e pikturës, 
si çmimin “Mosha Pijade” më 1964, çmimin e 
Sallonit VII Pranveror në Prishtinë, të Bienales 
së Vizatimit dhe çmime të tjera në Pejë dhe në 
Prishtinë. Nga viti 1974 ka ligjëruar lëndën e 
vizatimit në Fakultetin e Arteve në Prishtinë. 
(Hajrush Fazliu) 

SHALA Mujë (1950-). Mjek, pediatër,doktor i 
shkencave, profesor. Lindi më 15 shtator 1950 
në Leçinë të Skënderajt. Shkollën fillore e kreu 
në vendlindje dhe Rakosh, ndërsa gjimnazin në 
Mitrovicë. U diplomua në Fakultetin e Mjekësisë 
në Beograd më 1976. Pas diplomimit u punësua 
në Shtëpinë e Shëndetit në Skënderaj. Më 1979 

kaloi në klinikën e pediatrisë të Fakultetit të 
Mjekësisë në Prishtinë. Specializimin nga 
pediatria e mbaroi në Universitetin e Zagrebit 
më 1984. Në periudhën 1983-84 i vijon studimet 
pasdiplomike në Zagreb dhe më 1987 mbrojti 
tezën e magjistraturës me titull: “Veçoritë 
e morbiditetit dhe mortalitetit neonatal në 
Komunën e Prishtinës”. Ndërsa, tezën e 
doktoratës me titull: “Lakoret e percentileve 
për të porsalindurit në Komunën e Prishtinës” 
e mbrojti më 1989. Në vitin 1986 u zgjodh 
asistent, më 1995 docent dhe në vitin 2004 
mori titullin profesor nga lënda e pediatrisë në 
Fakultetin e Mjekësisë në Prishtinë. Më 1999 u 
emërua drejtor i kësaj klinike. Ka marrë pjesë në 
shumë simpoziume e kongrese dhe ka publikuar 
një sërë punimesh shkencore si autor dhe 
bashkautor. Jeton në Prishtinë. (Xhavit Bicaj)

SHALA Murtez Rexhep (1958-). Studiues, pro- 
zator, mësimdhënës universitar. Lindi në fsha- 
tin Trudë të komunës së Prishtinës. Kreu 
shkollimin fillor në vendlindje, ndërsa atë të 

mesëm në Prishtinë. 
Mbaroi studimet për 
letërsi dhe gjuhë shqipe 
në Fakultetin e Filolo-
gjisë të Universitetit të 
Prishtinës (1981). Një 
kohë punoi si gazetar 
në rubrikën e kulturës 
të gazetës “Rilindja”, 
pastaj u zgjodh asis-

tent për lëndën teoria e letërsisë. Më pas kreu 
studimet pasuniversitare dhe mbrojti tezën e 
disertacionit të doktoratës për aspektet teorike 
të veprës së Anton Pashkut (2000). Më pas u 
zgjodh profesor i rregullt për një grup lëndësh 
nga fusha e teorive letrare. Disa nga librat e 
tij studimorë dhe nga fusha e teorive letrare 
janë: “Ex libris - moderna pashkiane” (2000), 
“Theory-komunikimi modern” (2001), “Notes 
- teoria e metakomunikimit” (2005), “Anali-
za - kognicioni dhe modelimi” (2010), “Me-
tateza - teoria dhe praksisi letrar” (2014) dhe 
libri dialogues “CD Libris-antidrama e auto-
rit” (2001). R. Shala shkroi trilogjinë në prozë 
“Papa - global wor(l)d” (2002), “Opium - al-
ter wor(l)d” (2009) dhe “Fama - real wor(l)d” 
(2012). (Agron Gashi)

SHALA Mustafa (1921-1988). Gazetar. Lindi 
në Brestovc të komunës së Rahovecit. Shkollën 

fillore e kreu në Prizren, kurse Medresenë e 
Madhe në Shkup. Në Beograd studioi për gjuhë 
frënge dhe italiane, por u detyrua t’i ndërpresë 
ato me fillimin e Luftës së Dytë Botërore. Pas 
kthimit në Prizren u mor me botimin e gazetës 
ilegale “Zani i rinisë”, për çka u kap dhe u dënua 
me vdekje, por i shpëtoi ekzekutimit pas hapjes 
së burgut të Prizrenit në nëntorin e vitit 1945. 
Që nga viti 1946 filloi të punojë në gazetën 
“Rilindja” në Prishtinë. Aty punoi për një kohë 
të gjatë si redaktor e një kohë si kryeredaktor 
i saj. Dha kontribut të çmuar në ngritjen e 
brezave të rinj të gazetarëve profesionistë në 
Kosovë. (Nehat Islami)

SHALA Sanije (1934-1997). Këngëtare dhe 
folëse e Radio Prishtinës. Lindi në Drenoc të 
Rahovecit. Ishte këngëtare e njohur e muzikës 
së lehtë, e një sërë realizimesh që ende ruhen 
të regjistruara në fonotekën e Radio Kosovës. 
Në Radio Prishtinë, si njëra ndër spikeret e 
para, filloi punë në vitin 1959 dhe punoi deri 
në mbyllje të këtij institucioni në fillim të viteve 
’90. Ishte lexuese e rregullt e lajmeve në këtë 
radio dhe e emisioneve të tjera radiofonike. 
(Nehat Islami)

SHALA Shaban (1933-1963). Mësues, veprim- 
tar i lëvizjes ilegale, i burgosur politik. Lindi 
në Letanc të Podujevës. Shkollimin fillore e 
kreu në vendlindje, ndërsa shkollën e mesme 
në Prishtinë. Punoi si mësues në disa fshatra 
të Llapit e Gallapit, të Kamenicës dhe më pas 
të Tetovës. Në vitin 1949 anëtarësohet në 
Lëvizjen Nacional-Demokratike Shqiptare 
(LNDSH). Meqë aktiviteti i tij bie në sy të 
organeve të shtetit, bashkë me disa veprimtarë 
të tjerë përpiqet të largohet nga vendi, por në 
kufirin jugosllavo-austriak arrestohen. Për një 
vit mbahet në burgun e Prishtinës, bashkë me 
anëtarë të tjerë të LNDH-së të anës së Llapit. 
Pas vuajtjes së dënimit, shtrihet në spital, për 
shkak të gjendjes së rëndë shëndetësore. Më 
pas, përmes Metush Krasniqit vihet në kontakt 
me veprimtarë të tjerë nga e gjithë Kosova. 
Në muajin shkurt të vitit 1956 burgoset për 
herën e dytë, por lirohet pas disa muajsh. Gjatë 
viteve 1960-1961 merr pjesë në aktivitetet për 
ngritjen e flamurit kombëtar për festën e 28 
Nëntorit. Në shtator të vitit 1962 burgoset për 
herë të tretë dhe dënohet me dy vjet burg. Vdiq 
në burg nga torturat, një ditë para se t’i kalonte 
afati i dënimit. (Arbër Salihu)

SHALA Shaban (1958-2012).  Veprimtar, lu-
ftëtar i Ushtrisë Çlirimtare të Kosovës (UÇK). 
Lindi në fshatin Negroc të Drenasit. Pasi kreu 
shkollën e mesme në Klinë dhe Kijevë, mba-

roi Fakultetin Juridik në 
Universitetin e Prishti-
nës. Që nga shkolla e 
mesme veproi në orga-
nizatat ilegale që luf-
tonin për çlirimin e 
Kosovës. Në vitin 1985 
organizoi mbledhjen për 
bashkimin e organiza-
tave ilegale të Kosovës. 

Po atë vit u arrestua së bashku me 56 bashkëve-
primtarë të tjerë dhe u dënua me 7 vjet heqje 
lirie. Në korrik të vitit 1991 u lirua nga burgu 
dhe po atë vit iu bashkua grupit të armatosur të 
Adem dhe Hamëz Jasharit. Më 1993 iu bashkua 
UÇK-së dhe në Zonën Operative të Drenicës 
u emërua ndihmëskomandant për moral, 
ndërsa me formimin e Shtabit të Përgjithshëm 
të UÇK-së u emërua përgjegjës i drejtorisë për 
informim (1998). Gjatë luftës ndihmoi Radion 
“Kosova e lirë” dhe Agjencinë “Kosovapress”. 
Mori pjesë në shumë beteja dhe luftëra, si në 
betejën e grykës së Llapushnikut, të Bardhit të 
Madh, të Likocit, të Rezallës etj. Gjithashtu dha 
kontribut të rëndësishëm në hapjen e shkollës 
së parë ushtarake “Hamëz Jashari” në Likoc, 
për përgatitjen e oficerëve udhëheqës të UÇK-
së. Pas çlirimit u inkuadrua në Trupat Mbro-
jtëse të Kosovës. Vdiq nga një sëmundjeje e 
rëndë më 5 janar 2012. (Ali Uka) 

SHALA Vjosa (1977-). Aktore, gazetare. Lindi 
në Mitrovicë. Përfundoi studimet për aktrim 
në Akademinë e Arteve në Universitetin e 
Prishtinës. Studioi edhe për gazetari. Si aktore 
ishte aktive në shumë shfaqje studentore në 
Teatrin “Dodona”, ndërsa në Teatrin Kombëtar 
luajti në shfaqjet “Moulin rouge” në regji të J. 
Budimës. Një kohë ishte edhe menaxhere e këtij 
teatri. Më 2010 luajti në shfaqjen “E kaluara 
takon të ardhmen” në regji të B.Berishës, pastaj 
“Të zhvendosura përbrenda” në regji të E. 
Hess-it (2012), “Monologët e vagjinës” (2013) 
etj. Luajti edhe në filmin artistik të metrazhit 
të gjatë “Ama dorën” të I. Siarinës (2008). Pos 
si aktore, punoi si gazetare-producente në 
Radio “Urban FM”, pastaj në “Kohavizion”. Së 
fundi, si “drama therapist” punoi në Londër, në 
“Camden’s People Theatre”. (Jeton Budima)

SHABAN SHALA

SHALA Xheladin (1949-). Historian. Lindi në 
Mushtisht të Suharekës. Shkollën fillore e kreu 
në vendlindje, gjimnazin në Prizren, ndërsa 
studimet për histori në Fakultetin Filozofik të 
Universitetit të Prishtinës (1974). Nga viti 1977 
punoi në Institutin Albanologjik, në sektorin 
e historisë. Më 1979 kreu studimet pasuni-
versitare, ndërsa në vitin 1986 mbrojti tezën 
e disertacionit të doktoratës për marrëdhëniet 
shqiptaro-jugosllave në periudhën 1918-1924. 
Kreu detyra me përgjegjësi në organet drejtuese 
të Institutit. Në periduhën 1978-1985 ishte se-
kretar i redaksisë së revistës “Gjurmime alba-
nologjike - Seria e shkencave historike”, ndërsa 
nga viti 1986 e deri më 2013 ishte kryeredaktor 
i serisë së shkencave historike të kësaj reviste. 
Botoi një sërë punimesh shkencore në revista 
të ndryshme dhe mori pjesë në tryeza, tri-
buna, simpoziume dhe konferenca shkencore 
të organizuara në Kosovë dhe jashtë saj. Ka 
botuar një sërë veprash monografike nga fusha 
e historisë, si: “Marrëdhëniet shqiptaro-serbe 
1912-1918” (1989), “Çështja shqiptare dhe di-
plomacia serbe 1912-1913” (2006), “Ngjarje 
dhe personalitete historike” (2009), “Pushtimi 
i Kosovës nga Serbia dhe Mali i Zi 1912-1915” 
(2012), “Hasan Prishtina - vështrim i shkurtër 
atdhetarie” (2014), “Kontribute për 100-vjeto-
rin e Pavarësisë” (2015) etj. (Lush Culaj)

SHAMBRA Mateo (Sciambra) (1914-1967). 
Gjuhëtar, teolog arbëresh. Lindi në fshatin 
arbëresh Kontesa Entelina të Sicilisë, në Itali. 
Ndoqi mësime të gramatikës në seminarin 
pontifik në Grotaferatë dhe më pas në kolegjin 
pontific grek në Romë. U diplomua më 1952 
dhe ishte asistent i Atë Gjuzepe Valentinit 
në lëndën e gjuhës shqipe në Universitetin e 
Palermos. Më 1938 u caktua prift në Horën 
Arbëreshe në Sicili. Iu përkushtua jo vetëm 
gjuhës së folur arbëreshe, por edhe gjuhës 
së sotme shqipe. Pati rastin ta shohë letrën e 
Kazazit, që ruhet në Bibliotekën Mbretërore 
të Kopenhagës në fondin “Albanask Samling”. 
Sipas përshkrimeve të Shambrës, dokumenti që 
ruhej në Seminarin Arbëresh s’ishte gjë veçse 
një kopje e origjinalit, së cilës i mungonte fleta 
e dytë, që përmbante dy fragmente të kopjuara 
nga “Meshari” i Buzukut. La disa vepra të 
botuara në një monografi, të cilat kanë të bëjnë 
kryesisht me çështjen arbëreshe dhe me veprat 
e shkrimtarëve arbëreshë. Ndër veprat më të 

rëndësishme janë: “Doktrina e krështerë” e 
Lekë Matrëngës - riprodhim, transkriptim, 
komentim, Vatikan, 1964; “Statusi aktual i 
shqipes së folur në Sicili” (1964). (Pranvera 
Osmani)

SHAQIRI I. Gazmend (1936-). Mjek, kirurg 
i përgjithshëm, kirurg vaskular, profesor uni-
versiteti. Lindi në Shkodër. Shollën fillore 
dhe gjimnazin i kreu në Prishtinë, Fakultetin 

e Mjekësisë në Beo-
grad, specializimin për 
kirurgji të përgjith-
shme në Akademinë 
Mjekësore-Ushtarake në  
Beograd (1969), ndërsa 
specializimin për ki-
rurgji kardiovaskulare  
në UKECH të Pragës 
(1970-1972) dhe Texas 

Heart Institute të Houston-it, SHBA (1987). 
Është themelues i kirurgjisë vaskulare në 
Kosovë. Me hapjen e Fakultetit të Mjekësisë në 
Prishtinë u zgjodh ligjërues (1969), prodekan 
(1973-1975) dhe dekan i këtij fakulteti (1976-
1979). Pas mbrojtjes së doktoratës nga lëmi i 
kirurgjisë së enëve të gjakut (1974), merr thirrjen 
docent, më vonë profesor inordinar (1977) dhe 
profesor ordinar (1983) i lëndës së kirurgjisë. 
Në periudhën 1987 – 1990 ishte udhëheqës 
i Klinikës së Kirurgjisë dhe të Ortopedisë të 
Fakultetit të Mjekësisë në Prishtinë. Pas luftës, 
më 1999 u kthye në Kosovë dhe udhëhoqi 
shërbimin e kirurgjisë vaskulare ku kreu 
me sukses shumë operacione të ndërlikuara 
kirurgjike. Qe mësimdhënës i shumë kuadrove 
të mjekësisë në Kosovë. Botoi mbi 197 punime 
shkencore. Mori pjesë në tubime të shumta 
shkencore në vend dhe jashtë tij. Botoi disa libra 
dhe monografi nga lëmi i kirurgjisë vaskulare 
dhe asaj të përgjithshme: “Sëmundjet e arterieve” 
(1989), “Kirurgjia e zemrës dhe aortës” (1994), 
“Doracakët medicinalë në praktikën ditore” 
(1996) “Kirurgjia urgjente-lëndimet” (1999). 
“Kirurgjia urgjente - sëmundjet akute” (2001) 
dhe në fund të vitit 2001, “Kirurgjia urgjente 
- sëmundjet akute II”(2001). “Monografia 
e ndërhyrjeve kirurgjike”(2004). Jeton në 
Prishtinë. (Avdyl Krasniqi) 

SHAQIRI Gjerdan (1991-). Futbollist. Lindi 
në fshatin Zhegër të Gjilanit. Në vitin 1992 
së bashku me familjen e tij migroi në Zvicër. 

GAZMEND I.  
SHAQIRI

Nisi karrierën te “SV Augst”, para se të kalonte 
te “Baseli” dhe të shpallej lojtari më i mirë për 
ekipet U-15. Për dy vjet luajti me ekipin e dytë 
të “Baselit”, pastaj i bashkohet ekipit të parë. Për 
“Baselin” luajti tri edicione (2009-2012) dhe 
fitoi tri herë titullin e kampionit të Zvicrës dhe 
dy herë Kupën. Dy herë u shpall edhe futbollisti 
më i mirë i vitit në Zvicër. Në vitin 2012 kaloi te 
skuadra “Bajern” (Bayer) e Munihut, me të cilin 
fitoi trofeun e Ligës së Kampionëve dhe dy herë 
titullin e kampionit të Gjermanisë dhe Kupën e 
Gjermanisë. Gjithashtu fitoi edhe Superkupën 
e Gjermanisë, Superkupën e Europës dhe 
botërorin e klubeve. Ndërkohë, në vitin 2010 u 
ftua nga përfaqësuesja e Zvicrës. Deri tani me 
Zvicrën mori pjesë në dy kampionate botërore, 
ndërsa në botërorin “Brazili 2014” dy herë fitoi 
epitetin e lojtarit më të mirë të ndeshjes. Në Brazil 
shënoi tregolësh kundër Hondurasit dhe dërgoi 
ekipin zviceran deri në 1/8 e finales. Në janar të 
vitit 2015, Shaqiri kaloi te “Interi” i Milanos, me 
të cilin ka kontratë deri në vitin 2019. Në janar 
të vitit 2015 Shaqiri kaloi te “Interi” i Milanos, 
ndërsa po këtë vit u huazua te skuadra e njohur 
angleze “Stoke City”. (Tahir Sopi) 

SHAQIRI Hisni (1949-). Veprimtar politik, 
luftëtar i Ushtrisë Çlirimtare Kombëtare (UÇK). 
Lindi në fshatin Hotël, komuna e Likovës 
(Kumanovë) të Maqedonisë. Kreu Shkollën 
Normale në Shkup, ndërsa studimet për 
histori në Fakultetin Filozofik të Universitetit 
të Prishtinës. Punoi si mësimdhënës në 
fshatra të Kumanovës dhe Gjilanit. Pas 
demonstratave të vitit 1981 u përjashtua nga 
puna dhe iu mor e drejta për të punuar në 
arsim në Maqedoni. Më 1991 u zgjodh deputet 
i Kuvendit të Maqedonisë nga radhët e Partisë 
për Prosperitet Demokratik. Ishte deputet 
edhe në dy legjislaturat vijuese (1994-1998 
dhe 1998-2002), së fundi nga radhët e Partisë 
Demokratike Shqiptare. Në mars të vitit 2001, 
pas shpërthimit të luftës në Maqedoni, braktisi 
postin e deputetit në Kuvendin e Maqedonisë 
dhe iu bashkua radhëve të Ushtrisë Çlirimtare 
Kombëtare (UÇK). Veproi në kuadër të 
Brigadës 113 “Komandant Kumanova”. U 
zgjodh anëtar i Shtabit të Përgjithshëm të 
UÇK-së. Në vitet 2002-2006 ishte deputet i 
Bashkimit Demokratik për Integrim (BDI), 
ndërsa më vonë u zgjodh nënkryetar i 
Kuvendit të Maqedonisë. Në fund të vitit 2005 
dha dorëheqje si nënkryetar i Kuvendit dhe u 

largua nga BDI-ja, duke vepruar si deputet i 
pavarur. (Fehari Ramadani)

SHAQIRI Ilir (1960-). Këngëtar, kompozitor. 
Lindi në Burojë të Drenicës. Shkollën fillore e 
kreu në Turiçec, të mesmen në Prizren, studimet 
për gjuhë e letërsi shqipe në Prizren dhe në 

Prishtinë. Kreu edhe stu- 
dimet pasuniversitare në  
fushën e letërsisë. Krijoi  
mbi 600 këngë të muzi-
kës së lehtë, popullore 
dhe për fëmijë. Është 
autor i muzikës në një 
sërë filmash dokumen- 
tarë dhe shfaqjesh tea-
trore. Botoi 34 albume  

muzikore dhe 4 videoalbume me këngë. Në 
100-vjetorin e Pavarësisë së Shqipërisë botoi 
albumin me 100 këngë të përzgjedhura, pastaj 
studimin “Estetika dhe semiotika në krijim-
tarinë artistike të nënës” (2014) dhe roma-
nin “Tan Temali” (2014). Më 1998 mbajti një 
sërë koncertesh nëpër Europë, në përkrahje të 
Ushtrisë Çlirimtare të Kosovës. Më 1999 ishte 
anëtar i trupës artistike-ushtarake, themeluar 
nga Shtabi i Përgjithshëm i UÇK-së. U vlerësua 
brenda e jashtë vendit me çmime të jurive dhe 
të publikut në festivale dhe prezentime të ndry-
shme publike. (Xhevdet Gashi)

SHAQIRI Korab (1986-). Kompozitor dhe 
kantautor. Është autor veprash i muzikës 
klasike, asaj argëtuese, për pionierë dhe të 
muzikës për film. Lindi në Prishtinë, ku kreu 
Shkollën e Mesme të Muzikës, drejtimi i 
solokëndimit. Akademinë e Arteve të Bukura 
e kreu në Tiranë, dega e kompozimit (prof. 
H. Zacharian), ku kreu dhe studimet master 
(A. Peçi). Ka kompozuar vepra gjinish të 
ndryshme: pjesë për piano, tema me variacione 
për piano, vepra korale dhe veprat orkestrale: 
Suitë për orkestër, Simfonia; muzikore-
skenike: Baleti me libreto, inspiruar nga 
historia e mbretëreshës Teuta; muzikën për 
shfaqjen “Romeo e Xhulieta”, “Mbreti gjumash 
dhe biri i tij” (shfaqje për fëmijë), si dhe një 
numri këngësh argëtuese dhe për fëmijë. 
Kompozimet e tij kanë fituar disa çmime në 
festivale. (Kristina Palokaj-Përkola)

SHAQIRI Mustafë (1967-). Veprimtar i lë-
vizjes kombëtare. Lindi në fshatin Rahovicë 

ILIR SHAQIRI

të Preshevës. Në vitin 1993 u inkuadrua në 
Lëvizjen Popullore të Kosovës (LPK), në 
këshillin e rrethit të Preshevës. Në vitin 1997, 
kur ky këshill i LPK-së u shndërrua në njësit 
të Ushtrisë Çlirimtare të Kosovës (UÇK), u bë 
pjesë e këtij njësiti. Pas përfundimit të luftës së 
UÇK-së, u angazhua në organizimin e celulave 
ushtarake, nga të cilat më vonë do të formohet 
Ushtria Çlirimtare për Preshevë, Bujanoc 
dhe Medvegjë (UÇPMB). Në prill të vitit 
2000 u emërua komandant i Zonës Operative 
të Preshevës i UÇPMB-së, ndërsa më pas 
zëvendëskomandant i Shtabit të Përgjithshëm 
të UÇPMB-së. Mori pjesë në ekipin negociator 
në bisedime me Serbinë, si përfaqësues i krahut 
luftarak të palës shqiptare. (Fehari Ramadani)

SHAQIRI Rizah (1961-). Shkrimtar, gazetar, 
përkthyes. Lindi në Brainë të Podujevës, ku 
kreu shkollën fillore. Kreu Shkollën e Mesme 
të Mjekësisë dhe studimet për gjuhë dhe 
letërsi shqipe në Prishtinë. Punoi si gazetar 
në Radio-Prishtinë. Pas përzënies nga puna 
të gazetarëve shqiptarë nga pushteti serb, 
u detyrua të emigronte në Suedi. Atje u 
angazhua në procesin e mësimit plotësues në 
gjuhën shqipe. Është aktiv në jetën kulturore 
të shqiptarëve të shpërngulur në Suedi. Është 
bashkautor i teksteve shkollore për mësimin 
plotësues në gjuhën shqipe në diasporë. 
Merret edhe me përkthime letrare nga gjuha 
suedeze. Shkruan kryesisht për fëmijë, poezi 
dhe prozë. Botoi një numër përmbledhjesh 
me poezi, përmbledhjesh me tregime, romane, 
ilustracione: “Zemër krejt dashuri” (1990), 
“Hëna e di lojën” (1990), “Merimanga e dritës” 
(1991), “Shëngjergjat e mi” (1993), “Kur 
buzëqeshin lulet” (1998) etj. Jeton në Malmo të 
Suedisë. (Arif Demolli)

SHAQIRI Sabri (1969). Skulptor. Lindi në 
Vrapçiq të Gjilanit. Kreu Fakultetin e Arteve 
Figurative, degën e skulpturës, në Prishtinë 
(1994). Është pjesëmarrës i disa ekspozitave 
kolektive të organizuara nga Shoqata e Artistëve 
Figurativë të Kosovës (SHAFK) brenda dhe 
jashtë vendit. Është anëtar i SHAFK-ut nga viti 
1994. Gjatë viteve ’90 ka organizuar ekspozita 
personale në Kafe-galerinë “Koha” dhe “Hani 
i 2 Robertëve” në Prishtinë, pastaj më 2015 në 
Muzeun Historik të Tiranës, ndërsa mori pjesë 
edhe në disa ekspozita kolektive të organizuara 
nga SHAFK-u apo në kuadër të manifestimit 

“Flaka e Janarit” në Gjilan. Është fitues i disa 
çmimeve për veprat skulpturale. (Luan Mulliqi)

SHAQIRI Sylejman (1956-). Gazetar. Lindi 
në Ferizaj. Shkollën fillore dhe gjimnazin i 
mbaroi në vendlindje, kurse Fakultetin Juridik 
në Prishtinë. Punën e gazetarit e filloi më 
1982, më pas si redaktor dhe në vitet 1984-
1988 kryeredaktor dhe drejtor i Radio Ferizajt. 
Më 1988 filloi punën në Radiotelevizionin e 
Prishtinës (RTP), një herë gazetar dhe më pas 
redaktor përgjegjës i programit informativ të 
RTP-së. Gjatë viteve 1991-1992 ishte gazetar 
dhe redaktor në redaksinë e lajmeve në gjuhën 
shqipe të Radio-Kroacisë në Zagreb dhe 
më pas në redaksinë e lajmeve për Kosovën 
në Televizionin Shqiptar. Më vonë punoi 
korrespondent i gazetës “Koha ditore” nga 
Ferizaj dhe redaktor në gazetën “Kosova sot”. 
Pas luftës një kohë ishte kryeredaktor i radios 
lokale “Tema” në Ferizaj, ndërsa në vitin 2000 
kthehet në Radiotelevizionin e Kosovës (RTK), 
njëherë si autor i emisioneve debatuese politike 
dhe më vonë redaktor i emisioneve, drejtor 
i Radio Kosovës, kryeredaktor përgjegjës 
dhe producent ekzekutiv për programet e 
minoriteteve. Më pas, deri në mars të vitit 
2007, ishte kryeredaktor i televizionit, ndërsa 
nga viti 2010, për një mandat, ishte drejtor i 
përgjithshëm i RTK-së. (Shaqir Foniqi)

SHAQIRI Shaqir (1947-). Përkthyes, studiues, 
mësimdhënës universiteti. Lindi në Pejë, 
ku mbaroi shkollën fillore dhe gjimnazin. 
Kreu studimet për gjuhë dhe letërsi angleze 
e amerikane në Fakultetin Filozofik të 
Prishtinës, ndërsa pas diplomimit qëndroi një 
vit në Londër për studime gjuhësore. Disa vjet 
punoi si mësimdhënës i gjuhës dhe letërsisë 
angleze në Shkollën Normale të Gjakovës dhe 
në gjimnazin e Prishtinës. Në vitin 1972 u 
zgjodh asistent dhe më vonë ligjërues në degën 
e gjuhës edhe letërsisë angleze të Fakultetit 
Filozofik të Universitetit të Prishtinës. Në vitin 
1977 kreu studimet pasuniversitare ndërsa në 
vitin 1980 mbrojti tezën e doktoratës “Edit 
Durhami dhe shqiptarët”. Ka përkthyer tregime 
të E. Heminguejit, ese të G. Grinit dhe poezi të 
autorëve të ndryshëm të letërsisë angleze. Ka 
përzgjedhur dhe përkthyer gjithashtu në libra 
të veçantë poetët e romantizmit anglez: Xh. G. 
Bajron, P. B. Shell, J. Kits, U. Uordsuorth dhe S.T. 
Kollerixh. Nga gjuha shqipe në gjuhën angleze 

ka përkthyer antologjinë e poezisë shqipe të 
poetëve të Kosovës, “Degë e pikëlluar” (“The 
Sad Branch”). Në vitin 1981 u burgos për arsye 
politike, ndërsa në fillim të viteve ’90 u përfshi 
në lëvizjet politike të kohës. Më pas emigroi në 
Suedi. (Hasan Hasani) 

SHAQIRI Shaqir (1964-). Veprimtar i çështjes 
kombëtare. Lindi në fshatin Depcë, komuna e 
Preshevës. Kreu shkollën fillore në Preshevë, 
të mesmen në Ferizaj, ndërsa studimet për 
gjeografi në Universitetin e Prishtinës. Në 
vitin 1982, në moshën 17- vjeçare u arrestua 
si  themelues dhe udhëheqës i një organizate 
ilegale dhe u dënua me 6 vjet burg. Pas daljes 
nga burgu, vazhdoi aktivitetin në Lëvizjen 
Popullore për Republikën e Kosovës (LPRK). 
Në prill-korrik 1990 inicioi themelimin e 
subjektit të parë politik në Luginën e Preshevës, 
Shoqatën e Pavarur Demokratike (më vonë 
Partinë Demokratike Shqiptare). Më 1997, 
kur struktura e këshillit të rrethit të LPK-
së u shndërruan në njësite ushtarake, ai u bë 
pjesë e këtyre njësiteve dhe udhëheqës i tyre. 
Pas përfundimit të luftës në Kosovë u përfshi 
në Trupat Mbrojtëse të Kosovës. Më 23 mars 
2000 mori pjesë në themelimin e Këshillit 
Politik për Preshevë, Medvegjë dhe Bujanoc. 
(Fehari Ramadani)

SHAQIRI Ymer (1953-). Grafist. Lindi në 
fshatin Sfeçël të Podujevës. Kreu Akademinë 
e Arteve, drejtimin e grafikës. Krijimtaria 
e tij mbështetet në motivet e arkitekturës 
orientale, me dyer e dritare të vjetra, të 
gravuara me ndjeshmëri kreative, të gjitha 
këto të realizuara në teknikën e akuatintës, 
mezotintës dhe bakërshkrimit, me strukturë 
të pasur dhe koloritin bardhë e zi. Organizoi 
një sërë ekspozitash personale, si: në Prishtinë, 
në Galerinë e Arteve të Kosovës (2008), pastaj 
në “Galeria BI-Z” në Kristiansand në Norvegji, 
në Lubjanë në “Galeria Feniks” (1989), në 
“Galeria Pilan” në Bernë të Zvicrës (1993) 
dhe në Galeria “Mira” po në këtë qytet (1995), 
pastaj në Manhaim të Gjermanisë (1999), 
në Augsburg (Galeria “Schroder”, 2000), në 
“Galeria Manhaim BGN” (2002), më 2003 në 
Berlin, pastaj në Hajderberg etj. Në vitin 2015 
u prezantua sërish me ekspozitë në Galerinë 
e Arteve të Kosovës. Mori pjesë në shumë 
ekspozita kolektive në Kosovë, Gjermani etj., 
si në Bienalet XVI, XVII, XVIII të Grafikës në 

Lubjanë, në ekspozitën e grafikës në Katania, në 
“Trienalia Europiane” në Grado, në “Kunnst” 
në Cyrih, “Arte” në Lisbonë, pastaj Çikago, 
Këln, Los Anxhelos etj. Jeton dhe vepron në 
Gjermani. (Fatmir Krypa)

SHARPING Rudolf (1947-). Politikan soci-
aldemokrat gjerman, ish-ministër i Mbrojtjes i 
Gjermanisë në periudhën e krizës në Kosovë 
(1998-2002). Nga viti 1993 deri më 1995 
ishte edhe kryetar i Partisë Socialdemokrate 
të Gjermanisë (SPD). Në korrik të vitit 2002 
u largu nga dëtyra e ministrit të Mbrojtjes 
dhe pushoi aktivitetin politik. Bashkë me 
kancelarin Shrëder dhe ministrin e Jashtëm 
Fisher u bënë sinonim i angazhimit ushtarak 
të Gjermanisë në fushatën ajrore të NATO-s 
kundër Jugosllavisë së mbetur në mars-qershor 
1999. Ishte një nga politikanët gjermanë që bëri 
publike ekzistimin e planit sekret serb “Patkoi” 
për spastrimin etnik të Kosovës. Shkroi librin 
e memoareve kushtuar luftës së Kosovës: 
“S’duhet të shikojmë me mospërfillje - Lufta 
e Kosovës dhe Europa” (1999). Në vitin 2004 
presidenti i Kosovës e nderoi me “Medaljen 
e Artë të Lirisë”, në shenjë mirënjohjeje për 
kontributin e dhënë për lirinë e Kosovës. (Sylë 
Ukshini)

SHARRËZA (TeTANoSI). Tetanosi është së- 
mundje jongjitëse akute e rëndë që kara-
kterizohet me shtangim të muskujve të 
trupit. Sharrëza shkaktohet nga Clostridium 
tetani, bakterie anaerobe që liron dy lloje të 
toksinës: tetanospazmina që prek fijet nervore 
dhe shkakton shtangim të muskujve si dhe 
tetanolizina që shkakton lizën e eritrociteve. 
Clostridium tetani në ambientin e jashtëm 
është në formë të sporeve dhe si e tillë rri me 
dekada. Me të hyrë në plagë të ndotura, forma 
sporogjene kalon në formë vegjetative, e cila 
liron toksinën. Pas periudhës së inkubacionit 
prej 3-21 ditë, mesatarisht pas 14 ditësh 
fillojnë simptomat e sëmundjes. Prezente janë 
disa forma klinike të sëmundjes: lokale, të 
gjeneralizuar, gjinekologjike, puerperike dhe i 
të porsalindurve. Pasi sëmundja është jongjitëse 
karakteristikë janë rastet sporadike. Por, në rast 
të vërshimeve, luftërave, tërmeteve sëmundja 
mund të paraqitet në shkallë më të lartë. Trajtimi i 
sëmundjes bëhet me terapi mbështetëse: dhënia 
e imunoglobulinës, ventilimi artificial, trajtimi 
i spazmës së muskujve etj. Kurse parandalimi 

bëhet me dhënien e vaksinës kundër sharrëzës 
sipas kalendarit të vaksinimit. Sëmundja 
është e pranishme në gjithë botën në formë 
sporadike. Problem në vete është sharrëza e 
të porsalindurit, që vjen si pasojë e prerjes së 
kërthizës me mjete johigjienike. Në Kosovë prej 
vitit 1945 e deri më 1970 janë regjistruar 1186 
raste të sëmundjes, prej të cilëve 50% kishin 
vdekur ndërsa falë vaksinimit masiv që nga viti 
1988-2000 janë regjistruar 40 raste të sharrëzës 
te të rritur dhe 34 raste te të porsalindurit me 
7 vdekje. Pas vitit 2000 nuk është shënuar 
asnjë rast i sharrëzës te të porsalindurit. (Isme 
Humolli)

SHARRI. Shih: dRAGASHI.

SHARRI. Vargmal në jug të Kosovës, ka shtrirje 
prej 80 km gjatësi dhe 10-20 km gjerësi përgjatë 
kufiri Kosovë-Maqedoni, nga mali i Korabit 
në jugperëndim, deri te gryka e Kaçanikut në 
verilindje. Nga Sharri veçohen disa degë, të 
cilat formojnë male më vete: Koritniku (2,395 
m), përgjatë kufirit me Shqipërinë, Cvileni 
(1.381 m), Oshlaku (2.212 m) dhe Mali i 
Nerodimës (1,721 m). Në aspektin litologjik, 
Sharri përbëhet nga shkëmbinj të ndryshëm 
të moshës paleozoike dhe mesozoike. Përhapje 
më të madhe kanë filitet, shistet argjilore të 
metamorfizuara, pastaj rreshpet e gjelbra, 
mermerët, dolomitët, kuarcitet, gëlqerorët 
e triasikut, granitet, granodioritet etj. Në 
aspektin struktoror-tektonik, Sharri paraqet një 
horst antiklinal ndërmjet luginës së Pollogut në 
juglindje (Maqedoni) dhe Rrafshit të Dukagjinit 
në veriperëndim, i ngritur në lartësinë e sotme 
nga lëvizjet e vjetra rrudhosëse (ngjeshëse) 
dhe ato të reja neotektonike e vertikale. Relievi 
i Sharrit është alpin dhe dallohet me shpate të 
thepisura, majat e mprehta, luginat e thella, 
ndërsa kurrizorja e tij përfaqëson një rrafshnaltë 
të peneplenizuar, me lartësi 2,000-2,200 m, 
e sheshuar nga ciklet e vjetra të erozionit dhe 
e ngritur në lartësinë e sotme nga lëvizjet e 
mëvonshme tektonike të pliocen-kuaternarit. 
Mbi kurrizin e tij ngrihen maja malore me 
lartësi mesatare relative 300-500 m. Majat e larta 
janë Maja e Liqenit (Bistra), maja më e lartë e 
Sharrit (2,640 m), Luboteni (2,496 m), Livadhi 
(2,491 m), Maja e Zezë (2,584 m) etj. Relievi 
i Sharrit është përpunuar nga erozioni ujor, 
akullnajor, krionival e karstik ose në disa raste 
edhe nga erozioni i kombinuar (poligjenetik). 

Veprimtaria e fuqishme shkatërruese (erodu-
ese) dhe akumuluese e akullnajave gjatë kohës 
së kuaternarit ka çuar në krijimin e një numri 
të madh formash të relievit akullnajor, siç janë: 
cirqet e shumta, luginat akullnajore, morenat etj. 
Format karstike kanë përhapje më të vogël, pasi 
shkëmbinjtë karbonatikë janë më të kufizuar 
dhe përfaqësohen nga gropa, hinka, shkrepa, 
lugje karstike, humnera etj. Format karstike 
janë më të shumta në malin e Koritnikut. 
Klima e Sharrit është alpine. Dimri i ftohtë, me 
ngrica e borë në pjesën më të madhe të vitit 
(mbi 2,300 m), me verë të shkurtër, të freskët e 
të lagësht, me reshje mesatare vjetore prej 900-
1,300 mm. Sharri ka resurse të mëdha ujore 
në formë lumenjsh, liqenesh dhe burimesh të 
ujërave nëntokësore. Lumenjtë kryesorë janë: 
Lepenci, Bistrica e Prizrenit, lumi i Plavës etj. 
Liqenet janë të shumtë dhe me origjinë nga 
cirqet akullnajore. Gjenden në lartësi të mëdha 
mbi 2,000 m dhe në pjesën e Kosovës më të 
njohurit janë liqeni i Livadicës (Livadhit) dhe 
i Jazhincës (Malfshatit). Burimet e ujërave 
nëntokësore janë të shumta dhe shpeshherë 
të fuqishme (gurra karstike). Sharri është i 
mbuluar dendur me bimësi. Deri në lartësi prej 
1,000 m shtrihet dushku e gështenja, më lart ahu 
e halorët dhe në pjesët më të larta shtrihen zonat 
e pasura me livadhe e kullosa, ndërsa majat 
më të larta janë shkëmbore dhe të zhveshura 
nga bimësia. Në anën veriperëndimore të 
Malit Sharr është ndërtuar kompleksi unik 
rekrativo-turistik dhe i sporteve dimërore, 
qendra e skijimit “Brezovica”. Në vitin 1986, 
një pjesë e konsiderueshme e Maleve të Sharrit, 
në sipërfaqe prej 39,000 ha, është shpallur Park 
Nacional “Mali Sharr”, ndërsa në vitin 2013, 
me ligj është riemërtuar në Parku Nacional 
“Sharri” dhe është zgjeruar në sipërfaqe prej 
56,439 ha. (Vahdet Pruthi)

SHASHeL (Šašel) Ana (1921-2001). Filologe 
klasike dhe bibliotekare. Lindi në Lubjanë 
(Slloveni), ku mori arsimimin bazë dhe kreu 
studimet për filologji klasike. Gjatë viteve 
1948-1963 punoi si mësuese në Bohinjska 
Bistrica, Jesenicë, Ptuj, Maribor dhe Lubjanë. 
Më pas u punësua në Muzeun Kombëtar në 
Lubjanë dhe më vonë punoi si bibliotekare në 
Institutin Arkeologjik të Arteve. Mori pjesë në 
gërmimet arkeologjike në Bled dhe Ptuj si dhe 
punoi në arsim, kryesisht në modernizimin 
e mësimdhënies së gjuhës latine. Shkroi 

tekstet “Fundamenta Latina I-III” dhe “SAXA 
loguuntur”, botoi artikuj për historinë sllovene 
në “Chronicle Journal”, “Enciklopedia e 
Jugosllavisë”, “Inxhinieria arkeologjike” dhe 
“Vestnik”. Botoi “Udhërrëfyes për Emonë” 
dhe në bashkautorësi me J. Shashel, botoi 
“Mbishkrime latine të Jugosllavisë MCMII dhe 
MCMXL” (1963), ku përfshihen monumentet 
epigrafike nga Kosova. (Arianit Buçinca) 

SHASHeL (Šašel) Jaroslav (1924-1988). Arke- 
olog, historian i kohës së vjetër, epigrafist, 
profesor universitar. Lindi në Lubjanë 
(Slloveni) dhe studimet e larta i kreu në 
Fakultetin Filozofik të Universitetit të Lubjanës, 
ku doktoroi për arkeologji dhe histori të 
kohës së vjetër (1969). Nga viti 1951 punoi 
si asistent në departamentin e arkeologjisë 
të Universitetit të Lubjanës, ku më pas mori 
titullin profesor. Studimet pasuniversitare i 
kreu në Universitetin e Gracit (Austri) dhe në 
Athinë (Greqi). Dy vjet i kaloi në Institutin për 
Studime të Avancuara në Princton (SHBA). 
Ishte anëtar i rregullt i Institutit Arkeologjik 
Gjerman, anëtar i jashtëm i Qendrës për 
Epigrafi dhe Numizmatikë në Beograd, anëtar 
i Institutit Arkeologjik të Austrisë, anëtar 
i Qendrës për Hulumtime Shkencore të 
Akademisë Sllovene të Shkencave dhe të Arteve 
etj. Është autor i shumë monografive dhe 
hulumtimeve shkencore: “Ad Pirum” (1971-
1973), “Harta arkeologjike e Sllovenisë” (1969) 
etj. Në bashkautorësi me A. Shashel botoi 
“Mbishkrime latine të Jugosllavisë MCMII dhe 
MCMXL” (1963), ku përfshihen monumentet 
epigrafike nga Kosova. (Arianit Buçinca)

SHATRI Bajram (1946-). Pedagog, veprim-
tar i arsimit, botues. Lindi në fshatin Tomoc, 
komuna e Istogut, shkollën fillore e kreu në 
Gurakoc, gjimnazin në Mitrovicë, ndërsa stu-

dimet në degën e peda-
gogjisë të Fakultetit 
Filozofik në Prishtinë. 
Fillimisht punoi si më-
sues në Zallç (Istog) dhe 
në Sibofc (Obiliq), pastaj 
mësimdhënës në shko- 
llën ekonomike dhe në 
Normalen e Mitrovicës. 
Më pas ishte pedagog në 

shkollën fillore “Emin Duraku” në Prishtinë, si 
dhe koordinator në BVI-në Krahinore të Ar-

simit dhe Edukimit. Ishte njëri nga themeluesit 
dhe sekretar i Këshillit për Vetëfinancimin e Ar-
simit (1991), si dhe sekretar i Këshillit të Finan-
cimit të Kosovës (1992-1995). Ndërkohë, punoi 
si këshilltar në Entin Pedagogjik të Kosovës, 
në trupën ministrore të arsimit në Kosovë dhe 
ishte anëtar i senatit të Universitetit të Prishti-
nës. Prej vitit 1997 punon në Entin e Teksteve 
dhe të Mjeteve Mësimore (Shtëpia Botuese “Li-
bri shkollor”), fillimisht si kryeredaktor, ndërsa 
që nga viti 1999 drejtor i saj. Është autor ose 
bashkautor i një sërë tekstesh mësimore. Fu-
sha e interesimit të tij është historia e arsimit 
në Kosovë. Është edhe autor i disa veprave nga 
fusha e historisë së arsimit në Kosovë: “Ar-
simi fillor në Kosovë në shekullin XX” (2006), 
“Arsimi shqip në Kosovë 1990-1999” (2010), 
dhe bashkautor: “Shifra dhe fakte për arsimin 
e Kosovës” (2000), “Universiteti i Prishtinës 
1970-2005” (2005), “Këshilli Qëndror i Finan-
cimit i Kosovës” (2007) etj. (Hajrullah Koliqi) 

SHATRI Muhamet (1946-). Historian. Lindi 
në Tomoc të Istogut. Shkollën fillore e kreu në 
Gurrakoc, gjimnazin në Pejë, ndërsa studimet 
themelore, degën e historisë, i kreu në Fakultetin 
Filozofik të Universitetit të Prishtinës (UP) 
(1972). Studimet pasuniversitare i kreu në 
Prishtinë dhe doktoraturën e mbrojti po në 
UP (1982). Në periudhën 1965-1977 punoi 
në arsim, ndërsa në vitet 1978-1989 punoi 
në Institutin e Historisë në Prishtinë. Më pas 
emigroi në Suedi, ku u përfshi në organizimet 
politike dhe kulturore të mërgimtarëve të 
Kosovës në shtetet skandinave. Më 1999 u 
kthye në Kosovë, në Institutin e Historisë. 
Ishte sekretar shkencor i Institutit të Historisë 
(2003-2007) dhe më pas kryetar i shoqatës së 
intelektualëve “Trojet e Arbrit” (2004-2015) dhe 
redaktor i Edicionit të saj “E djathta shqiptare 
në mbrojtje të Shqipërisë Etnike”. Është autor 
i monografive “Lëvizja Nacionalçlirimtare në 
Prizren dhe rrethinë 1941-1945”, “Kosova në 
Luftën e Dytë Botërore 1941-1945”, “Jeta dhe 
veprimtaria atdhetare e Ibrahim Graincës”, si 
edhe i disa vëllimeve dokumentesh franceze, 
ruse e britanike për Shqipërinë dhe shqiptarët. 
Botoi shumë artikuj e studime në revista të 
ndryshme shkencore. ( Jusuf Bajraktari)

SHÇeRBIN Stepanoviç Grigori (1868-1903). 
Diplomat rus, me origjinë ukrainase. Në vitin 
1889 nisi shërbimin diplomatik në Stamboll 

dhe pastaj në Shkup. Në vitin 1897 u emërua 
zëvendëskonsull në Shkodër, duke mbajtur 
njëkohësisht postin e ministrit rezident në 
Cetinë. Pas hapjes së Konsullatës Ruse në 
Mitrovicë më 7 maj 1902, G. Shçerbin emërohet 
konsull në këtë qytet dhe e merr detyrën në 
janar të vitit 1903. Shqiptarët e pritën me 
zemërim ardhjen e tij dhe, për pasojë, pas pak 
javësh, ai u vra prej tyre. Historiografia ruse 
dhe serbe e paraqesin vrasjen e tij si pasojë të 
një komploti të nxitur dhe të organizuar nga 
Austro-Hungaria. Por është e ditur se në kohën 
e mbërritjes së tij në Mitrovicë, shqiptarët 
ishin përfshirë në një lëvizje kundër të të 
ashtuquajturave reforma në vilajetet e banuara 
prej tyre, të cilat synonin, midis të tjerash, edhe 
çarmatimin e popullsisë civile. Pasi morën 
Vushtrrinë, kryengritësit shqiptarë iu drejtuan 
Mitrovicës. Më 30 mars 1903, rreth 2,000 vetë, 
nën udhëheqjen e Isa Boletinit, shqiptarët 
sulmuan garnizonin otoman në Mitrovicë. 
Pikërisht në këtë kohë Shçerbin inspektoi 
trupat turke dhe kërkoi shtimin e forcave për 
t`i detyruar shqiptarët që të tërhiqen nga qyteti. 
Inspektimin e këtyre forcave e përsëriti edhe 
të nesërmen, por plagoset rëndë nga Ibrahim 
Popoci, dhe vdiq më 10 prill 1903. Pas luftës në 
Kosovë (1999), Serbia ia ngriti një përmendore 
në Mitrovicën e Veriut. (Islam Lauka)

SHeH MUHIdINI (1920-1998). Sheh i Te-
qesë së Madhe Halvetie në Rahovec. Ishte njëri 
nga udhëheqësit më të shquar të kësaj teqeje. 
Postin e shehut e mori më 1940, kur nisi edhe 

drejtimin e Teqesë së 
sheh Sylejmanit, në të 
cilën ai ishte pasardhësi 
i 12-të. Gjatë pushtimit 
italian, qëndroi në Shqi-
përi. Në vitin 1942 mori 
pjesë në Kongresin e 
Alevive. Pas Luftës së 
Dytë Botërore iu bash-
këngjit Lëvizjes Nacio-

nal Demokratike Shqiptare (LNDSH). Nën 
udhëheqjen e tij, Teqeja e Rahovecit u kthye 
në simbol të rezistencës kombëtare gjatë gjithë 
periudhës pas Luftës së Dytë Botërore e deri 
në luftën e fundit në Kosovë. Në vitet ’50 u 
angazhua hapur kundër shpërnguljes së shqip-
tarëve në Turqi. Për shkak të bindjeve politike 
dhe aktivitetit kombëtar, u burgos tri herë nga 
pushteti jugosllav. Në vitet ’90 doli në përkrahje 

të protestave kundër mbylljes së shkollave shqi- 
pe, mori pjesë aktivisht në lëvizjen për pajti-
min e gjaqeve, pastaj në aksionin “Familja ndi-
hmon familjen” etj. Ishte mbështetës i Ushtrisë 
Çlirimtare të Kosovës, duke inkuadruar edhe 
pjesëtarë të familjes së tij në radhët e saj. Sheh 
Muhidini u ekzekutua në Teqenë e Madhe 
Halvetie në Rahovec nga forcat policore dhe 
paramilitare serbe në korrik të vitit 1998. Në 
vitin 2013 u shpall “Hero i Kosovës”. (Metin 
Izeti)

SHeHdULA Meritë (1944-). Kimiste, pro-
fesoreshë universiteti. Lindi nё Prizren, 
shkollën fillore e kreu nё Gjakovë, gjimnazin 
në Prishtinë. Studimet për kimi i kreu në 
Fakultetin e Shkencave Matematike-Natyrore 
(FSHMN) tё Universitetit të Prishtinës (UP) 
më 1968, ndërsa studimet pasuniversitare 
nё Universitetin e Zagrebit (1981). Tezën e 
disertacionit e mbrojti nё FSHMN të UP-së në 
vitin 1987. Një kohë punoi në laboratorin kimik 
të Azotikut në Kombinatin xehetar-energjetik 
“Kosova” në Obiliq. Më pas zgjidhet asistente 
në seksionin e kimisë në FSHMN të UP-së 
(1973) dhe në vitet vijuese i merr të gjithë titujt 
universitarë. Ka ushtruar detyra me përgjegjësi 
në institucionet e arsimit të lartë të Kosovës. Ka 
publikuar punime shkencore dhe kumtesa në 
revistat vendore dhe ndërkombëtare. (Nexhat 
Daci)

SHeHdULA-GJAKoVA emine (1905-1975).  
Veterane e arsimit. Lindi në Gjakovë, ku mbaroi 
një shkollë “plotore” dhe më pas shërbeu si 
mësuese e vajzave në qytet. Në vitin 1922 kaloi 
në Shqipëri. Fillimisht u emërua mësuese në 
Shkodër, pastaj në Kavajë, ku punoi deri në 
vitin 1941, kur u kthye në Gjakovë, vazhdoi 
punën e saj si mësuese dhe ndihmoi Luftën 
Antifashiste. Veprimtarinë e saj si mësuese 
në Gjakovë e vazhdoi edhe pas Luftës së Dytë 
Botërore, deri në fillim të viteve ’50 të shek. 
XX, ku u pushua nga puna nga autoritetet 
jugosllave, me pretekst se ishte mësuese 
nacionaliste. Për shkak të represionit të regjimit 
serb ndaj Emines dhe familjes së saj, në vitin 
1960 emigroi në Shqipëri. Për veprimtarinë e 
saj në fushën e arsimit u nderua me çmime dhe 
dekorata. (Afërdita Deva-Zuna)

SHeHI Adem (1957-). Luftëtar i Ushtrisë 
Çlirimtare të Kosovës (UÇK). Lindi në fshatin 

Farkë të Tiranës. Kreu Shkollën e mesme 
ushtarake “Skënderbej” në Tiranë. Mbaroi 
Shkollën e Lartë të Bashkuar të Oficerëve 
më 1979 dhe mori gradën oficer artilerisë 
kundërajrore. Kreu detyra të ndryshme në 
njësitet e Ushtrisë Shqiptare, deri në përfshirjen 
në radhët e UÇK-së në Kosovë. Nga viti 1997 
u mor me përgatitjen e anëtarëve të UÇK-së, 
duke shfrytëzuar bazën materiale të njësitit 
ushtarak ku ishte epror. Në muajin mars të vitit 
1999 kaloi në Kosovë, në malësinë e Gollakut 
dhe u emërua komandant i Brigadës 153 të 
UÇK-së. E drejtoi këtë brigadë gjatë periudhës 
mars-qershor 1999, me të cilën hyri edhe në 
Prishtinë. Pas mbarimit të luftës u kthye në 
Tiranë. (Dilaver Goxhaj) 

SHeHU Bashkim (1952-). Kompozitor. Lin-
di në Pejë. Pas Shkollës së Mesme të Muzikës 
në Prishtinë, studioi drejtimin për kompozi-
tor në Akademinë e Muzikës në Sarajevë, te 

prof. Mirosllav Shpiler 
(1975) dhe speciali-
zimin dyvjeçar (format 
muzikore dhe orkestri-
mi) në Paris. Studimet 
pasuniversitare i për-
fundoi po në Sarajevë. 
Nga viti 1981 punoi në 
redaksinë e muzikës 
në Radiotelevizionin 

e Prishtinës, më pas u angazhua si asistent në 
Fakultetin e Arteve në Prishtinë. Ishte dekan i 
Fakultetit të Arteve në fillim të viteve ‘90, kur 
dhe u shpërngul në Pulë të Kroacisë dhe real-
izoi aktivitetin muzikor, artistik e pedagogjik 
në Fakultetin Pedagogjik të atij qyteti. Atje 
themeloi Orkestrën Simfonike, ishte drejtor ar-
tistik i programit “Vera e Pulës” (“Pulsko ljeto”), 
i Festivalit të Istrës, ndërsa nga viti 2003 ishte 
dekan i Akademisë së Muzikës. Ka kompozuar 
gjini muzikore vokale, instrumentale, orkestra-
le, vokale-instrumentale e skenike. Në shumë 
prej tyre vërehen inspirime motivesh shqiptare. 
Ndër veprat e tjera shquhen: kënga solo “Ngad-
hnjimi i madh”; këngët korale “Të lindet njeriu”, 
“Elegji për R. Mulliqin”; Suita nr 1 e 2 nga baleti 
“Besa”, suita istriane “Balun”; “Folk freska” për 
orkestër simfonike; Concertino për piano e 
orkestër; Kuinteti frymor; “Refleksione 3” për 
fizarmonikë solo e orkestër, si dhe kompozi-
me për teatër, televizion dhe filmin “Lepuri me 
pesë këmbë”. (Kristina Palokaj-Perkola)

SHeHU Bedrush (1933-). Historian, profesor 
universiteti. Lindi në Gjakovë. Shkollën fillore 
dhe shkollën normale i kreu në Gjakovë. 
Studimet për histori i kreu në Fakultetin 
Filozofik të Universitetit të Sarajevës (1965). 
Pas diplomimit punoi në shkollat e mesme 
të Gjakovës. Në vitin 1968 u zgjodh asistent 
në degën e historisë të Fakultetit Filozofik në 
Prishtinë. Studimet pasuniversitare i vijoi në 
Universitetin e Beogradit, ndërsa disertacionin 
e doktoratës e mbrojti në Universitetin e 
Prishtinës (1981). Botoi një sërë artikujsh 
shkencorë brenda dhe jashtë vendit, ndërsa 
doktoratura e tij “Çështje shqiptare në vitet 
‘30 të shekullit XIX” u botua në vitin 1990. 
Gjatë viteve ’90, pas vendosjes së masave të 
dhunshme të Serbisë në Universitet, vazhdoi 
punën e profesorit në institucionet e pavarura 
të Republikës së Kosovës. Pas luftës në Kosovë 
punoi edhe disa vjet në arsimin pasuniversitar. 
(Alban Dobruna)

SHeHU Bekim (1974-). Gazetar.  Lindi 
në Junik të Deçanit. Shkollën fillore dhe të 
mesme i kreu në Junik, studimet për histori i 
kreu në Fakultetin Filozofik të Universitetit të 
Prishtinës (1997). Studioi edhe për gazetari. 
Në vitin 1998 punoi për shërbimin botëror 
të radios britanike BBC, si korrespondent 
nga Kukësi i Shqipërisë, ndërsa një vit më 
vonë bëhet korrespondent nga Prishtina i 
radios gjermane “Deutsche Welle”. Nga janari 
i vitit 2012 filloi punën si gazetar në Radio-
Kosovë, ndërsa nga viti 2014 është zyrtar për 
komunikim me publikun në Radiotelevizionin 
e Kosovës. (Rrahman Paçarizi)

SHeHU Fahredin (1972-). Shkrimtar. Lindi 
në Rahovec. Kreu shkollimin fillor dhe të 
mesëm në vendlindje, ndërsa studimet i 
mbaroi në Universitetin e Prishtinës. Punoi si 
drejtor i departamentit të kulturës në komunën 
e Rahovecit, ndërsa tash është administrator 
dhe përkthyes në bordin e drejtorëve të 
Radiotelevizionit të Kosovës. Ka botuar 
përmbledhjet me poezi “ Nun” (1996) dhe 
“Kun” (2007), pastaj librin me proza poetike 
“Shumësi e padukshme” (2000), përmbledhjen 
me tregime “Elemental 99” (1999) dhe 
romanet “Nektarina” (2004), “Manat” (2012) 
dhe “Hojet” (2013). Krijimet e tij poetike janë 
përkthyer në disa gjuhë dhe janë përfshirë në 
antologji dhe botime të ndryshme. Ka marrë 

pjesë në aktivitete dhe festivale ndërkombëtare 
të letërsisë. Merret dhe me shkrime eseistike në 
fushën e trashëgimisë shpirtërore, të botuara në 
revista vendore e ndërkombëtare. (Adil Olluri) 

SHeHU Gjyltekin (1937-2010). Gjuhëtar, për-
kthyes, profesor. Lindi në Nesalcë të Bujanocit. 
Shkollën fillore e mbaroi në vendlindje, të mes-
men në Kumanovë, Gjakovë dhe Prishtinë. 

Studimet për gjuhët ro-
mane i kreu në Univer-
sitetin e Shkupit, ndërsa 
studimet pasuniversitare 
i ndoqi në Zagreb dhe në 
Paris. Më 1966 u certifi-
kua për fonetikë në Par-
is. Më 1971 përfundoi 
studimet pasuniversitare 
në fushën e letërsisë kra-

hasimtare në Zagreb. Më 1978 në Paris mbrojti 
disertacionin me titull: “Korsika dhe Shqipëria 
në letërsinë frënge të shek. XIX vrojtuar në 
aspektin historik, letrar e folklorik”. Punoi në 
vendlindje si mësues i frëngjishtes, referent për 
arsim dhe kulturë dhe mësimdhënës i gjuhës 
latine në Prishtinë, zëvendësdrejtor i Arkivit 
të Kosovës (1969-1972). Nga 1972 mësimdhë-
nës në Universitetin e Prishtinës. Ishte anëtar 
i shumë asociacioneve dhe shoqatave kom-
bëtare dhe ndërkombëtare. Ka shkruar artikuj 
kulturorë, libra mësimorë të gjuhës frënge (për 
shkolla fillore dhe të mesme), përktheu (letërsi 
artistike dhe dokumente historike) dhe botoi 
studime gjuhësore, historike, antropologjike, 
etnografike dhe kulturore. (Agnesa Hasimja) 

SHeHU Hadi (1949-2017). Aktor. Lindi në 
Gjakovë. Shkollën fillore dhe atë të mesme i 
kreu në vendlindje. Fillimisht ndoqi studimet 
në Shkollën e Lartë Pedagogjike të Gjakovës, 

ndërsa më pas kreu studi-
met për aktrim në Shko- 
llën e Lartë Pedagogjike 
në Prishtinë (1976). Kri-
jimtarinë artistike si ak-
tor profesionist e filloi 
në Teatrin Popullor të 
Gjakovës. Në periudhën 
1981-1996 dhe më pas 
1999-2006 ishte drejtor 

i këtij teatri. Luajti një numër të madh rolesh 
në teatër, film dhe televizion. Në Teatrin Pop-
ullor të Gjakovës luajti në shfaqje dhe role të 

ndryshme, nga të cilat veçohen: “Fisheku në 
pajë”, “Epoka gara Gjyqit”, “Pjata e drunjtë”, 
“Dragoi i Dragobisë”,”Pirrua”, “Armiku i pop-
ullit”, “Monserati”, “Halili e Hajria”, “Unë Halil 
Garria”, “Pylli”, “Babai”, “Agu”, “Njeriu me top”, 
“Tartufi”, “Dasma e trojeve tona”, “Antigona”, 
“Katër epoletat”, “Monedha e Gentit”, “Një varr 
për majorin e mbretit” etj. Në role të ndryshme 
në po këtë teatër luajti edhe në shfaqjet: “Babai 
im kullak socialist”, “Elena Gjika”, “Quo Vadis”, 
“Parfumeria”, “Gjakova një luftë ndryshe” etj. 
Përveç në Gjakovë, në cilësinë e aktorit mysafir, 
luajti edhe në Teatrin Kombëtar të Kosovës në 
shfaqjet “Pallati i ëndrrave” dhe “Korridoret 
e tmerrit”, në Teatrin Kombëtar të Tiranës në 
shfaqjen “Shfaqja e fundit”, në Teatrin e Pejës 
në shfaqjen “Unë burri i vjehrrës” etj. Më 2015, 
në Teatrin e Gjakovës luajti sërish në shfaqjen 
“Pjata e drunjtë”, me të cilën ka përmbyllur 
krijimtarinë e tij artistike skenike. Krahas teat-
rit, që nga vitet ’70 luajti edhe në filmat: “Si 
të vdiset”, “Kur pranvera vonohet”, “Era dhe 
Lisi”, “Gjurmë të bardha”, “Përroi vërshues”, 
“Pikniku”, “Era e mollës”, “Kur shpirti ndërron 
jetë” etj. Luajti edhe në disa filma të metrazhit 
të mesëm, si: “Tre veta”, “Etja dhe uji i Zemze-
mit” etj. Për kreacionet artistike u nderua me 
çmime të ndryshme në festivale të ish-Jugosl-
lavisë, ndërsa pas luftës mori çmimin për ve-
për jetësore nga komuna e Gjakovës (2005), 
Medaljen Presidenciale të Meritave (2013), 
çmimin kombëtar për vepër jetësore nga Min-
istria e Kulturës (2012). (Bekim Lumi)

SHeHU Islam (1944-). Matematikan, profesor 
universiteti. Lindi në Junik, ku kreu shkollën 
fillore, shkollën e mesme e mbaropi në Pejë dhe 
më 1971 u diplomua në degën e matematikës në 
Fakultetin e Shkencave Matematike-Natyrore 
(FSHMN) të Universitetit të Prishtinës (UP). 
Po në atë vit zgjidhet asistent në departamentin 
e matematikës të FSHMN-së. Studimet pas-
universitare i kreu në FSHMN të Universitetit 
të Zagrebit (1981), ndërsa tezën e disertacionit 
të doktoratës e mbrojti në FSHMN të UP-së 
(1985). Në vitet vijuese avancohet në të gjitha 
gradat universitare dhe më 2004 bëhet profesor 
ordinar. Ka bërë vizita studimore jashtë vendit 
dhe ka marrë pjesë me kumtesa në tubime të 
ndryshme shkencore. Ka publikuar punime 
shkencore në revista ndërkombëtare e vendore 
dhe ka botuar disa tekste për shkolla të mesme 
dhe tekste universitare (“Analiza matematike 

III”, “Bazat e matematikës me biometri” etj.). 
(Minir Efendija)

SHeHU Maksut (1930-2006). Shkrimtar, ga- 
zetar. Lindi në Prishtinë, ku kreu shkollën 
fillore dhe të mesmen. Studioi biologjinë në 
Universitetin e Beogradit. Pjesën më të madhe 
të jetës punoi në gazetën “Rilindja”, gazetar, 
reporter i lirë, korrespondent nga SHBA-ja 
dhe kryeredaktor, kurse një kohë të shkurtër 
në Televizionin e Prishtinës. Shkroi për fëmijë 
dhe për të rritur: poezi, tregime dhe romane. 
Tematika e krijimtarisë së tij është e larmishme, 
që nga aktualiteti e deri te epoka e lavdishme 
e Skënderbeut. Pas vdekjes iu botua romani 
“Qielli pa pëllumba”, në të cilin jepet një tablo 
e gjerë e jetës në Prishtinë dhe në rrethinë 
gjatë Luftës së Dytë Botërore, nëpërmjet një 
galerie të pasur personazhesh dhe me situata 
dramatike e tragjike, duke ofruar një lëndë 
interesante dokumentare për një mjedis 
shoqëror, i cili ka gjetur pak vend në letërsinë 
tonë bashkëkohore. Veprat e botuara: “Kurora 
e kuqe” (1960), “Jemi dy motra” (1964), “Letër 
pranverës” (1965), “Gruri dhe ari” (1967), 
“Nipi i minatorit” (1970), “Dielli lind në jug” 
(1971), “Togu i egër” (1990) etj. (Arif Demolli)

SHeHU Mefail (Mefaili i Madh) (1898-
1945). Veprimtar antikomunist dhe udhëheqës 
i forcave nacionaliste të Ballit Kombëtar në 
Maqedoninë Perëndimore. Lindi në Zajaz 
(Kërçovë). Në Mbretërinë Jugosllave punoi 
si xhandar. Në vitin 1941 formoi njësinë 
vullnetare të Ballit Kombëtar. Bashkëpunoi 
me grupet nacionaliste, veçanërisht me Xhemë 
Hasë Gostivarin. Luftoi kundër njësiteve 
bullgare dhe njësiteve partizane dhe çetnike në 
Dibër, Gostivar, Tetovë dhe Shkup. Në fund të 
vitit 1944 me një numër luftëtaresh u tërhoqën 
në malet e Bacishtit, ku rezistuan me armë 
deri në vjeshtë të vitit 1945. U ekzekutua nga 
forcat partizane dhe trupi i tij u ekspozua para 
komunës së Kërçovës. U varros pa shenjë në 
Kërçovë. (Riza Sadiku)

SHeHU Tahsim (1938-1995). Piktor. Lindi në 
Prizren. Kreu shkollën fillore dhe të mesme në 
Prizren, ndërsa Shkollën e Lartë Pedagogjike, 
degën e artit figurativ, në Prishtinë (1967). Në 
vitet 1967-1974 punoi në shkollën e mesme 
“Gani Çavdarbasha” në Prizren dhe më pas kreu 
studimet në Akademinë e Arteve në Prishtinë 

(1979). Nga viti 1977 punoi në Qendrën Speciale 
Shkollore për Fëmijë në Prizren deri më 1991 kur 
u përjashtua nga regjimi serb. Si anëtar i Shoqatës 
së Artistëve Figurativë të Kosovës mori pjesë në 
disa ekspozita kolektive brenda dhe jashtë vendit. 
Për disa vjet ishte kryetar i Klubit të Piktorëve 
të Prizrenit. Hapi disa ekspozita personale: në 
Prizren (1969, 1972, 1975), Prishtinë (1975), 
Beograd (1971, 1975) etj. Tablotë e tij pasqyrojnë 
me besnikëri pamjet e Prizrenit të vjetër. Në 
motivet reale ndihet një ndjenjë nostalgjie. Është 
fitues i disa çmimeve dhe mirënjohjeve për 
punën e tij krijuese. (Rexhep Goçi)

SHeHU Xhemil (1957-). Inxhinier i arki-
tekturës. Lindi në Gjakovë. Shkollimin fillor 
dhe të mesëm i kreu në vendlindje, ndërsa 
Fakultetin e Arkitekturës dhe të Urbanizmit 
në Universitetin e Sarajevës (1980). Karrierën 
profesionale e filloi në kombinatin ndërtimor 
“Dukagjini” dhe në komunën e Gjakovës 
(1981-1986). Mori titullin IDA SIA dhe OTIA 
nga Shoqata e Arkitektëve dhe Inxhinierëve në 
Zvicër të Kantonit të Tiçinos (1990). Në zyrën 
arkitektonike “Gebrüder Senn“ të St. Gallenit 
angazhohet si arkitekt konservator në fushën 
e rivitalizimit dhe të konservimit të zonës 
së vjetër të qyteti (1987-1989). Në fushën e 
urbanizmit dhe të projektimit arkitektonik, 
angazhohet në zyrën arkitektonike “Holler 
AG-Valis” në projektin e kompleksit shu-
mëfunksional “Nimwaert” (1989-1990); në 
zyrën arkitektonike “Python&Kunz Partner” 
në SA-Fribourg bën hartimin e planit rre-
gullues urb-arkitektonik të mbi 100,000 m2 
për lagjet “Platy” në Villars-sur-Glàne dhe 
“Beausejour Sud” në Givisiez (1990-1995). Në 
Lugano projekton, investon dhe ndërton (në 
bashkëpunim me Bankën Shtetërore të Kantonit 
të Tiçinos) vila, komplekse rezidenciale etj. Ka 
marrë çmime në konkurse prestigjioze për 
projekte arkitektonike në Friburg (Zvicër), në 
Prishtinë, Prizren, Durrës etj. Jeton dhe vepron 
në Lugano, Zvicër. (Vlora Navakazi)

SHeHZAde Musa (1870-1945). Atdhetar dhe 
titullar i fesë. Lindi në Gjakovë, në një familje 
të vjetër të tarikatit të sadive. Mësimet e para i 
kreu në Gjakove, i vazhdoi në Prizren dhe në 
Stamboll. Krahas veprimtarisë fetare, ishte i 
përkushtuar edhe për çështjen kombëtare. Ishte 
deputet në parlamentin e fundit të Perandorisë 
Osmane, ku i mbrojti të drejtat e shqiptarëve. 

SHEHU

Mori pjesë në Kuvendin e Junikut (1912). Si 
komandanti i forcave kryengritëse të Prizrenit, 
mori pjesë në çlirimin e Shkupit (gusht 
1912). Mori pjesë në shpalljen e Pavarësisë 
së Shqipërisë në Vlorë. Pas kapitullimit të 
Mbretërisë së Jugosllavisë (prill 1941) u 
zgjodh prefekti i parë shqiptar i Prizrenit. Me 
një grup nacionalistësh, pas kapitullimit të 
Italisë, formuan Lidhjen e Dytë të Prizrenit. 
Ishte kryetar i kryesisë së punës së kuvendit 
themelues dhe u zgjodh kryetar i Komitetit 
Qendror të kësaj organizate. Për shkak të 
veprimtarisë së tij politike u ekzekutua pa gjyq 
nga OZNA, më 28 nëntor 1945. As sot nuk i 
dihet varri. (Masar Rizvanolli)

SHeJA Xhimi (Jamie Shea) (1953-). Zëdhënës 
i NATO-s gjatë bombardimeve të Aleancës 
mbi caqet serbe dhe ndërhyrjes në Kosovë, 
diplomat, ushtarak dhe profesor universiteti. 

Lindi në Londër, studioi 
për historinë moderne 
dhe frëngjishtën në Uni-
versitetin Sussex (1977), 
doktoroi në Universite-
tin e Oksfordit (1981). 
Nga viti 1985 ligjëroi 
për marrëdhëniet ndër-
kombëtare në disa uni-
versitete të njohura në 

SHBA, Britani, Francë, Belgjikë etj. Paralelisht 
me karrierën akademike, zhvilloi karrierë të 
pasur politike dhe diplomatike. Gjatë viteve 
1988-1991 ishte asistent i Sekretarit të Përgjith-
shëm të NATO-s për projekte të veçanta, më 
pas zëvendësshef dhe zyrtar i lartë i planifi-
kimit. Në periudhën 1993-2000 ishte zëdhënës 
i NATO-s dhe zëvendësdrejtor i informacionit 
dhe i shtypit në Selinë e Aleancës. Paraqitjet 
e tij publike në këtë periudhë i dhanë shumë 
popullaritet për shkak të fushatës së bom-
bardimeve të Aleancës kundër forcave serbe 
në Kosovë. Nga tetori i vitit 2000 deri në mars 
2003 ishte drejtor i informacionit dhe i shtypit 
po në selinë e NATO-s në Bruksel, ndërsa në 
periudhën 2003-2005 zëvendës i ndihmësit të 
sekretarit të përgjithshëm për marrëdhënie me 
jashtë. Edhe në vitet në vijim vazhdoi të kryejë 
detyra me rëndësi në strukturat e larta të Ale-
ancës Atlantike. (Frashër Demaj)

SHeJHUL-ISLAMËT SHQIPTARË. Titull 
nderi dhe titull zyrtar për dijetarët e dalluar 

islamë. Shejhul-islami ka qenë autoriteti më 
i lartë fetar në qeverinë qendrore osmane 
dhe interpretuesi më autentik i sheriatit. 
Vlefshmëria juridike e normave ligjore të 
shtetit kushtëzohej nga miratimi paraprak i 
tyre nga shejhul-islami. Pozita e tij u fuqizua 
në kohën e mbretërimit të sulltan Mehmetit 
II (1451-1481), kur shejhul-islami u barazua 
me sadriazemin, por me protokoll u rregullua 
që shejhul-islami të respektohej më tepër. 
Kurorëzimi në fron i sulltanit të ri osman 
bëhej pas dhënies së betimit për besnikëri 
para shejhul-islamit dhe trupës së ulemave 
nga hierarkia më e lartë. Ai ishte kompetent të 
shpallte edhe përmbysjen e sulltanit nga froni. 
Gjatë historisë pesëshekullore të Perandorisë 
Osmane në këtë pozitë janë emëruar 131 
dijetarë të zgjedhur, në mesin e tyre edhe 5 me 
origjinë shqiptare. I pari nga kjo radhë ka qenë 
Mulla Abdylkerimi, i marrë rob si fëmijë në 
Kosovë gjatë kohës së Muratit II (1421-1451) 
dhe në pozitën e shejhul-islamit ka ardhur në 
vitin 1488. Por personaliteti më i shquar që ka 
mbajtur pozitën e shejhul-islamit (1503-1526) 
ishte Ali efendi Zenbilli (Shporta). Me fetfanë 
e tij lidhur me një ide hakmarrëse të sulltan 
Selimit I, ka shpëtuar popullsia e krishterë e 
Gadishullit Ballkanik nga reprezalja që u kishte 
ndodhur myslimanëve në Gadishullin Iberik 
në vitin 1492, duke e deklaruar të paligjshme 
çdo ide hakmarrëse ndaj njerëzve të pafajshëm. 
Historianët njoftojnë se Ali Efendiu nga të 
krishterët shihej si engjëll mbrojtës. Ndërkaq, 
pozitën e shejhul-islamit Sanullah efendi 
Shkupi e ka zënë 4 herë në periudhën 1599-
1608, kurse Ibrahim bej efendi Ajvaz pasha-
zade këtë pozitë e mbajti 2 herë (1774 dhe 
1784). Abdurrahman Nesip efendi Libohova 
(1842-1914) erdhi në këtë pozitë më 1911 dhe 
e mbajti atë vetëm një vit. (Nehat Krasniqi)

SHeMA Isak (1940-). Studiues i letërsisë, pro- 
fesor universiteti. Lindi në Beguncë të Vi-
tisë. Mbaroi edukimin fillor në vendlindje, 
Shkollën Normale në Prishtinë, ndërsa studi-
met për gjuhë dhe letërsi shqipe në Fakultetin 
Filozofik të Prishtinës (1964). I përkiste brezit 
të parë të studentëve të kësaj dege. Më pas stu-
dimet pasuniversitare i vijoi në Universitetin e 
Beogradit, ndërsa tezën e disertacionit të dok-
toratës e mbrojti në Universitetin e Prishtinës 
(1999). Pas mbarimit të shkollës normale punoi 
si mësues, kurse nga viti 1968 u angazhua në 

mësimdhënie të letërsisë 
në Fakultetin Filozofik 
të Prishtinës. I. Shema 
u mor me studimin e 
letërsisë bashkëkohore  
shqipe dhe botoi një 
sërë veprash nga kjo 
fushë: “Bibliografi e kri-
tikës letrare shqiptare 
1944-1974” (bashkautor 

Ibrahim Rugova, 1976), “Aspekte të letërsisë 
(1985)”, ”Vrojtime letrare dhe artistike” (1995), 
“Vlerësime të letërsisë shqiptare” (1996), “Pro-
cedime letrare” (1999), “Çështje të arsimit kom-
bëtar shqiptar” (2000), “Josip Rela-jeta dhe vep-
ra” (2002), “Letërsia shqiptare e shekullit XX” 
(2005), “Ismail Kadare: Fitues i Çmimit The 
Man Booker International Prize 2005” (2006), 
“Studime letrare” (2008), “Kultura letrare bash-
këkohore” (2015), “Identitete letrare” (2015). 
Gjithashtu është autor dhe bashkautor i disa ve-
prave historike letrare, i teksteve shkollore dhe 
studimeve të ndryshme nga fusha e letërsisë. 
Për punën e gjatë pedagogjike dhe shkencore 
u nderua me çmime dhe mirënjohje. (Femi  
Cakolli) 

SHeMA-LUZHA Besa (1972-). Studiuese e 
muzikës, mësimdhënëse universiteti. Lindi 
në Prishtinë. Kreu shkollimin bazë muzikor 
në vendlindje, studimet e larta për piano në 

Fakultetin e Arteve të 
Universitetit të Prishtin-
ës, ndërsa studimet pas- 
universitare i kreu nga 
fusha e pedagogjisë mu-
zikore. Në Londër, në 
Institutin e Edukimit 
mbrojti temën e diserta-
cionit (2014). Më 1998 u 
angazhua si asistente në 

Fakultetin e Arteve për lëndët metodika e mu-
zikës dhe didaktika muzikore, më pas si më-
simdhënëse për këto lëndë. Gjatë studimeve të 
doktoratës ka prezantuar punime në konferen-
ca (Kajro, Londër, Bolonjë, Tenerife, Prishtinë), 
disa të botuar në revista lokale e ndërkombëta-
re. Nga viti 2000 është angazhuar në zhvillimin 
e reformës së edukimit muzikor, përfshirë dhe 
hartimin e standardeve të zhvillimit të hershëm 
të fëmijëve (2005). Është bashkautore e tekstit 
“Edukatës muzikore X”. Shquhet për organi-
zime koncertesh e festivalesh (“Java e Bahut”, 

“Kamerfest”, “Shopen Piano Fest”) dhe aktivi-
tete të ndryshme kulturore. (Arnisa Rexhepi)

SHeMSedINI Zahadin (1950-). Fizikan, 
profesor universiteti. Lindi në Blaç të Dra-
gashit. Shkollën fillore dhe të mesme i kreu 
në vendlindje dhe në Prizren, Shkollën e Lartë  

Pedagogjike, grupi fizi- 
kë-kimi, e kreu në Pri-
zren (1968). Studimet 
për fizikë i kreu në 
Fakultetin e Shkencave 
Matematike-Natyrore 
(FSHMN) të Univer-
sitetit të Prishtinës (UP)  
në vitin 1973. Në vi-
tin 1978 zgjidhet asis- 

tent në degën e fizikës në FSHMN të UP-së. 
Studimet pasuniversitare i kreu në FSHMN 
të Universitetit të Zagrebit, ndërsa tezën 
e disertacionit e punoi në Institutin për 
Energji Bërthamore në Vinçë afër Beogradit 
dhe e mbrojti në FSHMN të Universitetit të 
Prishtinës (1987). Gjatë viteve ’90 punon në 
katedrën e fizikës të FSHMN-së, ndërsa më 
2002 zë punë në Fakultetin e Edukimit të UP-
së (2002). Në vitin 2013 emërohet ushtrues 
i detyrës së rektorit të Universitetit “Ukshin 
Hoti” në Prizren. Ka botuar punime shkencore 
në revista ndërkombëtare dhe vendore. Është 
autor dhe bashkautor i disa teksteve të fizikës 
për shkolla të mesme. (Rexhep Gashi) 

SHeMSIU Hafiz Ymer (1895-1945). Teolog 
islam, atdhetar, rapsod. Lindi në Prishtinë. 
Mësimet e para i mori në Medresenë e 
Prishtinës e pastaj në atë të Shkupit. Gjatë 
shkollimit përvetësoi disa gjuhë të huaja dhe i 
thelloi dijet letrare dhe filozofike. Gjatë Luftës 
së Parë Botërore hapi një shkollë shqipe në 
fshatin Sazli, e cila u mbyll nga pushtuesit 
bullgarë, ndërsa H. Ymeri u burgos. Pas daljes 
nga burgu u aktivizua në radhët e Komitetit 
për Çlirimin Kombëtar të Kosovës, pastaj u 
bë pjesëtar i partisë politike “Bashkimi”, që 
udhëhiqej nga Ferhat bej Draga. Bashkëpunoi 
me Lëvizjen Kaçake. Gjatë viteve 1937-
1941 organizoi fshehurazi mësimin shqip në 
xhaminë e Talinocit, ku shërbente si imam 
dhe ku ngriti edhe Komitetin e Kosovës. Në 
veprimtarinë e tij zë një vend të rëndësishëm 
edhe krijimtaria si rapsod popullor. Gjatë 
Luftës së Dytë Botërore kundërshtoi forcat 

partizane-komuniste, të cilat pas marrjes së 
pushtetit e mbajtën në izolim deri në vdekje. 
(Ramadan Shkodra)

SHeNGYLI Skënder (1960-). Futbollist, traj-
ner. Lindi në Prizren. Hapat e parë në futboll i 
nisi në shkollën e futbollit “Liria” të Prizrenit, 
më pastaj luajti për KF “Vëllazëria” të Zhurit 
dhe në vitin 1981 kthehet në ekipin e parë të 
KF “Liria”. Aty luajti deri në vitin 1983. Nga viti 
1983 e deri në vitin 1989 mbrojti ngjyrat e KF 
“Prishtina”, ku u dallua si njëri prej mbrojtësve 
të djathtë më të mirë jo vetëm në Prishtinë, por 
edhe në ish-Jugosllavi. Karrierën e futbollistit e 
vazhdoi në Turqi, ku luajti për KF “Karsiyaka” 
(1989-1991). Pas përfundimit të karrierës 
vepruese, u bë trajner, fillimisht në krye të 
shtabit teknik të KF “Liria”, pastaj trajner 
i grupmoshave të reja dhe bashkërendues 
në shkollën e futbollit “Liria”. Drejtoi edhe 
“Ballkanin” e Suharekës, “Vëllaznimin” e 
Gjakovës dhe “Prishtinën”. Aktualisht drejton 
KF “Liria”, të cilin më 2015 e riktheu në elitën e 
futbollit kosovar. (Vllaznim Bytyçi)

SHeRIFI enver (1954-). Biolog, profesor 
universiteti. Lindi në fshatin Malishevë të 
Gjilanit. Shkollën fillore dhe të mesme i kreu 
në vendlindje, studimet themelore për biologji 
i kreu në Fakultetin e Shkencave Matematike-
Natyrore (FSHMN) të Universitetit të 
Prishtinës. Studimet pasuniversitare dhe ato 
të doktoratës i përfundoi në Universitetin e 
Novi-Sadit (1992). Ndoqi disa trajnime dhe 
specializime të ndryshme profesionale. Më 
1982 zë punë në FSHMN, në departamentin 
e biologjisë, fillimisht asistent e me vonë 
ligjërues për lëndët anatomi dhe morfologji e 
bimëve, biostatistikë dhe një grup lëndësh të 
tjera për studimet pasuniversitare. Është autor 
dhe bashkautor i disa punimeve shkencore 
dhe ka marrë pjesë në konferenca shkencore 
ndërkombëtare. (Behxhet Mustafa)

SHeRIFI Skënder (1954-). Shkrimtar. Lindi 
në Viti. Rrjedh nga një familje nga Tropoja, 
e arratisur në Kosovë, për t`u vendosur më 
vonë në Bruksel të Belgjikës. Kreu shkollimin 
fillor dhe të mesëm në Bruksel, ku i nisi edhe 
studimet për gjuhë e letërsi frankofone, të cilat 
i mbaroi në Fakultetit Filologjik të Universitetit 
të Prishtinës. Ka punuar si gazetar i radiove 
dhe i shtypit belg për sektorin e kulturës së 

artit, ndërsa më vonë mësimdhënës për letërsi 
frënge dhe marrëdhënie publike. Botoi një sërë 
veprash në gjuhën shqipe dhe në gjuhën frënge, 
në disa raste edhe botime dygjuhësh: “Lojë e 
kundërlojë” (1980), “Oksigjeni” (1989), “Ora e 
meteorëve” (1996), “Passion” (2003), “Atelietë 
e ëndrrave” (2005), “Emal” (2006), “Poezi” 
(2008), “Trio e përjetshme” (dramë, 2011), 
“Love” (poezi e prozë, 2012), “Borderline” 
(2014) etj. Jeton në Belgjikë. (Shaip Beqiri)

SHeRIFI Zenun (1969-). Piktor. Lindi në 
Tetovë, ku mbaroi shkollimin fillor dhe të 
mesëm. Kreu studimet për pikturë në Fakultetin 
e Arteve të Universitetit të Tetovës (UT). Nga 
viti 2002 është i angazhuar në Fakultetin e 
Arteve të UT-ës. Si piktor, i takon plejadës së 
re të krijuesve bashkëkohorë. Në pikturat e tij 
paraqet elemente të enterierit me sens origjinal 
dhe me variacione të ndryshme kromatike. 
Është pjesëmarrës në disa ekspozita kolektive. 
Veçohen ekspozitat personale të realizuara në 
Paris, në “Cite Internationale des Arts” dhe 
në Tetovë, në Galerinë e Arteve. Është anëtar 
i Shoqatës së Artistëve Figurativë të qytetit të 
Tetovës. (Jëlldeze Asani)

SHËN FLoRI dHe SHËN LAURI. Martirë 
të krishterimit. Ishin martirët e parë, që u 
martirizuan në Dardani (shek. II). Vëllezërit 
ishin gurgdhendës, të cilët u angazhuan të 
ndërtonin në Ulpianë një tempull pagan. 
Aty Flori dhe Lauri predikuan krishterimin, 
shëruan të sëmurët dhe pagat e tyre i ndanë 
për të varfrit. Pasi përfunduan tempullin, 
shkatërruan objektet pagane brenda tij dhe 
vendosën simbolet e krishtera. Pas këtij 
veprimi u torturuan, u ekzekutuan dhe u 
hodhën në pus. Eshtrat e tyre u nxorën nga 
pusi në kohën e sundimit të Konstantinit të 
Madh dhe, pasi qëndruan për pak kohë të 
varrosur diku në Ulpianë, reliktet u dërguan 
në Konstandinopojë. Kisha paleokristiane në 
Lipjan mbante emrin e dy vëllezërve martirë. 
Gjurmë të kishave që mbajnë emrin e Shën 
Florit ka ende në Kosovë, siç është ajo pranë 
Gllogovicës së Gollakut. (Arben Hajdari)

SHËNdeTËSIA NË KoSoVË. Sistemi i in-
stitucioneve publike dhe private në shërbim 
të ruajtjes së shëndetit të popullsisë, të para-
ndalimit dhe të mjekimit të sëmundjeve. 
Sundimi osman dhe më vonë pushtimi serb 

SHËNDETËSIA NË KOSOVË

kushtëzuan një gjendje të rëndë shëndetësore 
në Kosovë. Pas Luftës së Dytë Botërore 
lindshmërisë së lartë (46.4% më 1954) i 
kundërvihej një vdekshmëri e përgjithshme 
e lartë (19‰ më 1951) me vdekshmërinë 
foshnjore 174.2 për 1,000 lindje të gjalla 
(1951). Jetëgjatësia më 1940 ishte pak më tepër 
se 45 vjet. Në këto rrethana paraqitej në shifra 
tronditëse malaria, e cila më 1946 kishte prekur 
mbi 90,000 banorë. Në shifra të larta ishin 
edhe tuberkulozi, tifoja e zorrëve, parazitozat, 
sifilizi, sëmundjet e lëkurës, sidomos ato të 
moshës foshnjore e fëmijërore: fruthi, difteria, 
poliomieliti etj. Kësaj gjendjeje i bashkëngjitej 
kequshqyerja, kushtet e rënda të banimit e të 
jetesës, niveli arsimor e kulturor i ulët etj. Kjo 
situatë përballohej nga një shërbim shëndetësor 
krejt i pamjaftueshëm: funksiononin vetëm 5 
spitale me 333 shtretër dhe me një personel 
prej 17 mjekësh dhe 40 punëtorë shëndetësorë. 
Mungonin barnat e domosdoshme, vaksinat 
etj. Gjendja filloi të ndryshonte me hapjen 
e Fakultetit të Mjekësisë në vitin 1969. Më 
1975 u hap dega e stomatologjisë, ndërsa 
ajo e farmacisë u hap në gjysmën e dytë të 
viteve ’90. Deri në vitin 1990 në Fakultetin 
e Mjekësisë në Prishtinë diplomuan 2,058 
mjekë. Deri në heqjen e autonomisë (1989) në 
Kosovë funksiononin Fakulteti i Mjekësisë me 
14 klinika dhe 5 institute, Enti për Sigurimin 
Shoqëror e Pensional, Enti për Mbrojtjen 
Shëndetësore të Kosovës me një rrjet të gjerë 
institucionesh parandaluese dhe mjekuese. 
Numri i shtretërve ishte 5,985 në raport me 
numrin e popullsisë, 1 mjek shërbente për 
1,054 banorë dhe 3 shtretër për 1,000 banorë. 
Vaksinimi, në përputhje me objektivat 
e Organizatës Botërore të Shëndetësisë, 
mbulonte mbi 90% të kontingjenteve ku ai 
duhej të zbatohej. Falë këtij zhvillimi dhe 
masave parandaluese, u zhdukën një varg 
sëmundjesh, si: malaria, poliomieliti, difteria, 
tifoja ekzantematike, sifilizi, kalazari etj. 
Tetanosi i të porsalindurve u reduktua shumë. 
Fruthi dhe disa sëmundje të tjera ngjitëse u 
vunë nën kontroll. Këto masa kushtëzuan 
përmirësimin e disa treguesve shëndetësorë: 
u rrit dukshëm jetëgjatësia, mosha mesatare e 
popullsisë ishte e re, rreth 24 vjet (mosha 0-14 
vjet kapte rreth 44% të popullsisë). Me gjithë 
uljen e lindshmërisë deri në 13‰ më 2013, 
vdekshmëria foshnjore dhe ajo e përgjithshme 
u ulën nga 174.2 (1951) në 13.5 për 1,000 

lindje të gjalla (2014) dhe nga 19 ‰ në 4.5 ‰ 
(2014). Në fillim të viteve ’90 filloi rrënimi i 
shëndetësisë së Kosovës: u pushuan nga puna 
më shumë se 2,500 punëtorë shëndetësorë 
(midis tyre 68 profesorë, 72 profesorë të 
asociuar etj.). Në institucionet shëndetësore 
të Kosovës u dërguan mjekë e teknikë serbë, 
ndërsa për popullsinë shqiptare u organizua 
shërbimi shëndetësor paralel, kryesisht në 
kuadër të Shoqatës bamirëse humanitare “Nënë 
Tereza” dhe të formave të tjera alternative. 
Shoqata “Nënë Tereza” me mbi 100 ambulanca 
dhe klinika arriti të mbulonte gjithë territorin 
e Kosovës. Pas çlirimit të Kosovës (1999) u 
krijuan kushtet për riorganizimin e shërbimit 
shëndetësor. Sipas të dhënave të viti 2014, 
në shërbimin publik shëndetësor të Kosovës 
shërbenin 13,077 punëtorë shëndetësorë, prej 
të cilëve 2,814 mjekë, 441 stomatologë, 13 
farmacistë (në shërbimet publike), 194 teknikë 
të lartë, 7,307 infermierë etj. (Isuf Dedushaj).

SHËRBIMeT Me VLeRË TË LARTË SHTU-
eSe. Aktivitete ekonomike dhe sektorë në 
të cilët krijohet një margjinë, përkatësisht 
diferencë më e madhe midis kostove dhe 
të ardhurave (përfitimeve) në krahasim me 
sektorët e tjerë ekonomikë. Ka disa sektorë të 
prodhimit dhe të shërbimeve, të cilat në sajë të 
inovacioneve dhe integrimit të komponentëve 
të ekonomisë së dijes dhe teknologjive të 
informacionit kanë afinitet të krijojnë një 
vlerë më të lartë shtuese. Shërbime të tilla 
janë: inxhinieringu dhe konsulenca, shërbimet 
financiare, industritë farmaceutike, industria 
e softuerit, telekomunikimet, disa sektorë të 
edukimit, shërbimet mjekësore, turizmi dhe 
rekreacioni. Zhvillimi i këtyre shërbimeve 
dhe i produkteve bazohet në investimet në 
edukim dhe zhvillim të burimeve njerëzore. 
Shumë ekspertë vendorë dhe ndërkombëtarë 
konsiderojnë se çelësi i zhvillimit të shpejtë, 
afatgjatë dhe të qëndrueshëm në Kosovë, 
sidomos duke marrë parasysh strukturën 
moshore të popullatës, qëndron pikërisht 
te zhvillimi i këtyre sektorëve. (Muhamet 
Mustafa) 

SHËRBIMeT PUBLIKe. Produktet dhe shër-
bimet e ofruara drejtpërdrejt nga qeveria, ose 
nëpërmjet ndërmarrjeve publike në dobi të 
qytetarëve dhe komuniteteve, duke përjashtuar 
shërbimet e mbrojtjes dhe ato ushtarake, të  

gjyqësorit dhe legjislativit. Përfshijnë shërbimet 
e furnizimit me energji elektrike, ujë, menax-
him të mbeturinave, shërbimet në shkolla pub-
like, shërbimet shëndetësore në institucione 
publike, transportin publik, transmetuesin 
publik radioteleviziv dhe shërbimet e teleko-
munikimit. Ofrohen nga të punësuarit në ad-
ministratën publike, nga ministritë përkatëse 
dhe nga ndërmarrjet publike, të cilat qeverisen 
nga bordet që i emëron Qeveria përkatësisht 
Kuvendi i Kosovës. Këto shërbime absorbojnë 
më shumë se 1/3 e të gjithë të punësuarve në 
Kosovë. Ndërmarrjet publike siç janë ato të 
shpërndarjes dhe furnizimit me energji elek-
trike, ato të telekomunikimit u janë nënshtruar 
ose pritet t’i nënshtrohen një procesi të priva-
tizimit ose lejimit të operatorëve privatë, sido-
mos në sektorin e arsimit dhe të shëndetësisë. 
(Muhamet Mustafa) 

SHËRBIMI AGRoNoMIK SHQIPTAR NË 
KoSoVË dHe MAQedoNI (1941-1944). 
U themelua në vitin 1941 dhe përfshiu një 
pjesë të Kosovës dhe të Maqedonisë. Dhori 
Laci u emërua shef i Inspektoratit Bujqësor 
në Kosovë, ku punuan edhe agronomë të 
tjerë: Niko Qafzezi, kryeinspektor i bujqësisë 
në Prefekturën e Prishtinës; Gjon Logoreci, 
kryeinspektor i bujqësisë në Prefekturën e Pejës; 
Myzafer Kallajxhi, kryeinspektor i bujqësisë në 
Prefekturën e Dibrës së Madhe; Gjon Mileta, 
inspektor i bujqësisë në Nënprefekturën e 
Gjakovës; Nush Ashiku, inspektor i bujqësisë 
në Nënprefekturën e Gjilanit; Kozar Dodmasaj, 
inspektor i bujqësisë në Nënprefekturën 
e Rahovecit; Xhelal Kokalari, inspektor i 
bujqësisë në Nënprefekturën e Ferizajt; Selam 
Shtylla, inspektor i bujqësisë në Nënprefekturën 
e Kërçovës. Agronom Grigor Vavako punoi 
në Kosovë me shoqërinë Shqiptaro-italiane 
“Sastep”. Në disa ferma bujqësore shtetërore 
punuan disa teknikë nga Shqipëria, si Ilo 
Beshiri dhe Ibrahim Erebara (në fermën e 
Drenicës). (Latif Susuri)

SHËRBIMI GJeoLoGJIK I KoSoVËS 
(SHGJK). Institucion shtetëror për hulumtime 
gjeologjike në Kosovë, në kuadër të Ministrisë 
për Zhvillim Ekonomik. Veprimtaria e 
SHGJK-së përmbledh hulumtimet gjeologjike 
me interes për Republikën e Kosovës: studimin 
gjeologjik; përpilimin e hartave gjeologjike në 
shkallë të ndryshme dhe plotësimin e hartave 

ekzistuese me informacione të reja; rilevimin 
dhe hartografimin gjeologjik kompleks përmes 
studimeve të ndryshme gjeofizike, gjeokimike 
e hidrogjeologjike; hulumtimin dhe vlerësimin 
e resurseve minerale, të ujërave nëntokësorë, 
ujërave mineralë dhe gjeotermalë; hulumtimet 
gjeologo-inxhinierike; studimet gjeologjike 
mjedisore; monitorimin dhe studimin e 
aktivitetit sizmik në territorin e Kosovës; 
krijimin dhe mirëmbajtjen e bazës shtetërore të 
të dhënave gjeologjike; hartimin e programeve, 
projekteve hulumtuese dhe strategjive në 
fushën e gjeologjisë etj. Pararendës i SHGJK-
së ka qenë BVI-a për hulumtime gjeologjike 
e KSA Kosovës (1983-1990) dhe Instituti 
Gjeologjik i Kosovës (2012-2014). SHGJK 
u krijua me vendim të Kuvendit të Kosovës 
(2014), në kuadër të Ministrisë për Zhvillim 
Ekonomik, me seli në Prishtinë. Në kuadër të 
këtij shërbimi e ushtron veprimtarinë Muzeu 
Shtetëror i Kristaleve dhe Mineraleve “Trepça”, 
që përfshin mbledhjen, studimin, ekspozimin 
dhe ruajtjen, analizimin dhe përpunimin në 
mënyrë profesionale dhe shkencore, si dhe 
mbrojtjen e mineraleve/kristaleve; si dhe sektori 
i sizmologjisë, që merret me monitorimin e 
tërmeteve dhe ngjarjeve sizmike në Kosovë. 
(Fidaim Sahiti)

SHËRBIMI KoNSULLAR MeSJeTAR. Shër- 
bimi diplomatik mesjetar në fillim bëhej 
përmes misioneve afatshkurtra dhe me 
karakter kalimtar, në mënyrë që më vonë të 
marrë zhvillim të qëndrueshëm dhe organizim 
të përhershëm. Prania e këtij shërbimi 
nëpër komunat qytetare të zonave arbërore 
dëshmohet edhe me Statutin e Raguzës (1272) 
dhe me dokumente të tjera të shek. XIV-XV. 
Të tilla konsullata ndeshen në Artë, Durrës, 
Janjevë, Krujë, Mitrovicë, Novobërdë, Pejë, 
Prizren, Spinaricë, (Zvërrnec), Shkodër, 
Vlorë, Tivar, Trepçë, Ulqin etj. Në kolonitë 
e para raguzane nga fillimi i shek. XIV në 
Kosovë aktivitete gjyqësore kryenin konsujt. 
Së këndejmi, Këshilli i Madh i Raguzës, me 
propozim të Senatit (1332), kishte caktuar 
konsullin e përgjithshëm për Ballkan me seli 
në Prizren (Quod eius mansio sit in Prisren). 
Me kërkesë të tregtarëve raguzanë në Prizren, 
po ky këshill aprovon dispozitën e parë mbi 
konsujt raguzanë (prill 1332). Sipas kësaj 
dispozite, qendra e konsullit raguzan ishte 
Prizreni, mirëpo ai ishte i detyruar që, në 

interes të tregtisë raguzane, të organizonte dy 
herë në vit panaire të mëdha në territoret e 
Ballkanit. Në kohën kur Prizreni pësoi rënie 
në aspektin ekonomik dhe primatin e morën 
qendrat xehetare të Kosovës, konsullata e 
përhershme (në vitet 1370-1396) kishte kaluar 
në Novobërdë. Po në këtë kohë (1388) u zgjodh 
konsulli gjeneral i Raguzës në Prishtinë. Nga 
fundi i shek. XIV, qeveria e Raguzës mori 
vendim për emërimin e një konsulli dhe 
gjykatësi për Novobërdë, Prishtinë dhe rrethe 
të tyre (consul in Nouaberda, Pristina et illis 
partibus). Përveç kësaj, Këshilli i Vogël i 
Raguzës nisi të caktonte komisione gjyqësore të 
përbëra nga një konsull me dy gjykatës, të cilët 
zgjidhnin në Prishtinë konflikte të veçanta të 
qytetarëve raguzanë (1399). Ndërkaq, më 1415 
vepronte në Pejë konsulli raguzan (in Pech ose 
in Forno). Konsujt raguzanë i ndeshim edhe në 
Trepçë (1403), Janjevë (1423), Bellasicë (1424), 
Mitrovicë (1430) etj. Rënia e Novobërdës 
(1455) shkaktoi edhe zvogëlimin e numrit të 
konsujve në këtë qytet dhe në qytetet e tjera të 
Kosovës. (Jahja Drançolli)

SHËRBIMI PedAGoGJIK-PSIKoLoGJIK 
NË SHKoLLË. Shërbim i veçantë profesional 
në shkollën fillore dhe të mesme, i cili 
kontribuon në avancimin e punës mësimore në 
shkollë. Mbështetur në ligjin mbi arsimin fillor 
dhe të arsimit të mesëm të KSA të Kosovës të 
vitit 1975, ky shërbim filloi në vitin 1978, me 
angazhimin e pedagogëve të parë në cilësinë e 
pedagogut të shkollës. Deri në fund të shekullit 
XX shumica e shkollave kishin pedagogun 
e tyre. Në fillim të viteve 2000, në një varg 
shkollash pedagogët u pezulluan nga puna. Kjo 
çështje më 2011 sërish u rikthye në vëmendjen 
e institucioneve qeverisëse dhe ligjvënëse të 
vendit. Me ligjin mbi arsimin parauniversitar 
në Kosovë (2011), u përligj edhe shërbimi 
pedagogjik-psikologjik i shkollës, i përbërë 
nga pedagogu dhe psikologu me kualifikime 
universitare master. (Linda Salihu) 

SHIPoLI. Fshat në komunën e Mitrovicës, 
rreth 2 km në juglindje të qendrës komunale. 
Në afërsi të këtij vendbanimi, afër Fabrikës 
së FAFOS-it janë zbuluar gërmadhat e një 
vendbanimi të periudhës së neolitit. Në 
aspektin fizionomik dhe funksional tanimë 
është pjesë e zonës periurbane të qytetit të 
Mitrovicës. Në vitin 2000 kishte 630 shtëpi me 

rreth 6,000 banorë. Nga objektet e standardit 
shoqëror ka shkollën fillore, zyrën e regjistrimit 
civil, bibliotekën etj. (Skender Halimi)

SHIPTAR. Emërtim përbuzës për shqiptarët 
e Kosovës, i përdorur gjerësisht nga serbët 
në situatat e përkeqësimit të marrëdhënieve 
shqiptare-serbe. Emërtimi u paraqit fillimisht 
në dokumentet e Partisë Komuniste të 
Jugosllavisë, në vend të shprehjes “arnaut”, e 
cila kishte qenë në përdorim në Mbretërinë 
e Jugosllavisë dhe ishte konsideruar emërtim 
përbuzës. Në Rezolutën e Konferencës së 
Bujanit (31 dhjetor 1943 dhe 1 e 2 janar 1944) 
në gjuhën serbe u përdor emërtimi “shiptar”, 
kurse Shqipërinë e kanë quajtur “Shipni”. 
Pas Luftës së Dytë Botërore në të folurit e 
përditshëm të njerëzve në Serbi emërtimi 
“shiptar” u bë sinonim për punëtorë që kanë 
punuar punë krahu (sharraxhi, mbledhës 
plehrash dhe punë të tjera të ngjashme). Nga 
ky emërtim serbët e kanë krijuar shprehjen 
tjetër edhe më përbuzëse “shiftar”, me të 
cilën u janë drejtuar shqiptarëve deri nga 
fundi i viteve ‘60. Esad Mekuli këtë shprehje 
e përdor në vjershën “Shiftar mos më thuej” 
(Šiftar mi ne kaži), 1953. Pas korrigjimeve të 
konsiderueshme në marrëdhëniet politike 
dhe shoqërore në Jugosllavi, në vitin 1968 u 
pranua emërtimi “Albanac” si zëvendësim 
për emërtimin “shiptar”. Emërtimi shiptar në 
vitin 1987 është bërë parashenjë e fushatës 
shoviniste antishqiptare, të cilën e kanë 
zhvilluar politikanët serbë, madje edhe anëtarët 
e Akademisë së Shkencave dhe të Arteve të 
Serbisë, si dhe pjesa më e madhe e mjeteve 
të informimit në Serbi. Përdorimi i këtij 
emërtimi përbuzës është arsyetuar me faktin se 
shqiptarët kështu e quajnë vetveten. Pa marrë 
parasysh që në Kushtetutën e Republikës së 
Serbisë, e miratuar në vitin 1990, është pranuar 
emërtimi shqiptar (Albanac) edhe në regjistrim 
të popullsisë në vitin 1991, është përdorur 
emërtimi “shqiptar dhe “shqipja” gjatë kohës 
së regjimit të Slobodan Milosheviqit (1987-
2000). Agjencia e lajmeve “Tanjug”, Ministria 
e Punëve të Brendshme e Serbisë dhe Ushtria 
e Serbisë në kumtesat e veta e kanë përdorur 
vetëm emërtimin “shiptar” dhe “shiptarski”. 
Edhe Kisha Ortodokse Serbe e ka përdorur 
po këtë emërtim, mirëpo në Fjalorin e gjuhës 
serbe (2007), të cilin e botoi “Matica srpska”, 
për shprehjen “Shiptar” thuhet: shih emërtimin 

“Albanac”. Shprehja është përdorur dhe për të 
bërë ndarjen e shqiptarëve të Kosovës nga ata 
të Shqipërisë. (Naile Mala-Imami)

SHIRoKA Filip (1859-1935). Poet dhe vep- 
rimtar i Rilindjes Kombëtare. Lindi në 
Shkodër. U largua nga Shkodra më 1880 për 
shkak të pjesëmarrjes në ngjarjet e viteve 1878-

1880 dhe pjesën më të 
madhe të jetës e kaloi 
në mërgim, në Egjipt 
dhe më pak në Liban, 
ku punoi si inxhinier 
hekurudhash. Jashtë at-
dheut bashkëpunoi me 
mërgimtarë e veprimtarë 
të tjerë për çështjen 
shqiptare. Shkroi pak 

dhe po aq pak edhe botoi. Poezitë shqip i botoi 
kryesisht tek “Albania” e Konicës, te “Besa” e 
“Toska” të Milo Duçit, po aty pak a shumë edhe 
prozat dhe disa mbledhje folklori, poezitë dhe 
prozat e përshpirtshme te “Elçija a Lajmtari i 
Zemrës së Krishtit”, në të cilën shfaqen edhe 
disa përkthime nga italishtja. Vjershën e parë 
“All, Albania, all’armi” e botoi në italisht, më 
1880, në “L’osservatore Cattolico” të Milanos. 
Po në italisht botoi disa artikuj e lajme në 
fletoret “L’Osservatore Triestino” dhe “Il 
Piccolo” të Triestës. Disa poezi dhe shkrime 
i botoi edhe me pseudonimet Geg Postriba 
dhe Ulqinaku. Botimet në trajtë libri janë të 
mëvonshme: më 1919 botoi librin “Shqipëria 
përpara konferencës së Paqes”, një përmbledhje 
dokumentesh që shqiptarët i patën paraqitur 
kësaj konference dhe më 1921 botoi në 
Shkodër përmbledhjen me proza me karakter 
fetar “Moji i të Dekunve a Kujtimi i Burgatorit 
në tridhet tregime”. Vëllimi me poezi “Zani i 
zemrës” që e kishte gati që më 1903, u botua 
në Shkodër vetëm më 1933. Nga datat poshtë 
poezive kuptojmë që vëllimit, produkt i hovit 
rinor i është shtuar vetëm poezia “Pleqëria” e 
botuar më 1931 (një nga poezitë më të bukura 
të autorit). Poetika e mallit dhe e melankolisë 
i jep jetë një poezie urbane, për të ndërtuar 
toponiminë e një qyteti të kujtimit, Shkodrën. 
Poezia hyrëse, që i jep titullin vëllimit, e shpall 
këtë poetikë. Vëllimi përmban rreth 30 poezi 
dhe gati po aq janë edhe poezitë e botuara të 
lëna jashtë vëllimit. Botimi i vëllimit me shumë 
vjet vonesë dëmtoi receptimin e tij, pasi temat 
dhe tonet e letërsisë identitare të Rilindjes, 

në vitin 1933 kur u botua “Zani i zemrës” 
nuk ishin më dominante në letërsinë shqipe. 
Por ajo që ka mbetur e paprekur janë tonet e 
lehta, shkodranishtja letrare dhe subjektiviteti i 
shpallur, mungesa e funksionalitetit në një pjesë 
të poezive, por që është shumë më i ndjeshëm 
në pjesën e poezive më “të angazhuara” të lëna 
jashtë vëllimit. F.Shiroka merr përsipër vetëm 
të ndërtojë subjektin e vet lirik përmes piketave 
të kujtimeve për qytetin e vet të lindjes, si 
nostalgji edhe për veten. Në këtë panoramë 
ka vend sidomos për nënën, si zanafillë e 
subjektit, si mall e si brengë, për natyrën, 
stinët, lulet, dallëndyshet, bylbylat. Pjesa tjetër 
e vëllimit me tema më të larta e me tone me 
të forta është e ngjashme me gjithë poetikën 
dominante të Rilindjes (ringjallja e figurave 
kombëtare Skënderbeu, Pirro; kushtrimi, 
zgjimi i vetëdijes kombëtare etj). Poezia e tij 
ndoshta më e bukur “Bukuria e vjerrshës” 
është një çelës autorial leximi e interpretimi, 
për poezinë e poetikën e F.Shirokës. Nga 
këndvështrimi metrik, F.Shiroka mbetet shumë 
pranë metrikës neolatine dhe në figuracion 
shpesh zgjedh personifikimin e krahasimin 
në vend të metaforës. Vetëm dy vjet pasi botoi 
vëllimin poetik, F. Shiroka vdiq në mërgim, në 
Bejrut. (Dhurata Shehri)

SHIRoKA Gjon (1929-1997). Gazetar. Lindi 
në Prizren. Shkollën fillore dhe të mesme i kreu 
në vendlindje, kurse diplomoi në Fakultetin 
Filologjik në Beograd, në degën e gjuhës dhe 
letërsisë italiane. Me gazetari filloi të merret 
qysh në ditët studentore, kur botohej në 
Beograd revista “Zani i rinisë”. Pasi u kthye në 
Prishtinë vazhdoi punën në gazetën “Rilindja”, 
ku punoi për disa vjet në rubrikën e jashtme. 
Gjatë kësaj periudhe shkroi reportazhe nga 
disa vende të botës. Në fillim të viteve ‘70 një 
kohë  ishte edhe drejtor i “Rilindjes”, ndërsa 
më pas shërbeu në diplomaci, si ambasador 
i Jugosllavisë në disa vende të botës. Vdiq në 
Bankok. (Nehat Islami) 

SHIRoKA Kolë (1922-1994). Funksionar i  
lartë komunist i Kosovës në ish-Jugosllavi. 
Lindi në Prizren, ku edhe kreu shkollën fillore. 
Si gjimnazist u anëtarësua në organizatën e 
rinisë komuniste jugosllave, për çka edhe u 
përjashtua nga shkolla. Më 1941 u bë anëtar 
i Partisë Komuniste të Jugosllavisë, më pas 
mori pjesë në Luftën Nacionalçlirimtare në 

fillim si veprimtar i prapavijës, e nga viti 1943 
në detyrën e komisarit politik të Aradhes së 
Sharrit, anëtar i grupit për propagandë në 
Komitetin Krahinor të Partisë Komuniste 
të Jugosllvisë (PKJ) dhe Shtabit Kryesor të 
Ushtrisë Nacionalçlirimtare dhe aradhave 
partizane të Kosovës. Pas lufte ishte sekretar i 
Komitetit të Rrethit për Rahovec, pjesëmarrës 
në Kuvendin e Prizrenit, ku u mor vendimi për 
aneksimin e Kosovës nga Serbia. Kreu shkollën 
politike “Gjuro Gjakoviq” në Beograd. Më pas 
ishte anëtar i forumeve më të larta partiake 
në Kosovë, Serbi dhe Jugosllavi, disa mandate 
deputet krahinor, republikan dhe federativ etj. 
Në vitet 1982-83 ishte kryetar i Kryesisë së KSA 
të Kosovës, pastaj sekretar i Komitetit Qendror 
(KQ) të Lidhjes së Komunistëve të Jugosllavisë 
(LKJ) dhe anëtar i kryesisë së KQ të LKJ-së, 
prej nga dha dorëheqje në vitin 1988. U shqua 
për diskurs të ashpër ndaj kundërshtarëve të 
vijës së partisë. Vdiq dhe u varros në Beograd. 
(Skënder Lutfiu). 

SHIRoKA Kolë B. (1925-1996). Muzikant. 
Lindi në Prizren. Aktivitetin muzikor dhe 
dramatik e filloi si amator para Luftës së Dytë 
Botërore. Ishte nga anëtarët e parë të Shoqërisë 
kulturore-artistike “Agimi”, në kor, orkestrinë, 
këngëtar, flautist. Ishte drejtor i Teatrit të 
Prizrenit. Për SHKA “Agimi” ka luajtur rol të 
rëndësishëm jo vetëm si interpret, por edhe 
përpilues tekstesh e partiturash në gjuhën 
shqipe. Më vonë ishte sekretar i Bashkësisë 
Kulturore-Arsimore të Kosovës. Merrej me 
organizimin e jetës kulturore nga festivalet 
deri tek ekspozitat. Ishte ndër themeluesit e 
korit “Collegium Cantorum”, të cilin një kohë 
e drejtoi vetë. Ishte autor përmbledhjesh dhe 
notifikimesh të 100 këngëve korale. Jeta, puna 
dhe aktiviteti i tij lidhet me artin muzikor dhe 
artet e tjera, si promovues e afirmues i tyre. 
(Rreze Kryeziu-Breznica)

SHIRoKA Simon (1927-1994). Mjeshtër 
i artit plastik, filigranist. Lindi në Prizren. 
Profesionin e filigranit e mësoi te mjeshtri më 
i njohur në Prizren, Luz Kolveshi. Më vonë në 
Beograd mësoi mjeshtërinë e optikës, ndërkaq 
në Zagreb u specializua po në këtë lëmi. 
Duke ushtruar profesionin e filigranit, filloi 
të krijonte punime artistike me elemente të 
kombinuara, të cilat i realizoi me mjeshtri dhe 
invencion. Në punimet e tij përdori metale, 

gurë të fisnikëruar dhe 
përbërës të tjerë me 
gamë të pasur ngjyrash. 
Veprat e tij i stolisi edhe 
me filigranë të vjetër, të 
autorëve anonimë dhe 
autodidaktë (unaza, 
gjerdanë, kollanë, vathë, 
qostekë dhe stoli të 
tjera). Realizoi shumë 

vepra, i frymëzuar nga krijimtaria popullore, 
si: “Shqipëria vallëzon”,”Lojërat popullore” (në 
disa variante), figura të ndryshme me kostume 
popullore etj. S. Shiroka punoi edhe një cikël 
me rozeta. Hapi disa ekspozita personale dhe 
ishte pjesëmarrës në shumë ekspozita kolektive 
në Kosovë dhe jashtë. Mori shumë mirënjohje 
dhe çmime për punën e tij krijuese. (Blerim 
Luzha)

SHIRoKA-PULA Justina (1953-). Ekonomi-
ste, profesoreshë universiteti, anëtare korre-
spodente e Akademisë së Shkencave dhe të 
Arteve të Kosovës. Lindi në Prishtinë, ku e 

kreu shkollimin fillor 
dhe të mesëm. Studimet 
i përfundoi në Fakulte-
tin Ekonomik të Uni-
versitetit të Prishtinës 
(1976). Studimet pa-
suniversitare i vazhdoi 
në Fakultetin Ekonomik 
të Universitetit të Za-
grebit dhe doktoroi në 

Prishtinë, si femra e parë me këtë gradë nga 
fusha e ekonomisë në Kosovë, duke mbrojtur 
tezën e doktoratës me titull: “Investimet de-
mografike dhe zhvillimi ekonomik i Kosovës”, 
e cila më pas u botua edhe si libër më vete. Një 
kohë punoi në Bankën Qendrore të Kosovës 
(1977), pastaj hyri në procesin mësimor në 
Fakultetin Ekonomik, ku vazhdon edhe sot, 
që nga viti 1978. Ka bërë vizita të shumta 
studimore në vende të ndryshme dhe ka ud-
hëhequr Qendrën Ndërkombëtare për Biznes 
(IBC), ishte pjesëmarrëse në shumë projekte 
të rëndësishme në fushën e energjetikës, nga 
lëmi i menaxhimit dhe i vendimmarrjes, si 
dhe pjesëmarrëse në konferenca të ndryshme 
ndërkombëtare. Është autore dhe bashkautore 
e disa librave: “Metodat e transportit të pro-
gramit linear” (2005), “Vendimmarrja menax-
heriale” (2012) etj., si dhe i një numri artikujsh 

shkencorë dhe profesionalë të botuar në revista 
vendore dhe ndërkombëtare. Ka qenë aktive 
edhe në jetën politike të vendit, deputete dhe 
ministre e Energjisë dhe e Minierave (2008-
2011). Më 2016 u pranua anëtare korrespoden-
te e Akademisë së Shkencave dhe të Arteve të 
Kosovës. (Ymer Havolli) 

SHITA Vehap (1923-2014). Shkrimtar, kritik 
letrar, përkthyes. Lindi në Gjakovë. Kreu shko-
llimin në vendlindje, gjimnazin në Shkup dhe 
Prishtinë, ndërsa studimet për gjuhë dhe letërsi 

shqipe në Fakultetin 
Filozofik të Universitetit 
të Beogradit. Prej vitit 
1949 u mor me veprim-
tari publicistike e letrare. 
Ishte redaktor i Shtëpisë 
Botuese “Mustafa Ba-
kia”, i Radio Prishtinës, 
i gazetës “Rilindja”, i re- 
vistave letrare “Jeta e 

re” dhe “Stremljenja” të Prishtinës, i revistës së 
teatrit “Scena” të Novi-Sadit dhe i Leksikonit të 
Shkrimtarëve të Jugosllavisë (4 vëllime). Njihet 
ndër kritikët e parë në Kosovë, i cili është marrë 
aktivisht me probleme të kulturës, të letërsisë 
dhe të teatrit. Ka botuar një numër të madh ar-
tikujsh për këto fusha. Ka botuar librat: “Skena 
shqipe” (1966), “Gjurmave të letërsisë” (1970), 
“Kur ndizen dritat” (1977) etj., si dhe ka përk-
thyer vepra të ndryshme të letërsisë botërore në 
gjuhën shqipe, pastaj vepra të letërsisë shqipe, 
kryesisht në gjuhën serbokroate. Më 1990 ishte 
njëri nga themeluesit dhe anëtar i Kryesisë së 
Këshillit për Mbrojtjen e të Drejtave e të Lir-
ive të Njeriut në Prishtinë dhe kryeredaktor i 
buletinit, të cilin e botonte ky asociacion. (Sali 
Bashota)

SHKA. Emërtim për serbët, bullgarët dhe 
për sllavët në përgjithësi. Në disa rrethana ka 
marrë konotacion përçmues. Është përdorur 
në Kosovë, në Maqedoni, në pjesën veriore të 
Shqipërisë, por  edhe te  rumunët ortodoksë 
dhe autoktonë në Ballkan. Për emërtimin janë 
dhënë shpjegime të ndryshme, por në burim 
nuk ka të bëjë me qasje raciste. Emërtimi shqa, 
shka, shkja (shkavell, shkie) konsiderohet të 
jetë formuar në kohën e dyndjes së sllavëve 
në Ballkan. Arbneshët e Zarës shkinisht e 
quajnë kroatishten. Po ashtu, është emërtim 
popullor që dallon përgjithësisht një person a 

bashkësi në përkatësinë e tyre konfesionale, si 
“skizmatik”, “ortodoks sllavë”, prandaj me këtë 
term nga shqiptarët janë quajtur edhe grekët. 
(Ganimet Klaiqi)

SHKËMBINJTË. Agregate (bashkëshoqërime) 
minerale me përbërje e ndërtim të caktuar, që 
janë formuar si pasojë e proceseve gjeologjike 
dhe që shtrohen në korën e Tokës në trajtën e 
trupave të pavarur. Nga shkëmbinjtë është e 
ndërtuar litosfera (korja e Tokës). Shkëmbi-
njtë mund të jenë magmatikë, sedimentarë 
dhe metamorfikë. Shkëmbinjtë magmatikë 
formohen nga magma, si pasojë e ftohjes, 
ngurtësimit dhe kristalizimit të saj të ngadaltë 
në thellësi të korës së Tokës (shkëmbinj intruz-
ivë: gabro, graniti etj.), ose nga ftohja e shpejtë 
afër sipërfaqes apo mbi të (shkëmbinj efuzivë: 
andezitet, bazaltët etj.). Shkëmbinjtë sedimen-
tarë (gëlqerorët, rëra, argjila etj.) janë formuar 
nga sedimentimi i lëndës së ngurtë (copëzave 
të shkëmbinjve, kripërave, skeleteve të organiz-
mave), në një mjedis ujor, lëndë që është krijuar 
nga shkatërrimi i shkëmbinjve të tjerë nga pro-
ceset eksogjene në sipërfaqen e Tokës. Shkëm-
binjtë metamorfikë (gneisi, mermeri rreshpet) 
janë formuar nga shndërrimet e shkëmbinjve 
parësorë magmatikë e sedimentarë në gjen-
dje të ngurtë, nga proceset e metamorfizmit, 
veprimit të shtypjeve dhe temperaturave të 
larta e solucioneve kimike në korën e Tokës. 
Në Kosovë shkëmbinjtë magmatikë intruzivë 
(granitet) kanë përhapje të madhe në masivin 
e Bujanocit (Karaçevë, Hogosht); shkëmbinjtë 
ultrabazikë në masivin ultramafik të Gjakovës, 
Rahovecit e Goleshit; shkëmbinjtë vullkanikë 
(andezitet, dacitet) në rrethinën e Mitrovicës, 
shkëmbinjtë metamorfikë (rreshpet) në Artanë 
(Novobërdë) e Hogosht, ndërsa shkëmbin-
jtë sedimentarë në fushëgropat e Dukagjinit, 
të Kosovës, të Moravës së Binçës, të Llapit, të 
Drenicës (rëra, zhavorre, argjila), në Carralevë, 
Drenicë (flish), në Bjeshkët e Nemuna, Pash-
trik (gëlqerorë, dolomitë etj.). (Naser Peci)

SHKodRA Faik (1944-). Mbledhës dhe stu- 
diues i folklorit, mësimdhënës. Lindi në De-
sivojcë të Kamenicës. Kreu shkollën e mesme 
në Gjilan, ndërsa studimet për gjuhë dhe letërsi 
shqipe i mbaroi në Universitetin e Prishtinës, 
ku më pas u magjistrua dhe mbrojti tezën e 
disertacionit të doktoratës. Ligjëroi lëndën 
letërsi për fëmijë dhe teoria e letërsisë në 

Shkollën e Lartë Pedagogjike dhe në Fakultetin 
e Mësuesisë në Gjilan. U mor edhe me studime 
në fushën e letërsisë. Si mbledhës i folklorit, si 
bashkautor, botoi një vëllim me këngë e lojëra 
fëmijësh, pastaj veprat studimore “Përkime 
midis letërsisë popullore dhe poezisë së 
shkruar shqipe” (1995), “Nga tradita tek e 
sotmja” (1998), “Vështrime për letërsinë për 
fëmijë” (2000), “Letërsi për fëmijë nga fillimet 
deri sot” (2002), “Portrete dhe vepra” (2005), 
“Kur flasin poetët” (2009), “Në botën letrare 
të fëmijëve” (2009), “Arti i fjalës” (2011) etj. 
(Adem Zejnullahu )

SHKodRA Sadri (1944-2011). Matematikan, 
profesor universiteti. Lindi në Desivojcë të Ka-
menicës. Shkollën fillore e kreu në vendlindje 
e Hogosht, shkollën e mesme në Gjilan (1964). 

Studio matematikën në 
Fakultetin Filozofik të 
Universitetit të Prishti-
nës (UP) dhe pas diplo-
mimit zgjidhet asistent 
në Fakultetin Teknik në 
Prishtinë (1969). Stu-
dimet pasuniversitare i  
kreu në Fakultetin e 
Shkencave Matematike-

Natyrore (FSHMN) të Universitetit të Zagrebit 
(1977), ndërsa tezën e disertacionit e mbro-
jti në FSHMN të UP-së (1991). Në vitet vijuese 
gradohet në të gjithë titujt universitarë. Për që- 
llime studimore qëndroi në disa universitete 
europiane. Publikoi punime shkencore në re-
vista vendore e ndërkombëtare dhe tekste 
universitare (“Matematika” I, II, “Përmble- 
dhje detyrash të zgjidhura nga matematika III”, 
“Statistika”). Mori pjesë me kumtesa në tu-
bime shkencore brenda e jashtë vendit. (Minir 
Efendija) 

SHKodRA Xhevat (1949-). Mjek i mjekë-
sisë së punës, mësimdhënës universitar. Lindi 
në Desivojc të Kamenicës, shkollën fillore dhe 
të mesme i kreu në vendlindje dhe në Gjilan, 
ndërsa u diplomua në Fakultetin e Mjekësisë në 
Prishtinë (1975). Pas diplomimit u emërua mjek 
në Gjilan, kreu specializimin për mjekësi të pu-
nës në Prishtinë dhe Beograd, ndërsa subspe-
cializimin për sëmundjet reumatike në Zagreb. 
Gjatë viteve 1978-85 punoi në dispanserinë e 
mjekësisë së punës të kombinatit “Ramiz Sadiku” 
në Prishtinë, më pas në Institutin Kombëtar të 

Shëndetit Publik. (1985-1991). Ndërkohë, kreu 
studimet pasuniversitare në Fakultetin e Mjekë-
sisë në Zagreb, ndërsa temën e disertacionit të 
doktoratës e mbrojti më 1998 në Fakultetin e 
Mjekësisë në Prishtinë. Një kohë ishte mësimd-
hënës në Fakultetin e Kulturës Fizikë të Univer-
sitetit të Prishtinës, ndërsa ligjëroi në Fakultetin 
e Mjekësisë. Është kryetar i Kryqit të Kuq të 
Kosovës. Publikoi një sërë punimesh shkencore 
dhe profesionale. (Selvete Hoxha-Krasniqi)

SHKodRA Zija (1925–2002). Historian, spe-
cialist i historisë ekonomike dhe urbane të peri-
udhës osmane. Lindi në Shkodër. Kreu arsimin 
e mesëm në Tiranë, kurse studimet e larta uni-
versitare, në fushën e ekonomisë, i nisi në Za-
greb (1946-1947) dhe i përfundoi në Bukuresht 
(1950). Punoi si kërkues shkencor në Institutin 
e Shkencave, e më pas në atë të Historisë, filli-
misht në Universitetin e Tiranës dhe më pas në 
Akademinë e Shkencave. Ka botuar dy studime 
monografike për historinë ekonomike dhe atë 
urbane të viseve shqiptare: “Esnafet shqiptare” 
(1973) dhe “Qyteti shqiptar gjatë Rilindjes 
Kombëtare Shqiptare” (1984). Këto dy vepra 
edhe sot e kësaj dite mbesin fundamentale për 
periudhën dhe për problematikën që trajtojnë. 
Ka botuar edhe broshurën “Shqipëria në kohën 
e Tanzimatit” (1959), si dhe një varg artikujsh 
të rëndësishëm studimorë në revista shken-
core brenda dhe jashtë vendit. Ka marrë pjesë 
me kumtesa e referate në aktivitete shkencore, 
kombëtare dhe ndërkombëtare. (Dritan Egro)

SHKoLoLLI erzen (1976-). Piktor. Lindi në 
Pejë. Kreu shkollimin fillor dhe të mesëm në 
vendlindje, ndërsa studimet për pikturë në 
Fakultetin e Arteve të Universitetit të Prishtin-

ës. Është nga përfaqë-
suesit më të shquar të 
skenës së artit të ri të 
Kosovës dhe nxitës i 
dialogut ndërkulturor 
midis Kosovës e botës, 
si dhe brenda skenës së 
artit në Kosovë. Veprat 
e tij janë ekspozuar në 
ekspozita, në muze e ga-

leri ndërkombëtare. Në Gjermani mori pjesë 
në “Manifesta 4” (2002) në Frankfurt (2003) 
në ekspozitën e kuruar nga René Block si dhe 
“Në grykën e Ballkanit” në Fridericianum,  
Kasel. Përveç kësaj, shumë vepra të E. Shkolollit 

ekspozohen nën kujdesin e Harald Simanit në 
“E ardhmja është në Ballkan” në Vjenë (2003) 
dhe “Gëzimi i ëndrrave të mia”, Sevilla Bienale 
(2004). Kohët e fundit mori pjesë në ekspozitën 
“Ritornell. Nëntë Tregime” (2008) në Taxispa-
lais në Insbruk. E. Shkololli mori pjesë dhe 
drejtoi edhe ekspozita të shumta ndërkombëta-
re të artit bashkëkohor, së fundi “Historia filloi” 
e artistëve nga Izraeli dhe rajoni i ish-Jugosl-
lavisë (Qendra Izraelite për art digjital, Holon, 
2007). Nga viti 2003 qe anëtar i Parlamentit 
Europian të Kulturës. Në vitet 2011-2015 ishte 
drejtor i Galerisë së Arteve të Kosovës. (Hivzi  
Muharremi)

SHKoLLA AMË. Institucion i pavarur arsi-
mor (fillor, i mesëm) i cili, përveç paraleleve 
(klasave) qendrore ka edhe paralele të ndara 
në mjedise të tjera, që janë nën administrimin 
e organeve drejtuese të shkollës amë. Numri 
i shkollave amë në Kosovë ka shkuar duke 
u rritur. Në vitin shkollor 2004/05 kishte 
611 shkolla të tilla, me 474 paralele të ndara, 
kurse dhjetë vjet më vonë, në vitin shkollor 
2014/15 numri shkollave amë u rrit në 778, 
ndërsa numri i paraleleve të ndara u zvogëlua 
në 375 sosh. Disa nga paralelet e ndara u 
shkëputën nga shkollat amë dhe u shndërruan 
në institucione arsimore të pavarura. Në 
pavarësimin e tyre ndikoi edhe sigurimi i 
kuadrit të nevojshëm arsimor dhe ngritja 
e standardeve të infrastrukturës shkollore. 
(Azem Azemi) 

SHKoLLA e LARTË AdMINISTRATIVe, 
PRISHTINË. Institucion i arsimit të lartë 
dyvjeçar në Kosovë, i themeluar në vitin 
1959. Ishte shkollë për përgatitjen e kuadrove 
administrative me kualifikim të lartë. Studimet 
ishin në gjuhën serbokroate. Në këtë shkollë 
diplomuan tri gjenerata studentësh shqiptarë 
dhe serbë. Shkolla e Lartë Administrative ishte 
pararendëse e Fakultetit Ekonomik-Juridik në 
Prishtinë, i cili u themelua në vitin shkollor 
1961/62. (Riza Brada)

SHKoLLA e LARTË BUJQËSoRe, PRI-
SHTINË. Institucion i arsimit të lartë dyvjeçar 
në Kosovë, në të cilin filloi mësimi në vitin 
1960, me synim përgatitjen e kuadrit me 
kualifikim të lartë nga fusha e bujqësisë, për 
lavërtari dhe blegtori. Ishte degë e Fakultetit 
të Bujqësisë në Zemun (Serbi). Studimet 

ishin në gjuhën serbokroate. Kishte studentë 
të rregullt dhe me korrespondencë. Shkolla e 
Lartë Bujqësore ishte pararendëse e Fakultetit 
të Bujqësisë në Prishtinë, themeluar në vitin 
1973. (Riza Brada)

SHKoLLA e LARTË eKoNoMIKe-Ko-
MeRCIALe, PeJË. Institucion i arsimit të lartë 
dyvjeçar, në të cilin filloi mësimi në vitin 1960, 
me qëllim të përgatitjes së kuadrit ekonomik-
komercial me kualifikim të lartë. Fillimisht 
mësimi zhvillohej në gjuhën serbokroate, 
ndërsa nga viti shkollor 1969/70 edhe në gjuhën 
shqipe. Në periudhën 1991-1999 studentët dhe 
mësimdhënësit shqiptarë u nxorën nga objektet 
shkollore dhe u detyruan që punën mësimore 
ta zhvillojnë në shtëpi-shkolla. Në vitin 2002 
kjo shkollë u transformua në Shkollë të Lartë 
të Biznesit, e cila në vitin 2004 u shndërrua në 
Fakultetin e Biznesit. (Riza Brada)

SHKoLLA e LARTË PedAGoGJIKe, GJA-
KoVË. Shkolla e Lartë Pedagogjike “Bajram 
Curri” në Gjakovë u themelua në vitin 1967. 
Ishte shkollë dyvjeçare me mësim në gjuhën 
shqipe për përgatitjen e mësimdhënësve për 
mësim lëndor në ciklin e lartë të shkollës 
fillore. Në fillim kishte tri degë: gjuhë e letërsi 
shqipe, matematikë dhe histori-gjeografi. 
Në vitin shkollor 1968/69 u hap edhe dega 
biologji-kimi, ndërsa në 1977/78 u hap edhe 
dega e mësimit klasor. Në vitin 1980 shkolla 
futet në gjirin e Universitetit të Prishtinës. Në 
vitet 1991-1999, veprimtarinë e vet shkolla 
e zhvilloi në kushte të jashtëzakonshme. Në 
vitin 2004 SHLP-ja e Gjakovës u shndërrua në 
qendër rajonale arsimore për mësimdhënës, 
pjesë integrale e Fakultetit të Edukimit me seli 
në Prishtinë. (Riza Brada)

SHKoLLA e LARTË PedAGoGJIKe, GJI- 
LAN. Institucion i arsimit të lartë dyvjeçar 
në Gjilan. Fillimisht ishte akademi peda-
gogjike, e cila u themelua në vitin 1973, 
ndërsa veprimtarinë e saj e filloi në vitin 
1975. Kishte dy drejtime: për edukatore të 
institucioneve parashkollore dhe për mësues 
të mësimit klasor. Në vitin 1978 kjo akademi 
u shndërrua në Qendër për Arsimin e Lartë 
të Mësimdhënësve. Në vitin shkollor 1983/84 
filloi punën edhe grupi i gjuhës dhe i letërsisë 
shqipe, i cili pushoi së punuari në vitin shkollor 
1983/84. Në vitin shkollor 1980/81 kjo qendër 

arsimore transformohet në Shkollë të Lartë 
Pedagogjike “Skënderbeu” dhe përfshihet në 
kuadër të Universitetit të Prishtinës. Në këtë 
shkollë punuan dy grupe: për edukatore të 
institucioneve parashkollore dhe për mësimin 
klasor. Në periudhën 1991-1999 e zhvilloi 
veprimtarinë e vet në shtëpi-shkolla. Në vitin 
2004 u shndërrua në qendër rajonale arsimore 
për mësimdhënës, pjesë integrale e Fakultetit 
të Edukimit, me seli në Prishtinë. (Riza Brada)

SHKoLLA e LARTË PedAGoGJIKe, PRI-
SHTINË. Institucion i arsimit të lartë dyvjeçar, 
i cili filloi punën në vitin shkollor 1958/59, 
fillimisht me mësim në gjuhën serbokroate. 
Qëllimi i saj ishte përgatitja e kuadrit arsimor 
me kualifikim të lartë për mësimin lëndor në 
klasat e larta të shkollës fillore tetëvjeçare. Nisi 
me dy grupe mësimore: matematikë-fizikë 
dhe biologji-kimi. Në vitin shkollor 1959/60 u 
hapën edhe dy grupe të tjera: gjuhë shqipe dhe 
letërsi dhe arsimi i përgjithshëm me fizikë, kur 
filloi edhe mësimi në gjuhën shqipe. Në vitin 
vijues u hapën edhe dy grupe të tjera: gjuhë 
ruse dhe letërsi, gjuhë angleze dhe letërsi. Në 
vitin 1961 kjo shkollë hapi dy paralele të ndara 
në Prizren, me grupet: gjuhë serbokroate dhe 
letërsi jugosllave dhe gjuhë e letërsi shqipe. 
Ndërkohë, në këtë shkollë u hapën edhe grupe 
të tjera mësimore. Prej vitit shkollor 1973/74 
deri në vitin shkollor 1999/2000, në këtë 
institucion të arsimit të lartë vepruan këto 
grupe mësimore: gjuhë dhe letërsi shqipe, 
mësimi klasor, matematikë, fizikë-kimi dhe 
bazat e arsimit politeknik. Në vitet 1991-1999 
shkolla e zhvilloi veprimtarinë në kushte të 
jashtëzakonshme. Në vitin 2004 Shkolla e 
Lartë Pedagogjike e Prishtinës u shndërrua në 
qendër rajonale arsimore për mësimdhënës, 
pjesë integrale e Fakultetit të Edukimit. (Riza 
Brada)

SHKoLLA e LARTË PedAGoGJIKe, PRI-
ZReN. Shkolla e Lartë Pedagogjike “Xhevdet 
Doda” u themelua në Prizren në vitin 1962. 
Ishte shkollë dyvjeçare për përgatitjen e kuadrit 
arsimor për mësimin lëndor. Pararendëse të saj 
ishin dy grupe mësimore: gjuhë serbokroate 
dhe letërsi jugosllave dhe gjuhë e letërsi shqipe, 
paralele të Shkollës së Lartë Pedagogjike (SHLP) 
të Prishtinës. Në vitin shkollor 1962/63, në këtë 
shkollë u hapën edhe këto degë: gjuhë e letërsi 
angleze, matematikë me fizikë, gjuhë e letërsi 

turke dhe gjuhë e letërsi ruse. Në vitin shkollor 
1965/66 hapet dega kimi-fizikë, ndërsa në vitin 
shkollor 1969/70 hapen edhe degët fizikë me 
matematikë dhe kimi me matematikë. Në vitin 
shkollor 1975/76 e ndërpresin punën degët 
gjuhë e letërsi ruse dhe kimi me matematikë, 
më pas edhe dega fizikë me matematikë. 
Në vitin shkollor 1978/79 SHLP e Prizrenit 
i bashkëngjitet Akademisë Pedagogjike të 
këtij qyteti, përkatësisht mësimit klasor. Në 
periudhën 1991-1999 SHLP e Prizrenit e 
zhvilloi veprimtarinë e vet në shtëpi shkolla. 
Në vitin 2004 u shndërrua në qendër rajonale 
arsimore për mësimdhënës, pjesë integrale 
e Fakultetit të Edukimit me seli në Prishtinë. 
(Riza Brada)

SHKoLLA e LARTË TeKNIKe, FeRIZAJ. 
Institucion i arsimit të lartë në Kosovë, i 
themeluar në vitin 1976 me synim përgatitjen 
e kuadrove teknike me kualifikim të lartë. 
Fillimisht quhej Qendër e Shkollimit të Lartë 
dhe kishte seksionet për axhustator, saldues, 
automekanik dhe zdrukthëtar. Në vitin 1990 
u transformua në Shkollë të Lartë Teknike, 
me dy degë: makineri me profilet makineri e 
prodhimit dhe termoenergjetikë dhe industri 
e drurit me profilin e përpunimit të drurit. 
N vitet 1991-1999 veprimtarinë e vet shkolla 
e zhvilloi në kushte të jashtëzakonshme, për 
shkak të administratës së dhunshme serbe. Në 
vitin shkollor 2004/05 Shkolla e Lartë Teknike 
u shndërrua në Fakultet të Shkencave Teknike 
Aplikative, njësi akademike e Universitetit të 
Prishtinës. (Riza Brada)

SHKoLLA e LARTË TeKNIKe, MITRo-
VICË. Institucion i arsimit të lartë dyvjeçar në 
Mitrovicë, i themeluar në vitin 1961, me mësim 
në gjuhën serbokroate dhe shqipe. Fillimisht 
kishte vetëm degën e xehetarisë, ndërsa në 
vitin shkollor 1963/64 u themelua edhe dega e 
teknologjisë dhe disa vjet më vonë edhe dega e 
metalurgjisë. Nga viti shkollor 1974/75 shkolla 
kishte dy degë, makineri dhe elektroteknikë. Në 
vitin shkollor 1993/94 Shkolla e Lartë Teknike 
në Mitrovicë transformohet në Fakultet të 
Xehetarisë dhe Metalurgjisë, njësi akademike e 
Universitetit të Prishtinës. (Riza Brada) 

SHKoLLA e LARTË TeKNIKe, PRISHTI-
NË. Institucion i arsimit të lartë në Kosovë, në 
të cilën mësimi filloi në vitin shkollor 1961/62. 
Kjo shkollë me studime dyvjeçare, me mësim në 

gjuhën serbokroate, kishte tri degë: makineri, 
elektroteknikë dhe ndërtimtari. Gjenerata 
e parë e studentëve diplomoi në vitin 1963. 
Në këtë shkollë u përgatiten pesë gjenerata 
kuadrosh teknike me kualifikim të lartë. Në 
vitin akademik 1965/66 Shkolla e Lartë Teknike 
u transformua në Fakultet Teknik me seli në 
Prishtinë. (Riza Brada)

SHKoLLA e MeSMe e ARTIT, PeJË. U 
themelua në vitin 1946 dhe fillimisht u quajt 
Shkolla e Artizanateve. Bashkëthemeluesit 
e saj ishin Vlado Radoviq, piktor akuarelist 

nga Peja dhe Shahin Kryeziu, piktor nga 
Gjakova, që kishte studiuar në Akademitë 
e Arteve në Torino dhe Firence të Italisë. Në 
vitin shkollor 1949/50 mori emrin Shkolla 
e Mesme e Arteve Aplikative. Gjatë viteve 
vijuese ndërroi disa herë emrin. Në vitin 1981 
u quajt “Boro e Ramizi”, më 1985 “Vëllazërim-
bashkim” dhe përfundimisht, në vitin 1992 
mori emrin “Odhise Paskali”, të cilin e mban 
dhe sot. Fillimisht mësimi mbahej në gjuhën 
serbe. Pedagogë ishin Vlado Radoviq, Svetozar 
Kamenoviq, Bozha Prodanoviq dhe Rufin 
Llazoviq. Në vitin 1953 për herë të parë 
fillojnë të japin lëndët profesionale edhe dy 
mësimdhënës shqiptarë (të diplomuar në 
akademitë e arteve në Beograd), Shemsedin 
Kasapolli dhe Xhevat Gacaferi. Më vonë (1963) 
Blerim Luzha ka dhënë lëndët profesionale të 
drejtimit të tekstilit, pastaj u angazhua Avni 
Ferizi, etj. Në këtë shkollë punuan dhe punojnë 
ende shumë nxënës të saj, të cilët u diplomuan 
në akademitë e ish-Jugosllavisë. Drejtorë 
të saj ishin Vlado Radoviq, Rista Otoviq, 
Luka Stankoviq,Verolub Radoviq, Radosllav 
Miketiq, Gëzim Begolli, Haxhi Kastrati, Emina 

Rexhepi-Gorani dhe Abdyl Berisha. Shkolla e 
Mesme e Artit në Pejë ka traditë në arsimimin 
dhe edukimin e gjeneratave në lëmin e arteve 
pamore, të kulturës dhe të edukimit. Gjatë kësaj 
kohe shumë nxënës vazhduan studimet në 
akademitë e arteve në Beograd, Zagreb, Lubjanë 
dhe Sarajevë, ndërsa më vonë në Shkollën e 
Lartë Pedagogjike dhe në Akademinë e Arteve 
(tash Fakulteti i Arteve) në Prishtinë. Disa 
syresh studimet dhe specializimet i vazhduan 
në akademitë e njohura jashtë vendit. Nga kjo 
vatër e arsimit të arteve pamore dolën shumë 
artistë që bënë emër brenda dhe jashtë vendit, 
duke afirmuar artin figurativ dhe aplikativ të 
Kosovës, nisur nga: Muslim Mulliqi, Tahir 
Emra, Gjelosh Gjokaj, Agim Çavdarbasha, 
Xhevdet Xhafa, Rexhep Ferri, pastaj Nusret 
Salihamixhiqi, Shyqri Nimani, Nebih Muriqi, 
Blerim Luzha, Fatmir Krypa, Nuredin Loxha, 
Agush Beqiri, Dragomir Jashoviq e shumë të 
tjerë. (Blerim Luzha)

SHKoLLA e MeSMe e BUJQËSISË, 
PRISHTINË. U themelua në vitin 1946, me 
mësim në gjuhën serbokroate. U hap për 
përgatitjen e kuadrit të mesëm për bujqësi. Prej 

vitit shkollor 1959/60 u hapën edhe paralelet 
e para për mësim në gjuhën shqipe. Në vitin 
shkollor 1961/62, në kuadër të kësaj shkolle 
hapet edhe drejtimi i veterinarisë. Në vitet ‘90 të 
shek. XX kishte tre lëmenj mësimorë: bujqësi, 
veterinari dhe ushqimor. Njëkohësisht, shkolla 
hapi paralelet e ndara në Keqekollë dhe Besi. 
Gjatë viteve ’90 të shekullit të kaluar, për shkak 
të administratës së dhunshme serbe, shkolla e 
zhvilloi veprimtarinë në shtëpi-shkolla dhe kjo 
bëri që numri i nxënësve dhe i mësimdhënësve 
shqiptarë të zvogëlohej ndjeshëm. Në vitin 

shkollor 1999/2000 shkolla bujqësore u kthye 
në objektin e saj dhe quhet Shkolla e Mesme 
e Agrobiznesit me Teknologji. (Bajram Shatri)

SHKoLLA e MeSMe e FIZKULTURËS, 
PRISHTINË. Shkollë profesionale për për-
gatitjen e kuadrit me kualifikim të mesëm për 
mësimdhënës të edukatës fizike në shkollën fi-
llore dhe të mesme dhe për aktivitete sportive 
dhe rekreative në Kosovë. Filloi punën në vitin 
shkollor 1956/57, me 70 nxënës dhe 3 mësim-
dhënës, më mësim në gjuhën serbokroate dhe 
shqipe. Filloi në lokalet e gjimnazit të Prishti-
nës, ndërsa në vitin shkollor 1960/61 u trans-
ferua në një lokal të Shkollës Normale të këtij 
qyteti. Në vitin 1963 Shkolla e Mesme e Fizkul-
turës u mbyll, për t’iu bashkëngjitur Shkollës 
Normale të Prishtinës. Ndërkohë ishte hapur 
grupi i kulturës fizike në kuadër të  Shkollës së 
Lartë Pedagogjike të Prishtinës. (Rexhep Os-
mani)

SHKoLLA e MeSMe e PoLICISË, VU-
SHTRRI. Shkollë profesionale për përgatitjen 
e pjesëtarëve të Ministrisë së Punëve të 
Brendshme, për mbrojtjen e rendit publik dhe 
juridik, me seli në Vushtrri. U themelua në 
vitin 1974. Pararendëse të saj ishin paralelet 
e Shkollës së Mesme të Punëve të Brendshme 
të Kamenicës së Sremit (Vojvodinë). Shkolla 
punonte në përputhje me ligjin për arsim të 
mesëm në Kosovës (1973) dhe të ligjit të ushtrisë 
jugosllave. Mësimi për nxënës të rregullt në 
këtë shkollë zgjaste katër vjet. Plan-programin 
e lëndëve të përgjithshme e miratonte Pleqësia 
e Arsimit, ndërsa ato profesionale i miratonte 
Sekretariati i Punëve të Brendshme i Kosovës. 
Përzgjedhjen e kandidatëve të paraqitur për 
t’u arsimuar në këtë shkollë e bënte komisioni 
i veçantë i përbërë nga përfaqësues të shkollës 
dhe të Sekretariatit të Punëve të Brendshme. 
Shkolla kishte edhe konviktin e saj. Përveç 
mësimit të rregullt, shkolla organizonte edhe 
forma të tjera arsimore për aftësimin e policisë, 
pa shkëputje nga puna. Në vitin shkollor 
1990/91, në këtë shkollë u vendos administrata 
e dhunshme serbe, me ç’rast u përjashtuan të 
gjithë mësimdhënësit dhe nxënësit shqiptarë. 
Prej vitit 1999 Shkolla e Shërbimit Policor 
të Kosovës menaxhohet nga OSBE-ja, me 
qëllim të formësimit të një policie moderne 
në Kosovë. Aplikantët në këtë shkollë duhet 
të kenë të kryer, së paku, shkollën e mesme, të 

janë qytetarë të Kosovës, me moshë 21-55 vjeç. 
Trajnimi, përkatësisht aftësimi në këtë shkollë 
zgjat 20 javë. (Bajram Shatri)

SHKoLLA e MeSMe TeKNIKe, PRI-
SHTINË. Shkolla e mesme teknike “28 
Nëntori” në Prishtinë u themelua në vitin 
shkollor 1959/60, me tri drejtime: makineri, 
arkitekturë dhe elektroteknikë. Në vitin 
1963 merret vendimi për integrimin e kësaj 
shkolle me Shkollën e Nxënësve në Ekonomi 
dhe formohet Qendra Shkollore Teknike, 
me këto degë: elektroteknikë, makineri dhe 
ndërtimtari, kurse shkolla për kualifikimin e 
punëtorëve kishte degët e elektroteknikës, të 
metalit dhe tekstilit. Ndërkohë, ka pasur edhe 
degë të tjera. Në periudhën 1977/1987, në këtë 
shkollë zhvilloi mësim faza e parë e bazave të 
përbashkëta me klasën e parë dhe të dytë. Pas 
kësaj periudhe në këtë shkollë vepruan degët për 
komunikacion, ndërtimtari-gjeodezi dhe dega 
juridike. Në vitet ‘90 shkolla kishte këta lëmenj: 
komunikacion i PTT-së dhe komunikacioni 
rrugor, ndërtimtari me arkitekturë, gjeodezi, 
grafikë dhe kimi-teknologji, që kryesisht 
veprojnë edhe sot. (Bajram Shatri) 

SHKoLLA e PARË SHQIPe e VASHAVe NË 
PRIZReN. U themelua në kuadër të famullisë 
dhe ordinariatit të Argjipeshkvisë së Prizrenit 
në vitin 1892. Shkolla shqipe e vashave është 
themeluar sipas kërkesës së argjipeshkvit 
Carev, me vendimin dhe lejen e Propagandës 
Fide në Vatikan dhe në përkujdesje të 
diplomacisë austriake. Shkollën e udhëhoqën 
motrat e Rendit të Mëshirës, të cilat në Prizren 
erdhën me kërkesën e Propagandës Fide dhe të 
Ministrisë së Jashtme të Austrisë. Edhe pse në 
rrethana të vështira, numri i vajzave që shkonin 
në shkollë arriti në 70. Më vonë, në vitin 1909, 
shënohet se numri i nxënëseve të kësaj shkolle 
kishte arritur në 120. (Pjetër Përgjoka) 

SHKoLLA FILLoRe. Shkolla e parë, 
elementare, e cila ofron dituri të përgjithshme 
dhe është baza e sistemit të arsimit në tërësi. 
Shkollat e para fillore në Kosovë ishin shkollat 
turke dhe serbe. Elementare ishin edhe shkollat 
katolike. Rrjeti i shkollave fillore shqipe në 
Kosovë u zgjerua gjatë Luftës së Dytë Botërore. 
Numri i tyre në Kosovë rritet me shpejtësi 
pas Luftës së Dytë Botërore, sidomos për 
mësimin në gjuhën shqipe. Në vitin shkollor 

1944/45 në Kosovë punuan 278 shkolla fillore 
katërklasore, me mësim në gjuhën shqipe dhe 
në atë serbokroate. Gradualisht u rrit numri i 
tyre dhe numri i viteve të shkollimit, krahas me 
shtimin e viteve të arsimit të detyrueshëm. Me 
reformën e vitit 1958, arsimi i detyrueshëm në 
Jugosllavi, duke përfshirë edhe Kosovën, bëhet 
tetëvjeçar dhe, për rrjedhojë, themelohen 
shkollat fillore tetëvjeçare. Në vitin shkollor 
1958/59 në Kosovë kishte 733 shkolla fillore 
(582 katërklasash, 3 gjashtë klasash, 32 shtatë 
klasash dhe 116 tetë klasash). Shkolla fillore tetë 
klasash zakonisht përbëheshin prej shkollës 
qendrore (amë) dhe paraleleve të ndara fizike. 
Masivizimi i shkollimit (arsimit) fillor luajti rol 
të rëndësishëm në emancipimin e shoqërisë 
dhe në zvogëlimin e numrit të analfabetëve. Në 
vitet ’90 të shekullit XX, shkolla fillore shqipe 
në Kosovë u shkëput nga sistemi i arsimit serb 
dhe u bë pjesë integrale e sistemit të arsimit 
të Kosovës së pavarur. Me Ligjin mbi arsimin 
fillor dhe të mesëm në Kosovë (2002), shkolla 
fillore bëhet pesë klasash dhe përfshin fëmijët 
nga mosha 6-11 vjeç, duke përfshirë edhe 
fëmijët me nevoja të veçanta, sipas parimit të 
arsimit gjithëpërfshirës. Arsimi fillor është 
pjesë përbërëse e arsimit të obligueshëm 
nëntëvjeçar, bashkë me arsimin e mesëm të 
ulët katërvjeçar. Në Kosovë ka shkolla fillore 
me mësim në gjuhën shqipe, serbe, boshnjake 
dhe turke. (Dali Emrullahu)

SHKoLLA LeTRARe. Shkolla letrare shenjon 
tipologji letrare, të provuar me autorë e vepra 
që lidhen rreth një rrjeti pikëpamjesh apo 
një doktrine letrare, të kthyera në praktikë 
letrare. Shkolla letrare konstituohet me 
konstantat letrare, si bërthama të shkollave 
dhe shpërthimet e normave, si bërthama 
të poetikave personale. Kështu, studimi i 
letërsisë në bazë të dijes mbi shkollat bëhet në 
trajtë përshkrimi e interpretimi të tipologjisë 
letrare dhe jo si histori e prodhimit letrar. 
Nocioni shkollë letrare, në diskursin teorik e 
përshkrues, pra historiko-letrar, në letërsinë 
shqipe del te “Dy shkollat letrare shkodrane” 
(1954/1961) të Ernest Koliqit, diskurs në të cilën 
shkolla, në kuptimin e rrymës letrare, shenjon 
tipologji e shtrirje historiko-letrare. Koliqi 
skajon: “Shkollën letrare të Françeskâjvet” dhe 
“Shkollën letrare të Jezuitvet” dhe ka kriter 
temat, stilet e raportet me jetën shqiptare. 
Shkolla e Françeskâjvet lidhet me idiomin e 

me temat e vendit dhe kthehet në një letërsi 
autentike e identitare shqiptare, si te vepra 
e kreut të saj, Gjergj Fishtës. Ndërsa, kur 
karakterizohet Shkolla e Jezuitvet, stili bëhet 
kriter themelor, prandaj ajo shtrihet përtej 
ambientit të parë, Shkodrës, Veriut dhe Koliqi 
gjen sivëllezërit letrarë tutje, si te pogradecari 
Lasgush Poradeci. Termi, konceptet e kërkimi 
i shkollës letrare rihapet te “Shkollat letrare 
shqipe” (2004) të Sabri Hamitit, ndërsa kërkimi 
themelor mbështetet te format e te strukturat 
letrare, autorët ilustrativë, teoricienët e 
shkollave dhe figurat (si shenjë e diskurseve). 
Mbi bazën e vetive të tilla propozohen: Shkolla 
filobiblike, Shkolla e vjershëtarëve, Shkolla 
romantike, Shkolla kritike, Shkolla moderne, 
Shkolla socrealiste, Shkolla disidente, Shkolla 
moderne (e Kosovës). Viteve të fundit është 
nënvizuar Shkolla letrare e Prishtinës, si shkollë 
e dijes letare, praktikë kërkimore e poetike, me 
burim Universitetin e Prishtinës, që trashëgoi 
punët themelore të Qarkut të Prishtinës në 
fushën e mendimit letrar dhe vetë takoi dijet 
moderne europiane, rihapi traditën shqiptare 
të kulturës e të letërsisë. (Kujtim M. Shala)

SHKoLLA NoRMALe “SAMI FRASHËRI”, 
PRISHTINË. Shkolla normale-liceale “Sami 
Frashëri” në Prishtinë u themelua në fund të 
vitit 1941. Ishte shkolla e parë normale shqipe 
në trojet shqiptare jashtë Shqipërisë. Kishte 
tetë klasë (katër të kursit të ulët-gatitor, katër 
të kursit të lartë). Nxënësit e saj kishin kryer 
apo vijuar shkolla të ndryshme: qytetëse, 
semimaturën në gjimnaze serbe, medrese 
etj. dhe ishin nga të gjitha trevat shqiptare, 
shumë prej të cilëve u vendosën në konviktin 
e shkollës. Mësimdhënësit ishin kryesisht nga 
Shqipëria, por edhe nga Kosova. Drejtori i parë 
i saj ishte dr. Rexhep Mitrovica, pastaj Ahmet 
Gashi. Në këtë shkollë nxënësit mësonin 
gjuhë shqipe, gjuhë latine, gjuhë italiane, 
gjuhë gjermane, histori, gjeografi, matematikë, 
shkencat natyrore, pedagogji, didaktikë, 
vizatim, muzikë, bujqësi, edukatë morale dhe 
kulturë fashiste dhe praktikë pedagogjike. 
Shkolla Normale e Prishtinës veproi tri vite 
shkollore. Në vitin e parë shkollor kishte 262 
nxënës dhe 78 të tjerë në gatitore, ndërsa në 
vitin e fundit 1943/44 kishte 464 nxënës. Po në 
këtë vit u organizuan edhe provimet e pjekurisë 
për 16 kandidatët e parë. Veç punës mësimore, 
shkolla organizoi edhe kurse të ndryshme, 

ndër të cilët edhe dy kurse pedagogjike (1942 
dhe 1943), ku u kualifikuan rreth 200 mësues. 
Veprimtaria e kësaj shkolle u ndërpre në vitin 
shkollor 1944/45. (Bajram Shatri)

SHKoLLA NoRMALe e PeJËS. Shkolla nor-
male “Ali Kelmendi” e Pejës u themelua në 
vitin shkollor 1966/67. Si paralele e gjimnazit 
pedagogjik në këtë qytet u hap qysh në 
vitin shkollor 1959/60, ku në klasën e parë u 
regjistruan dy paralele. Veprimtaria e kësaj 
shkolle vazhdoi deri në vitin shkollor 1976/77. 
Ndërkohë, paralele të saj u hapën edhe në 
Istog dhe në Deçan. Në Normalen e Pejës kanë 
punuar dhe janë arsimuar shumë figura të 
shquara të arsimit, shkencës, kulturës etj.(Izet 
Musaj)

SHKoLLA NoRMALe, FeRIZAJ. Shkolla 
normale “Zenel Hajdini” në Ferizaj u themelua 
në vitin shkollor 1961/62. Ishte shkollë e 
mesme profesionale për përgatitjen e mësuesve 
të ciklit të ulët të shkollës fillore. Mësimi 
ishte pesëvjeçar, por organizoi mësim dhe 
për kualifikimin e mësuesve të pakualifikuar. 
Kishte paralele me mësim në gjuhën shqipe 
dhe paralele me mësim në gjuhën serbe. Në 
këtë shkollë i ndiqnin mësimet nxënës nga 
rrethi i Ferizajt, të komunave përreth, si dhe 
nga treva të tjera shqiptare jashtë Kosovës. 
Për shkak të mungesës së kuadrit mësimor në 
gjuhën shqipe, fillimisht disa lëndë mësimore 
për nxënësit shqiptarë u mbajtën në gjuhën 
serbe. Me kohë u rrit edhe numri i arsimtarëve 
shqiptarë me kualifikim përkatës. Në vitin 
shkollor 1966/67 shkolla doli në objekt të ri, me 
kushte më të mira për punë. Në vitin shkollor 
1975/76 kjo shkollë u reformua. Nga Shkolla 
normale “Zenel Hajdini” në Ferizaj dolën 13 
gjenerata normalistësh të diplomuar. (Nijazi 
Zylfiu)

SHKoLLA NoRMALe, GJAKoVË. Shkolla 
normale “Hysni Zajmi” në Gjakovë u themelua 
në vitin 1946, me mësim në gjuhën shqipe. 
Për shkak të nevojës së madhe për mësues, 
Normalja e Gjakovës punoi me programe 
të reduktuara (katër klasë për dy vjet). Në 
vitin 1953 ajo transferohet në Prishtinë. Në 
vitin 1960 u vendos që në Gjakovë të hapet 
sërish shkolla normale, e cila veproi deri në 
vitin shkollor 1977/78, kur u shndërrua në 
akademi pedagogjike me mësim gjashtëvjeçar. 

Kontribuoi për përgatitjen e kuadrit mësimor 
të shkollës fillore, jo vetëm në Gjakovë me 
rrethinë, por edhe më gjerë. (Demë Hoti)

SHKoLLA NoRMALe, GJILAN. Shkollë e 
mesme profesionale për përgatitjen e mësuesve 
të mësimit klasor. Si shkollë e pavarur u 
themelua në vitin shkollor 1958/59. Paralelet 
e para të saj në kuadër të gjimnazit “Zenel 
Hajdini” në këtë qytet u themeluan qysh në 
vitin shkollor 1955/56. Në shkollë fillimisht u 
regjistruan nxënës të përkatësisë kombëtare 
shqiptare, ndërsa nga viti shkollor 1959/60 
filloi edhe një paralele me mësim në gjuhën 
serbe. Ishte shkollë e mesme profesionale me 
mësim pesëvjeçar, për përgatitjen e mësuesve 
të mësimit klasor. Veprimtarinë e saj e vazhdoi 
deri në vitin shkollor 1974/75. Në vitin vijues 
u shndërrua në akademi pedagogjike. (Januz 
Dervodeli)

SHKoLLA NoRMALe, MITRoVICË. Shko-
lla Normale “Hasan Prishtina” në Mitrovicë 
u themelua në vitin 1967 për përgatitjen e 
kuadrit arsimor për shkollën fillore. Paralelen 
e parë për mësues në Mitrovicë e hapi Nor-
malja e Prishtinës në vitin shkollor 1954/55, në 
kuadër të gjimnazit të këtij qyteti. Në periud-
hën 1961-1967 nxënësit në këtë shkollë kanë 
kryer katër klasat e para, ndërsa të pestën e 
vazhdonin në Normalen e Prishtinës, ku edhe 
diplomonin. Pas pavarësimit më 1967, në këtë 
shkollë u përgatitën dhe u diplomuan mësues 
nga Kosova dhe nga trevat e tjera shqiptare. 
(Afërdita Kumnova-Mulla) 

SHKoLLA NoRMALe, PRIZReN. Shkollë e 
mesme profesionale për përgatitjen e mësuesve 
të mësimit klasor, me mësim katërvjeçar (nga 
vitit shkollor 1955/56 pesëvjeçar). Themelohet 
në Prishtinë, më 1945, ndërsa në vitin shkollor 
1947/48 bartet në Prizren. Fillimisht ishte 
me mësim në gjuhën serbokroate, ndërsa 
prej vitit shkollor 1955/56 fillon mësimi edhe 
në gjuhën shqipe. Në vitin shkollor 1956/57 
suprimohet Shkolla Normale e Gjakovës dhe 
një numër i nxënësve të saj transferohet në 
Normalen e Prizrenit. Në kuadër të Normales 
së Prizrenit prej vitit shkollor 1954/55 veproi 
edhe shkolla normale e amvisërisë, në vetin 
1954 u organizua kursi veror për kualifikimin 
e mësuesve shqiptarë dhe më 1967 kursi veror 
për rikualifikimin e mësuesve shqiptarë dhe 

serbë nga Kosova, Mali i Zi dhe Serbia. Në 
vitin shkollor 1973/74, Normalja e Prizrenit 
shndërrohet në Akademi Pedagogjike. (Riza 
Brada) 

SHKoLLA SHQIPe e dJeMVe NË PRI-
ZReN. Shkolla e parë kombëtare shqipe në 
Kosovë, që fillimisht ishte shkollë katolike në 
gjuhën italiane. Për mësimin shqip në shkollat 
e Prizrenit u angazhuan argjipeshkvët shqiptarë 
Andrea dhe Pashk Trokshi. Laicizmi dhe 
kombëtarizimi i kësaj shkolle u intensifikua 
në vitin 1889, nën drejtimin e Mati Logorecit. 
Për shkak të kontradiktave dhe interesave të 
ndryshme të fuqive të mëdha dhe atyre të 
Ballkanit, historia e kësaj shkolle është shumë 
e ndërlikuar. Pas vitit 1900 shkolla e djemve e 
Prizrenit u nda në dysh: nga njëra anë shkolla 
shqipe nën mbikëqyrjen e konsullatës austro-
hungareze me mësues Lazër Lumezin dhe 
nga ana tjetër, vazhdoi punën shkolla e parë 
nën drejtimin e Mati Logorecit, e cila u quajt 
“shkolla e popullit t’atyne pa kishë”. Fillimisht 
tekstet shkollore kopjoheshin me dorë. Luajti 
rol të rëndësishëm në arsimin shqip në Kosovë. 
(Fahri Buçinca)

SHKoLLA SHQIPe e JANJeVËS. Ishte ndër 
shkollat e para katolike shqipe në Kosovë, e 
themeluar në vitin 1665. U hap me kërkesën 
e ipeshkvit të Shkupit, Andrea Bogdanit dhe 
filloi punën në shtëpinë e tij. A. Bogdani 
hartoi edhe tekstet e para. Me propozimin e tij, 
mësues në këtë shkollë më 1665 u caktua Pjetër 
Mazreku, i cili sapo kishte kryer studimet në 
kolegjin ilirik të Loretos në Itali. Shkolla hasi 
në vështirësi të shumta nga autoritetet osmane, 
por luajti rol prijës në arsimin shqip në Kosovë 
dhe në historinë e arsimit shqip në përgjithësi. 
(Fahri Buçinca)

SHKoLLA SHQIPe e STUBLLËS. Ishte ndër 
shkollat e para katolike shqipe, fillet e së cilës 
çojnë në vitin 1584, kur rekomandohet hapja 
e një shkolle të tillë (“in forma di colegio”). 
Historia e saj del në pah gjithnjë e më shumë në 
fillim të shek. XVII, krahas me shkollat e tjera 
simotra në Pejë, Gllogjan, Gjakovë, Landovicë, 
Prizren, Poçest, Suharekë, Papaz e Janjevë. 
Kjo shkollë u rihap në vitin 1846, të cilën 
nga viti 1888 e ndihmoi Austro-Hungaria, si 
financiarisht, ashtu edhe me tekste. Mësues në 
atë kohë ishte Bartolome Fantella, por më vonë 

edhe Mikel Tarabulluzi etj. U legalizua me 
ndihmën e Austro-Hungarisë në vitin 1905. 
(Fahri Buçinca)

SHKoLLA SHQIPe e VAJZAVe NË PRI-
ZReN. Shkolla e parë legale shqipe për vajza 
në Kosovë, e cila u themelua më 1892, me 
lejen e autoriteteve osmane. Për themelimin 
dhe mirëvajtjen e punës së saj dhanë kontribut 
të veçantë argjipeshkvi i Shkupit, Andre 
Logoreci, pastaj Pashk Trokshi, Mati Logoreci, 
Lazër Lumezi, Ndue Bytyçi etj. Në këtë shkollë 
katolike nxënëset mësonin doktrinën e 
krishterë, shkrim-lexim, aritmetikë, punëdore, 
histori, gjeografi etj. Si mësuese në këtë shkollë 
u shquan motrat Mikelangjela dhe Tereza Çoba 
nga Shkodra. Shkolla punoi pa ndërprerje 
deri në vitin 1918. Në vitin 1929 autoritetet 
jugosllave e shndërruan në shkollë me mësim 
në gjuhën serbe. (Fahri Buçinca)

SHKoLLA SHQIPe, GJAKoVË (1915-1918).  
Shkolla fillore shqipe “Skënderbeu” në Gja-
kovë (1915-1918), në kohën e pushtimit aus-
trohungarez. E themeluan një grup mësuesish 

patriotë, kryesisht gjakovarë: Ferid Imami, 
Ibrahim Fehmiu, Qazim Bakalli, Ibrahim 
Kolçi, Mon Osa, Isuf Puka, Murat Muhaxhiri, 
Osman Shaqiri (Mano Shaqja) e Dush Ndoci, 
të prirë nga Niman Ferizi dhe Sali Morina. Këta 
kryesisht ishin edhe mësuesit e kësaj shkolle, 
ndërsa drejtori i parë i saj u caktua Sali Morina. 
Shkolla ia filloi punës në objektin e ruzhdijes së 
qytetit. Qëllimi i saj ishte përgatitja e të rinjve 
për të punuar në administratën në gjuhën shqi- 
pe dhe për vazhdimin e arsimimit. U shtrua 
nevoja për përfshirjen dhe regjistrimin e nxë-
nësve, për sigurimin e teksteve dhe hartimin 

e plan-programit mësimor. Në vitin e parë në 
këtë shkollë u regjistruan 340 nxënës. Me për-
pjekjen e mësuesve u arrit të hapej edhe një 
paralele e veçantë me 30 vajza. Ndërkohë, në 
Gjakovë u themeluan edhe dy shkolla shqipe 
katër klasash me 500 nxënës. Po në Gjakovë u 
hap edhe një kurs për analfabetë, të cilin në vi-
tin 1918 e vijonin 150 veta, prej 18-40 vjeç. Në 
vitin shkollor 1917/18 numri i nxënësve arriti 
në 840. Ndër nxënësit e parë që e kryen shkol-
lën shqipe në Gjakovë ishin: Vehbi Meqa, Isa 
Dautaga, Selman Riza, Qazim Haraçia, Minip 
Bokshi, Mazllom Rizvanolli etj. Mësuesit e 
shkollave shqipe në Gjakovë ndihmuan edhe 
në themelimin e shkollave shqipe në fshatra 
dhe qendra të tjera të Kosovës. Shkolla shq-
ipe “Skënderbeu” në Gjakovë, sikurse shkollat 
e tjera shqipe në Kosovë, pushuan së vepruari 
pas mbarimit të Luftës së Parë Botërore (1918). 
(Jusuf Meqa) 

SHKoLLAT e LARTA eKoNoMIKe. Insti- 
tucione të arsimit të lartë, me studime 
dyvjeçare, për përgatitjen profesionale të 
kuadrit me kualifikim të lartë ekonomik-
komercial. Shkolla e parë e një profili të 
tillë ishte Shkolla e Lartë Administrative në 
Prishtinë, e cila u themelua në vitin 1959. Ishte 
pararendëse e Fakultetit Ekonomik-Juridik 
të Prishtinës. Ndër këto shkolla rol të veçantë 
pati Shkolla e Lartë Ekonomike-Komerciale në 
Pejë, e cila u themelua në vitin 1960. Në këtë 
shkollë u diplomuan me qindra kuadro me 
kualifikim të lartë për nevojat e ekonomisë në 
Kosovë dhe jashtë saj. Veproi deri në fillim të 
viteve 2000, kur përfundimisht u shndërrua në 
Fakultet të Shkencave të Aplikuara të Biznesit 
(2004). (Dali Emrullahu)

SHKoLLAT e LARTA PedAGoGJIKe 
(SHLP). Institucione të arsimit të lartë për 
përgatitjen profesionale të mësimdhënësve 
të mësimit lëndor në katër klasat e larta 
të shkollës fillore tetëvjeçare, me studime 
dyvjeçare pas shkollës së mesme. E para 
shkollë e lartë pedagogjike në Kosovë ishte 
SHLP-ja e Prishtinës, e cila u themelua në vitin 
1958. Shkolla të tilla, më pas, u themeluan 
edhe në Prizren, Gjakovë dhe Gjilan. Mësimi 
organizohej, kryesisht, në grupe (degë) 
dylëndore, si p.sh., gjuhë dhe letërsi shqipe, 
biologji-kimi, histori-gjeografi, bazat e arsimit 
teknik (BAT) dhe fizik, matematikë-fizikë 

etj., me qëllim të arsimimit dhe aftësimit 
profesional të mësimdhënësve për dy lëndë 
mësimore. Më pas në kuadër këtyre shkollave u 
hapën edhe degët e mësimit klasor për mësues 
në klasat e ulëta të shkollës fillore. Këto shkolla 
luajtën rol të rëndësishëm për përgatitjen e 
kuadrit mësimor të shkollës fillore, por në 
mungesë të kuadrit të nevojshëm, edhe të atij 
për shkollat e mesme në Kosovë dhe jashtë saj. 
Pushuan së funksionuari në vitin 2002, kur të 
gjitha shkollat e larta pedagogjike të Kosovës u 
integruan në kuadër të Fakultetit të Edukimit 
me seli në Prishtinë. (Dali Emrullahu)

SHKoLLAT e LARTA TeKNIKe. Shkolla 
të arsimit të lartë dyvjeçar për përgatitjen e 
kuadrove me kualifikim të lartë për nevojat e 
ndërmarrjeve xehetare-metalurgjike, teknolo-
gjike, energjetike etj. Në vitin 1961 u the-
meluan dy shkolla të tilla, në Prishtinë dhe në 
Mitrovicë, ndërsa në vitin 1976 u themelua 
Qendra e Shkollimit të Lartë në Ferizaj, të 
gjitha këto me degë dhe profile të ndryshme. 
Në këto shkolla u arsimuan me qindra kuadro 
profesionale me kualifikim të lartë nga fusha e 
veprimtarisë teknike-teknologjike, energjetike, 
të xehetarisë, metalurgjisë etj. Shkolla e Lartë 
Teknike e Prishtinës ishte pararendëse e 
Fakultetit Teknik në Prishtinë, ndërsa Shkolla e 
Lartë Teknike e Mitrovicës ishte pararendëse e 
Fakultetit Xehetar-Metalurgjik po në Mitrovicë. 
Shkolla e Lartë Teknike në Ferizaj në vitin 2004 
u shndërrua në Fakultet të Shkencave Teknike 
Aplikative. (Dali Emrullahu) 

SHKoLLAT e LARTA. Shkolla për aftësimin 
e kuadrove profesionale me kualifikim të lartë 
të profileve të ndryshëm. Ishin shkolla me 
studime dyvjeçare, ku mësonin kandidatët që 
kishin përfunduar shkollën e mesme. Shkolla 
e parë e lartë në Kosovë ishte Shkolla e Lartë 
Pedagogjike në Prishtinë, e themeluar në vitin 
1958. Shkolla të tilla pedagogjike, më vonë, 
u hapën edhe në Prizren (1962), në Gjakovë 
(1967) dhe në Gjilan (1973). Ndërkohë, u 
themeluan edhe shkolla të tjera të larta: Shkolla 
e Lartë Administrative në Prishtinë (1959), 
Shkolla e Lartë Bujqësore në Prishtinë (1960), 
Shkolla e Lartë Ekonomike-Komerciale në Pejë 
(1960), Shkollat e Lartë Teknike në Prishtinë, 
përkatësisht në Mitrovicë (1961), Shkolla e 
Lartë Teknike në Ferizaj (1976). Këto shkolla 
ishin pararendëse të shumë fakulteteve, që u 

themeluan më vonë në Prishtinë dhe në qendra 
të tjera. Me një marrëveshje të vitit 1980, të 
gjitha shkollat e larta që ekzistonin në Kosovë 
u futën në kuadër të Universitetit të Prishtinës, 
si njësi të veçanta akademike. Me Ligjin mbi 
Arsimin e Lartë në Kosovë (2003), arsimi i 
lartë në Kosovë iu nënshtrua një reformimi 
të gjithanshëm në frymën e Deklaratës së 
Bolonjës. (Dali Emrullahu)

SHKoLLAT e MeSMe eKoNoMIKe. 
Shkolla profesionale e shkallës së dytë, pas 
përfundimit të shkollës fillore tetëvjeçare 
për përgatitjen profesionale të nxënësve në 
fusha të ndryshme të ekonomisë (kontabilist, 
komercialist, financier, tregtar etj.) me 
kualifikim të mesëm dhe për vijimin e 
studimeve përkatëse. Shkolla e parë e mesme 
ekonomike në Kosovë ishte Instituti Tregtar 
Ekonomik në Pejë, i cili u hap në vitin 1946, 
me mësim në gjuhën serbokroate. Shkollat 
e mesme ekonomike hapen edhe në qytete të 
tjera të Kosovës, si në Ferizaj (1955), Gjilan 
(1958), Prishtinë (1960) etj., me mësim në 
gjuhën shqipe dhe serbokroate. Në rrjetin e 
shkollave të mesme në Kosovë në vitin 1990, 
shkolla të mesme ekonomike kishte në Ferizaj, 
në Gjakovë, në Gjilan, në Mitrovicë, në Pejë 
dhe në Prishtinë. Arsimimi ekonomik për 
profesione të ndryshme u zhvillua edhe në 
kuadër të disa shkollave të mesme në komuna 
më të vogla, por jo si shkolla të mesme 
ekonomike. (Rexhep Osmani)

SHKoLLAT e MeSMe Te MJeKËSISË. 
U themeluan për përgatitjen e kuadrit 
shëndetësor. Disa syresh nisën nga puna që 
në vitet e para pas Luftës së Dytë Botërore. 
Vazhdoi zgjerimi i tyre, krahas masivizimit të 
mbrojtjes shëndetësore. 
Shkolla e mesme e mjekësisë “Dr. Ali Sokoli”, 
Prishtinë: Në vitin 1959/1960, në kuadër të 
Spitalit të Përgjithshëm të Prishtinës u hap një 
paralele me 23 nxënës (22 serbë dhe 1 shqiptar). 
Një vit më vonë merret vendimi për hapjen 
e shkollës së mjekësisë në Prishtinë. Në vitin 
shkollor 1960/61 u pranuan 174 nxënës (43 ishin 
shqiptarë). Mësimi mbahej në gjuhën serbe. 
Në vitin shkollor 1963/64 filloi mësimi edhe në 
gjuhën shqipe, me 149 nxënës shqiptarë. Shkolla 
ndërroi selinë në vitin 1965, u vendos në objektin 
ku është sot. Në vitin shkollor 1991/1992 pushteti 
serb e mbylli shkollën për nxënësit shqiptarë 

dhe mësimi vazhdoi në shkolla-shtëpi deri në 
mbarim të luftës (1999). Deri në vitin shkollor 
1991/92 shkolla e kishte emrin “9 Maji”, pas këtij 
viti e merr emrin “Dr. Ali Sokoli”. 
Shkolla e mesme e mjekësisë “Luciano 
Motroni”, Prizren: U themelua në kuadër të 
gjimnazit “Jovanka Radojeviq-Kica” në vitin 
1962, drejtimi infermieri. Në vitin 1964 u bë 
shkollë e pavarur. Nga viti 1970 mori emrin 
“Ramizi e Boro”, drejtime infermieri-mami. 
Në vitin shkollor 1971/72 u hap drejtimi i 
farmacisë. Prej themelimit e deri në vitin 1990 
procesi mësimor u zhvillua në gjuhën shqipe, 
serbokroate dhe turke. Në periudhën 1990-
1999 mësimi u zhvillua në shtëpi-shkolla dhe 
po atëherë rimori emrin “Luciano Motroni”. 
Sot mësimi në këtë shkollë zhvillohet në gjuhën 
shqipe, boshnjake dhe turke.
Shkolla e mesme e mjekësisë “Dr. Xheladin Deda’’, 
Mitrovicë: shkolla e parë për infermierë, e cila u 
hap në vitin 1947 me 32 nxënës, me mësim në 
gjuhën serbe. Në periudhën 1969-1986 mbajti 
emrin “Desa Tomanoviq”. Në vitin shkollor 
1963/64 u hap edhe paralelja e parë në gjuhën 
shqipe. Në vitin shkollor 1990/91 u larguan 
nga shkolla nxënësit dhe arsimtarët shqiptarë. 
Në atë periudhë, ndërsa procesi mësimor 
zhvillohej nëpër shtëpi-shkolla, shkolla mori 
emrin “Dr. Xheladin Deda”. Objekti i shkollës 
gjendet në Mitrovicën e Veriut dhe aty ka 25 
vjet që nuk mbahet mësimi në gjuhën shqipe. 
Sot shkolla vazhdon punën në pjesën jugore të 
Mitrovicës.
Shkolla e mesme e mjekësisë “Hysni Zajmi”, 
Gjakovë: u themelua në vitin 1984. Ka këto 
profile: infermieri e përgjithshme, pediatri, 
mami, stomatologji dhe farmaci. Në vitin 
shkollor 2015/16 vijuan mësimin 921 nxënës.

SHKOLLA E MJEKËSISË “ALI SOKOLI” NË 
PRISHTINË

SHKOLLAT E MESME TE MJEKËSISË

Shkolla e mesme e mjekësisë, Pejë: u themelua 
në vitin shkollor 1995/96, me pesë paralele të 
profileve mësimore: teknik i stomatologjisë, 
infermier, teknik laborant dhe mami. Në atë 
vit shkollor vijuan mësimin 241 nxënës. Një 
vit më vonë u shtua drejtimi teknik i farmacisë 
dhe u hapën paralelet e ndara në Klinë dhe 
Istog. Në vitin shkollor 2002/03 filloi mësimi 
edhe në gjuhën boshnjake dhe aktualisht 
mësimi zhvillohet në 18 paralele, nga të cilat 3 
në gjuhën boshnjake. 
Shkolla e mesme e mjekësisë ‘’Elena Gjika’’, 
Ferizaj: u themelua në vitin shkollor 1991/92, 
si paralele e ndarë e shkollës së mesme të 
mjekësisë “Dr. Ali Sokoli” të Prishtinës. Në 
vitin 1994 u themelua si shkollë e mesme më 
vete, me këto degë: infermieri, stomatologji, 
mami, pediatri, farmaci, fitnes dhe nutricion 
dhe laborant i biologji-kimisë. Aktualisht 
mësimi vazhdon në po ato degë profesionale.
Shkolla e mesme e mjekësisë “Asllan Elezi”, 
Gjilan: nisi punën në vitin shkollor 1994/95. 
Sot ka 30 paralele me 1,503 nxënës, me të 
gjitha profilet mjekësore, ndërsa në procesin 
e mësimdhënies janë të angazhuar 65 
mësimdhënës. (Isuf Dedushaj)

SHKoLLAT e MeSMe TeKNIKe. Shkolla të 
mesme profesionale për përgatitjen e kuadrit 
teknik për degë të ndryshme të prodhimit, të 
shërbimeve dhe veprimtarive shoqërore, si 
dhe për studime përkatëse. Shkolla e parë e 
mesme teknike në Kosovë u hap në vitin 1946 
në Mitrovicë për përgatitjen e teknikëve të 
makinerisë dhe të industrisë në kombinatin 
“Trepça”. Pasojnë shkolla të mesme teknike 
në të gjitha qendra e mëdha komunale të 
Kosovës (Prishtinë, Pejë, Gjakovë, Prizren, 
Gjilan, Ferizaj, pastaj në Istog, Skënderaj, 
Suharekë, Kamenicë, Podujevë etj.). Ato ishin 
të ndryshme, si: shkolla teknike industriale, 
të ndërtimtarisë, të komunikacionit dhe 
të xehetarisë. Mësimi ishte 3 dhe 4-vjeçar. 
Plani dhe programi mësimor përbëhej nga 
lëndë të përgjithshme, lëndë të përgjithshme 
profesionale dhe lëndë të ngushta profesionale 
që lidheshin me mësimin praktik. Deri në 
fillim të viteve 1960 mësimi ishte vetëm 
në gjuhën serbokroate edhe për nxënësit 
shqiptarë. Mësimi në gjuhën serbokroate për 
lëndët profesionale do të vazhdojë edhe në 
vitet vijuese. Si rezultat i reformës në arsim 
degët teknike veprojnë në kuadër të shkollave 

të tjera të mesme, në qendra shkollore. (Rexhep 
Osmani)

SHKoLLAT e MeSMe TË BUJQËSISË. Shko- 
lla të mesme profesionale për përgatitjen e 
kuadrit për degë të ndryshme të bujqësisë dhe 
për studime përkatëse. Në vitin 1945 u hap 
Shkolla e Ulët e Bujqësisë në Pejë, me mësim 
1 dhe 2-vjeçar, për aftësimin e pemëtarëve, 
lavërtarëve, vreshtarëve etj. Shkollat e para 
të mesme të bujqësisë u hapën në Prishtinë 
(1946), në Gjilan (1947), në Pejë (1957) etj. 
Ishin shkolla katërvjeçare dhe përgatitnin 
të rinjtë për profesione bujqësore: lavërtari, 
blegtori, pemëtari, vreshtari, mekanik 
makinash bujqësore, teknik bujqësie, teknik 
veterinarie etj. Nxënësit ishin kryesisht serbë. 
Numri i nxënësve shqiptarë ishte shumë i 
vogël. Shkollat kishin edhe ekonominë, edhe 
infrastrukturën e tyre, ku nxënësit kryenin 
praktikën profesionale. Procesi mësimor 
fillimisht ishte në gjuhën serbokroate, pastaj 
edhe në gjuhën shqipe. Mësimi në gjuhën 
serbokroate, kryesisht për lëndët e ngushta 
profesionale në paralelet shqiptare vazhdoi 
deri në vitet 1970. Nga mesi i viteve ‘70, 
shkollat e mesme bujqësore shndërrohen në 
qendra shkollore të fazës së dytë të arsimit të 
mesëm të orientuar. Më pas shkollat bujqësore 
u reformuan. Tani ekziston vetëm shkolla e 
mesme e bujqësisë në Prishtinë, si shkollë 
bujqësore e mirëfilltë, ndërsa në qendra të tjera 
programet e arsimit bujqësor realizohen në 
kuadër të shkollave të tjera. (Rexhep Osmani)

SHKoLLAT e NXËNËSVe NË eKoNoMI. 
Shkolla për përgatitjen e punëtorëve të 
kualifikuar. Në vitin shkollor 1945/46 shkolla 
të tilla u hapën në qytetet kryesore të Kosovës: 
në Mitrovicë, Pejë, Prizren, Prishtinë, Gjakovë, 
Ferizaj, Vushtrri dhe Gjilan, më pas edhe në 
vende të tjera. Deri në vitin 1952 vepruan 
14 shkolla të tilla në Kosovë. Fillimisht ishin 
shkolla të ulëta (1, 2 e 3-vjeçare), ku vijonin 
mësimin nxënësit që kishin të kryer ndonjë 
klasë të shkollës fillore, ndërsa nga viti 1950 
nxënësit që kishin mbaruar së paku katër 
klasë të shkollës fillore. Nxënësit kishin mësim 
teorik, i cili zhvillohej në objektet e shkollës, 
dhe punë praktike, e cila organizohej në njësi 
punuese apo te mjeshtrit privatë. Mësimi 
ishte në gjuhën amtare. Personeli mësimor, 
kryesisht, ishte i angazhuar në punë plotësuese. 

SHKOLLAT E MESME TEKNIKE



1599

Mësimi organizohej pasdite, ndaj quheshin 
edhe shkolla të natës. Vijues në këto shkolla 
ishin edhe të rriturit që përgatiteshin për 
profesione të ndryshme. Me reformën e vitit 
1958, shkollat e nxënësve në ekonomi marrin 
statusin e shkollave të mesme profesionale. 
Procesi mësimor organizohet në objekte të 
shkollave të mesme (ekonomike, teknike etj.), 
kurse vijuesit aftësoheshin për profesione të 
shkallës I, II dhe III të përgatitjes profesionale. 
Shkollat e tilla pushuan së vepruari në vitin 
1970. (Rexhep Osmani)

SHKoLLAT MUZIKoRe NË KoSoVË. 
Shkolla e parë e muzikës në Kosovë u hap 
në Prizren, më 11 maj 1948, me drejtor 
kompozitorin Lorenc Antonin. Vitin e parë 
ishte shkollë e ulët e muzikës dhe kishte gjithsej 
48 nxënës. Nga viti 1949 vepronte edhe si 
shkollë e mesme e muzikës me seksionin teorik. 
Më 1953 doli brezi i parë i të diplomuarve: E. 
Berisha, Z. Bashota, Sh. Kazazi, K. Lekaj, S. 
Gjinali, M. Kaçinari etj. Më pas u hap drejtimi 
instrumental dhe i solokëndimit. Në këtë 
shkollë kanë mësuar shumë nga emrat që sot 
përbëjnë historinë e muzikës kosovare, si: E. 
Rizvanolli, H. Kasapolli, V. Mjeda, A. M. Koci, 
F. Beqiri, B. Çela, I. Muçolli, R. Randobrava, 
Z. Ballata, R. Dhomi, M. Piperku etj. Më 1949 
u hap në Prishtinë Shkolla e Ulët e Muzikës, 
ndërsa më 1963 edhe Shkolla e Mesme e 
Muzikës. Krahas drejtimeve instrumentale 
(piano, violinë, flaut, klarinet, kitarë, më pas 
violonçel, trumbetë, trombon, obo, saksofon) 
vepron edhe ai i solokëndimit. Po ashtu, nga 
viti 2000, në kuadër të saj u hap edhe dega 
e baletit. Nga kjo shkollë dolën pedagogë, 
kompozitorë, instrumentistë, si: M. Mengjiqi, 
B. Mulliqi, S. Badivuku, V. Mehmetagaj, A. 
Gashi, L. Pula, A. Statovci etj, si dhe balerina/
balerinë të njohur. Më 14 nëntor 1954 u hap 
Shkolla e Ulët e Muzikës në Mitrovicë, e cila 
pas një pauze dyvjeçare (1958-60), rifilloi 
punën në sajë të angazhimit të pedagogut F. 
Beqiri, ndërsa më pas edhe si Shkollë e Mesme 
e Muzikës. Viti 1970 shënon hapjen e Shkollës 
së Ulët të Muzikës në Gjakovë, e cila më pas 
u bë dhe Shkollë e Mesme e Muzikës, ku 
funksionojnë drejtimet instrumentale (piano, 
kitarë, harqe, frymorë, veglat me goditje) e 
të solokëndimit. Nga emrat e njohur që kanë 
mësuar në këtë shkollë përmendim violinistin 
Sh. Doli dhe pianisten L. Pula. Më 1976 u hap 

në Pejë Shkolla e Ulët e Muzikës me 70 nxënës 
të shpërndarë në seksione instrumentale 
(piano, violinë, flaut, klarinetë, kitarë dhe 
fizarmonikë), ndërsa nga viti 2010 vepron 
edhe si Shkollë e Mesme e Muzikës. Më 1978 
u themelua Shkolla e Muzikës në Gjilan, e cila 
në tetor 1979 pranoi 49 nxënës në seksionin 
instrumental (piano, violinë, fizarmonikë), 
ndërkaq më 1997 nisi mësimet brezi i parë i 
Shkollës së Mesme të Muzikës me drejtimin 
pedagogjik-artistik. Viti 1996 shënon hapjen e 
Shkollës së Ulët të Muzikës në Ferizaj, drejtimi 
instrumental (piano, violinë, kitarë, flaut). 
Më 1998 nisi punën dhe si Shkollë e Mesme 
e Muzikës, përkatësisht paralele e ndarë e 
Shkollës së Mesme të Muzikës të Prishtinës, 
deri më 2000, kur u pavarësua si shkollë më 
vete. Më 2011 në Kosovë u hapën dhe dy shkolla 
të reja muzikore, në Rahovec e Vushtrri, që 
funksionojnë si shkolla të ulëta të muzikës, me 
drejtime instrumentale (piano, violinë, kitarë, 
flaut etj.). (Kristina Palokaj-Perkola)

SHKoLLAT SeRBe. Fillet dhe zhvillimi i 
shkollave serbe në Kosovë lidhet me zhvillimin 
e shkollave serbe në përgjithësi, në kuadër të 
Perandorisë Osmane. Shkollat e para ishin ato 
të manastireve dhe shkollat private. Në vitet 
1848-1878 vëmendje e veçantë i kushtohet 
hapjes së shkollave qytetëse dhe të atyre fillore. 
Në vend të disa shkollave të manastireve dhe 
atyre private paraqiten shkollat laike. Në vitin 
1871 u themelua shkolla teologjike serbe 
në Prizren, e cila në vitin 1893 u shndërrua 
në shkollë fetare për mësues. Në periudhën 
1878-1903 shtohet numri i shkollave serbe 
në Kosovë dhe i nxënësve që i vijonin ato. 
Midis tyre kishte edhe shkolla për vajza. Në 
vitet 1903-1912, sidomos në prag të luftërave 
ballkanike, shkollat serbe në Kosovë shënuan 
një hap cilësor në aspektin organizativ dhe 
të pavarësimit të tyre, me ç’rast u miratuan 
edhe dokumente dhe u formuan institucione 
profesionale arsimore. Shkollat serbe në Kosovë 
do të masivizohen pas luftërave ballkanike, me 
pushtimin e Kosovës nga Serbia dhe Mali i Zi. 
(Hajrullah Koliqi) 

SHKoLLAT SPeCIALe. Shkolla për fëmijë 
me nevoja të veçanta, të organizuara sipas 
llojit të dëmtimit. Shkolla të tilla në Kosovë 
u themeluan qysh në vitet ‘50 të shekullit të 
kaluar. Ekzistonin shtatë shkolla të tilla, në 

Prishtinë, Pejë, Prizren, Shtime dhe Mitrovicë, 
në të cilat përfshiheshin nxënës me prapambetje 
mendore, dëmtime në të parë, dëmtime në të 
dëgjuar, vështirësi në komunikim, vështirësi 
emocionale dhe në sjellje etj. Nga vitit 2006 
këto shkolla kanë filluar të transformohen në 
qendra burimore, të cilat përveç punës me 
fëmijë me nevoja të veçanta ofrojnë shërbime 
edhe për shkollat e rregullta për nxënës të 
integruar në klasa të bashkëngjitura ose në 
klasa të rregullta. (Naser Zabeli)

SHKoLLAT TURKe-oSMANe. Zunë fill 
në shek. XV, pranë xhamive dhe teqeve. Të 
tilla ishin mejtepet dhe medresetë, ndër të 
cilat u shquan edhe medresetë në Gjakovë, 
Pejë, Prizren etj. Rol të rëndësishëm arsimor 
dhe kulturor luajtën edhe teqetë. Interesimi 
i administratës osmane për reformimin dhe 
ngritjen e cilësisë së arsimit u rrit, sidomos në 
fillim të shek. XIX, kur u ndërtua edhe sistemi 
shkollor publik turko-osman, me shkolla fillore 
(iptidaie), të mesme të ulët, qytetëse (ruzhdie), 
gjimnaze (idadie), normale (dar ul-mualimin) 
etj. Rëndësi të veçantë pati ligji i vitit 1869, 
sipas të cilit sistemi shkollor turk përbëhej nga 
shkollat popullore (Sibjan mektepleri), shkollat 
e mesme (Ruzhdie mektepleri), licetë (Idadiye 
mektepleri), sulltanie (Sultanie mektepleri) 
dhe shkollat e mëdha (Mekjatib-i alije). Shkolla 
të tilla, sidomos fillore, u themeluan edhe në 
Kosovë. Vetëm në Prizren në vitin 1886 kishte 
17 shkolla të tilla për djem dhe 9 shkolla për 
vajza dhe një ruzhdie (gjimnaz i ulët). Në fund 
të shek. XIX u themeluan edhe dy shkolla 
normale turke, në Manastir dhe në Shkup. Në 
shkollat shtetërore turko-osmane, sikurse edhe 
në mejtepe dhe medrese në Kosovë u arsimuan 
kryesisht fëmijët dhe të rinjtë shqiptarë të 
besimit islam. Kështu, në normalen turke të 
Shkupit u arsimuan mësuesit kosovarë: Ahmet 
Gashi, Niman Ferizi, Sadi Pejani, Sali Morina 
etj. Në ato shkolla dhanë mësim shumë mësues 
shqiptarë. Sistemi arsimor turko-osman në 
Kosovë pushoi së vepruari me pushtimin e 
Kosovës nga Serbia dhe Mali i Zi. Veprimtarinë 
e tyre e vazhduan kryesisht shkollat fetare 
islame (mejtepet, medresetë dhe teqetë). 
(Hajrullah Koliqi) 

SHKoRReTI Mark Stakë (1869-1944). Ar-
gjendar, veprimtar i lëvizjes kombëtare dhe i 
asaj antikomuniste. Lindi në Prishtinë. Mbajti 

lidhje me Hasan Prishtinën, Bajram Currin 
dhe sheh Mehmet Sezai Efendinë. Për shkak të 
veprimtarisë atdhetare u ndoq dhe u persekutua 
vazhdimisht nga pushtuesit serbë, bullgarë dhe 
jugosllavë. Në vitin 1939 Mbretëria Jugosllave e 
dënoi me burg, kurse një vit më vonë e internoi 
në Ivanicë të Serbisë. Ishte anëtar i Komitetit 
“Mbrojtja Kombëtare e Kosovës” dhe i Lidhjes 
së Dytë të Prizrenit. Për shkak të angazhimit 
të tij kombëtar, më 1943 organizata e Partisë 
Komuniste të Jugosllavisë në Prishtinë ia vrau 
nipin 17-vjeçar. Pas përfundimit të luftës dhe 
pas vendosjes së pushtetit të ri në Kosovë, 
u arrestua dhe u ekzekutua nga OZN-a në 
nëntor të vitit 1944, së bashku me shumë 
antikomunistë dhe kundërshtarë të pushtimit 
serb të Kosovës. Pas tij u ekzekutuan edhe tre 
djemtë e tij: Marku, sepse me 17 nëntor 1944, 
nё Janjevё, kishte hequr flamurin jugosllav 
dhe kishte vendosur atë shqiptar; pastaj Luzi 
dhe Mikeli, si dhe nipi (djali i Markut), Staka 
21-vjeçar. (Muhamet Shatri).

SHKReLI Adem (1936-). Gazetar. Lindi 
në Shkrel të Rugovës. Shkollën fillore dhe të 
mesmen i kreu në Pejë. Studioi për drejtësi në 
Prishtinë dhe gazetarinë në Beograd. Fillimisht 
punoi në administratë, kurse nga viti 1958, 
kur “Rilindja” nisi të dalë e përditshme, u bë 
gazetar i saj. Në këtë gazetë punoi në cilësinë 
e gazetarit, të redaktorit, komentatorit e të 
reporterit të lirë. Fushat e interesimit të tij si 
gazetar ishin hoteleria e turizmi. Bashkëpunoi 
edhe me mediet e tjera të shkruara shqipe në 
Prishtinë. Gjatë viteve shkroi me mbiemra të 
ndryshëm, si Adem Kelmendi, Adem Ujkani, 
Adem Demaj, Adem Rugova e Adem Shkreli. 
U mor edhe me letërsi. (Zenun Çelaj)

SHKReLI Azem (1938-1997). Poet, roman-
cier, tregimtar, dramaturg. Lindi në Shkrel të 
Rugovës, ku kreu shkollën fillore, Shkollën 
Normale e mbaroi në Prishinë, ku më pas 
kreu studimet për gjuhë dhe letërsi shqipe në 
katedrën e albanologjisë të Fakultetit Filozofik 
të Prishtinës. Në fillim punoi si gazetar në 
“Rilindje”. Ka mbajtur poste të rëndësishme 
në fushën e kulturës: kryetar i Shoqatës së 
Shkrimtarëve të Kosovë, kryetar i Lidhjes së 
Shoqatave të Shkrimtarëve të Jugosllavisë, 
drejtor i Teatrit Popullor Krahinor në Prishtinë, 
themelues dhe drejtor i “Kosovafilmit” etj. 
Poezitë e para për fëmijë i botoi qysh në 

vitin 1952, në revistën 
“Pionieri”. Në fund të 
këtij dhjetëvjetëshi ai 
bëri emër me poezi 
për të rritur. Romanin 
“Karvani i bardhë” A. 
Shkreli e shkroi ende 
si nxënës i shkollës së 
mesme dhe, i botuar 
më 1961, ishte vepra e 

parë serioze e këtij zhanri në prozën shqipe 
të Kosovës. Personazhi kryesor i saj, në krye 
të grupeve nacionaliste të përfshirë në luftë 
kundër aradheve partizane, ishte ndër të paktët 
deri atëherë, në mos i vetmi, personalitetin e 
të cilit e mbrojti përmes një diskrecioni elegant 
dhe të hollë narrativ. Veprat e botuara pëfshijnë 
përmbledhje me poezi, tregime, roman, drama 
dhe publicistikë: “Bulzat” (1960), “Karavani 
i bardhë” (1961), “Engjujt e rrugëve” (1963), 
“Sytë e Evës” (1965), “Fosilet” (1968), “E 
di një fjalë prej guri” (1969), “Nga bibla e 
heshtjes” (1975), “Pagëzim i fjalës” (1981), 
“Varri i qyqes” (1983), “Kënga e hutinit” 
(1986), “Nata e papagajve” (1990), “Lirikë me 
shi” (1994), “Zoti nuk është shqiptar” (1997), 
“Zogj dhe gurë” (1997). Azem Shkreli është 
poet i shquar, me talent të madh, që la gjurmë 
të përhershme në qiellin poetik të shqipes. 
Lirika e tij refleksive, me ndjeshmërinë dhe 
ngarkesën e shqetësimit të kohës, historisë 
shqiptare të Kosovës gjatë dhjetëvjetëshave të 
fundit të shekullit njëzet është zëri artistikisht 
i artikuluar fuqishëm. Mjeshtër i fjalës, i 
shprehjes artistike, i dendësisë së mendimit 
dhe ndjenjës, poetika e tij është karakteristike, 
e njohur për eliptizmin origjinal. E thellë në 
mendime, dramatike në emocione, vizionare 
në intuitë, estetike në artikulimin e ironisë 
së hollë, poezia e A. Shkrelit mbetet shkollë 
frymëzimi në hapësirën e poezisë shqipe. I 
tillë, me shenjën njohëse për poetikën krijuese 
të tij, ai është edhe te proza e shkurtër, tek eseja 
dhe drama dhe sidomos në tekstet të natyrës 
polemike dhe epistolare. (Ali Aliu)

SHKReLI Beqir (1936-). Gazetar. Lindi në 
Treboviq të Pejës. Shkollën fillore dhe të mesme 
i kreu në Pejë, ndërsa studimet për gjuhë 
frënge në Fakultetin Filozofik të Universitetit 
të Prishtinës. Punoi mësues në shkollat fillore 
të fshatrave Nakëll, Isniq dhe Katund i Ri të 
Pejës. Në vitin 1964 filloi punë në gazetën 

“Rilindja” dhe aty qëndroi derisa u ndërpre 
dalja e saj. Gjatë punës si gazetar shkroi lajme, 
informata, raporte e reportazhe. Bëri edhe 
një sërë shkrimesh satirike. Gjatë viteve ‘90, 
pas ndalimit të gazetës “Rilindja”, në gazetën 
“Bujku” u kujdes për kalendarin historik dhe 
rubrika të tjera. Është autor i radiodramave 
“Përplasjet”, “Ankthi” etj. (Zenun Çelaj)

SHKReLI Xhevat (1892-1960). Mësues ve-
teran. Lindi në Pejë, shkollën fillore e mbaroi 
në vendlindje, ndërsa Medresenë në Shkup. Në 
vitet 1915-1918 punoi si mësues në shkollat 
fillore shqipe “Skënderbeu” dhe “Haxhi Zeka” 
në Pejë. U angazhua edhe në organizimin e 
kurseve për arsimin e të rriturve, të kurseve 
pedagogjike dhe për arsimimin e vajzave. Pas 
Luftës së Parë Botërore e vazhdoi veprimtarinë 
arsimore në Shqipëri, fillimisht në Shkodër, 
pastaj në Elbasan, në Krumë të Hasit dhe në 
Kolgecaj të Malësisë së Gjakovës. Në Pejë u 
kthye para Luftës së Dytë Botërore, ku vazhdoi 
punën e mësuesit. Mësues ishte gjithashtu 
edhe gjatë luftës (1941-1944) dhe pas luftës në 
Shkollën fillore “Lidhja e Prizrenit” në Pejë, ku 
punoi për një kohë të gjatë. Për kontributin 
në fushën e arsimit u nderua me çmime dhe 
mirënjohje. (Afërdita Deva-Zuna) 

SHKReLI Ymer (1945-). Shkrimtar, drama-
turg. Lindi në Shkrel të Rugovës. Shkollën 
fillore e kreu në Haxhaj, Normalen e nisi 
në Pejë dhe e kreu në Prishtinë, ku vazhdoi 

studimet për gjuhë 
dhe letërsi. Një kohë 
punoi si mësimdhënës 
në Rugovë, pastaj në 
Prishtinë. Në periudhën 
1968-1993 ishte gazetar 
e reporter i lirë në 
“Rilindja”. Ishte redaktor 
i “Rilindjes për fëmijë”, 
kryetar i Rinisë Letrare 

të Kosovës dhe kryeredaktor i revistës “Plejada”, 
e ndaluar pas numrit të gjashtë. Bashkëpunoi 
me revistën “Thumbi”. Është ndër autorët që 
fitoi shumë çmime edhe në konkurset letrare 
anonime. Ka botuar vepra dhe punime letrare 
nga të gjitha gjinitë dhe zhanret letrare e 
publicistike. Pjesë nga vepra e tij janë përkthyera 
në gjuhë të ndryshme, të përfshira në antologji 
e panorama letrare. Nga viti 1993 jeton në 
Lucern të Zvicrës. Ka botuar librat për fëmijë: 

“Hana po shkon nuse” (1969), “Princesha e 
Dukagjinit” (1970), “Kthema pranverën time” 
(1972), “Princi i Bjeshkëve të Nemuna” (1975), 
“Bali Katravella” (1978), “Ditari i Lec Pazhecit” 
(1979) dhe “Autobiografia” (1990). Botoi librat 
me poezi: “Ditari i hajnit” (1971), “Romanella” 
(1974), “Febris” (1975), “Kërkoj dënim me 
vdekje” (1978) dhe “Balcanica” (1980); pastaj 
romanet: “Vjeshta e vdekur” ( 1971), “Hi e 
pluhur” (1971-1972), “Njeriu në bisht” (1975), 
“Vdekja në ajër të pastër” (1976), “Pikëpjekja” 
(1982), “Rapsodi kosovare” (Kali i Trojës, 
Heroi në gjumë, Shpendkeqja, Zeka i Zi, 
1986), “Doracak për tjetër botë” (1986), “Ura e 
Xhehnemit” (1989) dhe “Azgal” (1993); pastaj 
dramat: “Alter Ego” (1969), “Hotel Kashta” 
(1975), “Trilogji ilire” (Agroni, Teuta, Genci, 
1977); “Krrasin sorrat mbi qytet” (1978), 
“Meshari” (1978) “Shthurja” ( 1982), “Zeka 
i Zi udhëton për në Babilon” (1984), “Teatri 
Plak” (No pasaran, Roja e shiut, Nëna shkon 
në parajsë, Teatri i vogël i Deli Ukës, 1987), 
“Trilogjia e Re” (Ulpiana 518, Shpend Sokoli 
i Sokol Shpendit, Paradoksi, 1990), “Heronjtë 
e kombit” (1993), dhe “Shqiptari me duar në 
xhepa” (1996). Ka shkruar edhe radiodrama, 
skenarë për film e televizion etj. (Shaip Beqiri)

SHKReLI. Fshat malor në komunën e Pejës, 
në brezin kufitar ndërmjet Kosovës dhe Malit 
të Zi. Ndodhet ndërmjet vendbanimeve 
Bogaj dhe Koshutan në lartësinë mbidetare 
1,600 m. Dikur ishte vendbanimi më i madh 
i Rugovës, por tani i boshatisur, ngase banorët 
u shpërngulën në Pejë, Istog etj. Ishte zonë e 
njohur blegtorale me etnografi dhe jetë sociale 
karakteristike. Se ishte vendbanim i lashtë 
dëshmohet nga themelet e disa objekteve 
të vjetra, që janë gjendur në këtë zonë. Si 
vendbanim haset edhe në sallnamet e vilajetit 
të Kosovës të vitit 1893 me 1,311 banorë, 
ndërsa në vitin 1900 Shkreli kishte 1,318 
banorë. (Përparim Gashi)

SHKRIMI I SHQIPeS Me ALFABeT ARAB. 
Krijimtari letrare e cila lindi si rrjedhojë e 
zhvillimit ekonomik, politik dhe kulturor gjatë 
periudhës së qeverisjes osmane në hapësirat 
shqiptare. Gjurmët e para të shkrimit të 
shqipes me alfabet arab datojnë nga fundi i 
shek. XVII, për të marrë hov sidomos në shek. 
XVIII dhe në fillim të shek. XIX. Alfabeti 
arab vazhdoi të përdoret në Kosovë deri në 

vitin 1947. Përfaqësuesit më eminentë, të 
cilët shkruan shqip me alfabet arab, janë: 
Nezim Frakulla, Sylejman Naibi, Hasan Zyko 
Kamberi, Muhamet Kyçyku, Tahir Efendi 
Boshnjaku, Hafiz Ali Ulqinaku, Rexhep Vokë 
Tetova, Sheh Hilmi Maliqi etj. Nën ndikimin e 
mjedisit ku u arsimuan dhe u edukuan, autorët 
e kësaj letërsie përdorën në veprat e tyre një 
gjuhë të ngarkuar me orientalizma. Gjurmët e 
kësaj krijimtarie konsiderohen ndihmesë për 
një pasqyrë më të plotë të historisë së letërsisë 
shqipe dhe historikut të shkrimit shqip. 
Kontribute me vlerë në këtë fushë kanë dhënë: 
O. Myderrizi, H. Kaleshi, I. Ajeti, M. Hysa, R. 
Elsi, A. Hamiti, I. Memishi etj. (Jahja Hundozi)

SHKUPI Jashar bej (1860-1919). Veprimtar 
i Lidhjes Shqiptare të Prizrenit. I përkiste 
familjes shqiptare të Kumbarajve, e cila ishte 
e njohur në krahinën e Shkupit dhe më gjerë. 
Që në moshën 18-vjeçare mori pjesë si delegat 
i sanxhakut të Shkupit në Kuvendin Themelues 
të Lidhjes Shqiptare të Prizrenit dhe u zgjodh 
kryetar i degës së Lidhjes për sanxhakun 
e Shkupit. U rreshtua përkrah grupimit 
autonomist të Lidhjes dhe u angazhua për 
jetësimin e vendimeve të Kuvendit të Dibrës, 
për hapjen e shkollës së parë në gjuhën 
shqipe në Shkup në fund të vitit 1878. Ishte 
protagonisti kryesor në ngritjen e gjykatës 
shqiptare të Lidhjes Shqiptare të Prizrenit në 
sanxhakun e Shkupit. Po ashtu u priu forcave 
të armatosura të degës së Lidhjes më 4 dhjetor 
të vitit 1880, duke penguar hyrjen e forcave 
ushtarake osmane në Shkup. Kjo ngjarje 
shënoi edhe çlirimin e Shkupit nga forcat e 
Lidhjes Shqiptare të Prizrenit. Me këtë rast 
J. Shkupi mori pozitën e prefektit të Shkupit 
dhe administratën osmane e zëvendësoi me 
atë të Lidhjes Shqiptare të Prizrenit. Më 1981 
u burgos nga forcat ushtarake osmane dhe u 
dërgua për të vuajtur dënimin në kështjellën 
e Rodosit. Në vitin 1919 vdiq në Stamboll. 
Aktivitetin e tij atdhetar e vazhdoi djali i 
tij, Emin bej Kumbara, i cili ishte delegat i 
Klubit “Bashkimi” të Shkupit në Kongresin e 
Manastirit në vitin 1908. (Skënder Asani)

SHKUPI Shefqet (1883-1953). Ushtarak, ve-
primtar i lëvizjes nacionaliste. Lindi në Shkup. 
Arsimin fillor e mori në Selanik. Ndoqi shkollën e 
lartë në Akademinë Ushtarake Turke dhe më pas 
Akademinë e Shtabit të Përgjithshme në Stamboll 

(1905). Shërbeu në funksione të ndryshme në 
ushtrinë osmane. Mbështeti lëvizjen e Turqve 
të Rinj, duke qenë pjesë e njësiteve ushtarake të 
cilat sulmuan Stambollin (1908). Në qeverinë e 
Vlorës ishte pjesë e Ministrisë së Luftës. Propozoi 
shërbimin e detyrueshëm ushtarak. Mbajti poste 
të larta ushtarake në Qeverinë e Princ Vidit. Në 
janar të vitit 1920 nga Qeveria Shqiptare caktohet 
komandant i Komandës së Përgjithshme dhe më 
vonë shef i Shtabit të Përgjithshëm. Mbështeti 
Hasan Prishtinën dhe kryengritjen e qershorit 
të vitit 1924. Në regjimin e Zogut burgoset 
(1935). Ishte aktiv gjatë Luftës së Dytë Botërore, 
kundërshtar i pushtimit Italian dhe atij gjerman. 
Emërohet komandant i Zonës së Karadakut në 
tetor të vitit 1944 nga udhëheqja e lartë e Lidhjes 
së Dytë të Prizrenit. Vdiq në Shkodër. (Ilir 
Zylfiu).

SHKUPI Valihi (-1599). Poet, epigrafist. Lindi 
në Shkup në çerekun e parë të shek. XVI. U 
shqua me pseudonimin poetik “Valihi”, ndërsa 
emrin e vërtetë e kishte Ahmed. Mësimet e 
para i mori në vendlindje, ndërsa studimet 
i vijoi në Stamboll. Punën praktike e bëri në 
Medresenë e sulltan Bajazitit në Edrene, pastaj 
tërë jetën punoi si kadi. U dallua si poet dhe 
si komentues i veprave në fushën e sufizmit 
islam. Është autor i një divani dhe i disa 
mbishkrimeve në objekte të ndryshme të kultit 
në Kosovë, i mbishkrimit që edhe sot qëndron 
mbi portën e Xhamisë së Koxha Sinan Pashës 
në Kaçanik dhe i mbishkrimit të Xhamisë 
së Hasan Pashës dhe të urës së tij në Rogovë. 
Pothuaj tërë jetën punoi si kadi në Shkup. Vdiq 
në Shkup dhe u varros në tyrben e Kalasë së 
Shkupit. (Nehat Krasniqi)

SHLLAKU Hasan (1835-1916). Myderriz, my- 
fti, kadi, veprimtar i Lidhjes Shqiptare të 
Prizrenit. Lindi në Gjakovë. Mësimet e para 
i mori në Medresenë e Madhe të Gjakovës, 
kurse studimet për drejtësi i vazhdoi në 
Universitetin e Stambollit. Ka qenë kadi në 
gjykatën e lartë perandorake. Me përkrahjen 
e Hoxhë Tahsinit u angazhua si profesor në 
Fakultetin e Jurisprudencës në Universitetin 
e Stambollit. Rreth vitit 1877 u kthye në 
vendlindje dhe u emërua myderriz në 
Medresenë e Madhe dhe myfti i Gjakovës. 
Ka qenë deputet i Gjakovës në Parlamentin 
Osman. Ishte njëri ndër veprimtarët kryesorë 
të Lidhjes Shqiptare të Prizrenit. U shqua për 

idetë politike të moderuara ndër shqiptarët 
dhe pati rol kryesor në zhvillimet politike në 
vend. Derisa Riza bej Gjakova ishte i internuar 
në Halep, në bashkëpunim me të, organizuan 
një kryengritje, e cila u dekonspirua dhe u shua 
nga pushteti osman. Ishte person me ndikim 
në Gjakovë dhe rrethinë. Është autor i disa 
teksteve nga fusha e jurisprudencës islame. 
(Nehat Krasniqi, Sadik Mehmeti) 

SHLLAKU Marie (1922-1946). Veprimtare e 
lëvizjes antikomuniste. Lindi në Shkodër, ku 
kreu shkollimin fillor dhe të mesëm. Studimet 
për filozofi i filloi në Universitetin e Romës më 

1941, por i ndërpreu për 
shkaqe ekonomike. Pas 
kthimit në atdhe punoi 
në Tiranë në kabinetin 
e ministrit të qeverisë 
proitaliane, Ilaz Agushit. 
U angazhua legalisht për 
realizimin e projektit 
të bashkimit kombëtar 
të shqiptarëve. Mbante 

lidhje edhe me Misionin Anglez në Shqipëri. 
Në shkurt të vitit 1943 u emërua nëpunëse në 
degën e Ministrisë së Financave në Prizren, 
ndërsa një kohë të shkurtër shërbeu edhe në 
Ministrinë e Punëve të Brendshme. Gjatë qën-
drimit në Kosovë kishte vënë lidhje me person-
alitete të shquara të lëvizjes së rezistencës an-
tikomuniste, të Lëvizjes Nacional Demokratike 
Shqiptare (LNDSH) dhe të “Besës Kombëtare”. 
Mori pjesë në strukturat udhëheqëse të Lidhjes 
së Dytë të Prizrenit dhe të LNDSH-së. Ishte 
pjesëmarrëse dhe procesmbajtëse në Kuvendin 
e Dobërdolit të Klinës. Në betejën e Siçevës të 
12 shtatorit 1945 u plagos, por nuk u dorëzua 
dhe vazhdoi luftën kundër njësiteve ushtarake 
jugosllave. Më vonë u arrestua. Pas shumë tor-
turave dhe vuajtjeve në burgjet e OZNA-s, në 
një proces gjyqësor në Gjykatën e Prizrenit u 
dënua me vdekje dhe u pushkatua më 24 nën-
tor 1946 në Prizren. Nuk i dihet varri. (Haki 
Kasumi). 

SHMIT oliver Jens (oliver Jens Schmitt) 
(1973-). Histroian. Lindi në Bazel të Zvicrës. 
Studioi bizantinistikë, neogrecistikë dhe histori 
të Europës Lindore në Bazel, Vjenë, Berlin dhe 
Mynih. U diplomua më 1997 dhe u doktorua 
më 2001 në Munih. Në vijim bëri studime të 
specializuara në Venecie. Në periudhën 2001-

2004 qe mësimdhënës 
në Institutin për Histori 
të Europës Lindore dhe 
Juglindore të Univer-
sitetit të Munihut. Pas 
habilitimit në Universite-
tin e Regensburgut, në 
vitet 2004-2005 punoi si 
profesor në Universitetin 
e Bernit, ndërsa nga viti 

2005 është profesor për histori të Europës Jug-
lindore në Universitetin e Vjenës. Në vitin 2009 
u zgjodh anëtar korrespondent i Akademisë 
Austriake të Shkencave, ndërsa nga 2011 anëtar 
i rregullt i saj. Në vitet 2010-2014 ishte drejtues 
i Institutit të Historisë Lindore në Universitetin 
e Vjenës. Është anëtar i jashtëm i Akademisë së 
Shkencave dhe të Arteve të Kosovës. Është dre-
jtues i fushës së hulumtimeve ballkanologjike 
në Institutin për Hulumtimet e Historisë së re 
të Akademisë Austriake të Shkencave. Në stu-
dimet e tij O. Shmit është përqendruar krye-
sisht në historinë shoqërore dhe ekonomike të 
mesjetës, në proceset e transformimit socio-
ekonomik dhe kulturor në hapësirat në jug të 
Danubit në fund të shekullit XVII, në hapësirën 
kulturore veneciane në Europën Juglindore etj. 
Ka bërë hulumtime për historinë shqiptare, 
përfshirë Kosovën dhe Maqedoninë. Ndër ve-
prat e tij me rëndësi dhe për studimet shqiptare 
dallohen: “Arbëria venedike 1392-1479” (2001, 
shqip 2007), “Levantinët - Botëkuptime dhe 
identitete të një bashkësie etnokonfesionale 
në Perandorinë Osmane në shek. XIX” (2005), 
“Kosova - Histori e shkurtër e një treve qen-
drore ballkanike” (2008, shqip 2012), “Skënder-
beu - Aleksandri i ri nga Ballkani” (2008, 2009, 
rumanisht 2014), “Shqiptarët. Një histori midis 
Lindjes dhe Perëndimit” (shqip 2012), pastaj 
veprën “Europa Juglindore dhe Adriatiku në 
Mesjetën e vonë (2012), bashkë me Gruber dhe 
Lutter, “Historia kulturore mesjetare: burime 
dhe metoda për historinë Mesjetës”. Njihen 
veprat kolektive që ai ka botuar bashkë me K. 
Kleving për Europë Juglindore (2005), për his-
torinë e Europës Juglindore, për historinë shq-
iptare, për lidhjet e Venedikut me Adriatikun 
lindor, për rajonet e Europës dhe historitë e 
tyre, për pushtimin osman të Ballkanit dhe një 
numër artikujsh e studimesh nëpër revista të 
ndryshme, në një pjesë të të cilëve merret me 
çështje të historisë shqiptare dhe të Ballkanit. 
(Rexhep Ismajli)

SHoQATA (LIdHJA) e SHKRIMTARËVe 
TË KoSoVËS. Asociacion i krijuesve letrarë të 
Kosovës, i themeluar me vendimin e Lidhjes së 
Shkrimtarëve të Jugosllavisë, më 30 tetor 1970, 
ndërsa prej vitit 1965 e deri në pavarësimin e 
saj ishte si seksion i Shoqatës së Shkrimtarëve të 
Serbisë. Kryetar i parë i Shoqatës së Shkrimtarëve 
të Kosovës ishte poeti dhe studiuesi Mark 
Krasniqi, ndërsa i fundit përderisa e mbante këtë 
emër (deri në përfundim të luftës së Kosovës) 
ishte studiuesi i letërsisë, Ibrahim Rugova. Ka 
dhënë çmimet vjetore, si atë për librin më të 
mirë të vitit (në të gjitha gjinitë dhe llojet), i cili 
në vitet ‘90 mori emrin e Pjetër Bogdani, pastaj 
çmimin “Hivzi Sulejmani” për librin më të mirë 
në prozë, si dhe çmimin e Mitingut të Poezisë 
në Gjakovë për librin më të mirë të poezisë. Pas 
luftës së Kosovës (1999), Shoqata e Shkrimtarëve 
të Kosovës riemërohet Lidhja e Shkrimtarëve 
e Kosovës, e cila mori statusin e asociacionit të 
lirë të shkrimtarëve të Republikës së Kosovës, që 
kultivon vlerat letrare artistike dhe emancipon 
jetën kulturore. Asociacioni organizon 
manifestime letrare, tryeza dhe tribuna, orë 
letrare, ligjërata, përurime librash dhe përvjetorë. 
Asociacioni jep çmimin letrar “Esad Mekuli” për 
veprimtari letrare të shkrimtarit dhe çmimin 
“Metafora”, që ndahet në kuadër të festivalit 
“Drini poetik”. (Ragip Sylaj)

SHoQATA “ART CLUB”, ULQIN. Shoqatë 
e krijuesve në Ulqin, e themeluar në vitin 
1990. Gjatë kësaj periudhe bëri promovimin 
e kulturës, të letërsisë, të artit dhe të shkencës 
shqiptare në Mal të Zi. “Art Club” botoi mbi 
100 libra, shumicën të autorëve shqiptarë nga 
Mali i Zi. Shoqata organizon manifestimin 
letrar “Kalimera poetike” në Ulqin, qysh 
nga viti 1993. Në kuadër të kësaj veprimtarie 
janë organizuar mbrëmje autoriale kushtuar 
shumicës së shkrimtarëve më të njohur 
shqiptarë, poetëve e shkrimtarëve nga rajoni 
dhe më gjerë. “Art Clubi” ka organizuar 
edhe disa konferenca shkencore, siç ishte ajo 
për “Mesharin” e Gjon Buzukut (1995), për 
historinë e Ulqinit (2000), për Ymer Prizrenin 
(2002), për pozitën e gjuhës shqipe në Malin 
e Zi (2009) etj. Shoqata botoi revistën “Fati”, 
revistën për fëmijë “Zana” dhe revistën për 
shkencë, art e kulturë “Lemba”. “Art Clubi” 
ishte një nga themeluesit e Panairit të Librit 
në Ulqin (2001), të Teatrit alternativ, organizoi 
“Ditët e filmit shqiptar” dhe veprimtari të tjera. 

SHOQATA

Shoqata ndan çmimin për art, kulturë dhe 
shkencë, të cilin deri më tash e kanë marrë 
emra të njohur në fushë të letërsisë e arteve të 
tjera. (Haxhi Shabani) 

SHoQATA “MoTRAT QIRIAZI”. Shoqatë 
për zhdukjen e analfabetizmit, e themeluar 
më 1990 në Samadraxhë, Suharekë, me 
moton “Me laps në Europë”. Kishte 32 degë në 
Kosovë, veprimtaria e të cilave u shtri edhe në 
Zvicër, Suedi, Maqedoni, Mal të Zi, Gjermani 
dhe në SHBA. Veprimtaria e kësaj shoqate, 
ndonëse në kushte të vështira, u intensifikua në 
rrethanat e masave të dhunshme të pushtetit 
serb në arsimin e Kosovës (1990-1999). Gjatë 
kësaj periudhe veprimtarët e Shoqatës “Motrat 
Qiriazi” bënë punë të mirë për zhdukjen e 
analfabetizmit, sidomos për arsimimin dhe 
emancipimin e vajzave dhe të grave në zonat 
rurale të Kosovës dhe më gjerë. (Sabit Jaha)

SHoQATA BAMIRËSe HUMANITARe 
“BeReQeTI”. Shoqatë e Bashkësisë Islame 
të Kosovës (BIK) për veprimtari humanitare, 
bamirëse dhe sociale. Është vazhdimësi e aktiv-

iteteve humanitare në përkrahje të popullit dhe 
të lëvizjes së rezistencës popullore të Kosovës 
që nga vitet ‘90 të shekulli të kaluar, ndërsa gjatë 
viteve të luftës 1998-1999 ka vepruar si Këshill 
i Emergjencës së Bashkësisë Islame të Kosovës. 
Po ashtu atë kohë Këshilli i Emergjencës i 
BIK-ut kishte ndihmuar edhe njësitë e UÇK-
së, si me ushqime ashtu edhe në logjistikë. Si 
Shoqatë humanitare e bamirëse “Bereqeti” 
është regjistruar më 2001. Gjatë viteve të para 
të pasluftës ka zhvilluar aktivitet të dendur në 
përballimin e gjendjes emergjente në të cilën 
gjendej popullsia e Kosovës, ndërsa pas fazës 

emergjente Shoqata “Bereqeti”, në bashkëpun-
im me partnerë dhe donatorë dhe me njerëz 
të vullnetit të mirë, ka realizuar një sërë pro-
jektesh anekënd Kosovës. Përveç mbështetjes 
humanitare, “Bereqeti” i ka kushtuar kujdes 
të veçantë parandalimit të trafikimit me qenie 
njerëzore, për çka ka zhvilluar një sërë fusha-
tash sensibiluzuese, pastaj është angazhuar në 
promovim e vlerave të paqes, tolerancës dhe 
mirëkuptimit, në kuadër të dialogut ndërfetar. 
Në bashkëpunim me strukturat kompetente 
shtetërore, kjo shoqatë ka dhënë kontribut të 
rëndësishëm në ruajtjen e shëndetit publik, e 
sidomos edukimit dhe arsimimit të atyre që 
nuk kanë mundësi materiale. Shoqata ka degët 
e saj në çdo këshill të Bashkësisë Islame përmes 
të cilëve edhe zhvillon aktivitetin në terren. Se-
lia e Shoqatës “Bereqeti” është në Prishtinë. 
(Ramadan Shkodra)

SHoQATA e ARTISTËVe APLIKATIVË 
TË KoSoVËS. Asociacion që organizoi 
artistët aplikativë të Kosovës, me qëllim 
intensifikimin e aktivitetit dhe promovimin e 
vlerave artistike në këtë fushë. Duke qenë se 
Kosova ka një traditë të pasur të artizanaleve, 
zhvillimet bashkëkohore bënë që prodhimet 
unike të mjeshtërive tradicionale të gjejnë 
zbatim në kushtet e prodhimit të avancuar, 
duke i përshtatur ato për prodhim serik 
dhe për përdorim më të gjerë. Mjeshtritë 
tradicionale të Kosovës, siç ishin filigrani, 
endja e pëlhurave, endja e qilimave, qëndisja, 
qeramika, formësimi i metaleve, si bakri, 
hekuri etj., pastaj drugdhendja, arkitektura e 
objekteve të banimit dhe enterierët e stilizuara 
dhe funksionale shërbyen si bazë për autorët 
në përpjekjet e tyre që prodhimet artizanale 
t’ua përshtatin kërkesave të kohës dhe shijes 
bashkëkohore. Me shtimin e vazhdueshëm 
të numrit të krijuesve dhe me shtimin e 
aktiviteteve të artistëve aplikativë në Kosovë, u 
bë imperativ i kohës organizimi adekuat i një 
asociacioni përkatës, ashtu siç e kishin edhe 
artistët në hapësirat e tjera të ish-Jugosllavisë. 
Kështu, më 1972, grupi i artistëve aplikativë, që 
tashmë kishin kryer studimet në Akademinë e 
Arteve Aplikative në Beograd dhe në qendrat e 
tjera u mblodhën në një këshill iniciues që më 
pas thirri mbledhjen konstitutive të Shoqatës 
së Artistëve Aplikativë të Kosovës, bërthamën e 
së cilës e përbënin: Bashkim Fehmiu (arkitekt), 
Matej Rodiqi (tapicier dhe disenjator grafik), 

NGA NJË AKTIVITET I SHOQATËS BAMIRËSE 
“BEREQETI”

Blerim Luzha (disenjator i tekstilit), Nuredin 
Loxha (skenograf), Shyqri Nimani (disenjator 
grafik), Violeta Xhaferi (kostumografe), Agush 
Beqiri (arkitekt-enterierist) etj. Kryetar i 
parë Shoqatës u zgjodh Shyqri Nimani, i cili 
zhvilloi aktivitet dhe e afirmoi këtë asociacion 
të artistëve aplikativë. Përmes kësaj shoqate u 
realizuan shumë ekspozita kolektive në Kosovë, 
në të gjitha qendrat e ish-Jugosllavisë, si dhe në 
botën e jashtme. Me emrin e kësaj shoqate u 
organizuan edhe një sërë ekspozitash personale 
në Zagreb, Tiranë, Beograd etj. (Blerim Luzha)

SHoQATA e ARTISTËVe FIGURATIVË 
TË KoSoVËS. Është asociacioni më i lartë në 
fushën e arteve pamore në Kosovë, i cili nga 
themelimi e deri sot ka luajtur rol parësor në 
organizimin e ekspozitave kolektive, vendore 
dhe ndërkombëtare. Fillimisht funksiononte si 
Klubi i Artistëve. Ndër veprimtaritë e para të 
këtij klubi ishte themelimi i Kolonisë Artistike 
në Deçan (1958), e cila funksionoi deri në 
vitet nëntëdhjetë. Në Kongresin e Lidhjes së 
Shoqatave të Artistëve Figurativë të Jugosllavisë 
në Zagreb më 1973, me kërkesë të delegatëve 
nga Kosova, merret vendim për themelimin 
e Shoqatës së Artistëve Figurativë të Kosovë 
(SHAFK). Kthesa më e madhe dhe vendimtare 
vërehet në këtë periudhë, kur rreth Shoqatës 
tubohen krijues të njohur të dalë fillimisht nga 
Shkolla e Lartë Pedagogjike dhe më pas nga 
Akademia e Arteve në Prishtinë. Ndikimi i 
Shoqatës do të manifestohet edhe në themelimin 
e Galerisë së Arteve të Kosovës në vitin 1979. 
Veprimtaria e SHAFK-ut dhe e anëtarëve të saj 
pasqyrohej në aktivitete të shumta, sidomos 
në organizimin e ekspozitave tradicionale, si 
ajo e Sallonit Pranveror, Ekspozita Vjeshtore, 
Bienalja e Vizatimit, Salloni i Nëntorit si dhe 
mbështetja e shoqatave komunale të Kosovës. 
Një kohë këto manifestime organizoheshin në 
Foajeun e Teatrit Krahinor, pastaj në Galerinë 
e Arteve, ndërsa pas mbylljes së institucioneve 
kulturore nga regjimi serb, në kafe-galeri të 
ndryshme, si: “Koha”, “Hani i 2 Robertëve” në 
Prishtinë, pastaj në Galerinë “Rada” në Prizren, 
“Evergrin” në Pejë etj. (Hivzi Muharremi)

SHoQATA e ARTISTËVe MUZIKoRË e 
KoSoVËS. Asociacion i krijuesve muzikorë 
të Kosovës, në të cilën bëjnë pjesë profesionistë 
të shumtë të kësaj fushe, si kompozitorë, 
këngëtarë, instrumentistë, producentë etj. U 

themelua në fillim të viteve ’70, me iniciativë 
të një grupi veprimtarësh muzikorë, krahas 
me themelimin edhe të festivalit “Skena 
muzikore e Prishtinës”. Kryetar i parë i 
shoqatës ishte kompozitori Akil Koci. Qëllimi 
i këtij asociacioni ishte promovimi përmes 
paraqitjeve publike të vlerave muzikore, siç 
janë recitalet, koncertet me instrumentistë, 
këngëtarë dhe ansamble, me orkestra të ndry-
shme dhe me vepra kompozitorësh vendorë e 
të huaj. Pas luftës së fundit në Kosovë, Shoqata 
e Artistëve Muzikorë rifilloi aktivitetet me 
koncerte, recitale, festivale, por pa arritur të 
mbajë vazhdimësinë e punës dhe aktiviteteve. 
(Zeqirja Ballata)

SHoQATA e FARMACISTËVe TË KoSo-
VËS (SHFK). U themelua në vitin 1965 në 
Prishtinë, si degë e Shoqatës së Farmacistëve të 
Serbisë (SHFS). Kryetar i shoqatës u zgjodh mr. 
ph. Mahmut Mahmuti, farmacisti më i vjetër, 
drejtor i barnatoreve të Prishtinës. Kosova atë 
vit kishte 30 farmacistë të diplomuar nga të 
gjitha kombësitë. Shoqata bëri punë të mirë 
në hapjen e barnatoreve të reja për shkollimin 
e kuadrit dhe për themelimin e Barnatoreve 
të Bashkuara të Kosovës. Në vitin 1974 u bë 
shkëputja e SHFK-së nga SHFS-ja. SHFK-ja 
zhvilloi aktivitetin e saj deri në vitin 1989, kur 
u suprimua nga organet serbe. Më 1996 u bë 
riaktivizimi i shoqatës si asociacion i pavarur 
i farmacistëve të Kosovës. Shoqata luajti rol 
në periudhën e luftës, duke i furnizuar me 
barna dhe material sanitar spitalet ushtarake 
dhe popullsinë civile të zhvendosur nga zonat 
e luftës. Pas luftës shoqata u angazhua për 
organizimin e takimeve dhe simpoziumeve 
profesionale. Në qershor të vitit 2014 u 
themelua edhe Oda e Farmacistëve të Kosovës 
me statut dhe ligj të veçantë. (Amir Agani)

SHoQATA e GJeoGRAFËVe TË KoSo-
VËS. Grupim gjeografësh nga të gjitha viset 
e Kosovës dhe jashtë saj. U themelua në vitin 
1969, rreth 6 vite pas themelimit të katedrës 
së gjeografisë (1963), në kuadër të Fakultetit 
Filozofik të Universitetit të Prishtinës. Qëllimi 
kryesor ishte bashkëpunimi i gjeografëve 
nga Kosova për zhvillimin dhe avancimin e 
mendimit shkencor dhe të mësimdhënies në 
lëmin e gjeografisë. Për një kohë shoqata ishte 
shumë aktive, duke bashkuar mësimdhënës 
gjeografë, studentë dhe të tjerë të interesuar. 

SHOQATA

Shoqata ka botuar revistën shkencore 
“Kërkime gjeografike”, e cila deri më sot ka 
nxjerrë 17 numra. Ka organizuar edhe një 
numër konferencash shkencore, seminare për 
mësimdhënësit e gjeografisë dhe aktivitete 
të tjera. Përmes kësaj shoqate një numër i 
mësimdhënësve të departamentit të gjeografisë 
mbajtën ligjërata të ndryshme me tematikë 
gjeografike brenda dhe jashtë vendit. (Shpejtim 
Bulliqi)

SHoQATA e KoMPoZIToRËVe e Ko-
SoVËS. Asociacion i krijuesve muzikorë të  
Kosovës, i themeluar në vitin 1972, që shë-
nonte ngritjen në shkallë më të zhvilluar të 
veprimtarisë muzikore në Kosovë dhe avancim 
në organizimin e mëvetësishëm të krijuesve të 
kësaj fushe. Në vitet vijuese kjo Shoqatë u bë 
asociacioni kryesor profesional i krijimtarisë 
muzikore artistike në Kosovë, duke u plotësuar 
me anëtarë të rinj: kompozitorë të muzikës 
serioze,  të muzikës së lehtë, argëtuese dhe 
të asaj në frymën popullore, si dhe me etno-
muzikologë, muzikologë, studiues,  kritikë të 
muzikës etj. Anëtarët e Shoqatës gjatë viteve 
‘70 i kontribuan edhe themelimit të Shoqatës 
së Artistëve Muzikorë, rithemelimit të Shoqatës 
së Pedagogëve Muzikorë dhe themelimit dhe 
mbajtjes së festivaleve “Skena Muzikore e 
Prishtinës” dhe “Ditët e Muzikës Kosovare”. Në 
këto festivale dhe në organizime të ndryshme, 
nga vitet ’70 u realizuan një numër veprash të 
autorëve tanë gjinish  të ndryshme, solistike e 
kamerale, orkestrale e koncertale, deri dhe ato 
muzikore-skenike. Shoqata u shtua dukshëm 
me anëtarë të rinj, për të arritur në mbi 40 në 
fund të viteve ‘80. Shoqata delegonte anëtarët 
e vet në juritë profesionale të festivaleve të 
ndryshme brenda e jashtë Kosovës. Në fillim 
të viteve ‘90, pas ndërhyrjes së Serbisë në 
shuarjen e institucioneve të Kosovës, pushuan 
edhe aktivitetet e shoqatave të krijuesve të artit, 
iu shkatërrua dokumentacioni, iu morën dhe 
iu dëmtuan lokalet etj. Pas vitit 1999 dhe pas 
pavarësisë së Kosovës, anëtarët e Shoqatës së 
Kompozitorëve ia arritën t’i rikthejnë lokalet, 
të rinisin organizimin e aktiviteteve, siç është 
organizimi i festivalit “Ditët e Muzikës Kosovare”, 
duke kontribuar në pasurimin e jetës muzikore 
dhe kulturore në Kosovë. (Zeqirja Ballata)

SHoQATA e MJeKËVe TË KoSoVËS 
(SHMK). U themelua në vitin 1970, si degë 

e Shoqatës së Mjekëve të Serbisë. Formimi i 
shoqatës hasi në vështirësi, sepse u kundërsh-
tua nga ana e mjekëve serbë. Pas vitit 1975, 
Shoqata e Mjekëve të Kosovës u bë e pavar-
ur nga Serbia dhe u përfshi në asociacionin e 
shoqatave të mjekëve të ish-Jugosllavisë. Gjatë 
kësaj periudhe, kjo shoqatë dha kontribut në 
këmbimin e përvojave shkencore dhe profe-
sionale me qendrat e tjera të ish-Jugosllavisë. 
Shoqata nxori revistën shkencore “Praxis Me-
dica”, ku u publikuan shumë punime profesio-
nale. Me rrënimin e autonomisë së Kosovës, u 
ndalua së funksionuari edhe SHMK-ja dhe u 
ndërpre botimi i revistës “Praxis Medica” në 
gjuhën shqipe. Në vitin 1990 u ndërmor inicia-
tiva për rithemelimin e shoqatës së mjekëve të 
Kosovës, u mbajtën kuvendet rajonale dhe më 
1992 u themelua Shoqata e Pavarur e Mjekëve 
të Kosovës. Po në këtë kohë rifilloi botimi i re-
vistës “Praxis Medica”. SHMK-ja bëri një punë 
shumë të mirë në sensibilizimin e opinionit 
ndërkombëtar për situatën shëndetësore në 
Kosovë. (Binak Kastrati)

SHoQATA e PedAGoGËVe MUZIKoRË 
e KoSoVËS.  Asociacion i mësimdhënësve 
muzikorë të niveleve të ndryshme të shkollimit 
në Kosovë. U themelua në vitet ’50, ndërsa 
aktivitetin e mirëfilltë filloi ta zhvillonte në 
vitet ’70, kur numri i mësimdhënësve dhe 
aktivistëve të tjerë të muzikës u shtua ndjeshëm. 
Në aktivitetet e shoqatës në ato vite u përfshinë 
kompozitorë dhe emra të tjerë të muzikës, të 
cilët njëkohësisht ushtronin punën mësimore-
pedagogjike, veçmas pas hapjes së degës së 
muzikës në Akademinë e Arteve të Kosovës. 
Qëllimi i shoqatës ishte përmirësimi i teorisë 
dhe praktikës së pedagogjisë muzikore, duke 
organizuar, pos tjerash, takime profesionale, 
seminare e forma të tjera të aktivitetit muzikor 
dhe pedagogjik-profesional. Gjatë viteve ’90, 
për shkak të rrethanave politike në Kosovë 
puna e shoqatës u ndërpre, por u riaktivizua 
sërish pas luftës (1999). Tani vazhdon iniciativa 
që shoqata të vazhdojë me modele të reja të 
punës, duke mbledhur dhe duke bashkëpunuar 
me të gjithë pedagogët muzikorë, për të 
këmbyer përvojat dhe ekspertizat me qëllim 
të përmirësimit të praktikës muzikore peda-
gogjike. (Zeqirja Ballata)

SHoQATA e VeTeRANËVe TË ARSIMIT. 
Organizatë vullnetare e veteranëve të arsimit 

SHOQATA

në Kosovë. Takimi i parë i veteranëve u mbajt 
në Prishtinë, më 27 shtator 1982, ku u zgjodh 
kryesia dhe kryesuesi Beqir Kastrati. Deri në 
vitin 1989 u mbajtën edhe shtatë takime të tjera: 
në Ferizaj-Kaçanik (1983), Prizren (1984), 
Gjakovë (1985), Gjilan (1986), Pejë (1987), 
Mitrovicë (1988), Prishtinë (1989). Në këto 
takime të veteranëve nga Kosova trajtoheshin 
tema të ndryshme nga fusha e arsimit, kryesisht 
tema që ishin me interes për këtë veprimtari 
dhe për Kosovën në tërësi; afirmohej dhe 
vlerësohej kontributi i veteranëve të arsimit etj. 
Në këto takime vjetore veteranët vizitonin edhe 
institucione dhe objekte të ndryshme arsimore, 
kulturore, ekonomike etj. Merrnin pjesë edhe 
të ftuar të veçantë nga fusha e arsimit, shkencës, 
politikës etj. (Hajrullah Koliqi)

SHoQATA HUMANITARe BAMIRËSe 
“NËNA TeReZË”. U themelua në vitin 1990 në 
Prishtinë. Në kuvendin themelues të shoqatës 
morën pjesë 123 anëtarë themelues. Kryetar i 

kuvendit të shoqatës u zgjodh dom Lush Gjergji, 
ndërsa drejtor Jak Mita. Shoqata menjëherë 
filloi aktivitetin humanitar dhe për një kohë të 
shkurtër u themeluan degët e saj, brenda dhe 
jashtë Kosovës. Deri në vitin 1994 në Kosovë 
u themeluan 39 degë për territore komunale 
ose rajone të caktuara brenda një komune. 
Jashtë Kosovës, degë të shoqatës u themeluan 
në Kroaci (Zagreb, Sllavonski Brod, Osjek 
dhe Pulë), në Maqedoni (Shkup, Dibër, Ohër, 
Kërçovë, Kumanovë dhe Strugë), në Luginën 
e Preshevës (Preshevë dhe Bujanoc), në Mal 
të Zi (Plavë, Martinaj dhe Ulqin), në Gjermani 
(Berlin, Karlsruhe, Manhaim dhe Mynih), në 
Zvicër (Vaud-Lozanë, Gjenevë, Valais, Lucern, 
St.Galen, Zug, Turgau, Aarau, Kussnacht dhe 

Hocdorf), në Suedi (Malme), në Danimarkë 
(Kopenhagen), në Francë (Paris), në Belgjikë 
(Bruksel), në Austri (Vjenë). Nëpër të gjitha 
këto degë në Kosovë u zhvillua veprimtaria 
humanitare-vullnetare, e cila kishte për qëllim 
zbutjen e gjendjes së rëndë sociale për mbijetesë 
të popullatës në Kosovë në kushtet e pushtetit 
të dhunshëm serb pas vitit 1990. Po ashtu 
Shoqata “Nëna Terezë” paralelisht ka vepruar 
edhe në mbrojtjen shëndetësore të popullatës. 
Për ketë qëllim në Kosovë kanë vepruar 104 
ambulanca humanitare, të themeluara nga 
shoqata, që funksiononin nën përkujdesjen 
e degëve të shoqatës dhe të maternitetit në 
Prishtinë. (Pjetër Përgjoka)

SHoQËRIA KULTURoRe ARTISTIKe 
“AGIMI”, PRIZReN. Shoqëri kulturore-arti-
stike (SHKA) e Prizrenit, e cila për shumë 
kohë ishte bartëse kryesore e jetës kulturore 

në qytetin e Prizrenit. U themelua në nëntor të 
vitit 1944, në fillim e njohur si Kori i Komitetit 
Shqiptar, në krye të të cilit ishin intelektualët 
Zekeria Rexha dhe Anton Çetta, kryetari i 
parë i saj. Në fillim veproi grupi i këngëtarëve 
dhe aktorëve amatorë. Me këngëtarët punonte 
mësuesi Nuri Sherifi. Në vitin 1945 Ansambli 
u zgjerua dhe mori emrin Shoqëria kulturore-
artistike “Agimi”. Në kuadër të saj u formua 
kori mikst, orkestrina popullore me këngëtarë, 
seksioni i folklorit dhe ai i dramës. Dirigjent i 
korit deri në vitin 1956 ishte Lorenc Antoni 
(1909-1991), i cili njëkohësisht kompozonte 
dhe këngë korale. Me korin “Agimi” u paraqit 
në Kosovë, në Beograd dhe në qendrat e tjera 
të ish-Jugosllavisë, duke afirmuar produksionin 
muzikor shqiptar dhe interpretimin. Me këtë 

SHOQËRIA KULTURORE ARTISTIKE “AGIMI”, 

kor pastaj do të punojnë dhe muzicientët Vera 
Mjeda, Rexho Mulliqi, Engjëll Berisha, Mark 
Kaçinari, Xheladin Kastrati, Dashnor Xërxa 
etj. Në kuadër të SHKA “Agimi” lindi dhe 
orkestrina kamerale, e para e këtij formacioni në 
Kosovë, që përbëhej nga: Xhemil Doda, violinë, 
Nuri Sherifi, violinë, Lorenc Antoni, violonçel, 
Kolë B. Shiroka, flaut, Lazër Mjeda, klarinetë, 
Josip Barishiq, trumpet-bori, Nela Jakiq, piano 
(dy të fundit kroatë), Agustin Cin Mjeda, bass. 
Orkestrina në vitin 1950 do të bëhet bërthama 
e orkestrës së qytetit të Prizrenit. Programi i 
ansambleve përfshinte vepra klasike europiane, 
e më vonë edhe veprat e para orkestrale të 
Lorenc Antonit. (Rreze Kryeziu-Breznica)

SHoQËRIA KULTURoRe ARTISTIKe 
“HAJdAR dUSHI”, GJAKoVË. Shoqëri kul-
turore e qytetit të Gjakovës, e themeluar në vitin 
1960. Kryetar i parë i saj ishte Musa Efendia, 

drejtor artistik Ismet Peja, ndërsa udhëheqës 
artistik Zekria Çarkaxhiu. Orkestrina përbëhej 
nga: Zekria Çarkaxhiu (fizarmonikë, udhëheqës 
i orkestrës), Asllan Kryeziu (fizarmonikë), Isa 
Grezda (kitarë), Ramiz Malazogu (kitarë), Isa 
Ballata (bas-prim), Mazllom Mejzini (mando-
linë), Rasim Cana (mandolinë), Bardhosh Rudi 
(kitarë e më vonë kontrabas), Ihson Pozhegu 
(mandolë) dhe Asllan Maxhupi (bateri). Sho-
qëria kishte dhe tri soliste femra: Fakete Kusari, 
Meliha Meqa-Kolqi dhe më vonë Naxha Kusa-
ri. Repertori i shoqërisë përbëhej nga këngët e 
vjetra gjakovare, shkodrane, këngët e Shqipërisë 
së Mesme etj. Karakteristikë e kësaj shoqërie 
muzikore ishte interpretimi i këngëve argëtu-
ese (Naxha Kusari, Shyqri Nimani dhe Nazmi 
Bejtullahu), ndërsa këngëtarët popullorë ishin 
Ismet dhe Ismail Peja, Mazllom Mejzini, Ali La-

jçi etj. SHKA “Hajdar Dushi” ka dhënë kontri-
but të çmueshëm në ruajtjen dhe kultivimin e 
melosit tonë popullor. (Krenar Doli)

SHoQËRIA KULTURoRe-ARTISTIKe 
AKAdeMIKe “RAMIZ SAdIKU”, PRI-
SHTINË. U themelua në vitin 1962/63 dhe 
paraqiste një ngjarje të shënuar kulturore për 
kohën. Me punën dhe aktivitetin e saj ka kon-
tribuar në zhvillimin e jetës kulturore jo vetëm 
të Prishtinës, por dhe më gjerë. Me seksionin e 
muzikës, të valleve, të dramës dhe korit e kanë 
përcjellë rrugëtimin artistik të Ansamblit mbi 
7,000 anëtarë që kanë shfaqur programe të lar-
mishme kulturore në vend dhe më gjerë. Repu-
tacioni artistik i SHKAA “Ramiz Sadiku” pati 
përmasa kombëtare. Aty u zhvilluan shumë 
talente të njohura, që më pas ishin pjesë e or-
kestrave profesionale, grupeve amatore, pastaj 
regjisorë të mirënjohur shfaqjesh teatrale, deri 
tek emrat e dëshmuar të skenave kombëtare e 
ndërkombëtare. SHKAA “Ramiz Sadiku” ishte 
laureate e Çmimit të Dhjetorit, e çmimit të parë 
në Festivalin Ndërkombëtar në Efes të Izmirit 
(Turqi) dhe çmime të tjera prestigjioze në Ita-
li, Qipro etj. Pjesëmarrje të rëndësishme pati 
edhe në Kroaci, Francë dhe Gjermani. Ansam-
bli punoi në lokalet e veta deri më 1992, kur 
qe ashpërsuar fushata e deinstitucionalizimit 
kulturor dhe i të gjitha formave të jetës e punës 
në Kosovë. Ndonëse edhe më pas i vazhdoi ak-
tivitetet e saj artistike, nuk i arriti më sukseset e 
mëparshme. (Sami Piraj)

SHoQËRIA MUZIKoRe “YMeR RIZA”, GJA- 
KoVË. Shoqëri muzikore e qytetit të Gjako-
vës, e themeluar më 1930 nga instrumentisti 
popullor Ymer Riza. Grupin e përbënin: Ymer 
Agë Riza (sharki), Din Bakija (sharki), Miftar 
Gjoka Çaushi (sharki), Malush Ahmeti-Stublla 
(fizarmonikë e shtrirë ose e gjurit), Ymer Tu-
llumi (bugari), Zija Bakija (ud), Nimon Dervi-
shi (violinë), Haki Mejzini (dajre), Ahmet Kola 
(çampare). Këngëtarë ishin: Halim Sahatçija, 
Qamil Fazlija, Musa Peja, Hamëz Kaçi, Cakë 
Dana dhe më vonë Qamili i Vogël. Shoqëria ka 
dhënë kontribut të rëndësishëm gjatë gjysmës 
së parë të shek. XX, duke i ruajtur dhe bartur 
këngët nga një brez në brezin tjetër. Shquhej për 
mjeshtërinë e ekzekutimit të melodive të ndry-
shme karakteristike instrumentale, sidomos 
të karakterit vallëzues, si: “Vallja e sharkijave”, 
“Vallja e Dah Polloshkës”, “Vallja e detit”, “Vallja 

SHOQËRIA KULTURORE ARTISTIKE “HAJDAR 
DUSHI”, GJAKOVË

e çikave”, “Vallja e burrave”, “Vallja me jataga-
na”, “Vallja Bektashi” etj. Krahas valleve, ishin 
këngët e ndryshme karakteristike të ashikëve, 
apo këngë historike, për ngjarje dhe trima të 
njohur, si këngët për Skenderbeun, Mic Soko-
lin, Dah Polloshkën, Bajram Currin, Isa Boleti-
nin, Hasan Prishtinën etj. (Krenar Doli)

SHoQËRITË AKSIoNARe. Ligji në fuqi në 
Kosovë përkufizon një shoqëri aksionare si 
një preson juridik me personalitet të veçantë 
juridik, të ndarë dhe të dallueshëm nga 
pronarët e vet. Për dallim nga shoqëria me 
përgjegjësi të kufizuar, sipas legjislacionit të 
Kosovës shoqëria aksionare ka një strukturë 
më të përbërë qeverisëse, e cila përfshin, ndër të 
tjera, kryeshefin ekzekutiv, bordin e drejtorëve 
dhe kuvendin e aksionarëve. Kapitali themeltar 
për regjistrimin e një shoqërie aksionare në 
Kosovë është 10,000 euro. Edhe pse një shoqëri 
aksionare mund të ketë vetëm një pronar, kjo 
strukturë e organizimit ligjor të një korporate 
ka për qëllim të sigurojë një qeverisje efikase 
në një korporatë me shumë pronarë. (Dastid 
Pallaska) 

SHoQËRITË Me PËRGJeGJËSI TË KUFI-
ZUAR. Sipas legjislacionit, në Kosovë shoqëria 
me përgjegjësi të kufizuar nënkupton një per-
son juridik që ushtron aktivitet afarist me per-
sonalitet ligjor të ndarë dhe të veçantë nga pro-
narët e vet dhe që vetë ka zotësinë juridike për 
të vepruar, për të kontraktuar, për të mbajtur 
në pronësi pasuri, të padisë dhe për të qenë i 
paditur. Në Kosovë shoqëria me përgjegjësi të 
kufizuar është formë e organizimit që zakon-
isht hasen te korporatat që kanë më pak pro-
narë, pasi forma e organizimit të veprimtarisë 
dhe e qeverisjes është më e thjeshtë. Ligji në 
fuqi në Kosovë përcakton se në një shoqëri me 
përgjegjësi të kufizuar pronari nuk është bashkë- 
pronar dhe nuk ka interes pronësor mbi pa-
surinë e shoqërisë me përgjegjësi të kufizuar. 
Legjislacioni i Kosovës parasheh se interesat 
pronësore janë njësitë pronësore në një shoqëri 
me përgjegjësi të kufizuar dhe, si të tilla, mund, 
por nuk ka nevojë të evidentohen me certifika-
ta të pronësisë dhe mund të referohen si aksio-
ne. Në këto rrethana, shoqëria me përgjegjësi 
të kufizuar është përgjegjëse për detyrimet ndaj 
palëve të treta, me gjithë pasurinë e vet. Rrje- 
dhimisht, pronarët nuk janë përgjegjës për 
detyrimet e shoqërisë me përgjegjësi të ku-

fizuar vetëm për arsye se janë pronarë. Ligji 
aktual në Kosovë parasheh se për themelimin 
e një shoqërie me përgjegjësi të kufizuar nuk 
nevojitet kapitali themeltar. (Dastid Pallaska)

SHoSHoLLI Ajet (1945-). Trajner. Lindi në  
Mitrovicë. Nisi të merret me futboll që në 
fëmijëri. Ka luajtur te KF “Trepça” dhe KF 
“Remont” të Mitrovicës. Punën e trajnerit e 
filloi në vitin 1973 në KF “Kosova” të Vushtrrisë, 
kurse nga viti 1975 kalon në radhët e “Trepçës”. 
Në edicionin 1976/77 ishte ndihmëstrajner, 
kur “Trepça” bëhet anëtare e ligës së parë të 
ish-Jugosllavisë. Në vitin 1983 kalon në KF 
“Vëllaznimi” të Gjakovës, kurse një vit më pas 
emërohet trajner i KF “Prishtina”. Në vitin 1991, 
kur u shpërbë ish-Jugosllavia, klubi “Prishtina” 
nën drejtimin e A. Shoshollit ndërpret garat 
nën pushtimin Serbisë. Në edicionin e parë 
në futbollin e pavarur të Kosovës, “Prishtina” 
shpallet kampion (1991/92) dhe Shosholli 
emërohet përzgjedhës i përfaqësueses së 
Kosovës. Më 1994 emërohet trajner i skuadrës 
turke “Jeshil Urt”, që luan në ligën e katërt 
të Gjermanisë, kurse në vitin 1995 kalon te 
“Shkëndija” e Tetovës. Pas luftës në Kosovë 
(1999), në edicionin e parë me “Prishtinën” 
e fitoi titullin e kampionit, kurse rizgjidhet 
përzgjedhës i përfaqësueses së Kosovës. Në 
edicionin 2003/04 “Prishtina” nën drejtimin 
e tij bëhet përsëri kampione dhe fituese e 
superkupës së Kosovës. Në vitin 2010 u kthye 
te “Vëllaznimi”, kurse nga viti 2014 u emërua 
trajner i “Trepçës”. Është kryetar i Shoqatës 
së Trajnerëve të Futbollit të Kosovës. (Baki 
Berisha)

SHPeLLA e AZeM GALICËS. Humnerë në  
pjesën veriore të fshatit Përçevë, në lartësi 
mbidetare 612 m, në largësi 1.5 km nga rruga 
magjistrale Prishtinë-Pejë. Deri më sot nuk 
është hulumtuar. Njihet me emrin Shpella e 
Azem Galicës, pasi në të kanë qenë të fshehura 
eshtrat e heroit Azem Galica. Hyrja në shpellë 
është mjaft e ngushtë dhe e vështirë. Shpella ka 
një kanal vertikal me thellësi 70 m, gjerësi 0.60-
1.5 m. Në fund të kanalit vazhdon korridori 
horizontal i pasur me stalaktite dhe stalagmite. 
(Fadil Bajraktari)

SHPeLLA e dUSHIT. Shpellë në veri të ka-
nionit të Mirushës, afër fshatit Dush (Klinë), 
në lartësi mbidetare 516 m. Është krijuar në  

shkëmbinjtë gëlqerorë me rudistë të kretakut, 
me veprimin e një rrjedhjeje ujore të 
përkohshme, e cila në hyrje të shpellës merr 
karakterin e një rrjedhje nëntokësore. Gjatësia 
e përgjithshme e kanaleve të hulumtuara është 
rreth 500 m. Hyrja ndodhet në juglindje, me 
gjerësi 8.4 m dhe lartësi 12.6 m. Në korridorin 
kryesor të shpellës mund të depërtohet pa 
vështirësi deri në 120 m brendi, pa pajisje 
speleologjike. Korridori degëzohet në kanale 
më të vogla. Pengesa e parë që paraqitet është 
liqeni i parë, me gjatësi rreth 6 m dhe thellësi 
2.5 m. Ekzistojnë edhe liqene të tjera me forma 
dhe dimensione të ndryshme. Është e pasur 
me stalaktite, stalagmite, kolona etj. Paraqitja e 
stalaktiteve dhe e stalagmiteve fillon pas liqenit 
të parë, ndërsa kolonat janë të pranishme 
që në hyrje të shpellës. Në shpellë jetojnë 
lakuriqët. Shpella bën pjesë në kuadër të zonës 
së mbrojtur të Ujëvarave të Mirushës. (Fadil 
Bajraktari)

SHPeLLA e GAdIMeS. Shpellë karstike, 
njihet edhe me emrin Shpella e Mermertë. 
Ndodhet në fshatin Gadime e Ulët (Lipjan) në 
lartësi mbidetare 580 m, 3 km larg magjistrales 

Prishtinë-Ferizaj dhe afër 20 km në jug të 
Prishtinës. U zbulua nga fshatarët në vitin 
1967. Hyrja e saj është në grykën e lumit të 
Gadimes. Është hapur për vizitorë në vitin 
1976, ndërsa është shpallur monument natyror 
me rëndësi të veçantë në vitin 2009. Shpella 

është krijuar nga veprimtaria tretëse e ujërave 
në një thjerrëz relativisht të vogël të mermerëve, 
të ndërfutur në shkëmbinj rreshporë të 
moshës permotriasike. Në aspektin kohor, 
shpella është më e hershme se faza liqenore e 
fushëgropës së Kosovës dhe gjatë kësaj kohe 
sedimentet e depozituara kanë mbuluar hyrjet 
e saj parësore. Konsiderohet se është zhvilluar 
në tri nivele. Është përgatitur për vizitorë në 
nivelin e mesëm, në një gjatësi prej 1.5 km, por 
në të ardhmen kjo mund të shkojë në gjatësi 
mbi 3 km. Niveli i poshtëm, i cili konsiderohet 
se ekziston dhe se është i përmbytur nga 
sedimentet e pliocen-kuaternarit, ndërsa niveli 
i sipërm ende është i pahulumtuar. 
Shpella përbëhet nga korridore, galeri e salla 
të mbushura me stalaktite, stalagmite, shtylla 
e kolona dhe shumë stoli të tjera me bukuri 
të rrallë. Galeria kryesore karakterizohet me 
zgavrime të ndryshme. Galeria perëndimore 
ka një korridor kryesor dhe disa salla që lidhen 
me korridore më të vegjël dhe me galeri të 
tjera. Në hyrje ndodhet salla më e madhe, e cila 
është e mbushur plot me stalaktite, stalagmite 
e kolona mermeri. Në të ndodhen edhe dy 
liqene të vegjël. Të shumta janë zgavrimet 
dhe korridoret edhe në galerinë veriore, por 
karakteristikë për të janë të ashtuquajturat salla 
dhe një liqen. Është e njohur me stalaktite, 
stalagmite, kolona e perla shumëngjyrëshe. 
Bukuritë e rralla dhe paraqitja e kristaleve të 
aragoniteve (lloj kalciti) në shpellë dhe rritja 
e tyre në të gjitha drejtimet, duke shpërfillur 
plotësisht gravitetin, e bën të veçantë Shpellën 
e Gadimes. Në shpellë është evidencuar një 
numër i konsiderueshëm i liqeneve ujore të 
përmasave të ndryshme, të cilët shpeshherë 
shkapërderdhen ose thahen. Pasi sasia e 
ujërave që infiltrohet në zonën e karstit është 
e vogël, është menduar se uji në shpellë vjen 
nga lumi, por me ngjyrosje të ujit të lumit, 
është konstatuar se uji nuk vjen nga lumi, por 
nga akuiferi intergranular, i mbështetur në 
anën verilindore të shpellës. Shpella ka vlera 
shkencore dhe turistike. E vizitojnë gjatë gjithë 
vitit një numër relativisht i madh i turistëve 
vendorë dhe të huaj, pastaj i qytetarëve, 
nxënësve dhe studentëve. (Ruzhdi Pllana)

SHPeLLA e GRYKËS SË MAdHe. Shpellë në 
kilometrin e tetë të Grykës së Rugovës, në anën e 
djathtë, rreth 90 m mbi shtratin e lumit Bistrica 

PAMJE E SHPELLËS SË GADIMES

e Pejës. Hyrja është në anën veriore dhe gjendet 
në lartësinë mbidetare 637 m. Hulumtimet 
kanë filluar në vitin 1992. Gjatësia e korridoreve 
dhe e galerive të hulumtuara është rreth 13,450 
m. Është njëra ndër shpellat më të mëdha në 
Kosovë dhe në rajon. Është krijuar nga rrjedha 
ujore nëntokësore në shkëmbinjtë gëlqerorë të 
triasikut. Në brendësi të shpellës gjenden disa 
rrjedha ujore dhe liqene nëntokësore. Ka një 
sistem të ndërlikuar të korridoreve dhe galerive 
nëntokësore. Shpella përbëhet prej tri niveleve 
(kateve). Niveli i dytë dhe i tretë i shpellës është 
i pasur me stalaktite, stalagmite, kolona etj. 
Karakterizohet me vlera natyrore, shkencore, 
hidrike, biologjike, edukative-arsimore dhe 
turistike. (Fadil Bajraktari)

SHPeLLA e ILINCËS. Shpellë në veriperëndim 
të Preshevës (10 km). Ndodhet në pjesën 
juglindore të Karadakut në lartësi mbidetare 
prej 720 m. Quhet edhe Shpella e Vrellës, sipas 
burimit që ndodhet menjëherë para hyrjes së 
shpellës. Përbëhet prej pjesës hyrëse, kanalit të 
majtë ose kryesor, i cili në fund degëzohet në 
tri kanale, si dhe kanalit të djathtë, i cili është 
më i shkurtër. Gjatësia e përgjithshme e të 
gjitha kanaleve të shpellës është 584 m. Hyrja 
e shpellës ndodhet në pjesën verilindore, e cila 
së bashku me paradhomën (korridorin) është 
e gjatë 45 m. Ajo është e lartë 10 m, kurse e 
gjerë 3.4 m. Sa i përket formave të ndryshme të 
stolive të shpellës, kanali i majtë kryesor është 
i varfër me këto zbukurime, të cilat ndodhen 
në fazën fillestare të zhvillimit. Përqendrimi 
më i madh i stolive haset në zgjerimet e kanalit. 
Aty, në tavanin e ulët, paraqiten stalaktitet 
me gjatësi deri në 10 cm. Ndërmjet tavanit 
dhe dyshemesë hasen edhe shtyllat deri 20-
30 cm. Sidomos janë atraktive stolitë e rralla 
të shpellave, meduzat dhe sharrat. Vlerat e 
Shpellës së Ilincës janë didaktike, turistike dhe 
ekonomike. (Arsim Ejupi)

SHPeLLA e KISHNAReKËS. Shpellë në fu- 
shëgropën e Drenicës. Gjendet në pjesën 
perëndimore të fshatit Kishnarekë, në lartësi 
mbidetare 654 m. Hyrja kryesore e shpellës 
është nga jugperëndimi, e lartë 2 m, e gjerë 4 
m dhe me një gjatësi rreth 13 m. Rajoni në të 
cilin ndodhet shpella përbëhet kryesisht nga 
formacionet gëlqerore dhe flishore të kretakut 
dhe formacionet diabaz-strallore e serpertine 
të moshës së jurasikut. Korridoret e shpellës 

janë të shtrirë në dy kate. Në katin e epërm 
gjenden kanali kryesor hyrës, kanali sekondar 
dhe kanali i stalaktiteve, ndërsa kati i poshtëm 
përbëhet nga “kanali i kupës”, “salla e shpellës” 
dhe “kanali i liqenit”. Gjatësia e përgjithshme e 
kanaleve dhe galerive të hulumtuara në shpellë 
është 182 m. Pjesa më interesante dhe më e 
rëndësishme e shpellës është “salla e shpellës”, 
e cila është e gjatë 37 m dhe e gjerë 15 m. Është 
e pasur me stalaktite, stalagmite dhe kolona. 
Shpella ka vlera shkencore, gjeomorfologjike, 
edukative-arsimore dhe turistike. Është shpa-
llur monument i natyrës (2006), me sipërfaqe 
prej 2 ha. Nuk është e përgatitur për vizitorë. 
(Fadil Bajraktari)

SHPeLLA e PANoRCIT. Shpellë 3 km në 
jug të fshatin Panorc (Malishevë), në shpatet 
veriore të malit Okovan (977 m), në lartësi 
mbidetare 581 m. E ka marrë emrin sipas lo-
kalitetit ku ndodhet, por njihet edhe me emër-
time të tjera, si Shpella nën Hije dhe Shpella e 
Flladit. Është krijuar në gëlqerorët me rudistë 
të kretakut të sipërm, e predisponuar nga li-
tologjia dhe tektonika, me veprimtarinë tretëse 
të një rrjedhjeje ujore nëntokësore, që fillon 
nga fshati Zatriq. Hyrja në shpellë është nga 
drejtimi i veriut, me dimensione 1 m gjerësi 
dhe 0.5 m lartësi. Gjatësia e përgjithshme e 
korridoreve dhe e galerive të hulumtuara është 
rreth 1,050 m. Është e pasur me stalaktite, sta-
lagmite, kolona etj. Ka vlera shkencore, gjeo-
morfologjike, edukative-arsimore, biologjike, 
hidrike dhe turistike. Është shpallur monu-
ment i natyrës (2014), me sipërfaqe 279 ha. 
(Fadil Bajraktari)

SHPeLLA e RAdAVCIT. Shpellë afër fshatit 
Radavc, pranë burimit të Drinit të Bardhë, rreth 
11 km në veri të Pejës, pranë rrugës magjistrale 
Pejë-Rozhajë. Hyrja në shpellë është horizontale, 
në lartësinë mbidetare 578 m, në rrëzat e Rusolisë 
(2,381 m). Lartësia relative mbi burimin e Drinit 
të Bardhë është rreth 40 m. Është e krijuar në 
shkëmbinjtë gëlqerorë të triasikut me veprimin 
e ujërave të burimeve nëntokësore. Shpella ka 
tri kate dhe katër galeri, secila ka hyrje më vete. 
Galeria e poshtme është e mbushur me ujë. 
Në hyrje të saj buron Drini i Bardhë. Galeritë 
komunikojnë mes tyre nëpërmjet zgavrave 
dhe korridoreve me madhësi të ndryshme. 
Komunikimi është vertikal dhe horizontal. 
Mikroformat e galerive të kësaj shpelle janë të 

shumta. Në galeri ka liqene që lidhen mes tyre 
me sifone. Shquhet për prezencën e vaskave, 
që shpellën e bëjnë të veçantë. Stalaktitet, 
stalagmitet, kolonat dhe perdet e ngurta janë 
forma mbizotëruese. Gjatësia e përgjithshme 
e kanaleve të hulumtuara është 1,420 m. Në 
ambientet e galerive të sipërme ka lakuriqë nate 
dhe insekte të ndryshme. Në ujë takohet gaforrja 
e shpellave. Në këtë shpellë janë gjetur pjesë të 
nofullës së ariut të shpellave dhe fragmente të 
enëve prej qeramike të përdorura nga njeriu. 
Për shkak të vlerave shkencore, hidrologjike, 
gjeomorfologjike, biologjike, arkeologjike, 
edukative-arsimore dhe turistike është shpallur 
monument natyre dhe është vënë në mbrojtje 
(1983) me sipërfaqe prej 90 ha. (Fadil Bajraktari)

SHPeLLA e RAdAVCIT. Vendbanim shpellor 
mbi fshatin Radavc, pranë anës së djathtë të 
burimit të Drinit të Bardhë, rrëzë bjeshkës së 
Rusolisë. Përbëhet nga hyrja e orientuar nga 
verilindja, korridori që shpie në ambient të 
përshtatshëm për banim dhe disa qindra metra 
ambientesh që ende nuk janë gjurmuar. Në 
të janë gjetur eshtra të shtazëve të paleolitit, 
nofulla e ariut shpellor (ursus spelaulus), si dhe 
fragmente të qeramikës të cilat dëshmojnë për 
jetesë kohë pas kohe gjatë bronzit të mesëm, 
antikitetit të vonë (shek. V-VI) dhe mesjetës së 
hershme (shek. IX-XI). (Haxhi Mehmetaj)

SHPeNdI Mehmet (Sokol Shpendi) (1851-
1915). Atdhetar, drejtues i kryengritjeve po-
pullore për çlirim kombëtar. Lindi në fshatin 
Pecaj të Shalës (Dukagjin). Që në rini të her-
shme mori pjesë në çetat e malësorëve kundër 
forcave turke dhe malazeze. Në periudhën e 
Lidhjes Shqiptare të Prizrenit udhëhoqi sha-
lianët për mbrojtjen e Plavës e Gucisë, të Hotit 
e të Grudës. Më 1890 themeloi formacionin 
e luftëtarëve “Djelmnia e Shalës”, të cilën e 
udhëhoqi në kuvende dhe në luftë. Ishte për-
faqësues i Shalës dhe drejtues popullor në kry-
engritjet e Malësisë së Madhe të viteve 1910, 
1911, 1912. Udhëhoqi luftën në Qafën e Agrit 
(korrik, 1910) kundër forcave osmane të She-
fqet Turgut Pashës. Bashkëpunoi me Ded Gjo 
Lulin në revoltën e Malësisë së Madhe dhe 
ngritjen e flamurit në Deçiq. Njihet si njëri 
nga nënshkruesit e memorandumit të Greçës 
(qershor, 1911). Më pas udhëhoqi forcat kry-
engritëse për çlirimin e Shkupit (1912), ndërsa 
ditën e pavarësisë ngriti flamurin kombëtar në 

“logun e kuvendit”, në Abat të Shalës. Më 1915 
drejtoi qëndresën popullore për mbrojtjen e 
Dukagjinit. U kap në pabesi nga malazezët dhe 
më 15 korrik 1915 u pushkatua në fshatin Plan 
të Dukagjinit, me ç’rast u masakruan disa krerë 
të Shalës dhe banorë të fshatit. (Endrit Musaj)

SHPËRNGULJA e SHQIPTARËVe NdËR-
MJeT dY LUFTËRAVe BoTËRoRe. Përveç 
të ashtuquajturës reformë agrare kolonizuese, 
qeveritë në Beograd u angazhuan edhe për 
shpërnguljen me dhunë të shqiptarëve nga 
Kosova dhe viset e tjera shqiptare në Jugosllavi. 
Për realizimin e kësaj platforme antishqiptare, 
pushteti serb ushtroi terror dhe gjenocid 
sistematik shtetëror, përfshirë dhe forma të 
tjera të dhunës, për t’i detyruar shqiptarët t’i 
braktisnin trojet e tyre. Synohej gjithashtu 
që përmes formave të ndryshme të presionit 
të asimiloheshin sa më shumë shqiptarë. Në 
shërbim të kësaj politike u vunë institucionet 
shkencore e kulturore dhe intelektualë serbë, 
duke hartuar projekte të hollësishme për 
mënyra dhe forma më të përshtatshme të 
spastrimit etnik të trevave shqiptare. Në këtë 
kuadër, në “Klubin kulturor serb” shquheshin 
sidomos Vasa Çubrilloviqi me projektin e tij të 
njohur “Shpërngulja e shqiptarëve” (1937), si 
dhe Ivo Andriqi me projektin për pushtimin e 
Shqipërisë (1939).
Shpërnguljet e shqiptarëve vazhduan gjatë 
gjithë periudhës ndërmjet dy luftërave botërore. 
Shqiptarët e shpërngulur kryesisht shkonin në 
dy drejtime kryesore: në Turqi dhe në Shqipëri. 
Projektet për spastrimin etnik të shqiptarëve 
çuan te marrëveshja ndërshtetërore ndërmjet 
Jugosllavisë dhe Turqisë. Kështu, më 11 
korrik të vitit 1938, në Stamboll u nënshkrua 
Konventa jugosllavo-turke për shpërnguljen e 
shqiptarëve për në Turqi. Sipas saj, parashihej 
që gjatë viteve 1939-1944 të shpërnguleshin 
për në Turqi rreth 400,000 shqiptarë, të cilët 
do të vendoseshin në shkretëtirat e Anadollit. 
Mirëpo në gjysmën e dytë të vitit 1938 dhe në 
fillim të vitit 1939 ndryshoi situata politike në 
Europë. Si rrjedhojë, edhe Konventa e humbi 
aktualitetin për Turqinë, e cila nuk pranoi ta 
ratifikonte atë. 
Qëndresa e pandërprerë dhe shumëformëshe 
e shqiptarëve në vitet 1918-1941 ndikoi për 
ta mbajtur lart moralin e popullit shqiptar të 
Kosovës, për ta përballuar situatën e rëndë, 
dhunën e terrorin. Ajo ishte faktori kryesor 

që pengoi shkombëtarizimin e shqiptarëve 
të Kosovës. Nëpunësit dhe funksionarët për 
realizimin e shpërnguljeve shpërbleheshin nga 
ana e shtetit. Çështja e shpërnguljes ishte bërë 
detyrë parësore e çdo titullari. 
Si rezultat i shtypjes së vazhdueshme, gjatë 
periudhës ndërmjet dy luftërave botërore, sipas 
studiuesve shqiptarë, nga trojet etnike shqiptare 
u shpërngulën mbi 250,000 shqiptarë, ndërkaq 
historiani anglez Noel Malcolm thekson se 
numri i shqiptarëve të shpërngulur nga Kosova 
në periudhën ndërmjet dy luftërave botërore 
ishte ndërmjet 90,000 dhe 150,000. Pjesa 
dërrmuese e tyre u vendosen në Turqi, kurse 
pjesa tjetër në Shqipëri dhe në vende të tjera. 
(Lush Culaj). 

SHPËRNGULJA e SHQIPTARËVe NË  
TURQI (1951-1966). Shpërngulja më masive e 
shqiptarëve të Kosovës për në Turqi pas Luftës 
së Dytë Botërore. Shpërngulja ishte e organi-
zuar nga pushteti serb, i udhëhequr nga Alek-
sandër Rankoviqi, në bashkëpunim me Turqinë. 
Marrëveshja e pushtetit jugosllav dhe atij turk 
nënkuptonte shpërnguljen e të gjithë shtetasve 
turq nga Kosova për në Turqi. Mirëpo, represioni 
i pushtetit të Rankoviqit ndaj popullatës shqip- 
tare në Kosovë e detyruan një shumicë syresh 
të regjistroheshin si turq dhe pastaj të kërkonin 
vizat për shpërngulje. Pushteti serb kishte pla-
nifikuar edhe operacionin e ashtuquajtur “Fsh-
esa”, i cili kishte hartuar plane të detajuara për 
shpërnguljen e popullatës shqiptare dhe atë si-
pas zonave të quajtura si “pyka”. “Pyka lindore” 
përfshinte shpërnguljen e popullatës shqiptare 
nga trevat e Vranjës, Bujanocit, Preshevës, Ku-
manovës, Gjilanit, Ferizajt, Kaçanikut dhe Shku-
pit me rrethinë, kurse “Pyka perëndimore” përf-
shinte shpërnguljen e popullatës shqiptare nga 
trevat e Pejës, Gjakovës, Prizrenit, Mitrovicës, 
Llapit, Vushtrrisë, Drenicës, Tetovës, Gostiva-
rit, Dibrës, Manastirit dhe Prespës. Gjatë këtyre 
viteve nga trojet etnike të shqiptare në ish-Jugo-
sllavi u shpërngulën për në Turqi mbi 200,000 
shqiptarë. Në pronat e tyre u vendosën kolonët 
serbë, malazezë dhe maqedonas, përafërsisht 
50,000-60,000 kolonizatorë. Shpërngulja masive 
e shqiptarëve për në Turqi pushoi më 1966, pas 
Plenumit të Brioneve. (Hakif Bajrami)

SHPËRNGULJA e SHQIPTARËVe NGA 
SANXHAKU I NISHIT. Spastrim etnik i po-
pullsisë shqiptare nga sanxhaku i Nishit, pas 

pushtimit nga Serbia të këtyre territoreve gjatë 
Krizës Lindore 1875-1878. Në fund të vitit 
1877 dhe në fillim të vitit 1878 ushtria serbe 
pushtoi territorin e sanxhakut të Nishit. Në 
kohën e depërtimit të ushtrisë serbe, gati të 
gjithë shqiptaret u shpërngulën për në Kosovë, 
Maqedoni, Turqi dhe në vendet e tjera. Nga 
kazaja e Prokuplës, Leskovcit, Nishit, Vranjës, 
Kurshumlisë dhe Pirotit numri i shqiptarëve 
të shpërngulur ishte shumë i madh. Ata u 
shpërngulën nga trojet e tyre nën represionin 
e egër të ushtrisë serbe, duke lënë shtëpitë 
dhe çdo gjë tjetër, me fëmijë të ngarkuar, pa 
ushqime dhe pa veshmbathje. Një numër 
i madh i të shpërngulurve u ngrinë nga të 
ftohtit dhe vdiqën rrugës. Forcat ushtarake 
të Serbisë bënë spastrim etnik të përmasave 
të mëdha, duke bërë ekzekutime të shumta, 
keqtrajtime, gjymtime fizike, pa kursyer as 
fëmijët, gratë dhe pleqtë. Si rezultat i dhunës 
dhe gjenocidit të ushtrisë serbe, rreth 35,000 
shqiptar u vranë dhe u masakruan. Rreth 700 
vendbanime shqiptare u spastruan etnikisht 
në rrethin e Nishit, të Prokupjes, Leskocit, 
Vranjës dhe të Kurshumlisë. Shumica e 
muhaxhirëve u vendosën në vilajetin e 
Kosovës, në sanxhakun e Prishtinës, në kazanë 
e Vushtrrisë, të Gjilanit, të Mitrovicës dhe më 
pak në Rrafshin e Dukagjinit. Një numër i 
tyre u vendos në Shkup, në Kumanovë dhe në 
Kërçovë. Vendbanimet shqiptare u plaçkitën, 
u dogjën dhe u shkatërruan. Serbia, në krye 
me Mita Rakiqin, para se të mbahej Kongresi i 
Berlinit, kishte dërguar ekipe për t’i popullzuar 
ato territore me kolonistë serbë. (Luan Tetaj)

SHPoRTA Haxhi Rrustem (1864-1937). Ti-
tullar i fesë islame. Lindi në Prizren. Mësimet e 

para i mori në vendlindje, i vazhdoi më pas në 
Stamboll. Gjatë qëndrimit në Stamboll u njoh 
me aktivistë dhe patriotë të shquar të Lëvizjes 
Kombëtare. Pas diplomimit (1896) u emërua 
myderriz në Medresenë “Mehmed Pasha” dhe 
myfti i Prizrenit. Nga ish-mbretëria jugosllave 
u dënua me 20 vjet burg dhe konfiskim të 
pasurisë, për shkak se kishte organizuar 
demonstrata në Prizren kundër pushtetit serb. 
Burgun e vuajti në Prizren, Shkup, Nish dhe 
Zenicë, nga ku u lirua më 1935. Ka lënë 8 vepra 
në dorëshkrim, që i përkasin etikës, shkencave 
kuranore, dogmatikës etj. (Resul Rexhepi)

SHPRoNËSIMI (eKSPRoPRIJIMI). Vepri-
me të një organi ekzekutiv në nivelin lokal 
(komunë) apo qendror (qeveri) të ndërmarra 
me qëllim të marrjes së detyrueshme të një 
të drejte apo interesi të ligjshëm në një pronë 
të paluajtshme, që është në zotërim apo 
pronësi të një personi fizik, sipërmarrjeje apo 
autoriteti publik; ose vendosja e detyrueshme 
e ndonjë servituti apo ndonjë të drejte tjetër 
të shfrytëzimit në pronën e paluajtshme. Si 
parim, shpronësimi kryhet për realizimin e 
një qëllimi të ligjshëm publik, në kuadër të 
ushtrimit të kompetencave ligjore të organit 
ekzekutiv që kryen procedurën e shpronësimit. 
Sipas ligjeve në fuqi, në Kosovë në nivelin lokal, 
komuna mund të kryejë shpronësimin, ndër 
të tjera, edhe për të zbatuar planin urbanistik 
ose hapësinor, për të ndërtuar ndonjë godinë 
për një autoritet publik, për ndërtimin e 
infrastrukturës publike komunale apo për 
shfrytëzimin e pasurisë nëntokësore sipas një 
licence të vlefshme minerare. Në anën tjetër, 
ligjet në fuqi në Kosovë parashohin se Qeveria 
mund të kryejë shpronësimin për të gjitha pikat 
e lartpërmendura, ashtu siç zbatohen në nivelin 
qendror, si dhe për mbrojtjen e monumenteve të 
trashëgimisë kulturore dhe vendeve me rëndësi 
arkeologjike, historike ose shkencore. Është me 
rëndësi të theksohet se, sipas ligjeve të Kosovës, 
shpronësimi mund të urdhërohet nga qeveria 
edhe për interes të ligjshëm privat, në rastet kur 
pronari i të drejtave sipërfaqësore mbi pronën e 
paluajtshme nuk i jep qasje një personi juridik 
për të shfrytëzuar pasuritë nëntokësore sipas 
një licence të vlefshme minerare. Për dallim nga 
shpronësimi për interes të ligjshëm publik, ku 
shpenzimet e shpronësimit dhe kompensimin 
e pronës së shpronësuar i mbulon autoriteti 
publik që kryen procesin e shpronësimit, ligjet e 

Kosovës parashohin se në rastet e shpronësimit 
për interes të ligjshëm privat, shpenzimet e 
shpronësimit dhe kompensimi i pronës së 
shpronësuar mbulohen nga kompania që ka 
kërkuar kryerjen e shpronësimit për ushtrimin 
e aktivitetit të licencuar minerar. (Dastid 
Pallaska ) 

SHQIPËRIA. Shtet në jugperëndim të Gadi-
shullit Ballkanik. Kryeqytet është Tirana. Del 
në brigjet e detit Adriatik dhe Jon. Ndodhet 
ndërmjet koordinatave gjeografike 39°38’ 

dhe 42°39’ të gjerësisë gjeografike veriore dhe 
19°16’ e 21°4’ të gjatësisë gjeografike lindore. 
Ka shtrirje veri-jug deri 340 km dhe lindje-
perëndim deri 148 km. Sipërfaqja e saj është 
28,748 km², në të cilën jetojnë 2,9 milionë 
banorë (2014). Shqipëria ndodhet në distancën 
më të shkurtër midis Gadishullit Apenin dhe 
atij Ballkanik (kanali i Otrantos është 72 km 
i gjerë). Territori i saj përshkohet nga disa 
lugina të tërthorta që, për nga madhësia, 
janë të vetmet në gjithë pjesën perëndimore 
të Gadishullit Ballkanik. Këto lugina, të 
përshtatshme për ndërtimin e rrugëve, lidhin 
bregdetin e saj me brendësinë e vendit dhe 
gjithë Ballkanin. Në pjesën më të madhe të 
Luginës së Matit dhe lumit me të njëjtin emër 
dhe të lumit Fan është ndërtuar magjistralja 
automobilistike Durrës-Kukës-Morinë, e cila 
vazhdon më tej në territorin e Kosovës. Për 
shkak të rëndësisë që ka kjo rrugë në fushën 
e integrimit komunikativ, ekonomik, kulturor 
e social brenda trungut gjeoetnik shqiptar, 
ajo me të drejtë e ka marrë emrin “Rruga e 
Kombit”.
Në aspektin e ndërtimit gjeotektonik Shqipëria 
i takon degës jugore të brezit të rrudhosur alpin 

mesdhetar. Vargmalet e territorit të saj quhen 
Albanide, të cilat në veriperëndim vazhdojnë 
me Dinaridet, kurse në juglindje me Helenidet. 
Formacionet më të vjetra i përkasin paleozoikut. 
Ato gjenden në pjesët lindore të vendit dhe 
përfaqësohen nga rreshpet e ndryshme, 
gëlqerorët e mermerizuar, kuarcitet, gipset 
etj. Formacionet mesozoike përfaqësohen nga 
shkëmbinj magmatikë të llojeve të ndryshme 
dhe nga shkëmbinjtë sedimentarë. Këto 
formacione hasen kryesisht në pjesën veriore 
dhe lindore të vendit. Depozitimet kenozoike 
përfaqësohen nga ato terrigjene, flishore e 
molasike dhe më pak karbonatike. Gjenden 
kryesisht në pjesën perëndimore. Po këto hasen 
edhe në gropat e brendshme dhe më pak në 
ngritjet malore me lartësi mesatare. Shqipëria 
është e pasur me minerale metalike, sikurse me 
hekur-nikel (në pjesën juglindore të vendit), 
krom (në pjesën qendrore e juglindore), bakër 
(në veri), me boksite, magnezite, kaolinë, 
naftë, gaz natyror, qymyrguri, bitum, kripë të 
gurit, fosforite, kuarcite etj. Relievi i Shqipërisë 
dallohet me disnivelin e dukshëm hipsometrik. 
Ai ngrihet nga niveli i detit deri në 2,751 m te 
mali i Korabit, por nuk mungojnë edhe disa 
pjesë të territorit nën nivelin e detit. Lartësia 
mesatare e relievit është 708 m, ndërsa ka 
karakter të theksuar kodrinor-malor. Relievi i 
ulët (deri 200 m mbi nivelin e detit) përfshin 
23.4% të territorit; relievi i mesëm (200 deri 
1,000 m lartësi) përfshin 48.1%, ndërsa relievi 
i lartë (mbi 1,000 m lartësi) përfshinë 28.5% të 
territorit të vendit. Vija bregdetare e Shqipërisë 
është 472 km, ose 16.4 km për 1,000 km², e cila, 
në raport me sipërfaqen e territorit zë vendin e 
dytë në Gadishullin Ballkanik, menjëherë pas 
Greqisë. 
Shqipëria bën pjesë në brezin e klimës 
mesdhetare, ndërsa prania e relievit të lartë 
malor kushtëzon praninë e klimës malore. 
Vlerat mesatare të rrezatimit diellor arrijnë deri 
në 129 k/cal/cm2. Temperaturat në Shqipëri 
ulen nga jugperëndimi në verilindje. Mesataret 
vjetore sillen nga 17.5°C në jugperëndim 
(pjesa bregdetare), deri në 7.5°C në verilindje. 
Në brendësi të vendit dimri është i ftohtë dhe 
me reshje. Këtu temperatura mesatare e janarit 
lëkundet nga -3°C deri në 2°C. Janë të shpeshta 
edhe temperaturat nga -5°C deri në -10°C. 
Kësaj pjese i përket edhe minimumi absolut 
i temperaturave me -25.8°C në fushëgropën 
e Korçës. Në Shqipëri bien mesatarisht 1,430 

mm reshje në vit. Vlerat mesatare të reshjeve 
ndryshojnë nga 600-700 mm në fushëgropën 
e Korçës deri në 2,500-2,700 mm në pjesën 
perëndimore të Alpeve Shqiptare. Shqipëria 
ka një rrjet të dendur të lumenjve (1.7 km 
për çdo kilometër katror të sipërfaqes), me 
gjatësi të përgjithshme rreth 50,000 km. Rrjeti i 
përgjithshëm hidrografik i Shqipërisë përbëhet 
nga 136 lumenj, 10 liqene me sipërfaqe të 
përgjithshme ujore mbi 1,100 km², si dhe nga 
200 burime kryesore me prurje ujore mbi 200 
l/sek. Lumenjtë më të rëndësishëm të vendit 
janë: Drini, Buna, Mati, Shkumbini, Semani 
dhe Vjosa. Liqenet janë me origjinë tektonike, 
karstike, glaciale dhe bregdetare. Liqenet më të 
mëdha janë: i Shkodrës, i Ohrit dhe i Prespës. 
Sipas regjistrimit të fundit të popullsisë të 
vitit 2011, Shqipëria kishte 2,831,741 banorë, 
ndërsa 10 vjet më parë (2001) ajo kishte 
3,069,275 banorë. Zvogëlimi për 237,534 
banorë është kryesisht rrjedhojë e emigrimit 
jashtë vendit, por edhe e rënies së normës së 
natalitetit. Shqipëria dallohet me një shkallë të 
lartë të homogjenitetit etniko-demografik. Në 
numrin e përgjithshëm të popullsisë, shqiptarët 
përbëjnë shumicën dërrmuese. Nga bashkësitë 
e tjera jetojnë disa pakica kombëtare dhe grupe 
etnike, sikurse ajo greke (0.87%), maqedonase 
(0.2%), rome, malaziase, vllahe etj. Përbërja 
e popullsisë sipas përkatësisë fetare përbën 
një veçori dalluese të shoqërisë dhe shtetit 
shqiptar. Sipas të dhënave të regjistrimit të 
vitit 2011, 57.3% e popullsisë i takojnë besimit 
islam, 10.11% besimit katolik, ndërsa 6.8% 
besimit ortodoks. Si ateistë janë deklaruar 
2.52%, bektashinj 2.11% dhe evangjelistë 
0.11%. Derisa 5% janë deklaruar si besimtarë 
të pacilësuar, 13.8% e popullsisë kanë preferuar 
të mos deklarohen për përkatësinë e tyre fetare. 
Rreth 54% e popullsisë jeton në zonat urbane, 
karshi 46% e popullsisë që jeton në zonat 
rurale. 
Megjithëse ka bazë të volitshme gjeografike-
natyrore, periudha e gjatë e dominimit të 
pushtetit diktatorial, ideologjia komuniste me 
qëndrim të shprehur armiqësor ndaj shteteve 
të tjera çuan deri te vetizolimi ekonomik e poli-
tik disa dekadash, që u reflektua me prapam-
betjen e theksuar ekonomike dhe varfërimin e 
skajshëm të popullsisë. Fryma e ndryshimeve 
të sistemit ideologjik, politik dhe komunist që 
shfaqet në vendet e bllokut lindor në fund të 

viteve ‘80 të shekullit të kaluar e preku edhe 
Shqipërinë. Kështu, në fund të vitit 1990, në 
Shqipëri, pas demonstratave të rinisë studen-
tore, u rrëzua pushteti komunist dhe u krijua 
sistemit shumëpartiak. Partia e parë demokra-
tike formohet në dhjetor të vitit 1990. Izolimi i 
gjatë politik dhe ekonomik, nëpër të cilin kishte 
kaluar shteti shqiptar kushtëzuan një periudhë 
të gjatë dhe të vështirë të transicionit. Shqipëria 
deri më sot ka arritur me sukses të integrohet 
në organizmat e ndryshme rajonale, konti-
nentale dhe globale me karakter politik, eko-
nomik dhe ushtarak. Ajo tanimë është anëtare 
e NATO-s dhe shtet kandidat për anëtarësim 
në Bashkimin Europian. 
Kolektivizimi i bujqësisë dhe i pronave gjatë 
periudhës komuniste i jepnin vulën krye-
sore ekonomisë së centralizuar të shtetit. Sot 
kulturat kryesore bujqësore që mbillen dhe 
kultivohen në Shqipëri janë: drithërat, panx-
harsheqeri, patatet, agrumet etj. Disa prej tyre 
sot shfrytëzohen si lëndë e parë për degët e in-
dustrisë përpunuese ushqimore. Deri në Luftën 
e Dytë Botërore, Shqipëria kishte një zhvillim 
industrial të prapambetur, me vetëm disa ndër-
marrje, më tepër të karakterit artizanal. Gjatë 
periudhës së okupimit italian, Shqipëria shënon 
një zhvillim të prekshëm ekonomik. Zhvillo-
hen kryesisht degët e industrisë nxjerrëse dhe 
të përpunimit të lëndëve të para minerale, të 
materialeve ndërtimore etj. Me vendosjen e 
regjimit komunist, industria vazhdon të zh-
villohet brenda modelit të një ekonomie të 
centralizuar, të kontrolluar dhe të planifikuar 
nga shteti. Gjatë kësaj periudhe zuri fill zhvil-
limi i industrisë, sidomos industria e rëndë. 
Pas shembjes së sistemit diktatorial, industria 
e trashëguar e Shqipërisë nuk arriti të jetë 
konkurrente në tregjet ndërkombëtare. Kjo sit-
uatë imponoi nevojën për fillimin e një sërë re-
formash të thella ekonomike, të cilat kishin për 
synim orientimin drejt ekonomisë së tregut dhe 
konkurrencës së lirë. Degët kryesore të indus-
trisë sot janë industria përpunuese ushqimore, 
e tekstilit, e naftës, kimike, e metaleve, prodhi-
mi i energjisë etj. Qendra kryesore ekonomike, 
kulturore, arsimore dhe administrative është 
Tirana. Qendrat e tjera rajonale janë: Shkodra, 
Durrësi, Vlora, Elbasani, Korça, Gjirokastra, 
Berati etj. (Hivzi Islami, Arsim Ejupi)

SHQIPJA e BULLGARISË. E folmja e kolo-
nisë shqiptare në Bullgari. Faktet e para të 

regjistruara për mërgimin e shqiptarëve në 
territoret e banuara me bullgarë janë nga koha 
e sundimit osman. Kolonia e parë shqiptare 
është kjo në fshatin Kopilovci, në veriperëndim 
të Bullgarisë. Në vitin 1640 ka pasur 1, 200 
veta dhe 360 fëmijë me kombësi shqiptare, të 
cilët kanë ardhur nga Shqipëria dhe e kanë 
ruajtur gjuhën e tyre. Katundi më i famshëm 
është ai i Arbanasit. Sot ka mbetur vetëm 
një fshat me popullsi shqiptare në Bullgari, 
Mandrica. Studime shkencore mbi të kanë 
bërë B. Sokolova, Dh. Shuteriqi etj. Punimi më 
i hollësishëm për këtë dialekt shqiptar është 
ai i B. Sokolovës. Banorët e sotëm të fshatit 
përbëjnë brezin e fundit që e flasin këtë dialekt. 
Gjuha e përdorur prej tyre është shumë arkaike. 
E folmja shqipe e Mandricës paraqet interes të 
veçantë për dialektologjinë historike të gjuhës 
shqipe. Ajo ka ruajtur togun zanor ua si në 
mbarë toskërishten. Zanorja ë ruhet, por në 
situata paratheksore asimilohet në u (kupucë, 
kushtu, sumurë etj.). Zanorja y alternohet në 
u, ju dhe jy. Bashkëtingëlloret th dhe dh janë 
alternuar kryesisht në d dhe z, ndërsa janë 
ruajtur grupet e vjetra konsonantike kl dhe 
gl. Bashkëtingëllorja ll alternohet në l, ndërsa 
f-ja nistore disa herë në h (hustan, hushë). Ka 
neutralizim të bashkëtingëlloreve të zëshme 
në fund të fjalës. Në morfologji, e folmja 
shqipe e Mandricës ka ruajtur disa trajta të 
lashta: kallëzorja me mbaresën -në: kalnë, 
djalnë; pjesorja me mbaresën -rë: punuarë, 
larë ose me -tur: këndojtur, shkrojtur. Në të 
kryerën e thjeshtë kemi tingullin -t- para 
mbaresave: punojti, shkrojti, por edhe raste të 
aoristit sigmatik: klesha (qeshë), rasha (rashë), 
jerça (erdha). E pakryera del me mbaresën 
nja: punonja. Te gjinia e emrave kalojnë në 
femërore emrat e vjetër asnjanës (balla, uja, 
mjalta, gjalpa) si dhe disa emra që në mbarë 
shqipen janë mashkullorë (diella, pleha, 
klumështa). E folmja e Mandricës ka ndikim 
jo vetëm të bullgarishtes (që vërehet në leksik, 
fonetikë e gramatikë), por edhe të turqishtes e 
të greqishtes. (Anton Pançev)

SHQIPJA e NJËSUAR LeTRARe. Variant i 
përpunuar dhe i kodifikuar i gjuhës së popullit 
shqiptar. Në gjuhësinë bashkëkohore përdoret 
me emërtimin shqipja standarde. Realizohet 
në domene formale të përdorimit. Rruga e 
zhvillimit të shqipes së njësuar letrare, tok me 
proceset e vënies së rregullave të drejtshkrimit 

si pjesë e rëndësishme të saj, ka qenë e gjatë 
dhe komplekse. Ka pasur afro një shekull 
të veprimtarisë intensive për planifikimin 
gjuhësor të shqipes dhe për vendosjen e 
rregullave të drejtshkrimit të saj. Gjatë kësaj 
kohe janë marrë vendime të ndryshme. 
Paraprakisht ka pasur një traditë shkrimore 
që ka vënë bazat e shqipes së njësuar letrare. 
Zhvillimet në fushën e shkrimit të shqipes 
nisin me Formulën e Pagëzimit të Pal Engjëllit 
(1462), për të vazhduar me autorët e vjetër: 
Buzuku (1555), Matrënga (1592), Budi (1618-
21), Bardhi (1635), Bogdani (1685) etj., të cilët 
krijuan një traditë shkrimore. Në shek. XVIII 
do të ketë intensifikim të shkrimeve mbi bazën 
e toskërishtes dhe të arbërishtes së Italisë. Do të 
ketë, ndërkohë, edhe manifestime të shkrimit 
të arbnishtes së Zarës dhe të arbëreshëve të 
Greqisë. Tri variante kryesore shkrimi janë 
realizuar në këtë kohë: gegnisht, toskërisht 
dhe arbërisht, ndërsa brenda varianteve ka 
pasur edhe tendenca koineizimi, ndër të 
cilët më të dukshmet janë ato të Bogdanit 
dhe të Nikollë Ketës. Në kohën e Rilindjes 
Kombëtare, botimet e ndryshme, sidomos 
gazetat, paraqesin synimet drejt krijimit të 
një gjuhe kombëtare për nevoja kulturore të 
popullit shqiptar. Autorë si Luigj Gurakuqi, 
Aleksandër Xhuvani dhe Faik Konica prijnë 
në këtë kuadër. “Ëvetari” i Naum Viqilharxhit 
(1844) si dhe krijimi i “Shoqërisë së të shtypurit 
shkronja shqip” janë momente të rëndësishme 
të shprehjes së identitetit kulturor shqiptar 
dhe të gjuhës si mekanizëm të këtij identiteti. 
Gaspër Jakova-Merturi, më 1902, është i pari 
autor i regjistruar, që ka shënuar traktatin e 
parë për drejtshkrimin e shqipes. Ai e trajtonte 
nevojën për një ortografi unike për të gjithë 
shqiptarët. Traktati i tij do të ndiqej nga artikuj 
e traktate të ndryshme që i kushtohen kësaj 
çështjeje, ndërsa shoqëritë e Stambollit si dhe 
“Agimi” e “Bashkimi” të Shkodrës do të jenë 
qendra për diskutimet e kësaj fushe. Kongresi 
i Manastirit (1908) dhe Komisija Letrare 
e Shkodrës (1916-18) janë ngjarjet më të 
rëndësishme të veprimtarisë së organizuar për 
njësimin e shqipes. Kongresi i Manastirit bënte 
njësimin e alfabetit, ndërsa Komisija Letrare 
e Shkodrës atë të drejtshkrimit. Vendimet e 
Komisisë Letrare të Shkodrës janë miratuar në 
Kongresin e Lushnjës më 1920, ndërsa Qeveria 
Shqiptare, më 1923, ka marrë vendim që ta 
shpallte gjuhë zyrtare variantin që për bazë 

kishte elbasanishten. Ky variant ka qenë zyrtar 
deri më 1945. Gjatë kësaj periudhe ka pasur 
përdorime të varianteve të ndryshme dhe 
përpjekje për të kaluar në një fazë më të lartë 
njësimi. Sa për ilustrim mund të përmendet 
ortografia e jezuitit italian Adon Aldegierit, 
i cili më 1927 kishte publikuar një vepër me 
64 faqe, në të cilën propozon një drejtshkrim 
të afërt me atë të elbasanishtes letrare, por 
me elemente të shtuara të shkodranishtes. 
Veprimtari dhe ndërmarrje më serioze për 
planifikimin e shqipes realizohen pas Luftës së 
Dytë Botërore. Në këtë kohë kishte fillimisht 
punë të degëzuar: në një anë në shtetin e 
pavarur të Shqipërisë dhe, në anën tjetër, 
në viset shqiptare në ish-Jugosllavi. Në këtë 
periudhë edhe Shqipëria, edhe ish-Jugosllavia 
ishin vende me sisteme totalitare. Deri më 
1968 në Kosovë dhe ish-Jugosllavi është 
zhvilluar një politikë e planifikimit vetanak, 
por gjithnjë duke u kujdesur që të mos ketë 
thellim dallimesh.
Në Shqipëri puna rreth planifikimit gjuhë-
sor merr hov menjëherë pas Luftës së Dytë 
Botërore. Themelimi i institucioneve të spe-
cializuara për studime gjuhësore ka luajtur rol 
të rëndësishëm në këtë drejtim. Në këtë kuadër 
do të përmendim ortografitë e viteve 1948-
51, 1956, 1967 dhe 1973, si dhe konferencat e 
rëndësishme të viteve 1952, 1953, 1954-5 në 
Tiranë. Në Kosovë ka pasur ortografi të viteve 
1952, 1957 dhe 1964 dhe konferenca të rëndë-
sishme më 1952, 1957, 1961-1963, dhe sido-
mos ajo e vitit 1968. Pjesëmarrësit e Konsultës 
Gjuhësore të Prishtinës e përkrahën mendi-
min që ortografia e 1967-ës të aprovohej dhe 
të zbatohej edhe në Kosovë dhe në vise të tjera 
shqiptare në ish-Jugosllavi, për të arritur të for-
mohej gjuha e njësuar letrare shqipe, e cila do 
të shërbente për komunikim gjithëkombëtar. 
Konsulta Gjuhësore e Prishtinës konsiderohet 
ngjarje e rëndësishme kombëtare drejt rrugës 
së standardizimit të gjuhës shqipe. Ajo ishte 
diskutimi i parë ndër shqiptarët e ish-Jugosl-
lavisë për çështje të planifikimit të gjuhës, që 
po mbahej vetëm nën përkujdesjen e institu-
cioneve shkencore-kulturore, pa përzierje të 
organeve të pushtetit. 
Kjo veprimtari përmbyllet me Kongresin e 
Drejtshkrimit në Tiranë më 1972.
Më vonë ka pasur edhe kritika për punën e 
Kongresit të Drejtshkrimit, ndërsa u themelua 

edhe Këshilli Ndërakademik për Gjuhë Shqipe, 
i cili vazhdon të elaborojë standardin e shqipes, 
si “autoritet shkencor për shqyrtimin e të 
gjitha çështjeve që lidhen me përdorimin dhe 
zhvillimin e shqipes standarde”. Megjithatë, 
kritikat dhe puna e mëtejshme për shqipen 
standarde është realizuar si shtysë e nevojës për 
hapje dhe zgjerim të bazës së standardit dhe 
nevojës për të kaluar në një rrafsh të ri njësues. 
(Bardh Rugova)

SHQIPJA e UKRAINËS (e FoLMJA e  
SHQIPTARËVe TË UKRAINËS). Flitet në ka- 
tër fshatra në jug të Ukrainës, që u themeluan 
në shek. XIX: Zhovtnevoe (më parë quhej Kara- 

kurt) në rrethin e Bollgradit, qarku i Odesës; 
Georgievka (Tyshki), Devnenskoe (Taz) dhe 
Gammovka (Xhandran) në rrethin e Pri-
azovjes, qarku i Zaporozhjes. Sipas Censusit 
(2001) në këto fshatra dhe në qytete fqinje je-
tonin 3,308 shqiptarë. E folmja i përket toskër-
ishtes veriore, por, që nga shek. XVI e këtej 
zhvillohet në shkëputje nga areali shqipfolës. 
Ka ruajtur mjaft tipare arkaike në fonetikë: 1) 
grupet e vjetra kl, gl, lk, lg: klumështë, gluγë, ulk; 
2) l-ja ndërzanore: golë, milë; 3) shqiptimi i ë-së 
së patheksuar fundore: bukë. Gjithashtu edhe 
në morfologji: 1) gjinia asnjanëse: ujtë, mishtë; 
2) dëftorë të gjinisë asnjanëse ata, këta; 3) rasa 
vendore: ni ulicët ‘në rrugën’; 4) mbaresa të 
lashta foljore në të tashmen dhe të pakryerën e 
dëftores dhe të lidhores. Zhvillimi i brendshëm 
dhe ndikimi i gjuhëve sllave dhe turke ka rezul-
tuar me inovacionet në fonetikë: 1) monofton-
gizimi i diftongjeve të vjetra ua, ye, ie: grua > 
gru, pyes > pys, miell > mill; 2) h > γ në fshatrat 
e Priazovjes: ha > γa; 3) th > t, dh > d para mb-
ylltoreve: i bardë, artka; 4) dh > ll në Priazovje: 

udhë > ullë. Po ashtu në gramatikë: 1) pjesëza 
e së ardhmes at (ot) / ad (od): ad lamë ‘do të 
lajmë’; 2) modeli ‘bëj + infinitivi rus’ për adap-
timin e foljeve të huazuara nga rusishtja: bun 
zvanit’ ‘telefonoj’; 3) paravendosja e përcak-
torit: a bukur shtëpi ‘shtëpia e bukur’, a nuses 
vraγam ‘fustani i nuses’, etj. Të parin vështrim 
mbi të folmen paraqiti akademiku rus Nikol-
laj Derzhavin në vitin 1920. Gjatë shek. XX 
dhe XXI me të folmen dhe etnografinë e shq-
iptarëve të Ukrainës merreshin studiuesit nga 
Moska (J. Ivanova, N. Kotova), nga Minsku (L. 
Demko), nga Leningradi / Sankt-Petërburgu 
(A. Desnickaja, I. Voronina, L. Sharapova, M. 
Domosileckaja, A. Zhugra, A. Novik, L. Ka-
minskaja, D. Ermolin, A. Dugushina, M. Mo-
rozova) dhe nga Shqipëria (S. Islami). (Marija 
Morozova) 

SHQIPJA NË KoSoVË. Shqipja në Kosovë 
është gjuhë zyrtare dhe gjuhë e pjesës më të 
madhe të popullsisë së Kosovës. Shqipja e Ko- 
sovës bën pjesë kryesisht në kuadrin e të 
folmeve verilindore të gegnishtes, ndonëse në  
Rugovë kemi të folme të gegnishtes veri-
perëndimore, kurse në pjesën më jugore të 
folmet e arealit të Kaçanikut shtrihen drejt të 
folmeve të gegnishtes së mesme. Në Kosovë 
ka dallime mes grupit të të folmeve të Rrafshit 
të Dukagjinit (Deçan-Gjakovë) dhe Fushës së 
Pejës e të folmeve të Drenicës, në një anë, dhe 
të folmeve të Rrafshit të Kosovës, të Moravës 
së Epër, të Karadakut, të Llapit e Gollakut, të 
Shalës, në anën tjetër. E folmja e muhaxhirëve 
të shpëngulur në shekullin XIX nga Toplica e 
Kosanica është shkrirë në të folmet e Rrafshit 
të Kosovës. Shqipja popullore ka qenë gjuhë e 
popullatës shumicë në Kosovë gjatë periudhës 
osmane dhe gjatë sundimit të ish-Jugosllavive. 
Në Kosovë kemi shkrime shqip qysh herët. 
Pjetër Budi veproi kryesisht në Kosovë, ka 
botuar në shekullin XVII. Budi përmend 
shkrime të mëhershme të Palit prej Hasi, të 
cilat qarkullonin dorëshkrim, e që ai i kishte 
integruar në poezitë e Doktrinës së Krishtenë. 
Më vonë njihen botime të Gjon Nikollë Kazazit, 
të Tahir Efendi Boshnjakut, të Ndue Bytyçit, të 
Shtjefën Gjeçovit etj. Shkolla në gjuhën shqipe 
dhe përpjekje për mësimin e shqipes ka pasur 
qysh në sh. XIX, pastaj në dekadën e dytë të 
sh. XX, por në periudhën e Mbretërisë Serbe-
Kroate-Sllovene dhe të Jugosllavisë para Luftë 
së Dytë Botërore u pamundësua çdo lloj i 

përdorimit publik të shqipes, sidomos në 
shkolla. Në periudhën 1941-1945 janë hapur 
shkolla në gjuhën shqipe në pjesët e Kosovës 
që ishin bashkuar me Shqipninë nën Itali e 
Gjermani. Në to përdorej gegnishtja e shkruar 
siç ishte projektuar nga Komisija Letrare. 
Pas vitit 1945, në Krahinën e Kosovës dhe të 
Metohisë kanë nisur proceset e alfabetizimit të 
popullatës që është përcjellë edhe në mësimin 
e shqipes në shkolla fillore dhe pak shkolla 
të mesme. Ka vazhduar gjithnjë përdorimi i 
gegnishtes së përgjithësuar, ndërsa nga 1952 ka 
pasur dhe përpjekje për normimin dhe selitjen 
e organizuar (Mbledhjet e viteve 1952, 1957, 
1963 dhe Konsulta Gjuhësore e vitit 1968). 
Këto procese janë rritur me rritjen e rrjetit të 
shkollave fillore e të mesme, të botimeve dhe të 
komunikimit në radio, ndërsa në dimensione 
më të plota përdorimi i shqipes, nevojat për 
standardizimin e saj dhe kërkesat për status 
të saj në përdorimet publike dhe zyrtare 
janë shtuar pas vitit 1966, kur është zgjeruar 
mësimi i saj në nivel universitar dhe janë rritur 
të drejtat e Krahinës Socialiste Autonome të 
Kosovës dhe të shqiptarëve brenda saj. Pas 
kësaj periudhe është shtuar pjesëmarrja në 
përdorimet dhe planifikimet për përdorimet 
publike të shqipes, sado që ajo ka mbetur 
gjithnjë me statusin e gjuhës zyrtare krahas 
serbishtes si gjuhë zyrtare. Në vitet ‘70-‘80 
të shek. XX në Kosovë ka pasur kërkesa për 
rritjen e hapësirës së përdorimit të shqipes 
në të gjitha funksionet e gjuhës standarde, ka 
pasur zhvillime të gjera të përdorimit të saj në 
shkolla, në universitet, në botime, në gazeta, 
në radio e televizion, në jetën shoqërore dhe 
në administratë, përveç ushtrisë, megjithatë 
zyrtarisht ka mbetur brenda statusit të gjuhëve 
të kombësive, jo të kombeve. Pas vitit 1981 ka 
pasur trysni të vazhdueshme për reduktimin 
e atyre përdorimeve në kuadër të trysnive të 
përgjithshme mbi statusin e Kosovës dhe të 
shqiptarëve të orkestruara nga Serbia, ndërsa 
pas vitit 1991 përdorimi i shqipes bashkë 
me sistemin shkollor në gjuhën shqipe janë 
nxjerrë jashtë ligjit, ashtu siç janë përjashtuar 
të punësuarit shqiptarë dhe është vendosur 
sistemi i plotë i aparteidit. Ligjërisht, brenda 
sistemit aneksues të Serbisë kishte mbetur 
gjithnjë mundësia e përdorimit të shqipes në 
funksionet publike, por me status ndjeshëm 
të reduktuar dhe në praktikë krejtësisht e 
përjashtuar bashkë me përdoruesit e saj. 

Mund të thuhet se deri në këtë periudhë janë 
hetuar procese të fuqishme të ndikimit të 
serbokroatishtes mbi shqipen në përdorimet 
publike, ashtu si dhe reagime më të theksuara në 
mbrojtje të saj. Përdorimi i shqipes në të gjitha 
funksionet publike, të shkollës, të botimeve, 
të administratës, etj. ka vijuar brenda sistemit 
“paralel” që ka funksionuar gjatë viteve ’90 me 
botimet, gazetat, mësimin në të gjitha nivelet 
e shkollimit, administratën për aq sa ishte, etj. 
Pas Luftës Çlirimtare të viteve 1998-1999 
në Kosovë shqipja është kthyer në të gjitha 
përdorimet e gjuhës standarde dhe zyrtare 
me zhvillime në faza të ndryshme, varësisht 
nga statusi. Deri më 2008 përdorimet zyrtare 
të shqipes janë ndërlidhur jo vetëm me 
përdorimin zyrtar të serbishtes, tanimë jo të 
dirigjuar zyrtarisht nga Serbia, por sidomos 
me përdorimin zyrtar të anglishtes në 
periudhën e UNMIK-ut dhe të administrimit 
ndërkombëtar. Në administratën shtetërore, 
në ligje dhe vendimmarrje statusi i anglishtes 
ka qenë parësor dhe trysnia mbi përdorimet 
e shqipes ishte shumë e madhe. Kushtetuta 
e Republikës së Kosovës e vitit 2008 e ka 
vendosur shqipen në statusin e njërës prej 
dy gjuhëve zyrtare (bashkë me serbishten), 
por për shkak të vazhdimit të proceseve të 
“pavarësisë së mbikëqyrur” trysnia e anglishtes 
ka vijuar. Kjo ndërkohë është ndërlidhur dhe 
me proceset globalizuese, ku mbisundon 
anglishtja po ashtu.  
Sot shqipen në Kosovë e flasin të gjithë 
shqiptarët, ashkalinjtë, egjiptasit, një pjesë e 
romëve, turqit. Vërehet se ndërkohë e flasin 
për një pjesë dhe në kontekste të caktuara edhe 
goranët, boshnjakët dhe një pjesë e serbëve 
të integruar në institucionet e Kosovës. Në 
qytete të Kosovës në kohën e Perandorisë 
Osmane, popullata shqiptare e ka folur edhe 
turqishten si element për shprehje të një statusi 
social. Në kohën e ish-Jugosllavisë, një pjesë e 
madhe e popullatës shqiptare, sidomos ajo e 
arsimuara, e ka folur edhe gjuhën serbokroate, 
përkatësisht maqedonase. Sot shqipja ka hyrë 
në përdorimet e saj globalizuese: komunikimet 
intensive në mediat elektronike, në botimet 
dhe në funksionet e tjera kanë krijuar kontekst 
të ri përdorimi global të shqipes. Neni 5.1. i 
Kushtetutës së Republikës së Kosovës thotë 
“gjuhë zyrtare në Republikën e Kosovës janë 
gjuha shqipe dhe gjuha serbe”, kurse paragrafi 

5.2. shton: “Gjuha turke, boshnjake dhe ajo 
rome kanë statusin e gjuhëve zytrare në nivel 
komune ose do të jenë në përdorim zyrtar 
në cilindo nivel në pajtim me ligjin”. Ligji për 
përdorimin e gjuhëve nr. 02/L-37 i vitit 2006 
në nenin 2.1 ka sanksionuar që “gjuha shqipe 
dhe gjuha serbe dhe alfabetet e tyre janë gjuhë 
zyrtare në Kosovë”. Në aspektin statistikor, 
shqipja flitet nga rreth 92% e popullatës. 
(Rexhep Ismajli)

SHQIPJA STANdARde. Përkufizohet si for-
më e gjuhës që funksionon si normë e refer-
encës, sepse bashkësia gjuhësore e ka pranuar 
atë si etalon korrektese. Në rastin e shqipes kjo 
ka ndodhur në Kongresin e Drejtshkrimit të 
vitit 1972, si moment kulmor i zhvillimeve kom-
plekse shoqërore, kulturore e sociolinguistike 
të mëhershme. Bashkësia gjuhësore e ndarë me 
kufij të papërshkueshëm e kishte pranuar këtë 
projekt edhe përtej problematikave që mund të 
ndesheshin në hapësirën ku shpesh mungonin 
hallkat e komunikimit ekonomik, kulturor e 
tjetër pikërisht edhe për shkak të funksioneve 
të gjuhës standarde, të cilat, sipas teorikut P. 
Garvin janë: bashkimi, në këtë rast jo vetëm 
në domenin dialektor, po edhe në rrafshin e 
ndarjeve të tjera të imponuara nga rrethanat e 
jashtme; ndarja identifikuese nga shoqëritë fqi-
nje dhe prestigji që i jep bashkësisë që e përdor 
atë. Të gjitha këto janë dimensione që situatën 
e shqipes standarde e bëjnë të qëndrueshme në 
rrafshin simbolik, edhe përtej problematikave 
që sjell funksionimi i saj në jetën e bashkësisë.
Shpesh mendohet se gjuha standarde duhet 
të jetë realiteti themelor dhe i natyrshëm i 
gjuhës, por duhet thënë se në të vërtetë çdo 
proces gjithsesi i gjatë i ndërhyrjes si kodifi-
kimi dhe normimi, çka shoqëron patjetër sta-
tusin e gjuhës standarde, pra edhe të shqipes 
standarde, është rezultat artificial i atij procesi. 
Dialektet që nuk kanë jetuar procese norma-
lizimi artificial janë varietete në raport me të 
cilat përcaktohet gjuha standarde. Nuk bën të 
harrohet se dialektet kanë po ashtu normat e 
tyre të korrektësisë, por ato nuk janë bërë eks-
plicite. Në rastin e shqipes gjendja bëhet edhe 
më e ndërliqshme për faktin se në historinë e 
saj ka pasur varietete të kodifikuara në mënyrë 
eksplicite mbi bazë dialektore apo të realiteteve 
konkrete të rajoneve të caktuara – variante të 
shqipes letrare (gegnishtja letrare, toskërishtja 
letrare dhe arbërishtja). Në këtë situatë, rea-

lizimi i shqipes standarde ka ndeshur tri palë 
vështirësish: duhej të superonte vështirësinë 
e parë që krijohet nga përdorimi i varietetit 
artificial në raport me varietetin natyror; të 
superonte vështirësitë e varieteteve të kodifi-
kuara më herët, e që tashmë kishin një histori 
dhe një përvojë përdorimi; të superonte ndar-
jet shtetërore/politike, të cilat i vështirësonin 
shumë kontaktet me varietetin natyror që ishte 
vënë në bazë të shqipes standarde. Në disa 
tradita, gjithsesi shumë të njohura, si hebra- 
ikja, latinia, arabja, apo rastet imperiale, gjuha 
e shkruar ka sjellë me vete një shkallë të lartë 
kodifikimi, sepse ka qenë e lidhur me religjione 
të mëdha apo me pushtete enorme. Për të qenë 
efikase, administrata duhej të kishte në dorë 
mjete të stabilizuara gjuhësore. Ka dhe fak-
torë të tjerë me rëndësi në jetën e gjuhës stan-
darde. Në rastet si shqipja, kanë qenë vetëdija 
dhe projektimi i identitetit kombëtar që e kanë 
favorizuar në masë të madhe normimin e va-
rietetit që u bë gjuha e përbashkët standarde. 
Elementi simbolik i kohezionit të grupit, në 
këtë rast të kombit përballë fuqive ndarëse të 
para si rrezik nga jashtë, ishte i një rëndësie 
vendimtare për vendimmarrjet më 1968 në 
Konsultën Gjuhësore në Prishtinë, më 1972 në 
Kongresin e Drejtshkrimit në Tiranë, por në 
njëfarë mënyre rudimentare qysh në Komisinë 
Letrare në Shkodër (1916-1918) apo edhe në 
Kongresin e Manastirit më 1908.
Gjuhën standarde e karakterizon norma dhe 
normimi, ndërsa ndërlidhja me identitetin 
kombëtar dhe me elemente të tjera simbolike 
që normën e bën simbol të kohezionit të bash-
kësisë, i jep asaj vlerën e të pakontestueshmes. 
Në të tilla rrethana dialektet dhe varietetet e 
tjera margjinalizohen si forma të dyshimta dhe 
si shmangie nga norma. Por në pesë shekuj 
të kulturës shqiptare kanë jetuar varietete të 
gjuhës së shkruar me shkallë të ndryshme 
normimi duke shërbyer si bartëse të krijim-
tarisë së gjerë dhe të vlerave që po ashtu lidhen 
me identitetin dhe elementet e tjera simbolike.
Ideologjia pas së cilës gjendja e natyrshme e një 
gjuhe është ajo e gjuhës së normuar i ka vonuar 
studimet e proceseve. Standardizimi varet në 
një shkallë të lartë nga proceset e planifikimit 
të gjuhës. Sipas matricës së propozuar nga 
Einar Haugen janë disa procese nëpër të cilat 
kalojnë standardizimet gjuhësore: përzgje-
dhja e korpusit bazë për standardizim, çka do-
methënë përzgjedhja e një varieteti real të folur 

dhe të shkruar, në rastin e shqipes së sotme 
përzgjedhja e bazës së toskërishtes letrare pas 
Luftës së Dytë Botërore; por ka edhe modele 
të përshtatjes së një kompromisi midis një tufe 
të folmesh të afërta, siç është rasti i gjerman-
ishtes standarde. Në shqipen kemi pasur po 
ashtu elemente kompromisi midis dy varian-
teve të mëparme në rrafshin tingullor, në rra-
fshin morfologjik dhe sidomos në leksik. Faza 
tjetër me rëndësi në këto procese është elabor-
imi i korpusit bazë, që është proces i gjatë dhe 
që mund të jetë i organizuar ose më pak. Dhe 
ndërmarrjet e tilla lidhen me njësimin e gra-
fisë (Kongresi i Manastirit, Komisija Letrare e 
Shkodrës, ortografitë e viteve 1947, 1951, 1956, 
1964, 1967 dhe 1974; me rrafshimin e variac-
ioneve morfosintaksore; me begatimin e lek-
sikut dhe përshtatjen e tij si mjet për fusha të 
caktuara; me hartimin e veprave që përmbajnë 
kodifikimin - gramatika, fjalorë dhe që e bëjnë 
të mundur përhapjen. Në shqipen, menjëherë 
pas Kongresit të Drejtshkrimit, Qeveria e Re-
publikës Socialiste të Shqipërisë kishte autori-
zuar Institutin e Gjuhësisë dhe të Letërsisë në 
Tiranë të hartonte vepra të tilla, ndërsa mje-
diset e tjera kishin abstenuar në heshtje nga 
kjo mundësi, çka do të thotë se pas Konsultës 
Gjuhësore të Prishtinës dhe Kongresit të Dre-
jtshkrimit normimi bëhej nga një qendër e 
vetme, prandaj variacionet rajonale të shqipes 
standarde nuk janë variacione të policentrizmit 
(si në gjermanishtet në Gjermani, Zvicër, Aus-
tri, apo frëngjishtet Francë, Kanada, Belgjikë e 
vende të tjera frankofone), por variacione nor-
male sociolinguistike
Në zhvillimet e dekadave të fundit në hapësirat 
e realizimit të shqipes së folur publike – më pak 
të shkruar, pra edhe standarde, hetohen dhe 
procese koineizimi të varieteteve relativisht të 
profilizuara. Kjo do të thotë se po ndodhin dhe 
procese standardizimi spontan, por gjithnjë 
duke u mbështetur në disa parime tashmë të 
shpallura si bazë për normën. Kështu edhe kur 
kemi prodhim letrar në varietete (dialektore 
ose jo) ndodh procesi i njësimit të grafisë, i 
reduktimit të variacioneve morfosintaksore, i 
përgjithësimit sa më të gjerë të leksikut. 
Gjuha standarde është domosdo e shkruar, 
element që duket i domosdoshëm për çdo 
lloj ndërhyrjeje. Kjo do të thotë po ashtu 
se në gjuhën e folur standardi del gjithsesi 
më i labërguar, pra edhe më i përshkuar nga 
varietetet në parim përtej standardit.

Shqipja e sotme standarde ndodhet në një 
fazë dinamizmi, që lidhet me hapësirat gjeo-
grafike dhe shoqërore e shtetërore të përdo- 
rimit, me shtresëzimet shoqërore, me përdori-
met e mjeteve të komunikimit në masë dhe të 
internetit, me proceset e globalizimit dhe me 
synimet drejt integrimeve brendashqiptare dhe 
europiane. Ky kompleks faktorësh tashmë po 
hetohet me ndikimet e dukshme në përgjithë-
simin e një bërthame të normave, por edhe me 
shanset që po u jepen përdorimeve të ndry-
shme në konkurrencën drejt përgjithësimit si 
normë. (Rexhep Ismajli)

SHRAM Gotfrid (Gottfried Schramm) 
(1929-2017). Historian gjerman. Lindi në 
Hajdelberg, studioi në Gëtingen, Tybingen e 
Erlangen për gjermanistikë, histori dhe sllav-
istikë. U doktorua në Gëtingen gjithnjë me 
tematikë filologjiko-historike. Specializoi në 
Paris, ndërsa për habilitim pati një temë histor-
ike për mesjetën e vonë në Poloni. Në studimet 
e tij ishte përqendruar sidomos në historitë 
kishtare e kushtetuese. Rindërtimet historike 
dhe politike i bënte mbi bazë të shqyrtimit të 
ligjësive dhe zhvillimeve në gjuhë. Ishte njohës 
i dalluar i historisë ruse. Nga viti 1994 ai nisi të 
botonte studime për historinë shqiptare, ndër 
të cilat veçohet vepra: “Fillet e krishterimit shq-
iptar: konvertimi i hershëm i besëve dhe paso-
jat e tij të gjata”, përkthyer dhe botuar shqip më 
2006. Në studimet e tij për prejardhjen e shqip-
tarëve mbronte tezën për prejardhjen e tyre nga 
besët trakas. Tezat e tij i mbështeste në analizat 
e materialeve onomastike, po edhe të natyrës 
kulturo-historike. Ka zgjuar interesim sidomos 
shqyrtimi i tij për krishterimin e hershëm të 
besëve, që, sipas tij, ishte bërë nën udhëheqjen 
e Niketë Dardanit, sipas modelit të krishterimit 
të gotëve nga Ulfila. Në këtë kuadër ka pasur 
dhe diskutime të gjera lidhur me hamendësi-
met për shkrimin e shqipes më herët. Në këtë 
frymë ai ka emetuar dhe teza për prejardhjen 
e rumunëve në jug të Ballkanit, ku do të kenë 
pasur kontaktet me shqiptarët e hershëm. Tezat 
e tij, si të Vajgandit dhe të Georgievit më herët, 
janë kundërshtuar në albanistikë, ashtu si në 
romanistikë. (Rexhep Ismajli) 

SHTABI I PËRGJITHSHËM I USHTRISË 
ÇLIRIMTARe TË KoSoVËS (SHP i UÇK-
së). Trupë drejtuese dhe komanduese e Ushtrisë 
Çlirimtare të Kosovës (UÇK), që udhëhoqi të 

gjitha operacionet e saj, që nga fillimi e deri 
në mbarim të luftës. Deri në vitin 1997 u quajt 
Shtabi Qendror, më pas Shtab i Përgjithshëm i 
UÇK-së. Njësoj si vetë UÇK-ja, edhe Shtabi i 
Përgjithshëm ka kaluar nëpër faza të ndryshme 
të zhvillimit. Faza e parë ka zgjatur deri në 
shpërthimin e luftës në mars të vitit 1998, kur 
një pjesë e madhe e Shtabit Qendror gjendeshin 
jashtë atdheut, ndërsa brenda atdheut ishin 
njerëzit e operativës dhe të aksioneve. Në këtë 
fazë e gjithë veprimtaria zhvillohej në kushtet 
e një fshehtësie të thellë. Veprimet operative 
kryesisht ishin guerile, sipas taktikës “sulmo e 
tërhiqu”. Kjo fazë ka zgjatur deri në mars të vitit 
1998, kur edhe bie Adem Jashari me familjen 
e tij. Faza e dytë përfshin riorganizimin e 
strukturave udhëheqëse dhe operative të 
Ushtrisë Çlirimtare të Kosovës. Në këtë fazë 
SHP po shkonte drejt legalizimit të drejtuesve 
të saj. Hapi i parë u bë me publikimin e 
zëdhënësve të tij të autorizuar, Jakup Krasniqit, 
brenda vendit dhe Bardhyl Mahmuti, jashtë 
vendit. Në vijim, në muajin gusht të vitit 1998 u 
bënë publik emrat e Drejtorisë Politike të UÇK-
së: Hashim Thaçi (shef i Drejtorisë Politike), 
Jakup Krasniqi, Bardhyl Mahmuti, Sokol 
Bashota, Xhavit Haliti, Faton Mehmetaj dhe 
Ramë Buja, që të gjithë të caktuar si përfaqësues 
politikë me detyra të ndryshme. Ndërkaq, 
Adem Demaçi ishte autorizuar si përfaqësues i 
UÇK-së për bashkëpunim me spektrin politik 
gjithëkombëtar. Në të njëjtën kohë u bënë 
publik edhe emrat e grupit diplomatik të UÇK-
së në vende të ndryshme të botës. Gjatë muajve 
korrik-gusht të vitit 1998, SHP i UÇK-së bëri 
përpjekjet e para për të strukturuar organet 
drejtuese në të gjitha nivelet. Në këtë kohë u 
themeluan formacionet e para deri në brigada. 
Gjatë kësaj periudhe u ndërmorën luftime 
frontale në Drenicë, Dukagjin, në Zonën e 
Pashtrikut, të ZO të Shalës dhe në Zonën e 
Nerodimes. U formuan edhe zonat e lira të 
UÇK-së. Një segment shumë i rëndësishëm për 
SHP të UÇK-së ishte Fondi “Vendlindja thërret”. 
Kryetar i Fondit ishte Jashar Salihu, i emigruar 
në Zvicër. Faza e tretë filloi me mbledhjen e 
SHP të UÇK-së, të mbajtur më 12 nëntor 1998 
në fshatin Lladrofc të Malishevës. Në këtë 
mbledhje u bë strukturimi dhe plotësimi i SHP 
të UÇK-së me anëtarë të rinj. Sipas strukturimit 
të ri, në SHP shumica e anëtarëve të Drejtorisë 
Politike do të merrnin edhe përgjegjësi 
ushtarake. Komandant i Përgjithshëm i UÇK-

së ishte Azem Syla, Hashim Thaçi drejtonte 
Drejtorinë Politike, zëvendëskomandant për 
operacione ishte Sokol Bashota, Jakup Krasniqi 
ishte zëvendëskomandant për mbështetje 
dhe zëdhënës, Rexhep Selimi ishte inspektor 
i përgjithshëm, shef i Shtabit ishte Bislim 
Zyrapi. Ndërsa kryeshefa të drejtorive ishin: 
Adem Grabovci (Drejtoria Personale), Kadri 
Veseli (Drejtoria e Shërbimit Informativ), Sali 
Veseli (Drejtoria Operative), Xhavit Haliti 
(Drejtoria e Logjistikës), Ramë Buja (Drejtoria 
e Marrëdhënieve Publike), Musë Jashari 
(Drejtoria e Komunkimit dhe Ndërlidhjes), 
Lahi Ibrahimi (Drejtoria për Financa), 
Berat Luzha dhe Ahmet Qiriqi (Drejtoria e 
Informimit Publik) dhe Fatmir Limaj (Drejtoria 
e Policisë Ushtarake). Në përbërjen e SHP-së 
ishin edhe komandantët e zonave operative 
(ZO). Ata ishin: Sylejman Selimi, më pas Sami 
Lushtaku (ZO e Drenicës), Musa Jashari, më 
pas Ekrem Rexha (ZO e Pashtrikut), Ramush 
Haradinaj (ZO e Dukagjinit), Rrustem Mustafa 
(ZO e Llapit), Rrahman Rama (ZO e Shalës), 
Shukri Buja (ZO e Nerodimes), Ahmet Jusufi 
(ZO e Karadakut). Në përbërje të SHP të UÇK-
së kishte edhe anëtarë të tjerë, por ata nuk ishin 
pjesë e vendimmarrjes. Njëri nga ata ishte 
kryetari i Fondit “Vendlindja thërret”, Jashar 
Salihu. Nga SHP në këtë fazë e deri në çlirimin 
e vendit u morën vendime të rëndësishme 
politike dhe ushtarake për të ardhmen e 
Kosovës. (Jakup Krasniqi)

SHTAToRJA e GRUAS dARdANe (SUHA-
ReKË). Shtatore e periudhës romake. Paraqet 
shtatoren e parë të gruas së punuar në plastikë 
të plotë në Kosovë dhe të dytën në Dardani, 
pos asaj nga Nishi. Është punuar në mermer 
të bardhë dhe i mungon koka dhe pjesa e 
poshtme e shtatit (59 cm). Ka qëndrim frontal 
dhe mban të veshur petkun ilir, të përbërë 
nga këmisha me mëngë të gjata dhe fustan pa 
mëngë, me prerje gjysmërrethore te qafa dhe 
brez të gjerë te gjoksi. Fustani është kapur në 
supe me fibula të rrumbullakëta. Mbi kokë ka 
një lloj manteli, që mbulon supet e shpinën 
dhe në skajet e përparme bie në trajtë shiritash 
vertikalë, duke e lënë gjoksin dhe pjesën nën 
brez të zbuluar. Kjo mënyrë e mbajtjes së 
mantelit ndeshet te pjesa më e madhe e bust-
portreteve të stelave në Dardani, sidomos të 
atyre nga Peja. Mbajtje të ngjashme kanë dhe 
relievet e grave në stelat e Bosnjës, sidomos ajo 

e Zenicës. Nga mbetjet plastike jo të qarta në 
supe, supozohet se mbi kokë mbante shaminë. 
Rreth qafës ka qaforen masive me medaljon 
rrethor. Rëndësia e veçantë e shtatores që-
ndron në trajtimin tredimensional dhe në 
dokumentimin e veshjes së gruas dardane me 
komplete, duke e zbuluar gjatësinë e mantelit, 
i cili shkonte nën ije, ngjashëm me shtatoret e 
grave në stelat ilire më jugore (Shqipëri), e cila 
arrinte nyjat e këmbëve. Stili i punimit tregon 
se është punuar nga mjeshtër vendës rreth 
gjysmës së dytë të shek. II, apo fillim të shek. 
III. U gjet te “Kregza” pranë lumit Toplluha, 
gjatë nxjerrjes së gurëve në arat e një familjeje, 
rreth vitit 1930. (Exhlale Dobruna-Salihu)

SHTAToRJA ToGATUS (MUSHTISHT). 
Shtatore mashkulli e periudhës romake. Është 
skulpturë e plotë e skalitur në mermer të bardhë, 
së cilës i mungon koka me një pjesë të madhe 
të qafës, pëllëmba e dorës së majtë dhe pjesa e 
këmbëve mbi nyell, ndërsa është dëmtuar edhe 
pëllëmba e dorës së djathtë (120 cm). Paraqet 
një person që qëndron në këmbë në pozicion 
kontraposto, me peshën e trupit të rënduar 
mbi këmbën e majtë, ndërsa e djathta është e 
përkulur lehtë në gju. Duart i ka të lakuara në 
bërryl, e djathta është e vendosur mbi brez në 
drejtim të kraharorit dhe shtrëngon disa pala të 
veshjes, kurse me të majtën të shtrirë duket se 
mbante një objket. Elementi më karakteristik 
është veshja e përbërë nga tunika (këmisha) dhe 
toga. Tunika me mëngë të shkurtra dhe prerje 
ovale rreth qafës duket vetëm në kraharorin e 
anës së djathtë dhe krahun e saj deri te bërryli. 
Toga që mbështjell trupin, ka kind të pjerrët 
përmes gjoksit, i cili te brezi masiv formon 
një hark të vogël (umbo) dhe kindi tjetër arrin 
deri në gjurin e majtë, duke formuar një hark 
(sinus). Prapa dhe anash është trajtuar mjaft 
thjesht, që tregon se është punuar për t’u 
shikuar vetëm nga pjesa e përparme. 
Është shtatore e vetme me togë e gjetur në 
Dardani dhe ndoshta paraqet një magjistrat, 
duke pasur parasysh se shtatoret e tipit 
“togatus” paraqesin persona me rëndësi dhe 
vendoseshin në vende publike. Togatusi filloi 
të mbahej gjatë fundit të Republikës Romake 
dhe fillimit të Perandorisë, duke u paraqitur 
sidomos gjatë dinastisë Jul-Klaude dhe Flave, 
ndërsa te personat e zakonshëm deri në shek. 
IV. Mënyra e punimit të gjithëmbarshëm të 
shtatores, jo shumë të suksesshme në paraqitjen 

e draperisë, tregon se ka dalë nga dora e një 
skulptori jo aq të shkathët, që vepronte në 
një punëtori vendore. Shtatore të këtij tipi ka 
në gjithë Perandorinë, por në trevat fqinje, 
pos Dakisë, janë të rralla. Nga katër shtatore 
magjistratësh, karakteristikë e të cilëve ishte 
“toga praetexta”, dy vijnë nga veriu i Mezisë së 
Epërme dhe dy nga Apolonia dhe Dyrrahu. Një 
shtatore perandorake është gjetur në Naronë 
(Kroaci). Shtatorja u gjet te potezi “Simjan” 
të fshatit Mushtisht, gjatë hapjes së kanalit të 
ujësjellësit, në thellësi prej rreth 1.50 m. Është 
punuar rreth gjysmës së dytë të shek. II dhe 
gjysmës së parë të shek. III dhe gjendet në 
Muzeun e Kosovës (Exhlale Dobruna-Salihu)

SHTAZËT eNdeMIKe. Kosova karakterizo-
het me shumëllojshmëri të madhe të shtazëve, 
duke përfshirë edhe një numër të konsi- 
derueshëm të llojeve endemike. Zonat e rëndë-
sishme të pasura me lloje shtazore janë Bjesh-
kët e Nemuna, malet e Sharrit, të Pashtrikut, të 
Koznikut etj. Në Kosovë nuk është studiuar sa 
duhet fauna, prandaj dhe nuk dihen saktësisht 
të gjitha llojet endemike. Prej shtazëve të egra, 
një numër i tyre janë endemike dhe karakter-
istike për Ballkanin, të pranishme vetëm në 
disa zona tejet të kufizuara të Kosovës, siç është 
rasti me llojin karakteristik të rrëqebullit (Lynx 
lynx). Në Kosovë rrëqebulli jeton në dy masivet 
malore më të mëdha: në Sharr dhe në Bjeshkët 
e Nemuna. (Fetah Halili) 

SHTeTI dARdAN. Shtet që u krijua në 
shekullin IV p.e.r., me territor kompakt dhe 
popullsi të njohur, institucion të mbretit me fron 
trashëgues, ushtri të organizuar dhe relacione 
diplomatike. U zgjerua me përvetësimin e 
territoreve të tribalëve, autariatëve, taulantëve 
dhe peonëve, duke zënë rrjedhën e Drinit të 
Bardhë, të Ibrit me Sanxhakun, rrjedhën e 
Moravës Jugore e rrethin e Nishit, e deri te Velesi 
në jug. Shteti u krijua pas fazës së zhvillimit 
paraurban me aristokracinë fisnore në krye 
(VI-IV), lindjes së zejeve dhe diferencimit 
shoqëror, si dhe krijimit të qendrave urbane. 
Formimi i qendrave urbane përkon me 
shek. IV p.e.r. dhe është rezultat i përparimit 
ekonomik, specifikimit të zejeve të llojllojshme 
dhe krijimit të qendrave të mëdha tregtare. 
Këto u zhvilluan nga qendrat paraurbane dhe 
u ngrehën pranë udhëkryqeve tregtare, apo 
jo larg xeheroreve. Autori antik grek Straboni 

SHTATORJA TOGATUS



1625

disa prej qyteteve i quan “qytete të vjetra”, 
ndërsa autori romak Livi përmend një qytet të 
vjetër të vitit 176 p.e.r. dhe të gjitha qytetet i 
quan me emrin e përgjithshëm “urbs”. Duket 
se në mesin e tyre dhe si qytete të rëndësishme 
ishin Naissos, Arribantion, Ulpianon dhe 
Scupi, të cilat i përmend Ptolemeu në shek. II. 
Pos zhvillimit të bujqësisë dhe të blegtorisë, 
në këtë periudhë u intensifikua veprimtaria 
në xehetari, në metalurgji, në përpunimin e 
metaleve të çmuara e prodhim artizanal dhe 
tregti. Prodhimet dardane u bënë të njohura 
në botën antike, si shpatat e tipit mahaira, 
rrathët prej ari dhe djathi dardan, bashkë me 
dhjamin e derrit, hekurin dhe plumbin. Shkalla 
e jetës ekonomike përfshinte qarkullimin e 
monedhave, të cilat u përdorën nga shek. V 
p.e.r., por u intensifikuan nga shek. IV p.e.r. 
Gjatë ekzistimit të shtetit dardan qarkulluan 
monedhat e Damastionit, Tebës, Histrisë, 
Apollonisë së Thrakisë, Lekës së Madh, të 
Filipit III, Athinës, Dyrrahut, Apolonisë së 
Ilirisë, Peonisë, Pellagonisë dhe denarët e 
Republikës së Romës. Shoqërinë e shek. IV-I 
p.e.r. e përbënte aristokracia skllavopronare, në 
krye me mbretin. Në aristokraci përfshiheshin 
edhe priftërinjtë dhe shtresa e lartë ushtarake. 
Shtresën vijuese e përbënin zejtarët, tregtarët 
dhe xehetarët, pastaj renditej fshatarësia e lirë 
dhe shtresën më të ulët e përbënin skllevërit, 
për të cilët burimet antike pohojnë se ishin në 
numër shumë të madh. Skllevërit përbëheshin 
nga dulët, si kategori e veçantë te dardanët 
dhe robërit e luftës. Shtetin e drejtonte mbreti. 
Emrat e mbretërve të tjerë nuk dihen, por 
njihet mbreti Longar (shek. III p.e.r.), djali 
i tij mbreti Bato dhe mbreti Monun (shek. 
II-I). Froni mbretëror ishte trashëgues dhe 
mbreti barte të gjitha funksionet shtetërore. 
Rreth mbretit duket se ishte dhe shtresa e 
“miqve të mbretit”. Këta merrnin pjesë edhe në 
delegacionet që dërgonte mbreti jashtë shtetit, 
si ai i vitit 200 p.e.r., për të lidhur aleancë me 
romakët, apo ai i vitit 177 p.e.r., që u paraqit 
para senatit në Romë, si dhe delegacionet 
në kuadër të kontakteve me shtetin ilir, atë 
peon, me medët, me etolët, me thesalët e të 
tjerë. Komandën mbi ushtrinë e organizuar në 
fallanga (8,000 ushtarë) e kishte mbreti, i cili në 
të shumtën e rasteve edhe e udhëhiqte betejën. 
Kështu, mbreti dardan, Longari, ishte në krye 
të ushtrisë në betejën kundër Demetrit II të 

Maqedonisë, si dhe kur u pushtua krahina e 
Orestidës.
Dardania u bë fuqia më e madhe politike 
dhe ushtarake në Ballkanin Qendror deri në 
nismë të shek. I p.e.r. Në vitin 279 p.e.r. ishte 
aq e fuqishme, sa që mbreti dardan i ofroi 
mbretit të Maqedonisë, Ptolome Keraunit, 
një ndihmë prej 20,000 ushtarësh, për luftë 
kundër invadimit gal. Në vitin 200 p.e.r. u lidh 
aleanca me romakët dhe Dardania u bë pjesë 
e koalicionit antimaqedon, deri në krijimin 
e provincës romake të Maqedonisë (168 
p.e.r.). E pakënaqur, Dardania u kthye kundër 
romakëve, deri në përfundimin e “Luftës 
Dardane” (75-73 p.e.r.), kur u gjet në pozitë 
gjysmë të varur juridike. Edhe në këtë pozitë, 
Dardania iu kundërvu dominimit romak gati 
një shekull dhe vetëm pas Luftës së Mezisë (28 
p.e.r.) romakët ia bashkëngjitën Dardaninë 
provincës romake të Mezisë dhe, më pas, 
Mezisë së Epërme.
Zhvillimi dhe fuqizimi i shtetit mundësoi dhe 
zhvillimin e botës shpirtërore, me krijimin edhe 
të mbretërisë qiellore dhe hyj antropomorfë. 
Në këtë kohë u zhvilluan më tej dhe dijet 
kozmologjike, siç dëshmon monumenti me 
labirint rrethor i qarkut të mbyllur, i cili i është 
kushtuar Hyjneshës Dardane (viti 211). (Edi 
Shukriu)

SHTËPIA BoTUeSe “BUZUKU”. Është 
e para shtëpi botuese private në Kosovë, në 
periudhën postkomuniste, e themeluar në vitin 
1990. Botoi mbi 400 tituj, letërsi (poezi, tregime, 
romane, kritikë letrare), studime (shkenca 
shoqërore, filologji), publicistikë etj., të 
autorëve të traditës dhe të atyre bashkëkohorë, 
me interes të veçantë te disidenca letrare. 
Konsiderohet nga botuesit më aktivë në 
periudhat e krizës së librit në Kosovë dhe është 
bartës i shumë iniciativave për promovimin 
dhe shpërndarjen e librit. Mori pjesë në panaire 
botërore dhe në të gjitha panairet, sallonet 
dhe ekspozitat e librit të organizuara në trojet 
shqiptare. Është nga themeluesit e Panairit të 
Librit në Prishtinë dhe Shoqatës së Botuesve 
të Kosovës. Ndërmori shumë aktivitete me 
qëllim të nxitjes së krijimtarisë letrare dhe 
të autorëve të rinj, themeloi konkursin për 
roman si dhe për dramë bashkëkohore. Në 
listën e autorëve të saj ndeshim emra nga të 
gjitha hapësirat shqiptare dhe nga diaspora, 
por ka dhe emra të njohur të letërsisë botërore, 

nobelistë dhe autorë të shquar të avangardës. 
Shtëpia Botuese “Buzuku” drejtohet nga Hana 
Zeneli, presidente, dhe Abdullah Zeneli, editor. 
(Eqrem Basha)

SHTËPIA BoTUeSe “dITURIA ISLAMe” 
(1993). Është institucion zyrtar i Bashkësisë 
Islame të Kosovës, e cila merret ekskluzivisht 
me botimin e literaturës fetare islame. Përveç 
kësaj, kjo shtëpi boton edhe vepra e monografi 
nga kultura, historia, tradita dhe trashëgimia 
jonë kulturore. Është themeluar në Prishtinë 
nga Kryesia e Bashkësisë Islame të Kosovës, 
më 1993, ndonëse veprimtaria botuese e 
Bashkësisë Islame zë fill më herët, që në 
vitet ‘70 të shekullit të kaluar. Në kuadër të 
Shtëpisë Botuese “Ditura islame” veprojnë 
biblioteka të veçanta botuese. Deri më tani 
Shtëpia Botuese “Dituria islame” ka nxjerrë 
në qarkullim mbi 400 tituj librash nga fusha 
të ndryshme fetare, si nga jurisprudenca 
islame, historia dhe qytetërimi islam, Tefsiri, 
Hadithi etj. Po ashtu janë botuar edhe një 
sërë monografish e botimesh të veçanta me 
vlerë për historiografinë, kulturën, gjuhësinë 
dhe letërsinë shqipe. Për vite të tëra Shtëpinë 
Botuese “Dituria islame” e ka udhëhequr 
Qemajl Morina, ndërsa tani ajo drejtohet nga 
Ahmet Sadriu. (Ramadan Shkodra) 

SHTËPIA BoTUeSe “dITURIA”. Një nga 
iniciativat e para të veprimtarisë botuese 
jashtë Shtëpisë Botuese “Rilindja”, e vetmja në 
Kosovën e fillimit të viteve ’70, e nxitur nga 
gazeta e studentëve “Bota e re”, në kohën kur 
redaktor i saj ishte Ibrahim Rugova. Fillimisht, 
në vitin 1971, dolën librat me poezi “Hija e 
tokës” e Ali Podrimjes, “Opuset e maestros” e 
Eqrem Bashës dhe përkthimi i poezisë së poetit 
frëng Zhak Prever nga Rexhep Ismajli, me 
titull “Shi dhe kohë e bukur”. Seria mori titullin 
“Dituria”, si veprimtari e veçantë e gazetës së 
studentëve të Universitetit të Prishtinës, sipas 
titullit të revistës shkencore të studentëve 
“Dituria”, e drejtuar nga kryeredaktori Hivzi 
Islami, që asokohe çmohej edhe nga qarqet e 
tjera shkencore të Kosovës dhe konsiderohej 
si një frymë e re në qasjet bashkëkohore ndaj 
shkencës dhe dijeve. (Eqrem Basha) 

SHTËPIA BoTUeSe “dRITA”. Shtëpi Botuese 
e Ipeshkvisë së Kosovës. U themelua nga imzot 
Nikë Prela dhe veproi që nga viti 1980 e këndej. 

Fillimisht selia e shtëpisë botuese ishte në 
Ferizaj, gjatë viteve ‘90 u transferua në Prizren, 
ku atë kohë ishte edhe selia e ipeshkvisë, 
ndërkaq tani selia e saj është në Prishtinë, 
në rezidencën ipeshkvnore. Shtëpia Botuese 
“Drita” është themeluar pas një veprimtarie 
të gjerë fetare e kulturore të revistës “Drita” 
dhe për qëllim kishte botimin e literaturës së 
krishterë. Shtëpia botuese “Drita” ka botuar 
më shumë se 100 tituj të ndryshëm të fushave 
të ndryshme, biblike, liturgjike, katekistike, 
historike, përshpirtjeje, monografike, shken-
core, letrare, gjuhësore, muzikore etj. Ka bo-
tuar gjithashtu edhe vepra të rëndësishme 
për historiografinë shqiptare, kulturën dhe 
letërsinë. Një nga kontributet e rëndësishme 
të Shtëpisë Botuese “Drita” mbetet botimi i 
biblës, në përkthimin integral të dom Simon 
Filipajt, më 1994. Për shumë vjet veprimtarinë 
e kësaj shtëpie botuese e udhëhoqi dom Lush 
Gjergji, ndërkaq tani drejtor i saj është dom 
Fatmir Koliqi. (Ndue Ukaj)

SHTËPIA BoTUeSe “dUKAGJINI”. Shtëpi 
botuese e themeluar në vitin 1994, nga një grup 
krijuesish dhe me mbështetjen e Ndërmarrjes 
Grafike Botuese Librare “Dukagjini” nga Peja. 
Për një kohë të shkurtër u afirmua si njëri ndër 
botuesit më të mëdhenj në Kosovë. I orientuar 
fillimisht te dijet humane (biblioteka “Fryma”) 
dhe letërsia bashkëkohore (biblioteka “Rozafa”), 
pas lufte inicoi kolanën “Dukagjini Balkan 
Books” në frëngjisht, anglisht dhe gjermanisht, 
me tituj nga historia, tradita dhe kultura 
shqiptare (“Kanuni”, “Historia e Shqipërisë”, 
“Spastrimet etnike”, autorë të traditës etj.). 
“Botimet e veçanta” sollën vepra të zgjedhura si 
dhe komplete veprash të autorëve tanë (F. Agani, 
G. Bobi), kurse nga viti 2004 u përqendrua 
në tekste shkollore, duke tubuar rreth vetes 
autorët më të njohur dhe duke u bërë sot lider 
i botimeve për arsimin fillor dhe të mesëm, 
mbështetur në plan-programet e Ministrisë 
së Arsimit, të Shkencës dhe të Teknologjisë, të 
përshtatura moshave që u dedikohen. Janë mbi 
200 tituj të realizuar në seritë e përmendura 
dhe rreth 170 tekste shkollore nga klasa I-XIII 
në gjuhën shqipe, në gjuhët e minoriteteve si 
dhe një serë doracakësh për mësim në diasporë. 
Botimet e “Dukagjinit” u paraqitën në panaire 
dhe manifestime të tjera të librit në Prishtinë, 
Tiranë, Shkup, Frankfurt, Gjenevë etj. Në 
mbështetje të aktiviteteve të saj u hap dhe libraria 

ndërkombëtare në Prishtinë, e para e këtij lloji 
në Kosovën e pasluftës. (Nazmi Rrahmani)

SHTËPIA BoTUeSe “FAIK KoNICA”. U 
themelua në fund të vitit 1999, me synim 
që të merret, në radhë të parë, me botimin e 
krijimtarisë origjinale të autorëve shqiptarë 
dhe të veprave të traditës letrare, gjuhësore, 
kulturore, shkencore e historike. Synim 
kryesor ka botimin e krijimtarisë së autorëve 
bashkëkohorë shqiptarë, botimin e veprave 
të plota të autorëve bashkëkohorë që kanë 
rrumbullakuar ose përfunduar veprimtarinë 
e tyre, si dhe botimin e veprave të plota të 
autorëve të traditës, të botuara më herët ose 
të pabotuara. Deri tash ka botuar veprat e 
plota (komplete veprash) të Naim Frashërit (5 
vëllime), Gjergj Fishtës (4 vëllime), Zef Skiroit 
(4 vëllime), Ethem Haxhiademit (2 vëllime), 
Musine Kokalarit, Anton Harapit (5 vëllime), 
Ernest Koliqit (6 vëllime), Faik Konicës (3 
vëllime). Nga autorët bashkëkohorë ka botuar 
veprat e plota të Ibrahim Rugovës (9 vëllime), 
të Sabri Hamitit (10 vëllime), të Rrahman 
Dedajt (4 vëllime), të Rexhep Zogajt (10 
vëllime), të Jusuf Gërvallës (4 vëllime), të Jusuf 
Buxhovit etj. Gjatë kësaj periudhe (1999-2015) 
kjo shtëpi botuese nxori mbi 600 tituj veprash 
të ndryshme, kryesisht letrare, të autorëve 
shqiptarë. Me botimet e veta merr pjesë nëpër 
panairet e librit në Prishtinë e Tiranë, Ulqin 
dhe vende të tjera shqiptare. (Eqrem Basha)

SHTËPIA BoTUeSe “FJALA HYJNoRe”. 
Shtëpi botuese e krishterë dhe revistë për kul-
turë religjioze. Boton literaturë të krishterë, 
por edhe vepra nga letërsia, përshpirtja dhe 
historia. Në kuadër të saj vepron edhe revista 
me të njëjtin emër e meshtarëve të Kosovës 
dhe e Institutit të Filozofisë dhe të Teologjisë 
në Shkodër. U themelua në vitin 2004 dhe që 
nga atëherë del rregullisht, një herë në tre muaj, 
duke u bërë një tribunë e mendimit kulturor të 
krishterë. Revista ka dy seli, në Prishtinë dhe 
në Shkodër. Revista boton tekste të kulturës re-
ligjioze të krishterë, të autorëve shqiptarë dhe 
të huaj. Vazhdon të luajë rol të rëndësishëm 
në promovimin literaturës religjioze, asaj kul-
turore dhe filozofike. Revista dhe shtëpia bot-
uese bashkëpunojnë me intelektualë të shquar 
shqiptarë nga të gjitha hapësirat shqiptare. 
Kryeredaktor i revistës është dom Pren Kola. 
(Ndue Ukaj)

SHTËPIA BoTUeSe “KoHA”. Shtëpi botuese 
e themeluar në kuadër të Grupit “Koha”. Ka 
nisur veprimtarinë më 1998 me “Kosova: 
një histori e shkurtër” të Noel Malcolmit. 
Pas vitit 1999 zgjeroi aktivitetin me botimin 
në vitin 2005 të 20 romaneve në kolanën 
“Shekulli XX”. Libri i parë i kësaj kolane “Emri 
i trëndafilit”, i U. Ekos iu fal lexuesve në 35 mijë 
ekzemplarë, ndërsa “Mjeshtri dhe Margarita” i 
M. Bulgakovit është libri më i shitur (15 mijë 
kopje). Kolanat e tjera te “Botimet Koha” 
janë: “Elephans” (publicistikë e vendit dhe 
e huaj); “Epoka” (publicistikë e lidhur për 
ngjarjet historike të Kosovës); “Koha ditore” 
(shkrimtarët e shekullit XX); “Junior” (libra 
për fëmijë); “Oda” (romanet në gjuhën shqipe); 
“Liburnia” (romanet e huaja të përkthyera); 
“Ars” (vepra për artin dhe kulturën); “Urb” 
(publicistikë e profilizuar); “Traduki” (romane 
nga serbokroatishtja përkrahur nga programi 
me po të njëjtin emër); “Poetica” (poezi); 
“Koha” (beletristikë) si dhe botimet e veçanta. 
Ka botuar mbi 145 tituj me rreth 370 mijë 
ekzemplarë. Rreth 2/3 e librave të botuar janë 
të autorëve shqiptarë. Janë botuar gjithsej 
122 autorë (dhe bashkautorë). Merr pjesë 
rregullisht në panairet e librave në Prishtinë, 
Frankfurt, Tiranë dhe në panairet rajonale. 
(Eqrem Basha)

SHTËPIA BoTUeSe “RILINdJA”. Redaksi 
e botimeve e Ndërmarrjes Gazetare Botuese 
dhe Grafike “Rilindja”. Ishte botuesi më i madh 
shqiptar në Kosovë në periudhën pas Luftës 

së Dytë Botërore dhe nga më të mëdhenjtë në 
rajon. Trashëgoi Shtëpinë Botuese “Mustafa 
Bakija” të themeluar në vitin 1950. Në këtë 
kohë veprimtaria botuese zhvillohej kryesisht 

në botimin e librave shkollorë dhe veprave 
të përkthyera. Veprat e para origjinale të 
botuara janë “Gjethet e reja” e Rexhep Hoxhës, 
“Përrallat e Gjyshit” e Mark Krasniqit, 
“Kanga e vërrinit” e Martin Camajt etj. Në 
vitin 1956 kjo shtëpi botuese u integrua me 
shtypshkronjën “Milladin Popoviq” dhe për 
dy vjet vazhdoi veprimtarinë me këtë emër. 
Si ndërmarrje botuese dhe grafike “Rilindja” 
u themelua në vitin 1958, me bashkimin e 
redaksisë së botimeve, të shtypshkronjës me 
gazetën “Rilindja”, për të vazhduar edhe më 
tepër me botimin e veprave origjinale dhe të 
përkthyera dhe për t’u bërë e vetmja dhe më 
e madhja shtëpi botuese në Kosovë në ato 
kohë. “Rilindja” ka botuar mbi 2,000 vepra 
të autorëve shqiptarë. Numri i përgjithshëm 
i botimeve të saj, deri në vënien e masave të 
dhunshme në vitin 1989 dhe mbylljen e saj 
nga autoritetet represive serbe në vitin 1990, 
ishte mbi 3,800 tituj, me një tirazh rreth 24 
milionë ekzemplarë. Pothuaj të gjithë autorët, 
shkrimtarët, publicistët, studiuesit, përkthyesit 
letrarë nga Kosova, por edhe nga Maqedonia 
dhe viset shqiptare të ish-Jugosllavisë për 
një kohë të gjatë e kishin “Rilindjen” adresën 
e vetme për realizimin e projekteve të tyre 
botuese. Përmes “Rilindjes” lexuesi shqiptar i 
Kosovës njëkohësisht u njoh dhe me emrat më 
të rëndësishëm të letërsisë shqiptare që krijohej 
në Shqipëri, por edhe tek arbëreshët e Italisë, 
të Zarës dhe te shqiptarët e diasporës. Rilindja 
nxiste dhe stimulonte veprimtarinë krijuese, 
publicistike dhe shkencore të shkrimtarëve, 
gjuhëtarëve, historianëve, publicistëve, si dhe 
të përkthyesve, duke sjellë në shqip vepra 
të rëndësishme të letërsisë botërore dhe të 
popujve të ish-Jugosllavisë. Ajo kishte seri 
të veçanta për fëmijë dhe botonte autorë të 
zgjedhur nga Kosova dhe Shqipëria, por edhe 
autorë botërorë, si dhe lekturën për nxënës të të 
gjitha niveleve të përshtatur me planprogramet 
mësimore. Veçohet botimi i autorëve të 
traditës, veprat e zgjedhura apo të plota të 
Naim Frashërit, Çajupit, De Radës, Migjenit, 
Asdrenit, Sami Frashërit, Nolit, Mjedjes, 
Gjeçovit, Gurakuqit, Fishtës, Poradecit etj., por 
edhe të autorëve bashkëkohorë, shkrimtarë 
e studiues, siç ishin veprat e plota të Ismail 
Kadaresë, apo të gjuhëtarit Eqrem Çabej, 
pastaj vepra të plota të autorëve nga Kosova si 
dhe vepra të zgjedhura të autorëve botërorë, 

si Shekspiri, Gëte, veprat e autorëve nga 
antikiteti, etj. “Rilindja” është marrë gjithashtu 
edhe me forma të ndryshme të afirmimit të 
krijimtarisë origjinale të autorëve shqiptarë 
dhe me përhapjen e librit shqip nëpër botë, 
duke furnizuar bibliotekat më të njohura të 
botës me botimet e veta dhe duke marrë pjesë 
nëpër panaire të ndryshme ndërkombëtare. 
Pas dhunës së vitit 1990 ajo vazhdoi me shumë 
probleme aktivitetin gjysmëklandestin, pa 
shumë fonde për të realizuar planet e veta 
botuese, për t’u shuar përfundimisht në fillim 
të viteve 2000 dhe për t’ua lënë vendin shtëpive 
botuese private që u krijuan pas saj. (Eqrem 
Basha)

SHTËPIA BoTUeSe “RoZAFA”. Shtëpi 
botuese e themeluar më 1997 nga Sali Bashota 
dhe Ramadan Mehmeti. Nga themelimi deri më 
1999 nuk ka zhvilluar ndonjë aktivitet kulturor, 
pos botimit të disa veprave me poezi dhe 
tregime. Në vitet 2000-2004 realizoi projekte 
botuese dhe aktivitete kulturore me emërtimin 
Fondacioni për Lidhje Letrare dhe Kulturore 
“Rozafa”. Në këtë drejtim janë organizuar 
tribuna letrare dhe tribuna shkencore me 
shkrimtarët më të njohur bashkëkohorë të 
Kosovës, si dhe janë botuar vepra origjinale, 
vepra të përkthyera, antologji të ndryshme 
etj. Nga viti 2004, me bibliotekat e emërtuara 
sipas shkrimtarëve të njohur të letërsisë shqipe, 
“Rozafa” e ka profilizuar fushëveprimtarinë e 
saj. Emërtimi i këtyre bibliotekave është: ”Poezia 
(Lasgushi)”, ”Proza (Kuteli)”, ”Kritika (Konica)”, 
“Përkthimi Noli)”, “Publicistika (Midhat 
Frashëri)”. Veprimtaria botuese është ndër 
prioritetet e saj, duke nxitur dhe përkrahur 
krijuesit e rinj, por edhe duke botuar vepra të 
rëndësishme të autorëve më të njohur shqiptarë. 
Aktivitetet e saj janë mbështetur nga institucione 
vendore e ndërkombëtare, kryesisht me botimin 
e librave. Nga themelimi deri më sot ka botuar 
afër 400 tituj veprash të llojeve dhe zhanreve të 
ndryshme. (Eqrem Basha)

SHTËPIA FILMIKe “KoSoVAFILMI”. In-
stitucion për prodhimin, shpërndarjen dhe 
shfaqjen e filmave, i themeluar në vitin 1969. 
Kinematografia e Kosovës është e lidhur 
kryekëput me këtë institucion, si e vetmja 
shtëpi filmike e Kosovës në ish-Jugosllavi. 
“Kosovafilmi” ka xhiruar 35 filma artistikë, 
dokumentarë, vizatimorë dhe të metrazhit të 

shkurtër. Në periudhën e parë realizoi filma 
me regjisorë e producentë nga ish-Jugosllavia, 
ndërsa më vonë bëri filma të pavarur, duke 
angazhuar regjisorë, aktorë e kineastë nga 
Kosova, të specializuar në kryeqendrat e 
ish-Jugosllavisë. Filmi “Uka i Bjeshkëve 
të Nemuna” është filmi i parë i xhiruar në 
Kosovë, me pjesëmarrjen më të madhe të 
ekipit realizues nga Kosova, me skenaristët 
Abdurrahman Shala dhe Murteza Peza, ndërsa 
regjia e filmit dhe një sërë profilesh të tjera vinin 
nga hapësirat e ish-Jugosllvisë. Nga kjo fazë 
e prodhimtarisë së “Kosovafilmit” janë edhe 
filmat: “Dashuria e parë”, “Rekuiem”, “Koka 
ime e krisur”, “Si të vdiset”, “Bombahedhësit”, 
“Sulmi i kuq”, “Dervishi dhe vdekja” dhe 
“Majat e Zelengorës”. Ndërkaq, me filmin 
“Era dhe lisi” (1979, prodhim i “Kosovafilmit” 
dhe TV Prishtinës), sipas skenarit të Petrit 
Imamit, në regji të Besim Sahatçiut, nis një 
kapitull i ri i prodhimtarisë së pavarur. Është 
film me regjisor, aktorë, drejtor fotografie 
dhe profile të tjera nga Kosova. Po këtë vit u 
shfaq në festivalin e Pulës edhe filmi tjetër i 
“Kosovafilmit”, “Kur pranvera vonohet”, në 
regji të Ekrem Kryeziut. “Kosovafilmi” vazhdoi 
me sukses prodhimtarinë me filmat: “Duart e 
pastra”, “Gjurmë të bardha”, “Lepuri me pesë 
këmbë”, “Përroi vërshues”, “Njeriu prej dheu”, 
“Pikniku”, “Proka” dhe “Rojet e mjegullës”. 
Ndërkaq, sektori i shpërndarjes, i themeluar 
në vitin 1971, bëri importimin e filmave të 
huaj, të cilët janë shfaqur në kinematë e ish-
Jugosllavisë. Nga sektori i distribuimit janë 
importuar rreth 200 filma artistikë, kryesisht 
nga SHBA-ja, Franca, Italia, Gjermania, Turqia 
dhe Shqipëria. Drejtori i parë i “Kosovafilmit” 
ishte Abdurrahman Shala, ndërsa pas tij Azem 

Shkreli, të cilit i takon merita kryesore për 
pavarësimin e produksionit të “Kosovafilmit”. 
Filmat e prodhuar nga “Kosovafimi” morën një 
sërë çmimesh në festivalet jugosllave, si: “Arena 
e artë” për skenarin dhe rolin kryesor në filmin 
“Era dhe Lisi” në Festivalin “Pula 1979”, çmimin 
e kritikëve të filmit në Festivalin “Sarajeva 
1979”; pastaj “Arena e bronztë” për filmin 
“Gjurmë të bardha” në Festivalin “Pula 1980”, 
si dhe çmimin kryesor për filmin dokumentar 
“117” në festivalin e filmit dokumentar dhe të 
metrazhit të shkurtër në Beograd (1978) etj. Në 
kohën e suprimimit të autonomisë (1989) dhe 
më pas, “Kosovafilmi” nuk prodhoi më asnjë 
film, ndërsa në periudhën e pasluftës u përball 
me probleme organizative dhe buxhetore. Edhe 
në këto rrethana u bënë filmat dokumentarë: 
“Doket dhe zakonet e shqiptarëve të Malit të 
Zi”, “Na ishte një herë Kosovafilmi”, ndërsa me 
filmin artistik të metrazhit të gjatë “Kukumi” 
(2005), në regji të Isa Qosjes, “Kosovafilmi” 
mori pjesë në 66 festivale ndërkombëtare dhe 
filmi u vlerësua me 15 çmime kombëtare dhe 
ndërkombëtare. (Gani Mehmetaj) 

SHTËPI-SHKoLLAT. Shkolla të vendosura 
në objekte private në Kosovë, për shkak të 
dëbimit të nxënësve shqiptarë nga objektet 
legale, nga autoritetet shtetërore serbe. Puna në 

shtëpi-shkolla filloi në vitin shkollor 1991/92, 
kur mësimi në gjuhën shqipe u pengua në të 
gjitha nivelet. Projektin për mbrojtjen e arsimit 
në gjuhën shqipe e hartoi Enti Pedagogjik i 
Kosovës, mbështetur nga të gjitha instancat 
dhe subjektet politike të Kosovës, përfshirë 
edhe Qeverinë e Përkohshme të Kosovës në 
emigrim. Strategjinë me modalitetin shtëpi-
shkolla dhe planet dhe programet mësimore 

për rrethanat e krijuara e miratoi Pleqësia e 
Arsimit në vitin 1991. Strategjia parashikonte 
zhvillimin e mësimit jashtë objekteve të 
uzurpuara nga autoritetet serbe, në shtëpi 
private, në institucione të bamirësisë, në objekte 
private të pashfrytëzuara, në institucione fetare 
etj. E para shkollë që filloi mësimin sipas kësaj 
strategjie ishte gjimnazi “Xhevdet Doda” në 
Prishtinë, i cili filloi mësimin më 6 janar 1992 
në shtëpinë e Zijadin Gashit. Në shkolla të tilla 
funksionuan kryesisht shkollat e mesme të 
Kosovës dhe njësitë e Universitetit të Prishtinës. 
Shtëpi-shkollat vazhduan deri më 24 mars 
1999, kur filluan bombardimet e NATO-s në 
caqet ushtarake dhe policore serbe. Financimi 
i këtyre shkollave bëhej përmes kontributeve 
vullnetare, përmes skemës së vetëfinancimit, 
përmes fondacioneve të ngritura brenda dhe 
jashtë vendit, si dhe të mjeteve financiare 
të grumbulluara nga Qeveria e Kosovës në 
emigrim. (Halim Hyseni) 

SHTËRPCA. Qytezë dhe qendër e komunës me 
të njëjtin emër. Është vendbanimi më i madh i 
krahinës së Zhupës. Shtrihet në lindje të Pri-
zrenit, përgjatë rrugës automobilistike Prizren-

Ferizaj, në lartësi mbidetare 860 m. Deri në vi-
tin 1956 ishte qendër komunale, që integronte 
disa vendbanime përreth. Në vitin 1966 humbi 
funksionet e qendrës komunale dhe bashko-
het me Ferizajn, për t’u ndarë përsëri në vitin 
1988. Që atëherë funksionon si njësi komunale 
më vete. Përmendet në dokumentet e shkruara 
(1455) me emrin Shtërpçe. Në sallnamet e Vi-
lajetit të Kosovës, në vitin 1893, është regjistru-
ar me emrin Ishterice. Popullsia shumicë serbe 
është e ardhur nga Pollogu i Maqedonisë, Mali 
i Zi si dhe nga rrethina e Pejës dhe e Prizre-

nit. Derisa në vitin 1948 Shtërpca kishte 1,630 
banorë, në vitin 2011 ajo kishte 1,265 banorë. 
Me avancimin e statusit administrativ në ni- 
velin e qendrës komunale fitoi edhe funksionet 
arsimore e shëndetësore. Është qendër admi-
nistrative, politike, ekonomike, shëndetësore 
dhe arsimore e 16 vendbanimeve përreth që 
gravitojnë në të. Nga objektet dhe infrastruktu-
ra shoqërore ka administratën komunale, qen-
drën e mjekësisë familjare, stacionin e policisë, 
gjykatën themelore, qendrën për punë dhe 
mirëqenie sociale, shtëpinë e kulturës, bibli- 
otekën, njësi bankare, shkollën fillore dhe të 
mesme, tregun dhe objekte hoteliere etj. Në as-
pektin ekonomik më tepër paraqet një qendër 
agrare. Zhvillimi ekonomik mbështetet në buj-
qësi, tregti, turizëm dhe grumbullimin e fru-
tave malore. (Hasim Kryeziu) 

SHTËRPCA (komuna). Komunë në pjesën 
jugore të Kosovës. Shtrihet në të dy anët e 
luginës së lumit të Lepencit, në zonën e Zhupës 
së Siriniqit dhe të Sharrit. Në veri kufizohet 
me komunën e Ferizajt, në perëndim me atë 
të Prizrenit, në lindje me Kaçanikun dhe në 
jug me Republikën e Maqedonisë. Territori 
i saj zë sipërfaqen prej 247.4 km², ose afro 
2.3% të territorit të Kosovës. Në pikëpamje 
gjeografike territori i komunës përbëhet prej 
dy zonave të veçanta: zonës së Sharrit dhe asaj 
të Siriniqit. Në perëndim kufizohet me malin 
Oshlak dhe të Jezercit (mbi 2000 m), në veri 
me malin e Nerodimës (1700 m), kurse në jug 
me malet e Sharrit (Luboteni 2496 m, Livadica 
2491 m dhe Bistrica 2640 m). Konfiguracioni 
i terrenit është mjaft i përthyer nga grykat e 
luginat e thella malore, të cilat kushtëzojnë 
praninë e klimës, hidrografisë dhe bimësisë 
specifike. Klima është tipike malore. Në viset 
e larta malore, temperatura mesatare vjetore 
e ajrit sillet prej 8-9°C, kurse në pjesët më të 
ulëta deri 10°C. Në stacionin e Brezovicës 
temperatura mesatare vjetore e ajrit është 
matur 7.3° C. Reshjet më të shumta bien gjatë 
vjeshtës dhe pranverës. Reshjet e borës janë 
dukuri e zakonshme. Sasia e reshjeve sillet prej 
800 mm në veri deri në mbi 1000 mm në vit 
në zonën e Sharrit në jug. Lumi kryesor është 
Lepenci, i cili buron në shpatet perëndimore 
dhe jugore të maleve që e rrethojnë komunën. 
Në viset e larta malore ndodhen disa liqene me 
origjinë akullnajore. Më i madhi është Liqeni 
i Livadicës (228 m i gjatë, 120 m i gjerë dhe 

7.3 m i thellë), Liqeni i Jazhincës në kreshtën 
e Sharrit etj. Sipërfaqe të mëdha janë me pyje 
të rrobullit, pishës së zezë dhe ahut. Në zonën 
e Sharrit dhe të Siriniqit pyjet zënë rreth 44% 
të sipërfaqes, kullosat alpine 30%, ndërsa tokat 
bujqësore 26% të sipërfaqes së përgjithshme 
të komunës. Numri i popullsisë në vitin 2011 
ishte 6,949 banorë, ndaj 9,573 banorëve, sa 
kishte në vitin 1948. Nga lëvizja e numrit 
të popullsisë brenda periudhës 1948-1991 
shënon rritje të vazhdueshme, ndërsa nga viti 
1991 e tutje numri i popullsisë së Shtërpcës 
shënon ngecje dhe rënie. Shtërpca ka gjithsej 
16 vendbanime të vendosura kryesisht në 
lugina dhe tarraca lumore, përgjatë shpateve 
të maleve. Në aspektin morfologjik i takojnë 
tipit të grumbulluar, por ka edhe të tipit 
të shpërndarë sipas lagjeve. Në aspektin 
ekonomik është komunë agraro-blegtorale. 
Degë gjithnjë e më e rëndësishme ekonomike 
po bëhet turizmi. (Hasim Kryeziu)

SHTIMI NATYRoR. Paraqet raportin në mes 
të lindshmërisë (natalitetit) dhe vdekshmërisë 
(mortalitetit). Shprehet me promil. Kur shkalla 
e lindshmërisë është më e lartë se shkalla e 
vdekshmërisë, atëherë kemi shtim natyror të 
popullsisë. Kur vdekshmëria dhe lindshmëria 
kanë shkallë të barabartë, atëherë kemi ngecje 
në shtimin e popullsisë, e kur vdekshmëria është 
më e lartë se lindshmëria, atëherë kemi regres 
apo zvogëlim të popullsisë. Kosova, ndonëse në 
rrethana të vështira historike, politike, sociale 
dhe ekonomike, vazhdimisht ka shënuar shtim 
natyror pozitiv. Në disa periudha kohore, kur 
zvogëlohet dukshëm shkalla e vdekshmërisë, 
ndërsa shkalla e lindshmërisë mbetet e lartë, 
reflektohet në shkallë mjaft të lartë të shtimit 
natyror. Pas viteve ‘60 e deri në fund të shekullit 
të kaluar, Kosova ka shënuar shkallë të shtimit 
natyror mbi 30 promilë. Sipas vlerësimit të 
Agjencisë Statistikore të Kosovës gjatë vitit 
2013 në Kosovë kanë lindur 29,327 banorë, 
ndërsa kanë vdekur 7,315 banorë. Së këndejmi, 
shtimi natyror është 22,012 banorë, apo rreth 
12 promilë. (Hazer Dana)

SHTIMJA. Qytezë dhe qendër e komunës 
me të njëjtin emër. Ndodhet rreth 30 km larg 
Prishtinës dhe po aq larg Prizrenit. Shtrihet 
përgjatë rrugëve kryesore Prishtinë-Prizren 
dhe Ferizaj-Prizren. Territori i qytezës ka 
sipërfaqe prej 12.4 km². Qyteza e Shtimes 

nga aspekti administrativ është e ndarë në dy 
bashkësi lokale që përfshin zonat I, II, III, IV, V, 
fshatrat: Davidovc, Belincë, Reçak dhe Zborc. 
Si vendbanim përmendet në disa dokumente të 
shkruara që nga shekulli XIV. Gjatë periudhave 
të ndryshme historike e hasim me emrin 
Istimije, Shtimnja, Shtimlje dhe Shtimje. Me 
emrin Shtimja është regjistruar në sallnamet e 
vilajetit të Kosovës (1893, 1896 dhe 1900). Në 
fund të shekullit XIX kishte 30 shtëpi shqiptare, 
30 serbe dhe 40 rome. Sipas regjistrimit të vitit 
1948 kishte 2,003 banorë, ndërsa në vitin 2011 
kishte 7,255 banorë. Shtimja është qendër 
komunale, ku gravitojnë 23 vendbanime 
përreth, ka administratën komunale, qendrën 
e mjekësisë familjare, spitalin rehabilitues, 
shkollën fillore dhe të mesme, shtëpinë e 
kulturës, bibliotekën e qytetit etj. Veprimtaritë 
kryesore ekonomike janë: zejtaria, tregtia, 
bujqësia, pemëtaria, ndërmarrjet e vogla, 
eksploatimi i gurit për ndërtimtari etj. (Shpend 
Agaj) 

SHTIMJA (komuna). Komunë në pjesën 
qendrore të Kosovës. Kufizohet me komunën 
e Ferizajt, Lipjanit dhe Suharekës. Ka pozitë 
të volitshme gjeografike, meqenëse nëpër 
territorin e saj kalojnë vijat e rëndësishme 
të qarkullimit rrugor Prizren-Prishtinë dhe 
Prizren-Ferizaj- Shkup. Sipërfaqja e komunës 
është 134 km², me 23 vendbanime, përfshirë 
edhe qytezën e Shtimes. Territori i komunës 
ishte i banuar që herët. Në dokumentet 
mesjetare ajo për herë të parë përmendet në 
vitin 1326, kur Stefan Deçani nga oborri i 
tij mbretëror në Shtime lëshon diploma për 
dubrovnikasit “in laco disto Stimni”. Gjatë vitit 
1810 këtu zhvillohet beteja kundër forcave 
osmane, të drejtuara nga Dervish Pasha. Para 

se të fitonte rolin e komunës, ishte bashkësi 
lokale në kuadër të komunës së Ferizajt. 
Statusin e komunës e fitoi në vitin 1988. Sipas 
regjistrimit të parë (1988), komuna kishte 
25,300 banorë, ndaj 27,300 banorë sa ka tani 
(2011), me dendësinë e banimit prej 203 b/
km². Është komunë tipike agrare. Popullsia 
merret me bujqësi, blegtori, pylltari, bletari, 
zeje të ndryshme dhe tregti. (Shpend Agaj) 

SHTIMJA Ahmet (1887-1923). Veprimtar i  
lëvizjes kombëtare në fillim të shekullit XX. 
Ahmet Mulla Syla, i njohur në popull si Ahmet 
Shtimja, lindi në Shtime dhe u shkollua në 
Prizren. Ishte nënprefekt në Ferizaj (1906-
1908) dhe njëri ndër organizatorët e Kuvendit 
të Ferizajt (1908). Mori pjesë në kryengritjen e 
përgjithshme antiosmane të vitit 1912. Mbante 
lidhje dhe bashkëpunoi me Hasan Prishtinën. 
Në periudhën 1916-1918 ishte kryetar komune 
në Shtime. Më 1919 u zgjodh anëtar i kryesisë 
së partisë “Xhemieti”. Më 1921 u zgjodh sërish 
kryetar komune në Shtime. Në vitin 1923, në 
takimin në Shkup të kryeministrit të Mbretërisë 
Serbe-Kroate-Sllovene, Nikolla Pashiq, me 
kryetarët e komunave, A. Shtimja kërkoi që 
xhandarmëria dhe rojet e pyjeve të jenë në 
përpjestim me popullsinë, administrata të ketë 
nëpunës shqiptarë, si dhe hapjen e shkollave 
shqipe. Këto kërkesa bënë që në Ferizaj të pritej 
me miting. Pas disa ditësh, në një aksion të 
kurdisur në Grykën e Topillës, xhandarmëria 
serbe e vrau bashkë me truprojën e tij. (Liman 
Rushiti)

SHToKAVISHTJA. Është një ndër tri dialektet 
themelore të gjuhës serbe, si edhe kajkavishtja 
dhe çakavishtja. Flitet në Republikën e Serbisë, 
në Bosnjë dhe Hercegovinë, në Mal të Zi dhe në 
një pjesë të madhe të Kroacisë. Shtokavishten e 
gjejmë edhe në pjesë të tjera jashtë kufijve të 
këtyre shteteve. Në të kaluarën shtokavishtja 
nuk është shtrirë në një territor kaq të madh, 
por territori i saj është zgjeruar për shkak të 
rrethanave të ndryshme historike, në dëm të dy 
dialekteve të tjera. Emërtimin shtokavishte e ka 
marrë sipas formës së përemrit lidhor-pyetës 
për sende, në shtokavishte što, në çakavishte ča 
dhe në kajkavishte kaj. Shtokavishtja zakonisht 
ndahet sipas reflekseve themelore të tingullit të 
vjetër jat (Ѣ), i cili në shkrimin latin shënohet 
me shkronjën ĕ. (Naile Mala-Imami) 

SHTUFI Kristë (1974-). Mësimdhënës i filo-
zofisë në Universitetin e Prishtinës. Lindi në 
fshatin Shpinadi të Prizrenit. Shkollimin fillor 
e mbaroi në Velezhë, Prizren, kurse gjimnazin 
klasik në Shkup dhe në Suboticë (1993). Stu-
dimet e filozofisë i filloi në Fakultetin e Teo-
logjisë në Zagreb, më pas i vazhdoi studimet 
e teologjisë katolike në Universitetin e Gracit 
në Austri. Më 1995 i filloi studimet e filozofisë 
shekullare me kombinim lëndësh, e më 2001 
magjistroi nga fusha e filozofisë. Nga viti 2002 
deri 2004 punoi asistent për hulumtime në 
departamentin e filozofisë në Universitetin e 
Gracit. Ndërkohë zgjidhet në departamentin e 
filozofisë të Universitetit të Prishtinës si bashkë- 
punëtor i jashtëm, ndërsa nga viti 2007 bëhet 
mësimdhënës i rregullt për disa lëndë: logjikë 
simbolike, filozofi e shkencës, filozofi anali-
tike, filozofi e mesjetës dhe e renesancës etj. Në 
vitin 1999 K. Shtufi themeloi revistën “Fryma 
e filozofisë” dhe për tri vjet ishte kryeredaktor 
i saj. Përktheu disa vepra filozofike nga gjer-
manishtja dhe anglishtja. (Valon Leci)

SHTUPeLI. Fshat në komunën e Klinës, 6 km 
në verilindje të saj. Shtrihet në lartësi mesatare 
mbidetare 500 m. Përmendet si vendbanim në 
disa dokumente mesjetare. Me emrin Shtupel 
e Shtupal përmendet në defterin turk të 
sanxhakut të Shkodrës. Në vitin 2011 Shtupeli 
kishte 771 banorë, ndaj 631 banorëve në vitin 
1948. Është vendbanim i tipit të shpërndarë. 
Popullsia merret me bujqësi ekstensive, tregti 
etj. Është bashkësi lokale, në të cilën gravitojnë 
vendbanimet: Shtupel, Kërrnicë, Grabc dhe 
Binxhë. Nga objektet e standardit shoqëror ka 
shkollën 9-vjeçare, stacionin shëndetësor, disa 
njësi tregtare etj. (Ferim Gashi) 

SHUFLAJ (Šufflay) Milan (1879-1931). His- 
toriani kroat, albanolog. Lindi në Lepoglavë 
të Kroacisë. Shkollën fillore e mbaroi në 
vendlindje, ndërsa gjimnazin klasik në Za-

greb. Studioi shkencat 
shoqërore në Univer-
sitetin e Zagrebit. U 
doktorua në vitin 1901. 
Deri në vitin 1908 punoi 
si asistent në Muzeun 
Nacional në Budapest. 
Më pas në Vjenë u 
specializua për paleo-
grafi latine, diplomaci,  MILAN SHUFLAJ

kronologji dhe notariat. Më 1908 filloi të 
punonte në Universitetin e Zagrebit dhe më 
1912 u zgjodh profesor i historinë mesjetare në 
këtë universitet. Nga viti 1904 nisi të merrej in-
tensivisht me historinë shqiptare të periudhës 
së mesjetës. Disa vjet pas botimit të dy vëlli-
meve të veprës “Akte dhe diploma që ilustrojnë 
çështjen e Shqipërisë mesjetare” (1913, 1918), 
që e kishte përgatitur për shtyp së bashku me 
K. Jireček-un dhe L. Thallóczy, Akademia e 
Shkencave e Austrisë i propozoi Shuflajt ta 
vazhdonte vjeljen e lëndës arkivore dhe t‘i për-
gatiste për botim vëllimet III-V të kësaj vepre. 
Kjo iniciativë u përkrah edhe nga qeveria e 
Mbretërisë Shqiptare. Ndërkohë, anëtarët e or-
ganizatës “Jugosllavia e re”, e cila vepronte në 
Zagreb si dorë e zgjatur e regjimit serb, e pritën 
Shuflajn para shtëpisë së tij në mbrëmjen e 18 
shkurtit të vitit 1931 dhe ia thyen kafkën me 
çekan. Vrasësit hynë edhe në banesë dhe e 
rrëmbyen dorëshkrimin e gatshëm për botim 
të vëllimit III të ”Codex diplomaticus regni 
Dalmatiae, Croatiae et Slavoniae“. Vdiq një ditë 
më vonë dhe u varros në varrezat Mirogoj të 
Zagrebit. Shuflaj është autor i shumë veprave 
për Shqipërinë dhe shqiptarët: “Biologjia e po-
pullit të shqiptarëve” (München, 1916.); “Gjen-
dja e kishave në Shqipërinë paraturke” (Zagreb 
1915, Budapesht, 1916); “Qytete dhe kështjella 
të Shqipërisë, kryesisht gjatë mesjetës” (Vjenë-
Leipzig, 1924.); “Serbët dhe Shqiptarët, simbio-
za e tyre në mesjetë“ (Beograd-Lubjanë, 1925, 
Tiranë 1926), romani historik në tri pjesë, 
“Kostadin Balsha “ (Zagreb, 1920), që u botua 
me pseudonimin Alba Limi. (Skënder Gashi)

SHUKRIU Ali (1919-2005). Funksionar i lar- 
të komunist në Kosovë, pjesëmarrës i Luftës 
Nacionalçlirimtare. Lindi në Mitrovicë. Më-
simet fillore dhe të mesme i kreu në Mitrovicë, 
ndërkaq e studioi mjekësinë në Universitetin 
e Beogradit para Luftës së Dytë Botërore. Iu 
bashkëngjit lëvizjes komuniste jugosllave në 
vitin 1939. Gjatë Luftës së Dytë Botërore u 
angazhua në organizimin dhe në përhapjen 
e ideve komuniste dhe të luftës antifashiste 
sidomos te popullsia shqiptare e Mitrovicës dhe 
rrethinës. Ishte caktuar delegat në Konferencën 
e Bujanit, por nuk mori pjesë për shkak të 
rrethanave të luftës. Pas luftës ishte prokuror 
publik në Prishtinë (1945), ku u dallua për 
dënime të rënda ndaj kundërshtarëve politikë. 
Më pas kreu Shkollën e lartë politike “Gjuro 

Gjakoviq” dhe më vonë ushtroi funksione të 
larta në pushtetin krahinor dhe qendror të ish-
Jugosllavisë. Ishte nënkryetar dhe më pastaj 
kryetar i Këshillit Ekzekutiv të Kosovës. Gjatë 
viteve 1981-1982 ishte kryetar i Kryesisë të KSA 
Kosovës. Pas vitit 1981 u dallua për diskursin 
e ashpër antishqiptar dhe në mbështetje të 
nacionalzimit serb. Vdiq në Beograd. (Mrika 
Limani)

SHUKRIU edi (1950-). Arkeologe, shkri-
mtare, profesore universiteti, anëtare korres-
pondente e Akademisë së Shkencave dhe të 
Arteve të Kosovës. Lindi në Prizren, ku kreu  

shkollimin themelor, 
ndërsa studimet për 
arkeologji i mbaroi në 
Universitetin e Beogra-
dit (1972). Doktoroi në 
Universitetin e Prishti-
nës (UP) (1990). Për 
shumë vjet në UP ligjëroi 
arkeologjinë, historinë e 
lindjes së lashtë e anti-

kën dhe menaxhimin e trashëgimisë kulturore. 
Në periudhën 1974-1979 punoi në Muzeun e 
Kosovës. Përgjatë viteve 2009-2012 ishte kry-
etare e Këshillit të Kosovës për Trashëgimi 
Kulturore. Përveç punës shkencore në fushën 
e arkeologjisë, u mor edhe me letërsi. Për per-
feksionim profesional bëri vizita studimore 
në Universitetin e Harvardit dhe në Univer-
sitetin Iowa (SHBA). U angazhua në fushën e 
arkeologjisë, duke themeluar më 1986 grupin 
e arkeologëve të rinj të UP-së, pastaj organizoi 
ekspedita arkeologjike dhe ekspozita tema-
tike në koleksionin arkeologjik të Fakultetit 
Filozofik, siguroi pjesëmarrje të studentëve në 
hulumtime arkeologjike në Kosovë dhe jashtë 
saj. Menaxhoi dhe udhëhoqi hulumtimet arke-
ologjike në Ulpianë (2006-2010) në kuadër të 
Universitetit Veror të Prishtinës. Bëri ekspedita 
përnjohëse dhe evidentoi një varg lokalitetesh 
arkeologjike, si: Kasterci i Suharekës, Kulina e 
qyteti i Strezovcit te Kamenica, Qyteza e Mad-
he dhe Qyteza e Vogël e Batushës dhe të njëjtat 
të Vlashnjës, pikturimin shkëmbor të Vlash-
njës, Kalanë e Poneshit etj., si dhe mori pjesë 
në takime të shumta ndërkombëtare, shken-
core, politike dhe letrare. Mori pjesë aktive në 
zhvillimet politike të viteve ’90 dhe më pas. 
Ishte njëra nga themelueset e Forumit të Gruas 
të Lidhjes Demokratike të Kosovës (1990) dhe 

EDI SHUKRIU

kryetare e këtij forumi (1995-2000), pastaj de-
putete e zgjedhur e Kuvendit të Kosovës (1992-
1998) dhe deputete në legjislaturën e parë pas 
luftës (2002-2004), ndërsa në vitet 2000-2001 
ishte bashkëdrejtuese e Departamentit të Kul-
turës të UNMIK-ut etj. U angazhua për pjesë-
marrjen e femrës në nivelet e vendimmarrjes 
dhe jetësimin e barazisë gjinore. Nga fusha e 
arkeologjisë dhe historisë botoi librat “Hyjne-
sha Dardane” 2014), “Kisha e Shën Prendës, 
Prizren” (2012), “Kosova antike” (2004, shqip 
dhe anglisht), “Dardania paraurbane” (1996), 
“Gra të shquara shqiptare” (2000) etj., shumë 
artikuj shkencorë dhe libra letrarë, si përm-
bledhjet e poezive: “Sonte zemra ime feston”, 
Gjakim”, “Legjenda e Hasit”, “Përjetësi” etj. dhe 
dramat: “Kthimi i Euridikës, “Lkeni i Hasit” etj. 
(Arben Arifi)

SHUKRIU Muhamed (1926-2010). Studi-
ues dhe aktivist i mbrojtjes së trashëgimisë 
historike dhe kulturore. Lindi në Prizren, ku 
kreu shkollimin fillor dhe të mesëm, ndërsa 

Fakultetin Juridik e për-
fundoi në Universitetin 
e Prishtinës. Gjatë Luftës 
së Dytë Botërore ishte 
partizan në Brigadën VII  
Nacionalçlirimtare të 
Kosovës. Pas lufte punoi 
si referent në Gjykatën e 
Prizrenit. Ishte theme-
lues dhe drejtor i Entit 

për Mbrojtjen e Përmendoreve Kulturore të 
kësaj komune (1967) dhe të Muzeut të Revolu-
cionit të Kombeve dhe të Kombësive të KSA të 
Kosovës. Në vitin 1981, për motive politike, u 
nxor në pension të parakohshëm. Gjatë kohës 
që punoi në Entin e Monumenteve të Prizrenit, 
themeloi Muzeun e Lidhjes Shqiptare të Prizre-
nit, Muzeun Arkeologjik të Rajonit të Prizrenit 
dhe Muzeun e Elektroekonomisë së Kosovës 
po në Prizren, të parin e këtij lloji në rajon. 
Organizoi përnjohje arkeologjike dhe gërmi-
met në Kalanë e Prizrenit (1969), në tumat 
e Romajës (1970), në lokalitetin arkeologjik 
të Vërmicës (1974-1975) etj. Me bashkë- 
punëtorët përpiloi projekte studimore për Ka-
lanë e Prizrenit, Luginën e Drinit të Bardhë 
nga Gjonaj, menaxhoi studimin antropologjik 
të nekropolit mesjetar të Vërmicës, si dhe të 
hapjes së varrit të Y. Prizrenit në Ulqin, për-
fshirë edhe rikonstruktimin e pamjes së tij. 

Pas hulumtimeve shumëvjeçare (1973-1998) 
zbuloi në Podgoricë varrin e Isa Boletinit dhe 
të bashkëluftëtarëve të tij dhe i solli eshtrat në 
Kosovë. Gjithashtu, gjeti varrin e Abdyl Fra-
shërit në Turqi dhe i bëri presion Shqipërisë që 
t’i merrte mbetjet e tij mortore. Në vitin 1991 
ishte njëri prej nismëtarëve të themelimit të 
Shoqatës Gjithëshqiptare për Ruajtjen e Monu-
menteve Kulturore-Historike me seli në Pri-
zren. Pas çlirimit të Kosovës u emërua drejtor 
i Institutit për Mbrojtjen e Monumenteve Kul-
turore të komunës së Prizrenit (1999-2001). Në 
vitin 2001 botoi monografinë “Prizreni i lashtë: 
morfologjia e ecurive për ruajtjen e kulturës 
materiale” (2001). Për veprimtari në fushën e 
trashëgimisë kulturore u dekorua nga presi-
denti i Kosovës me “Medalje të Artë” (2000). 
(Parim Kosova)

SHUNJeVIQ Çedo (Čedo Šunjević) (1930-
2012). Shkrimtar i letërsisë serbe nga Kosova, 
gazetar. Lindi në Dapsiq afër Beranës në Mal 
të Zi. Kreu studimet për histori në Fakultetin 
Filozofik në Shkup. Ishte nga poetët e parë 
të poezisë për fëmijë në gjuhën serbokroate 
në Kosovë. Për shumë vjet punoi si profesor 
në Fakultetin Teknik të Prishtinës. Botoi 
përmbledhje poezish për fëmijë dhe të rritur: 
“Peizazhe, kujtesa dhe pjekuritë” (1969), “Rritja 
nga pragu i vdekjes” (1971), “Shtegut të diellit” 
(1976), “Lulëkuqet” (1982). Mori disa çmime 
në konkurse letrare për poezi dhe prozë dhe për 
kontributin e tij në fushën e krijimtarisë letrare 
për fëmijë. Në gjuhën shqipe u përkthyen vepra 
e tij me poezi për fëmijë: “Dhuratat vjeshtore” 
(1975). (Ismet Markoviq)

SHUPeRKA Partizan (1945-). Ekonomist, 
profesor universiteti. Lindi në Prizren, shkolli-
min fillor dhe të mesmin e mbaroi në vendlind-
je, studimet i filloi në Prishtinë dhe i përfundoi 
në Fakultetin Ekonomik të Universitetit të 
Beogradit (1967). Studimet pasuniversitare i 
përfundoi në vitin 1970, ndërsa doktoratën e 
mbrojti një vit më vonë, me temën “Teknika 
moderne dhe fenomeni i shoqërorizimit”. Në 
Fakultetin Ekonomik të Universitetit të Prishti-
nës filloi punë në vitin 1972 dhe vazhdoi me 
angazhim deri në pensionim, duke ligjëruar 
lëndët ekonomia e industrisë, ekonomia e bu-
jqësisë, teoria e zhvillimit ekonomik dhe sis-
temet ekonomike, teoria dhe politika e zhvi- 
llimit ekonomik etj. P. Shuperka bëri edhe punë 

SHUKRIU

ISHTTVAN SHYC

shkencore me një numër studimesh të botuara 
në të përkohshmet brenda dhe jashtë vendit. 
Për nevojat e studentëve ka përkthyer tekste 
universitare dhe ka kryer detyra me përgjegjë-
si në institucione të ndryshme. Si prodekan i 
Fakultetit Ekonomik ka dhënë një kontribut të 
veçantë në periudhën e okupimit serb dhe në 
organizimin e procesit mësimor jashtë objek-
teve publike. (Ramiz Livoreka) 

SHURdHANI Ismet (1942-). Gjyqtar i fut-
bollit. Lindi në Kaçanik. Karrierën sportive 
e nisi që në moshë të re, si portier në KF 
“Lepenci” të Kaçanikut. Në vitin 1969 dha 
provimin për gjyqtar fillestar, kur ende ishte 
futbollist aktiv. Në vitin 1974 mori titullin e 
gjyqtarit të kategorisë së dytë, kurse në vitin 
1977 edhe titullin e gjyqtarit të kategorisë së 
parë. Ishte gjyqtar aktiv i futbollit deri në vitin 
1987. Ka qenë gjyqtar në shumë ndeshje të Ligës 
së parë të ish-Jugosllavisë, por edhe në futbollin 
ndërkombëtar. Për shumë vjet ishte ndër 
drejtuesit e Shoqatës së Gjyqtarëve të Futbollit 
të Kosovës dhe anëtar i komisionit disiplinor në 
Federatën e Futbollit të Kosovës. Me gjyqtarin 
Shinasi Berisha është bashkautor i librit 
“Rregullat e lojës së futbollit”. (Baki Berisha)

SHUSHKA Jusuf (1928-2009). Pedagog, më- 
simdhënës, veprimtar i arsimit. Lindi në 
fshatin Krojmir, komuna e Lipjanit. Shkollën 
fillore e kreu në Shalë (ish-Sedllar), shkollën 
normale në Gjakovë. Studimet për pedagogji 
i vijoi në Universitetin e Beogradit, ndërsa 
diplomoi në degën e pedagogjisë të Fakultetit 
Filozofik në Prishtinë. Fillimisht ishte mësues 
në fshtin Kraishtë të Lipjanit, pastaj profesor në 
Shkollën Normale të Gjakovës, përkatësisht të 
Prishtinës, mësimdhënës dhe drejtor i Shkollës 
së Lartë Pedagogjike të Prishtinës. Kreu edhe 
detyra të tjera në institucionet e arsimit. Ishte 
bashkautor dhe përkthyes i disa teksteve 
mësimore të shkollës fillore. (Hajrullah Koliqi)

SHYC Ishtvan (Istvan Schütz) (1923-2010). 
Albanolog hungarez. Lindi në një fshat ru-
mun në kufi me Hungarinë. Pas Luftës së Dytë 
Botërore u vendos në Hungari, ku vazhdoi stu-

dimet universitare për 
gjuhë dhe letërsi hun-
gareze dhe latine. Men-
jëherë pas përfundimit 
të studimeve, në vitin 
1948, ra në kontakt me 
gjuhën shqipe dhe me 
kulturën shqiptare. Prej 
atij viti ai zhvilloi një 
veprimtari të gjerë mësi-

more e shkencore. Për një kohë të gjatë ishte 
mësimdhënës i gjuhës dhe letërsisë shqipe në 
Universitetin Lorant Etvos në Budapest dhe 
hartoi fjalorin e parë shqip-hungarisht (1953). 
Përveç këtij fjalori të parë, pas një pune prej 
gjysmë shekulli, përfundoi edhe një fjalor tjetër 
shqip-hungarisht, i cili përmban mbi 80,000 
fjalë. Krahas punës leksikografike, botoi edhe 
një gramatikë të shqipes për hungarezë: “Libri i 
gjuhës shqipe” (2002). I. Shyc është marrë siste-
matikisht edhe me çështje të gjuhësisë ballkan-
ike dhe të lidhjeve gjuhësore shqiptaro-ru-
mune. Bëri vëzhgime dhe në fushën e folklorit, 
të etnografisë dhe të besimeve popullore. Ishte 
i njohur dhe si publicist aktiv në mediet hun-
gareze për çështjen e shqiptarëve. Përktheu në 
hungarisht një varg veprash të shkrimtarëve të 
sotëm shqiptarë dhe shprehu mendime vlerë-
suese për letërsinë shqipe. (Kadire Binaj) 

SHYTI Mustafë (1945-1999). Veprimtar, lu- 
ftëtar i Ushtrisë Çlirimtare të Kosovës (UÇK), 
dëshmor. Lindi në fshatin Oshlan të Vushtrrisë. 
Studioi për gjuhë dhe letërsi shqipe në Fakulte-
tin Filozofik të Universitetit të Prishtinës. Ishte 
pjesëmarrës në demonstratat e vitit 1981 dhe 
1988/89. Punoi si mësues në Oshlan nga viti 
1972. Për shkak të pikëpamjeve politike, ishte i 
përndjekur nga organet shtetërore të kohës. Në 
vitin 1998 i bashkohet UÇK-së në Zonën Op-
erative të Shalës. Mori pjesë aktivisht në mobi-
lizimin e vullnetarëve. Ra në front të luftës më 
24 shtator 1998. Po atë vit botoi përmbledhjen 
me poezi “Dallgë jete”, ndërsa pas vdekjes iu 
botua vepra “Pranverë gjaku” (2001). Për ve-
primtarinë e tij patriotike nga institucionet e 
Kosovës iu ndanë mirënjohje dhe dekorata të 
shumta. (Sabit Syla)

SHYTI





TABULA PeUTINGeRIANA. Hartë e rrjetit 
të rrugëve të Perandorisë Romake, e cila mbu-
lonte Europën, Afrikën Veriore dhe një pjesë të 
Azisë (Lindjen e Mesme, Persinë dhe Indinë). 
Harta e Peuntingerit është një nga burimet më 
të çmuara të periudhës antike. Hyn në grupin 
e tabelave grafike (tabula picta). E përpiluar në 
shek. IV dhe e bazuar në një traditë të pasur të 
hartografisë romake, pasqyron gjendjen e kësaj 
periudhe, ku janë paraqitur një varg të itinera-
reve, të vendbanimeve, të liqeneve, lumenjve, 
maleve, si dhe distancat në milje në mes të sta-
cioneve rrugore. Harta u zbulua në shek. XV 
nga humanisti Konrad Keltis (1459-1508) dhe 
iu dorëzua Konrad Peutingerit (1459-1508), 
andaj e mban emrin Harta e Peuntingerit. 
Segmenti i shtatë i hartës  pasqyron Ballkanin 
Perëndimor, përfshirë rrugën Lissus-Naissu, 
ku gjenden emrat e stacioneve rrugore si Nais-
so, Ad Herculem, Hammeo, Ad Fines, Vinde-
nis, Viciano, Theranda, Gabuleo etj. Në të gjen-
den dhe emrat e qyteteve të territorit ilir, si: 
Apollonia, Durrësi, Lisi, Aulona, Skodra, Had-
rianopoli etj. Harta dëshmon integrimin edhe 
të territoreve ilire në infrastrukturën rrugore 
romake. Ruhet në Bibliotekën Nacionale të 
Vjenës. (Arben Hajdari)

TAFAJ Skender (1948-2017). Aktor. Lindi në 
Isniq të Deçanit. Studimet e aktrimit i kreu 
në Shkollën e Lartë Pedagogjike në Prishtinë. 
Në Teatrin Krahinor të Kosovës u inkuadrua 
më 1969. Luajti role me rëndësi në shumë 
shfaqje të këtij teatri. Personazhet e tij skenike 
shquheshin nga një ekspresion i rrallë. Disa 
nga këto shfaqje ishin: “Revizori”, “Miza në 
vesh”, “Hotel kashta”, “Makbethi”, “Një nuse për 
Stasin”, “Trungu ilir”, “Hamleti”, “Gof ”, “Vërbimi 
i Samsonit”, “Varri i qyqes”, “Shënimet e Gjon 
Nikollë Kazazit”, “Zogu i diellit”, “Konfiteori”, 

“Princi i hijeve”, “Ventrusët” dhe “Beselam 
pse më flijojnë”, “Vdekja më vjen prej syve të 
tillë” etj. Në vitin 1988, si i përndjekur politik, 
u largua nga Kosova dhe u vendos në Zvicër. 
(Selman Jusufi) 

TAFALLARI Berat (1984-). Bariton. Lindi në 
Prizren, ku kreu Shkollën e Mesme të Muzikës. 
Kreu studimet për solokëndim në Fakultetin 
e Arteve në Prishtinë, ndërsa ato pasuniver-
sitare në Konsevatorin e Vjenës, me reper-
tor operistik. Në vitet 2002-2005 ishte solist 
në koncertet e Filarmonisë së Kosovës, pastaj 
me Orkestrën Mbretërore Vjeneze (2007), 
Event Partner Austria-Opera al Dente, Vjenë 
(2008-2013), me repertor rolesh operistike, 
si: Dulcamara (“L’elisir d’amore”), Figaro (“Le 
Nozze di Figaro”) e Papageno (“Die Zauber-
flöte”), Don Giovanni (“Don Giovanni”), Gi-
uliermo (“Cosi fan Tutte”), Alfio (“Cavalleria 
Rusticana”), Marcello (“La Boheme”), Enrico 
(“Lucia di Lammemoor”), Malaresta (“Don 
Pasquale”), Falke (“Die Fledermaus”), Moruc-
cio (“Tiefland”). Pas diplomimit fitoi bursën 
për të vazhduar në drejtimin e Operës në 
“Prayner Konservatorium”si dhe iu mundësua 
të vazhdojë përvojën me dirigjentin M. Cen-
cic pranë Operës Shtetërore Austriake (‘Wie-
ner Staatsoper’) dhe me regjisoren-këngëtaren 
operistike Margarita Kyriaki-Wagner. Është 
bashkëthemelues i Ansamblit vokal të mesh-
kujve “Okteti”. Punon pedagog i këndimit në 
shkollën “Asocation Loyla Gymnasium”. (Arni-
sa Rexhepi)

TAFARSHIKU Hysri (1944-2008). Mjek, 
internist, endokrinolog, mësimdhënës univer-
sitar. Lindi në Gjakovë, shkollën fillore dhe 
gjimnazin i kreu në vendlindje, u diplomua 
në Fakultetin e Mjekësisë në Beograd (1970), 

ku gjithashtu kreu edhe specializimin. Mbrojti 
disertacionin e doktoratës në Fakultetin e 
Mjekësisë në Prishtinë. Punoi në Spitalin e 
Përgjithshëm në Prishtinë, ndërsa më 1976 
u zgjodh asistent i lëndës mjekësia interne 
në Fakultetin e Mjekësisë të Universitetit të 
Prishtinës, ku arriti titullin profesor inordinar 
i kësaj lënde. Mori pjesë në shumë kongrese e 
simpoziume dhe publikoi një sërë punimesh 
shkencore, si autor dhe bashkautor. (Ahmet 
Brovina)

TAFARSHIKU Sadik (1912-1997). Atdhetar 
arsimdashës. Lindi në Gjakovë, ku kreu 
shkollën fillore dhe një shkollë të ulët tregtare. 
Veprimtarinë atdhetare e filloi në vitin 1924, në 
shoqërinë kulturore ilegale “Agimi” në Gjakovë. 
Ndërkohë, fillon të shpërndajë ilegalisht edhe 
libra shqip, të sjellë nga Shqipëria. U lidh me 
shoqatën “Gajret” të Sarajevës dhe formoi 
degën e saj në Gjakovë (1936). Më pas, në vitin 
1941, përfshihet në lëvizjen antifashiste, për çka 
edhe u burgos. U njoh me shumë figura politike 
të Luftës Antifashiste në trevat shqiptare. Pas 
Luftës së Dytë Botërore u mor me veprimtari 
të ndryshme shoqërore. Për shkak të qëndrimit 
kritik ndaj politikës serbe në Kosovë, u dënua 
me burg. Pas lirimit nga burgu u vendos në 
Ferizaj, ku filloi të merrej me shitjen e librave. 
Si shitës ambulant i librave përhapi librin shqip 
në të gjitha qytetet dhe në qindra fshatra anë e 
kënd Kosovës. S. Tafarshiku ishte protagonist 
ose dëshmitar i shumë ngjarjeve historike të 
kohës. (Hajrullah Koliqi) 

TAHA Haki (1913-1945). Mësues, i dyshuar si 
atentator i Miladin Popoviqit. Lindi në Gjakovë. 
Shkollën fillore e nisi në vendlindje dhe e kreu 
në Krumë të Hasit në Shqipëri, gjimnazin e 
ulët në Shkodër, ndërsa Shkollën Normale në 
Elbasan (1939). Në vitin 1941, pas kapitullimit 
të Mbretërisë së Jugosllavisë u kthye në Kosovë 
me grupin e parë të mësuesve. Ndonëse 
antifashist nga bindja, nuk iu bashkua Lëvizjes 
Nacionalçlirimtare, për arsye se nuk i besonte 
bashkëpunimit me serbët e malazezët. Punoi 
si mësues. Në vitin 1942 organizoi të rinjtë e 
Gjakovës që kryeministrin Mustafa Kruja ta 
pritnin me flamur kombëtar pa shenjat fashiste 
dhe të kërkonin prej tij që në Gjakovë të hapej 
shkolla normale e jo shkolla tregtare, siç kishte 
vendosur qeveria e tij. Pas këtyre kërkesave 
publike, pranë Institutit Tregtar në Gjakovë 

u hap edhe dega e shkollës normale. Pas një 
kohe u sëmur rëndë dhe mbeti në shtrat deri 
në ditët kur mori rrugën për në Prishtinë, ku u 
vra nga njësitet e OZN-ës në mars të vitit 1945, 
si i dyshuar se kishte bërë atentat në sekretarin 
e Komitetit Krahinor të PKJ-së për Kosovë, 
Miladin Popoviqin. (Haki Kasumi)

TAHIRI Abdullah (1956-1999). Veprimtar  
politik, nismëtar i parë për organizimin e 
Ushtrisë Çlirimtare të Kosovës (UÇK) për 
Anamoravë, dëshmor. Lindi në fshatin Mali-
shevë të Gjilanit. Kreu gjimnazin në Gjilan, 
më pas vazhdoi studimet në Fakultetin e Bu-
jqësisë të Universitetit të Prishtinës. Ishte një 
ndër organizatorët kryesorë të demonstratave 
të marsit dhe prillit të vitit 1981. Për shkak të 
veprimtarisë së tij, u arrestua dhe u dënua nga 
pushteti i atëhershëm. Me fillimin e luftës së ar-
matosur, u angazhua për organizimin e UÇK-së 
në Gjilan dhe Anamoravë. Në pranverë të vitit 
1998 qëndroi disa herë në Shtabin e Përgjith-
shëm të UÇK-së për t’i bashkërenditur punët 
e organizimit të Zonës Operative të Karadakut. 
Vuri lidhje me Kosovën Lindore dhe organizoi 
rrugët e para të furnizimit me armatim për këtë 
zonë. Për shkak këtij aktiviteti u arrestua dhe 
u dënua me 4 vjet burg. Në maj të vitit 1999 u 
ekzekutua në Burgun e Dubravës, bashkë me 
shumë të burgosur të tjerë shqiptarë. (Shemsi 
Syla)

TAHIRI Bardhyl (1955-). Luftëtar i Ushtrisë 
Çlirimtare të Kosovës (UÇK), oficer karriere. 
Lindi në Ersekë. Në vitin 1974 filloi studimet 
në Shkollën e Lartë të Oficerëve, ndërsa në vitin 
1978 mori gradën oficer i xhenios. Në vitet 1987-
1989 vijoi studimet në Akademinë e Shtabit të 
Përgjithshëm në Tiranë. Në vitin 1992 u gradua 
kolonel dhe u emërua komandant i divizionit 
të xhenios në Ushtrinë Shqiptare. Në vitin 1994 
kaloi oficer në rezervë. Në mars të vitit 1999 
kaloi në Kosovë dhe, pasi mbërriu në malet e 
Berishës (Drenicë), u emërua shef i inxhinierisë 
së Shtabit të Përgjithshëm të UÇK-së. Deri 
në përfundim të luftës në Kosovë qëndroi në 
detyra të ndryshme në këtë Shtab. Në qershor 
të vitit 2001 i bashkëngjitet Ushtrisë Çlirimtare 
Kombëtare në Maqedoni, duke marrë detyrën 
e shefit të shtabit të Brigadës 15 të UÇK-së, me 
qendër në Radushë-Shkup. Me mbarimin e asaj 
lufte u kthye në Tiranë. (Dilaver Goxhaj)

TAFARSHIKU

TAHIRI dibran (1945-). Aktor. Lindi në Mi-
trovicë. Shkollën fillore dhe të mesme i kreu 
në vendlindje. Mbaroi studimet për aktrim 
në Shkollën e Lartë Pedagogjike në Prishtinë. 

Që nga viti 1969 ishte 
anëtar i ansamblit në 
Teatrin Popullor Krahi-
nor në Prishtinë. Luajti 
role të shumta në teatër, 
film dhe televizion. In-
terpretoi gjithashtu edhe 
në disa radiodrama. Në 
Teatrin Popullor Kra-
hinor në Prishtinë lu-

ajti në role kryesore apo dytësore në shfaqjet: 
“Duke pritur Godonë”, “Revizori”, “Hamleti”, 
“Një nuse për Stasin”, “Vegullia”, “Emigrantët”, 
“Fosilet”, “Edipi Mbret”, “Kaligula”, “Filokteti”, 
“Kutia muzikore”, “Golgota”, “Shtetrrethimi”, 
“Makbethi”, “Ushtari i mirë Shvejk”, “Gjenerali 
i ushtrisë së vdekur”, “Sfinga e gjallë”, “Bese-
lam, pse më flijojnë”, “Besa e madhe”, “Genci”, 
“Mizantropi”, “Spiuni”, “Roja e shiut”, “Varri i 
qyqes” “Ahmet Koshutani”, “Confiteori”, “Der-
vishi dhe vdekja”, “Zhvarrimi i Pjetër Bogdanit”, 
“Zhorzh Dandeni”, “Babai”, “Krushqit janë të 
ngrirë”, “Daja Vanja” etj. Pas vitit 1999 e këndej, 
në Teatrin Kombëtar të Kosovës në Prishtinë 
luajti edhe në një sërë shfaqjesh, si: “Shfaqja e 
fundit”, “Fausti III”, “Ëndrra e qenit”, “Korri-
doret e tmerrit”, “Pallati i ëndrrave”, “Rikardi 
III”, “Muzgu i lirisë”, “Hamleti”, “Fluturimi mbi 
folenë e qyqes”, “Makbethi”, etj. Përveç teatrit 
luajti role të rëndësishme edhe në disa filma të 
metrazhit të gjatë: “Si të vdiset”, “Kur pranvera 
vonohet” (1979), “Era dhe Lisi” (1979), “Gjur-
më të bardha” (1980), “Lepuri me pesë këmbë” 
(1982), “Përroi vërshues” (1983), “Pikniku” 
(1986) etj. Luajti gjithashtu edhe në serialet 
televizive: “Një pallto për babain”, “Mahmu-
tovitë dhe Rexhepovitë”, “Pa pengesa”, “Jeta e 
një toke”, “Familja moderne”, “Brenda drejtë-
sisë”, “Atje ku nuk lind dielli” etj. U nderua me 
mirënjohje dhe çmime të ndryshme, përfshirë 
edhe Çmimin Kombëtar për Vepër Jetësore 
nga Ministria e Kulturës (2012). (Bekim Lumi)

TAHIRI edita (1956-). Politikane. Lindi në  
Prizren, ku kreu shkollimin fillor dhe të 
mesëm, ndërkaq studimet i kreu në Fakultetin 
e Elektroteknikës në Universitetin e Prishti-
nës. Më 1983 kreu studimet postdiplomike në 
fushën e telekomunikacionit digjital në Essek 

të Britanisë së Madhe, 
ndërsa më 2002 mbaroi 
studimet pasuniversita-
re në Universitetin e 
Harvardit për qeverisje 
dhe administrim publik. 
Ishte e përfshirë edhe në 
programe të ndryshme 
studimi, kurse doktoroi 
në shkencat politike me 

tezën e doktoratës “Shtetndërtimet ndërkom-
bëtare në rrethanat e sovranitetit të papërcak-
tuar”. Ishte anëtare e kryesisë së Lidhjes De-
mokratike të Kosovës (1991-1998), deputete 
e Kuvendit të Kosovës (2001-2004), pjesëmar-
rëse në Konferencën e Londrës (1992) dhe në 
Konferencën e Rambujesë (1999), si dhe pjesë 
e ekipeve për negociata me Serbinë, G15 dhe 
G5. Më 2004 themeloi partinë politike Alterna-
tiva Demokratike e Kosovës dhe, si kryetare e 
saj, mori pjesë në parlament në zgjedhjet e vitit 
2007. Ishte zëvendëskryeministre, ministre 
e Administratës Publike, kurse së fundi ishte 
ministre për negociatat me palën serbe në dia-
logun e Brukselit. Botoi disa monografi, nga të 
cilat veçohen: “Konferenca e Rambujesë: pro-
cesi negociator dhe dokumentet” (2001), “Pa-
varësia e Kosovës faktor stabiliteti për Europën 
Juglindore” (2001), “Pavarësia e Kosovës-kon-
tribut për stabilitetin e rajonit” (2002) etj. (Os-
man Ismaili)

TAHIRI Ramush (1954). Gazetar. Lindi në 
Ferizaj. Shkollën fillore dhe gjimnazin i kreu në 
Ferizaj, ndërsa Fakultetin e Shkencave Politike 
në Universitetin e Zagrebit. Punoi gazetar në 
të përditshmen “Rilindja” nga viti 1983 deri 
më 1991. Në fillim të viteve ’90 u përfshi në 
zhvillimet politike të asaj kohe, në kuadër të 
Partisë Shqiptare Demokristiane. Në vitet 
1991-92 ishte zëvendëskryeministër i Qeverisë 
së Republikës së Kosovës në emigrim, ndërsa 
më vonë redaktor i botimit në Tiranë të gazetës 
“Rilindja” (1995-1999). Gjatë viteve 2000-2002 
vazhdoi të punonte në gazetën “Rilindja”, ku 
shkroi analiza politike dhe shkrime të tjera 
publicistike. Në periudhën 2003-2006 ishte 
këshilltar politik i Kryetarit të Kuvendit të 
Kosovës, më pas drejtor politik për çështjet 
rajonale në Ministrinë e Punëve të Jashtme të 
Kosovës dhe nga viti 2011 këshilltar politik i 
Presidentes së Kosovës deri në përfundim të 
mandatit. (Besim Abazi)

DIBRAN TAHIRI

EDITA TAHIRI

TAHIRSYLAJ Sylë (1949). Fizikan, meteoro-
log, profesor universiteti. Lindi në fshatin Is-
niq, ku kreu shkollën fillore, ndërsa Shkollën e 
Mesme Teknike, drejtimin e makinerisë, e kreu 

në Prishtinë (1968). Stu-
dimet për fizikë i kreu në 
Fakultetin e Shkencave 
Matematike-Natyrore 
(FSHMN) të Univer-
sitetit të Prishtinës (UP) 
në vitin 1977. Studimet 
pasuniversitare i filloi 
në Fakultetin e Fizikës 
Teknike të Universitetit 

të Beogradit, por i përfundoi për fizikë në 
Fakultetin e Shkencave të Natyrës në Univer-
sitetin e Tiranës në vitin 1993. Tezën e dok-
toratës e mbrojti në të njëjtin universitet, nga 
fusha e fizikës së atmosferës - meteorologjisë 
(1996). Zgjidhet docent në Fakultetin e Bujqë-
sisë të UP-së (1997). Ka qenë drejtor i Institutit 
Hidrometeorologjik të Kosovës (1999-2013), 
si dhe përfaqësues i parë nga Kosova në Or-
ganizatën Botërore të Meteorologjisë (WMO). 
Është autor dhe bashkautor i disa punimeve 
shkencore të botuara në botën e jashtme dhe 
në vend. Ka botuar tekste për shkolla të mesme. 
(Rexhep Gashi) 

TAKIMeT e PoeTeSHAVe, VUSHTRRI. 
Manifestim letrar i femrave krijueseve, që tash 
mban emrin Festivali i poezisë “Takimet e 
Poeteshave Shqiptare”. Takimet kanë filluar të 

mbahen për nder të Ditës Ndërkombëtare të 
Gruas, më 8 mars të vitit 1979. Në kuadër të 
këtij manifestimi janë mbajtur edhe tribunat 
letrare dhe diskutime për letërsinë dhe është 
dhënë çmimi për poezinë më të mirë të lexuar 

në manifestim. Takimet janë mbajtur në 
vazhdimësi, me qëllim të nxitjes së krijimtarisë 
letrare të femrave kosovare dhe të afirmimit të 
femrave poete. Pas luftës së Kosovës (1999), 
kjo veprimtari mori emrin Festivali i poezisë 
“Takimet e Poeteshave Shqiptare” dhe në 
kuadër të tij shpallet konkursi për poezi të 
femrave poete nga mbarë hapësira shqiptare 
dhe diaspora. (Ragip Sylaj)

TAKIMeT LeTRARe “AZeM SHKReLI”, 
PeJË. Manifestim kulturor dhe letrar me seli 
në Pejë, i themeluar në vitin 2002, në nderim 
të poetit Azem Shkreli (1938-1997). Ka për që-
llim të nxisë krijimtarinë letrare, promovimin 
e vlerave në ambientin kulturor të Pejës dhe në 
Kosovë. Në këtë veprimtari letrare, përveç tri-
bunës letrare, orës letrare, jepen edhe çmime 
për vlerat e prezantuara në takime, përkatësisht 
çmimi “Takimet letrare A. Shkreli” dhe çmimi 
“Bulëzat”. Manifestimi organizohet nga drejto-
ria komunale për kulturë e komunës së Pejës, e 
mbështetur nga Ministria e Kulturës. Manife-
stimi mbahet në muajin maj. (Ragip Sylaj)

TAKVIMI-KALeNdARI, PRISHTINË. Pub- 
likim vjetor islam, kalendar, revistë fetare 
dhe kulturore. U themelua në Prishtinë më 
1970 nga Shoqata e Ulemave të Republikës së 
Serbisë. Është publikimi i parë islam në gjuhën 
shqipe, që jep kalendarin vjetor për kohët e 
namazit, agjërimin e Ramazanit dhe shënimin 
e festave islame për territorin e Kosovës. 
Takvimi në fillim të daljes së tij më tepër kishte 
karakterin e kalendarit islam, ndërsa me vonë, 
përveç këtij segmenti, rëndësi iu kushtua edhe 
botimit të artikujve për njohuritë bazike të fesë 
islame, me çka krijohet edhe pjesa tematike, në 
të cilin kanë kontribuar penat më të shquar të 
islamologjisë në Kosovë. Në dekadën e fundit, 
Takvimi, përveç temave fetare, ka ofruar për 
lexuesin edhe tema nga kultura, historia dhe 
trashëgimia. Autori i pjesës kalendarike që 
nga fillim i botimit e deri tash është Hajrullah 
efendi Hoxha. Takvimi është botimi më po-
pullor dhe më i përhapur dhe me tirazhin më 
të madh në Kosovë. Deri më 1997 Takvimi 
është botuar nga Shoqata e Ulemave, ndërsa 
më pas është botuar nga Kryesia e Bashkësisë 
Islame të Kosovës. (Hajrullah Hoxha)

TALJAVINI Karlo (Carlo Tagliavini) (1903- 
1982). Gjuhëtar italian, romanist, albanolog 

TAKIMET E POETESHAVE, VUSHTRRI

SYLË TAHIRSYLAJ

e ballkanolog. Vijues i veprës albanologjike së 
Majerit (Meyer), Pedersenit dhe Joklit, Talja-
vini qe një personalitet i veçantë i shkencave 
gjuhësore. Ishte profesor në Universitetin e 
Padovës, ku mbajti për shumë vjet ligjërata të 
rregullta për gjuhën dhe letërsinë shqipe dhe, 
më 1936, themeloi katedrën e gjuhës dhe të 
letërsisë shqipe në këtë universitet. Botoi stu-
dime dhe artikuj për çështje të dialektologjisë, 
të leksikologjisë historike, të historisë së gjuhës 
shqipe dhe të gjuhësisë shqiptare. Shkroi vësh-
trime të përgjithshme për shqipen në encik-
lopedi, përmbledhje e vepra të ndryshme. Dhe 
mbajti për disa vjet (nga 1941) rubrikën bib-
liografike për albanologjinë dhe ballkanistikën 
në publikimin “Indogermanisches Jahrbuch”. 
Me veprën “Shqipja e Dalmacisë” (L’albanese 
di Dalmazia, Firence 1937) dha ndihmesë për 
njohjen e së folmes shqipe të Borgo Ericos 
(Arbneshit) afër Zarës. Në punimin “Shtresëzi-
mi i leksikut të shqipes. Elementet indoeuro-
piane” (Stratificazzione del lessico Albanese. 
Elementi indoeuropei, Bolonjë 1965), pjesë e 
kursit të tij universitar për gjuhën shqipe, dha 
ndihmesa edhe për studimet etimologjike në 
fushë të shqipes, duke vënë në dukje përfun-
dimet e arritura në periudhën pas botimit të 
“Fjalorit etimologjik” të Gustav Majerit. Har-
toi një monografi dialektologjike “Të folmet 
shqipe të tipit të gegërishtes lindore (Dardania 
dhe Maqedonia Veriperëndimore)” (Le parlate 
albanesi di tipo Ghego orientale (Dardania e 
Macedonia nord orientale), Romë, 1942), në 
të cilën dha edhe disa tipare të përgjithshme të 
të folmeve të Kosovës dhe të Maqedonisë. Vep-
rimtaria shkencore romanisitike e K. Taljavinit 
është mjaft e gjerë, përfshin dhe “Gramatikë e 
rumanishtes” (Rumänisches Lesebuch, 1923), 
“Gramatikë elementare e gjuhës portugeze” 
(1938), “Dialekt i Livinallongo” (1942), “El-
ementet e fonetikës dhe morfologjisë histor-
ike të latinishtes” (1962.), “Hyrje në gjuhësi” 
(1969, 1970); “Panorama e historisë së gjuhë-
sisë”; “Origjina e gjuhëve romane” (1972) etj. 
(Mensur Vokrri)

TALoÇI Ludvig fon (Ludwig von Thallóczy) 
(1857-1916). Historian austro-hungarez, stu-
diues i historisë së Ballkanit. Lindi në Koshice 
(Sllovaki e sotme). Kreu studimet për histori në 
Universitetin e Budapestit. Në vitin 1879 filloi 
punën në arkivin shtetëror të Hungarisë. U an-
gazhua për studimin e historisë së Bosnjës dhe 

të Shqipërisë, që paraq-
itnin interes politik e 
shtetëror për Perando-
rinë Austro-Hungareze. 
Përgatiti dhe botoi doku- 
mente për Sllavoninë e 
Poshtme, për qytetin Ja-
jce të Bosnjës, për kufijtë 
ushtarakë të Kroacisë 
etj. Së bashku me Milan 

Shuflajn dhe Konstandin Jireçekun shkruan 
dy vëllime të veprës “Aktet dhe diplomat që 
ilustrojnë ngjarjet në Shqipërinë mesjetare” 
(Acta et diplomata Res Albaniae Mediae aeta-
tis illustrantia, Vjenë 1913, 1918). Supozohet 
se ai kishte dizajnuar stemën e Shqipërisë pas 
shpalljes së Pavarësisë. Taloçi kishte publikuar 
se mendimet rreth prejardhjes serbe të Gjergj 
Kastriotit-Skënderbeut janë legjenda. Vdiq ak-
sidentalisht me rastin e kthimit nga varrimi i 
perandorit Franc Jozefi I, kur ishte rrokullisur 
vagoni i trenit me të cilin udhëtonte. (Mu-
hamet Mala)

TALLA Hyzri (1963-1998). Veprimtar, njëri 
nga udhëheqësit e luftës në Zonën e Llapit. Lindi 
në fshatin Letanc të komunës së Podujevës. 
Pasi kreu shkollën e mesme në Podujevë, në 
vitin 1983 u regjistrua në Fakultetin Teknik të 
Universitetit të Prishtinës. Më 1981 u anëtarësua 
në grupin ilegal “Kosova e re”, i cili shkruante 
parulla dhe botonte fletushkën “Përpjekja”. Më 
vonë u përfshi në strukturat ilegale të Lëvizjes 
Popullore të Kosovës (LPK) dhe nga viti 1995 
në Lëvizjen Kombëtare për Çlirimin e Kosovës 
(LKÇK). Ishte një nga bashkëpunëtorët e afërt 
të Fatmir Humollit. Gjatë viteve 1993-1995 
disa herë udhëtoi në Shqipëri për furnizim 
me armë. U dallua në luftimet që u zhvilluan 
në Bardh të Madh dhe në Hade në verë të 
vitit 1998 dhe në Betejën e Kaçanollit. Kreu 
detyrën e zëvendëskomandantit të shërbimit 
të kundërzbulimit në Zonën Operative të 
Llapit. U vra më 3 dhjetor 1998 në një pritë 
të organizuar nga forcat e sigurimit serb, në 
Lagjen “Kodra e Diellit” në Prishtinë, bashkë 
me Afrim Maliqin dhe Ilir Durmishin. Në vitin 
2012 nga presidenti i Kosovës u dekorua me 
mirënjohjen “Urdhri i Lirisë”. (Ismet Cakiqi)

TANeFI Apostol (1916-1966). Mësues vete- 
ran. Lindi në Gllamboç, Prespë e Vogël, 
Shqipëri. Pas shkollës fillore kreu Normalen 

e Elbasanit. Nga vitit 1935 punoi mësues 
i filloreve në Kavajë, në Vithkuq dhe në 
Korçë. Pas Luftës së Dytë Botërore vjen në 
Kosovë. Shërbeu si mësues në Gjilan, pastaj 
mësimdhënës në kurse pedagogjike. Në vitin 
shkollor 1946/47 gjendet me detyrë në Shkollën 
Normale të Gjakovës, si mësimdhënës i fizikës, 
matematikës dhe i gjeografisë. Nga viti 1949 
ishte drejtor i gjimnazit të Pejës, ndërsa nga viti 
shkollor 1952/53 mësimdhënës i matematikës 
dhe i fizikës në gjimnazin e Prishtinës. U mor 
edhe me përkthimin dhe përshtatjen e teksteve 
shkollore nga këto lëndë. Ishte i përfshirë edhe 
në veprimtari politike në kuadër të Organizatës 
së Emigrantëve Shqiptarë në Jugosllavi. (Ali 
Llunji)

TANeFI-XHUFKA Lirie (1916-1999). Më-
suese veterane. Lindi në Elbasan. Shkollën 
fillore dhe normalen i kreu në vendlindje. 
Nga viti 1935 ishte mësuese në shkollën fillore 
të Kavajës, pastaj në Vithkuq të Korçës, në 
Caredvor të Prespës së Madhe dhe në Pogradec. 
Më 1946 vjen në Kosovë dhe nis punën në 
Normalen e Gjakovës, së pari si mësuese e 
ushtrimores, pastaj mësimdhënëse e lëndëve 
të shkathtësisë. Nga viti shkollor 1949/50 
ishte mësuese dhe drejtore e fillores dhe 
mësimdhënëse e gjuhës shqipe në gjimnazin e 
ulët në Pejë, ndërsa nga viti shkollor 1954/55 
në gjimnazin e ulët në Prishtinë. Dy dekada do 
të shërbejë si mësimdhënëse e gjuhës shqipe 
në shkollën tetëvjeçare “Vuk Karaxhiq” në 
Prishtinë, ku edhe u pensionua. (Ali Llunji) 

TANKoSIQI. Fshat në lindje të Ferizajit, rreth 
12 km nga qendra, shtrihet përgjatë rrugës 
magjistrale Ferizaj-Gjilan, në lartësi mbidetare 
560 m. Në vitet ‘20 të shekullit të kaluar këtu u 
vendosën 119 familje kolonësh serbë. Familjet 
e para shqiptare që fillojnë të blejnë pronën 
nga serbët vendosen në vitet ‘60 të shekullit të 
kaluar. Në vitin 1948 kishte 669 banorë, ndërsa 
sipas vlerësimeve të bëra në terren, në vitin 
1999 në Tankosiq kanë jetuar rreth dy mijë 
banorë. Veprimtaritë kryesore ekonomike janë: 
lavërtaria, pemëtaria, perimtaria, tregtia etj. Ka 
shkollën 9-vjeçare, zyrën e vendit dhe disa njësi 
tregtare. (Shpend Agaj)

TANZIMATI. Periudhë e reformave për mo-
dernizimin e Perandorisë Osmane në shek. 
XIX. Meqë Perandoria Osmane kishte hum-

bur fuqinë, rolin dhe rëndësinë që kishte di-
kur nën trysninë e disa nga Fuqitë e Mëdha, u 
detyrua që të bënte reforma. Qëllimi i këtyre 
reformave ishte përshtatja e qeverisjes dhe e 
aparatit shtetëror me vendet e zhvilluara eu-
ropiane. Këto reforma u zhvilluan në dy peri-
udha: 1839-1856 dhe 1856-1876. Reformat 
synonin modernizimin e plotë të Perandorisë, 
por me dekret perandorak të shpallur në palla-
tin e Gjylhanesë (1839) u ndërmorën reforma 
të pjesshme të cilat konsistonin kryesisht në 
rimëkëmbjen e forcës ushtarake. Në kuadër të 
reformimit u bë i detyruar mobilizimi ushta-
rak pa shpërblim, si dhe centralizimi i push-
tetit administrativ dhe financiar. Me reformat 
e Tanzimatit u keqësua edhe më tej gjendja e 
popujve të nënshtruar. Ato nuk sollën ndonjë 
përmirësim të gjendjes ekonomike, shoqërore 
e politike të shqiptarëve dhe të popujve të tjerë 
të robëruar. Reformat e Sulltan Abdyl Me-
xhitit nuk u njihnin shqiptarëve asnjë të drejtë. 
Përkundrazi, ato vendosën një shtypje të re ad-
ministrative-ushtarake, veçmas duke vendosur 
shërbimin e rëndë ushtarak shumëvjeçar (deri 
në shtatë vjet). Arbitrariteti i funksionarëve të 
korruptuar osmanë, favoret, ryshfetet, regjimi 
i dhunës, të gjitha këto keqësuan dhe më tepër 
gjendjen shoqërore dhe ekonomike. Orga-
nizimi politik i popujve të shtypur, i frymëzuar 
nga lëvizjet e tyre kombëtare, solli lëvizje të 
mëdha kryengritëse kundër reformave dhe Pe-
randorisë Osmane në përgjithësi. (Teki Kurti)

TARABULLUZI dom Mikel (1868-1933). 
Prift dhe mësues atdhetar. Lindi në Prizren. 
Pasi kreu studimet për filozofi dhe teologji 
në Seminarin Papnor në Shkodër, shuguro-

het prift dhe shërben në 
disa famulli, në Pejë, në 
Prizren, në Shkup dhe 
në Letnicë. Më 1896 ri-
hap shkollën shqipe në 
Stubëll, e cila u legalizua 
nga Austro-Hungaria 
më 1905. Mësimin në 
këtë shkollë e zhvi- 
llonte në gjuhën shqipe, 

ndërsa konsullata austro-hungareze në Shkup 
e mbështeste financiarisht me tekste dhe me 
mjete të tjera mësimore. U përpoq për hapjen 
edhe të shkollave të tjera shqipe. Ishte bash-
këluftëtar i Idriz Seferit. U përndoq nga au-
toritetet osmane dhe nga serbët. Burgoset tri 

vjet. Është bartës i urdhrit “Mësues i Merituar 
i Kombit” dhënë nga Presidenca e Kosovës. 
Në respekt të veprës së tij mbahet edhe mani-
festimi i përvitshëm kulturor e letrar “Takimet 
e Dom Mikelit.” (Ali Llunji)

TARAKU Ali (1932-1980). Volejbollist, traj-
ner. Lindi në Pejë, ku edhe e filloi karrierën si 
volejbollist. Paraqitjet e para për “Buduqnostin” 
e Pejës i pati në vitin 1947, me të cilin luajti 
deri në vitin 1957. Më pas u shpërngul në 
Beograd, ku e vazhdoi karrierën sportive, duke 
luajtur për disa skuadra të këtij qyteti. Pas 
përfundimit të karrierës aktive, iu përkushtua 
punës së trajnerit dhe të gjyqtarit të volejbollit. 
Njëkohësisht mbajti edhe shumë funksione në 
organizatat e volejbollit në ish-Jugosllavi. U 
shqua sidomos si përzgjedhës i përfaqësueses 
së Jugosllavisë në konkurrencën e femrave. 
(Besim Kajtazi)

TARAKU ekrem (1947-). Aktor. Lindi në Pejë. 
Kreu studimet në Shkollën e Lartë Pedagogjike 
dhe në Fakultetin Filozofik në Prishtinë. Pjesë 
e ansamblit të Teatrit Popullor Krahinor u bë 
në vitin 1971, ku interpretoi një sërë rolesh në 
shfaqjet: “Fosilet”, “Revizori”, “Dundo Maroje”, 
“Shtetrrethimi”, “Hotel kashta”, “Shfejku”, “Një 
nuse për Stasin”, “Besa e madhe”, “Raketat e 
bardha fluturojnë mbi Amsterdam”, “Trungu 
ilir”, “Hamleti”, “Verbimi i Samsonit”, 
“Confiteori”, “Mbikëqyrësi” etj. Emigroi në 
Amerikë që në fillim të vitetev ’90. Pos me 
aktrim është marrë edhe me karate. (Selman 
Jusufi) 

TARAKU Nysret (1945-). Biolog, profesor 
universiteti. Lindi në Pejë. Shkollën fillore dhe 
atë të mesme i kreu në vendlindje, studimet 
universitare për biologji i mbaroi në Univer-
sitetin e Sarajevës (1972). Studimet pasuniver-
sitare i kreu në Fakultetin e Shkencave Naty-
rore të Universitetit të Zagrebit dhe tezën e 
disertacionit të doktoratës e mbrojti po në këtë 
universitet (1980). Disa vite punon mësimdhë-
nës i biologjisë në Shkollën e Mesme Bujqësore 
në Pejë, ndërsa më vonë në laboratorin e kom-
binatit agroindustrial gjithashtu në Pejë. Nga 
viti 1980 punoi në Institutin Bioteknik të Pejës, 
ku kreu edhe detyrën e drejtorit. Udhëhoqi 
projekte të ndryshme shkencore nga fusha e së-
mundjeve virusale. Nga viti 2004 deri më 2007 
ishte i angazhuar mësimdhënës në Fakultetin 

e Edukimit të Universitetit të Prishtinës. Pub-
likoi punime shkencore në fushën e virologjisë 
në vend e jashtë dhe monografinë “Viruset në 
bimët bishtajore (leguminozat) të Kosovës” 
dhe një pjesë të monografisë “Shkencat buj-
qësore të Kosovës”. Mori pjesë në konferenca 
dhe seminare brenda dhe jashtë vendit. (Fetah 
Halili) 

TARAKU Selami (1951-). Regjisor, mësim-
dhënës universitar. Lindi në Pejë, ku kreu shko-
llimin fillor, ndërsa shkollën e mesme e mbaroi 
në Mitrovicë. Në Prishtinë kreu Shkollën e Lartë 

Pedagogjike, grupi e ak-
trimit, dhe më pas regji-
në e filmit në Fakultetin 
e Arteve Dramatike në 
Universitetin e Beogradit 
(1981). Aktivitetin e tij si 
regjisor teatri e filloi në 
vitin 1985 me shfaqjet e 
Teatrit Popullor të Gja-
kovës “Babai im kullak 

socialist” dhe “Spiuni ballkanik “ (1989). Në 
vitet ’90, në Teatrin Popullor Krahinor (TPK) u 
paraqit me shfaqjet “Nastasia Filipovna” (1993), 
“Garderobisti” (1996) dhe “Babai” (1997). Pas 
luftës, në vitin 2013, në Teatrin Kombëtar të 
Kosovës vuri në skenë shfaqjen “Dëshmitari”, 
ku ishte edhe autor i tekstit. Bëri edhe regjinë 
e disa filmave dokumentarë: “Kokani” (1980), 
“Bernardo Bertoluçi” (1980) dhe i filmave të 
shkurtër “Signature” (1980), dhe “Rasti i Bo-
goljub Savkoviçit-shkrirësit” (1981). Mori një 
sërë çmimesh, ndër të cilët çmimi i jurisë për 
filmin e shkurtër më të mirë në Festivalin në 
Oberhauzen të Gjermanisë (1981). Për filmat 
“Kokani” dhe “Rasti i Bogolub Savkoviqit-
shkrirësit” mori çmime edhe në festivlet pres-
tigjioze të ish-Jugosllavisë. Është mësimdhënës 
i regjisë së filmit në Fakultetin e Arteve të Uni-
versitetit të Prishtinës. (Besim Rexhaj)

TARIKATeT. Rrugë apo metodë mistike 
që duhet ndjekur në besimin fetar islam. Pas 
profetit Muhamed, mistika islame ishte e or-
ganizuar në formë të grupeve të caktuara të 
asketëve dhe të shkollave mistike, mbështetur 
në ndonjërin nga parimet bazë të qasjes mis-
tike ndaj botës dhe realitetit. Institucionalizimi 
i këtyre rrugëve mistike mori emrin tarikate. 
Në fillim tarikati kishte kuptimin e rrugës që 
duhej ndjekur për edukimin e shpirtit dhe  

kontrollimin e shtytësve të unit dhe të karakt-
erit njerëzor, ndërsa më vonë përfshiu tërësinë 
e rregullave dhe të parimeve etike dhe sociale 
të ndjekura nga ana e personave që marrin 
edukatë shpirtërore nën kontrollin e një she-
hu dhe brenda një teqeje të caktuar. Kjo qasje 
kryesisht u mor prej jetës së shokëve të pro-
fetit Muhamed. Për këtë arsye edhe zinxhiri i 
shehlerëve, që në tarikat është i domosdoshëm 
si person që udhëheq një institucion sufik, ka 
vazhduar në bazë të hallkës së parë në zinxhi-
rin e tyre, të emërtuar si Bekrie ose Alie. Tari-
katet si institucione të edukimit dhe arsimimit 
të hapur dhe të përgjithshëm kanë depërtuar 
në të gjitha poret e jetës shoqërore ku kanë ve-
pruar, si rrjedhojë edhe në shoqërinë shqiptare. 
(Metin Izeti)

TARTARËT. Grup i popullsisë nga Azia Jug-
perëndimore, që sot banon në Republikën e 
Tataristanit dhe pjesë të tjera të Federatës Ruse. 
Pjesëtarë të pakicës tartare banojnë edhe në 
Ballkan, kryesisht në Bullgari dhe Rumani. 
Po ashtu shtrihen dhe në territorin e Krimesë, 
Kaukazit dhe deri në pjesë të ndryshme të Ki-
nës. Pas depërtimit të fiseve mongole nën udhë- 
heqjen e Xhingis Kanit në Europë, emërtimet 
mongol dhe tartar u përdorën si sinonime. 
Rrjedhimisht, tartarët shkretuan Poloninë dhe 
Hungarinë (1241), Kroacinë (1242) dhe sul-
muan Rashën dhe Bullgarinë (gjysma e dytë e 
shek. XIII). Nuk është ruajtur ndonjë burim i 
shkruar dhe as nga trashëgimia materiale për 
sulmet e tyre në territorin e sotëm të Kosovës. 
Në kohën kur Perandoria Osmane zotëronte 
territoret e banuara me tartarë, ajo i përdori 
ata si kalorës dhe luftëtarë sulmues në ekspedi-
tat pushtuese dhe ndëshkuese ndaj popujve të 
tjerë. Në Kosovë u përdorën si forca ndëshkue-
se nga ana e Perandorisë Osmane në luftërat 
austro-osmane (1689-1690). Nga sulmet e tyre 
kishin pësuar rëndë veçanërisht rrethinat e 
Prishtinës. Sipas burimeve të kohës, “në Kosovë 
shumë fshatra mbeten shkretë, shumicën e tyre 
i dogjën dhe i zhdukën osmanët dhe tartarët. 
Në mbarim të luftës austro-osmane trupat os-
mane dhe tartare hynë në Prishtinë dhe bënë 
plojë të madhe ndaj arbërve”. Tartarët i takojnë 
religjionit islam-suni, ndërsa një pakicë e tyre i 
përket krishterimit ortodoks. (Muhamet Mala)

TASIQ Nikolla (Nikola Tasić) (1932-). Arke-
olog, akademik serb. Lindi në Beograd dhe 

diplomoi në Fakultetin Filozofik të Beogradit 
(1954), ku dhe doktoroi më 1965. Punoi si 
kustos i Muzeut Popullor të Kragujevcit, prej 
nga kaloi në Muzeun Popullor të Zemunit, 
përkatësisht në Muzeun e Qytetit të Beogradit. 
Ishte pjesëmarrës në themelimin e Institutit 
Ballkanologjik të Akademisë Serbe të Shkencës 
dhe të Artit (SANU) dhe drejtor i tij (1989-
2001), drejtor i Muzeut Kombëtar të Beogradit 
dhe sekretar i përgjithshëm i Akademisë Serbe 
të Shkencave dhe të Arteve. Është i njohur për 
gërmimet në Vinçë-Belo Bërdo, Gomolavë, 
gradinën e Bosutit, tumat e Përçevës në Kosovë 
etj. U zgjodh anëtar korrespondent i Akademisë 
Serbe në vitin 1988 dhe pastaj anëtar i rregullt 
(2000). Bibliografia e punimeve të tij përfshin 
arkeologjinë parahistorike dhe protohistorike, 
që nga neoliti e deri te ardhja e romakëve në 
Ballkan. (Sedat Barajliu)

TASHoLLI Faruk (1958-). Shkrimtar. Lindi 
në Gadime të komunës së Lipjanit. Shkollën 
fillore e kreu në vendlindje, të mesmen në 
Ferizaj, ndërsa studimet për gjuhë dhe letërsi 
shqipe në Fakultetin Filologjik të Universitetit 
të Prishtinës. Nga viti 1980 ishte gazetar dhe 
redaktor i kulturës në gazetën e studentëve 
“Bota e re”. Nga viti 1988 punoi në Radio-
Prishtinë deri më 5 korrik 1990, kur forcat 
policore serbe e mbyllën me dhunë. Më 
1994 emigroi në Gjermani, prej ku vazhdoi 
bashkëpunimin me programin satelitor të 
Radiotelevizionin Shqiptar në Tiranë, pastaj 
u angazhua në organet e shtypit shqiptar 
në emigracion. Aktualisht jeton në Ahen të 
Gjermanisë. Ka botuar dy libra me poezi për 
fëmijë: “Mos u rrit pa mua” (1978) dhe “Rosat 
mësojnë patinazh” (1990). Po ashtu është autor 
i dy librave me poezi për të rritur: “Drita të 
largëta”(1984) dhe “Tjerr fusharaku” (1988). 
Ka botuar dhe dy libra me portrete e reportazhe 
për mërgimtarët e suksesshëm në fushën e 
afarizmit në Gjermani: “Afaristë shqiptarë 
në Gjermani” (2008) dhe “Me tetovarët në 
Gjermani” (2009). (Shaip Beqiri)

TATIMeT. Forma më e rëndësishme e të 
hyrave publike në shtetet bashkëkohore. 
Nëpërmjet tatimeve, si dhe me anën e taksave, 
kontributeve, huave publike dhe instrumenteve 
të tjera të të hyrave publike sigurohen mjetet e 
nevojshme për financimin e nevojave publike. 
Tatimet janë instrument i të hyrave publike, me 

TARTARËT



1645

anë të të cilit shteti mbledh me detyrim mjetet 
në para, pa kundërshpërblim të drejtpërdrejtë, 
me qëllim të mbulimit të nevojave të veta 
financiare dhe arritjes së qëllimeve të tjera, 
në rend të parë atyre ekonomike dhe sociale, 
siç janë: mbrojtja e vendit, rendi dhe siguria, 
arsimi, shkenca, shëndetësia, kultura, transferet 
sociale. Të ardhurat nga tatimet shërbejnë si 
burim kryesor i të ardhurave për buxhetin e 
shtetit. Edhe në Kosovë tatimet mund të jenë 
të drejtpërdrejta, që u vihen personave fizikë 
dhe juridikë mbi bazën e të ardhurave apo 
pasurisë (tatimi mbi fitimin, mbi të ardhurat 
personale, mbi pronën) dhe të tërthorta, që 
janë tatime që mblidhen nga prodhimi ose 
konsumi i të mirave dhe shërbimeve ose nga 
transaksionet, si tatimi mbi vlerën e shtuar 
(TVSH), taksa doganore dhe akciza. Tatimet 
e kanë karakterin e instrumentit më të 
përshtatshëm të ndërhyrjes së shtetit jo vetëm 
në ekonomi, por edhe në shumë fusha të tjera 
të jetës shoqërore, duke mundësuar kështu 
arritjen jo vetëm të qëllimeve fiskale, por edhe 
të atyre ekstrafiskale. Kosova karakterizohet 
në përgjithësi me ngarkesë të ulët tatimore, 
por edhe me probleme të grumbullimin të tyre 
qoftë për shkak të kapaciteteve të kufizuara 
të Administratës Tatimore, qoftë për shkak të 
nivelit të lartë të ekonomisë joformale. Rreth 
70% e tatimeve në Kosovë mblidhen në kufi 
dhe kryesisht vijnë nga TVSH-ja dhe akciza e 
mallrave të importuara. (Drita Kongjeli)

TATIMI MBI FITIMeT. Është tatimi mbi 
fitimet e korporatave. Tatimi mbi të ardhurat 
e korporatave është tatim që zbatohet mbi të 
ardhurat reale të korporatave. Ky tatim ka filluar 
të zbatohet në Kosovë që nga 1 prilli i vitit 2002. 
Aplikimi i këtij tatimi bazohet në Rregulloren 
nr. 2004/51 mbi tatimin mbi të ardhurat e 
korporatave në Kosovë, i cili ka hyrë në fuqi më 
1 janar 2005. Prej 1 janarit 2009 ka hyrë në fuqi 
Ligji për tatimin mbi të ardhurat e korporatave, 
i miratuar nga Kuvendi i Republikës së 
Kosovës, që cakton normën tatimore prej 10% 
për çdo tatimpagues të regjistruar për tatimin 
në të ardhura të korporatave dhe i cili tatohet 
në bazë të të ardhurave reale. (Drita Kongjeli)

TATIMI MBI PAGAT. Tatim me të cilin ngar- 
kohen punëdhënësit apo punëtorët, që llogaritet 
si përqindje e caktuar e pagës. Tatimi mbi paga 
ka filluar të zbatohet prej datës 1 prill 2002 

mbi të ardhurat e tatueshme, që paraqesin 
të ardhurat bruto të të punësuarve për një 
periudhë të caktuar kohore. Këto të ardhura 
përfshijnë: rrogat, shpërblimet, bonuset, ko-
misionet dhe çdo formë tjetër pagimi në lidhje 
me punësimin. Nga 1 janari 2005 ka hyrë në 
fuqi edhe Rregullorja nr. 2004/52 mbi tatimin e 
të ardhurave personale. Tatimi mbi të ardhurat 
personale është tatim gjithëpërfshirës mbi të 
ardhurat në Kosovë dhe me të ngarkohen të 
ardhurat nga të gjitha burimet e jo vetëm të 
ardhurat nga pagat. Tatimi mbi pagat është vetëm 
një element i tatimit në të ardhurat personale. 
Ky lloj i tatimit zbatohet mbi të ardhurat bruto 
nga pagat, aktivitetet afariste, qiratë, shfrytëzimi 
i patundshmërive, interesi, dividenti, pensionet, 
lotaritë dhe lojërat e tjera të fatit. Tatimi mbi 
paga fillon nga 0 e deri në 10%, varësisht nga 
lartësia e pagës. (Drita Kongjeli)

TATIMI MBI PRoNËN. Një obligim që pro- 
nari duhet t’ia paguajë komunës për pro-
nën që posedon. Tatimi mbi pronën është në 
përgjegjësi të plotë të pushtetit lokal dhe është 
burim i rëndësishëm i të hyrave vetanake të ko-
munave. Paraqet një hap konkret për zgjerimin 
e bazës tatimore dhe për decentralizimin fiskal. 
Norma e tatimit përcaktohet nga vetë komunat, 
por ajo nuk duhet të kalojë 2% të bazës së ta- 
tueshme. Baza e tatueshme përcaktohet në bazë 
të vlerës së tregut të pronës së paluajtshme. Të 
hyrat nga tatimi mbi pronën komuna i shfrytë-
zon për zhvillimin e infrastrukturës me qëllim 
të përmirësimit të jetës së qytetarëve. (Drita 
Kongjeli)

TATIMI MBI VLeRËN e SHTUAR (TVSH). 
Tatim shumështresor mbi konsumin, që mbli-
dhet mbi një gamë të gjerë të mallrave dhe 
shërbimeve. Paguhet në çdo fazë të prodhimit 
dhe qarkullimit, përfshirë këtu edhe konsumin 
final, por paguhet vetëm mbi vlerën e shtuar 
në çdo fazë. TVSH-ja është proporcionale me 
çmimin e mallrave dhe shërbimeve, ngarkohet 
në faza të ndryshme të prodhimit, shpërndarjes 
dhe shitjes së produkteve dhe shërbimeve dhe 
në fund i ngarkohet konsumatorit. Me ligj 
përcaktohet pragu i qarkullimit për firmat 
që obligohen të aplikojnë tatimin mbi vlerën 
e shtuar. TVSH-ja në Kosovë ka dy nivele të 
shkallëzuara: 8% për disa produkte me ndikim 
në standardin e jetesës dhe 18% për produktet 
dhe shërbimet e tjera. (Drita Kongjeli)

TATIMI MBI VLERËN E SHTUAR

TeATRI “dodoNA”. Është teatër i qytetit 
të Prishtinës. U themelua si Teatër i të Rinjve, 
Fëmijëve dhe Kukullave më 12 nëntor 1986 nga 
Kuvendi Komunal i Prishtinës. Punën krijuese 

me aktorët, përmes shfaqjeve me kukulla dhe 
shfaqjeve për fëmijë, fillimisht e drejtoi regjisori 
kroat, Borisllav Mërkshiq, ndërkaq prej vitit 
1988 e këndej e vazhdoi regjisorja Melihate 
Qena. Shfaqja e parë për fëmijë e këtij teatri 
ishte “Pylli është i të gjithëve” (1987) sipas 
tekstit të Shaip Grabovcit, në regji të Borisllav 
Mërkshiqit. Asokohe shfaqjet e këtij teatri 
jepeshin në amfiteatrin e Pallatit të Rinisë dhe, 
herë pas here, edhe në skenën e Teatrit Popullor 
Krahinor në Prishtinë. Më 1992, përkatësisht 
pas ndërtimit të godinës në lagjen “Kasallarët”, 
ky teatër u pagëzua me emrin Teatri “Dodona”. 
Në vitet 1991-1994 drejtor ishte aktori Enver 
Petrovci. Repertori i këtij teatri identifikohej 
me skenën e paradites, në të cilën jepeshin 
shfaqjet me kukulla dhe shfaqjet për fëmijë, si 
dhe me skenën e mbrëmjes, në të cilën jepeshin 
shfaqjet për të rinj dhe për të rritur. Shfaqja 
“Picrraku” (1992), sipas tekstit të Karel Novakut 
dhe me regji nga Melihate Qena ishte premiera 
e parë për fëmijë në skenën e paradites. Skena e 
mbrëmjes u promovua me komedinë “Profesor, 
jam talent se jo mahi”, e cila si shfaqje ishte 
krijuar më herët. Premiera e parë e kësaj skene 
ishte shfaqja “Tregimi zoologjik” sipas tekstit të 
Edward Albeet dhe me regji të Faruk Begollit. 
Më 1994 në këtë teatër u vendos administrimi 
i dhunshëm serb. Edhe pse u aplikuan masa 
të dhunshme, skena e mbrëmjes funksiononte 
kryesisht përmes shfaqjeve të krijuara nga 
kompania private FTD (Film, Teatër, Dizajn), 
të cilën e drejtonte aktori Faruk Begolli, si dhe 
përmes shfaqjeve të studentëve të aktrimit 

dhe të regjisë së teatrit të Fakultetit të Arteve 
të Universitetit të Prishtinës. Krahas disa 
komedive të lehta, aty gjatë kësaj kohe u krijuan 
edhe shfaqjet: “Ditë vere”, “Kufiri me atdheun”, 
“Dante 9”, “7 ngjyra, lamtumirë”, “Këngëtarja 
tullace”, “Dashuritë e Xhorxh Uashingtonit”, 
“Katër epoletat”, “Audienca”, “Karriget” etj. 
Asokohe shfaqja “Duke pritur Godonë” (1996) 
e këtij teatri, me regji të Fadil Hysajt, u nderua 
me çmimin special të jurisë në Festivalin 
Ndërkombëtar të Teatrit MESS, në Sarajevë. 
Pas mbarimit të luftës (1999), përveç shfaqjeve 
të shumta për fëmijë dhe me kukulla, ky teatër 
vazhdoi traditën e inskenimit të komedive të 
lehta, por gjithashtu edhe të disa shfaqjeve me 
cilësi artistike. Gjatë kësaj kohe, në këtë teatër u 
krijua shfaqja “Mësimi” (2002), sipas tekstit të 
Eugen Joneskos dhe me regji të Bekim Lumit, 
e cila në Festivalin Ndërkombëtar të Teatrit 
(2006) në Lugano (Zvicër) mori çmimin si 
shfaqja më e mirë. Në këtë kohë u krijua edhe 
shfaqja “Menaxheria e qelqtë” (2002) sipas 
tekstit të Tenesi Uilliamsit dhe me regji të Ilir 
Bokshit. Disa nga shfaqjet me kukulla të këtij 
teatri (“Qeni që nuk dinte të lehë”, “Elefanti i 
vogël kurreshtar”, “Princeshat dhe dragoi” etj.), 
të realizuara nga regjisorja Melihate Qena, janë 
nderuar me çmime të shumta në edicionet e 
ndryshme të Festivalit të Teatrove të Kukullave 
“Xinxifillo” në Pogradec (Shqipëri). (Bekim 
Lumi) 

TeATRI “odA”. Është teatër i pavarur me seli 
në Prishtinë, i cili u themelua në vitin 2002, 
me nismën e Lirak Çelajt, aktor dhe Florent 
Mehmetit, regjisor. Premiera e parë “Monologët 

e vagjinës” u dha më 1 mars 2003. Në këtë 
teatër gjatë viteve në vijim janë dhënë dhjetëra 

premiera shfaqjesh dhe performancash teatrore 
të zhanreve dhe të qasjeve të ndryshme. Teatri 
“Oda” njihet për produksione teatrore të një 
natyre jokonvencionale. Përveç produksionit 
të vet, ka realizuar edhe bashkëpunime dhe 
bashkëprodhime me teatro dhe trupa të tjera 
teatrore nga Kosova, Shqipëria, Maqedonia 
dhe rajoni e më gjerë. Teatri “Oda” është anëtar 
i rregullt i rrjetit më të madh të teatrove në 
Europë, “Informal European Theatre Meeting-
IETM” dhe anëtar i rrjetit “Ballkan Express” 
(rrjet i teatrove të rajonit të Ballkanit). Në 
kuadër të këtij teatri funksionon edhe programi 
“Oda për të rinj”, që u jep mundësi të rinjve të 
marrin pjesë në projekte artistike teatrore të 
mbikëqyrur nga profesionistët. Teatri “Oda” 
është nismëtar dhe themelues i Forumit Kul-
turor të Kosovës, që është konceptuar si rrjet 
i organizatave të pavarura kulturore. (Arian 
Krasniqi) 

TeATRI I FeRIZAJT. Institucion teatror i 
qytetit të Ferizajt, i themeluar në vitin 1946, si 
grup dramatik në kuadër të Shoqërisë Kulturore 
Artistike “Mustaf Bakija”. Në të vërtetë, që më 

1941, me nismë të Lorenc Antonit, në kuadër 
të aktiviteteve kulturore të qytetit nisin të luhen 
edhe shfaqje amatore. Më pas aktiviteti teatror 
intensifikohet dhe në shfaqjet e inskenuara 
marrin pjesë edhe aktorët: Katarina Josipi, 
Shaban Gashi, Matej Serreçi etj. Në vitet 
‘70, Teatri i Ferizajt mori emrin “Vëllezërit 
Frashëri” dhe po në këtë kohë u themelua edhe 
festivali i teatrove amatore të Kosovës, më vonë 
festivali kryesor i teatrove në Kosovë. Në vitet 
‘50 dhe ‘60 shumicën e shfaqjeve i vendosi në 
skenë aktori dhe regjisori Matej Serreçi. Më 
pas, nga fundi i viteve ‘70 dhe në vitet ’80 në 

këtë teatër u realizuan shfaqje nga regjisorët: 
Fadil Hysaj, Atdhe Gashi, Ismail Rama, Agim 
Sopi, Fatmir Hyseni etj. Që nga viti 1999, Teatri 
mban emrin e aktores “Adriana Abdullahu”. Në 
vitin 2007, me vendim të Ministrisë së Kulturës 
të Republikës së Kosovës, Teatri i Ferizajt mori 
statusin e teatrit profesionist. (Arian Krasniqi) 

TeATRI I GJAKoVËS.  Institucion teatror i 
qytetit të Gjakovës, i themeluar në vitin 1976. 
Themelimit të këtij teatri i parapriu një traditë 
relativisht e gjatë e jetës teatrore në shoqëritë 

amatore të qytetit. Në vitin 1954 në Gjakovë u 
themelua teatri amator “Emin Duraku”, i cili 
me punën intensive, me numrin e premierave 
dhe reprizave u shndërrua pothuajse në teatër 
profesionist. Brenda një periudhe prej dy 
dekadash, Teatri “Emin Duraku” realizoi 75 
premiera me 325 repriza. Aktivitet i frytshëm 
i këtij teatri rezultoi me themelimin e teatrit 
profesionist të Gjakovës, i cili u bë në vitin 1976. 
Premiera përuruese ishte shfaqja “Fisheku në 
pajë” (1977) e F. Krajës, në regjinë e M. Qenës. 
Në dhjetëvjetëshin e parë të jetës profesionale, 
pjesën më të madhe të repertorit e zunë autorët 
botërorë dhe ata jugosllavë, midis tyre: Zh. P. 
Sartër me dramën “Të vdekur të pavarrosur” 
(1978) në regji të A.Kovaçeviqit, ndërsa pasuan 
A. Strindbergu me dramën “Babai” (1978), 
Molieri me dramat “I sëmuri për mend” 
(1980) në regji të A. Gashit dhe “Tartufi” (1984) 
në regji të B. Sahatçiut etj. Teatri i Gjakovës, 
krahas dramaturgjisë botërore vuri në skenë 
edhe veprat e autorëve shqiptarë, si “Epoka 
para gjyqit” e E. Kryeziut (1978), “Pirrua” e Y. 
Shkrelit në regji të A.Sopit (1983) , “Unë, Halil 
Garria” e B. Musliut (1983), “Beselam, pse më 
flijojnë” (1985) e R. Qosjes dhe “Hëna prej 

letre” e M. Krajës (1988) në regji të F. Hysajt, 
“Rënia e madhe” e J. Buxhovit në regji të 
I.Ymerit (1986), “Më ndihmo, Naze” me tekst 
e regji të A. Gashit (1987) etj. Nga aktorët e 
shquar të trupës që kanë pasur një karrierë të 
suksesshme dhe me shumë role të mirëpritura 
prej publikut veçohen H. Shehu, J. Shehu, 
B. Muçaj, M. Kurtishi, G. Jetishi, N. Muçaj, 
R. Berkani, S. Lokaj, M. Murriqi, H. Binaku 
etj. Nga regjisorët që kanë dhënë ndihmesë në 
zhvillimin dhe përtëritjen e teatrit kanë qenë 
M. Qena, A. Gashi, F. Hysaj, A. Kovaçeviç, F. 
Mehmeti etj. Që nga vitit 2000 e deri më sot, 
me gjithë vështirësitë e shumta financiare 
dhe organizative, Tetari i Gjakovës ka arritur 
të realizojë vepra të zhanreve të ndryshme të 
dramaturgjisë, me një produksion teatror prej 
4-5 premierash në vit. Njëri nga dramaturgët të 
vënë në skenën e këtij teatri gjatë kësaj periudhe 
është H. Mulliqi me veprat: “Si e mposhta 
Musolinin”, në regji të A. Selimit (2001) dhe 
“Kaos atdhedashurie në Paris”, në regji të S. 
Tarakut (2004). Në regji të vetë autorit A. 
Mulliqi janë inskenuar shfaqjet: “Parfumeria” 
(2002), “Gjakova një luftë ndryshe” (2003), 
“Kosowars” (2005) etj. Gjatë kësaj periudhe 
në këtë teatër kanë filluar të angazhohen edhe 
regjisorë nga Shqipëria si: S. Fanko, M. Kutali, 
G. Kame dhe regjisorë të brezit të ri, si I. Bokshi, 
Z. Hoxha-Krasniqi etj. Teatri i Gjakovës është 
i dyti për nga rëndësia që ka statusin e teatrit 
publik në nivel vendi. (Besim Rexhaj)

TeATRI I GJILANIT. Është teatër i qytetit të 
Gjilanit, i cili zhvillon veprimtari teatrore që 
nga vitet ’40 të shekullit të kaluar. Ka filluar 
në seksionin i dramës të Shoqërisë kulturore-
artistike “Drita” më 1944, kur shfaqjet e para 
krijoheshin nga artistët entuziastë amatorë. Në 
fillim të viteve ‘70, me ardhjen e Muharrem 
Shahiqit nga Teatri i Kombësive në Shkup, 
si dhe me angazhimin profesional të Fetah 
Mehmetit e më pas të Nuhi Matoshit, Jahi 
Jahiut, Ruzhdi Mehmetit etj., u vunë themelet e 
teatrit profesionist. Shfaqja “Gjenerali i ushtrisë 
së vdekur” (1976) në regji të Fetah Mehmetit 
ishte shfaqja e parë profesioniste e këtij teatri. 
Që atëherë ky teatër me shfaqjet e tij mori pjesë 
në festivale të ndryshme teatrore në Kosovë 
dhe në ish-Jugosllavi, në të cilat u nderua me 
çmime të ndryshme. Disa nga shfaqjet me 
të cilat identifikohej ky teatër në vitit 1970-
1990 janë: “Gjenerali i ushtrisë së vdekur”, 

“Princi i hijeve”, “Certifikata e kurorëzimit”. 
“Rropullari”, “Familja e shenjtë”, “Drenusha”, 
“Monserati”, “Hamleti në livriçkën e poshtme”, 
“Në agoni”, “Kush nuk vdes nuk është njeri”, 
“Banesa e përbashkët” etj. Në fillim të viteve 
’90 në këtë teatër u vendos administrimi i 
dhunshëm i Serbisë. Gjatë kësaj kohe e deri 
në vitin 1999, shfaqjet e këtij teatri, si: “Froni”, 
“Kufij që preken”, “Një natë në hotel”, “Vdekja 
e një mbretëreshe” etj., u dhanë në objektin e 
Shtëpisë së Kulturës në Përlepnicë të Gjilanit. 
Më 1991 Teatri i Gjilanit themeloi Festivalin 
e dramës kombëtare “Talia e Flakës”. Në vitet 
e pasluftës, prej 1999 e këndej në këtë teatër u 
krijuan shfaqjet: “Gjenerali i ushtrisë së vdekur”, 
“Miza në vesh”, “Anonimi i Venedikut”, “Romeo 
e Zhulieta”, “Kumbara”, “Mos e prek”, “Darka 
publike”, “Vegullia”, “Sakati nga Inishmani”, 
“Seks, rrena dhe pata t’egra”, “UN Inspektori”, 
“Rekuiem”, “Mbledhje në parlament” etj. Disa 
nga shfaqjet e këtij teatri u nderuan me çmime 
të ndryshme në festivalet teatrore kombëtare. 
(Erson Zymberi)

TeATRI I MITRoVICËS. Institucion teatror i 
qytetit të Mitrovicës, i themeluar në vitin 1953, 
ku u iniciua formimi i grupit të aktorëve amatorë 
të qytetit të Mitrovicës. Për shumë vjet statusi i 
këtij teatri nuk mori një zgjidhje, duke u luhatur 
gjithnjë midis tetarit amator dhe profesionist. 
Edhe pse në rrethana të tilla, në punën e këtij 
teatri herë pas here u përfshinë profesionistë, 
aktorë dhe regjisorë, të cilët e ngritën cilësinë 
e punës artistike në nivel më të lartë. Ndonëse 
nuk kishte një ansambël rezident, në Teatrin e 
Mitrovicës dhanë kontributin e tyre aktorë dhe 
regjisorë të njohur të artit skenik në Kosovë, si: 
Naxhije Deva, Xhevdet Lila, Muharrem Qena, 
Melihate Qena, Hyrije Hana, Xhevdet Terziu 

TEATRI I GJILANIT

TEATRI I GJILANIT



1649

etj. Në vitin 2011, teatrit të këtij qyteti i njihet 
statusi i teatrit profesionit. Nga ky vit e prapa 
numri i premierave të realizuara shënoi rritje 
të vazhdueshme. (Arian Krasniqi) 

TeATRI I PeJËS. Institucion teatror i qytetit 
të Pejës, i themeluar si teatër profesionist në 
vitin 2007. Po me këtë rast, teatri mori emrin 
e aktorit të njohur Istref Begolli. Themelimit të 

këtij teatri i ka paraprirë një traditë paraprake 
teatrore në këtë qytet, që daton qysh prej para 
disa dekadash. Që në vitet ‘50-‘60 të shekullit 
të kaluar, Teatri i Pejës kishte në përbërje 
aktorë të njohur dhe bënte shfaqje cilësore. 
Shfaqjet më të vizituara atëbotë ishin komeditë 
“Dredhitë e Shaptukut” dhe “Burri burrë”, me 
rolet e interpretuara nga Kristë Berisha, Ilijaz 
Nushi, Sytkie Turjaka, Nazmije Thaçi etj. 
Gjithashtu duhet përmendur edhe drama e 
Jusuf Kelmendit “Hakmarrja’, e cila u prit mirë 
nga publiku, për shkak të temës që trajtonte. 
Në periudhën e pasluftës 1999-2003 në Teatrin 
e Pejës nuk u zhvillua aktivitet artistik, sepse 
objektin e teatrit e përdorën forcat e KFOR-it 
për nevojat e veta. Në të vërtetë ngecja e jetës 
teatrore në Pejë zgjati deri në vitin 2001, kur u 
aftësua objekti i Kino-teatrit “Jusuf Gërvalla”, i 
cili deri në lirimin e teatrit të qytetit (26 prill 
2003) shërbeu për aktivitete të ndryshme 
kulturore. Me rihapjen e objektit të teatrit 
filluan edhe përpjekjet e komunitetit artistik të 
Pejës për ta bërë teatrin e qytetit të Pejës teatër 
profesionist. Që nga shfaqja “Narkomanët”, me 
tekst të Reshat Nurbojës dhe regji të Ruzhdi 
Spahiut (2008), Teatri i Pejës arriti të realizonte 
27 premiera, ndërsa me shfaqjet e veta mori 
pjesë në festivalet e ndryshme në Kosovë 
(Ferizaj, Gjilan dhe Podujevë), në Maqedoni 

(Dibër, Kumanovë), në Shqipëri (Tiranë, Fier) 
dhe në vendet e tjera të rajonit. (Ragip Sylaj) 

TeATRI I PRIZReNIT. Institucion teatror 
i qytetit të Prizrenit, i themeluar si teatër 
profesionist me një vendim të nxjerrë nga 
Asambleja Komunale e Prizrenit më 28 prill 
2005, ndërsa statuti i teatrit u nxor në dhjetor 
të vitit 2007. Në po këtë vit filloi me projektin e 
parë teatror me shfaqjen “Im atë donte Adolfin”, 
dramatizim i romanit homonim i shkrimtarit 
Mehmet Kraja dhe në regji të Agim Sopit. 
Fillet e historikut të Teatrit të Prizrenit i hasim 
që në vitin 1890, me një pjesë liturgjike të 
përgatitur nga mësuesi Mati Logoreci. Në vitin 
1935 u shfaq pjesa “Makaronat e shejtanit” të 
autorit Lazër Lumezi, i cili e bëri edhe regjinë 
e pjesës. Në vitet 1946-1948 në Prizren nisi 
punën Teatri Popullor Krahinor, pastaj vazhdoi 
punën në Prishtinë, ku u zhvendos kryeqendra 
administrative e atëhershme e Kosovës. 
Aktorët e parë të teatrit profesionist në Prizren 
kanë qenë: Kristë Berisha, Gjon Oroshi-Kola, 
Shaban Domi, Kolë Bitër Shiroka, Qamil 
Nixha, Shefqet Tafarshiku, Simon Krasniqi, 
Gjon Marku, Hyda Leskovçaliu, Shefqet Musliu 
etj. Kah fundi i vitit 1950 Këshilli Popullor i 
Prizrenit miratoi vendimin për themelimin 
e teatrit amator të qytetit. Në fillim të viteve 
‘70 në Prizren, për dy sezone funksionoi teatri 
gjysmëprofesionist, ku kanë punuar tre-katër 
aktorë profesionistë. Teatri i Prizrenit që nga 
viti 2007 ka realizuar një sërë premierash. 
(Ragip Sylaj) 

TeATRI KoMBËTAR I KoSoVËS. Institu-
cioni kryesor i artit skenik në Kosovë. Si Teatër 
Popullor Krahinor i Kosovës u themelua në 
shtator të vitit 1945, në Prizren, me ansambël 
aktorësh amatorë, të përzgjedhur nëpër qytete të 
ndryshme të Kosovës. Shfaqja e parë e realizuar 
në këtë teatër ishte “Flamuri dhe nana”, një 
fragment nga romani “Nëna” e Maksim Gorkit 
e dramatizuar nga Tajar Hatipi në regji të Pavle 
Vugrinacit. Promovimi zyrtar i Teatrit Popullor 
Krahinor u bë më 7 qershor të vitit 1949, me 
shfaqjen “Personi i dyshimtë” të Branisllav 
Nushiqit, në regji të Dobrica Radenkoviqit në 
Shtëpinë e Kulturës në Prishtinë, e cila që nga 
viti 1948 u bë godinë e Teatrit. Në këtë teatër 
u themeluan ansambli i dramës shqiptare dhe 
i dramës serbe, të cilëve në vitet ‘70 iu shtua 
edhe ansambli i baletit. Teksti i parë i inskenuar 

nga dramaturgjia shqiptare ishte “Besa” e Sami 
Frashërit, premiera e së cilës u mbajt gjatë 
sezonit 1950/ 51. Pastaj u inskenuan edhe 
drama të tjera si “Nuk martohem me pare” dhe 
“Parajsa”, të Murteza Pezës, “Kryet e hudrës” 
të Kristë Berishës etj. Pas një përzgjedhjeje të 
aktorëve të talentuar nëpër shoqëritë amatore 
të qyteteve të Kosovës, drejtori i Teatrit, 
Millutin Jasniqi, arriti të kompletojë ansamblin 
e dramës shqiptare, duke sjellë nga qytete të 
ndryshme të Kosovës aktorët Shani Pallaska, 
Shaban Domi, Abdurrahman Shala, Meribane 
Shala, Muharrem Qena, Katarina Josipi, Matej 
Serreçi, ndërsa me pas angazhoi Xhevat Qenën 
dhe Melihate Ajetin. Nga viti 1951 deri në 
vitin 1965 (në kuadër të 15 sezoneve teatrore) 
u dhanë 76 premiera, shumica prej tyre nga 
dramaturgjia jugosllave dhe botërore, të cilat 
u realizuan nga regjisorët si Boshka Pishtallo, 
Sllavolub Stefanoviq-Ravasi dhe Abdurrahman 
Shala. Pas Plenumit të Brioneve (1966), në krye 
të TPK-së ershi shkrimtari Azem Shkreli, kur, 
pos tjerash, u inskenua edhe drama “Erveheja” 
e Ahmet Qirezit në regjinë e Muharrem Qenës, 
e cila pas suksesit në Festivalin e Sterjes në 
Novi-Sad (çmimi për regji, 1972) u bë shfaqja 
kult e Teatrit të Kosovës, duke bërë që ky teatër 
të dalë nga anonimiteti. TPK-ja më pas realizoi 
shfaqjet “Duke pritur Godonë” të Samuel 
Beketit në regjinë e Ljubomir Millosheviqit 
(1970), pastaj “Makbethin” e Shekspirit në regji 
të Georgi Paros, ”Gjenerali i ushtrisë së vdekur” 
sipas romanit të Ismail Kadaresë në regji të 
Piro Manit, “Golgota” e Mirosllav Kërlezhës, 
“Sfinga e gjallë” e Rexhep Qosjes (1976) në 
regji të Ljubisha Georgijevskit etj. Ky aktivitet 
i frytshëm teatror bëri që drama shqipe e 
Teatrit të Kosovës të arrijë afirmim të plotë 
në përmasa jugosllave. Me shumicën e këtyre 

shfaqjeve, trupa e kësaj drame mori pjesë në 
takimet teatrore “Joakim Vujiq” në qytete të 
ndryshme të Sërbisë, prej ku vazhdimisht u 
kthye me çmimet kryesore. Pati depërtime 
të suksesshme edhe në festivale të tjera, si në 
Festivalin e Skenave të Vogla e Eksperimentale 
MESS të Sarajevës, në Lojërat e Sterjes të Novi-
Sadit dhe Lojërat Verore të Dubrovnikut. Kjo 
e bëri Teatrin Kombëtar të Kosovës njërin nga 
teatrot më prestigjioze në ish-Jugosllavi. 
Ndërkaq, gjatë viteve tetëdhjetë (nën udhë-
heqjen e Hazir Myfarit) në Teatrin Popullor 
të Kosovës do të dominojnë shfaqje me një 
poetikë regjisoriale estetikisht autentike. 
Shfaqjet “Trungu Ilir” (sipas poezisë së Sabri 
Hamitit) , “Gjërat që s’preken” (sipas poezisë 
së Rrahman Dedajt), “Shënimet e Gjon Nikollë 
Kazazit” të Jusuf Buxhovit (1983) ,”Princi i 
hijeve” të Mehmet Krajës dhe shfaqje të tjera në 
regji të Agim Sopit, pastaj “Ifigjenia ne Aulidë 
“ e Euripidit (1983) dhe “Vdekja më vjen prej 
syve të tillë” (1988) sipas romanit të R. Qosjes 
në regji të Fadil Hysajt, sikundër edhe shfaqjet 
“Bregu i pikëllimit” (1986) i Teki Dërvishit, 
“Dervishi dhe vdekja “ e Mesha Selimoviqit, 
“Confiteori” të Borisllav Shnajderit, që të gjitha 
në regji të Vladimir Milçinit (1985) sollën një 
frymë bashkëkohore në skenën e TPK-së dhe 
krijuan edhe një profil identitar të kësaj skene, 
ku kultivohej një teatër me figuracion të pasur 
skenik, që e sfidonte ideologjinë e kohës. Kjo 
bëri që një pjesë e këtyre shfaqjeve të hiqen 
shpejt nga repertori. Vitet nëntëdhjetë ishin 
vitet e agonisë së TPK-së. Nën trysninë e masave 
të dhunshme të administratës së Serbisë, 
ansambli shqiptar nisi të shkapërderdhej dhe 
të degradojë artistikisht, duke humbur edhe 
spektatorin. Gjatë kësaj kohe u punuan shfaqjet 
“Gof” e Anton Pashkut në regji të Xhevat 
Qorrjat (1994), “Garderobisti” i R. Hardvudit 
(1995) si dhe “Babai” i Strinbergut (1997) në 
regji të Selami Tarakut, me çka pak a shumë u 
ruajt vazhdimësia e dramës shqiptare. 
Në vitet e pasluftës TPK-ja u shndërrua në 
Tetarin Kombëtar të Kosovës, por sfidë kryesore 
e tij ishte kthimi i spektatorit. Gjatë kësaj 
periudhe ndërruan jetë një pas një aktorët dhe 
regjisorët më të mirë të Kosovës: Abdurrahman 
Shala, Shani Pallsaka, Avdush Hasani, Istref 
Begolli, Melihate Ajeti, Muharrem Qena, 
Besim Sahatçiu. Ndërkohë, në skenën e këtij 
teatri po bënin emër një brez i ri aktorësh me 
individualitet krijues. Kështu, në dekadën e parë 

të pasluftës në Teatrin Kombëtar (të udhëhequr 
nga aktor i i ri Lirak Çelaj e pastaj nga Teki 
Drevishi dhe së fundi nga Arian Krasniqi dhe 
Agim Sopi) u inskenuan shfaqje nga autorë dhe 
regjisorë të ndryshëm. U inskenuan “Hamleti” 
i Shekspirit në regji të Dejvid Gothardit dhe 
Fatos Berishës (1999), “Fluturimi mbi folenë e 
qyqes” në regjinë e Ilir Bokshit (2000), “Shfaqja 
e fundit” në regji të autorit Fadil Hysaj, “Pallati 
i ëndrrave” i Ismail Kadaresë në regji të Altin 
Bashës (2002), “Ku është populli “ i Teki 
Dervishit në regji të Esat Brajshorit, pastaj 
shfaqjet: “Orestija” (2003), “Mbreti Lir” (2005), 
“Hana prej letre” (2008), “Bodrumi”, “Shtëpia 
në ankand”, “Kutia e zezë”, “Arushani dhe fejesa” 
(2005) etj. U inskenuan edhe shfaqje të tjera, 
nga regjisorë të rinj, si Fatos Berisha, Iliriana 
Arifi, Kushtrim Koliqi etj., por mungesa e 
ansamblit rezident bëri që shumica e shfaqjeve 
të jetonin në skenë vetëm një sezon teatror, 
gjë që e dëmtoi ndjeshëm repertorin e Teatrit 
Kombëtar të Prishtinës. (Fadil Hysaj)

TeATRI LABoRAToR “LoJA”. Teatër i pa-
varur eksperimental. U themelua në vitin 
2009 në Prishtinë nga regjisori Bekim Lumi. 
Ky teatër në rrafshin estetik u identifikua me 
idetë, frymën, konceptet, format dhe shprehjet 
artistike me karakter eksperimental e minimal-
ist. Disa nga veçoritë e këtij teatri janë: trajnimi 
i gjithanshëm artistik e profesional i aktorëve, 
leximi, dekodimi, përshtatja, interpretimi dhe 
orkestrimi skenik i tekstit përmes gjuhës së 
shenjave, shfrytëzimi i mundësive të shumta të 
gjuhës së trupit dhe i teknikave të ndryshme të 
zërit, si dhe përshtatja dhe shfrytëzimi i rekui-
zitave, i instrumenteve muzikore dhe i hapësirës 
skenike në kontekstin performativ. Shfaqjet e 
këtij teatri, si “Këmisha e gjakut” (2010), “Di-

lerat” (2013) dhe “John Cage’s Hamlet” (2015) 
janë krijuar në hapësira të ndryshme alterna-
tive, të tilla si: Muzeu Etnologjik, Shtypshkro-
nja “Rilindja” dhe “Modelariumi” i Fakultetit të 
Ndërtimtarisë dhe Arkitekturës. Ky teatër, me 
shfaqjet e tij, mori pjesë në disa festivale teat-
rore ndërkombëtare, në të cilat u vlerësua me 
çmime të ndryshme. (Besim Rexhaj)

TeATRoT PRIVATe. Institucione të pavarura 
teatrore, që kultivojnë dhe përhapin vlerat e 
artit skenik në Kosovë. U themeluan kryesisht 
pas përfundimit të luftës së vitit 1999. Teatri 
i parë i pavarur në Kosovë është Teatri “Oda”, 
me seli në Prishtinë. Më 2003 ky teatër realizoi 
premierën e parë “Monologët e vagjinës” dhe 
deri në vitet në vazhdim prodhoi mbi 35 shfaqje 
të autorëve shqiptarë dhe të huaj. Ndërkohë, 
Shoqata për Kultivimin e Artit Skenik e Filmik 
“Sythi”, që është pasardhëse e trupës teatrore me 
të njëjtin emër, ka realizuar më se 15 projekte 
skenike teatrore dhe ka botuar disa numra 
të revistës për dramë dhe teatër “Theatri” 
(1995-2000), pastaj ka organizuar “Lojërat e 
vjetra teatrore” (2001) dhe aktivitetin teatror 
“Akademia mobile” në Mitrovicë, Ferizaj dhe 
Prizren (2002-2003). Prej vitit 2011 Shoqata 
“Sythi” organizon Festivalin e Arteve dhe 
Kulturës Tradicionale “Etno Fest “ në fshatin 
Kukaj në Prishtinë. Shtëpia Teatrore Filmike 
“Akt” u themelua si vazhdimësi e Teatrit Epik, i 
cili qe themeluar në vitin 1994 dhe funksionoi 
si teatër shëtitës profesional deri më 1997. 
Realizoi 35 shfaqje teatrore, filma artistikë 
televizivë dhe radiodrama. Në kuadër të kësaj 
shtëpie u themelua grupi “Aktorët e rinj - 
Studio Akt”, i cili realizoi disa performanca 
për fëmijë. Deri më tash kjo shtëpi teatrore 
është prezantuar në një sërë manifestimesh 
dhe festivalesh teatrore dhe filmike brenda 
dhe jashtë vendit. Projektet e saj kanë marrë 
çmime prestigjioze, si dhe ka themeluar 
Festivalin Ndërkombëtar të Monodramës në 
Kosovë “MonoAKT” (2009), që është anëtar i 
Asociacionit Ndërkombëtar të Monodramës. 
Në vitin 2013 kjo shtëpi teatrore themeloi 
Institutin Hulumtues Teatror ITI - Qendra për 
Kosovë. Në Kosovë funksionojnë edhe disa 
shoqata e institucione për teatër dhe dramë, si: 
Qendra “Multimedia” e cila ka produksionin 
e vet skenik-teatror; Teatri laborator “Loja”, 
i cili merret me inskenimin e formave të reja 

skenike; Qendra “ArtPolis”; Teatri për fëmijë 
dhe të rinj “Kacagjelat” me seli në Mitrovicë, 
që ka funksionuar në vitet 1993-1997 dhe gjatë 
viteve 1999-2005 etj. (Emin Emini) 

TeJeCI Hyrë (1973-). Gazetare. Lindi në 
Prizren. Shkollën fillore dhe të mesme i kreu në 
vendlindje, ndërsa studimet për matematikë në 
Fakultetin e Shkencave Matematike-Natyrore 
të Universitetit të Prishtinës. Një kohë punoi 
mësimdhënëse e matematikës. Nga viti 2001 
punoi gazetare në Radiotelevizionin-21 dhe 
më pas në Radio-Kosovë, si autore emisionesh 
dhe redaktore. Specializoi gazetarinë në 
qendra të ndryshme të medies elektronike, si 
në Paris, Berlin, Nju-Jork etj. Mori disa çmime 
prestigjioze për reportazhet më të mira në 
radio, të cilat trajtonin çështje sociale, apo 
dhunën ndaj femrës, ndër të cilët edhe çmimin 
“Grand” të Unionit Europian të Transmetimit 
(EBU) për projektin “Unë jetoj në Ballkan”, si 
dhe çmimin special për radio “Lorenzo Natali” 
të Komisionit Europian në Strasburg. (Shaqir 
Foniqi)

TeKSTeT SHKoLLoRe. Tekstet shkollore 
në gjuhën shqipe në Kosovë zënë fill në shek. 
XIX. Me fillimin e shkollimit të rregullt shqip 
më 1941 dhe më vonë, shfaqet nevoja edhe për 
tekste shkollore adekuate. Në vitet 1941-1944 
ishin në përdorim tekste shkollore të botuara 
në Tiranë. Pas Luftës së Dytë Botërore, tekstet 
shkollore shqipe fillimisht u botuan në Beo-
grad, pastaj në Prishtinë. Vendimi për botimin 
e tyre merrej në institucionet e Serbisë. Tekstet 
shkollore për nxënësit serbë silleshin nga Beo-
gradi, ndërsa për nxënësit turq silleshin nga 
Shkupi. Deri në vitet ’70 të shek. XX, shumica e 
teksteve mësimore në gjuhën shqipe, sidomos 
të shkencave ekzakte, ishin të përkthyera nga 
gjuha serbokroate. Në vitin 1972, nga 220 tituj 
tekstesh shkollore origjinale, me autorë shqip-
tarë ishin vetëm 70 sish. Numri i autorëve shqip- 
tarë dhe i teksteve shqipe rritet gjatë viteve në 
vazhdim. Në periudhën 1970-1990 për arsimin 
fillor në gjuhën shqipe u botuan ose u ribot-
uan 1,108 tekste, në gjuhën serbe 120 dhe në 
gjuhën turke 44 tekste shkollore. Për shkolla 
të mesme, gjatë kësaj periudhe u botuan apo u 
ribotuan 1,050 tekste shkollore. U botuan edhe 
tekste universitare. Të gjitha këto u shtypën 
nga Enti i Teksteve dhe i Mjeteve Mësimore në 
Prishtinë. Në periudhën 1990-1999 u ribotuan 

kryesisht tekstet ekzistuese, por në vitin 1994 
filluan të botohen edhe tekste të përbashkëta 
shqipe me autorë nga Kosova dhe Shqipëria. 
Deri në vitin 2004 ishin në përdorim rreth 70 
tekste të tilla nga lëndë shoqërore-humanitare. 
Ribotimin e teksteve (192 tituj) për vitin shko-
llor 1999/2000 e financoi konzorciumi i dona-
torëve dhe nxënësve iu shpërndanë falas. Në vi-
tin 2004 filloi botimi i teksteve shkollore sipas 
kurikulës së re, nën mbikëqyrjen e Ministrisë 
së Arsimit, të Shkencës dhe të Teknologjisë së 
Kosovës. Botuesit kryesorë të teksteve shko-
llore në Kosovë janë SHB “Libri shkollor”, “Du-
kagjini”, “Albas” etj. U botuan tekste edhe për 
mësim në gjuhën boshnjake dhe turke. Viteve 
të fundit ka filluar botimi i teksteve alterna-
tive, ndërsa tekstet e gjuhës angleze për shko-
llën fillore dhe të mesme u sollën nga Britania 
e Madhe. Në mungesë të teksteve të reja, prej 
vitit 2010 vazhdon ribotimi i teksteve shkollore 
ekzistuese. (Bajram Shatri)

TeKSTeT UNIVeRSITARe. Tekstet univer-
sitare në Kosovë lidhen me themelimin dhe 
veprimtarinë botuese të Universitetit të Prishti-
nës. Botimi i teksteve universitare filloi në vitin 
1970, kur u botuan 13 tekste në gjuhën shqipe, 
shumica të Universitetit të Tiranës. Numri i tyre 
rritet gjatë viteve në vazhdim, me përkthime 
nga gjuha serbokroate. Gjendja fillon të për-
mirësohet pas vitit 1976, kur, përveç shtimit të 
numrit të teksteve në gjuhë shqipe, bëhen për-
pjekje edhe për hartimin e teksteve origjinale 
nga mësimdhënësit e Universitetit të Prishti-
nës. Për vitin akademik 1978/79 planifikohen 
dhe botohen disa dhjetëra tituj tekstesh univer-
sitarë në gjuhën shqipe. Përdoren, gjithashtu, 
edhe tekste universitare në gjuhën serbokroate. 
Në periudhën 1970-1989 u botuan 420 tituj 
tekstesh universitarë, prej tyre 258 tituj të rinj 
në gjuhën shqipe. Botimin e tyre gjatë kësaj 
periudhe e financoi BVI-ja e Shkencës dhe e 
Arsimit e Kosovës. Botimi i teksteve universi-
tare bëhej sipas një procedure të veçantë. Kjo 
veprimtari vazhdoi edhe në kushtet e adminis-
tratës së dhunshme serbe. Politika dhe prakti-
ka e botimit të teksteve origjinale shqipe pësoi 
ndryshime pas vitit 2000, kur u shtrua nevoja 
për tekste më cilësore nga autorë eminentë të 
huaj dhe për përkthimin e tyre. (Bajram Shatri) 

TeLAKU Jusuf (1936-). Mjek, neuropsiki-
atër, profesor universiteti. Lindi në Banjë të  

Malishevës, shkollën fillore e kreu në vendlind-
je dhe në Rahovec, kurse gjimnazin në Prizren. 
Punoi si mësues për disa vjet. Kreu Fakultetin 
e Mjekësisë në Shkup (1967). Pas diplomimit 
punoi në Malishevë dhe Drenas, ku ishte edhe 
drejtor i shtëpisë së shëndetit. Më 1972 ka-
loi në Klinikën e Neuropsikiatrisë të Fakulte-
tit të Mjekësisë në Prishtinë. U specializua në 
Universitetin e Zagrebit, u emërua asistent i 
neuropsikiatrisë (1978). Temën e doktoratës e 
mbrojti në Fakultetin e Mjekësisë në Prishtinë 
më 1988, më pas u zgjodh docent, profesor in-
ordinar dhe profesor ordinar i lëndës së neu-
ropsikiatrisë (1989). Gjatë luftës në Kosovë of-
roi ndihmë mjekësore në zonat e luftës. Mori 
pjesë në disa kongrese e simpoziume dhe pub-
likoi një sërë punimesh shkencore, si autor dhe 
bashkautor. (Jusuf Ulaj) 

TeLeVIZIoNeT NACIoNALe, RAJoNALe 
dHe LoKALe. Janë televizione me shikue-
shmëri në tërë territorin e Kosovës, ose në 
një hapësirë më të kufizuar, të licencuar nga 
Komisioni i Pavarur i Medieve (KPM). Gjithsej 
në Kosovë, deri në vitin 2016, janë të licencuar 
20 televizione. Tre televizione kanë frekuenca 
nacionale (Radiotelevizioni i Kosovës, Radio-
televizioni-21 dhe “Kohavision”), 12 televizione 
kanë frekuenca rajonale, kurse 5 janë televizione 
lokale. Nga ky numër, 11 televizione transme-
tojnë program në gjuhën shqipe, 3 televizione 
transmetojnë program në gjuhën serbe, 5 tele-
vizione transmetojnë program në dy ose në tri 
gjuhë, kurse 1 televizion transmeton program 
në 5 gjuhë. Funksionimi i televizioneve është 
i rregulluar me Ligjin nr. 04/L-44 për Komis-
ionin e Pavarur të Medieve, me përjashtim të 
televizioneve RTK-1 dhe RTK-2, funksionimi 
i të cilëve rregullohet me Ligjin 2011/04-L-046 
për Radiotelevizionin e Kosovës. Ndërkaq, tele-
vizione lokale dhe rajonale janë: 
TV Ballkan, televizion rajonal me seli në 
Prizren, që transmeton program në gjuhën 
turke, shqipe dhe boshnjake.
TV Besa, televizion rajonal me seli në Prizren, 
i licencuar nga KPM-ja më 2009. Transmeton 
program në gjuhën shqipe dhe turke; 
TV Dukagjini, televizion lokal, me seli në Pejë, 
që transmeton program në gjuhën shqipe.
TV Festina, televizion lokal, me seli në Ferizaj, 
që mbulon rajonin e Gjilanit dhe transmeton 
program në gjuhën shqipe; 

TV Herc, televizion rajonal me seli në Shtërpcë, 
që transmeton program në gjuhën serbe dhe 
në gjuhën shqipe;
TV Mir, televizion rajonal me seli në 
Leposaviq, që mbulon rajonin e Mitrovicës dhe 
transmeton program në gjuhën serbe; 
TV Mitrovica, televizion rajonal me seli në 
Mitrovicë, që transmeton program në gjuhën 
shqipe; 
TV Most, televizion lokal me seli në Zveçan, që 
transmeton program në gjuhën serbe;
TV Opinion, televizion rajonal, me seli në 
Prizren, që transmeton program në gjuhën 
shqipe;
TV Prizreni, televizion rajonal me seli në 
Prizren, që transmeton program në gjuhën 
shqipe. 
TV Puls, televizion lokal me seli në Gjilan, që 
transmeton program në gjuhën serbe;
TV Tema, televizion lokal me seli në Ferizaj, që 
transmeton program në gjuhën shqipe, serbe 
dhe rome; 
TV Syri Vision, televizion rajonal me seli në 
Gjakovë, që transmeton program në gjuhën 
shqipe.
TV Vali, televizion rajonal me seli në Gjilan, që 
transmeton program në gjuhën shqipe. (Hyra 
Tejeci)

TeLeVIZIoNI “KLAN KoSoVA”. Nisi tran-
smetimin në Prishtinë në vitin 2009, i theme-
luar nga Televizioni “Klan” i Tiranës, me drej-
tor dhe koordinator gazetarin Baton Haxhiu. 

Në fillim transmetoi 
vetëm emisionin e 
lajmeve të orës 20, 
ndërsa pas disa ja-
vësh nis edhe emi-
sionin e mëngjesit, 
duke vazhduar më 
pas me emisione të 
tjera informative, 

dokumentare dhe më vonë me emisione të 
kontaktit, si “Zona B” dhe “Zona e debatit”. Në 
fillim një pjesë e programit ishte prodhim i stu-
dios së Tiranës të TV “Klan”, ndërsa më vonë 
“Klan Kosova” zhvilloi prodhimin e pavarur të 
emisioneve televizive. Në emisionet e lajmeve 
u bënë përpjekje të futen risi në mënyrën e 
raportimit për zhvillimet aktuale në Kosovë. 
“Klan Kosova” u përpoq të sillte përvojë të 
re në raportimet nga fushatat zgjedhore dhe  
zhvillimin e zgjedhjeve, duke transmetuar 

emisione speciale dhe duke u lidhur me report-
erë në të gjitha komunat më të rëndësishme të 
Kosovës. Edhe emisionet e mëngjesit dhe të 
pasdites, të formatit miks, ndikuan në ndrysh-
imin e skemave programore të televizioneve të 
tjera të vendit. Për punë të suksesshme, “Klan 
Kosova” mori çmime dhe mirënjohje, kryesisht 
për trajtesat sociale dhe për cilësi dhe kreati-
vitet të xhirimeve. Së fundi, “Klan Kosova” 
mbulon skemën e vet programore gati 90 % me 
produksionin e vet. Nga viti 2015 transmeton 
në teknikën HD. (Gazmend Syla) 

TeLeVIZIoNI “KoHAVISIoN” (KTV). 
Transmetues privat, njëra nga mediet elek-
tronike me licencë kombëtare në Kosovë. Është 
pjesë e Grupit “Koha”, në kuadër të të cilit ve-

pron gazeta e përdit-
shme, veprimtaria 
botuese, shtypshk-
ronja, si dhe kanalet 
televizive “Koha-
vision” dhe “Arta”. 
“Kohavision” ka fil-
luar transmetimin 
menjëherë pas luftës 

në Kosovë, në vitin 2000, dhe nga fillimi u 
shqua me përmbajtje të paanshme informative, 
programe kulturore, argëtuese, dokumentare, 
te realizuara nga ekipet e saj apo të huazuara 
nga produksione të huaja. Informimi është ve-
primtari parësore e KTV-së jo vetëm me lajme 
dhe informata nga terreni, por edhe me analiza 
dhe debate në studio, me emisione që synojnë 
të prekin çështjet më akute të shoqërisë kos-
ovare. KTV ka njërin nga programet më të 
shikuara informative, me lajme nga vendi dhe 
bota. Gjithashtu janë mjaft të ndjekur emisio-
net: “Rubikon”, “Interaktiv”, “Ekspress”, “Sot”, 
“Puls”, pastaj emisionet e kulturës, serialet dhe 
emisionet argëtuese, si dhe transmetimet e 
ndeshjeve ekskluzive sportive. Një përqindje të 
rëndësishme zë dhe programi i huazuar, filma, 
seri televizive, programe dokumentare, që pre-
zantohen të përkthyer apo të sinkronizuar në 
gjuhën shqipe. “Kohavision”, përveç në rrjetin 
tokësor transmetohet edhe në satelit si dhe në 
platformat digjitale në Kosovë dhe jashtë, 24 
orë, pa ndërprerë. (Ibrahim Berisha)

TeMA e SHKUPIT. Njësi administrative-
ushtarake e Perandorisë Bizantine. Kryeqendra 
e Dardanisë antike, Shkupi, në fillim të shek. 

XI ishte në kuadër të Perandorisë Bullgare. 
Në vitin 1004, qyteti u pushtua nga perandori 
bizantin Basili II (976-1025). Pasi i dha fund 
ekzistencës së shtetit bullgar (1018), Basili 
II krijoi Temën e Shkupit, me seli në këtë 
qytet. Ai emëroi në postin e strategut të kësaj 
Teme të parin e familjes feudale arbërore të 
Arianitëve, patricin David Arianitin. Tema 
e Shkupit përfshinte Dardaninë (Kosovën), 
Serbinë e sotme në jug të Danubit, thuajse të 
gjithë Maqedoninë dhe një pjesë të Bullgarisë 
Perëndimore. Por udhëheqësi i kryengritjes 
kundër Bizantit, Pjetër Deliani, e mori Shkupin 
me ndihmën e popullsisë vendase (1040). Në 
vitet 1072-1073, paria e këtij qyteti, me në krye 
Gjergj Bojtekun u çua në kryengritje kundër 
Bizantit, por ajo nuk dha ndonjë rezultat. Nga 
ana tjetër, peçenegët shkretuan vendbanimet 
mes Nishit dhe Shkupit (1079-1080). Shkupi 
u pushtua përkohësisht nga normanët (1082), 
ndërsa rrethina e tij u dogj nga rasanët (serbët, 
1093). Më pas ai kaloi një periudhë të qetë 
nën sundimin bizantin, derisa më 1190, kur u 
shkretua nga zhupani i madh i Rashës, Stefan 
Nemanja (1166-1196). Gjatë shek. XIII Shkupi 
ra nën sundimin e Bullgarisë, të Principatës së 
Prosekut, të despotatit të Epirit, të Perandorisë 
së Nikesë, të Perandorisë Bizantine dhe nga viti 
1282 nën Mbretërinë e Rashës (Serbisë). 
Shkupi ishte njëra nga selitë e mbretit rasian-
serb, Stefan Dushani (1331-1346), i cili u 
kurorëzua aty perandor (1346-1355). Në këtë 
qytet u shpall Kodi i Stefan Dushanit (1349), 
dokument juridik dhe dokesor serb. Pas 
vdekjes së Dushanit (1355), qyteti deri më 
1366 mbeti nën sundimin e djalit të tij, Uroshit 
V (1355-1371). Gjatë viteve 1366-1371, Shkupi 
ishte pjesë e zotërimeve të sundimtarit të 
Maqedonisë Perëndimore dhe të një pjese 
të Dardanisë (Kosovës), Vukashinit dhe më 
pas nën sundimin e feudalit Vuk Brankoviq. 
Në kohën e sundimtarëve rasianë-serbë, në 
krye të Shkupit qëndronte qefaliu, i cili kishte 
edhe pushtet juridik. Më 1377 Shkupi kishte 
dy qefali: njëri i qytetit të Poshtëm (Varoshit) 
dhe tjetri i qytetit të Epërm (Kalasë). Më 1391-
1392, Shkupi u pushtua nga osmanët, të cilët 
e shndërruan në bazë të fuqishme ushtarake, 
prej nga më vonë u nisën ekspeditat pushtuese 
ndaj viseve të tjera arbërore. (Qerim Dalipi)

TeMo Ibrahim (1865-1945). Mjek, oftal-
molog, veprimtar i çështjes kombëtare. Lindi 

IBRAHIM TEMO

në Strugë. Më 1884 u 
regjistrua në shkollën e 
mesme të mjekësisë në 
Ahirkapida, e më pas 
në shkollën mjekësore 
ushtarake në Bogaz. Pas 
kryerjes së studimeve 
specializoi për oftal-
mologji. Ishte aktiv në 
lëvizjen kombëtare. The- 

meloi Komitetin “Bashkim e përparim”, që luf-
tonte kundër regjimit absolutist turk. U arre- 
stua disa herë. Më 1895 ik në Rumani, ndërsa 
një vit më vonë filloi punën e mjekut në qytetin 
Mexhidie të Dobruxhës. Nuk u pajtua me poli-
tikën e xhonturqve. Në maj të vitit 1914 shkoi 
në Shqipëri, me një grup mjekësh të Kryqit të 
Kuq të Rumanisë për ta luftuar malarien. Më 
1919 ishte delegat në Konferencën e Paqes në 
Paris, si përfaqësues i kolonive shqiptare të Ru-
manisë, Turqisë dhe SHBA-së. Dha kontribut të 
çmuar për njohjen e Lidhjes Shqiptare të Pejës. 
Ishte iniciator për botimin e thirrjes “Rruga e 
shpëtimit është në Besa-Besë”, që ishte një nga 
aktet më të rëndësishme të Lidhjes së Pejës. Më 
22 prill të vitit1899, në Bukuresht, botoi bro-
shurën “Të zgjohemi”. Pas vetes la një numër 
të madh shkrimesh e dorëshkrimesh. Vdiq në 
Konstancë të Rumanisë. (Isuf Dedushaj)

TeMPULLI I ANTINoUT. Shih: MUNICI-
PIUM dd. 

TeQeTË (shek. XVI-XX). Objekte të kultit 
islam, që filluan të ndërtohen në Kosovë që 
në shek. XVI, bashkë me përhapjen e tarikatit 
të dervishëve. Edhe pse nuk veçohen me 
monumentalitet, këto ndërtime zënë një vend 
në arkitekturën tradicionale të Kosovës. Ato, 
krahas vlerave arkitekturale, kanë pasur edhe 
rëndësi fetare, kulturore dhe historike. Godinat 
ekzistuese të teqeve në Kosovë i takojnë 
periudhës së shek. XVIII-XIX. Disa objekte e 
kanë ruajtur gjendjen fillestare, por aty-këtu 
janë bërë edhe transformime dhe janë shtuar 
anekse të veçanta. Ndërtimet kryesisht i takojnë 
arkitekturës qytetare. Përbëhen nga shtëpia e 
banimit me samahon dhe nga tyrbja me varreza 
të personaliteteve eminente të tarikatit të 
dervishëve. Samahoni është vendi ku mblidhen 
dervishët dhe bëhen ritualet fetare. Samahoni, 
pos mihrabit dhe galerisë, mund të ketë edhe 
dekorime pikturale të realizuara në seko 

teknikë. Motivet janë të karakterit dekorativ, 
si figura gjeometrike, arkitekturale dhe citate 
me përmbajtje fetare islame. Përveç pikturave 
dhe objekteve të ndryshme ceremoniale, teqetë 
kanë dhe biblioteka të pasura me dorëshkrime. 
(Orges Drançolli)

TeQeTË. Vende ku qëndrojnë dervishët dhe 
i kryejnë adhurimet e tyre të veçanta. Teqetë 
janë vende ku është punuar, analizuar, përjetuar 
mendimi mistik islam dhe i është prezantuar 

popullatës. Si institucione të mistikës islame 
dhe pjesë përbërëse të qytetërimit islam, 
paraqesin institucione edukuese fetare, në të 
cilat banojnë ose qëndrojnë ithtarët e tarikatit 
(muridë, muhibë), të cilët nën përkujdesjen e 
një shehu përpiqen ta zbukurojnë moralin dhe 
etikën e tyre në bazë të parimeve mistike islame. 
Teqetë e para u shfaqën që në shekujt e parë pas 
profetit Muhamed, në formë të rabateve, që 
ishin kazerma ushtarake periferike të ushtrisë 
myslimane, të cilat me kohë humbën funksionin 
e tyre ushtarak dhe u bënë strehë për sufinjtë e ri 
dhe dervishët. Më vonë në qendrat dhe vendet 
periferike të botës islame, si dhe të vendeve 
joislame, janë ndërtuar godina të posaçme, 
të cilat, varësisht nga tarikati, forma dhe 
madhësia janë emërtuar si: zavie, hankah, ribat, 
mevlevihane, kalenderhane, dergah, pirevi, 
sofihane, kadirhane, asitane etj. Teqetë patën 
ndikim në jetësimin e parimeve islame dhe 
në përhapjen e islamit, sikundër që ushtruan 
ndikim në shumë aspekte të jetës shoqërore 
dhe kulturore të komunitetit, përfshirë edhe 
hapësirat shqiptare. Pothuajse të gjithë tarikatet, 
që kanë qenë të përhapur në botën islame i kanë 
teqetë e tyre edhe në trojet shqiptare, përfshirë 
edhe Kosovën. (Metin Izeti)

TEQEJA E RAHOVECIT

TeRMoeLeKTRoCeNTRALeT (TeC) “Ko-
SoVA A”. Përbëhen nga pesë njësi (blloqe) të 
pavarura prodhuese, me fuqi instaluese nga 
65-210 MW. Janë ndërtuar në periudhën 1960-

1975. Ndodhen afër minierave të qymyrit në 
Obiliq, rreth 10-15 km nga Prishtina. Blloqet 
e termoelektrocentraleve A1 dhe A2, për 
shkak të vjetërsisë, që nga viti 2000 nuk janë 
në prodhim. Tani në prodhim ndodhen dy nga 
blloqet A3, A4 ose A5, ndërsa njëri përdoret 
si rezervë e nxehtë. Turbinat e këtyre blloqeve 
janë aksiale të tipit me kondensim dhe punojnë 
sipas ciklit të Rankinit. Prodhimi vjetor i 
energjisë elektrike nga TEC-i “Kosova A” është 
rreth 1,500 GWh. Gjeneratori i avullit është me 
konstruksion të lirë gjysmë të varur, me skemë 
avull-ujë me dy tambura dhe me qarkullim 
natyror. Secili gjenerator i avullit të blloqeve 
A3, A4 dhe A5 është i pajisur me nga 8 mullinj 
të tipit ventilatorik, secili me kapacitet 40-60 
t/h. Furnizimi me ujë bëhet nga vendmarrja në 
lumin Llap, ku është ndërtuar penda, ndërsa 
në kushtet e thatësisë shfrytëzohet uji nga 
sistemi “Ibër-Lepenc”. Furnizimi me qymyr 
bëhet nga xeherorja e Mirashit, miniera e 
Sitnicës dhe e Sibocit. Një TEC me fuqi prej 
200 MW shpenzon rreth 300 t/h qymyr me 
nxehtësi të djegies rreth 7,500 kJ/kg. Largimi i 
hirit dhe i zgjyrës nga kaldajat bëhet me sistem 
hidraulik, pas formësimit të hidropërzierjes 
(hi, zgjyrë dhe ujë), e cila me pompa dërgohet 
në deponinë e Sitnicës. (Fejzullah Krasniqi)

TeRMoeLeKTRoCeNTRALI (TeC) “Ko-
SoVA B”. Përbëhen nga dy njësi të pavarura 
prodhuese ( blloqe) me fuqi instaluese nga 
339 MW, të ndërtuar në periudhën 1977-1984. 
Prodhimi vjetor i energjisë elektrike nga TEC 

“Kosova B” është rreth 3,650 GWh. Gjeneratori 
i avullit është i tipit pyrgor me qarkullim të 
detyrueshëm të ujit me kapacitet prodhues 
rreth 1,000 t/h avull të tejnxehur me presion 
177.4 bar dhe temperaturë 5400C. Presioni 
i kondensimit të avullit është 0.0607 bar. 
Gjeneratori i avullit është prodhuar nga firma 
franceze “Stein Industri”. Furnizimi me qymyr 
bëhet nga mihjet sipërfaqësore të Bardhit dhe 
Mirashit. Gjeneratori i avullit furnizohet me 
qymyr nga 8 mullinj ventilatorikë, secili me 
kapacitet të bluarjes 45-73 t/h. Turbina është 
e tipit kondensues, e prodhuar nga kompania 
gjermane “MAN”. Ajo përbëhet nga tri shtëpiza: 
nga turbina e presionit të lartë, të mesëm dhe 
të ulët (TPL,TPM dhe TPU), rotorët e të cilave 
janë të lidhura me lidhje të ngurtë. Avulli 
pas TPL-së ritejnxehet dhe shkon në TPM. 
Furnizimi me ujë i TEC “Kosova B” bëhet nga 
liqeni i Ujmanit, nëpërmjet sistemit “Ibër-
Lepenc”. Shpenzimi i ujit të dekarbonizuar të 
një blloku të TEC “Kosova B” është 2.1-2.6 m3/
MW, ndërsa shpenzimi i ujit të demineralizuar 
është 0.06-0.12 m3/MW. Largimi i hirit dhe 
i zgjyrës bëhet me sistem hidraulik, pas 
formësimit të hidropërzierjes (hi, zgjyrë dhe 
ujë), e cila me pompa dërgohet në deponinë e 
Sitnicës. (Fejzullah Krasniqi)

TeRToRJA e QYMYRIT, oBILIQ. Shfrytë-
zimi i qymyrit në basenin e Kosovës filloi më 
1922, kryesisht për nevoja të amvisërisë. Më 
vonë qymyri shërbente si lëndë djegëse për 
prodhimin e energjisë elektrike. Me zhvillimin 
e teknologjisë dhe rritjen e kërkesave për 
qymyr cilësor, u shfaq edhe nevoja e terjes së 
qymyrit. Qymyri i papërpunuar i basenit të 
Kosovës përmban rreth 50% lagështi, prandaj 
ka vlerë të ulët termike. Pas shumë analizave 

dhe studimeve, u zgjodh metoda e terjes sipas 
“Fleissiner-it”, përmes së cilës arrihet zvogëlimi 
i lagështisë deri në 20%. Në tertoren e Obiliqit 
janë prodhuar 730,000 tonë qymyr të terur në vit. 
Pajisjet përbëhen nga 12 autoklava me vëllim të 
njëjtë. Procesi i terjes zgjat rreth 60 minuta. Terja 
e qymyrit kryhet me avull të ujit në shtypje prej 
31 atmosferash dhe temperaturë 236°C. Aftësia 
termike e qymyrit të terur rritet nga 7500 kJ/kg 
në 12, 500 kJ/kg. Uji i larguar gjatë procesit të 
terjes (360,000 l/v) grumbullohet në rezervuar 
dhe më pastaj derdhet në lumin Sitnica. Kjo 
sasi e ujit hedhurinë paraqet problemin kryesor 
në ndotjen e mjedisit, për shkak të përmbajtjes 
së fenoleve. Viteve të fundit impianti i terjes 
së qymyrit u nda nga KEK-u dhe kaloi në 
shoqëri aksionare. Tertorja e qymyrit mund 
të aktivizohet në prodhim vetëm në sajë të 
kërkesave të konsumatorëve. Qymyri i terur 
shërbente si lëndë e parë në prodhimin e gazit 
në procesin e gazifikimit dhe si lëndë djegëse 
për qëllime industriale dhe ngrohje qendrore. 
(Shefqet Rashani) 

TeRZIQI Avni (1950-). Inxhinier i maki- 
nerisë, profesor universiteti. Lindi në Mitro- 
vicë, ku kreu shkollën fillore dhe të mesme. 
Fakultetin Teknik e kreu në Prishtinë (1975), 

ndërsa studimet e 
magjistraturës në Fakul-
tetin e Makinerisë të 
Universitetit të Shkupit. 
Në vitin 2001 mbrojti 
tezën e disertacionit të 
doktoratës në Fakultetin 
e Inxhinierisë Mekanike 
të Universitetit të Pri- 
shtinës (UP). Në pe-

riudhën 1976-1979 dhe 1986-1990 punoi në 
shkritoren e plumbit “Trepça” si udhëheqës 
i mirëmbajtjes, drejtor teknik, udhëheqës 
i investimeve, etj. Në vitet 1979-1980 ishte 
mbikëqyrës i punimeve makinerike në Pallatin 
e Rinisë në Prishtinë. Që nga viti 1979 u përf-
shi në procesin mësimor në Shkollën e Lartë 
Teknike, në Fakultetin e Shkencave Teknike 
të Aplikuara dhe në Fakultetin e Xehetarisë 
dhe të Metalurgjisë të Universitetit të Prishti-
nës, duke arritur titullin profesor i rregullt për 
lëndët: termodinamika, mekanika e fluideve, 
makinat me pistona, gjeometria deskriptive etj. 
Është autor dhe bashkautor i një sërë punimesh 
shkencore të publikuara në revistat vendore 

dhe ndërkombëtare. Botoi tekstin universitar 
“Makinat me pistona” dhe disa dispensa. Kreu 
edhe funksione të ndryshme në organet dre-
jtuese të UP-së dhe të Universitetit të Mitro-
vicës. (Fejzullah Krasniqi)

TeRZIQI Hamdi (1947-). Grafist. Lindi në 
Mitrovicë. Kreu Fakultetin e Arteve Figurative, 
drejtimin e grafikës në Beograd. Në grafikat 
e tij në plan të parë pasqyrohen elementet 
gjeometrike, si rrathët, katrorët, derisa në mes 
sajohen forma përmbajtësore me shprehje 
dekorative, të realizuara kryesisht në teknikën 
e akuatintës, me ngjyrë kafe dhe okër. Hapi 
ekspozita personale në Mitrovicë (më 1970 dhe 
1977) dhe mori pjesë në ekspozita kolektive të 
Shoqatës së Artistëve Figurativë të Kosovës në 
Prishtinë (1977- 1983), në Sallonin Pranveror 
të Kosovës, në Bienalen e vizatimit (III-V), në 
ekspozitën e grafikës bashkëkohore të Kosovës 
në Këln (1978), pastaj në Paris (1979), si dhe në 
Palermo, Kozencë, Damask, Tiranë, Beograd, 
Zagreb (1980), Montreal (1981), Dubrovnik 
(1982), Malmo (1983), Londër, Gllasgou 
(1984), Dejton, Belfast, Kajro, Shtutgart (1985), 
Dagestan (1987), Zagreb (1990) dhe Stamboll 
(1997). Jeton në Francë. (Fatmir Krypa)

TeRZIU Nazim (1977-1998). Luftëtar i Ush-
trisë Çlirimtare të Kosovës (UÇK), dëshmor. 
Lindi në fshatin Sllatinë të Lepencit. Në maj 
të vitit 1998 iu bashkua njësitit të UÇK-së në 
Kaçanik, ndërsa dy muaj më vonë shkoi në 
Shqipëri për stërvitje ushtarake dhe për t’u 
pajisur me armë. Në fillim të shtatorit u kthye 
në Kosovë, në njësitin e Kaçanikut në Jezerc. 
Më 24 shtator 1998 forca të shumta ushtarake 
dhe policore serbe ndërmorën një ofensivë të 
madhe kundër UÇK-së në Zonën Operative të 
Nerodimes. Më 28 shtator 1998 ushtria serbe 
nga Nerodimja filloi depërtimin për Jezerc. 
Luftimet u zhvilluan ballë për ballë dhe në këtë 
betejë ranë disa luftëtarë të UÇK-së, përfshirë 
edhe N. Terziun. (Hajrush Kurti)

TeRRIToRI I dARdANISË. Dardania zinte 
hapësirat qendrore të Europës Juglindore. 
Territori parahistorik përfshinte hapësirat 
midis lumenjve Brong (Moravë), Timacus 
(Timok), Axios (Vardar), Astibo (Bregallnicë) 
dhe rrjedhës së epërme të Drinit. Sipas 
Herodotit (shek. V), lumi Angri (Morava 
Jugore) dilte nga toka e ilirëve, futej në fushën e 

tribalëve dhe derdhej në lumin Brong (Morava) 
dhe ky në Ister (Danub). Fqinjët e dardanëve në 
veri ishin tribalët, në verilindje mezët, në lindje 
medët, besët e dentelejët, në juglindje peonët, 
në jug pellagonët, në perëndim pirustët, ardiejët 
dhe autariatët dhe në veriperëndim dasaretët. 
Pas krijimit të shtetit dardan (shek. IV-I p.e.r.) 
në të u përfshinë dhe tokat e autariatëve, të 
tribalëve, të taulantëve dhe, më pas, të peonëve. 
Në veri kufijtë përfshinin territoret përgjatë 
luginës së Nishavës, duke zënë prapavijën 
e Nishit me Aleksincin dhe Knjazhevcin në 
Serbi. Pas pushtimeve romake, Dardania u bë 
pjesë e provincës romake të Mezisë dhe pastaj 
e Mezisë së Epërme (86), ndërsa pas reformave 
të Dioklecianit (279), u krijua Provinca e 
Dardanisë, me kufij përafërsisht të njëjtë me 
kufijtë e shtetit të dikurshëm dardan. (Edi 
Shukriu) 

TeToVA Abdurrahman Pashë. (?-1840). 
Pushtetar lokal dhe donator i rëndësishëm 
i periudhës osmane në Tetovë. Rrjedh nga 
familja e Derrallajve, i biri i Rexhep Pashë 
Plakut. Mbante nën pushtetin e tij tërë fushën 
e Pollogut, deri në kufi të Kaçanikut. Mori 
pjesë në lëvizjen kryengritëse të pashallarëve 
shqiptarë kundër reformave centralizuese të 
pushtetit qendror osman të viteve ‘30 të shek. 
XIX. Në fillim të vitit 1834, A. Pasha u thirr 
në Stamboll, prej nga nuk u kthye më. Vdiq i 
syrgjynosur nga sulltani në vitin 1840. Bëri 
ndërtime dhe rinovime të ndryshme në Tetovë. 
Financoi dekorimin e Xhamisë së Larme të 
ndërtuar në vitin 1495, ndërsa në vitin 1821 
ndërtoi një urë afër asaj xhamie. Vepra më e 
rëndësishme e tij është Kalaja e Tetovës, të cilën 
e kishte nisur i ati i tij, Rexhep Pasha. Kalaja u 
ndërtua në kodrën Ball-tepe, mbi Tetovë, nga e 
cila kontrollohej tërë fusha e Pollogut. (Nehat 
Krasniqi) 

TeToVA Aqif (1873-1944). Veprimtar anti- 
komunist. Lindi në Tetovë. I ati, Islam Tetova, 
ishte patriot i njohur i Rilindjes Kombëtare. 
A. Tetova ishte bashkëpunëtor i Hasan Pri- 
shtinës dhe Ilaz Agushit. Pas rënies së 
Mbretërisë Jugosllave në prill të vitit 1941 
ndihmoi themelimin e administratës shqiptare 
në nënprefekturën e Gjilanit. Punoi edhe si 
gazetar. Ishte delegat i Gjilanit në kuvendin 
themelues të Lidhjes së Dytë të Prizrenit, 
në shtator të vitit 1943 dhe pjesëmarrës në 

Kuvendin Kombëtar të Tiranës, në tetor të vitit 
1943. Bashkëpunoi edhe me Hysen Tërpezën 
në organizmin e rezistencës kundër njësiteve 
partizane të Ushtrisë Nacionalçlirimtare të 
Jugosllavisë gjatë muajve korrik-nëntor të 
vitit 1944 në Kosovën Verilindore. Pas hyrjes 
së njësiteve partizane në Gjilan, më 16 nëntor 
1944, bashkë me shumë veprimtarë shqiptarë, 
u burgos në Gjilan dhe u ekzekutua pas disa 
ditësh. (Adem Murati).

TeToVA Hasan Pashë (gjysma e parë e shek. 
XIX). Figurë e shquar e Lëvizjes kombëtare. 
Ishte djali i Rexhep Koxha Pashës së Tetovës. 
Hasan Pasha nga vëllai i tij i madh, Abduraman 
Pasha, u vu në krye të gardës së Pashallëkut 
të Tetovës, kur në vitin 1822 ai trashëgoi 
pashallëkun nga babai i tij. Në vitin 1824 u 
emërua pashë i sanxhakut të Qustendilit. Mori 
pjesë në kryengritjen shqiptare të vitit 1831 
kundër Portës së Lartë, në anën e Mustafa Pashë 
Bushatit. Në vitin 1840 erdhi deri te një grindje 
mes djemve të Koxha Rexhp Pashës, për shkak 
të trashëgimisë së zotërimeve të të atit. Porta e 
Lartë u njoftua për këtë ngjarje dhe u thirrën 
në Stamboll për hetime, si dhe për pajtim. 
Sulltani u kërkoi atyre që t’i dërgonin rekrutë 
për nevojat e ushtrisë. Këtë kërkesë vëllezërit 
nuk e pranuan, por kërkuan që shqiptarët ta 
kryejnë shërbimin ushtarak në trevat e veta. Për 
shkak të këtij refuzimi, vëllezërit nga Tetova, 
me familjet e tyre, u internuan në Stamboll. 
Kjo sjellje e Portës nxiti shqiptarët në revoltë 
kryengritjeje, që shpërtheu në vitin 1843, në 
krye me Dervish Carën. (Zeqirja Idrizi)

TË ARdHURAT BUXHeToRe. Të ardhu-
rat buxhetore përbëjnë tërësinë e të hyrave 
në kuadër të buxhetit të një vendi. Në 
Kosovë të ardhurat e buxhetit të Republikës 
përbëhen nga gjashtë kategori. Në kategorinë 
e parë bëjnë pjesë të hyrat nga tatimet, të cilat 
ndahen në të hyra vendore (që mblidhen nga 
Administrata Tatimore e Kosovës) dhe në të 
hyra doganore (që mblidhen nga Dogana e 
Kosovës). Në kategorinë e dytë bëjnë pjesë 
të hyrat jotatimore, të hyrat vetanake (të 
mbledhura në nivelin lokal e qendror), taksat 
koncesionare si dhe tantiemat. Në kategorinë 
e tretë të të hyrave bën pjesë dividenta, e cila 
mblidhet nga pasuritë në pronësi të Qeverisë së 
Republikës së Kosovës. Në kategorinë e katërt 
bën pjesë mbështetja buxhetore nga donatorët. 

Në kategorinë e pestë bëjnë pjesë grantet e 
projekteve, ndërsa në kategorinë e fundit bën 
pjesë fondi i mirëbesimit. (Lumir Abdixhiku)

TË ARdHURAT KoMBËTARe. Tërësia e të 
ardhurave të të gjithë zotëruesve të faktorëve 
të prodhimit, të përdorur për prodhimin e të 
mirave përfundimtare dhe për prodhimin e të 
mirave të ndërmjetme. Të ardhurat kombëtare 
përbëhen nga kompensimi i punëtorëve, të 
ardhurat e firmave joaksionare, të ardhurat e 
qirave, fitimet korporative, interesi neto si dhe 
taksat indirekte mbi bizneset. Në kompensimin 
e punëtorëve bëjnë pjesë pagat e punëtorëve 
dhe kontributet për sigurime shoqërore. Në të 
ardhurat e firmave joaksionare bëjnë pjesë të 
gjitha të ardhurat e bizneseve jo-korporata, të 
gjitha të ardhurat e individëve të vetëpunësuar 
(përfshirë dhe ato të fermerëve) si dhe të 
ardhurat e profesionistëve që ushtrojnë aktivitet 
privat. Në të ardhurat e qirave bëjnë pjesë të 
gjitha të hyrat e pronarëve nga qiradhënia e 
pronave të banimit, komerciale, bujqësore 
e jobujqësore. Fitimet korporative përbëjnë 
fitimin e pashpërndarë të korporatave, di-
videntat si dhe taksat mbi korporatat. Interesi 
neto shpërfaq dallimin në mes të interesit që 
individët ose bizneset marrin për kapitalin e 
dhënë hua dhe interesave që ata paguajnë. Në 
fund, taksat indirekte përmbajnë të gjitha taksat 
e vëna mbi vlerën e shtuar, taksat mbi pronën 
apo dhe taksat e akcizat e tjera. Në vitin 2014, 
sipas të dhënave të Bankës Botërore, të ardhurat 
kombëtare bruto në Kosovë, sipas paritetit të 
fuqisë blerëse, ishin 16,6 miliardë dollarë (12,5 
miliardë euro), ndërsa të ardhurat kombëtare 
bruto (llogaritur sipas Bankës Botërore) ishin 
rreth 7,2 miliardë dollarë (përkatësisht 5,5 
miliardë euro). (Lumir Abdixhiku ) 

TË dALAT (SHPeNZIMeT) BUXHeToRe. 
Tërësia e mjeteve që shpenzohen nga buxheti 
i një vendi. Në rastin e Kosovës, shpenzimet 
buxhetore janë të ndara në katër kategori 
kryesore. Në kategorinë e parë bëjnë pjesë të 
gjitha shpenzimet rrjedhëse, të cilat ndahen 
në tri nënkategori: në paga e mëditje, në 
mallra e shërbime dhe në subvencione e 
transfere. Në kategorinë e dytë bëjnë pjesë të 
gjitha shpenzimet kapitale që ekzekutohen e 
financohen nga buxheti i shtetit. Në kategorinë 
e tretë bëjnë pjesë shpenzimet nga rezerva 
buxhetore, ndërsa në kategorinë e fundit bëjnë 

pjesë shpenzimet e kredidhënies, kryesisht 
kreditë për asetet publike në pronësi të Qeverisë 
së Kosovës. (Lumir Abdixhiku).

TËRBeSHI Ganimete (1927-1944). Aktiviste 
e Lëvizjes Antifashiste Nacionalçlirimtare, 
dëshmore. Lindi në Gjakovë. U përfshi në 
Lëvizjen Nacionalçlirimtare në Kosovë nën 
ndikimin e vëllait komunist, Abedin Tërbeshit. 
Më 1942 u bë anëtare e Bashkimit të Rinisë 
Komuniste në Kosovë. Pas vrasjes së Abedinit 
nga fashistët italianë, vazhdoi me vendosmëri 
veprimtarinë antifashiste. Shtëpia e saj u 
shndërrua në njërën nga bazat më të sigurta 
të veprimtarëve të Lëvizjes Nacionalçlirimtare. 
Në të u mbajtën mbledhjet e të rinjve komu-
nistë dhe antifashistë, si dhe të grave të 
angazhuara në Lëvizje. Gjatë veprimtarisë në 
ilegalitet u zbulua dhe u burgos (1944). Pas 
një qëndrimi të shkurtër në burgun e Pejës, u 
internua në Kampin e Prishtinës. Së bashku me 
nëntë të burgosur antifashistë të tjerë, u varën 
në Namazgjah të Gjakovës më 23 gusht 1944. 
(Fehmi Rexhepi)

TËRBIMI. (Rabies, Lyssa). Antropozoonozë, 
sëmundje virusale akute, tejet e rrezikshme, 
e cila prek kafshët dhe njeriun. Sëmundja 
përfundon me vdekje. Rezervuar i sëmundjes 
janë dhelprat, lakuriqët e natës, si dhe kafshët 
e tjera mishngrënëse. Sëmundja te njeriu 
bartet përmes kafshimit. Dekadave të fundit 
tërbimi është sëmundje e rrallë te njeriu, por 
prek kryesisht kafshët e egra dhe ato shtëpiake 
në gjithë botën. Sipas Organizatës Botërore të 
Shëndetësisë nga rabiesi janë të rrezikuar 2,5 
miliardë njerëz. Në vendet e pazhvilluara dhe 
ato në zhvillim regjistrohen çdo vit 35,000 deri 
në 40,000 raste të vdekjeve nga tërbimi. Në të 
kaluarën në Kosovë janë regjistruar raste të 
tërbimit te njerëzit dhe situata epidemiologjike 
dhe epizootike me tërbim ka qenë shumë e 
rëndë. Prej vitit 1970 deri në vitin 1980 janë 
regjistruar 32 raste të sëmundjes te njerëzit, 
me po aq të vdekur, ndërsa në periudhën 1971-
1980 janë regjistruar 229 raste të tërbimit. Nga 
viti 1981 deri më 2014 situata epidemiologjike 
paraqitet e qetë, pa asnjë rast të tërbimit te 
njerëzit. Kosova aplikon mbrojtjen antirabike 
sipas programit të imunizimit, ku vaksina 
dhe serumi jepen sipas indikacioneve epi-
demiologjike, si masë profilaktike dhe kundër-
epidemike. (Ariana Kalaveshi)

TËRBoVIQI. Fshat rreth 5 km në verilindje 
të Pejës. Është vendbanim fushor, i ndarë në 
4 lagje. Lartësia mbidetare është 474 m. Si 
vendbanim përmendet në disa dokumente 
të vjetra. Me emrin Trebnosh përmendet në 
defterin kadastral të sanxhakut të Shkodrës 
të vitit 1485, kurse me emrin Trebojk është 
regjistruar edhe në sallnamet e vilajetit të 
Kosovës të vitit 1893. Gjatë periudhës së 
Mbretërisë Jugosllave janë sjellë disa familje 
kolonësh malazezë. Në vitin 1948 kishte 458 
banorë, kurse në vitin 2011 u regjistruan 1,950 
banorë. Popullsia merret kryesisht me bujqësi. 
Ka shkollën 9-vjeçare, stacionin shëndetësor, 
disa dyqane tregtare etj. (Shpend Agaj)

TËRMeTeT. Lëvizje të menjëhershme dhe 
të papritura të korës së Tokës, të shkaktuara 
nga çlirimi i sforcimeve të grumbulluara në 
brendësi të saj, nga shpërthimi vullkanik ose 
të nxitura nga njeriu. Tërmetet shkatërruese 
shkaktohen vetëm nga zhvendosja e shkëmbin-
jve në brendësi të Tokës, përgjatë thyerjeve tek-
tonike (tërmetet tektonike). Forca e tërmeteve 
shprehet në disa mënyra: me magnitudë, sipas 
shkallës së Rihterit (1-9), e cila shpreh forcën 
e tërmetit në vatër dhe shkallën e intensitetit 
sizmik (EMS-92, shkalla makrosizmike euro-
piane, 1992), që shpreh intensitetin e efekteve 
të tërmetit në bazë të dëmeve dhe pasojave të 
shkaktuara në një lokalitet. Tërmetet në botë 
janë të përqendruar në disa zona ose breza 
sizmike (Mesdhetare, Paqësorit, Atlantikut). 
Kosova i takon brezit sizmik Mesdhetar, në 
të cilin kanë ndodhur tërmete të shumta dhe 
shpeshherë me pasoja të mëdha. Disa prej 
tërmeteve më të fuqishme, të cilat kanë godi-
tur territorin e Kosovës, kanë qenë: i Prizre-
nit (1456, VIII ballë MSK-64, M=6.0), i Pejës 
(1662, VIII ballë MSK-64, M=6,0), i Ferizajt 
(1921, IX ballë MSK-64, M=6.1) dhe tërmetet 
më të vonshme: i Kopaonikut (1980, VIII ballë 
MSK-64, M=5,9) dhe i Gjilanit (2002, VIII-IX 
ballë MSK-64, M=5.7). (Hashim Këpuska)

TËRNAVA Hajrullah (1952-). Punëtor sportiv. 
Lindi në Lismir të Fushë-Kosovës. Përfundoi 
Akademinë Policore në Kamenicë të Sremit 
(Vojvodinë) dhe Akademinë e Lartë Policore 
në Beograd (1974-1976), si dhe Akademinë e 
Lartë në Shkup (1978-1981). Prej vitit 1968 nisi 
të merret me sportin e xhudos. Në vitin 1969 
e zuri vendin e parë në kampionatin e Serbisë 

në Beograd dhe në të njëjtin vit u shpall edhe 
kampion në kategori të lehtë për të rinj. Në vitet 
1970/71 ishte kampion i Vojvodinës në këtë 
kategori dhe po atë vit në Novi-Sad u zgjodh 
sportist i vitit për të rinj. Në kampionatin e 
Kosovës ishte kampion për seniorë në vitet 
1973-1978. Në kampionatin e Jugosllavisë 
(1973) zuri vendin e parë (70 kg) për seniorë. 
Prej vitit 1972-1976 bëri gara për ekipin 
“Partizan HINS” të Novi-Sadit, në ligën e parë 
federative të ish-Jugosllavisë. Në vitet 1972-
1990 ishte trajner i përfaqësueses së Kosovës. 
Prej vitit 1985 deri 1990 kaloi në Drejtorinë e 
Policisë së Kosovës, ku punoi deri në korrik të 
vitit 1990. Gjatë viteve ’90 u burgos disa herë 
dhe u dënua në mungesë me 6.5 vjet burg. Me 
këtë rast migroi në Gjermani. Në vitet 2000-
2002 ushtroi ekipe të xhudos në Gjermani, 
duke arritur që klubin “Todtglusinger SV” ta 
çonte në Bundesligë. Në vitet 2007-2009 ishte 
kryetar i Federatës së Xhudos së Kosovës. 
(Lulzim Shala)

TËRNAVA Muhamet (1947-2017). Historian, 
profesor universiteti. Lindi në fshatin Lismir 
të Fushë Kosovës. Mbaroi shkollën fillore në 
vendlindje, ndërsa gjimnazin në Prishtinë. Stu-

dimet për histori i kreu 
në Fakultetin Filozofik 
në Prishtinë, ndërkaq 
studimet pasuniversi-
tare i kreu në Zarë të 
Kroacisë, ku mbrojti 
tezën e doktoratës “Po-
pullsia e Kosovës gjatë 
shekujve XIV-XVI”. Për  
këtë studim bëri vjelje 

dokumentesh nëpër shumë arkiva dhe bib-
lioteka, si të Parisit, Sorbonës, Beogradit, Shk-
upit, Tiranës e Prishtinës, Zarës, Dubrovnikut 
etj. Një kohë të shkurtër (1971/72) punoi në 
Institutin Albanologjik të Prishtinës dhe më 
pas, për afro dhjetë vjet, punoi në degën e his-
torisë të Fakultetit Filozofik të Universitetit 
të Prishtinës. Në vitin 1982 u burgos dhe u 
dënua për shkaqe politike dhe, pas vuajtjes 
së dënimit, nuk u lejua të kthehej në Univer-
sitet deri në vitin 1995. Po në këtë vit u botua 
edhe disertacioni tij nga Instituti Albanologjik 
i Prishtinës. Ndërkohë, M. Tërnava mori pjesë 
në tubime të ndryshme shkencore dhe botoi 
një sërë punimesh në revista të vendit dhe të 
huaja. Studimet e tij nga historia mesjetare u 

botuan në përmbledhjen me titull ”Studime 
për mesjetën” (1995), ku janë përfshirë tekste 
me interes shkencor, si “Shqiptarët në feudin e 
Deçanit”, “Migrimet e popullsisë në territorin 
e sotëm të Kosovës gjatë shekujve XIV-XVI”, 
“Shqiptarët në qytetet e Kosovës në shekujt 
XV-XVI”, “Përhapja e islamizmit në territorin 
e sotëm të Kosovës deri në fund të shekullit të 
XVII”, “Prizreni gjatë gjysmës së dytë të shek. 
XVI” etj., ndërsa më vonë botoi edhe mono-
grafinë “Kaçaniku me rrethinë deri në Luftën e 
Dytë Botërore” (1995). (Faik Sahiti)

TËRNAVA Myfti Naim (1961-). Titullar i fesë 
islame, myfti i Kosovës. Lindi në fshatin Lismir 
të Fushë-Kosovës. Shkollën fillore e mbaroi në 
vendlindje, kurse të mesmen në Medresenë 

“Alaudin” në Prishtinë. 
Studimet për apologje-
tikë dhe filozofi islame i 
mbaroi në Universitetin 
“Al-Az-har” të Kajros 
(1984), ndërsa ato pas-
universitare në Univer-
sitetin Amerikan po në 
Kajro (2003). Pas për-
fundimit të studimeve, 

kreu detyrën e imamit në Xhaminë e Lismirit 
(1984-1995). Në vitin 1985 u emërua pedagog 
i lëndës së akaidit dhe më pastaj edhe i filo-
zofisë islame në Medresenë e Mesme “Alau-
din” në Prishtinë, ku ishte edhe drejtor i saj 
(1995-2003). Nga viti shkollor 1994/95 është 
ligjërues i lëndës së akaidit dhe i filozofisë is-
lame në Fakultetin e Studimeve Islame. Në 
periudhën 1999-2003 ishte kryetar i Kuvendit 
të Bashkësisë Islame të Kosovës, ndërkaq më 
2003 u zgjodh kryetar dhe myfti i Bashkësisë 
Islame të Kosovës, funksion që e ushtron edhe 
tani. Mori pjesë në shumë konferenca, semi-
nare, kongrese, simpoziume e forume brenda 
dhe jashtë Kosovës. Është autor i punimeve 
shkencore dhe artikujve publicistikë të botuar 
brenda dhe jashtë vendit, si dhe autor i disa 
monografive: “Morali islam” (1993), “Bazat e 
besimit” (1996), “Pasqyrë e filozofisë islame” 
(1995), “Fraksionet në islam” (1997) etj. dhe 
i përmbledhjes në dy vëllime “Ligjërime për 
fenë e atdheun” (2015). (Ramadan Shkodra)

TËRPeZA Hysen (1910-2002). Antikomunist,  
veprimtar nacionalist. Lindi në Tërpezë të Vi-
tisë. Më 1916 familjen ia internuan pushtuesit 

bullgarë. Pas përfun-
dimit të Luftës së Parë 
Botërore kthehet në 
vendlindje. Që nga viti 
1933 iu bashkua ve-
primtarëve patriotë të 
Anamoravës, duke i ku-
ndërshtuar padrejtësitë 
e Mbretërisë Jugosl-
lave ndaj shqiptarëve. 

Gjatë periudhës së pushtimit italian (1941-
1943) ishte kryetar i komunës në Pozhoran. 
U burgos nga policia italiane dhe ajo gjer-
mane. Në korrik-nëntor 1944, së bashku më 
Idriz Gjilanin dhe bashkëveprimtarë të tjerë 
të Anamoravës, u ngrit kundër depërtimit të 
njësiteve partizane serbe e bullgare në territorin 
e Kosovës. Me Adem Gllavicën organizoi 
Kuvendin e Tërpezës më 1 dhjetor 1944, në 
të cilin u formua Shtabi Kryesor i Rezistencës 
në Kosovë. Më 15-16 gusht 1945 mori pjesë në 
Kongresin e Parë (III) të Lëvizjes së Rezistencës 
që mbahet në Tanushë të Kopilakës, ku u krijua 
Ushtria Popullore Demokratike Shqiptare 
dhe Shtabi Suprem i Luftës, në krye të të cilit 
u zgjodh H. Tërpeza. Në dhjetor të vitit 1945 
u largua për në Greqi, pastaj emigroi (1949) 
ku iu bashkua Komitetit “Shqipëria Lirë” të 
Mithat Frashërit. Më 1956 u largua nga Italia 
dhe emigroi në SHBA. Në Kongresin e Parë 
të Lidhjes III të Prizrenit, në nëntor 1966 në 
Nju-Jork, u zgjodh nënkryetar. Kontaktoi dhe 
bashkëpunoi me mërgatën shqiptare dhe me 
personalitete të njohura botërore lidhur me 
çështjen shqiptare. Është autor i veprave “Ka 
me na gjykue Nana Kosovë” (Nju-Jork, 1972), 
“Unë Hysen Tërpeza, luftëtar i Shqipërisë Et-
nike” (1976) etj. Më 1995 u dekorua nga presi-
denti i Republikës së Shqipërisë me Medalje 
të Artë të Urdhrit “Skënderbeu”. Pas çlirimit 
të Kosovës, pas 54 vitesh mërgimi, H. Tërpeza 
u kthye në Kosovë. Vdiq më 22 qershor 2002 
dhe u varros në Varrezat e Dëshmorëve në Viti. 
(Adem Murati).

TËRSTeNA Shaban (1965-). Mundës. Lindi 
në Shkup. Hapat e parë në mundje i bëri në vitin 
1977, në klubin e mundjes “Liria” të Shkupit, 
nën drejtimin e trajnerit Muntas Allajbegu. U 
shpall 7 herë sportist i vitit në Maqedoni dhe 
një herë në ish-Jugosllavi. Është ndër sportistët 
më të suksesshëm shqiptarë, i cili arriti të fitojë 
medaljen e artë në Lojërat Olimpike Verore 

(LOV) të vitit 1984 
në Los Anxhelos të 
SHBA-së, si dhe fitues 
i medaljes së argjendtë 
në LOV në Seul (1988). 
Ishte kampion europian i 
vitit 1984 dhe 1990, fitoi 
medalje të argjendtë në 
vitin 1983, 1985, 1986 
dhe të bronztë në vitin 

1982 dhe 1988. Ka pasur rreth 800 ndeshje, prej 
të cilave vetëm 28 humbje. Ka marrë pjesë në 
50 turne të ndryshme nëpër botë, duke fituar 
50 medalje të arta. Edhe disa nga sukseset e 
Sh. Tërstenës: Kampion ballkanik në Stamboll 
(1980), vendi i tretë në Kampionatin Botëror 
(1981), vendi i tretë në Kampionatin Botëror 
në Katovicë të Polonisë (1982), vendi i tretë në 
Kampionatin Botëror në Kanada (1982), vendi 
i parë në Lojërat e Mesdheut në Kazabllankë 
(1982), vendi i parë në Lojërat e Mesdheut në 
Latakia (1987) dhe vendi i parë në Lojërat e 
Mesdheut në Athinë (1991). Jeton në Shkup. 
(Lulzim Shala)

TËRSTeNIKU. Fshat në Drenicë, rreth 5 
km në veriperëndim të Drenasit, me lartësi 
mbidetare rreth 650 m. Është vendbanim i 
tipit të shpërndarë me sipërfaqe rreth 1,560 
ha. Shtrihet pranë rrugës magjistrale Drenas-
Skënderaj. Në regjistrimin kadastral osman 
të vitit 1455 dhe 1530, është i regjistruar me 
emrin Trestenik, ndërsa në sallnamet e Vilajetit 
të Kosovës të viteve 1893, 1896 dhe 1900 është 
i regjistruar me emrin Tërshenik. Nga viti 1912 
e më vonë, shumë familje u shpërngulën për 
në Turqi dhe Shqipëri. Në vitin 1921 kishte 
584 banorë, në vitin 1948 kishte 1,111 banorë, 
kurse në vitin 2011 u regjistruan 3,903 banorë. 
Veprimtari kryesore ekonomike është bujqësia. 
Ka edhe disa njësi tregtare, zejtare e shërbyese, 
si dhe fabrikën për prodhimin e miellit. Është 
bashkësi lokale, ku gravitojnë vendbanimet 
Polluzhë, Shtuticë dhe Vërboc. Ka dy shkolla 
9-vjeçare, qendrën e mjekësisë familjare etj. 
(Ramiz Cërvadiku)

TËRSHANI Shaqir (1968-1999). Luftëtar i  
Ushtrisë Çlirimtare të Kosovës (UÇK), dë-
shmor. Lindi në Greiçevc të Therandës. Në 
korrik të vitit 1998 iu bashkua kompanisë së 
tretë të batalionit “Sadik Shala” të Brigadës 121 
“Kumanova” të Zonës Operative të Pashtrikut, 

në pikën e UÇK-së Qafa e Duhlës. Mori pjesë 
në shumë aksione luftarake dhe beteja, si në 
grykën e Carralevës, Budakovë, Greiqevc, 
Topillë, Llanisht, Reçak, Gurra e Kadijës, 
Kaçanik etj. U emërua komandant togu i 
njësitit vëzhgues-diversant, që vepronte në 
kuadër të Shtabit të Përgjithshëm të UÇK-së. 
Më 15 janar 1999 mori pjesë në luftimet për 
mbrojtjen e Reçakut, ndërsa më 17 dhe 18 
janar mbrojti fshatin Greiçevc dhe Rancë, në 
kuadër të mbrojtjes së trupave të masakrës së 
Reçakut, me qëllim që të mundësohej hetimi i 
pavarur ndërkombëtar. Më 10 maj 1999 u vra 
në fushëbetejë, në mbrojtje të popullatës së 
strehuar në malet e Llanishtit. (Ali Uka)

TËRTHoRJA SHKodËR-PeJË. Paraqet një 
zonë (brez) të shkëputjes (thyerjes) tërthore 
shumëfazore të rendit të parë, me shtrirje 
në drejtim verilindje, përreth 100 km, e cila 
në territorin e Shqipërisë dhe të Kosovës 
ndan strukturën gjeologjike të Dinarideve 
(Albanideve veriore), në veriperëndim, nga 
struktura gjeologjike e Helenideve (Albanideve 
jugore), në juglindje. Konsiderohet një 
shkëputje, thyerje e thellë, tërthore e lashtë, e 
krijuar qysh në kohën e riftingut (riftëzimit) 
kontinental, duke funksionuar si shkëputje 
transformuese. Në terciar ka funksionuar si 
shtytje e djathtë në zonën ofiolitike të Mirditës 
dhe zonat e tjera, në drejtim të jugperëndimit 
për disa dhjetëra kilometra. Gjatë pliocen-
kuaternarit është përpunuar (modifikuar) me 
shkëputje (thyerje) normale (gravitative), duke 
formuar fushëgropat tektonike të Tropojës dhe 
të Dukagjinit dhe duke paraqitur kështu një 
zonë aktive edhe sot. Zona e tërthores Shkodër-
Pejë është një zonë aktive sizmike me potencial 
të pritshëm, me magnitudë maksimale 5.5. 
(Hashim Këpuska)

TËRRNAVA. Fshat në komunën e Preshevës. 
Shtrihet në dalje të lumit të Tërrnavës, nga 
ana e Karadakut. Në vitin 2002 fshati kishte 
1,548 banorë rezidentë, shumica shqiptarë. 
Mbi fshat, në shpatet veriore të luginës së 
Rekës së Zezë (Lumit të Tërrnavës), ndodhet 
Shpella e Arushës, e cila është mjaft e pasur 
me ornamente. Pas Luftës së Dytë Botërore 
mbi fshatin Tërrnavë u hapën galeritë e 
minierës së kromit, ku u bë eksploatimi i kësaj 
xeheje për disa vjet. Mungesa e hulumtimeve 
për zbulimin e rezervave të reja çuan në 

ndërprerjen e punëve minerare në fillim të 
viteve ‘60. Në fshat është aktive një gurore, nga 
e cila nxirret guri gëlqeror për ndërtimtari. 
Nga objektet e standardit shoqëror, fshati ka 
shkollën tetëvjeçare dhe ndonjë njësi shërbyese 
ose tregtare. (Arsim Ejupi)

TËRRNoCI. Fshat në komunën e Bujanocit, i 
njohur ndryshe edhe si Tërrnoci i Madh. Është 
vendbanim rural periurban i tipit të dendur. 
Shtrihet në kontaktin e shpateve lindore të zonës 
kodrinore-malore të Malësisë së Bujanocit në 
perëndim dhe fushës së Bujanocit në lindje, 
në lartësi mbidetare 423 m. Përmes fshatit 
kalon lumi i Tërrnocit, degë e majtë e Moravës 
Jugore. Gjetjet arkeologjike dëshmojnë për 
vendbanim të hershëm në afërsi të këtij fshati. 
Sipërfaqja e territorit të fshatit është 3,292 ha. 
Sipas të dhënave të regjistrimit të vitit 1961, 
Tërrnoci kishte 4,952 banorë, ndërsa në vitin 
2002 kishte 8,893 banorë rezidentë. Një pjesë 
e konsiderueshme e banorëve të fshatit janë 
me punë të përkohshme në botën e jashtme. 
Është vendbanimi më i madh rural në Luginën 
e Preshevës, në Serbi dhe në mbarë hapësirat 
shqiptare. Ndërtimet e vazhdueshme të 
shtëpive, të cilat bëhen në të dyja anët e rrugës 
në drejtim të qytetit të Bujanocit, kanë bërë që 
fshati Tërrnoc të lidhet me qytetin e Bujanocit, 
me të cilin tanimë përbën një tërësi unike. Nga 
objektet e standardit shoqëror ka shkollën fillore 
8-vjeçare, stacionin shëndetësor, shkritoren 
e plumbit (në kuadër të fabrikës “Svetlost” të 
Bujanocit), kopshtin e fëmijëve, shumë njësi 
tregtare e zejtare etj. Mbi fshat ndodhet edhe 
xeherorja e braktisur e antimonit, e cila ishte 
shfrytëzuar në periudhën 1939-1949. Tërrnoci 
është qendër e bashkësisë lokale për fshatrat 
Tërrnoc i Vogël, Konçul dhe Turi. (Arsim 
Ejupi) 

TIFoJA e MoRRIT. (Typhus exhantematicus, 
epidemic typhus fever). Është sëmundje akute 
ngjitëse, e cila fillon furishëm me temperaturë 
të lartë, ekzantemë të përgjithshme dhe shenja 
të intoksikimit të sistemit nervor. Shkaktar i 
sëmundjes është rikecia-Rickettsia Prowaseki. 
Sëmundja përhapet nga morrat e trupit, nuk 
përhapet nga njeriu te njeriu. Njihet që nga 
lashtësia si sëmundje e luftërave, kështu që në 
fillim të shekullit XIX, pas luftërave të Napolonit, 
tifoja kishte përfshirë pothuaj tërë Europën. Më 
pas një epidemi e tifos shfaqet gjatë luftërave 

ruso- turke (1853-1856 dhe 1876-1878). Pas 
revolucionit rus nga tifoja e morrit sëmuren 30 
milionë persona, nga të cilët 5 milionë vdesin. 
Gjatë Luftës së Parë Botërore nga tifoja e morrit 
besohet se kanë vdekur 800,000 njerëz. Në vitin 
1946 në Kosovë pati mbi 20,000 të sëmurë, 
ndërsa në vitin 1945 raportohet për mbi 
3,600 të vdekur. Gjatë periudhës 1945-1966 
në Kosovë janë regjistruar 212,046 të sëmurë 
më 3,719 të vdekur. Sëmundja është zhdukur 
nga trevat shqiptare në vitet ’60 të shekullit të 
kaluar. Sëmundja kryesisht paraqitet në vendet 
me klimë më të ftohtë dhe me kushte të ulëta 
higjienike, me një prani të shtuar të morrave të 
trupit. (Ariana Kalaveshi)

TIFoJA e ZoRRËVe. (Typhus Abdominalis). 
Sëmundje akute ngjitëse, që karakterizohet 
me bakteremi dhe septikemi. Ndryshimet 
kryesore ndodhin në nyjat limfatike të zorrëve, 
ndërsa mekanizimi i përcjelljes së sëmundjes 
është fekalo-oral. Zakonisht rastet janë të 
formës sporadike, por mund të paraqitet 
edhe në formë epidemike dhe endemike. 
Burim i infeksionit është njeriu i sëmurë ose 
si bartës. Ndjeshmëria ndaj sëmundjes është 
e përgjithshme. Edhe pse sëmundja paraqitet 
pothuajse në të gjitha shtetet, më e pranishme 
është në vendet e pazhvilluara, me kushte të 
ulëta higjienike-sanitare, më infrastrukturë 
të pazhvilluar dhe me nivel të ulët të kulturës 
higjienike. Kosova në të kaluarën ka pasur një 
situatë epidemiologjike tejet të pasigurt me 
këtë sëmundje. Rastet paraqiteshin në formë 
sporadike, por edhe në formë të epidemive 
të vogla familjare. Gjatë dekadave të fundit, 
në Kosovë janë regjistruar mbi 30 epidemi të 
kësaj sëmundjeje. Është e njohur epidemia 
e vitit 1962 në Prishtinë, me 1,716 të sëmurë 
dhe 8 të vdekur. Në dhjetëvjetëshin e fundit 
janë regjistruar dy epidemi hidrike masive: në 
Tunelin e Parë në Mitrovicë në vitin 1984, me 
134 të sëmurë dhe në Shtime, me 84 të sëmurë 
në dhjetor të vitit 1993 dhe janar-shkurt të 
vitit 1994. Në dekadën e kaluar në Kosovë 
janë regjistruar 734 persona të sëmurë, me 
shkallë të lartë mesatare të morbiditetit prej 
4.17 në 100,000 banorë. Nga viti 2006 deri në 
vitin 2014, në Kosovë janë raportuar 110 raste 
me shkallë mesatare të kësaj sëmundjeje (0.64 
në100,000 banorë). Numër pak më i lartë është 
raportuar në vitet 2008 (29 raste) dhe 2006 (24 
raste). (Ariana Kalaveshi)

TIFOJA E ZORRËVE



1664

TIMAK MINUSI. Vendbanim antik që gjendej 
në skajin verior të Dardanisë, në fshatin Ravnë, 
në rrjedhën e epërme të Timokut, përkatësisht 
të Timokut të Bardhë, në veri të Knjazhevcit. 
Është shënuar si stacion në rrugën antike 
Naissus-Ratiaria dhe paraqet vendbanim të 
madh të karakterit kanabe (canabae), i cili 
u zhvillua pranë kastelit të gjysmës së dytë të 
shek. I, të rindërtuar në mesin e shek. II. Në 
të u stacionua Kohorta Aureliane Dardane II, 
e cila, sipas karakterit dhe rëndësisë ushtarake, 
gjendej në të njëjtin nivel me kampet e mëdha 
ushtarake në Danub. Shtrihej në kufirin e 
territoreve të Naisit dhe Raciarës dhe përbënte 
një njësi territoriale të pavarur. Edhe pse është 
pak i njohur organizimi i tij, ishte një ndër 
ndërtimet më të rëndësishme civile të sektorit 
të Timokut të Epërm, i pasur me resurse 
natyrore, si dhe qendra e tij administrative e 
shek. II-IV. Depot e mbetjeve të përpunimit të 
metaleve të zbuluara në jug flasin për lidhjen 
që ka ekzistuar ndërmjet Ravnës dhe aktivitetit 
xehetar në këtë pjesë të luginës së Timokut. 
Si e tillë përbënte aglomeracion që kishte për 
funksion kryesor udhëheqjen dhe kontrollin e 
minierave (vicus metalli), duke qenë dhe seli 
e zyrës së prefektit të territorit. Territori fiskal 
i aglomeracionit përfshinte jugun e skajshëm 
të pronës së gjerë perandorake, që kapte gati 
krejt luginën e Timokut, res metallica e së 
cilës përbënte bazën ekonomike. Për shkak 
të popullsisë dardane, krahina bënte pjesë në 
Metalli Dardanici. Në jug prekte territorin 
municipal të Naisit dhe distriktin xeheror të 
Remesianës, në lindje metalla të territorit të 
Montanës, ndërsa në veri dhe veriperëndim 
shtrihej deri te minierat e luginës së Timokut 
të Zi. (Exhlale Dobruna-Salihu) 

TIVARASI Miho (shek.XIV). Skulptor dhe 
arkitekt mesjetar. Me siguri i lindur në Tivar, 
meqë në çdo dokument të zyrës raguzane, 
ku zihet ngoje ky skulptor dhe arkitekt, 
përmendet edhe qyteti i tij i lindjes. Veprat 
kryesore e Tivarasit janë mungada e Kuvendit 
Françeskan në Raguzë, si dhe disa skulptura 
në Kishën e Manastirit të Deçanit (1327-
1335). Krijimtaria e Tivarasit në Kishën e 
Manastirit të Deçanit provohet edhe nga stili 
i tij karakteristik. Sipas studiuesit gjerman të 
historisë së arteve, R. E. von Edelberger (1884), 
“mungada e M. Tivarasit është monumenti më 
interesant i ruajtur në Dubrovnik”. Ndërkaq, 

ngjashmëritë e stilit të tij në Raguzë dhe Deçan 
i vërejtën disa studiues të historisë së arteve. 
M. Tivarasin e ndeshim edhe në studimin 
mbi zhvillimin e arteve në bregdetin lindor të 
Adriatikut, të britanikut, T. G. Jackson (1887), 
i cili flet për origjinën e tij arbërore (Master 
Mycha, an Albanian of Antivari). Mungada 
dhe pjesë nga arkitektura dhe skulptura e 
Kishës së Manastirit të Deçanit, për nga stili 
janë përpjekje për avancimin praktik të artit 
romanik në atë gotik. Për model të kluastrit të 
Kuvendit Françeskan në Raguzë dhe të kishës 
së Manastirit të Deçanit, M. Tivarasi mori 
elemente romanike nga Italia dhe Franca, por 
gjithnjë duke ofruar freski me elemente të reja 
gotike, stil që atëbotë kishte filluar të përhapej 
edhe në pjesët lindore të Adriatikut dhe prej 
këtej edhe në Kishën e Manastirit të Deçanit. 
(Jahja Drançolli) 

TIVARI. Qytet bregdetar në jug të Malit të 
Zi të sotëm. Në mesjetë e ndeshim me emrat: 
Antibari, Antivari, Antivarion etj. Emri i tij 
është i lidhur me emrin e qytetit të Barit në 

Itali, i cili gjendet në anën e përtejme të detit 
Adriatik. Materialet e gjetura dëshmojnë se në 
Tivar ka prezencë të kulturës dhe dëshmive 
etnografike, linguistike e onomastike që nga 
periudha ilire, ndërsa konsiderohet pikë 
e rëndësishme strategjike që në kohën e 
pushtimit romak. Tivari paraqitet si vendbanim 
me rëndësi gjatë tërë mesjetës. Ishte pjesë e 
fortifikimeve dhe rrugëve të periudhës romake 
dhe mesjetare. “Via de Zenta”, që vazhdonte 
drejt hinterlandit arbëror, vazhdon të jetë e 
qarkullueshme gjatë tërë mesjetës, ndërsa më 
vonë paraqitet si arterie me rëndësi për lidhjet 
tregtare, sidomos me miniera të pasura në 

KALAJA E TIVARIT

Kosovë. Bujaria tivarase kishte marrëdhënie 
të mira me qendrat e njohura të Adriatikut. 
Qyteti kishte pozitë të mirë gjeostrategjike. Vija 
e fortifikimeve shkonte nga Tivari, përkatësisht 
nga Lezha, përgjatë Drinit dhe përskaj rrugës 
së dikurshme romake, e cila gjatë mesjetës 
kishte shtrirje edhe deri në Shëngjin e Durrës, 
për t’u lidhur me qytete të tjera arbërore dhe 
bizantine. Nga koha e perandorit Anastasi, 
përveç Durrësit, si pikëmbështetje e pushtetit 
bizantin në Arbëri ishin Tivari, Shkodra, Lezha, 
Kruja dhe ndonjë tjetër, mbrojtja e të cilave u 
ishte besuar komandantëve vendës. Qyteti u 
zhvillua nga kështjella bizantine Antipargai, 
të cilën historiani Prokopi e përmend ndër 
fortesat, të cilat i ka rindërtuar perandori 
Justinian (527-565) në kushtet e presionit të 
fortë nga sulmet barbare. 
Argjipeshkvia e Tivarit (1089) u bë pikë-
mbështetje kryesore e organizimit kishtar 
në Ballkan, nëpërmjet së cilës kuria romane 
komunikonte edhe me pjesë të hinterlandit 
arbëror. Përveç rolit të organizimit kishtar me 
kisha vartëse të saj, ajo ishte përfaqësuese me 
rëndësi e krishterimit në raport me Romën. 
Nga shekujt e parë të ekzistencës, Antibarum 
ishte në objektivin e interesave të vendeve të 
fuqishme dhe sundimtarëve rajonalë. Ishte 
pjesë e Themës së Durrësit deri më 989 dhe 
Argjipeshkvisë së Durrësit deri më 1022, 
ndërsa nga mesi i shekullit XI hyn në përbërje 
të shtetit të Dioklesë. Gjatë viteve ’60 të shek. 
XII, pjesët bregdetare të Dioklesë, së bashku 
me Tivarin, sërish i bashkëngjiten Bizantit. 
Më 1183 e pushton Stefan Nemanja, ndërsa në 
përbërje të shtetit të Rashës, Tivari mbeti deri 
në vdekje të Stefan Dushanit (1355). Tivari 
nga vitet ‘60 të shek. XIV u administrua nga 
shteti i Balshajve, të cilët aty kishin oborrin 
e tyre, deri në vdekje të Balshës III më 1421. 
Pas këtij viti Venediku e pushtoi Tivarin 
për të dytën herë, por vetëm për pak kohë, 
sepse qyteti sërish edhe për dy dekada ra nën 
sundimin e despotit Stefan Lazareviq. Aty 
ishte edhe selia e Mazarekut, dukës së Zetës 
dhe trashëguesve të tij. Nga shtatori i viti 1442 
deri në maj të vitit 1443, Tivari iu ekspozua 
rrethimit venedikas. Mbrojtësit e fundit kishin 
lëshuar kalanë e Tivarit më 4 qershor, me ç’rast 
nisi sundimi i tretë i venedikasve, që vazhdoi 
deri në vitin 1571, kur e pushuan osmanët. Në 
sajë të zhvillimit të tregtisë dhe detarisë gjatë 

shek. XVIII, Tivari ishte ndër portet më të 
rëndësishme të Bushatlinjve. Në fund të tetorit 
të viti 1877 u rrethua nga forcat malazeze 
dhe, pas një qëndrese tremujore, u shkatërrua 
tërësisht kështjella dhe u pushtua më 10 janar 
1878, me ç’rast u ndryshua edhe struktura 
e popullsisë. Pjesa më e madhe e popullsisë 
shqiptare detyrohet të mërgojë dhe qyteti filloi 
të kolonizohet. (Faik Sahiti) 

TJeRRToRJA. Lokaliteti parahistorik i 
epokës së neolitit. U zbulua rastësisht gjatë 
ndërtimit të fabrikës së pambukut “Tjerrtorja” 
në Prishtinë, lagjeja e Kalabrisë (dikur Emshir). 
Ndër objektet më të njohura të lokalitetit është 
“Hyjnesha në fron”. Në pikëpamje stratigrafiko-
kulturore ndahet në dy periudha kronologjike 
të lidhura me kulturën e Vinçës, rrjedhimisht 
me fazat Vinça-Tordosh I-II dhe Vinça-
Plloçnik I të variantit moravo-jugor kosovar. 
Zbukurimi i qeramikës është bërë me anë të 
incizimit, me motive meandrash të rregullt e 
të parregullt, të ngjashme me ato të qeramikës 
të kulturës së Vinçës nga Vinça, Gradaci dhe 
Plloçniku. Në qeramikën dhe plastikën e 
vendbanimit janë gjetur dhe zbukurime me 
lyerje të hapësirave midis motiveve me ngjyrë 
të kuqe që fshihet, karakteristikë për fundin e 
kulturës së Vinçës. 
Në vendbanim janë ndeshur dhe disa veçori 
specifike lokale, gjë që e dallojnë prej atij 
të grupit të Vinçës. Kështu, në qeramikën e 
incizuar shfaqet teknika e re e incizimit të 
ornamenteve përmes shiritave të mbushur 
me vija të shkurtra me origjinë nga Adriatiku 
(kultura Danilo III-IV). Disa motive të 
tilla shfaqen edhe në Novi Pazar dhe janë 
të panjohura për vetë kulturën e Vinçës. Si 
shfaqje lokale konsiderohen edhe prirjet 
realiste të trajtimit të plastikës monumentale, 
siç është ajo e figurës shtazore me kokë njeriu, 
e njohur edhe nga vendbanimi fqinj i Vallaçit, 
ai i kokës së gjarprit etj. Këto veçori lokale 
kulturore i kanë shtyrë studiuesit për ta parë 
kulturën e kësaj faze në rrafshin e Kosovës si 
variant moravo-jugor i zhvilluar i kulturës së 
Vinçës. Lokaliteti u gërmua në vitet 1950-1951 
dhe 1955-1956 nga Muzeu i Kosovës. (Sedat 
Barajliu)

TMAVA Ahmet (1962-). Inxhinier i gjeologjisë, 
profesor universiteti. Lindi në fshatin Shipol 
të Mitrovicës. Shkollimin fillor dhe të mesëm 

i mbaroi në Mitrovicë, studimet nga fusha e 
gjeologjisë i kreu në Fakultetin e Xehetarisë 
dhe të Metalurgjisë të Universitetit të Prishtinës 
(1987). Po atë vit filloi punën si asistent në 
këtë fakultet, ndërsa në vitin 2013 merr titullin 
profesor i rregullt. Studimet pasuniversitare i 
mbaroi në Tiranë, ku mbrojti edhe disertacionin 
(2003). Në periudhën 2010-2014 kryesoi 
bordin e Komisionit të Pavarur të Minierave 
dhe të Mineraleve. Është autor dhe bashkautor 
i një sërë punimesh profesionale e shkencore 
të publikuara në revistat dhe në përmbledhje 
nga kongrese, simpoziume dhe konferenca 
të mbajtura brenda dhe jashtë vendit. Është 
autor i disa projekteve nga fusha e gjeologjisë, 
e minierave dhe e mjedisit. Aktualisht është 
menaxher i “Trepçës”. (Izet Zeqiri)

ToÇI Zef (1941-). Piktor. Lindi në Mitrovicë. 
Kur ishte fëmijë, familja e tij u vendos në 
Prizren, ku më pas kreu filloren dhe gjimnazin. 
Në Prishtinë kreu Shkollën e Lartë Pedagogjike, 
degën e artit figurativ, ndërsa në Bruksel 
Akademinë Mbretërore të Arteve të Bukura 
(1972), ku u dekorua me çmimin “Medalja e 
argjendtë”. Mbaroi studimet pasuniversitare në 
Fakultetin e Arteve në Beograd më 1981. Në 
fillim punoi në Normalen e Prizrenit (1967-
1971), më vonë në kombinatin e tekstilit 
“Printeks”, si kreator i tekstileve (1972-1975), 
kurse gjatë viteve 1975-1978 në Akademinë 
Pedagogjike si profesor i artit figurativ. Nga 
viti 1982 deri në pensionim punoi në shkollën 
e mesme ekonomike-juridike në Prizren. Si 
anëtar i Shoqatës së Artistëve Figurativë të 
Kosovës mori pjesë në ekspozita kolektive 
brenda dhe jashtë vendit. Hapi disa ekspozita 
personale: në Prizren (1968, 1996), Opati 
(1968), Beograd (1969) dhe Prishtinë (1972, 
2005, 2010). Në pikturat e tij dominojnë 
trajtat e natyrës së qetë, me shprehje poentilike 
dhe mbireale. Portretet, peizazhet dhe ko-
mpozicionet i shquan harmonia tonale me 
aksente të veçanta. (Rexhep Goçi)

TodoRoVIQ Jovan (Todorović) (?-). Arke- 
olog serb, keltolog. Lindi në Maqedoni. Stu-
dimet për arkeologji i kreu në Universitetin 
e Beogradit, ku edhe doktoroi. Ishte njëri 
ndër keltologët e rrallë në territorin e ish-
Jugosllavisë dhe botoi disa libra lidhur me 
fazën latene. Për një kohë të gjatë ishte drejtor i 
Muzeut të Qytetit të Beogradit. Në Kosovë bëri 

gërmime arkeologjike në Hisar të Suharekës 
(1961-1963), Reshtan të Suharekës (1963), si 
dhe bashkëgërmoi në nekropolin tumular të 
Romajës, që rezultoi me botimin e librit “Romaja 
parahistorike”. Ishte këshilltar shkencor dhe 
pjesëmarrës në hulumtimet arkeologjike në 
lokalitetin e Vërmicës te Prizreni. Gjithashtu 
dha kontribut për themelimin e Muzeut 
Arkeologjik të Prizrenit. (Edi Shukriu)

ToKA BUJQËSoRe. Territori i Kosovës kara-
kterizohet me përbërje mjaft heterogjene të 
tipave pedologjikë të tokës. Më të përhapura 
(47.0%) janë toka ngjyrë kafeje - kambike 
(distrike dhe eutrike), toka silikatore (rankere) 
rreth 11.2%, smonica-vertisole rreth 10.0%, 
aluviale-fluvisole rreth 7.7%, deluviale-
koluviale rreth 6.4%, gurore-litosole 3.8% 
dhe humusore akumulative-rendzina rreth 
2.4%. Tokat kambike kanë strukturë stabile 
dhe raport të volitshëm ujor-ajror. Kanë 
reaksion të dobët acidik deri neutral, me 
përmbajtje humusi 2-3%. Këto toka janë mjaft 
të përshtatshme për prodhimtari bujqësore, si 
drithërat, perimet, bimët industriale, pemët, 
hardhitë. Më të përhapura janë në zonat e 
Prishtinës, Podujevës, Leposaviqit, Gjilanit, 
Zubin Potokut dhe Kamenicës. Tokat smonicë-
vertisole janë toka të rënda-argjilore, në të 
cilat dominon minerali i montmorilonitit. 
Vetitë fizike janë të papërshtatshme, kanë 
plasticitet, përshkueshmëri dhe rezistencë të 
lartë gjatë punimit, me periudhë të shkurtër 
të pjekurisë fizike për punim. Përmbajnë 3-5% 
humus me kapacitet të lartë të absorbimit. 
Reaksioni është i dobët acidik, neutral, deri 
i dobët alkalik. Kanë vlerë të rëndësishme 
prodhuese dhe kryesisht shfrytëzohen për 
prodhim të drithërave. Më të përhapura janë 
në zonat e komunave të Lipjanit, Rahovecit, 
Vushtrrisë, Kamenicës, Gjilanit, Drenasit, 
Ferizajt dhe Prishtinës. Tokat aluviale-fluvisole 
janë toka të thella me përshkueshmëri shumë 
të përshtatshme për ujë. Janë toka neutrale 
me përmbajtje mesatare të lëndës organike. 
Këto toka nuk kanë kufizime për prodhimtari 
bujqësore dhe kryesisht shfrytëzohen për 
kultivim të kulturave lavërtare dhe perimore. 
Më të përhapura janë në komunat Deçan, 
Vushtrri dhe Podujevë. (Xhevdet Elezi) 

ToKAT. Pjesa e shkrifët e sipërfaqes së Tokës, 
e cila shfrytëzohet për kultivimin e kulturave 

bujqësore. Tokat si produkt varen nga ndër-
timi gjeologjik, relievi, kushtet klimatike, 
hidrografike si dhe bimësia. Elementet kryesore 
të relievit të territorit të Kosovës janë formuar 
në periudhën e oligomiocenit. Ekzistojnë tri 
formacione të relievit: a) rrafshinat e lumenjve; 
b) pjesët më të larta që rrethojnë rrafshinat me 
reliev malor, me disa rrafshina të vogla apo 
të mëdha; c) pjesët e larta, që rrethojnë nga 
të gjitha anët territorin e Kosovës, me reliev 
bregor-malor. Substratet amë të formimit të 
tokave të territorit të Kosovës janë shkëmbinjtë 
me origjinë sedimentare (66%, nga të cilët 
60% janë të shkrifët, derisa 40% shkëmbinj 
sedimentarë të fortë), metamorfe (19%) dhe 
magmatike (14%). Tokat e territorit të Kosovës 
kanë filluar të studiohen që nga vitet ‘20 të 
shekullit XX. Është punuar harta pedologjike 
e Kosovës me shkallë 1:50,000, ku janë 
paraqitur llojet e tokave, të përfaqësuara nga 
13 tipa kryesore të ndara në 8 klasa bonitative. 
Tipat kryesorë: 1) aluvijum (101,410 ha ose 
9.3%); 2) deluvijum (49,656 ha ose 4.6%); 3) 
livadhore (12,342 ha ose1.1%); 4) minerale-
moçalike të aglejuara (5,079 ha ose 0.5%); 5) 
smonicë (109,446 ha ose 10%); 6) e murrme 
argjilore të liqeneve (14,080 ha ose 1.3%); 
7) e kuqërremtë e murrme (133,160 ha ose 
12.2%); 8) pseudoglej (37,531 ha ose 3.4%); 
9) rendzinë (111,940 ha ose 10.3%); 10) e 
kafenjtë mbi shkëmbinj kompaktë (324,207 ha 
ose 29.8%); 11) e kuqe (41,000 ha ose 3.8%); 
12) ranker (119,967 ha ose 11%); 13) litosole 
(28,880 ha ose 2.7%). Të gjithë tipat dhe 
nëntipat e tokave të territorit të Kosovës, për 
nga cilësia produktive, janë të sistemuara në 
8 klasa bonitative. Sipërfaqet e përgjithshme 
me nënklasat bonitative I –V përfshijnë rreth 
455,000 ha (41.8 %), si të përshtatshme për 
kultivim, në kuadër të të cilave vetëm 396,580 
ha konsiderohen si sipërfaqe bujqësore, ndërsa 
252,500 ha si tokë për kultivim të bimëve të 
arave dhe si livadhe. Rreth 144,000 ha janë të 
okupuara dhe përdoren për qëllime të tjera. 
Pjesa tjetër prej 694,400 ha (63.4%) u takojnë 
klasave VI-VIII. Por edhe në kuadër të këtyre 
klasave shfrytëzohen rreth 107,000 ha si toka 
të punueshme, të cilat kanë produktivitet 
të ulët. Tokat e klasës V dhe VI kërkojnë 
ndërmarrjen e masave përkatëse meliorative 
për t’ua rritur prodhimin. Sipërfaqet e tërë 
territorit të Kosovës për nga mundësitë dhe 
përshtatshmëria e tokës, klimës, lartësisë 

mbidetare dhe pozitës për prodhimtari për-
katëse (si kritere), janë të ndara në 10 rajone, 
që do të thotë se është bërë rajonizimi i 
prodhimtarisë bimore. Në Kosovë dy herë janë 
hapur sipërfaqe të reja punuese në përmasa të 
mëdha nga shteti, me shpyllëzim të sipërfaqeve 
të valëzuara dhe të atyre të rrafshëta, të cilat 
kanë qenë nën pyje të ulëta (dushkajat), të 
shkurreve, lëndinave etj. Herën e parë kjo është 
bërë gjatë viteve 1920-1925, në sipërfaqe prej 
25,000 ha (për kolonët serbë) dhe herën e dytë 
gjatë viteve 1957-1962, në sipërfaqe prej 27,000 
ha (për sektorin shoqëror). Hulumtimet e 
deritanishme tregojnë se ekzistojnë edhe rreth 
30,000-35,000 ha të mundshme për hapje të 
sipërfaqeve të reja. (Bashkim Kabashi)

ToMeo Leonik Nikollë (1456-1531). Huma-
nist, filozof, letrar, historian. I ati lindi në Arbëri 
dhe është shpërngulur nga atdheu në kohën 
e sulmeve osmane dhe është vendosur në 
Venedik (shek. XV). Shumë studiues mendojnë 
se origjina e familjës së Tomeut është nga zona 
bregdetare e Arbërisë, përkatësisht nga Durrësi 
ose Shkodra. Vitet e fëmijërisë së bashku më 
vëllezërit e tij i kaloi në Venedik dhe në Padova. 
Së pari kishte studiuar greqishten në Padova, 
pastaj në Firence e Milano. Veprimtaria e tij 
është shtrirë në fusha të ndryshme, në filozofi, 
histori, mjekësi, fizikë, astronomi, matematikë 
e letërsi. Veprat kryesore të tij janë: “Histori të 
ndryshme në tre libra” (De varia historia libri 
tres, 1531); “Dialogët” (Dialogi, 1524) etj. Pos 
veprave origjinale dhe shumë përkthimeve, 
Tomeu shkroi edhe poezi sipas modelit të 
Petrarkës, kushtuar personaliteteve të shquara 
të kohës. Ndryshe nga veprat e tij të njohura, si 
dhe korrespondencat me burrat e mëdhenj të 
kohës, të cilat i shkroi në gjuhën latine e greke, 
vargjet i shkroi në gjuhën italiane e latine. Opusi 
poetik i tij qe lavdëruar nga P. Bembo (1470-
1547), G. Tiraboschi etj. Edhe pse zotëronte 
pasuri të madhe në Padovë, Tomeu qe i lidhur 
ngushtësisht me studime. Senati i Venedikut e 
kishte emëruar të ligjëronte në Universitetin e 
Padovës tekste greke të Aristotelit, si dhe për 
profesor të filozofisë dhe mjekësisë (1497), të 
cilin e braktisi për të ligjëruar letërsinë greke e 
latine në Katedrën e Rialtos në Venedik (1504). 
Edhe pas këtij emërimi këtu për ligjërues, 
Tomeun e ndeshim edhe në jetën publike 
dhe universitare të Padovës, ku dhe vdiq më 
1531. Nga disa faqe të një dorëshkrimi të 

Tomeut, i cili konsiderohet për dorëshkrim 
autobiografik, dëshmohet emri i Benediktit 
(Benedetto), njëri ndër vëllezërit e tij, autor i 
një traktati që trajton çështjen e shpirtrave të 
rebeluar dhe të burimit të mëkatit e të “Fjalës 
hyjnore”. Përveç tij përmendet edhe një vëlla 
tjetër i quajtur Bartolomeo, i njohur me një 
poemë të publikuar në gjuhën latine (1558). 
(Jahja Drançolli)

ToMIQ (Tomić) edmond (1956-). Futbollist. 
Lindi në Prizren. I takon brezit të futbollistëve 
të KF “Liria” të Prizrenit, kur ajo ishte ndër 
skuadrat më cilësor të ligës së dytë të ish-
Jugosllavisë. Nisi karrierën në Prizren, ndërsa 
për skuadrën e parë luajti gjithsej 95 ndeshje 
(1975-1978). Karrierën e vazhdoi te KF 
“Rijeka”, ku luajti plot shtatë vjet (1978-1984). 
Te “Rijeka”, që bënte pjesë në ligën e parë të 
ish-Jugosllavisë, luajti 129 ndeshje. Më pas 
vazhdoi karrierën në futbollin ndërkombëtar. 
Gjatë periudhës 1985-1987 luajti në Austri, për 
SV “Spittal/Drau”, ndërsa dy vjet ishte pjesë e 
FC “Salzburg” (1988-1989), ku edhe e mbylli 
karrierën aktive. (Vllaznim Bytyçi) 

ToMIQ (Tomić) Jezdimir (1930-). Aktor. 
Lindi në Prizren, ku e mbaroi shkollën fillore 
dhe të mesme. Prej vitit 1948 u bë anëtar i 
Dramës Serbe në Teatrit Popullor Krahinor 
(TPK), ku deri në vitin 1981 realizoi shumë 
role. Shquhej për aktrim organik dhe të 
natyrshëm. Me sukses aktroi role kryesore dhe 
dytësore. Për një kohë të gjatë u konsiderua 
njëri nga aktorët më të mirë të Dramës Serbe 
në TPK. Nga shfaqjet e realizuara në skenën e 
TPK-së mund të veçohen: “Personi i dyshimtë”, 
“Karriga që luhatet”, “Hoteli për të çmendur”, 
“Oskar”, “Dundo Maroje”, “Strofulli i ujkut”, 
“Karriga që luhatet”, “Intrigë e dashuri” etj. 
(Fadil Hysaj) 

ToPALLI demë (1948-). Shkrimtar. Lindi 
në Llugë të Istogut. Shkollën fillore e kreu në 
Vrellë, gjimnazin në Istog, ndërsa studimet për 
gjuhë dhe letërsi shqipe në Fakultetit Filozofik 
të Universitetit të Prishtinës. Pak kohë punoi 
si mësimdhënës në shkollat e Istogut dhe të 
Prishtinës, pastaj u punësua në ndërmarrjen 
“Rilindja”, ku një kohë të gjatë kreu punën e 
lektorit e të redaktorit në revistat e “Rilindjes”. 
Nga fillimi i viteve ‘90 e këtej kryen punën e 
drejtorit të revistave. Me krijimtari letrare është 
marrë që nga mosha e re, kryesisht me poezi. 

Poezitë e para i ka botuar te revistat “Jeta e re” 
e pastaj te “Fjala”, “Rilindja” etj. Deri tani ka 
botuar këto vepra: “Vera e ikur” (1972), “Druri 
i fatit” (1978), “Haber i mirë” (1991), “Sytë që 
dinë me pa” (2016). Merret edhe me përkthime 
letrare, eseistike dhe teorike, të cilat janë botuar 
kryesisht në revista letrare dhe gazeta të vendit. 
Spikat përkthimi i librit të Linda Hutcheon: 
“Poetika e posmodernizmit. Historia, Teoria, 
Fiksioni” (2013). Drejton revistat letrare 
“Pionieri” dhe “Jeta e re”. (Munish Hyseni)

ToPALLI Kolec (1938-). Gjuhëtar, profe-
sor, akademik. Lindi në Shkodër, ku mbaroi 
shkollimin fillor dhe të mesëm. U diplomua 
në Universitetin e Tiranës për gjuhë dhe letërsi 

shqipe. Përgatiti dy di-
sertacione, një më 1986 
dhe një më 1992. Pu-
noi mësues në rrethet 
e Kukësit, të Lezhës, të 
Gramshit e të Krujës. 
Botimet e para studi-
more i bëri që në vitet 
shtatëdhjetë, por me in-
tensitet të shtuar u shfaq 

pas rënies së monizmit në Shqipëri. Është një 
ndër autorët më produktivë shqiptarë. Intere-
simet e tij janë në fushën e historisë së gjuhës. 
Në fushën e fonetikës historike shkroi mono-
grafi për theksin e shqipes, për diftongjet, për 
sonantet, për mbylltoret, për fërkimoret e për 
afrikatet, për hundorësinë, për shndërrimet 
historike të sistemin e zanoreve të shqipes, për 
dukuritë fonetike të sistemit bashkëtingëllor 
të shqipes. Në sferën e gramatikës historike 
shkroi për përemrat dhe zhvillimin e tyre his-
torik në shqipen, për nyjat e shqipes, për siste-
min rasor. Kërkimet e tij në fushën e fonetikës 
historike i përmbylli me veprën voluminoze 
“Fonetika historike e gjuhës shqipe” (2005), 
ndërsa ato të gramatikës historike me veprën 
“Gramatika historike e gjuhës shqipe” (2012). 
Përgatiti për shtyp edhe fjalorin etimologjik 
të gjuhës shqipe me mbi tridhjetë mijë fjalë. 
Monografinë e parë e ka publikuar më 1995. 
Monografia e tij për theksin është publikuar 
edhe në Itali. Është fitues i disa çmimeve kom-
bëtare për kontributet në albanologji, përfshirë 
“Çmimi i albanologjisë” (2008) dhe “Mësues i 
popullit” (1993). Ishte sekretar i përgjithshëm 
i Presidentit të Republikës (1992-1997) dhe 
këshilltar në Ambasadën e Shqipërisë në Itali 

KOLEC TOPALLI

TOMIQ



1669

(2006-2007). Punoi si punonjës shkencor në 
Institutin e Gjuhësisë e të Letërsisë, ku vazh-
don të jetë në cilësinë e koordinatorit shken-
cor. Mban titullin e profesorit që nga viti 1994, 
ndërsa ka mbajtur lëndën e fonetikës historike 
të gjuhës shqipe në Universitetin e Tiranës. 
Është anëtar i Këshillit Ndërakademik për 
Gjuhën Shqipe. Më 2008 është zgjedhur anëtar 
i Akademisë së Shkencave të Shqipërisë. Është 
anëtar i jashtëm i Akademisë së Shkencave dhe 
të Arteve të Kosovës. (Bardh Rugova)

ToPALLI  enver  (1959-1998). Veprimtar, i 
burgosur politik, dëshmor. Lindi në fshatin 
Greme-Topojan të Ferizajt. Kreu shkollimin 
e mesëm në Ferizaj, studimet për ekonomi i 

vazhdoi në Universitetin 
e Prishtinë. Më 1979 u 
arrestua për veprimtari 
ilegale. Në vitin 1982 
emigroi në Zvicër. Në 
Byl të Friburgut (Zvicër) 
themeloi klubin ”Shotë 
Galica”. Në vitin 1983 
u kthye në Kosovë, u 
arrestua për herë të dytë, 

më pas u lirua, por u arrestua prapë për herë 
të tretë më 1984 dhe me akuzën “bashkim për 
veprimtari armiqësore” u dënua me 14 vjet 
burg. Pas amnistisë, u lirua nga burgu në korrik 
të vitit 1991. U bë anëtar aktiv i Këshillit për 
Mbrojtjen e të Drejtave dhe Lirive të Njeriut 
(1991) dhe i Kryesisë së degës së Lidhjes 
Demokratike të Kosovës (LDK) në Ferizaj. Në 
zgjedhjet e majit të vitit 1992, të organizuara 
nga LDK-ja, u zgjodh deputet i Parlamentit 
të Kosovës. Më 25 qershor 1998 u arrestua 
nga policia serbe për veprimtari në lidhje me 
organizimin e UÇK-së dhe u dënua me 15 vjet 
burg. Më 19 maj 1999 u ekzekutua nga forcat 
serbe në burgun e Dubravës. (Ruzhdi Jashari) 

ToPÇIU Vediha (1935-). Lindi në Prizren. 
Shkollën fillore e përfundoi në Prizren, ndërsa 
shkollën normale në Gjakovë. Është diplomuar 
dhe ka kryer studimet pasuniversitare në 
Fakultetin Filozofik të Prishtinës (1979). Ka 
punuar mësimdhënëse në shkollë të mesme 
në Prizren, ndërsa më 1979 është zgjedhur 
ligjëruese e gjuhës shqipe në degët e gjuhëve të 
huaja në Fakultetin e Filologjisë. U pensionua 
më 1991. Ka hartuar si bashkautore gramatikën 
e gjuhës shqipe për klasat e pesta. Ka publikuar 

artikuj studimorë që kryesisht lidhen me 
kontaktet e shqipes me turqishten në Kosovë. 
(Bardh Rugova)

ToPLICA Avni (1951-). Skulptor. Lindi në 
Prishtinë. Shkollën fillore dhe të mesme i kreu 
në Prishtinë. Është anëtar i Shoqatës së Artistëve 
Figurativë të Kosovës (SHAFK) nga viti 1983. 
Punon kryesisht në metal. Mori pjesë në disa 
ekspozita kolektive dhe organizoi dy ekspozita 
personale: më 1974 në Shtëpinë e Armatës në 
Prishtinë dhe më 1986 në Galerinë “Rada” 
në Prizren, pastaj në ekspozitat kolektive të 
organizuara nga SHAFK-u: Salloni Pranveror, 
Bienalja e Vizatimit, Salloni Vjeshtor si dhe 
disa ekspozita ndërkombëtare. Trajton motive 
kosovare, ndërsa në realizimet e tij skulpturale 
dominon fryma ekspresivo-surreale dhe 
abstrakte e sferave dhe formave në kombinim 
materialesh, dru dhe metal. Është fitues i 
çmimit për skulpturë në Sallonin e Nëntorit në 
Prishtinë (2011), i çmimit për grafikë “Penda e 
Artë” në Zagreb (1989), i çmimit për skulpturë 
në Sallonin e Rinisë në Prishtinë (1985) etj. 
(Luan Mulliqi)

ToPLICA. Krahinë e veçantë në Ballkanin 
Qendror, që sot gjendet në Serbinë e Jugut. 
Shtrihet në luginën e lumit me të njëjtin emër 
dhe të degëve të tij. Në të tri anët është e rrethuar 
me male: në perëndim me Kopaonikun, në 
veri me Jastrebcin e në jug dhe jugperëndim 
me Vidojevicën, Sokollovicën dhe Pasjaçën. 
Në lindje të Toplicës shtrihet lugina e Moravës 
Jugore, afër Nishit. Degë e lumit të Toplicës, e 
rrjedhës së saj të epërme, është Kosanica, e cila 
derdhet në Toplicë afër Kurshumlisë. Kosanica 
është lidhja kryesore komunikuese midis 
krahinës së Toplicës dhe basenit të Kosovës, 
rrjedhimisht midis hapësirës së sotme të 
Toplicës dhe territorit aktual të Kosovës. 
Kushtet e përshtatshme natyrore-gjeografike, 
si relievi kodrinor-malor, rrafshi luginor, toka 
pjellore, pasuritë xehetare, burimet e shumta 
termale dhe minerale etj., ishin të përshtatshme 
për jetë të bashkësive popullative parahistorike 
në fazën e popullimit themelor, duke formuar 
edhe vendbanimet e para në këtë trevë. Sipas 
gjetjeve arkeologjike dhe burimeve të shkruara, 
deri në fillim të shek. III para epokës sonë 
territori i Toplicës me rrethinë ishte i mbuluar 
me ndërtesa dhe fortifikata ushtarake dhe 
civile romake. Në antikë kjo krahinë i takonte 

provincës romake të Mezisë së Ulët, më vonë 
Dardanisë. Që nga lashtësia, territori i Toplicës 
ishte vatër e gërshetimit të civilizimeve dhe 
e lëvizjeve të ndryshme historike e politike, 
etnike e kulturore. Gjatë periudhës së sundimit 
osman, Toplica (Prokupla) ishte njëra ndër 
katër qarqet e Sanxhakut të Nishit, në kuadër 
të Vilajetit të Kosovës. Me 3,679 km² përfshinte 
33.52% të territorit të këtij Sanxhaku dhe ishte 
qarku më i madh i tij. Prokupla që nga fundi 
i shekullit XIX bëhet qendër e krahinës së 
Toplicës dhe deri në luftën serbo-turke dhe 
Krizën Lindore (1878), Prokupla me rrethinë 
ishte e banuar me shqiptarë, që përbënin 
shumicën e popullsisë. Kishte edhe turq dhe 
çerkezë. 
Pas vitit 1878, Serbia bëri një spastrim etnik të 
përmasave të gjëra, duke ushtruar represalie 
dhe duke dëbuar me dhunë të gjithë shqiptarët 
dhe bashkësitë myslimane nga Prokupla me 
rrethinë (Toplica, Kosanica, Dobriqi, Pusta 
Reka), nga rrethi i Vranjës dhe Leskovcit 
(Polanica, Jabllanica, Veternica, Masurica, 
Surdulica), pastaj Nishi me rrethinë, përfshirë 
edhe Pirotin dhe Bella Pallankën. Të dëbuarit 
shqiptarë nga Toplica dhe viset e tjera, të 
njohur si muhaxhirë, u vendosën në Kosovë, 
në Luginën e Preshevës, në Maqedoni dhe 
një numër i tyre edhe në Turqi. Prokupla 
mbeti qendër e Toplicës edhe pas Luftës së 
Dytë Botërore, ndërsa sipas regjistrimit të vitit 
2002 në qytet dhe komunë nuk jeton më asnjë 
shqiptar. (Hivzi Islami) 

ToPLLUHA. Lumë në Rrafshin Dukagjinit, 
degë e majtë e Drinit të Bardhë, rrjedh në 
pjesën juglindore të Rrafshit të Dukagjinit. 
Pjesa burimore gjendet në afërsi të kyçit 
hidrografik të Gadishullit Ballkanik (Sukës së 
Dermanit, 1,364 m). Është lumë tipik fushor. 
Për shkak të pjerrësisë së vogël, në pjesën e 
poshtme të tij ka krijuar disa mendra të vogla. 
Pellgu i Toplluhës ka sipërfaqe rreth 504 km² 
dhe, për nga madhësia, është pellgu i dytë më 
i madh i Drinit të Bardhë, pas Erenikut. Sasia 
mesatare e reshjeve në pellg është 781 mm, 
rreth gjysma e tyre avullohen, kurse pjesa 
tjetër rrjedh dhe infiltrohet. Moduli i rrjedhjes 
është 7.9 l/s/km². Prurja mesatare rreth 4 m³/
sek. Në grykëderdhje ka prurje jo të barabartë 
gjatë vitit. Sasia më e madhe e ujit rrjedh në 
muajt e parë të vitit dhe në dhjetor, që tregon 
se prurja varet më tepër nga reshjet e shiut sesa 

të borës (regjim pluvio-nival). Degët më të 
rëndësishme të këtij lumi janë: lumi i Leshanit, 
Korishës, Opterushës, Semetishtit, Drakaçinës 
etj. Degët që burojnë dhe rrjedhin prej Malit 
të Sharrit kanë prurje më të madhe dhe varen 
nga shkrirja e borës, kurse degët veriore dhe 
lindore kanë prurje më të vogël. Shtrati i 
Toplluhës është i thelluar në shkëmbinjtë e 
plio-kuaternarit (rërë, zhavorre, argjilë). Në 
afërsi të fshatit Piranë bashkohet me Drinin e 
Bardhë. (Valbon Bytyçi)

ToPoJANI Ajas Pashë (shek. XVI). Perso-
nalitet i shquar, vali, vezir në Perandorinë 
Osmane. Rrjedh nga një familje fisnike shqiptare 
me origjinë nga Topojani i Lumës (Shqipëri). 
Ishte biri i Ali Beut dhe vëllai i sadriazemit 
Koxha Sinan Pashës (shih). Ishte njëri nga 
valinjtë (guvernatorët) dhe vezirët e shquar të 
sulltan Sylejmanit Ligjdhënës. Në vitin 1545 
ishte emëruar vali i Bagdadit dhe në atë cilësi 
kishte ndërmarrë fushatën ushtarake kundër 
persianëve në Basra. Më pastaj kishte fituar 
titullin vezir, kurse në vitin 1549 e fitoi postin 
e valiut të Dijar Bekirit. Për shkak të përfshirjes 
në luftën e bijve të sulltan Sylejmanit për 
trashëgiminë e fronit, duke mbajtur anën e princ 
Bajazitit, në vitin 1558 u dënua me vdekje. Në 
Bjeshkët e Sharrit ka poseduar prona të mëdha 
të kullosave. Bijtë e tij kanë qenë Mahmud Pasha, 
Ibrahim Pasha dhe Mustafë Pasha. Mustafë 
Pasha një kohë të gjatë ka qenë vali i Prizrenit, 
ku në vitin 1562-63 ndërtoi njërën nga xhamitë 
më të bukura të këtij qyteti, e cila në vitin 1950 qe 
goditur nga rrufeja, kurse në vitin 1952 u rrënua 
tërësisht dhe mbi të u ngrit Tregu i Gjelbër, më 
pas u ndërtua godina e Bankkos-it. Aktualisht në 
atë objekt është i vendosur Kuvendi Komunal i 
Prizrenit. (Sadik Mehmeti) 

ToPoJANI Koxha Sinan Pashë (?-1596). 
Sadriazem (kryeministër) i Perandorisë Osma-
ne. Njihet si Koxha Sinan pasha, Gazi Sinan 
Pasha ose “Pushtuesi i Jemenit”. Pesë herë 
zuri postin e vezirit të madh dhe pesë herë të 
kryekomandantit ushtarak. Rrjedh nga një 
familje me origjinë nga fshati Topojan i Lumës. 
Ishte njëri nga tre djemtë e Ali Beut, i cili ishte 
njeri me ndikim dhe me pozitë në shoqëri. Ali 
Beu në Prizren ngriti katër ura, ndër to edhe 
Urën e njohur të Gurit, e ndërtuar më 1533, e 
cila qëndron edhe sot. Sinan Pasha komandoi 
shumë fushata ushtarake kundër Austrisë 

përtej Danubit. Në vitin 1568 ishte caktuar 
mëkëmbës i Egjiptit, nga kishte nisur fushatën 
pushtuese kundër Jemenit të rebeluar, të cilin 
sërish ia ktheu Perandorisë. Në vitin 1571 u 
kthye në Kajro dhe dha urdhër për pastrimin e 
kanalit për ujitje nga Kajroja deri në Aleksandri, 
i cili kishte qenë jashtë përdorimit. Në vitin 
1574 komandoi ushtrinë osmane në fushatën 
kundër Tunizisë, së bashku me kapitenin Këllëç 
Ali Pasha (shqiptar nga Ulqini). Në pranverën 
e vitit 1580 kishte udhëhequr ushtrinë osmane 
kundër Gjeorgjisë. Po në atë vit u caktua për herë 
të parë kryeministër. Kronistët turq, edhe pse i 
përmendin meritat për Perandorinë Osmane, 
shkruajnë se ka qenë i ashpër, mendjemadh 
dhe hakmarrës. Ia shohin për të madhe pse i 
ka ngritur shqiptarët në pozita të ndryshme. 
Peçevi e quan “Shqiptari kokëfortë”, historiani 
Hammer e quan “shqiptar i pazbutur”, kurse 
Jorga konsideron se ai ka qenë i fundit nga 
më të mëdhenjtë e periudhës së shkëlqyer të 
Perandorisë Osmane. Emri i Sinan Pashës 
është i lidhur ngushtë me Kaçanikun dhe 
ndërtimin e tij. Ka lënë vakëfe edhe në shumë 
vende, si në Shkup, Kratovë, Prishtinë, Vrajë, 
Gorë, Novobërdë, Ulqin etj. (Sadik Mehmeti)

ToRLLAKISHTJA. Dialekt i sllavishtes jugore 
me tipare të gjuhëve ballkanike. Këtë dialekt 
dialektologët serbë e quajnë dialekt i Prizrenit 
dhe Timokut, që fillon nga pellgu i lumit 
Timok deri në Prizren dhe Gjakovë, si edhe në 
Dukagjin. Në Bullgari ky dialekt konsiderohet 
si dialekt i Bullgarisë Perëndimore, kurse në 
Maqedoni merret si dialekt i Maqedonisë. 
Torllakishtja i ka vetëm dy rasa: emëroren dhe 
kallëzoren (od jutra do mrak etj.), funksionin e 
rasave të tjera e kryen kallëzorja me parafjalët: 
sas snau, o moju sestru; përdoret përemri për 
çdo vetë në formën “si” (ja si iskam etj.). E ka 
rimarrjen e kundrinës me përemra vetorë (men 
mi kaže, tebe te ne žalim), si dhe ka një numër 
të konsiderueshëm huazimesh nga gjuha turke. 
Nuk ka paskajore, koha e ardhme ndërtohet 
me lidhëzën da+koha e tashme nga folja “hteti” 
(dua) e kohës së tashme dhe me formën će në 
vetën e 1 dhe 2 të njëjësit dhe të shumësit (ću 
radim,  će dočeka). Krahasimi i mbiemrave 
bëhet sipas parimit analitik: shkallën krahasore 
e ndërton me lidhëzën po+shkalla pohore, kurse 
shkallën sipërore e ndërton me naj+shkalla 
pohore  (junak-pojunak-najjunak). Një pjesë e 
këtij nëndialekti ka nyjë shquese: brat-ot, žena-

ta. Nën ndikimin e gjuhës shqipe në Dukagjin, 
në këtë të folme serbe theksi i gjatë ngjitës ka 
ndryshuar në theks të gjatë zbritës në rrokjen 
e parafundit, duke u krahasuar me theksin e 
gjatë të gjuhës shqipe. Ruan bashkëtingëlloren 
rrokjeformuese l në një pjesë të rajonit të 
Timokut dhe Luzhnicës; sonanti i pandryshuar 
l në fund të rrokjes: odnel, pobelele; afrikatet ć 
dhe đ në zonën e Timokut dhe të Luzhnicës 
janë bërë më të forta dhe paraqiten si č dhe 
dž: noč, gadžam; okluzivet prapaqiellzore k 
dhe g para qiellzoreve paraqiten si variante 
qiellzore të këtyre bashkëtingëlloreve k’, g’ gjë 
që ndonjëherë përdoren me afrikatet qiellzore 
ć dhe đ: ruće, nođe; fonema h gati është e 
panjohur në këtë të folme. (Naile Mala-Imami)

ToSKA dijana (1961). Gazetare. Lindi në 
Shkup. Shkollën fillore dhe të mesme i kreu në 
Shkup, ndërsa Fakultetin Juridik në Universi-
tetin e Prishtinës. Punoi gazetare, korrespon-
dente dhe producente e programeve politike 
dhe bashkëpunëtore e agjencive të ndryshme 
të lajmeve, vendëse e ndërkombëtare, si në 
Televizionin e Prishtinës, “Zërin e Amerikës” 
dhe ishte ligjëruese në Akademinë Policore në 
Vushtrri. Është bashkëpunëtore dhe drejtuese 
e disa organizatave joqeveritare që merren me 
liritë dhe të drejtat e njeriut në Kosovë. Është 
autore dhe producente e debateve të shumta 
televizive, e emisioneve dokumentare dhe e 
filmit dokumentar “Lugina e dhembjes dhe e 
shpresës, Bllaca”. Botoi librin “Maqedonia në 
gazetarinë time” (2014). (Besim Abazi)

ToSKA-NeSIMI Valbona (1967-). Gjuhëtare, 
profesore. Shkollimin fillor dhe të mesëm i 
kreu në Shkup. Studioi për gjuhë dhe letërsi 
shqipe në Universitetin e Shkupit (1986-1990), 
ku kreu edhe studimet pasuniversitare dhe 
mbrojti tezën e disertacionit të doktoratës rreth 
kategorisë semantike të posesivitetit në gjuhën 
shqipe dhe maqedonase në kuadër të togfjalë-
shit emëror. Jep mësime në Universitetin e 
Shkupit për lëndët sintaksë e gjuhës shqipe, 
gramatikë, morfosintaksë dhe gjuhë e sotme 
shqipe. Me bashkautorë botoi monografinë “E 
tashmja’ si nocion linguistik: mjetet gramatikore 
për shprehjen e ‘të tashmes’ në gjuhët sllave 
dhe ballkanike” (2010) dhe artikujt shkencorë 
kryesisht për ndikimet e maqedonishtes në 
shqipen dhe për gjendjen e shqipes standarde 
në Maqedoni. (Berton Sulejmani) 

ToSKe NË MAQedoNI (TË FoLMeT). 
Përgjithësisht të folmet shqipe në Maqedoni i 
takojnë gegërishtes qendrore, që shtrihen në 
vazhdimësi territoriale e etnike nga Kumanova 
e deri në Strugë (Kumanova, Karadaku i 
Shkupit, Karshiaka, Derveni, Tetova, Gostivari, 
Kërçova, Prilepi, Krusheva, Dibra, përfshirë 
edhe fshatrat e pjesës lindore të Strugës). Në 
krahun e djathtë të rrjedhës së lumit Drini i Zi 
shtrihen të folmet gege (Mislesheva, Livadhia, 
Dellogozhda, Koroshishti, Tateshi i Epërm e i 
Poshtëm, Dobovjani, Poumi, Misllodezhda). 
Në krahun e majtë të Drinit të Zi shtrihen të 
folmet toske (Frëngova, Ladorishti, Shumi, 
Zagraçani, Veleshta, Belica e Epërme dhe e 
Poshtme, Llabunishta etj.). Të folmet shqipe 
në pjesën jugperëndimore të Maqedonisë, 
duke filluar nga pjesa jugore e Strugës dhe që 
përfshijnë Ohrin, Manastirin, Prespën dhe 
Resnjën janë të folme të toskërishtes veriore. E 
folmja e qytetit të Strugës dhe e qytetit të Ohrit 
me lëvizjet fshat-qytet tani më nuk mund të 
karakterizohen se janë as gege e as toske. Ato 
sot janë shndërruar në të folme kalimtare me 
më shumë elemente toske. Shqiptarët anas të 
Ohrit janë shpërngulur në Turqi, në Strugë, në 
Shkup e në vende të tjera; disa nga myslimanët 
janë turqizuar, ortodoksët janë sllavizuar, 
fshatra të tëra shqiptare janë shfarosur, djegur 
e asimiluar (kështu e pësuan fshatrat Pesoçani, 
Volina, Podmolli, Rashçe, Orovnik, Tërpejca, 
Lubanishta, Peshtani, Shën Naumi (Sari 
Salltëk) etj.). Shumica e shqiptarëve të sotëm 
të Ohrit janë të ardhur nga rrethi i Strugës, 
më shumë gegë, por edhe toskë. Gjatë këtyre 
50-60 vjetëve të fundit, sidomos pas konfliktit 
të armatosur në Maqedoni (2001) e më pas, 
shqiptarët e Ohrit po shpërngulen në Strugë, 
ndërsa nga politika e pastrimit etnik Manastiri 
pothuajse është sllavizuar tërësisht. (Berton 
Sulejmani)

ToSKËRISHTJA. Njëri ndër dy kryedialektet 
e gjuhës shqipe, që zë vend nga krahu i majtë 
i lumit Shkumbin e deri te Gjiri i Prevezës. 
Si njësi dialektore e dytë për nga madhësia 
ndahet në dy nëndialekte: në toskërishten 
veriore dhe në toskërishten jugore. Toskërishtja 
veriore shtrihet në rrethet e Beratit, të Fierit, të 
Skraparit, të Pogradecit, të Korçës, të Kolonjës, 
në zonat e rretheve të Përmetit, të Tepelenës 
e të Vlorës, që zënë vend në anën e djathtë të 
Vjosës. Ky areal dialektor i toskërishtes veriore 

ndahet në dy grupe: në grupin perëndimor 
dhe në grupin lindor. Grupit perëndimor i 
toskërishtes veriore kap të folmet e Myzeqesë, 
të Beratit, të Mallakastrës, të Skraparit dhe të 
Vlorës me rrethinat e saj. Ndërsa grupit lindor të 
toskërishtes veriore i përkasin të folmet e rrethit 
të Korçës, të Oparit, të Gorës, të Pogradecit 
dhe të Devollit. Toskërishtja jugore gjithashtu 
ndahet në dy njësi dialektore, që për nga shtrirja 
janë më të vogla se të toskërishtes veriore. 
Këto kapin dy njësi dialektore: labërishten 
dhe çamërishten. Si kufi, që i ndan këto të 
folme konsiderohet lumi i Shalësit. Labërishtja 
shtrihet në tërë Labërinë dhe në krahinëzat e 
rrethit të Gjirokastrës. Çamërishtja përfshin 
Murrësin, Konispolin e ndonjë fshat tjetër 
brenda kufirit politik të Shqipërisë Jugore, duke 
vazhduar brenda Greqisë në tërë Çamërinë deri 
te Preveza. Të folmet çame karakterizohen me 
disa tipare arkaike të shqipes, siç janë: ruajtja 
e grupeve të vjetra konsonantike: kl, gl; ruajtja 
e l-së së moçme në pozicion intervokalik, 
kuantiteti i vokaleve etj. Të gjitha këto flasin 
bindshëm edhe për lashtësinë e shqiptarëve 
në ato troje. Ndërsa të folmet shqipe, të cilat 
shtrihen midis Liqenit të Ohrit dhe të Prespës, 
janë vijim i të folmeve toske të Korçës dhe të 
Pogradecit, që të tërat këto formojnë njësinë 
dialektore të toskërishtes veriore. Me veçoritë 
gjuhësore të toskërishtes karakterizohet 
edhe pjesa më e madhe e të folmeve të italo-
arbërishtes dhe e arvanitishtes së Greqisë. Si 
specifika qenësore të toskërishtes veçohen: 
grupi va- (vatër-votër), mënjanimi i infinitivit të 
tipit: me bã:, me punue, , reduktimi kuantitetit 
të vokaleve me vlerë fonologji: plak-plakë -plak-
pla:k, rotacizimi i n-së intervokalike: vera-vẽna, 
bëra-bãna, zëri-zãni etj. (Imri Badallaj)

ToSKIZMAT. Dialektizma që me veçoritë 
dhe specifikat e tyre i takojnë dialektit toskë, 
por përdoren edhe në varietete të tjera. 
Toskizëm janë fjalët: dimër, lëmi, nëntë, shëllirë, 
vreshtënjë, dimri, lëmi, nënë, shëllirë, vreshtë, 
mëllënja, kacidhe, kaposh, çupë, mëndje etj. Po 
ashtu, toskizëm janë edhe dukuritë fonologjike 
të shurdhimit të bashkëtingëllores në fund të 
fjalës: Vënt (vend), i math (i madh), standart 
(standard). Toskizma mund të konsiderohet 
edhe elementet toske të përfshira në standard: 
zhdukja e paskajores, pjesorja me -ur, grupi 
va në vend të vo, rotacizmi e kështu me radhë. 
(Imri Badallaj) 

ToVËRLANI Afrim (1967-). Futbollist, traj-
ner. Lindi në Prishtinë, ku kreu shkollimin fillor, 
të mesëm dhe Fakultetin e Kulturës Fizike. Me 
lojën e futbollit nisi të merret në moshë të re. Nga 
viti 1979 e deri më 1984 ishte në grupmoshat e 
reja, kurse nga viti 1984 deri më 2003 pjesë e 
ekipit të parë të KF “Prishtina”. Ka të zhvilluara 
mbi 600 ndeshje dhe është rekordmen i të gjitha 
kohëve në Prishtinë për nga numri i ndeshjeve. 
Për Prishtinën ka luajtur në Ligën e parë dhe 
të dytë të ish-Jugosllavisë dhe ishte pjesë e 
përfaqësueseve të reja të ish-Jugosllavisë U-17 
dhe U-19. Si futbollist, me “Prishtinën” ka fituar 
5 tituj të kampionit të Kosovës, 2 kupa dhe 3 
superkupa. Karrierën si trajner e filloi në vitin 
1998 me kategoritë e reja në KF “Prishtina”. Në 
vitet 2007-2009 bëhet pjesë e shtabit teknik e 
ekipit të parë në KF “Prishtina”. Në edicionin 
2009-2010 emërohet trajner i KF “Trepça’89”, 
kur kjo skuadër ishte në ligën e parë dhe kthehet 
në superligë. Në vitin 2012 kthehet në radhët 
e KF “Prishtina”, ku i fiton të gjithë trofetë e 
mundshëm. Nga Federta e Futbollit të Kosovës 
dy herë është shpallur trajner i vitit (2008 dhe 
2013). (Baki Berisha)

TRAJMeR Karl (Treimer) (1892-1976). Indo-
europianist, albanolog. Studiues gjerman nga 
Austria, i lindur në Bërno të Moravisë (Çeki). 
Doktor i filologjisë dhe docent në Institutin 
e Gjuhëve Indoeuropiane në Universitetin e 
Vjenës. Kryetar i parë i Shoqatës Austriako-
Shqiptare. Ndoqi leksione te N. Jokli, P. 
Kreçmeri, Majer-Lybke. U doktorua me temën 
“Kontribute për historinë e gjuhës shqipe” 
(Beiträge zur albanischen Sprachgeschichte). 
Pas doktorimit, punoi mësues në Bërno deri 
më 1939. Më 1948 u emërua docent i filologjisë 
sllave në Universitetin e Gracit dhe më 1951 
në Universitetin e Vjenës. Më 1952 u caktua 
ligjërues i kurseve të shqipes në Institutin e 
Indoeuropianistikës në Universitetin e Vjenës, 
ku mbajti ligjërata nga fusha të ndryshme të 
albanologjisë. Pas vitit 1962 mbajti leksione 
për shqipen. Ishte njohës i letërsisë shqipe, i 
historisë së gjuhës shqipe, i marrëdhënieve të 
saj me gjuhët ballkanike, e në veçanti me ato 
sllave, i dialektologjisë, i së drejtës zakonore, 
i etnologjisë dhe i etnogjenezës shqiptare. 
Botoi përmbledhjen “Nga deti në det - përralla 
folkloristike shqiptare” (Tiranë, 1976). 
(Shpëtim Elezi)

TRAKËT. Grup i fiseve indoeuropiane, të cilët 
popullonin një zonë të gjerë të pjesës lindore 
të Europës Juglindore. Në kufirin verior kishin 
skythët, në lindje Detin e Zi, në jug grekët dhe në 
perëndim ilirët dhe, më pas, edhe keltët. Flisnin 
gjuhë trakase, e cila pothuajse është vërtetuar 
se i takon familjes së gjuhëve indoeuropiane. 
Shënimi i parë historik për thrakët gjendet në 
veprën “Iliada” të Homerit, ku janë përshkruar 
si aleatë të trojanëve në luftë kundër grekëve. 
Ata përmenden gjithashtu edhe nga autorët 
antikë si Polibi, Cicëroni, Tit Livi, Straboni dhe 
Plini. Polibi i përmend sidomos në kontekst 
të konfliktit dardano-maqedon, duke vënë 
në pah rolin që luajtën ata kundër dardanëve 
në këtë rast. Duke qenë fqinjë me dardanët, 
prania e tyre është dëshmuar edhe në Dardani, 
përmes monumenteve epigrafike, si dhe të 
dhënave onomastike dhe atyre të kultit. Në 
mesin e hyjnive trakas të cilëve u janë ngritur 
monumente në Dardani janë Zbelturdus dhe 
Kalorësi Thrakas. Prania dhe adhurimi i kulteve 
të trakasve në Dardani lidhet me afërsinë e 
tyre gjeografike me Dardaninë. Për këtë arsye 
edhe pjesa më e madhe e përkushtimeve 
janë dëshmuar në territorin e Serbisë dhe 
Maqedonisë së sotme. (Emine Kalaja-Hajdari) 

TRAKISHTJA. Gjuhë indoeuropiane, gjuhë 
e trakasve të lashtë që kanë jetuar në lindje të 
lumenjve Morava e Vardar, në jug të Danubit, 
deri në Egje dhe Det të Zi. Janë shtrirë në 
pjesën më të madhe të Bullgarisë së sotme, 
në pjesën lindore të Maqedonisë, por edhe në 
ujdhesat Tasos e Lemnos të Greqisë. Një pjesë e 
trakasve është greqizuar, ndërsa një tjetër është 
romanizuar. Ka pak të dhëna për të. Gjuhëtarët 
e shohin si gjuhë satem në kuadër të gjuhëve 
indoeuropiane, ose me ndikime të fuqishme 
të gjuhëve satem. Disa autorë si dialekte të 
trakishtes i konsiderojnë mezishten, dakishten 
dhe getishten. Njihet me disa glosa, emra 
njerëzish dhe tri fraza të shkurtra. Disa autorë 
kanë shtruar hipoteza se trakishtja mund të 
jetë paraardhëse e shqipes, por kjo nuk është 
ngritur asnjëherë në mendim të pranuar në 
mesin e gjuhëtarëve. (Bardh Rugova) 

TRAKTATI I BeRLINIT (1878). Marrëveshje 
e Fuqive të Mëdha për të zhvlerësuar vendimet 
e Traktatit të Shën Stefanit (3 mars 1878). 
Traktati u miratua nga Kongresi i Berlinit 
që u mbajt nga 13 qershori deri më 7 korrik 

1878. Traktati ka 64 nene, në të cilat janë 
saktësuar kushtet e paqes midis Perandorisë 
Ruse, si fituese dhe Perandorisë Osmane, si 
humbëse e luftës, si dhe një sërë vendimesh 
të tjera lidhur me “Krizën Lindore”. Kongresi 
i Berlinit miratoi edhe 20 protokolle, në të 
cilat janë regjistruar bisedimet, vendimet dhe 
rekomandimet për një varg çështjesh specifike. 
Në bazë të Traktatit të Berlinit, Rusia u zhbë si 
fuqi detare në Detin e Zi, ndërsa Perandoria 
Osmane u ruajt si fuqi europiane. Bullgaria u 
nda në dy pjesë, në Principatën Bullgare, vasale 
e Turqisë dhe Rumelinë Lindore, provincë 
autonome e Perandorisë Osmane. Rusia për-
fitoi disa territore, si Besarabia, Ardahani, Karsi 
dhe Batumi. Austro-Hungaria fitoi të drejtën 
e okupimit të Bosnjës dhe Hercegovinës (jo 
aneksimit) dhe të mbajtjes së një garnizoni 
ushtarak në sanxhakun e Pazarit të Ri. Traktati 
njohu pavarësinë e Rumanisë, të Serbisë dhe të 
Malit të Zi. Në vend të parimit të kombësisë, 
Traktati vuri në qendër parimin e “ndarjes së 
plaçkës’. Nenet nr. 23, 28, 29 të këtij Traktati, 
si dhe protokollet nr. 7, 8, 10, 12, 13, 15, 16, 19 
prekin drejtpërdrejt ose tërthorazi interesat e 
shqiptarëve. Me këto vendime Serbisë iu dhanë 
territoret shqiptare të Nishit, Pirotit, Vrajës, 
Kurshumlisë, Preokupljes etj. Malit të Zi do t`i 
kalonin territore shqiptare si Tivari, Podgorica, 
Plava dhe Gucia. Në bazë të protokollit nr. 13 u 
rekomandua ratifikim kufijsh midis Portës së 
Lartë dhe Greqisë, gjë që rrezikonte humbjen 

e territoreve shqiptare në Çamëri. U ruajtën 
privilegjet e Krahinës së Mirditës, vendim 
që në rrethanat e atëhershme rrezikonte 
copëzimin e mëtejshëm të Shqipërisë. Në bazë 
të nenit 23, Perandoria Osmane fitoi të drejtën 
për të ruajtur ndarjen administrative në fuqi, 
vendim që binte në kundërshtim me aspiratën 
e shqiptarëve për bashkimin e viseve shqiptare 
në një vilajet të vetëm. (Islam Lauka)

TRAKTATI I SHËN STeFANIT (1878). 
Marrëveshje e paqes ndërmjet Perandorisë 
Osmane dhe Rusisë, që u nënshkrua më 3 
mars 1878, pas përfundimit të luftës ruso-
turke, të cilën e fitoi Rusia. Traktati i Shën 
Stefanit përfshinte çështje, të cilat kishin të 
bënin drejtpërdrejt me dy vendet, por edhe me 
sferat e tyre të interesit. Sipas Traktatit, Rusia 
i shkëpuste Perandorisë Osmane në Ballkan 
dhe në Kaukaz një sipërfaqe prej rreth 350,000 
km², prej të cilave rreth 280,000 km² ose rreth 
80% e zotërimeve të Perandorisë Osmane në 
Europën Juglindore. Traktati nxiti reagime 
të ashpra të Britanisë së Madhe, të Austro-
Hungarisë, të Gjermania, Italisë dhe Francës, 
të cilat shfaqën hapur mospajtimin e tyre me 
përmbajtjen e kësaj marrëveshjeje. Traktati i 
Shën Stefanit cenonte rëndë edhe territoret 
shqiptare. Një pjesë e madhe e tyre mbetej nën 
sundimin e Perandorisë Osmane, kurse pjesë 
të tjera u jepeshin aleatëve të Rusisë. Sipas 
Traktatit, Bullgaria do të merrte, përveç tjerash, 
rrethet e Korçës, Pogradecit, Strugës, Dibrës, 
Kërçovës, Gostivarit, Tetovës, Kumanovës dhe 
Kaçanikut. Serbia do të aneksonte viset veriore 
të Kosovës, deri në afërsi të Mitrovicës. Mali i 
Zi do të përfshinte brenda kufijve të tij, ndër 
të tjera, krahinat shqiptare të Ulqinit, Krajës, 
Anamalit, Hotit, Grudës, Tuzit, Kelmendit, 
Gucisë, Plavës dhe Rugovës. (Frashër Demaj)

TRAKTATI I VeRSAJËS (28 qershor 1919). 
Traktat i nënshkruar ndërmjet fuqive aleate 
dhe Gjermanisë në mbarim të Luftës së 
Parë Botërore. Bisedimet filluan më 18 janar 
1919 dhe përfunduan më 28 qershor 1919. 
Sa i përket Shqipërisë, dy vendet që e kishin 
ndihmuar në Konferencën e Londrës (1913), 
Austro-Hungaria dhe Gjermania kishin dalë 
humbëse në Luftën e Parë Botërore. Në anë 
tjetër, shtetet e Ballkanit, Jugosllavia dhe 
Greqia kishin shpallur pretendime të reja ndaj 
territoreve të Shqipërisë, kurse Italia kishte 

pushtuar Vlorën. Mbrojtjen e Shqipërisë, 
me nxitjen edhe të Vatikanit, e kishte marrë 
përsipër SHBA-ja, ndërsa vetë Shqipëria nuk 
kishte të drejtë pjesëmarrjeje, sepse nuk ishte 
njohur si shtet në një kohë që në rrethet e 
Konferencës përfaqësohej me pesë delegacione 
të pakoordinuara. Delegacionet e Shqipërisë 
i paraqitën Konferencës dy memorandume, 
njërin që kërkonte revidimin e vendimeve të 
padrejta të Konferencës së Londrës (1913) dhe 
me memorandumin tjetër kërkonte vendosjen 
e kontrollit amerikan për dy vjet mbi territoret 
e aneksuara dhe më pas të zhvillohej një 
plebishit. Në njëfarë forme 14 pikat e presidentit 
amerikan Vilson edhe në parimet e Konferencës 
i kishin dhenë mbështetje sovranitetit të 
Shqipërisë, por as vetë amerikanët nuk kishin 
shumë qartësi rreth situatës në terren. Për 
këtë arsye, disa qytete të Shqipërisë, ndaj të 
cilëve kishin pretendime shtetet fqinje (Vlorë, 
Gjirokastër, Korçë, Shkodër etj.), më 1919 
i vizitoi konsulli amerikan në Torino, Jozef 
Havente, dhe me këtë rast ai bëri një raport 
të favorshëm për Shqipërinë. Por një vit më 
vonë, në janar të vitit 1920, Britania, Franca 
dhe Italia arritën marrëveshje për ta copëtuar 
Shqipërinë ndërmjet Greqisë, Mbretërisë 
Serbe-Kroate-Sllovene dhe Italisë. Por kjo 
marrëveshje nuk u realizua, për shkak të 
kundërshtimit të ashpër të shqiptarëve. Rol të 
rëndësishëm në moszbatimin e planeve për 
ndarjen e Shqipërisë pati qëndrimi i SHBA-
së, e cila nuk e kishte nënshkruar Traktain e 
Fshehtë të Londrës të vitit 1915, por as atë të 
Versajës. Me Konferencën e Paqes në Paris nuk 
u bë copëtimi i mëtejshëm i Shqipërisë, por 
as revidimi pozitiv i kufijve të saj të 1913-ës. 
(Izber Hoti) 

TRANSFeRI eLeKTRoNIK I PAGeSAVe. 
Pagesat elektronike, të cilat janë të sigurta dhe 
efikase dhe kanë një përdorim gjithnjë e më të 
madh, mbështeten në teknologjinë elektronike, 
në vend të instrumenteve të letrës për kryerjen 
e transaksioneve individuale të pagesave. Janë 
disa forma të kryerjes së transfereve elektronike 
të fondeve, prej të cilave në Kosovë dominojnë 
format përmes terminaleve elektronike të 
bankave dhe pajisjeve kompjuterike personale, 
si dhe format e debitimit me paraautorizim. 
Pajisjet e pikave të shitjes janë terminale 
elektronike të bankave që mundësojnë qasje 
në bankë për nevoja të kryerjes së pagesave. 
Ato mundësojnë të bëhen blerje apo pagesa 
me kartë të veçantë. Bankomatët po ashtu 
janë terminale elektronike të bankave dhe 
mundësojnë qasje në bankë pothuajse në çdo 
kohë. Pos për të tërhequr para dhe për të bërë 
depozita, bankomatët mund të përdoren edhe 
për të transferuar fonde ndërmjet llogarive. 
Bankingu me pajisje kompjuterike personale 
mundëson kryerjen e shumë transaksioneve 
bankare, si transfere mes llogarive dhe pagesa 
të faturave. Për kryerje të një transaksioni 
kërkohen lidhja e internetit dhe kredencialet 
personale bankare. Debitimi me paraautorizim 
mundëson që me autorizim paraprak të 
njëhershëm të realizohen në mënyrë automatike 
pagesat që përsëriten periodikisht. Kosova 
është inkuadruar në sistemin ndërkombëtar 
elektronik të pagesave. (Bedri Hamza)

TRANSPoRTI URBAN. Sistem i pajisjeve 
transportuese dhe i aktiviteteve për të për-
mbushur nevojat e qytetarëve për lëvizjen 
brenda një qyteti apo të një komune. Merret 
si një nga shërbimet publike me ndikim në 
cilësinë e jetës dhe përmbushjen e nevojave të 
përditshme të banorëve, sidomos për vajtje dhe 
kthim nga puna po edhe për nevojat e tjera. 
Trafiku urban në Kosovë thuajse kryesisht 
kufizohet në përdorimin e autobusëve dhe është 
i organizuar në ndërmarrje publike komunale, 
me një pjesëmarrje edhe të operatorëve privatë. 
(Ymer Havolli) 

TRANSPoRTI. Veprimtari ekonomike për të 
siguruar mobilitetin e njerëzve, të mallrave dhe 
të prodhimeve për lëvizjen apo transferin e tyre 
prej një vendi në vendin tjetër. Ky transfer bëhet 
nëpërmjet automjeteve, trenit, aeroplanëve, 
anijeve. Kostoja dhe cilësia e transportit ka 

ndikim të madh në ekonominë e një vendi 
dhe tërheqjen e investime. Konsiderohet se 
vendet që kanë mundësi të transportit detar, 
hekurudhor dhe janë të integruar në forma të 
tjera të transportit të ashtuquajtur multimodal, 
krijojnë kushte më të mira zhvillimi dhe kanë 
përparësi krahasuese për të siguruar aftësinë 
konkurruese të ekonomisë. Transporti në 
Kosovë kryesisht është i përqendruar në atë 
automobilistik, më pak në atë hekurudhor 
dhe ajror. Ndërkaq, me transportin detar 
kryesisht lidhet nëpërmjet rrugëve me Portin 
e Durrësit, atë të Selanikut ose të Tivarit. 
Kostoja dhe cilësia joadekuate e transportit 
kërkon investime në infrastrukturë dhe pajisje 
të tjera. Aktualisht transporti krijon mbi 4% 
të prodhimit të brendshëm bruto të Kosovës. 
(Ymer Havolli) 

TRe KAPITUJT (TRIA CAPITULA). De-
kret i perandorit Justinian për ta pajtuar pjesën 
Lindore dhe Perëndimore të Perandorisë në 
rrafshin religjioz. Dekreti në tre kapituj i vitit 
544 u nxit nga disa ipeshkvij lindorë dhe në të 
dënohet Teodor Mopsueti, për shkak të ideve 
nosteriane dhe besimeve të kota, pastaj shkri-
met e Teodoretit, në të cilat dënonte Qirilin e 
Aleksandrisë dhe Koncilin e Efesit, si dhe një 
letërqarkore të Ibes së Edesit. Dekreti shkaktoi 
shumë pakënaqësi, kundërshtim dhe tronditje 
në gjithë Perandorinë. Në mesin e kundërsht-
areve të Tre Kapitujve ishin edhe ipeshkvijtë 
nga Dardania. Në mbledhjen e Sinodit Kra-
hinor (549) edhe ipeshkvijtë e Ilirikut e dënuan 
Benenatin, argjipeshkvin e Justiniana Primës, 
për përkrahjen e Tre Kapitujve. Megjithëkëtë, 
dekreti u aprovua në koncilin e Konstan-
dinopojës (553) nën presionin e perandorit, 
pavarësisht nga kundërshtimet. Ipeshkvijtë e 
Dardanisë (Benenati, Projekti, Pali), edhe pse 
ishin në Konstandinopojë, nuk morën pjesë në 
punimet e Koncilit. Mendohet se lufta qyteta-
re në Ulpianë në vitin 552, për të cilën njofton 
Prokopi, është e lidhur me mosmarrëveshjet 
religjioze rreth Tre Kapitujve. (Arben Hajdari) 

TReGUeSIT MAKRoeKoNoMIKË. Para-
qesin një informatë apo statistikë ekonomike 
dhe përdoren për të vlerësuar ecuritë eko-
nomike e sociale të një vendi në tërësi. Tre-
guesit makroekonomikë janë një informacion 
i domosdoshëm për krijuesit dhe zbatuesit e 
politikave ekonomike. Përdorimi i treguesve 

është i vlefshëm vetëm nëse ata interpretohen 
në mënyrë korrekte. Treguesit përdoren për 
analiza ekonomike nga institucione të ndry-
shme, si dhe nga investitorët, për të interpretu-
ar mundësitë e investimeve. Treguesit kryesorë 
makroekonomikë që kanë vëmendje të gjerë 
dhe konsiderohen nga qeveritë, nga investitorët 
si dhe nga organizatat e ndryshme profesio-
nale, përfshijnë: prodhimin e brendshëm bru-
to (PBB) në vlerë absolute dhe për një banor, 
normën e rritjes reale ekonomike, treguesin e 
çmimeve të konsumit, normën e inflacionit, 
normën e papunësisë, treguesin e varfërisë, 
ecurinë e bilancit tregtar etj. Sipas këtyre treg-
uesve, Kosova vazhdon të jetë vendi më i varfër 
në rajon (mes 12% -18% e popullatës jeton 
në varfëri ekstreme), edhe pse ka shënuar një 
trend rritës të PBB-së ndër vite, me një rritje 
mesatare prej rreth 3.7% gjatë dhjetëvjeçarit 
të fundit. Inflacioni gjatë kësaj periudhe ka 
qenë stabil, në mesatare prej 2%, por kryesisht 
i ndikuar nga lëvizjet e çmimeve në vendet 
nga të cilat importohen mallrat dhe shërbimet. 
Norma e papunësisë nga rreth 40%, sa ishte 10 
vjet më parë, është ulur në rreth 30% ndërmjet 
viteve 2012/13 dhe është rritur në rreth 35% 
në vitin 2014, ndërsa deficiti tregtar në mallra 
dhe shërbime (eksporti i parasë së gatshme) 
vazhdimisht ka shënuar rritje (nga 1.1 miliard 
euro sa ishte në vitin 2005, është rritur në rreth 
1.9 miliard euro në vitin 2014). Tregues të tjerë 
të rëndësishëm janë edhe treguesit financiarë, 
fiskalë e monetarë, të cilët karakterizojnë gjen- 
djen dhe ndryshimet e ofertës monetare, nive-
lin dhe ecurinë e normave të interesit, të kur-
seve valutore, të deficitit buxhetor, të borxhit 
publik etj. Kosova ndër vite ka shënuar nor-
mat me të larta të interesit për kredi në rajon. 
Megjithatë, sistemi financiar në vend është 
dëshmuar të jetë i qëndrueshëm. Borxhi pub-
lik ka shënuar rritje graduale në vitet e fundit, 
megjithatë vazhdon të jetë më i ulëti në rajon. 
Ndër institucionet kryesore që bëjnë analizën 
dhe publikimin e të dhënave statistikore mak-
roekonomike në Kosovë janë: Agjencia e Statis-
tikave e Kosovës, Banka Qendrore e Kosovës, 
Qeveria e Kosovës, Fondi Monetar Ndërkom-
bëtar dhe Banka Botërore. (Fisnik Reçica)

TRePÇA MeSJeTARe. Si vendbanim xehetar 
ishte i njohur që nga periudha antike. Eti-
mologjia e emrit Trepça sugjeron mundësinë e 
lidhjes me emrin e një fisi të vogël ilir-arbëror 

të quajtur Trepçi. Si qytet xehetar mesjetar 
Trepça për herë të parë përmendet në doku-
mente zyrtare në vitin 1303, ku qysh më herët 
ekzistonte organizimi kishtar katolik. Gjatë 
shekujve të mesjetës, Trepça ishte qyteti krye-
sor i zonës xehetare të Kopaonikut, ku nxirrej 
argjendi, ari dhe plumbi. Këto minerale i dhanë 
famë xeheroreve të Trepçës përgjatë mesjetës së 
vonshme dhe shekujve të parë të sundimit os-
man. Për mbrojtjen e pasurisë së xeheroreve të 
Trepçës, krahas kështjellës së Zveçanit, ekzis-
tonte në pjesën jugore të Trepçës dhe në lindje 
të Mitrovicës fortifikata e quajtur nga vendorët 
Qytet (Gjytet).
Burimet historike njoftojnë se në Trepçë jetonte 
një popullatë mjaft e larmishme. Krahas popullsisë 
autoktone arbërore dhe sllave-skizmatike, aty 
jetonin edhe kolonistë sasë, raguzanë, kotorras, 
tivaras, ulqinakë, splitas etj. Me zhvillimin e 
shpejt të xehetarisë, në trevën xehetare të Trepçës 
u themeluan edhe tregje të njohura lokale, si 
tregu i Shën Dhimitrit, i Zveçanit dhe i qytetit 
të Trepçës etj. Këto tregje ishin të lidhura me një 
rrjet të dendur rrugësh antike të karvanëve. Për 
shkak të rëndësisë dhe pasurisë së xeheroreve të 
Trepçës, pjesa më e madhe e rrugëve ballkanike 
përfundonin në Trepçë.
Sikurse edhe në qytetet e tjera xehetare 
mesjetare, edhe në Trepçë sundonte princi, por 
pas Betejës së Parë të Kosovës, deri në rënien 
nën osmanët (1455), në këtë qytet kishte 
bashkëqeverisje të princërve vendorë me 
administrues osmanë. Një dokument raguzan 
i vitit 1409 dëshmon se osmanët ngritën në 
Trepçë një lagje të tyre të quajtur nga kolonistët 
raguzanë Triepza Turcha. Burimet e kohës 
njoftojnë se gjatë dy dekadave të para të shek. 
XV funksiononte po ashtu edhe dogana e këtij 
qyteti. Në dekadat e para të shek. XV përmendet 
farkëtaria për prerjen e monedhave, si dhe 
zhvillimi i zejeve të ndryshme nga metalet, 
sidomos zeja e argjendarisë. Në vitet ’30 të 
shek. XV përmendet edhe taraphania osmane, 
ku preheshin monedha osmane. 
Numri në rritje i kolonistëve raguzanë bëri 
që në këtë qytet në fillim të shek. XV të 
përmenden dy kisha katolike: e Shën Mërisë 
dhe e Shën Pjetrit. Në gjysmën e parë të shek. 
XV raguzanët themeluan në afërsi të Trepçës 
dhe Vushtrrisë edhe një koloni të tyre të vogël 
të quajtur De Dimitrouic (Mitrovica e sotme). 
Raguzanët në Trepçë hapën edhe konsullatën e 
tyre, e cila merrej edhe më çështje ekonomike, 

në mbrojtje të interesave të tregtarëve raguzanë. 
Ndonëse njihej si koloni e madhe raguzane, pas 
rënies së Trepçës nën sundimin osman, numri i 
raguzanëve këtu, sikurse edhe në qytete të tjera 
të Kosovës, filloi të bjerë, meqë administrata 
osmane ndalonte eksportimin e argjendit 
dhe të plumbit të Trepçës. Kronistët osmanë 
njoftojnë se pas pushtimit të Trepçës (1455), 
sulltan Mehmeti II kishte gjetur në fortifikatën 
e saj një thesar përrallor. Në periudhën osmane 
Trepça, si vendbanim i rëndësishëm, krahas 
organeve administrative të qytetit kishte dhe 
ligjin e vet të veçantë. Si has i sulltanit, nga 
mesi i shek. XVI (1544) Trepça kishte 76 
amvisëri të përkatësisë islame dhe 277 amvisëri 
të krishtera, me të ardhura mbi 200,000 akçe. 
Luftërat austro-osmane (1683-1699) i dhanë 
goditje të rëndë eksploatimit të xeheroreve të 
Trepçës. (Gazmend Rizaj) 

TRIBUNALI I HAGËS. Gjykatë ndërkom-
bëtare për krimet e luftës në ish-Jugosllavi. 
Emërtimi i plotë i saj është “Tribunali 
Ndërkombëtar për Ndjekjen e Personave 

Përgjegjës për Shkeljet e Rënda të së Drejtës 
Ndërkombëtare Humanitare të Kryera në 
Territorin e ish-Jugosllavisë prej vitit 1991” 
(shkurt: Tribunali i Hagës). Tribunali i Hagës u 
themelua pas krimeve të armatës, policisë dhe 
paramilitarëve serbë gjatë viteve 1991-1995 në 
Bosnjë e Hercegovinë dhe Kroaci. Këshilli i 
Sigurimit i OKB-së, me Rezolutën nr. 827/1993 
(22 shkurt 1993), e themeloi këtë Gjykatë me seli 
në Hagë për gjykimin e personave përgjegjës 
për këto krime. Gjykata e shtriu juridiksionin 
edhe në Kosovë, ngase me shpërthimin e luftës 
gjatë periudhës 1998 deri më 12 qershor 1999, 
forcat ushtarake, policore dhe paramilitare 

serbe vranë rreth 13,000 shqiptarë, shumica 
popullsi civile, deportuan me dhunë rreth 
800,000 shqiptarë të Kosovës dhe plaçkitën e 
shkatërruan rreth 100,000 shtëpi dhe objekte 
të tjera. Sipas konventave të Gjenevës dhe të 
Hagës, të gjitha këto vepra konsiderohen krime 
të luftës dhe krime kundër njerëzimit. Baza 
ligjore që e rregullon punën e kësaj Gjykate 
është Statuti dhe Rregullat e Procedurave dhe 
të Evidencave. Normat e Statutit, në të vërtetë, 
janë norma të ligjit penal, të procedurës penale 
dhe të ekzekutimit të dënimeve. Statutin 
e kësaj Gjykate e ka aprovuar Asambleja e 
Përgjithshme e OKB-së, ndërsa normat e tjera i 
ka aprovuar vetë kjo Gjykatë. Gjykata përbëhet 
nga Dhoma e Gjykimit dhe Dhoma e Apelit, 
nga Zyra e Prokurorit dhe Sekretaria. Gjyqtarët 
dhe prokurorët janë emëruar nga Asambleja 
e Përgjithshme e OKB-së. Juridiksioni i kësaj 
Gjykate shtrihet mbi personat fizikë dhe jo mbi 
shtetet dhe personat juridikë. Kjo Gjykatë është 
e karakterit ad hoc dhe është kompetente për 
shkeljet e rënda të Konventave të Gjenevës, 
për shkeljet e ligjeve dhe të zakoneve ndër-
kombëtare, për krimet e gjenocidit dhe 
krimet kundër njerëzimit. Gjatë punës së saj 
njëzetvjeçare janë akuzuar disa ish-pushtetarë 
të rëndësishëm të ish-Jugosllavisë, në mesin e të 
cilëve edhe Sllobodan Millosheviqi. Tribunali 
i Hagës u themelua vetëm për gjykimin e 
kriminelëve të luftës në ish-Jugosllavi, por 
praktika e tij gjyqësore krijoi bazë solide për 
realizimin e idesë për themelimin e Gjykatës 
Penale Ndërkombëtare të Përhershme (e 
themeluar më 11 prill 2002 me seli në Hagë), 
e njohur si “Gjykatë e Romës”. (Ismet Salihu)

TRIFIQ (Trifić) Tomislav (1949-). Grafist. 
Lindi në Lipjan. U diplomua në Akademinë e 
Arteve në Prishtinë, drejtimi i grafikës (1979). 
Krijimtaria grafike e tij përfshin elemente 
përmbajtësore strukturale, të cilat i definojnë 
qartë synimet ideore të realizuara me shkathtësi 
në teknikën e akuatintës. Figura, portrete, 
zogj si kompozicione të lira janë temat që e 
preokupojnë. Hapi ekspozitën personale në 
Galerinë “Sonja Marinkoviq” në Novi-Sad më 
1979, ndërsa më 1981 në “Kolektivin Grafik”në 
Beograd. Organizoi edhe shumë ekspozita të 
tjera personale në Prishtinë, Beograd, Pejë, 
Shkup, Krushevac, Nish, Kragujevac etj. Pas 
vitit 1979 mori pjesë në mbi tridhjetë ekspozita 
kolektive si në vend, ashtu dhe jashtë, si dhe 

në ekspozitën “Grafika e krijuesve kosovarë” 
të organizuar në Dubrovnik, Zagreb, Lubjanë, 
Palermo, Damask, Munih e Londër. Ishte më-
simdhës i grafikës në Zveçan. (Fatmir Krypa)

TRoCKI Leon (Lev davidovich Bronstein) 
(1879-1940). Politikan rus, gazetar, njëri 
nga udhëheqëisit e Revolucionit të Tetorit, 
kundërshtar i madh i Stalinit. Lindi në fshatin 

Yanovka në Ukrainë, në 
një familje hebraike. Në 
vitin 1897 ndihmoi në 
krijimin e Sindikatës së 
Punëtorëve të Rusisë 
Jugore, për çka u dënua 
katër vjet burg në Siberi. 
Më pas u arratis në 
Londër, ku u takua me 
Leninin dhe u bë pjesë 

e Partisë Socialdemokrate. Në vitin 1905 mori 
pjesë në kryengritjen kundër carit rus, ku sërish 
burgoset dhe dërgohet në Siberi. Në vitin 1907 
përsëri arratiset dhe për dhjetë vjet qëndroi në 
Europë dhe Amerikë. Shkroi artikuj për gazetat 
“Pravda, “Proletary”, “Luch” dhe “Odesskie 
Novosti”. Ishte korrespondent nga Vjena për 
të përditshmen liberale-majtiste “Kievskaya 
Mysl” të Kievit dhe më 1912 korrespondent 
nga Ballkani. Përcolli zhvillimet e luftërave 
ballkanike dhe u tmerrua nga masakrat e 
ushtrive serbe dhe bullgare. Raportonte se 
vrasjet masive të shqiptarëve dhe shkatërrimi i 
vendbanimeve të tyre kishin qëllim shfarosjen 
e popullsisë dhe ndryshimin e përbërjes etnike. 
Më 1926 botoi përmbledhjen e shkrimeve 
“Ballkani dhe luftërat ballkanike”. Më 1917 u 
bashkua me Leninin në Revolucionin e Tetorit. 
Ishte themelues dhe drejtues i Ushtrisë së Kuqe. 
Me ardhjen e Stalinit në pushtet, u shmang 
gradualisht nga pushteti. Më 1927 përjashtohet 
nga Komiteti Qendror dhe më 1929 dënohet 
me dëbim nga Bashkimi Sovjetik. Ishte ideator 
i trotckizmit, një lëvizje ideore-politike që 
kundërshtonte stalinizmin. Vdiq në Meksiko 
Siti, pas një atentati nga një agjent i Stalinit. 
(Arbër Salihu)

TRËBST Shtefan (Stefan Troebst) (1955-). 
Historian gjerman. Lindi në Heidelberg të 
Gjermanisë. U doktorua në fushën e historisë 
dhe është njohës i mirë i historisë së Ballkanit. 
Krahas angazhimit akademik në universitetet 
më të njohura gjermane dhe europiane, 

LEON TROCKI

TRIFIQ



1679

Ministria e Jashtme e Gjermanisë e emëroi 
anëtar të misionit afatgjatë të OSBE-së në 
Maqedoni dhe Moldavi gjatë viteve 1992-
1995. Më 1996 u emërua drejtor Qendrës 
Europiane për Çështje të Minoriteteve (ECMI) 
në Flensburg. Që nga viti 1999 ishte profesor 
i Studimeve Kulturore të Europës Qendrore 
dhe Lindore në Universitetin e Lajpcigut, 
gjithashtu udhëheqës shkencor i Qendrës për 
Studime Europiane (GWZO). Ka shkruar 
artikuj dhe studime për Kosovën dhe vendet 
e rajonit. Studimeve të tij për Kosovën i janë 
referuar studiues dhe politikanë që janë marrë 
me luftërat dhe konfliktet në Ballkan. Vepra e 
tij më e njohur për çështjen e Kosovës është 
“Konflikti në Kosovë: Dështimi i parandalimit? 
1992-1998” (1998). Ministria e Punëve të 
Jashtme e Kosovës në vitin 2014 e emëroi 
Konsull Nderi i Republikës së Kosovës në 
Lajpcig të Gjermanisë. (Sylë Ukshini)

TRoJA. Vendbanim i hershëm në kodrën Hi-
sarlik të fshatit Çanakkala (Turqi). Njihet dhe 
me emrin Ilion dhe, sipas mitologjisë, u theme-
lua nga Dardani. Vendbanimi shpejt u shndë-
rrua në një qendër të rëndësishme ekonomike, 
politike dhe kulturore dhe, sipas tij, mori em-
rin dhe kultura e Trojës e epokës së bronzit në 
Egje. Meritat për zbulimin e Trojës i takojnë 
Henrich Shlimanit, i cili refuzoi ta lexonte 
poemën homerike dhe luftën e Trojës vetëm 
si legjendë dhe i dha asaj një vlerë gjeografike 
dhe historike, duke organizuar edhe gërmi-
me arkeologjike (1871-1872). I vetëdijshëm 
për mungesë të kompetencës profesionale, në 
gërmimet e mëvonshme (1882) e angazhoi 
arkeologun gjerman Vilhelm Dorpfeld. Pas ek-
speditave arkeologjike (1882-1893), Dorpfeld 
përcaktoi kronologjinë e vendbanimit me 9 
nivele banimi, duke dhënë mendim se niveli 
VI korrespondonte me Trojën e Homerit. Hi-
poteza u hodh poshtë nga arkeologu amerikan 
Karl Blegen (1932), i cili argumentoi se nive-
li VII (1300-1000), përkatësisht shtresa VIIa i 
përgjigjet Trojës homerike. Kodra Hisarlik ish-
te objekt i gërmimeve dhe i studimeve të reja 
nga viti 1984, nën drejtimin e arkeologut Man-
fred Korfman (Universiteti i Tubingenit). Gër-
mimet dëshmuan se vendbanimi është banuar 
nga mijëvjeçari IV, Troja I fillonte rreth vitit 
2800 p.e.r. dhe se Ilioni antik shtrihej më gjerë 
se hapësira e kodrës Hisarlik, e cila paraqiste 
vetëm kështjellën e tij. (Emine Kalaja-Hajdari)

TRoKSHI Imzot Pashk (1850-1917). Titullar 
i Kishës Katolike, argjipeshkëv. Lindi në 
Mallkuq të Durrësit. Mësimet e para i mori në 
Laç e Delbnisht, i vijoi më pas në Seminarin 
Papnor në Shkodër. Studimet e larta për filozofi 
dhe teologji i vazhdoi në Romë. Pas kthimit në 
atdhe, shërbeu si famullitar në Gurëz, Kurbin. 
Në vitin 1892 u emërua argjipeshkëv i Shkupit. 
Ishte pjesëmarrës në Kuvendin III të Arbërit 
(Shkodër,1895). U shqua për nxitjen dhe mbë-
shtetjen e arsimit si dhe hapjen e shkollave 
shqipe në argjipeshkvinë që drejtonte. Letër-
këmbimet me figura të rëndësishme kombëtare 
dëshmojnë për kontributin e tij në ngjarjet 
që lidheshin me shpalljen e Pavarësisë së 
Shqipërisë. Për shkak të këtij aktiviteti pati 
mosmarrëveshje me Austro-Hungarinë dhe 
Perandorinë Osmane. Për këtë arsye, P. Trokshi 
në vitin 1908 i ofroi dorëheqjen Papës Piut 
X, i cili e ftoi në Romë dhe e emëroi ipeshkëv 
titullar në ipeshkvinë Nicolea (Patrikana e 
Konstandinopojës, Turqi), në krye të së cilës 
qëndroi deri në fund të jetës. (Sarë Gjegji)

TRoNI Alberta (1976-). Pianiste. Lindi në 
Prishtinë. Kreu studimet universitare në vi-
tin 1997 në Fakultetin e Arteve të Universi-
tetit të Prishtinës, dega e muzikës, drejtimi 

piano, te prof. Lejla 
Haxhiu-Pula. Studimet 
pasuniversitare i kreu 
po aty në vitin 2008. 
Punën pedagogjike e fi- 
lloi në vitin 1998, si asis-
tente në lëndën piano 
në Fakultetin Arteve në 
Prishtinë, ku tani vazh-
don të mbajë mësim. Në 

vitin 2014 u zgjodh prodekane në Fakultetin 
e Arteve. Që nga koha e studimeve punoi me 
pedagogë të njohur, me të cilët mbajti mas-
terklasa. Vlen të përmendet, midis tyre, Jose 
Ribera. Troni është fituese e vendit të tretë në 
garat “Nikolai Rubinstain” në Paris (1997). Ka 
marrë pjesë në festivale vendore, koncertoi me 
Orkestrën Filarmonike të Kosovës, brenda dhe 
jashtë vendit, si në Gjermani, Itali, Holandë, 
SHBA etj. (Rreze Kryeziu-Breznica)

TRoNI Hilmi (1938-2001). Ekonomist, pro-
fesor universiteti. Lindi në fshatin Kovaçec, 
komuna e Kaçanikut, shkollimin bazë e mori 
në Kaçanik dhe në Ferizaj, ndërsa studimet i 

mbaroi në Universitetin e Prishtinës. Studimet 
pasuniversitare i kreu në Universitetin e Zagrebit, 
ndërsa doktoroi në Universitetin e Sarajevës. 
Në fillim punoi në administratën e komunës 
së Kaçanikut, në sektorët e planifikimit dhe të 
ekonomisë, më vonë në Kuvendin e Kosovës, 
si sekretar i Dhomës Ekonomike, sekretar i 
Dhomës së Komunave, si dhe drejtor i Institutit 
Ekonomik. Në vitin 1989 u zgjodh docent në 
Fakultetin e Bujqësisë, ku ligjëroi lëndën e 
statistikës aplikative në bujqësi, ndërsa në vitin 
1993 zgjidhet profesor i Fakultetin Ekonomik 
për lëndën bazat e biznesit. Është autor i 
monografisë së ndërmarrjes “Sharr” në Han të 
Elezit (1986), i një numri të studimeve shkencore 
të publikuara në të përkohshme të ndryshme 
ose të lexuara në konferenca shkencore. Është 
autor i tekstit universitar “Statistika aplikative në 
bujqësi” (2001). (Ramiz Livoreka)

TRUPAT e MBRoJTJeS SË KoSoVËS (1999-
2009). Forcë civile e uniformuar, trashëgimtare 
e Ushtrisë Çlirimtare të Kosovës, e përgatitur 
për reagim emergjent. Trupat Mbrojtëse të 

Kosovës (TMK) u themeluan më 19 shtator 
1999, pas demilitarizimit të UÇK-së. Pas 
përfundimit të procesit të demilitarizimit në 
shtator të vitit 1999, përfaqësuesi Special i OKB-
së Bernard Kushner, nënshkroi Rregulloren nr. 
1999/8 për themelimin e TMK-së, e cila më 
pas u shoqërua me “Deklaratën e parimeve”, 
të nënshkruar nga komandanti i TMK-së dhe 
komandanti i KFOR-it. Komandanti i parë i 
TMK-së ishte, Agim Çeku (1999-2006), ndërsa 
pas tij, më 2006 u zgjodh komandant Sylejman 
Selimi. TMK-ja ka pasur gjashtë Zona të 
Mbrojtjes, Shtabin e Përgjithshëm, Akademinë 
Ushtarake “Hamëz Jashari”, Kompaninë e 

Mjekësisë, Kompaninë e deminimit etj. Në 
TMK kanë shërbyer 5,052 pjesëtarë të rregullt 
dhe 800 pjesëtarë rezervë. Demobilizimi i 
UÇK-së ishte përmendur në një dokument 
që quhej “Marrëveshja për demilitarizimin 
dhe transformimin e UÇK-së” e nënshkruar 
nga NATO-ja dhe UÇK-ja më 20 qershor 
1999, menjëherë pas përfundimit të luftës 
dhe hyrjes së trupave të NATO-s në Kosovë. 
Ky dokument parashihte që Kosova të ketë 
një formacion ushtarak, bazuar në modelin e 
Gardës Nacionale të SHBA-së. Në fakt, modeli 
i Gardës Nacionale të SHBA-së asnjëherë 
nuk u aplikua, mirëpo një marrëveshje e 
mëvonshme i hapi rrugë transformimit të 
UÇK-së në një forcë civile të uniformuar 
për reagim emergjent (TMK). Nënshkrues 
të kësaj marrëveshjeje ishin: Hashim Thaçi, 
kryeministër i Qeverisë së Përkohshme të 
Kosovës; Agim Çeku, shef i Shtabit të UÇK-
së dhe u pranua nga gjenerallejtnant Majk 
Xhekson, komandant i KFOR-it. TMK-ja u 
themelua edhe zyrtarisht më 21 janar 2000, 
me emërimin solemn të 44 kuadrove të larta. 
Shumica e stafit komandues të TMK-së ishin 
ish-luftëtarë të UÇK-së. TMK-ja u formua me 
mision krejtësisht civil, e ndërtuar në bazë të 
modelit francez të “Security Civile”. Megjithatë, 
kosovarët e shihnin si organizatë ushtarake, 
apo paraardhësen e Ushtrisë së Kosovës, edhe 
pse kapacitetet e saj ishin të rezervuara. Detyrat 
dhe të drejtat e TMK-së në atë kohë ishin 
veprimi për ndalimin dhe zvogëlimin e dëmeve 
nga katastrofat natyrore dhe aksidentet, ofrimi 
i ndihmës në zona të rrezikuara, ndihma në 
pastrimin e fushave të minuara etj. Ndërkohë, 
Organizata Ndërkombëtare për Migrimin 
(IOM) mori përsipër procesin e risistemimit 
të ish-pjesëtarëve të UÇK-së. Ky program 
përfshiu regjistrimin, demobilizimin dhe 
riintegrimin e 10,000 luftëtarëve të UÇK-së, 
qoftë në TMK apo në programe të tjera në 
jetën civile. TMK-ja u dëshmua me plotësimin 
e standardit ndërkombëtar të përcaktuar nga 
bashkësia ndërkombëtare, i njohur ndryshe 
edhe si Standardi VIII. Efektivi maksimal i 
TMK-së ishte 5,000 trupa, prej tyre 3,000 trupa 
aktive dhe 2,000 trupa rezervë, prej të cilëve 
10% e përbënin pakicat, 3.2% pjesëtarë të 
gjinisë femërore. TMK-ja drejtohej nga Shtabi i 
Përgjithshëm në Prishtinë, prej të cilit vareshin 
gjashtë shtabet rajonale. Me dokumentin 
“Propozimi gjithëpërfshirës për statusin e 

Kosovës” i të dërguarit special të OKB-së për 
Kosovë, Marti Ahtisari, parashihej shpërbërja e 
TKM-së dhe krijimi i një force të re. Mbi bazën 
e këtij dokumenti, më 20 janar 2009 TMK-ja 
zyrtarisht u shndërrua në Forcën e Sigurisë së 
Kosovës. (Sylë Ukshini)

TRUSTI I KURSIMeVe PeNSIoNALe TË 
KoSoVËS. I njohur edhe si Fondi i Kursimeve 
Pensionale i Kosovës (FKPK), është person 
juridik i pavarur nën mbikëqyrjen e Bankës 

Qendrore të Kosovës (BKQ), i themeluar me 
qëllimin të administrimit dhe menaxhimit të 
llogarive individuale për pensionet e bazuara 
në kursime, në investim të kujdesshëm dhe 
për të ruajtur ose për të rritur vlerën e llogarive 
individuale të bazuara në kursime. Është një 
administrues i besueshëm që vepron në emër 
të pjesëmarrësve dhe shfrytëzuesve. Aktivitetet 
e Trustit udhëhiqen nga bordi drejtues, i 
përbërë prej 8 anëtarësh, të cilët emërohen 
nga Kuvendi i Kosovës. Trusti është përgjegjës 
për investimin e këtyre kursimeve në tregun 
e letrave me vlerë dhe në forma të tjera, me 
qëllim të përfitimeve për kursimtarët, për të 
cilët ata janë një fond mirëbesimi. Propozimet 
për investime bëhen nga specialistët që njihen 
si menaxherë të aseteve, të cilët janë licencuar 
nga BQK-ja ose nga ndonjë organ tjetër 
rregullues i tregut të kapitalit në Kosovë (ose 
trashëguesi i tij), apo nga një organ i tregjeve 
të kapitalit të shteteve anëtare të Organizatës 
për Bashkëpunim dhe Zhvillim Ekonomik 
(OECD). Mjetet e Fondit të Kursimeve 
Pensionale të Kosovës investohen vetëm në 
pajtim me dispozitat ligjore dhe me qëllim të 
rritjes së fitimit në investim, vetëm në interes 
të pjesëmarrësve dhe të shfrytëzuesve. Përreth 

12 vjet vlera e kursimeve personale është 
rritur rreth 20% në kohën kur këto kursime 
kanë arritur mbi 1 miliard euro. Administrata 
Tatimore e Kosovës ka përgjegjësi dhe të drejta 
të njëjta lidhur me inspektimin, vlerësimin dhe 
zbatimin e pagesave të kontributeve që ajo i ka 
rreth tatimit në të ardhura. Kjo, pa kufizime, 
përfshin të drejtën për vlerësimin e dënimeve, 
shtimin e mjeteve, kontrollimin e shënimeve 
dhe të gjitha kompetencat e tjera zbatuese, 
që i janë dhënë në pajtim me ligjin në fuqi. 
Nëse pjesëmarrësi në kursimet e Trustit vdes 
para moshës së pensionit, shuma në llogarinë 
e pjesëmarrësit i paguhet përfituesit apo 
shfrytëzuesve, përkatësisht trashëgimtarëve. 
(Ymer Havolli)

TUBeRKULoZI. Është sëmundje ngjitëse, 
me dekurs kryesisht kronik, që shkaktohet 
nga ”bacili i Kohut”, prek mushkëritë ose 
ndonjë organ tjetër si: veshkat, kockat, trurin, 
kyçet, cipat e mushkërive, të barkut, zemrës 
dhe trurit, sytë, lëkurën, nyjat limfatike, 
mëlçinë etj. Deri në zbulimin e vaksinës 
kundër tuberkulozit në vitin 1919, sëmundja 
shkaktonte shumë vdekje në botë. Tuberkulozi 
është sëmundje e përhapur në gjithë botën. Në 
të kaluarën ishte i përhapur kryesisht në vendet 
e varfra dhe në zhvillim, ndërsa sot sëmundja 
regjistrohet edhe në vendet e zhvilluara, si 
pasojë e lëvizjeve të mëdha të popullsisë dhe 
të ndërprerjes së vaksinimit në shumë shtete. 
Rruga më e shpeshtë e përhapjes së sëmundjes 
është përmes spërklave, që janë përplot bacile. 
Sëmundja rrallë fillon në formën akute, 
kryesisht ka dekurs kronik, me ç’rast shenjat 
paraqiten pas disa muajve dhe viteve. Te një 
numër i të infektuarve nuk shfaqen shenjat 
klinike (tuberkulozi latent), të cilët nga 
aspekti i shëndetit publik paraqesin një grup 
të rrezikshëm, sepse e përhapin sëmundjen 
pa u vërejtur se janë të infektuar. Në Kosovë 
për parandalimin e tuberkulozit aplikohet 
vaksina BCG, ndërsa për trajtimin e sëmundjes 
jepen tuberkulostatikë të rendit të parë dhe 
të dytë. Vaksinimi kundër kësaj sëmundjeje 
në Kosovë është aplikuar pas Luftës së Dytë 
Botërore (1947-1948). Një kohë të gjatë në 
Kosovë janë regjistruar një numër i madh 
i rasteve të prekur nga tuberkulozi. Vetëm 
në periudhën 1988-1997 janë sëmurë 8,763 
persona me 89 të vdekur. Në periudhën 2004-
2014 janë regjistruar 10,502 raste, ndërsa nga 

viti 2006 (1,122 raste, ose 53 raste në 100,000 
banorë) vërehet rënie e numrit (834 raste ose 
46.1 në 100,000 banorë (2014). Ky numër i 
të sëmurëve është ende i lartë, krahasuar me 
vendet e tjera në Europë dhe rajon. Në Kosovë, 
që nga viti 2000 për kontrollin e tuberkulozit 
implementohet programi DOTS, i cili fillimisht 
ishte iniciativë e “Mjekëve të Botës”, më pas u 
bë pjesë e strategjisë kombëtare. Rezultatet e 
këtij programi vërehen më tepër pas vitit 2006 
kur filloi të bjerë numri i rasteve. Menaxhimi 
i kësaj sëmundjeje në Kosovë bazohet në 
Programin Kombëtar të Tuberkulozit, i cili 
koordinohet nga Ministria e Shëndetësisë, 
ndërsa implemenitimi i aktiviteteve realizohet 
nga Instituti Kombëtar i Shëndetit Publik, 
Klinika e Pulmologjisë me spitalet rajonale. 
(Ariana Kalaveshi)

TUBIMeT e GAZIMeSTANIT (1939, 1989). 
Tubime të nacionalistëve serbë në Gazimestan, 
për të shënuar 550-vjetorin dhe më pas 
600-vjetorin e Betejës së Kosovës. Në tubimin 
e 550-vjetorit u mblodhën rreth 100,000 vetë, 
gjatë të cilit argjipeshkvi i Ohrit dhe Zhicës, 
Nikolaj Velimiroviq e deklaroi Kosovën tokë 
të shenjtë të serbëve. Ky diskurs serb nxiti 
sulmet e çetnikëve kundër shqiptarëve në 
Kosovë dhe Sanxhak në prag të Luftës së Dytë 
Botërore dhe përgjatë saj. Ripërtëritja e mitit 
të Kosovës shkaktoi armiqësi të mëtejshme 
ndërmjet shqiptarëve dhe serbëve në Kosovë 
dhe më gjerë. Serbët vazhduan ta konsideronin 
Kosovën si tokë serbe të pushtuar nga shqiptarët 
dhe mobilizuan nacionalizmin serb mbi “të 
drejtën historike” të Serbisë mbi Kosovën. 
Me të njëjtin diskurs Sllobodan Millosheviqi 
mbajti një fjalim me tone nacionaliste më 28 
qershor të vitit 1989, me rastin e shënimit të 
600-vjetorit të Betejës së Kosovës, ku ishin 
mbledhur rreth 300,000 serbë. Ky fjalim i 
Millosheviqit u cilësua si hyrje në luftërat që 
më pas shpërthyen pothuajse në tërë hapësirën 
e ish-Jugosllavisë. Fjalimi i tij luftënxitës u 
konsiderua si pika më e lartë e ashpërsimit të 
marrëdhënieve shqiptaro-serbe në Jugosllavi, 
para se të fillonte konflikti i hapur luftarak në 
fund të viteve ’90. (Mrika Limani)

TUCoVIQ (Tucović) dimitrije (1881-1914).  
Socialdemokrat serb. Lindi në fshatin Gostile 
në rrethin e Zllatiborit, në Serbi. Që kur ishte 
student u përfshi në radhët e lëvizjes punëtore 

dhe të socialdemokra-
cisë serbe. Më 1902 ishte 
organizator i demon-
stratave të studentëve 
kundër Nikolla Pashiqit 
dhe më pas i demon-
stratave të marsit të 
vitit 1903, kundër Alek-
sandër Obrenoviqit. Pas 
kësaj kaloi në ilegalitet 

dhe u strehua në Zemun dhe më vonë në Vje-
në. Pas grushtit të shtetit të majit të vitit 1903 
dhe ardhjes së Karagjorgjeviqëve në pushtet u 
kthye në Beograd dhe mori pjesë aktivisht në 
themelimin Partisë Socialdemokrate Serbe. 
Ishte redaktor i revistës “Radniçe novine”, në 
të cilën shkruhej për gjendjen e rëndë të klasës 
punëtore dhe të fshatarësisë serbe. Më 1906 
përfundoi studimet në Fakultetin e Drejtë-
sisë në Universitetin e Beogradit. Si sekretar i 
Partisë Socialdemokrate Serbe botoi revistën 
“Borba” (1910). Ishte pjesëmarrës në shumë 
kongrese dhe konferenca të socialdemokratëve 
europianë. Në vitin 1912 mori pjesë në luftërat 
ballkanike dhe, si i mobilizuar në ushtrinë ser-
be, ishte i përfshirë në ekspeditat e saj në trevat 
shqiptare deri në pushtimin e Elbasanit. Në li-
brin “Serbia dhe Shqipëria” ai kritikoi ashpër 
politikën ekspansioniste të borgjezisë serbe 
ndaj tokave shqiptare. Ndërkaq, kur ushtria 
serbe kishte hyrë në Gjakovë, ai kishte shkru-
ar: “Kemi hyrë në një tokë të huaj”. Duke qenë 
dëshmitar i masakrave mbi popullsinë shqip-
tare në viset e pushtuara, thoshte se kjo ishte 
një “vrasje me paramendim” mbi një popull të 
tërë dhe se për këtë vepër kriminale një ditë 
do të paguhet një çmim. Me fillimin e Luftës 
së Parë Botërore u mobilizua sërish në radhët 
e ushtrisë serbe dhe u vra në Betejën e Ko-
llubarës. (Isa Bicaj)

TUdA Rahmi (1934-2003). Shkrimtar, mble-
dhës dhe studiues i folklorit. Lindi në Veleshtë 
të Strugës. Kreu Shkollën Normale në Shkup 
dhe studioi për filozofi. Në Universitetin e 
Prishtinës kreu studimet pasuniversitare dhe 
mbrojti disertacionin nga fusha e letërsisë 
(1990). Për shumë vjet punoi në arsim. Në vitet 
1994-1998 ishte dekan i Fakultetit Filozofik të 
Universitetit të Tetovës. Në këtë universitet ka 
ligjëruar për letërsi gojore dhe filozofi. Është 
autor i një sërë veprash letrare për fëmijë 
dhe të rritur, si dhe i disa veprave nga fusha 

e studimeve folkloristike. Ishte mbledhës i 
poezisë dhe i prozës popullore në rrethinën 
e Strugës. Ka botuar veprat me poezi: “Kah 
dita” (1965), “Kronika e stinëve” (1965), “Juve 
ju këndoj” (1971), “Zgjime” (1972), “Vallja e 
lumit” (1984), “Pulëbardhat fluturojnë” (2001), 
“Metafora e kurmit” (2001), si dhe monografitë 
studimore “Vlerat estetike të poezisë sonë 
legjendare” (1993), “Çështje paremiologjike” 
(1994) “Vlerësime folklorike” (1998) “Larmia e 
disa formave dhe motiveve folklorike” (2000) 
etj. (Zymer U. Neziri)

TUFeKXHI Fevzi (1948-) Grafist. Lindi në 
Prizren. Kreu Shkollën e Lartë Pedagogjike, 
degën e artit figurativ në Prishtinë (1970), 
ndërsa Akademinë Kombëtare të Arteve të 
Bukura për Pikturë dhe Grafikë në Stamboll 
(1975). Hapi ekspozita personale në Shkup, 
Prizren, Stamboll dhe Mitrovicë. Gjithashtu 
mori pjesë në bienalet grafike në Krakovë, 
Stamboll, Ankara, Sint Niklass, Belgjikë, në 
Tuzëll dhe në ekspozitat kolektive në Prizren, 
Prishtinë, Ankara, Vjenë, Londër, Gllasgou, 
Malmo, Belfast, Izmir, Odesa, Paris etj. Është 
shpërblyer në Kosovë e në Turqi. Nga viti 1992 
jep mësim në Universitetin e Arteve të Bukura 
“Mimar Sinan” në Stamboll. (Basri Mekolli)

TUHINA Gjeraqina (1975). Gazetare. Lindi 
në Prishtinë. Shkollimin fillor, të mesëm dhe 
studimet në Fakultetin Juridik i përfundoi 
në Prishtinë. Në vitin 1996 filloi punë në të 
përjavshmen “Koha”, për të kaluar një vit 
më vonë në të përditshmen “Koha ditore”. 
Ishte raportere e Radios “Evropa e Lirë” nga 
Prishtina. Në këtë periudhë bashkëpunoi me 
revistën mujore të Institutit të Raportimit mbi 
Luftën e Paqen (IWPR). Për portalin e këtij 
instituti botoi ditarin anonim gjatë periudhës së 
bombardimeve të NATO-s, ndërsa përshkrimet 
janë marrë në gazetat ditore në Europë si ndër 
burimet e rralla nga terreni, ku gazetarët e 
kishin të ndaluar punën profesionale. Pas 
çlirimit të Kosovës punoi në zyrën e agjencisë 
amerikane Associated Press në Prishtinë, 
ndërsa nga viti 2000 punon korrespondente 
nga Brukseli për Radion “Evropa e Lirë” dhe 
Radiotelevizionin e Kosovës. (Besim Abazi)

TUMA e BANJËS SË PeJËS. Vendvarrim 
tumular i epokës së hekurit. Gjendej në qendër 
të Banjës së Pejës dhe u zbulua rastësisht para 

veprimeve përfundimtare të ndërtimit të 
objektit hotelier, pas konstatimit se në të ishte 
zbuluar një përkrenare ilire. Gërmim-shpëtimi 
u zhvillua në vitin 1974 nga Muzeu i Kosovës. 
Megjithëse konstruksioni tumular ishte rra-
fshuar, u konstatua se është fjala për tumë 
princore dhe u gjet varri çift i aristokracisë 
fisnore, të mashkullit dhe femrës. Varri kishte 
bazë drejtkëndore dhe ishte i shtruar me 
pllaka shtufi. Inventari i tij përbëhej nga tri 
përkrenare ilire prej bronzi, stoli argjendi, armë 
e maje shigjetash trefletëshe, enë të importuara 
me figura të zeza (olpa, kiliksë) dhe qeramikë 
dyvegjake të prodhimit lokal. Varri femëror 
karakterizohej me stoli argjendi: fibula, gjil-
përa në formë omege, unazë dhe byzylykë të 
zbukuruar me motive gjeometrike e sumbulla, 
ndërsa varri mashkullor karakterizohej me 
pajisje ushtarake. Tuma i takon tipit të varreve 
princërore të shek. VI-V p.e.r., të ngjashme 
me tumat e pasura ilire të Atenicës dhe Novi 
Pazarit (Serbi). (Sedat Barajliu) 

TUMA e CeRNICËS. Varr tumular i periu-
dhës romake. Gjendet te hapësira me mikro-
toponim “Cernica”, në perëndim të Ulpianës 
antike. Gjysma e tumës u gërmua në vitin 1987 
nga Universiteti i Prishtinës dhe, në bazë të 
fragmenteve të qeramikës, u datua në shek. II-
III. Tuma ka diametër prej rreth 40 m dhe duket 
se kishte varr qendror, si në rastin e tumës në 
“Fushën e Çerkezit”. Paraqitja e varrimit në 
tuma shpreh rikthim në traditat e mëhershme 
gjatë periudhës romake. (Sedat Barajliu)

TUMA e FUSHËS SË ÇeRKeZIT. Varr tu- 
mular i periudhës romake. Gjendet te to-
ponimi “Fusha e Çerkezit” të Graçanicës, në 
veri të Ulpianës, në anën e djathtë të lumit 
Graçanka. Tuma kishte diametër prej 40 m. 
Hulumtimet i zhvilloi D. Srejoviq. Në të u 
zbulua vetëm një varr shumë i pasur femre, 
me konstruksion tullash, i mbuluar me pllaka 
guri. Tuma u datua në shek II-III, ndërsa 
mendohet se varri bën pjesë në tipin e varreve 
Mala Kopashnica-Sase, që është mënyrë e 
veçantë e varrimit në Dardaninë Perëndimore 
gjatë periudhës romake. Tuma të ngjashme 
janë hulumtuar nga E. Shukriu në hapësirën 
me mikrotoponim “Cernica”, në perëndim 
të Ulpianës (Universiteti i Prishtinës, 1987) 
dhe te Komorani (Muzeu i Kosovës, 1975). 
Paraqitja e varrimit në tuma shpreh rikthim në 

traditat e mëhershme gjatë periudhës romake. 
(Sedat Barajliu)

TUMA e JASHANICËS. Varr tumular në 
fshatin Jashanicë, rreth 6 km në verilindje të 
Klinës, në anën e djathtë të rrugës Skënderaj-
Klinë. Ndonëse e dëmtuar nga punimet 
bujqësore, përmasat e saj dëshmojnë se është 
ndër tumat më të mëdha në Kosovë (50 x 40 x 5 
m). Gërmime arkeologjike nuk janë zhvilluar, 
por gjetja e rastit të një maje heshte prej bonzi 
në trajtë flake (2012) sjell në përfundim se 
tuma mund t’i takojë periudhës së bronzit të 
vonë. Në perëndim të tumës gjendet kodra me 
toponimin “Gradina e Roganeve”. (Premtim 
Alaj)

TUMA e MoGLICËS. Varr tumular i epokës 
së hekurit. Gjendet rreth 300 m në veri të 
rrugës Gjakovë-Raçe dhe 200 m në jug të lumit 
Erenik. Mban toponimin “Vorret e shkreta”. Ka 
diametër të ruajtur prej 22 m dhe lartësi 1.50 
m. Është e ndërtuar kryesisht me dhè. Rreth 
30 m në jug të saj gjendet dhe pjesa e poshtme 
e një tume tjetër, shtresat e sipërme të së cilës 
janë shkatërruar nga punimet bujqësore. U 
gërmua nga Instituti Arkeologjik në vitin 2002. 
(Sedat Barajliu)

TUMA. Vendvarrim në trajtë kodre artificiale 
gjysmësferike. Tuma është ngritur për varri-
min e personit tejet të nderuar të fisit ose 
bashkësisë fisnore. Në të, njëkohësisht ose 
më pas, janë vendosur dhe varre të tjera, me 
drejtim kah varri qendror. I ndjeri vendosej 
në varrin qendror kryesisht në taban. Varri 
në qendër kufizohej gjerësisht me unazë 
rrethore, që ishte mur i ngritur kryesisht prej 
gurësh të lumenjve (diametri 10-40 m). I gjithë 
konstruksioni arkitektonik mbulohej me dhè e 
gurë ose vetëm me dhè. Varret kanë kryesisht 
trajtë katërkëndëshe dhe janë ndërtuar nga 
gurë ose pllaka guri të vendosur vertikalisht. 
Në përgjithësi, varret nuk kanë mbulesë prej 
gurësh. Varrimi në tuma njihet kryesisht nga 
epoka e bronzit të hershëm dhe si traditë 
ngeli gjatë epokës së hekurit, rrjedhimisht 
deri në shek. IV p.e.r. Në mesin e tumave më 
të njohura të Kosovës janë ato të Romajës, 
Rogovës, Shirokës etj. Tradita e varrimit në 
tuma u rikthye gjatë shek. II-III, siç dëshmohet 
nga tuma te “Arat e Çerkezit” dhe “Cernica” 
tek Ulpiana dhe ajo e Komoranit. Gllasinaci 

te Sarajeva përmban numrin më të madh të 
tumave të epokës së bronzit dhe të hekurit, 
andaj dhe sipas tij u quajt kultura e Gllasinacit, 
e përhapur gati në gjithë territorin ilir. (Sedat 
Barajliu)

TUMAT e dUBIÇAKUT. Vendvarrim tu-
mular i epokës së hekurit, i përbërë nga tetë 
tuma. Gjendet në tarracën përballë Shirokës, 
në krahun e djathtë të rrugës Suharekë-
Prizren. Në vitin 1963 u gërmuan nga Muzeu i 
Kosovës tri tuma. Tuma I kishte diametër prej 
12 m, lartësi 0.41 m dhe përmbante dy varre 
me konstruksion gurësh, me trupvënie. Nuk 
kishte inventar. Tuma II kishte diametër prej 
24 m, lartësi 0.71 m dhe ishte e shkatërruar nga 
varrimet mesjetare dhe punimet bujqësore. 
Tuma III kishte diametër prej 12 m dhe 
përmbante tetë varre me konstruksion gurësh 
në trajtë drejtkëndëshe dhe kishte inventar 
enësh qeramike dhe armë hekuri. Riti i 
varrimit ishte trupvënia. Tumat datohen në 
fazën e zhvilluar të periudhës së hekurit dhe i 
takojnë kompleksit të kulturës së Gllasinacit. 
(Sedat Barajliu)

TUMAT e LUBoZHdËS. Varreza tumulare 
të epokës së bronzit dhe të hekurit. Gjenden në 
Lubozhdë, rrëzë malit Mokna, rreth 4 km në 
perëndim të Istogut. Në vitet ‘70 të shek. XX 
janë gjetur dy stoli argjendi gjatë punimeve 
bujqësore dhe më 2012, gjatë hapjes së një 
kanali, janë gjetur disa armë, fragmente të 
qeramikës dhe kocka. Në vitin 2014 Instituti 
Arkeologjik i Kosovës gërmoi dy tuma, një në 
lagjen Kadaj dhe një në lagjen Pepaj, të cilat i 
përkasin kulturës së Gllasinacit. Tuma në lagjen 
Kadaj (12 x 10 x 0.4 m) kishte gjashtë varre të 
dëmtuara, me rit të trupvënies dhe inventar të 
varfër të shek. VI-IV p.e.r., prodhime lokale dhe 
importe. Tuma në lagjen Pepaj (20 x 16 x 1.95 
m), e dëmtuar nga punimet bujqësore, kishte 
mbi 40 varre dhe përfaqëson tumën me më së 
shumti varre të zbuluara në Kosovë. U ndërtua 
me dhè dhe gurë gëlqerorë vendorë (5-40 cm), 
që shërbyen për konstruksione dhe mbulesa 
të varreve. Rit ishte trupvënia, por përmbante 
dhe varre me trupdjegie. U ndërtua mbi varrin 
qendror të bronzit të hershëm dhe u përdor në 
epokën e bronzit të vonë dhe të hekurit, ndërsa 
një varr i takon antikitetit të vonë. Inventari i 
pasur përbëhej nga prodhimet vendore dhe të 
importit. (Premtim Alaj)

TUMA E JASHANICËS

TUMAT e LLASHTICËS. Vendvarrim tumu-
lar i epokës së hekurit. Përbëhet nga 9 tuma, të 
cilat gjenden buzë përroit Llashtica dhe rrëzë 
vargmaleve të Karadakut, 10 km në verilindje të 

Gjilanit. Tumat kanë formë kupole gjysmësferike 
me diametër 7-36 m dhe lartësi 0,70-2, 20 m dhe 
i përkasin shek. VIII-VII p.e.r. Janë ndërtuar 
nga dheu dhe kishin bazë fillestare muranën 
qendrore prej gurësh dhe unazën e ruajtur me 
1-2 rreshta gurësh. Mënyra e varrimit i takon 
ritit të varreve me djegie, me hi të vënë drejt mbi 
taban (Tuma VIII). Dy tuma janë shfrytëzuar 
edhe për varrime gjatë mesjetës (Tumat I, IV). 
Gërmimet u zhvilluan nga Muzeu i Kosovës 
(1980-1982) dhe Instituti Arkeologjik i Kosovës 
(2011, 2012). (Kemajl Luci)

TUMAT e PËRÇeVËS. Nekropol tumular i  
epokës së hekurit. Gjendet në vendin e quajtur 
“Boka” afër fshatit Përçevë të Klinës. Në të janë 
evidentuar 19 tuma, të vendosura në grupe prej 
3 tumash, në distancë deri në 300 m. Muzeu 
i Kosovës i hulumtoi 7 tuma në vitet 1973-
1975. Riti i varrimit në to ishte me trupvënie. 
Të dhënat më të hershme kronologjike ja-
në regjistruar në tumën XIV, e cila kishte 
diametër prej 18 m, lartësi 1 m dhe përmbante 
24 varre me konstruksion guri. Në tre tuma 
janë vendosur më vonë dhe skelete mesjetare. 
Tumat i përkasin grupit kulturor të Gllasinacit. 
Pas përnjohjes arkeologjike të Institutit Ar-
keologjik janë evidentuar gjithsej 49 tuma. 
(Sedat Barajliu)

TUMAT e PoRodIMeS. Varrezë e epokës 
së hekurit, e përbërë nga tetë tuma. Tumat 
janë vendosur rrëzë Kodrës së Madhe afër 
fshatit Porodime, 3 km në të djathtë të rrugës 

Shtime-Ferizaj. Hulumtimet arkeologjike u 
zhvilluan nga Muzeu i Kosovës në tri tuma 
(1976), të cilat kishin konstruksione të traditës 
ilire, me unaza rrethore prej gurësh lumi dhe 
me konstruksione të varreve. Tumat kishin 
diametër prej 8-14 m. Unaza rrethore është 
ruajtur në tërësi vetëm në Tumën IV, ndërsa në 
Tumën VI dhe VII janë dëmtuar nga lëvrimi i 
fushës. Varrimi është zhvilluar në dy faza, faza 
I i takon shek. VIII-VII dhe faza II shek. VI-IV. 
Inventari përbëhej nga stoli dhe enë qeramike 
dardane, përfshirë dhe zbukurimin me rrotëz 
të dhëmbëzuar. Në mesin e stolive spikaten 
trokveset e përdredhura prej bronzi dhe fibulat 
me zbukurime sferike në hark. (Edi Shukriu)

TUMAT e RoGoVËS. Vendvarrim tumular i 
epokës së bronzit dhe të hekurit. Përbëhet nga 
gjashtë tuma dhe gjendet te mirkotoponimi me 
emrin “Fusha” në Rogovë. Tumat u ndërtuan 
në epokën e bronzit të mesëm dhe në epokën 
e hekurit. Disa u shfrytëzuan për varrim edhe 
gjatë mesjetës. Riti i varrimit u bë me trupvënie, 
por ka raste edhe të trupdjegies. Varret janë 
ndërtuar me konstruksione prej gurësh në trajtë 
katërkëndëshi të zgjatur, me orientim veri-
jug dhe lindje-perëndim. Inventari i varreve 
përbëhej nga armë, vegla, stoli dhe qeramikë, 
të cilat i përkasin kompleksit kulturor të 
Gllasinacit. U hulumtuan nga Muzeu i Kosovës 
(1966, 1973, 2004, 2011). (Kemajl Luci)

TUMAT e SHIRoKËS. Nekropol tumular, i 
përbërë nga tetë tuma. Gjendej te fshati Shi-
rokë, 1.5 km më jug të Suharekës. Në të djathtë 
të rrugës Suharekë-Prizren ishin dy tuma, 
ndërsa në anën e majtë dy grupe me nga tri 
tuma. Gërmimet arkeologjike u kryen vetëm 
në dy tuma në vitin 1963 (Muzeu i Kosovës) 
dhe rezultatet u botuan në Buletinin e Muzeut 
të Kosovës. Tuma I kishte diametër prej 13 m, 
lartësi 0.75 m dhe përmbante pesë varre me 
djegie, me inventar enësh qeramike dhe stoli 
bronzi. Tuma II kishte diametër 12 m, lartësi 
0.75 m dhe përmbante gjashtë varre me djegie, 
me inventar enësh qeramike dhe armësh hek-
uri. Në tumën II janë ruajtur dhe pjesë të un-
azës rrethuese. Të dy tumat kishin një shtresë të 
trashë hiri në pjesën qendrore dhe datohen në 
shek.VII-VI p.e.r. (Halshtat C). (Sedat Barajliu)

TUMAT e VoLLJAKËS. Varreza tumulare 
ilire të epokës së bronzit dhe të hekurit. Janë 

VENDVARRIM TUMULAR NË LLASHTICË

TUMAT E VOLLJAKËS

evidentuar 42 tuma, që shtrihen në perëndim 
të Volljakës, komuna e Malishevës. Tumat janë 
vënë përgjatë vijës kurrizore të masivit shkëm-
bor dhe në shpatet e tij, duke lënë përafërsisht 
në mes vendbanimin parahistorik. Tumat kanë 
përmasa të ndryshme (diametër 5-30 m, lartë-
si 0.20-2 m). Pas gërmimeve të 4 tumave nga 
Instituti Arkeologjik i Kosovës (2012, 2013) u 
konstatua se këto janë ndërtuar me shumë gurë 
të terrenit dhe me pak dhè, se disa kishin una-
zë rrethore, se kishte dhe dy varre me djegie të 
vendosura në urna dhe se nekropoli tumular 
u ndërtua në epokën e bronzit të mesëm dhe 
vazhdoi edhe gjatë epokës së hekurit. Nekro-
poli i takon grupit kulturor iliro-dardan (vari-
anti Mat-Gllasinac) dhe pas atij të Përçevës 
është më i madhi për nga numri i tumave. Gjatë 
hulumtimit të tumave u bënë dhe gërmime 
sondazh në vendbanimin parahistorik të Vo- 
lljakës dhe të Përçevës, me ç’rast u vendos lidh-
ja e vendbanimit me nekropolin. (Shafi Gashi) 

TUMB Albert (Thumb) (1865-1915). Indo-
europianist, gjuhëtar gjerman. Lindi në Frei-
burg. Studioi gjuhësi indoeuropiane në Freibug, 
në Lajpcig dhe në Hajdelberg. U promovua 
në gjuhësi krahasimtare dhe filologji klasike 
në Frajburg. Studioi greqishten moderne 
dhe mori provimin shtetëror për filologji 
klasike. Pas udhëtimit studimor në Greqi, 
botoi “Doracak i greqishtes së re popullore” 
(Handbuch der neugriechischen Volkssprache, 
1910). Punoi si mësues i gjuhësisë krahasuese 
dhe i gjuhësisë moderne greke në Freiburg 
dhe profesor i gjuhësisë moderne greke në 
Universitetin e Frajburgut. Në një udhëtim të 
dytë në Lindje (1894), mblodhi material nga 
folklori grek dhe nga greqishtja moderne. 
Më 1901 u zgjodh profesor në Marburg dhe 
më 1909/1910 u emërua profesor i gjuhësisë 
krahasimtare në Universitetin e Strasburgut. 
Studimet e tij përfshijnë probleme në gjuhësi 
sasiore, në gjuhësi të përgjithshme, në gjuhësi 
indoeuropiane dhe në gjuhësi moderne e 
folklor grek. Problemet e shqipes ai i vështroi 
kryesisht në kuadër të këtyre disiplinave, 
sidomos në studimin “Elementet lashtogreke 
të shqipes” (Altgriechische Elemente des 
Albanesischen, 1910). Ishte ndër të parët që 
elementet e vjetra greke në gjuhën shqipe i 
konsideron më të hershme se ato latine. Sipas 
tij, në shqipen ndeshen 21 fjalë nga greqishtja 

e vjetër, si: drapën/drapër, lakën/lakër, pjepën/
pjepër, presh, qershi, shpellë etj. (Shpëtim Elezi) 

TUNMAN Johan erik (Johann erich Thun-
man) (1746-1778). Gjuhëtar suedez, historian, 
teolog dhe albanolog. Profesor i filozofisë në 
Universitetin e Halles. Është i pari që studioi, 
argumentoi dhe botoi në nivel akademik 
ndërkombëtar tezën për prejardhjen ilire 
të shqiptarëve. Në veprën “Hulumtime për 
historinë e popujve të Europës Lindore” 
(Lajpcig, 1774), e cila ruan ende vlerën e saj, 
Tunman bëri përpjekjen e parë shkencore për 
të shpjeguar prejardhjen e shqiptarëve dhe të 
gjuhës së tyre dhe të rumunëve (vllahëve). Në 
bazë të argumenteve të nxjerra nga burimet 
greko-latine e bizantine, arriti në përfundimin 
se shqiptarët mesjetarë janë vazhduesit 
autoktonë të popullsisë antike të ilirëve, që nuk 
u romanizua si ajo dako-trake, paraardhëse 
e rumunëve, as nuk u zëvendësua në viset e 
veta nga një popullsi e mëvonshme e dyndur 
këtu. Duke u mbështetur në burimet bizantine, 
ai jep historinë e shqiptarëve mesjetarë si një 
formacion etnokulturor unitar dhe si faktor 
politik më vete. Si provë të gjuhës së këtij 
populli, Tunman përfshiu në këtë vepër fjalorin 
e Th. Kavaliotit. Hulumtoi origjinën e termit 
“shqiptar”, që njihet si emri etnik i tyre. Besoi 
në unitetin iliro-trak. Me gjithë gjendjen ende 
të pazhvilluar të studimeve ballkanike në atë 
kohë, vepra e Tunmanit përbën një ndihmesë 
për të vënë mbi baza shkencore problemin e 
formimit të popullit shqiptar dhe të gjuhës së 
tij. (Mensur Vokrri) 

TUPALLA. Vendbanim rural i tipit të dendur, 
4 km në juglindje të Medvegjës. Shtrihet në 
anët lindore të luginës së Jabllanicës, në lartësi 
mbidetare 710 m. Sipërfaqja e territorit të 
fshatit është 1,378 ha. Në vitin 1961 Tupalla 
kishte 1,145 banorë, ndërsa në vitin 2002 ajo 
shënon rënie në 880 banorë. Popullsia e këtij 
fshati, si dhe e fshatrave të tjera shqiptare të 
kësaj zone është shpërngulur në drejtim të 
qendrave urbane të Kosovës, para së gjithash 
në Gjilan dhe në Prishtinë me rrethinë. Ky 
proces vazhdon edhe tani, duke rrezikuar 
shpopullimin dhe boshatisjen e tërësishme të 
fshatrave shqiptare në këto anë. Nga objektet e 
standardit shoqëror funksionon shkolla fillore 
në gjuhën shqipe, e cila është para mbylljes, për 
shkak të mungesës së nxënësve. (Arsim Ejupi)

TUMB

TURANo Xhusepina (Giuseppina) (1961-).  
Gjuhëtare arbëreshe, profesore. Lindi në S. 
Nikola del’Alto, në Kalabri. U diplomua për 
gjuhë dhe letërsi të huaja në Firencë (1989), 
ndërsa doktoroi për albanologji në Universite-
tin e Kalabrisë (1994). Prej vitit 1997 punon si 
mësimdhënëse universitare, fillimisht në Uni-
versitetin e Kalabrisë (1997-2002), pastaj në 
atë të Firences, ndërsa prej vitit 2002 punon në 
Universitetin e Venecies. Merret me gjuhësinë 
shqipe dhe me dialektologjinë arbëreshe, duke 
shfrytëzuar metodën gjenerative. Është autore 
e librave dhe e artikujve që eksplorojnë struktu-
rat morfosintaktike të shqipes dhe të dialekteve 
italo-shqiptare. Merret gjithashtu me kontaktet 
gjuhësore, me dygjuhësinë, me shumëgjuhësi-
në në dialektet arbëreshe, me fenomene të 
ndërhyrjes së italishtes në strukturat sintaksore 
të varieteteve italo-shqiptare. Përveç sintaksës 
është marrë edhe me analiza filologjike, me 
metodat e përkthimit të teksteve letrare shqipe 
në italisht, me studime kulturore, me fokus të 
veçantë në marrëdhëniet ndërmjet kulturës 
arbëreshe dhe italiane dhe me studime letrare. 
Ndër botimet e saj veçohen: “Hyrje në grama-
tikën shqipe”, (Introduzione alla grammatica 
albanese, 2004), “Veçori gjuhësore dhe kul-
turore të Arbërisë Krotoneze” (Tratti linguistici 
e culturali dell’Arbëria Crotonese , 2001) etj. Në 
bashkëpunim me F. Kolecin ka hartuar “Hyrje 
në sintaksën gjenerative të shqipes” (2011) dhe, 
me R. Memushajn dhe F. Kolecin vëllimin “Stu-
dime teorike dhe empirike të sintaksës shqipe” 
(Theoretical and Empirical Studies in Albanian 
Syntax, 2012). (Lindita Rugova) 

TURÇeLI. Emërtim për banorët me origjinë 
shqiptare që flasin turqisht në një komunitet 
shqiptar. Turqishtja në shumë vendbanime në 
Kosovë ka qenë shënjues i statusit social. Në 
vendbanime si Prizreni, Gjilani, Prishtina, Peja, 
Vushtrria, por edhe në vendbanime të tjera 
të ish-Vilajetit të Kosovës në kuadër të Per-
andorisë Osmane, para vitit 1912, si Shkupi, e 
Tetova, banorët etnikë shqiptarë që kanë shpre-
hur identitetin qytetar, kanë folur në shtëpi tur-
qishten. Gjatë viteve pesëdhjetë ish-Jugosllavia 
e ka shpërngulur në Turqi një pjesë të këtij ko-
muniteti. Fjala turqeli në mesin e shqiptarëve ka 
edhe konotacion negativ. (Imri Badallaj)

TURIQeCI. Fshat në Drenicë, rreth 12 km në 
jugperëndim të Skënderajt. Lartësia mbidetare 

566 m. Është vendbanim i tipit të shpërndarë 
me sipërfaqe rreth 663 ha. Nëpër fshat kalon 
rruga magjistrale Skënderaj-Klinë, që i mundë-
son lidhje të mira komunikuese me këto qen-
dra dhe qendrat e tjera të Rrafshit të Dukagjinit. 
Është vendbanim i vjetër, që dëshmohet nga 
gjetjet dhe mbishkrimet e vjetra arkeologjike 
në territorin e fshatit. Si vendbanim përmendet 
në dokumentet e shkruara mesjetare. Në vitin 
1921 Turiqeci kishte 159 banorë, në vitin 1948 
kishte 367 banorë, ndërsa në regjistrimin e fun-
dit (2011) kishte 557 banorë. Banorët merren 
me bujqësi dhe blegtori. Kultivohen drithërat, 
bimët foragjere, pemët etj. Është qendër e 
bashkësisë lokale, në të cilën gravitojnë vend-
banimet: Burojë, Kopiliq i Epërm, Kopiliq i 
Poshtëm dhe Vojnikë. Me planin zhvillimor 
komunal avancohet në nënqendër urbane edhe 
për vendbanimet Kodërnik (Kllodernicë) dhe 
Izbicë. Ka shkollën 9-vjeçare, qendrën shënde-
tësore, qendrën e veterinarisë, njësi tregtare etj. 
(Ramiz Cërvadiku)

TURIZMI dIMËRoR. Në kuptimin më të 
ngushtë bën pjesë në turizmin sportiv, ndonëse 
në kuadër të eksperiencave bashkëkohore 
turistike është pjesë e turizmit të aktiviteteve 

në natyrë. Kryesisht nënkupton aktivitetet në 
natyrë gjatë stinës së dimrit, sportet dimërore 
me ski ose skiboard, ngjitjen ose ecjen mbi borë, 
vrojtimin dhe ndihmën me ushqime të kafshëve 
të egra, si dhe forma të tjera të rekreacionit 
në natyrë në sezonin e dimrit. Falë terreneve 
të përshtatshme si dhe cilësisë dhe qëndrimit 
të borës gjatë dimrit, Kosova potencialisht 
ka resurse të cilësisë së lartë dhe qëndron në 
nivelet më të larta në mesin e vendeve të rajonit 
dhe të Europës Juglindore, sidomos bjeshkët 

OBJEKTE TURISTIKE NË BOGË, RUGOVË

TURIZMI DIMËROR

e Deçanit, të Junikut, të Pejës dhe të Istogut, 
në kuadër të Bjeshkëve të Namuna; bjeshkët 
e Lubotenit, të Brezovicës, të Prevallës, të 
Zaplluxhës, të Brodit dhe të Restelicës, në 
kuadër të sistemit të Sharrit, si dhe bjeshkët 
e Shalës së Bajgorës, në kuadër të sistemit të 
bjeshkëve të Kopaonikut. Turizmi dimëror 
është zhvilluar në mesin e viteve ‘70 të shekullit 
XX vetëm në Brezovicë, falë atraktivitetit, 
infrastrukturës, por edhe të rrethanave politike 
të kohës. Bjeshkët e tjera kanë mbetur jashtë 
valorizimit turistik, në mungesë të investimeve 
elementare në infrastrukturën publike. Gjatë 
dekadës së fundit janë bërë disa përpjekje 
pioniere në nivel krejtësisht fillestar në Bogë të 
Rugovës, në Prevallë dhe në Brod të Dragashit. 
(Zekë Çeku) 

TURIZMI SHËNdeTËSoR. Veprimtari turi- 
stike që ka për qëllim të motivojë turistët 
ose vizitorët të udhëtojnë dhe qëndrojnë në 
vende të ndryshme për qëllime shërimi, të 
trajtimit shëndetësor, ose në mënyrë proaktive 
të përmirësojnë dhe ruajnë shëndetin mental 
dhe fizik. Kjo mund të arrihet në destinacionet 
adekuate, në banjat me burime termale, në 
bregdet dhe në vende klimatike. Turizmi 
shëndetësor në Kosovë, përgjithësisht me qëllim 
të trajtimit kurativ të të sëmurëve, zhvillohet në 
Banjën e Pejës dhe në Banjën e Kllokotit, afër 
Vitisë. Përgjatë dekadës së fundit ndërtohen 
kapacitete të reja në Kllokot, ku afër qendrës 
së vjetër është ndërtuar qendra “Nëna Naile” 
me një kapacitet prej më së 1,600 shtretër. Pas 
privatizimit të banjës së vjetër të Kllokotit, kjo 
qendër disponon 680 shtretër. Që nga viti i 
kaluar 2014, gjithashtu pas privatizimit, është 
rindërtuar qendra e parë e Banjës së Pejës 
(Istogut), me një kapacitet fillestar prej 280 
shtretër, si dhe është përgatitur plani zhvillimor 
për rehabilitimin dhe ngritjen e nivelit të Hotelit 
“Oniks” në afërsi. Në vitin 2015 në Kosovë 
operonin tri qendra banjeare me ujëra termale 
me gjithsej 2,560 shtretër. (Zekë Çeku) 

TURIZMI. Një shumësi aktivitetesh, e shërbi-
meve dhe e industrive, të cilat ofrojnë eksperi-
enca të udhëtimeve, përfshirë transportin, ako-
modimin, strukturat që ofrojnë ushqim dhe 
pije, dyqane me shitje me pakicë, bizneset e 
zbavitjes si dhe shërbimet e mikpritjes të ofru-
ara për vizitorët individualë dhe të grupeve të 
organizuara, të cilët udhëtojnë jashtë vendba-

nimit të tyre. Turizmi është një aktivitet bizne-
sor i fokusuar në sektorin e shërbimeve, për t’u 
ofruar konsumatorëve paketa atraktive dhe të 
përshtatshme të pushimeve brenda ose jashtë 
vendit. Zhvillimi më i fuqishëm i turizmit dhe 
i industrisë turistike në rajon, në Europë dhe 
në nivel global lidhet me zhvillimin e hovshëm 
të industrisë së komunikacionit ajror dhe zhvi- 
llimin e hovshëm ekonomik. Në vitet e pas 
Luftës së Dytë Botërore dhe deri në mesin e 
viteve ‘70 të shekullit XX, në ish-Jugosllavi, 
shërbimet turistike ofroheshin kryesisht në 
shtatë qendrat kryesore urbane, në Prishtinë, 
në Pejë, Prizren, Mitrovicë, Gjilan, Ferizaj dhe 
në Gjakovë, kurse në fund të viteve ‘70 edhe në 
Qendrën e Skijimit në Brezovicë. Në vitet që 
pasuan u ndërtuan hotele moderne në Prishti-
në, në Prizren, në Gjakovë dhe në Brezovicë. 
Por, përveç këtyre strukturave, në vitet ‘80 dhe 
prapa turizmi kosovar filloi të degradojë dhe të 
humbë pozicionimin që kishte fituar më parë. 
Në këtë kohë realizohen investime të rëndë-
sishme edhe në dy banjat e Kosovës, në Ban-
jën e Pejës dhe në Banjën e Kllokotit, por nuk 
arrihet të investohet në strukturat turistike në 
rajonet më atraktive, në rajonet më potenciale, 
më cilësore, siç janë rajonet e Bjeshkëve të Ne-
muna, të Sharrit, të Shalës së Bajgorës dhe të 
Anamoravës. Zhvillimi i turizmi kosovar pas 
luftës së fundit karakterizohet me dy procese të 
njëkohshme, siç është privatizimi i kompanive 
hoteliere dhe turistike, si dhe zhvillimi i struk-
turave turistike dhe të mikpritjes në sektorin 
privat. Në fillim të shekullit XXI, në dekadën 
e parë, ndërtimet e strukturave turistike bëhen 
pa ndonjë plan dhe pa orientime të mirëfillta 
profesionale, duke ndërtuar objekte kryesisht 
të standardeve mesatare dhe më të ulëta jashtë 
qendrave të atraksionit primar dhe sekondar. 
Duke u bazuar në resurset e pasura turistike 
në tërë Kosovën, si dhe të vlerave dhe të diver-
sitetit të theksuar natyror dhe kulturor, Kosova 
potencialisht mund të orientohet në zhvilli-
min e formave të turizmit kulturor dhe urban, 
pastaj të turizmit të bazuar tek aktivitetet në 
natyrë (turizmi malor, veror, dimëror etj.), tur-
izmi shëndetësor dhe i banjave, si dhe turizmi i 
komuniteteve (rural, agroturizmi, ekoturizmi, 
turizmi i traditës etj.). (Zekë Çeku) 

TURJAKA Bujar (1968-). Profesor universitar, 
skiator. Lindi në Pejë. Shkollën fillore dhe 
të mesme i kreu në vendlindje, studimet në 

Fakultetin e Kulturës Fizike në Universitetin 
e Prishtinës. Po në këtë fakultet mbaroi 
studimet pasuniversitare dhe mbrojti temën 
e doktoratës (2004). Që herët filloi të merrej 
me skitari alpine në Klubin “Rusolia” nga 
Peja. Disa herë u zgjodh skiatori më i mirë i 
vitit dhe në mesin e 10 sportistëve më të mirë 
të Kosovës. Në periudhën 1995-2012 ushtroi 
detyrën e kryetarit të klubit skitar “Rusolia” 
dhe kreu detyra me përgjegjësi në Federatën 
e Skitarisë së Kosovës. Është i pajisur me 
licencë ndërkombëtare të trajnerit të skitarisë 
(SIAS) në vitin 2009. Ndërkohë nis punë në 
Fakultetin e Kulturës Fizike, ku ligjëron lëndët 
ski dhe aktivitetet në natyrë. Në vitet në vijim 
avancohet në të gjithë titujt universitarë, 
përfshirë edhe titullin profesor i rregullt (2012) 
për lëndët skijim dhe rekreacion sportiv. (Rifat 
Gjonbalaj)

TURKU Ahmet (1957-). Futbollist. Lindi në  
Pejë. Angazhimet e para në futboll i filloi 
në KF “Buduqnosti” të Pejës. Ishte pjesë e 
“Buduqnostit” në ligën e dytë të ish-Jugosllavisë, 
ndërsa në vitet 1980-1981 kaloi në KF “Trepça”. 
A. Turkun e gjejmë të angazhuar në klubin e 
“Trepçës” deri në mbarimin e karrierës pro-
fesionale në vitin 1988. Luajti kryesisht në 
repartin mbrojtës (qendërmbrojtës). Pas luftës 
vazhdon angazhimet si vëzhgues i Federatës së 
Futbollit të Kosovës. (Rifat Gjonbalaj)

TURKU Halil (1935-). Matematikan, profe-
sor universiteti. Lindi në Pejë, ku kreu shkollën 
fillore dhe të mesme. U diplomua në degën e 
matematikës të Fakultetit Filozofik të Univer-

sitetit të Sarajevës (1960). 
Zgjidhet asistenti i parë 
në degën e matematikës 
të Fakultetit Filozofik të 
Universitetit të Prishti-
nës (UP), më pastaj li- 
gjërues dhe profesor or- 
dinar (1982). Kreu stu-
dimet pasuniversitare në  
Fakultetin e Shkencave  

Matematike-Natyrore (FSHMN) të Univer-
sitetit të Beogradit (1974), ndërsa tezën e 
disertacionit e mbrojti në FSHMN të UP-së 
(1976). Mbajti disa kurse për studentët e stu-
dimeve pasuniversitare në Fakultetin Filo-
zofik të Universitetit të Nishit dhe udhëhoqi 
disa kandidatë në studimet master dhe të 

doktoratës. Për qëllime studimore qëndroi në 
disa universitete europiane. Publikoi punime 
shkencore në revista ndërkombëtare dhe ven-
dore, tekste për shkolla të mesme dhe tekste 
universitare (“Teoria e funksioneve të variablit 
kompleks”, “Përmbledhje detyrash nga teoria e 
funksioneve të variablit kompleks” etj.). Mori 
pjesë me kumtesa në shumë tubime shkencore 
brenda dhe jashtë vendit. Ka qenë njëri nga 
themeluesit e departamentit të matematikës të 
FSHMN-së të Universitetit të Prishtinës dhe ka 
kryer detyra me rëndësi në institucionet e ar-
simit të lartë të Kosovës. (Minir Efendija) 

TURQIZMAT. Fjalë, shprehje, thënie apo 
kompozim i gjuhës turke, që ka hyrë në disa 
gjuhë të Ballkanit, fillimisht nëpërmjet kontaktit 
të ushtrisë turke me popujt e kësaj treve dhe 
më vonë si rezultat i ndikimit të administratës 
turke të vendosur në këto territore. Turqizmat 
në gjuhën shqipe hasen në të gjitha fushat e 
jetës e të veprimtarive të ndryshme shoqërore: 
në jetën shtëpiake (tepsi, oxhak, konak, jorgan); 
në jetën shoqërore (beqar, çoban, mysafir, 
ortak); në sistemin ushtarak, shtetëror e 
administrativ (top, bajrak, sanxhak, pasha, 
topuz). Me turqizmat e shqipes janë marrë H. 
Kaleshi, N. Borecki, T. Dizdari, A. Krajni, E. 
Çabej, M. Polisi etj. (Jahja Hundozi)

TYGJeCI. Fshat në komunën e Kamenicës, 
rreth 15 km në veri të qendrës komunale. 
Është vendbanim malor, në lartësi mbidetare 
900 m, në kufi më komunën e Medvegjës. 
Fshati është përfshirë nga valët intensive të 
shpopullimit. Në vitin 1948 kishte 966 banorë, 
kurse tani ka 130 banorë (2011). Veprimtaritë 
kryesore ekonomike janë blegtoria dhe 
pylltaria. Është bashkësi lokale, ku gravitojnë 
disa vendbanime: Sfircë, Zajçec, Gmicë dhe 
Gjyrishec. (Muhamed Kallaba) 

TYRBJA e SULLTAN MURATIT. Është mo- 
nument mbivarror, sipas legjendës, i ngritur 
në vendin ku u vra sulltan Murati, në Betejën e 
Kosovës të vitit 1389. E ngritur në fshatin Mazgit 
afër Obiliqit, tyrbja nuk e ka ruajtur gjendjen 
fillestare, sepse ka pësuar disa rinovime. Për 
rinovimin e parë dëshmon Evlia Çelebiu, që në 
vitin 1660. Rinovimi i dytë u bë në vitin 1845, 
ndërsa ai vijues u bë në vitin 1907. Pas luftërave 
ballkanike (1912), mirëmbajtja e tyrbes u 
përfshi në traktatin e paqes ndërmjet Turqisë 

dhe Serbisë (1914), ndërsa në vitin 1960 tyrbja 
mori atributin e monumentit të mbrojtur nga 
shteti. Rinovimi i fundit i Tyrbes së sulltan 
Muratit u bë në vitin 1989 nga ish-Jugosllavia, 
me rastin e 600-vjetorit të Betejës së Kosovës. 
Tyrbja ka planimetri të katërkëndëshit kënd-

drejtë, është njëhapësinore dhe me hajat 
që mbulohet me kube. Pos derës hyrëse, që  
mbulohet me hark, dritaret e mureve kon-
struktive janë të mbuluara me arkitra. Tyrbja e 
Muratit, pos profilizimeve të hapjeve, ka edhe 
dekorime plastike. Plastika gurore, e realizuar 
në teknikën e relievit të imët, i takon stilit të 
barokut osman të përhapur edhe në artin 
kosovar. Në kuadër të tyrbes janë edhe disa 
varreza me nishane dhe kaliografi, kryesisht të 
personave që janë kujdesur për tyrben. 
Tyrbet si objekte kulti janë ndërtuar në shumë 
qytete e fshatra të Kosovës. Diku-diku gjenden 
të veçuara, por edhe si pjesë përbërëse të 
xhamive, të teqeve ose të varrezave. Përveç 
Tyrbes së sulltan Muratit, tyrbe të njohura 
në Kosovë janë edhe Tyrbja e Bajraktarit në 
Mazgit, afër Prishtinës, Tyrbja e Gazi Mehmet 
pashës në Prizren, Tyrbja e Novobërdës si dhe 
rrënojat e Tyrbës në Xhaminë e Defterdarit në 
Pejë. (Orges Drançolli)

TYRBJA E SULLTAN MURATIT

THAÇI Abaz (1964-1999). Luftëtar i Ushtrisë 
Çlirimtare të Kosovës (UÇK), Hero i Kosovës. 
Lindi në fshatin Vojnik të komunës së 
Skënderajt. Studioi në Akademinë Ushtarake 
në Zagreb, ku u diplomua si oficer i logjistikës. 
Shërbeu në ushtrinë jugosllave katër vjet. Pas 
fillimit të luftës në Kroaci më 1990 dezertoi 
nga ushtria dhe emigroi në Gjermani. Më 1998 
u kthye në Kosovë. U emërua në njësinë e 
Gardës ushtarake të Kosovës “Skënderbeu”. Në 
prill të vitit 1999 u vendos në Padesh, në vijën 
e kufirit Kosovë-Shqipëri. Më pas u emërua 
komandant i njërës prej zonave të luftimeve 
në Koshare, detyrë që e kreu deri në rënie. Më 
26 prill 1999, A. Thaçi, me dy ushtarët e tij, 
kapi të gjallë korrierin e komandantit serb, të 
cilin ia dorëzuan forcave të NATO-s. Më 16 
maj 1999, në ditën kur u zhvillua njëra nga 
betejat më të mëdha në frontin e Koshares, ra 
te vendi i quajtur Rrasa e Koshares. Presidentja 
e Kosovës në shkurt të vitit 2016 e dekoroi me 
Urdhrin “Hero i Kosovës”. (Mustafë Haziri)

THAÇI Abdullah (1942-2015). Shkrimtar. 
Lindi në Novosellë të Pejës, ku kreu shkollën 
fillore. Mbaroi shkollimin e mesëm në Pejë, 
kurse Fakultetin e Shkencave Matematike-
Natyrore, drejtimin e kimisë, në Prishtinë. 
Punoi si mësimdhënës në gjimnazin e 
Prizrenit dhe zyrtar në drejtorinë e arsimit të 
kësaj komune. Në letërsinë për fëmijë njihet 
si poet, që shquhet si me botën e tij tematike, 
ashtu edhe me mënyrën e sendërtimit artistik 
të saj. Poezitë e tij janë tërheqëse për lexuesit 
e vegjël, sa për shkak të temave të afërta me 
jetën e përditshme në shkollë e në familje, aq 
për vargun e skalitur me kujdes e ndjeshmëri të 
veçantë, për figuracionin e pasur dhe humorin 
e lehtë që i përshkon ato. Është po ashtu ndër 
kultivuesit e rrallë të gjëegjëzës. Kritika letrare e 

vlerësoi krijimtarinë e tij. Është laureat i çmimit 
të revistës “Pionieri” për librin më të mirë të 
vitit, i çmimit “Sofra poetike” dhe i çmimit 
“Ymer Elshani”. Veprat e botuara: “Lumi i 
dritës” (1980), “Duke pritur ylberin” (1983), 
“Piknik poetik” (1986), “Ani Kosovë, ani” 
(1994), “Mes dy dashurish” (1997), “Vjersha 
hutaqe” (2004), “Përralla nga Prevalla” (2008) 
etj. (Arif Demolli)

THAÇI Adelina (1980-). Këngëtare. Lindi në  
Prishtinë, ku kreu edhe Shkollën e Mesme 
të Muzikës (1995). Studimet i vazhdoi në 
Fakultetin e Arteve, dega e muzikës, po ashtu 
në Prishtinë. Që nga shkolla e mesme e filloi 
karrierën muzikore dhe u bë e njohur si 
këngëtare e muzikës së lehtë. Ka një repertor 
të gjerë këngësh, me të cilat është paraqitur në 
festivale e manifestime të ndryshme muzikore, 
ku mori dhe disa çmime, si: çmimi i parë në 
një nga festivalet e Radiotelevizionit Shqiptar, 
si debutantja më e mirë, vendin e dytë në 
Festivalin “Kosovarja këndon” etj. Ishte dhe 
anëtare e Korit të Filarmonisë së Kosovës dhe 
mësimdhënëse e muzikës. (Kristina Palokaj-
Perkola)

THAÇI edmond (1980-). Gazetar i sportit. 
Lindi në Prishtinë. Studioi për gazetari dhe 
art. Me gazetari filloi të merret edhe para 
studimeve, me shkrime në javoren “Zëri” dhe 
pastaj në revistën sportive “Top sporti”. Pas 
luftës, një kohë të shkurtër punoi edhe në 
portalin “Kosovalive”, kurse që nga vitit 2006 
punon në Radiotelevizionin e Kosovës. (Moral 
Pozhegu)

THAÇI Hashim (1968-). Njëri nga themeluesit 
kryesor të Ushtrisë Çlirimtare të Kosovës 
(UÇK), kryetar i Partisë Demokratike të 
Kosovës, kryeministër, ministër i Jashtëm dhe 

president i Republikës së 
Kosovës. Lindi në fsha-
tin Burojë të komunës 
së Skënderajt. Që herët 
u përfshi në lëvizjet 
politike të kohës. Në 
vitin 1988 u regjistrua 
në degën e historisë 
të Fakultetit Filozofik 
të Universitetit të Pri-

shtinës. Ishte pjesëmarrës aktiv në grevat dhe 
demonstratat studentore gjatë viteve 1989-
1990. Në vitin 1991 u zgjodh prorektor-student 
i Universitetit të Prishtinës. Pas largimit të 
dhunshëm të studentëve dhe mësimdhënësve 
nga objektet universitare, punoi për ngritjen 
dhe strukturimin e arsimit universitar në 
objekte dhe shtëpi private. Në vitin 1993 
përfundoi studimet për histori në Fakultetin 
Filozofik të Universitetit të Prishtinës. Në 
fund të viteve ’80 u përfshi në organizimin 
politik të Lëvizjes Popullore për Republikën e 
Kosovës. Në vitin 1993 policia serbe dështoi 
në përpjekjet e saj për ta burgosur. Emigroi në 
Zvicër, ku më pas në Universitetin e Cyrihut 
ndoqi studimet pasuniversitare për histori dhe 
shkenca politike. Gjatë viteve ’90 u kthye disa 
herë ilegalisht në Kosovë dhe mori pjesë në 
organizimin politik dhe ushtarak të UÇK-së. 
Në kuadër të Shtabit të Përgjithshëm të UÇK-së 
u zgjodhe drejtor i Drejtorisë Politike. Nga 6-22 
shkurt 1999 kryesoi delegacionin e UÇK-së si 
dhe delegacionin e Kosovës në Konferencën 
Ndërkombëtare në Rambuje (Francë). Kon-
ferenca përfundoi në Paris më 18 mars 
1999, ku pas nënshkrimit të palës shqiptare 
dhe refuzimit të palës serbe, iu hap rruga 
intervenimit ushtarak të NATO-s. Nga marsi 
i vitit 1999, me marrëveshjen e faktorit politik 
të Kosovës, H. Thaçi u emërua kryeministër i 
Qeverisë së Përkohshme të Kosovës (Qeveria 
e Unitetit). Pas luftës, në rolin e kryeministrit 
dhe të liderit të UÇK-së udhëhoqi negociatat 
me faktorin ndërkombëtar për demilitarizimin 
e UÇK-së dhe transformimin e saj në Trupat 
Mbrojtëse të Kosovës (TMK). Nga janari 
i vitit 2000, pas shpërbërjes së Qeverisë së 
Përkohshme dhe deri në zgjedhjet e para 
parlamentare (2001), H. Thaçi ishte anëtar i 
Këshillit të Përkohshëm Administrativ (KPA), 
i cili si strukturë e përbashkët me misionin e 
OKB-së në Kosovë (UNMIK), qeverisi vendin 
në këtë fazë transitore. Ndërkohë, në vitin 

2000, në kuvendin e parë zgjedhor të Partisë 
Demokratike të Kosovës (PDK) H. Thaçi u 
zgjodh dhe u rizgjodh kryetar i kësaj partie 
deri më 26 shkurt 2016. Në pesë legjislaturat 
e Kuvendit të Kosovës u zgjodh deputet. Është 
lider politik me numër më të madh të votave 
në zgjedhjet e fundit parlamentare në Kosovë. 
Gjatë procesit negociator (2005-2007) për 
statusin përfundimtar të Kosovës, të udhëhequr 
nga i dërguari i posaçëm i OKB-së, presidenti 
Martti Ahtisaari, H. Thaçi ishte anëtar i Ekipit 
të Unitetit. Dokumenti i Ahtisaarit rezultoi me 
propozimin gjithëpërfshirës për Pavarësinë 
e Kosovës. Pas fitores së Partisë Demokratike 
të Kosovës në zgjedhjet parlamentare të 17 
nëntorit 2007, H. Thaçi u zgjodh kryeministër. 
Më 17 shkurt 2008, si kryeministër i Re-
publikës së Kosovës, në Kuvendin e Kosovës 
shpalli Kosovën shtet të pavarur, sovran dhe 
demokratik.  Pas zgjedhjeve parlamentare të 
vitit 2010 dhe formimit të qeverisë “Thaçi 
2”, pas disa roundeve të bisedimeve me 
ndërmjetësimin e Bashkimit Evropian, nën-
shkruan marrëveshjen ndërmjet shtetit të 
Kosovës dhe atij të Serbisë për normalizimin e 
marrëdhënieve midis dy vendeve (Bruksel, 19 
prill 2013). Pas arritjes së kësaj marrëveshjeje, 
me iniciativën e disa kongresmenëve amerikanë 
dhe deputetëve të Parlamentit Evropian, 
Hashim Thaçi është propozuar për çmimin 
Nobel për Paqe (2013). Pas zgjedhjeve të 
qershorit të vitit 2014, në qeverinë e koalicionit 
PDK-LDK (Lidhja Demokratike e Kosovës), 
H. Thaçi mori postin e zëvendëskryeministrit 
dhe ministrit të Jashtëm të Kosovës, post që e 
mbajti deri në mars të vitit 1916. Më 26 shkurt 
2016 nga Kuvendi i Kosovës u zgjodh president 
i Republikës së Kosovës, detyrë që e mori më 
7 prill 2016, pas betimit solemn në Kuvendin 
e Kosovës. Është bartës i shumë mirënjohjeve 
dhe dekoratave. (Ismail Syla)

THAÇI Menduh (1965-). Politikan. Lindi në 
Tetovë, ku kreu shkollimin fillor dhe të mesëm, 
kurse diplomoi në Fakultetin e Mjekësisë, dega 
e stomatologjisë, në Universitetin e Prishtinës. 
Në vitet ‘90 ishte aktiv në degën e Tetovës të 
Partisë për Prosperitet Demokratik (PPD). 
Ishte nënkryetar i Partisë për Prosperitet 
Demokratik të Shqiptarëve (PPDSH), ndërsa 
në Kongresin e Bashkimit mes Partisë për 
Prosperitet Demokratik Shqiptar (PPDSH) 
dhe Partisë Demokratike Popullore (PDP), 5-7 

korrik 1997, u zgjodh 
njëri nga nënkryetarët 
e kësaj partie. Më vonë 
ishte nënkryetar i Partisë 
Demokratike Shqiptare 
(PDSH), në periudhën 
kur këtë parti e drejtonte 
Arbën Xhaferi, ndërsa 
pas dorëheqjes së tij, u 
bë kryetar i saj. M. Thaçi 

ishte deputet në Parlamentin e Maqedonisë 
disa mandate. Si kryetar i PDSH-së hyri në 
koalicionin me VMRO-DPMNE-në e Nikolla 
Gruevskit në vitet 2006-2008. Së fundi dha 
dorëheqje nga kryetari i PDSH-së, pas humbjes 
në zgjedhjet e 11 dhjetorit 2016. (Arsim Sinani)

THAÇI SH. Ali (1938-2006). Mjek, internist, 
kardiolog. Lindi në Gjakovë, shkollën fillore 
dhe gjimnazin i kreu në vendlindjen, studimet 
në Fakultetin e Mjekësisë në Sarajevë (1964). 
Pas diplomimit u emërua mjek në Shtëpinë 
e Shëndetit në Gjakovë. Kreu specializimin 
për mjekësi interne në Zagreb. Në vitin 1972 
u zgjodh asistent i lëndës mjekësia interne 
në Fakultetin e Mjekësisë të Universitetit të 
Prishtinës. Vijoi studimet pasuniversitare dhe 
bëri subspecializimin për kardiologji po në 
Zagreb, ku mbrojti temën e doktoratës. Në 
periudhën 1982-1999 punoi në Poliklinikën e 
kombinatit “Emin Duraku” në Gjakovë. Ishte 
pjesëmarrës në shumë kongrese e simpoziume 
dhe publikoi një sërë punimesh shkencore si 
autor dhe bashkautor. Botoi edhe disa doracakë, 
ndër të cilët edhe doracakun “Ekokardiografia 
si metodë diagnostike në kardiologji”, tekstin 
universitar për ekokardiografinë, monografinë 
“Blloqet degëzore të zemrës” etj. (Ahmet 
Brovina)

THeRANdA. Shih: SUHAReKA. 

THeRANdA. Vendbanim i periudhës romake. 
Sipas Tabula Peutingeriana gjendej në radhë 
me stacionet e tjera përgjatë via Lissus-Naissus: 
“...Ad Fines XX - Vindenis XX - Viciano XXV - 
Theranda XXV - Gabuleo...” Ndeshet me emrin 
Theranda dhe Thermidave në disa burime 
antike, si te Ptolemeu, Anonimi i Ravenës 
dhe Tabula Peutingeriana. Ubifikimi i qytetit 
vazhdon të jetë temë diskutimi dhe mendohet 
se gjendej në arealin midis Prizrenit dhe 
Suharekës, te hapësira me toponim “Torazhda”, 

ndërmet fshatrave Tërrnje dhe Leshan, apo 
te “Taranda” te Gjilanci i Suharekës. (Arben 
Hajdari)

THeSARI I ÇeLLoPeKUT. Thesar i madh i 
drahmeve të Apolonisë, i zbuluar në “Tamnik” 
të Çellopekut, 15 km në juglindje të Pejës. Një 
pjesë e tij është blerë nga Muzeu Popullor i 
Beogradit në vitin 1961. Përbëhet nga 475 
drahme të Apolonisë dhe dy imitacione 
barbare. Datimi i përafërt i këtij thesari lidhet 
me kohën e luftës së dardanëve kundër Skribion 
Kurionit (75-72) dhe rënies së Dardanisë nën 
sundimin romak. Thesari i Çellopekut është 
gjetje e veçantë, pasi përmban vetëm monedha 
të Apolonisë dhe jo edhe të Dyrrahionit, siç 
gjenden zakonisht. (Fatmir Peja)

THeSARI I doBRATINIT. Koleksion i gro-
posur i monedhave, i zbuluar rastësisht gjatë 
punimeve bujqësore në Dobratin (Lipjan), në 
rrënojat e një kompleksi arkitektonik (1961). 
Thesari përmban rreth 6,000 monedha dhe 
dy llamba bronzi. Në të kishte prerje të imëta 
(centionalis) të periudhës së sundimit të per-
andorit Konstantin dhe të anëtarëve të familjes 
së tij. Pjesa më e madhe e monedhave i përket 
emisioneve të prera gjatë viteve 337-345. Këto 
vijnë nga vendfarkimet e njohura të kohës, siç 
ishin Thesalonici, Siscia, Nicomidia, Antio-
chia, Constantinopolis, Kyzcos, Alexandria, 
Heracleae, Roma, Aquilea, Lugdunum etj. (Fat-
mir Peja) 

THeSARI I SHTeTIT. Departamenti i Thesarit 
u themelua me një rregullore të UNMIK-ut të 
vitin 1999, në kuadër të Autoritetit Qendror 
Fiskal. Pas formimit të Ministrisë së Ekonomisë 
dhe të Financave, ky departament ka kaluar ne 
kuadër të kësaj ministrie. Përgjegjësitë kryesore 
të departamentit të Thesarit janë paraqitur në 
Ligjin për menaxhimin e financave publike 
dhe përgjegjësitë. Këto përgjegjësi përfshijnë: 
menaxhimin e fondit të konsoliduar të Kosovës, 
menaxhimin e llogarive bankare, menaxhimin 
e shpenzimit të fondeve, vendosjen e proceseve 
të mbledhjes së parave publike, themelimin dhe 
mirëmbajtjen e regjistrave kontabël, përgatitjen 
e pasqyrave financiare dhe mirëmbajtjen e 
rregullave financiare (Bedri Hamza)

THUNATËT. Një ndër fiset kryesore i ven-
dosur në pjesën lindore të Dardanisë. Autori 

antik Straboni i rendit si fisin e tretë më të rën-
dësishëm dardan. Të bashkuar me dardanët, 
galabrët e daunët krijuan territor kompakt, i 
cili u quajt Dardania. Gjatë shek. IV p.e.r.-I is-
hin pjesë të shtetit të Dardanisë, i cili dominoi 
Ballkanin Qendror, e rrezikoi shtetin e Maqe-
donisë në vazhdimësi dhe i rezistoi rreth dy 

shekuj pushtimeve romake. Në lindje të thu-
natëve banonin medët, fis thrak, me të cilët 
Dardania kishte fqinjësi të mirë dhe bashkëpu-
nim të gjatë. Një pjesë e tyre migroi në Italinë 
Jugore (kapërcyelli i mijëvjeçarëve II-I p.e.r.), 
bashkë me galabrët dhe daunët, fise dardane. 
(Emine Kalaja-Hajdari)

THUNATËT



UILSoN Udro (Woodrow Wilson) (1856-
1924). Politikan dhe burrështetas i SHBA-së, 
njëri prej udhëheqësve të Partisë Demokratike. 
Ishte president i SHBA-së gjatë viteve 1913-

1921. Vilson më 1913 
formuloi doktrinën e tij  
mbi rendin ndërkombë-
tar, bazë e të cilit ishin 
të drejtat universale dhe 
jo ekuilibri i forcave. Në 
vitin 1917 e përfshiu 
SHBA-në në Luftën e 
Parë Botërore. Në vitin 
1918 paraqiti 14 pikat 

e njohura, në të cilat bëhet fjalë për parimet e 
vendosjes së paqes botërore. Pas Luftës së Parë 
Botërore mori pjesë në Konferencën e Paqes në 
Versajë dhe më vonë hodhi idenë për krijimin 
e Lidhjes së Kombeve (1919). Senati Amerikan 
refuzoi paqen e Versajës dhe përfshirjen e 
SHBA-së në Lidhjen e Kombeve. Presidenti 
Uilson hodhi poshtë kompromisin e janarit të 
vitit 1920 për ndarjen e Shqipërisë, të arritur 
në mes të kryeministrit anglez, francez dhe atij 
italian. Si rezultat i kundërshtimit të presidentit 
Uilson, përfaqësuesit anglezë dhe francezë më 
26 shkurt 1920 njoftuan se hiqnin dorë nga kjo 
nismë. Vilson mori Çmimin Nobel për paqe në 
vitin 1919. (Ilir Zylfiu)

UJËNdARËSI deTAR. Kurriz natyror, i cili 
ndan ujërat e reshjeve në drejtim të deteve 
të ndryshme. Zakonisht ujëndarësi ndjek 
kuotat më të larta të relievit dhe mund të jetë 
topografik, që ndan ujërat sipërfaqësore dhe 
hidrogjeologjik, që ndan ujërat nëntokësore. 
Në terrenet e ndërtuara nga shkëmbinj të 
tretshëm karbonatikë (gëlqerorë, dolomitë 
etj.), ujëndarësi topografik nuk përputhet 
me atë hidrogjeologjik (Bjeshkët e Nemuna). 

Për shkak të pozitës gjeografike, të ndërtimit 
gjeologjiko-tektonik, të veçorive morfologjike, 
ujërat e Kosovës përbëjnë nyjën hidrografike 
të Gadishullit Ballkanik, që është Suka e 
Dërmanit (1,364 m), e cila ndodhet ndërmjet 
maleve të Jezercit dhe Nerodimes (12 km në 
lindje të Suharekës). Përbëhet nga rreshpe 
të paleozoikut. Suka e Dërmanit paraqet kyç 
tredrejtimësh, nga i cili ujërat rrjedhin në 
drejtim të Detit të Zi, Adriatikut dhe Egjeut. 
Nga e njëjta pikë (kodër) buron lumi i Buzhalës 
(që shkon në drejtim të detit Adriatik), lumi i 
Devetakut (Detit të Zi) dhe lumi i Dërmanit 
(detit Egje). Është dukuri e rrallë hidrografike, 
e vetmja në Gadishullit Ballkanik. (Valbon 
Bytyçi)

UJËRAT NËNToKËSoRe. Paraqesin ujërat 
që gjenden nën sipërfaqen e Tokës, përkatësisht 
në litosferë, pavarësisht nga prejardhja, ve-
titë fizike e kimike, përbërja radiologjike e 
mikrobiologjike, në gjendje të lëngët, të gaztë 
ose të ngurtë, të cilët mbushin poret dhe të 
çarat e shkëmbinjve. Në thellësi të vogla ose afër 
sipërfaqes së tokës zakonisht paraqitet horizonti 
(akuiferi) i ujërave freatike (të lira, pa trysni), i 
kaptuar në ambientin gjeologjik ujëmbajtës, i 
cili është i vendosur mbi ambientin gjeologjik 
(shkëmbinjtë) joujëlëshues. Formohen në se-
dimentet ujëmbajtëse, të cilat janë të kufizuara 
poshtë e lart me shtresa joujëlëshuese (argjila 
etj.). Ujërat nëntokësore në një shkallë të 
ulët ose të lartë janë të mineralizuar me 
kripëra ose gazra. Pjesa e ujërave nëntokësore 
me mineralizim nën 1.0 g/l dhe pa rritje 
të mikrokomponenteve, gazrave etj., janë 
ujëra që përdoren për pije dhe në industrinë 
ushqimore. Ujërat e mineralizuara kanë vlera 
të rritura të mineralizimit (mbi 1.0 l/g), të 
gazrave, mikroelementeve, radioaktivitetit ose  

temperaturës (ujërat termominerale) dhe për-
doren për mjekim, për përfitimin e lëndëve të 
para industriale (kripërave), për ngrohje ose 
edhe për përfitimin e energjisë elektrike. Kosova 
nuk karakterizohet me rezerva të mëdha të 
ujërave nëntokësore. Ato gjenden kryesisht në 
shkëmbinj gëlqerorë të karstifikuar, që kanë 
përhapje të madhe në Bjeshkët e Nemuna, në 
Malet e Sharrit, malin e Milanovcit etj. dhe 
përcillen me burime (gurra) të fuqishme. 
Gurra e Radavcit, me prurje mesatare 5.0 m³/
sek, shënon fillimin e Drinit të Bardhë. Gurrat 
tjera janë: e Vrellës së Istogut, e Vërmicës, e 
Studençanit, e Korishës etj. Rezerva më të vogla 
të ujërave nëntokësore ka edhe në akuiferët 
intergranularë, në depozitimet (sedimentet) e 
pliocen-kuaternarit në fushëgropat e Dukagjinit 
dhe të Kosovës, të cilat shpeshherë paraqiten 
me trysni (ujëra arteziane) në rajonin e Istogut, 
Prizren-Suharekës etj. Kosova shquhet edhe 
për rezerva të konsiderueshme të ujërave 
nëntokësore minerale dhe termominerale. Janë 
të njohura mbi 30 burime minerale, termale e 
termominerale të përqendruara kryesisht në 
pjesën lindore të Kosovës, ndërsa më pak në 
Dukagjin. Ndër më të njohurit janë: burimet 
e Banjskës, Banja e Pejës, Banja e Kllokotit, 
Banja e Malishevës, Burimet e Uglarit, Burimi 
i Kmetovcit, Burimi i Lluzhanit, Burimi i 
Sllatinës, Uji i Thartë i Deçanit, i Poklekut etj. 
(Vahdet Pruthi)

UJËRAT TeRMoMINeRALe. Ujëra nënto-
kësore me mineralizim mbi 1.0 g/l, ose edhe 
me temperaturë mbi 20°C, të cilët në të shum-
tën e rasteve, krahas makroelementeve kimike, 
përmbajnë edhe sasi të rritura të komponen-
teve specifike me veprim farmakologjik në or-
ganizmin e njeriut (CO₂, H₂S, Rn, Fe, Br, J etj.). 
Shfrytëzohen për balneologji, për përfitimin 
e përbërësve të ndryshëm kimikë dhe gazeve 
në rrugë industriale. Për nga përbërja kimike 
ujërat termominerale ndahen në disa lloje: kar-
bonate (Ca, Na, Mg), klorure, sulfure etj. 
Në Kosovë janë evidentuar mbi 34 burime të 
ujërave termominerale. Për nga përbërja ki-
mike kryesisht janë ujëra hidrokarbonat të na-
triumit, kalcium-magnezit, natrium-kalciumit 
ose magnez-natriumit. Kryesisht përmbajnë 
dioksid të karbonit dhe në shumë raste edhe 
oksid hekuri, fluor, oksid të aluminit, acid 
metaborik, dioksid të silicit, stroncium, man-

gan, radon etj. Ujërat minerale më të njohura 
janë: i Deçanit (mineralizimi: 1,433 g/l; prurja: 
2.0 lit/sek), i Poklekut (3,903 g/l; prurja 1.0 l/
sek), Uji i Thartë (3.93 g/l; prurja 0.6 l/sek), 
Ponesh etj. Ujërat termale të njohur janë: Banja 
e Thartë (27°C), Banja Vuça (30°C), Burimi i 
Nxehtë i Banjës (23°C), Banja e Malishevës 
(26°C), e Uglarit (26°C) etj. Ndërsa nga ujërat 
termominerale të njohura janë: Banja e Kllo-
kotit, Banja e Pejës dhe Banjska, që shfrytëzo-
hen për balneologji dhe për përdorime të tjera 
në perspektivë. (Vahdet Pruthi)

UJËVARAT e MIRUSHËS. Ujëvara të krijuara 
nga lumi Mirusha, në gëlqerorët e kretakut 
të sipërm, në rrjedhjen e poshtme të lumit 
Mirusha, në gjatësi rreth 2 km. Janë 12 ujëvara 

me 16 liqene me dimensione të ndryshme. 
Lumi i Mirushës në këtë pjesë ka krijuar edhe 
kanionin me të njëjtin emër, i kushtëzuar nga 
tektonika shkëputëse dhe veprimtaria erozive 
lumore, në të cilin janë të lokalizuara ujëvarat 
dhe liqenet. Gjerësia më e madhe e kanionit 
është në liqenin e fundit, ndërsa pjesa më e 
ngushtë në liqenin e katërt. Në këtë sektor 
thellësia e kanionit arrin 200 m, me shpate të 
thikta, gati vertikale. Ujëvarat dhe kanioni i 
Mirushës janë shpallur park rajonal (1982) me 
sipërfaqe prej 555 ha, ndërsa më vonë (2012) 
janë shpallur monument i natyrës me rëndësi 
të veçantë në një sipërfaqe prej 598.4 ha. (Fadil 
Bajraktari)

UJKANI Qerim (1937-2015). Poet, përkthy-
es. Lindi në Pejë. Kreu shkollimin fillor dhe 
të mesëm në vendlindje, ndërsa në Beograd 
studioi shkencat juridike. Për shumë vjet ishte 
gazetar dhe redaktor i emisioneve letrare në  

Radio Prishtinë, duke 
dhënë kontribut të 
veçantë në afirmimin 
dhe promovimin e ve-
prave letrare, të cilat 
botoheshin në Kosovë. 
Ka bërë shkrime letrare 
në gjini të ndryshme, por 
përqendrimin kryesor 
krijues në krijimtarinë e 

tij e zë poezia. Ndër veprat e tij të botuara janë: 
“Hu-llinat” (1963), “ Deti ose poema e shqetë-
sueme” (1968), “Antisonete” (1972), “Hije e 
këputur” (1982), “Kthimi i ushtarit në shtëpi” 
(1997), “Elegji mëngjesore” (2009), “Qyteti 
i zi” (2011) etj. Poezia e Q. Ujkanit trajton 
fenomenet më të ndieshme të identitetit shqip-
tar, duke filluar nga ekzistenca për të mbërritur 
deri te krenaria kombëtare. Poezia e tij shquhet 
për figuracionin e pasur dhe gjetjet interesante 
poetike. Ka përkthyer vepra të ndryshme nga 
gjuha shqipe në gjuhën serbokroate dhe është 
prezantuar në antologji të ndryshme dhe në 
panoramën e poezisë bashkëkohore shqiptare 
në gjuhën shqipe, serbokroate dhe në disa gjuhë 
të tjera. (Sali Bashota)

UJKANI Samir (1998-). Futbollist. Lindi në 
fshatin Resnik të Vushtrrisë. Si gjashtëvjeçar 
së bashku me familjen migroi në Belgjikë. Në 
moshën 13-vjeçare iu bashkua skuadrës “KSV 
Ingelmunster” (2001-2007), para se të kalonte 
te “Anderlehti”. Kaloi te skuadra italiane 
“Palermo” më 2008. Më 2009 u huazua te 
“Novara”, që bënte gara në kategorinë e tretë. 
Në edicionin e parë ndihmoi “Novaran” të 
kthehet në Serinë B pas 33 vjetësh, kurse me të 
njëjtën skuadër luajti një edicion edhe në Seria 
A. Në fillim të edicionit 2014/15 u kthye sërish 
te “Palermo”. Në tetor të vitit 2008 mori ftesë 
nga kombëtarja A e Shqipërisë për ndeshjet 
mënjanuese të Kampionatit Botëror “Afrika e 
Jugut 2010”. Pas 20 paraqitjeve te Shqipëria, 
në fillim të vitit 2014 vendosi të jetë pjesë e 
përfaqësueses së Kosovës. Luajti në ndeshjen 
me Haitin, që ishte e para për Kosovën, pas 
lejes nga FIFA. (Arsim Maxhera)

UJMIRI. Fshat në komunën e Klinës, 12 km 
në lindje të saj. Shtrihet në lartësi mesatare 
mbidetare 500 m. Është vendbanim i tipit të 
shpërndarë me lagjet e Millakëve, Rracëve, 
dhe Shaljanëve. Përmendet si vendbanim 

në disa dokumente mesjetare. Në vitin 2011 
kishte 544 banorë, ndaj 201 banorëve në vitin 
1948. Sipërfaqja e territorit të fshatit është 318 
ha, nga e cila pjesën dërrmuese (70%) e zënë 
arat. Popullsia merret me bujqësi dhe blegtori, 
tregti etj. Nga objektet e standardit shoqëror ka 
shkollën 9-vjeçare, stacionin shëndetësor dhe 
disa njësi tregtare. Është bashkësi lokale në të 
cilën gravitojnë vendbanimet: Ujmir, Çabiq, 
Siqevë dhe Dobërdol. (Ferim Gashi)

UKA Lec (1954-1998). Mjek, specialist i mje-
kësisë së përgjithshme, dëshmor. Lindi në 
Dodonë (Gradicë) të Drenicës. Shkollimin 
bazë e kreu në vendlindje dhe Prishtinë. 
Studioi në Fakultetin e Mjekësisë në Prishtinë 
dhe specializoi për mjekësi të përgjithshme, 
gjithashtu në Fakultetin e Mjekësisë në Prishtinë. 
Punoi në Drenas si mjek i përgjithshëm dhe 
më vonë specialist i kësaj fushe. Një kohë ishte 
edhe drejtor i Shtëpisë së Shëndetit në Drenas. 
Gjatë muajve të parë të luftës, bashkë me 
familjen dhe me popullsinë vendore u vendos 
në malësinë e Gradicës. Shkolla fillore e fshatit 
ishte shndërruar në spital të UÇK-së. L. Uka 
e drejtoi këtë spital të improvizuar së bashku 
më bashkëshorten, Eminen (infermiere) dhe 
me disa mjekë dhe infermierë vendorë. Në 
një nga fushatat e ushtrisë dhe policisë serbe u 
kap dhe, pasi u torturua në mënyrë barbare, u 
ekzekutua më 25 shtator të vitit 1998. Batalioni 
i 40-të i Mjekësisë pas luftës e mori emrin e 
këtij dëshmori. (Ali Llunji)

UKA Mehë (1962-1996). Veprimtar i çështjes 
kombëtare, i burgosur politik, Hero i Kosovës. 
Lindi në fshatin Bajgorë të komunës së 
Mitrovicës. Që kur ishte nxënës në gjimnazin 
e Prishtinës mori pjesë në demonstratat e vitit 
1981 dhe u dënua me dy muaj burg. Në prill të 
vitit 1982 u burgos për herë të dytë dhe u dënua 
me 18 muaj burg. Në vitin 1984, kur ishte 
duke kryer shërbimin ushtarak në Kumanovë, 
u arrestua sërish dhe u dënua me 7 vjet e 
gjysmë burg. Në vuajtje të dënimit u mbajt 
deri në dhjetor 1990, kur u lirua me amnisti të 
përgjithshme. Pas daljes nga burgu u regjistrua 
në Fakultetin e Shkencave Matematike-
Natyrore dhe u zgjodh kryetari i parë i Unionit 
të Pavarur të Studentëve të Universitetit të 
Prishtinës. Në periudhën 1993-1996 punoi në 
shkollën fillore në Bajgorë. Më 1994 u burgos 
sërish dhe u dërgua në Burgun Ushtarak 

të Nishit, prej nga u lirua pas 2 muajsh, pasi 
pagoi një shumë parash. Më 1996 u inkuadrua 
në radhët e Lëvizjes Kombëtare për Çlirimin 
e Kosovës, ku iu besua detyra e koordinatorit 
me Ushtrinë Çlirimtare të Kosovës, si dhe 
u ngarkua për përgatitjen e një platforme të 
përbashkët për luftë çlirimtare. Në dhjetor të 
vitit 1996 u vra nga policia serbe në një pritë në 
fshatin Lushtë, në jugperëndim të Mitrovicës. 
Nga presidentja e Kosovës u dekorua me 
Urdhrin “Hero i Kosovës”. (Miftar Kurti)

UKA Sabit (1920-2006). Historian, mësim-
dhënës. Lindi në Sllatinë të Madhe të komunës 
së Fushë-Kosovës. Më 1940, si ushtar i Jugo- 
sllavisë së vjetër u zu rob nga nazistët dhe mbeti 

në internim deri në vitin 
1945. Shkollën normale 
e kreu më 1949. Deri në 
vitin 1968 punoi si më-
sues, zëvendësdrejtor, 
drejtor shkolle, inspe-
ktor i arsimit në Bardh 
të Madh, Shtime, Gra-
çanicë e Prishtinë. Në 
vitin 1955 kreu Shko- 

llën e Lartë Pedagogjike në Nish, kurse më 
1967 u diplomua në degën e historisë në 
Fakultetin Filozofik të Shkupit. Prej vitit 1968 
e deri më 1983 udhëhoqi Qendrën për Kuali-
fikimin e Punëtorëve dhe Nxënësve, e cila 
më vonë u ngrit në shkollën e mesme teknike 
“Shtjefën Gjeçovi” në Prishtinë. Më 1979 kreu 
studimet pasuniversitare në degën e historisë 
të Fakultetit Filozofik në Prishtinë, ndërsa më 
1993 mbrojti tezën e disertacionit. Nga vitet ‘90 
të shekullit të kaluar e deri në fund të jetës iu 
përkushtua studimit të shpërnguljes me dhu-
në të shqiptarëve nga sanxhaku i Nishit dhe 
gjenocidit serb mbi popullsinë e këtyre viseve. 
Përveç punimeve të shumta në revistat shken-
core, botoi disa vepra monografike: “Dëbimi 
i shqiptarëve nga Sanxhaku i Nishit dhe ven-
dosja e tyre në Kosovë 1877/1878-1912” (në 3 
vëllime), “Jeta dhe veprimtaria e shqiptarëve 
të Sanxhakut të Nishit” (në 4 vëllime) “E dre-
jta mbi vatrat dhe pasuritë reale dhe autoktone 
nuk vjetrohet” etj. (Fitim Rifati) 

UKA-BLAKÇoRI Afrora (1972-). Grafiste. 
Lindi në Prishtinë, ku kreu shkollën fillore dhe 
të mesme, ndërsa studimet për grafikë i kreu në 
Fakultetin e Arteve të Universitetit të Prishtinës 

(1994). Mbaroi studimet pasuniversitare më 
1996. Ishte njëra ndër tre magjistrantët e parë 
të grafikës në Universitetin e Prishtinë. Punon 
me teknikën e shtypit të thellë, të akuatintës 
dhe të bakërshkrimit, me një kolorit intensiv, 
plot dritë, kryesisht me ngjyra bazike dhe 
forma të modeluara me ngjyrë të zezë. Motivet 
që i trajton janë asociative, marrë nga natyra. 
Mbajti një sërë ekspozitash personale: në Cyrih 
(1993), në Antalia (2000, 2002), në Prishtinë 
(1990, 1993), në Prizren (Galeria “Rada”, 1996), 
në Galerinë e Arteve të Kosovës në Prishtinë 
(1996) etj. Mori pjesë në mbi tridhjetë ekspozita 
të përbashkëta, në vend dhe jashtë dhe është 
fituese e çmimeve për grafikë në Sallonin 
XXII të Nëntorit (1995) dhe në Sallonin XXIV 
(1997). (FatmirKrypa)

UKAJ Alban (1980-). Aktor. Lindi në Prishtinë, 
ku kreu shkollimin fillor dhe të mesëm. 
Studimet për aktrim i filloi në Fakultetin e 
Arteve të Universitetit të Prishtinës dhe, më 

tutje, prej 2001-2004, i 
vazhdoi në Fakultetin 
e Arteve Performative, 
në Sarajevë (Bosnjë e 
Hercegovinë). Fillimisht 
luajti në Teatrin “Do-
dona” dhe më pas në 
Sarajevë në teatrot: 
Skena e Hapur “Obala”, 
Festivali MESS, Teatri 

Kombëtar i Sarajevës, Teatri kamertal 55, 
SARTR dhe në disa produksione të pavarura 
teatrore në Serbi dhe Mal të Zi. Ka luajtur 
në shfaqjet: “Murlin Murlo”, “Cleansed”, 
“Emigrantët”, “Masë për masë”, “Othello”, 
“I burgosuri i rrugës së dytë”, “Kthimi në 
shkretëtirë”, “Adam Geist”, “Motra e katërt”, 
“Konspiracioni i madh i bardhë”, “Hanibali 
i nëntokës”, “Nusja nga shiu”, “Aristoteli në 
Bagdad”, “Ana Karenina”, “Këngëtarja tullace”, 
“In Flame”, “Rrena e Tiresias”, “Rikardi III”, 
“Hipermnezia”, “Kokos”, “Armiku i popullit”, 
“Romeo e Zhulieta” etj. Prej 2001 ka luajtur në 
disa filma të metrazhit të gjatë të produksioneve 
boshnjake, shqiptare dhe ndërkombëtare, të 
tillë si: “Zjarri djeg”, “Notre Musique”, “Syri 
magjik”, “Krejt falas”, “Dub”, “Heshtja e Lornës”, 
“Rojet e natës”, “Në rrugë”, “J.A.C.E”, si dhe në 
disa filma të metrazhit të shkurtër. U nderua 
me çmime të ndryshme: çmimi për aktorin e 
ri më të mirë në Festivalin e Dramës në Zenicë 

(2004 dhe 2014), çmimi për aktorin më të 
mirë në Bosnjë e Hercegovinë nga Fondacioni 
“Mirna Filipan” (2008) etj. Më 2014, me filmin e 
shkurtër “Kali” (skenarist dhe bashkëregjisor), 
në Festivalin e filmit të shkurtër “20minmax” 
në Ingolstadt (Gjermani), fitoi çmimin e 
kompanisë “Audi AG” (2015). Jeton dhe punon 
në Sarajevë. (Bekim Lumi)

UKAJ Bajram (1950-). Jurist, profesor uni-
versitar. Lindi në Vranoc të Vogël të Deça-
nit, shkollimin fillor e kreu në vendlindje, të 
mesmen në Pejë, ndërsa Fakultetin Juridik në 

Universitetin e Prishti-
nës (UP). Fillimisht 
punoi në komunën e 
Pejës, pastaj si gjyqtar në 
Gjykatën Komunale për 
Kundërvajtje. Në vitin 
1981 u zgjodh asistent 
në Fakultetin Juridik 
të UP-së në lëndën e 
drejta penale. Studimet 

pasuniversitare i kreu po në këtë fakultet, ku 
edhe doktoroi në vitin 2005. Gjatë vitit 1995-
2000 mbajti ligjërata edhe në Fakultetin Ju-
ridik të Universitetit të Tetovës. Është autor i 
monografisë “Dënimet në të drejtën penale të 
Shqipërisë” Pas futjes së masave të dhunshme 
në Universitetin e Prishtinës mori pjesë në ak-
tivitetin e Unionit të Pavarur të Studentëve të 
Fakultetit Juridik të UP-së, në veçanti për kon-
stituimin e Sindikatës së Pavarur të Fakultetit 
dhe të Universitetit. Kreu detyrën e prodeka-
nit dhe për dy mandate të dekanit të Fakultetit 
Juridik. Është anëtar i Këshillit Prokurorial të 
Kosovës. (Ejup Sahiti)

UKAJ Ndue (1077-). Poet. Lindi në Stubëll 
të Epërme të Vitisë. Kreu studimet për letërsi 
e gjuhë shqipe në Fakultetin e Filologjisë të 
Universitetit të Prishtinës. Gjatë studimeve ka 
qenë aktiv në organizatat studentore, anëtar i 
redaksisë së revistës “Fryma”, pastaj editor i re-
vistës “Identiteti”. Ishte i angazhuar edhe në ve-
primtarinë e Partisë Shqiptare Demokristiane 
të Kosovës dhe në Ministrinë e Kulturës Rinisë 
dhe Sporteve (MKRS). Në vitin 2004 ka botuar 
librin “Diskursi biblik në letërsinë shqipe”. Më 
pas ka botuar librat me poezi: “Ujëvarat e meta-
forave” (2008), “Godo nuk vjen” (2010), në 
shqip, anglisht dhe spanjisht, “Arka e shpëtim-
it” (2012), “Gjithmonë diçka mungon” (2017). 

Në vitin 2010 në SHBA është botuar në gjuhë 
angleze libri me poezi “Itaka e fjalës” (Ithaca of 
the ëord). Poezitë e tij janë prezantuar në re-
vista të specializuara dhe në disa antologji. Për 
përmbledhjen “Godo nuk vjen” ka marrë Çm-
imin “Azem Shkreli” të MKRS-së për librin më 
të mirë me poezi. (Munish Hyseni)

UKAJ Shefki (1949-). Gazetar. Lindi në 
Dobrajë të Madhe, komuna e Lipjanit. Shkollën 
fillore e kreu në vendlindje, të mesmen në 
Prishtinë, studimet për politikologji dhe 
gazetari në Zagreb. Në vitet 1974-1979 punoi 
gazetar në “Vjesnik” dhe “Večernji list” në 
Zagreb, ndërsa më vonë (1979-1994) ishte 
korrespondent i këtyre gazetave nga Kosova, 
Shqipëria, Maqedonia dhe Mali i Zi. Në 
periudhën 1994-2004 ishte edhe redaktor-
gazetar në Qendrën për Informim të Kosovës, 
si dhe gazetar-koordinator në gazetën “Bota 
sot”, më pas këshilltar politik në Ministrinë e 
Transportit dhe të Telekomunikacionit dhe në 
Ministrinë e Kulturës, të Rinisë dhe të Sportit. 
Në vitet 2012-13 ishte kryetar i Komisionit të 
Pavarur për Medie të Kosovës. Gjatë punës si 
gazetar bashkëpunoi edhe me mediet e huaja, 
si: me Radio Nacionale të Suedisë, me Radio 
Televizionin e Zagrebit, Radio Melburnin 
e Australisë etj. Është autor i monografisë: 
“Krimet serbe në Komunën e Lipjanit (1912-
1999)”. (Ibrahim Berisha)

UKAJ Vezir (1942-). Shkrimtar. Lindi në 
fshatin Dobrajë e Madhe të Lipjanit. Mësimet 
e para i mori në vendlindje, shkollën e mesme 
dhe studimet për gjuhë e letërsi shqipe i kreu 
në Shkollën e Lartë Pedagogjike në Prishtinë. 
Në vitin 1963 u burgos për bindje politike. 
Pas lirimit nga burgu, punoi në Redaksinë e 
revistave të “Rilindjes” si daktilograf dhe më 
pas korrektor. Së fundi, në vitet nëntëdhjetë, 
punoi si gazetar dhe redaktor në revistën 
“Shkëndija”. Me krijimtari letrare u mor qysh 
herët. Botoi vjersha, ndonjë prozë dhe artikuj 
publicistikë. Deri më tash ka botuar vëllimet 
me poezi: “Dhoma numër katër”, “Bush”, 
“Sërish”, “Atëherë” etj. (Hasan Hasani)

UKeLLA Sadik (1934-1992). Veteran i 
arsimit, novator. Lindi në Pejë, ku kreu edhe 
shkollën fillore. Shkollën e mesme e filloi në 
Pejë dhe e përfundoi në Prishtinë. Studimet 
për pedagogji i vijoi në Fakultetin Filozofik 

të Universitetit të Shkupit. Punoi si mësues 
dhe këshilltar pedagogjik në Pejë. Ishte edhe 
sekretar, përkatësisht nëpunës në BVI-në  e 
arsimit dhe të kulturës. Ishte metodist i shquar 
dhe autor i racionalizatorit SU-1, si mjet 
universal për konkretizimin, racionalizimin 
dhe integrimin e mësimit. Për përdorimin e tij 
autori hartoi edhe një doracak të veçantë. Është 
edhe autor i një metodike të mësimit të lexim-
shkrimit fillestar. (Izet Musaj)

UKeLLI Hajredin (1937-1997). Mjek, kirurg 
i fëmijëve, profesor universiteti. Lindi në Sha-
jkoc të Podujevës, shkollën fillore e kreu në 
vendlindje, ndërsa gjimnazin në Prishtinë. Kreu 

studimet në Fakultetin 
e Mjekësisë në Shkup 
(1963). U punësua në 
Spitalin e Përgjithshëm 
të Prishtinës dhe më pas 
u dërgua në Orllan, ku 
hapi shtëpinë e parë të 
shëndetit dhe u emërua 
drejtor i saj. Kreu spe-
cializimin për kirurgji të 

fëmijëve në Beograd dhe u emërua kryeshef i 
repartit të porsahapur të kirurgjisë së fëmijëve. 
U zgjodh asistent, më pas docent, profesor 
inordinar dhe në vitin 1993 mori titullin dhe  
profesor ordinar i lën-dës së kirurgjisë në 
Fakultetin e Mjekësisë të Universitetit të Pri-
shtinës. Gjatë punës mbi 30-vjeçare kreu 
detyra me përgjegjësi në institucionet arsimore 
dhe shëndetësore. Mori pjesë në shumë takime 
profesionale dhe publikoi një sërë punimesh 
shkencore. Është autor i disa librave në fushë 
të profesionit: “Zbulimi dhe shërimi i hershëm 
i anomalive kongjenitale më të shpeshta të 
sistemit lokomotor” (1989), “Indikacionet për 
ndërhyrje kirurgjike te thyerjet e diafizave të 
eshtrave të gjatë të ekstremiteteve të poshtme 
te fëmijët” (1989), “Sëmundjet më të shpeshta 
kirurgjike të fëmijëve” (1996). (Avdyl Krasniqi)

UKMATA Hysen (1928-2008). Mjek, inter-
nist, endokrinolog, profesor universiteti. Lindi 
në Gjakovë, shkollën fillore e kreu në vendlind-
je, ndërsa gjimnazin në Mitrovicë. Mbaroi stu-
dimet në Fakultetin e Mjekësisë në  Beograd 
(1958). U emërua mjek i përgjithshëm në Shtëpi-
në e Shë detit në Gjakovë dhe drejtor i kësaj qen-
dre deri më 1961. Përfundoi specializimin nga  
lëmi i mjekësisë interne gjithashtu në Beograd 

dhe më pas punoi në 
Spitalin e Përgjithshëm 
në Prishtinë. Në vitin 
1967 vazhdoi subspe-
cializimin për endokri-
nologji në Fakultetin 
e Mjekësisë në Romë. 
Themeloi shërbimin en-
dokrinologjik të Klini- 
kës Interne dhe u emë-

rua kryeshef i shërbimit. Mbrojti tezën e dis-
ertacionit të doktoraturës në Fakultetin e 
Mjekësisë në Beograd (1976), ndërkohë në 
Fakultetin e Mjekësisë në Prishtinë mori titujt 
përkatës universitarë, përfshirë titullin profe-
sor ordinar (1983). Mori pjesë në forume të 
ndryshme shkencore profesionale në vend dhe 
jashtë vendit. Ishte anëtar i Këshillit Shken-
cor për Studime të Diabetit në ish-Jugosllavi 
dhe anëtar i Forumit Europian për Studimet 
e Diabetit (EASD). Gjatë vitit 1991/92 ishte 
njëri ndër iniciatorët për rifillimin nga puna të 
Fakultetit të Mjekësisë jashtë objekteve të veta. 
Gjatë luftës emigroi me familje në Zelandën e 
Re. Pas luftës u kthye në Klinikën Interne dhe 
ndihmoi riorganizimin e klinikës dhe të pro-
cesit mësimor. (Ymer Elezi)

UKSHINI emrullah (1963-). Publicist. Lindi 
në Kumanovë, ku kreu shkollimin fillor dhe 
të mesëm. U diplomua në Fakultetin Juridik 
të Universitetit të Tetovës, kurse studimet 
pasuniversitare i kreu në Universitetin e 
Shkupit. Prej vitit 1986 u përfshi në Lëvizjen për 
Republikën e Kosovës (LPRK). Në vitin 1993 
angazhohet në degën e Partisë së Prosperitet 
Demokratik Shqiptar në Kumanovë. Më 2001 i 
bashkohet Ushtrisë Çlirimtare Kombëtare dhe 
në vitin 2002 kalon në Bashkimin Demokratik 
për Integrim. Më 2005 themeloi Partinë “Forcat 
e Reja Demokratike”. Shkroi për gazetën e 
studentëve “Bota e re”, “Flakën e vëllazërimit” 
etj. Është autor i librave “Ndikimi i islamit në 
kulturën politike te shqiptarët në Republikën 
e Maqedonisë” (2009) dhe “Demokracia 
brendapartiake, struktura e partive politike 
shqiptare në Maqedoni” (2013). Jeton në 
Kumanovë. (Muhamet Mavraj) 

UKSHINI Sami (1978-2001). Luftëtar i 
Ushtrisë Çlirimtare për Preshevë, Bujanoc dhe 
Medvegjë (UÇPMB), dëshmor. Lindi në fshatin 
Zhegër të Gjilanit. Në vitin 1998 emigroi në 

Zvicër. Pas çlirimit të Kosovës më 1999 dhe 
fillimit të luftës në Preshevë, në qershor të vitit 
2000 iu bashkua radhëve të UÇPMB-së. Veproi 
në kuadër të njësitit për ndërhyrje të shpejtë të 
Brigadës 113 “Ibrahim Fejzullahu” të Zonës 
Operative të Preshevës. Mori pjesë në betejën 
e Shoshajës dhe atë të Rahovicës. Më 14 maj 
2001, derisa ishte në ekipin e transportimit të 
të plagosurve nga beteja e Rahovicës për në 
Maxhere, u vra te penda e Rahovicës. (Fehari 
Ramadani)

UKSHINI Sylë (1965-). Publicist, historian. 
Lindi në Komogllavë të Ferizajt. Shkollimin fi-
llor e kreu në vendlindje, të mesmin në Ferizaj. 
Ndoqi studimet për histori dhe marrëdhënie 
ndërkombëtare në Universitetin e Prishtinë 
dhe i vazhdoi në Universitetin e Lirë të Berlinit 
(Gjermani), më pas në Universitetin e Vjenës 
dhe të Gracit në Austri. Studimet e dokto-
raturës për integrime europiane dhe marrë- 
dhënie ndërkombëtare i përfundoi në Univer-
sitetin e Bremenit (Gjermani). Pas vitit 1999 
punoi në Arkivin e Kosovës dhe në Ministrinë 
e Jashtme. Nga qershori i vitit 2014 është diplo-
mat në Ambasadën e Republikës së Kosovës në 
Tiranë. Shkrimet e para i botoi në vitet 1989-
1990 nga fusha e historiografisë te gazeta “Ri-
lindja” dhe “Zëri”. Ndërkaq, në vitet 1996-1999 
ishte bashkëpunëtor i gazetës “Bujku”, pastaj 
i gazetës “Koha ditore”, ndërsa në vitet 2000-
2002 kolumnist i pavarur në gazetat “Epoka 
e re”, “ Fakti”, “Eurozëri”, “Zëri” etj. Botoi lib-
rat publicistikë dhe studimorë: “Kosova dhe 
Perëndimi” (2001), “Refleksione historiogra-
fike” (2002), “Nga lufta në paqe” (2004), “Një 
vit vendimtar” (2008), “Kosova në politikën e 
jashtme të BE-së” (2008) etj. (Ibrahim Berisha)

UKSHINI Shaban (1969-2001). Luftëtar i 
Ushtrisë Çlirimtare të Kosovës (UÇK) dhe i 
Ushtrisë Çlirimtare për Preshevë, Bujanoc dhe 
Medvegjë (UÇPMB), dëshmor. Lindi në fsha-
tin Zhegër të Gjilanit. Gjatë luftës së Kosovës u 
angazhua për strehimin dhe mirëmbajtjen e ar-
matimit për Ushtrinë Çlirimtare të Kosovës të 
Zonës Operative të Karadakut. Pas mbarimit të 
luftës së Kosovës, së bashku me bashkëluftëtarët 
u angazhua në përgatitjen e njësiteve ushtarake 
të UÇPMB-së. U emërua komandant i batalio-
nit II të Brigadës 113 “Ibrahim Fejzullahu”  
të Zonës Operative të Preshevës dhe mori pjesë 
në betejën e Shoshajës dhe të Rahovicës. Gjatë 

luftimeve në Rahovicë, më 14 maj 2001 u pla-
gos dhe derisa po transportohej për në Ma-
xhere, te penda e Rahovicës u vra në një pusi që 
i kishin ngritur forcat serbe. (Fehari Ramadani)

ULAJ Idriz (1942-). Mbledhës i folklorit, 
gazetar, shkrimtar. Lindi në Vuthaj, Mal të Zi. 
Kreu Shkollën Normale në Prizren, studimet 
për gjuhë dhe letërsi shqipe i përfundoi 
në Fakultetin Filozofik të Universitetit të 
Prishtinës (1969). Punoi si mësimdhënës në 
disa shkolla fillore dhe të mesme të Prishtinës, 
kurse nga viti 1972 deri më 2007 ishte lektor 
dhe gazetar në revistën javore “Zëri i rinisë”. 
U mor me mbledhjen, klasifikimin e botimin 
e folklorit dhe të etnologjisë. Ka botuar disa 
studime mbi gjenezën e shqiptarëve të Plavës 
e Gucisë dhe ka përkthyer nga gjuha malazeze 
dy libra etnografikë-historikë për Malësinë e 
Madhe dhe për krahinën e Plavës e të Gucisë. 
Nga fusha e folklorit botoi veprat ”Këngë 
popullore nga Gucia’’, “Këngë dhe vajtime nga 
krahina e Plavës dhe Gucisë”, “Prozë popullore 
nga krahina e Plavës dhe Gucisë” etj. Ka botuar 
edhe përmbledhjen poetike “Prizma”, si edhe 
një numër krijimesh të tjera në prozë e në 
publicistikë. (Vlorë Fetaj-Berisha)

ULPIANA. Vendbanim i periudhës romake, 
i njohur dhe si Justiniana Secunda. Ndodhet 
rreth 8 km në juglindje të Prishtinës. U njoh nga 
burimet antike, u dëshmua në një sërë mbish-

krimesh epigrafi-ke dhe 
u përmend nga shumë 
udhëpërshkrues të ko-
hës. U themelua në shek. 
I te vendbanimi i mëher-
shëm dardan (oppidum) 
dhe gjatë sundimit të 
perandorit Trajan (98-
117) u ngrit në rang të 
municipit, kur dhe mori 

emrin Ulpiana. Qyteti hyri në mesin e qendrave 
të rëndësishme ekonomike dhe politike të Ball-
kanit Qendror, duke qenë i rrethuar me kom-
plekse të rëndësishme xehetare, të pasura me ar, 
argjend dhe plumb dhe se gjendej në udhëkryq 
të rrugëve që lidhnin Lindjen me Perëndimin. 
Pak të dhëna ka për impaktin politik dhe eko-
nomik të qytetit gjatë shek. I, por sundimi 
i perandorit Trajan dhe reformat urbanis-
tike ndikuan në zhvillimin e Ulpianës dhe  
shndërrimin e saj në qendër të rëndësishme 

politike dhe ekonomike për tërë rajonin. Në 
shek. II-III u vërshua dhe nga flukse të ardhu-
rish romakë, në mesin e tyre dhe të familjeve 
senatoriale romake Furi dhe Ponti. Këta i lidhën 
interesat ekonomike me Ulpianën në fushën e 
xehetarisë dhe të bujqësisë. Kulmi i zhvillimit u 
arrit në shek. II-IV, kur u shndërrua në qendër 
të rëndësishme politike, ekonomike, kulturore 
dhe religjioze të një hapësire të gjerë gjeografike. 
Ulpiana kishte karakteristikat e qytetit të vërtetë 
romak, me mure rrethuese, sistem ortogonal të 
rrugëve, ujësjellës, kanalizime dhe objekte luk-
soze publike dhe private. Ishte qendër e rëndë-
sishme artizanale, tregtare dhe bujqësore dhe 
fitoi epitetin “municipi madhështor i Ulpianës” 
(Municipii splendissimii Ulpianae). 
Me Ulpianën lidhen dhe fillet e krishterimit 
në Dardani përmes martirizimit të vëllezërve 
binjakë, Shën Florit dhe Shën Laurit (shek. 
II). Ulpiana u bë dhe qendër e rëndësishme 
kishtare. Gërmimet arkeologjike nga viti 1954 
nxorën në dritë pjesë të murit rrethues me kulla 
mbrojtëse, kastrumin, pjesë të rrugëve kardo 
dhe dekumanus, mbetjet e tempullit pagan, 
baptisterin, dy bazilika, pjesë të vilave urbane e 
të portikëve, komplekse artizanale, nekropolin 
verior dhe perëndimor etj. Me gjithë goditjet 
e pësuara nga fiset barbare në shek. III-V, 
krizës ekonomike dhe politike në Perandorinë 
Romake, si dhe tërmetit të vitit 518, Ulpiana 
mbijetoi dhe u rindërtua me madhështinë e 
vjetër falë perandorit bizantin Justinianit, i cili 
i dha emrin e ri, Justiniana Secunda. Ulpianën 
e ubifikoi arkeologu E. Çershkov dhe nisi 
hulumtimet në të në vitin 1954. (Arben Hajdari)

ULQINAKU Hafiz Ali Riza (1853-1913). 
Mësues, imam, përkthyes, gjuhëtar. Lindi 
në Ulqin. Mësimet i mori në Medresenë e 
Ulqinit dhe të Shkodrës. Ishte mësues në 
Dudas, pastaj në Lezhë, ku u bë edhe imam 
e myfti. Veprimtaria e Hafiz Ali Ulqinakut 
shtrihet në disa fusha. Përktheu dhe përshtati 
“Mevludin” nga poeti i famshëm turk Sulejman 
Çelebi dhe hartoi tre fjalorë turqisht-shqip dhe 
shqip-turqisht. Fjalorët i shkroi në vargje dhe 
i përmblodhi në një vepër me titull “Ulqini”. 
Të tre së bashku kanë gjithsej 1,334 faqe. 
Hartoi edhe një abetare shqipe me alfabet 
arab. Në veprat e tij përdori alfabetin arab, 
të cilin e modifikoi, duke përfshirë edhe 
bashkëtingëlloret që nuk i ka shqipja. Alfabetin 
me 40 shkronja e përshtati për sistemin fonetik 
të gjuhës shqipe. (Jahja Hundozi) 

ULQINAKU Hajro (1938-). Shkrimtar, pu-
blicist, përkthyes. Lindi në Ulqin, ku mbaroi 
shkollën fillore. Kreu shkollën e mesme në 
Prishtinë, kurse studimet për gjuhë dhe letërsi 
shqipe në Beograd. Punoi si mësues në Ostros, 
mësimdhënës dhe këshilltar pedagogjik në 
Ferizaj, redaktor i emisioneve për fëmijë në 
Televizionin e Prishtinës. Bëri emër kryesisht si 
shkrimtar për fëmijë, duke botuar përmbledhje 
tregimesh, pjesë teatrale dhe romane të 
shkurtra. U mor edhe me botimin e folklorit të 
trevës së Ulqinit. Botoi disa vepra publicistike 
për detarët dhe peshkatarët ulqinakë dhe një 
fjalorth të detarisë së Ulqinit. U mor edhe me 
përkthime letrare. Tematika e veprës së tij 
lidhet kryesisht me Ulqinin, detin dhe me jetën 
rreth tij. Nëpërmjet veprës së tij H. Ulqinaku u 
ofron fëmijëve një fjalor të atij mjedisi: mjetet 
e lundrimit, veglat e punës, mikrotoponominë 
e Ulqinit etj. Veprat e botuara: “Fëmijët e 
detit” (1967), “Mbrëmje pulëbardhash” (1978), 
“Thesari i piratëve” (1979), “Bukuria e detit” 
(1989), “Ishulli i gjelbër” (1999), “Limani i 
qetësisë” (1999), “Pylli i Dragoit” (2003) etj. 
(Arif Demolli)

ULQINI. Qytet bregdetar në jug të Malit të Zi të 
sotëm. Sipas legjendës, Ulqinin e kanë ndërtuar 
banorët e Kolhidës (Greqi). Së këndejmi, 
përgjatë antikitetit shpesh e ndeshim të quajtur 

Colchinium (krahas emrave të tjerë: Olcinium, 
Ulcini, Licini, Ulkinion, Ulcinium, Licinium, 
Dolchin, Dulcinium, Dulcignum, Dulcigno, 
Dulcini, Dulceygno etj). Gjatë periudhës antike 
qyteti ishte qendër e njohur ilire, për të rënë 
më 168 p.e.r. nën romakët, përkatësisht më 
395 të erës sonë, nën Perandorinë e Bizantit. 
Në kohën e perandorit Justiniani I (527-

565), burimet materiale dhe tërthorazi ato të 
shkruara dëshmojnë se kalaja e qytetit ishte 
forcuar me mure të qëndrueshme. Në fund të 
shek. X, kalaja e Ulqinit u rezistoi sulmeve të 
mbretit bullgar, Samuilit, dhe sulmeve mongole 
(1242). Në shek. XI, si komunë në vete bëhet 
pjesë e shtetit të Dioklesë, ndërkaq nga viti 1183 
ra nën nemanjidët, pastaj në gjysmën e dytë të 
shek. XIV (1361) nën shtetin e Balshajve, të cilët 
së pari e caktuan si qendër të përkohshme dhe 
e shndërruan më pas nga viti 1396 në qendër 
të tyre rezidenciale. Republika e Venedikut e 
pushtoi Ulqinin në vitin 1421, ndërsa osmanët 
më 1571. Gjatë sundimit venedikas dhe osman 
depërtuan elemente të reja në strukturën 
arkitektonike dhe urbane të qytetit. Qyteti kishte 
të drejta dhe privilegje të vetadministrimit, deri 
te komuna autonome qytetare. Ulqini kishte 
statutin e tij, si shprehje më e lartë e organizimit 
komunal të qyteteve në mesjetë. Kishte noterin 
e vet, i cili krahas punëve juridike, kryente edhe 
detyrën e mësuesit. Dominikanët shqiptarë 
themeluan shkolla e studime pranë kuvendeve 
në Ulqin (1258). Në mesin e dominikanëve 
shqiptarë përmendet fratër Shtjefën Zaharia. 
Përmes rrugës së Zetës, Ulqini është lidhur 
mirë me qytete të Kosovës mesjetare. Më 1379 
dhe 1380 në Prishtinë hasim Marin Nikollën, 
qytetar raguzan nga Ulqini. Gjatë gjysmës së 
parë të shekullit XV në Prishtinë kanë jetuar 
disa pjesëtarë të familjes bujare shqiptare 
Tani nga Ulqini. Prania e ulqinakëve vërehet 
edhe në Venedik dhe Dalmaci jo vetëm pas 
pushtimit osman (1571), por edhe pas rënies 
së Shkodrës (1479). Prania e tyre në Venedik 
ndeshet që nga gjysma e parë e shek. XIV dhe 
kryesisht janë marrë me veprimtari detare 
dhe zejtare. Kishte edhe priftërinj, si dhe të 
punësuar në shërbime shtetërore dhe tregtare. 
Ulqinaku Lukë Paneti në vitet 1517-1518 
posedonte një shtypshkronjë dhe librari. Në 
Dalmaci, përkatësisht në Raguzë, mund të 
ndeshen mjaft ulqinakë, ku veçohen familjet 
bujare Gabro dhe Tani. Më 1331 shërbimin 
ipeshkvnor në Raguzë e kryente ipeshkvi 
ulqinak Graciani. Në Universitetin e Gracit, më 
1596 përmendet studenti shqiptar nga Ulqini, 
Johannes Mihilius. Nga disa dokumente 
raguzane dhe venedikase mësohet se Martin 
Segoni-Novobërdasi ishte ipeshkëv i Ulqinit. 
Ndërsa familjet e njohura bujare ulqinake, 
Bruni (Gjon dhe Gaspër Bruni) dhe Bruti 
(Bartolome, Kristofor e Anton Bruti) kishin 

mbetur simbol i qëndresës ulqinake ndaj 
pushtimit osman më 1571. 
Pushtimet osmane u shoqëruan edhe me 
ngulitjen në Ulqin të 400 kusarëve algjerianë 
në krye me Eulg-Aliun. Nga kjo kohë Ulqini 
konsiderohej njëra ndër qendrat e mëdha 
të kusarëve në Adriatik. Kusarët ulqinakë 
plaçkitnin anijet nëpër Adriatik deri në shek. 
XVIII. Në vitet 1880-1916, sipas marrëveshjeve 
ndërkombëtare, Ulqini hyri në kuadër të 
Principatës, përkatësisht të Mbretërisë së Malit 
të Zi. Gjatë Luftës së Parë Botërore (1916-1918) 
kaloi në duar të Austro-Hungarisë dhe më pas, 
deri në vitin 1920, ishte pjesë e Italisë, vit që 
shënon përfshirjen e Ulqinit në Mbretërinë 
Serbe-Kroate-Sllovene. (Sami Gashi)

UNICeF (The United Nations Children’s Fund 
- Fondi i Kombeve të Bashkuara për Fëmijë). 
Është program i Kombeve të Bashkuara me seli në 
Nju-Jork, që ofron ndihmë afatgjate humanitare 
dhe zhvillimore për fëmijët dhe nënat në 
shtetet në zhvillim. U themelua nga Asambleja 
e Përgjithshme e Organizatës së Kombeve të 
Bashkuara (OKB) më 11 dhjetor 1946 për 
ndërhyrje emergjente për ushqim dhe kujdes 
shëndetësor të fëmijëve të shteteve të shkatërruara 
nga Lufta e Dytë Botërore. Më 1953 u bë pjesë e 
përhershme e sistemit të OKB-së dhe u pagëzua 
me shkurtesën UNICEF, me të cilën tashmë 
njihet në mbarë botën. U financua nga qeveritë 
dhe dhuruesit privatë. Aktiviteti i UNICEF-
it është kryesisht në terren dhe mbështetet në 
zhvillimin e shërbimeve në komunitet për të 
promovuar shëndetin, mirëqenien dhe të drejtat 
e fëmijëve. UNICEF-i fitoi Çmimin Nobel për 
Paqe në vitin 1965. Programi menaxhohet nga 
Nju-Jorku, kurse divizioni i furnizimit gjendet 
në Kopenhagë. Në Kosovë UNICEF-i filloi të 
veprojë nga vitet ’80, në sektorin e furnizimit të 
nxënësve të shkollave me ujë të pijshëm, ndërsa 
selia e programit u hap në Prishtinë në vitin 1997. 
Në periudhën 1999-2001 zgjeroi aktivitetin, duke 
hapur zyra në Gjilan, Pejë, Prizren dhe Mitrovicë. 
Dha një kontribut të çmuar në rehabilitimin dhe 
zhvillimin e mbrojtjes shëndetësore në Kosovë. 
Që nga paslufta mbështet programet për nënën 
dhe fëmijën, programet në arsim etj. (Isme 
Humolli)

UNIoNI I GAZeTARËVe TË KoSoVËS 
(UGK). Asociacion i gazetarëve të Kosovës, 
i themeluar në vitin 2009, me nismën e një 
grupi gazetarësh të diplomuar për gazetari në 

Universitetin e Prishtinës. Ideja e themelimit 
të kësaj organizate erdhi si rezultat i sfidave 
me të cilat u përballën gazetarët e Kosovës në 
këtë periudhë, për të qenë të organizuar në 
mbrojtje të fjalës së lirë dhe të drejtave të tyre. 
Objektivat kryesore të UGK-së janë mbrojtja e 
lirisë së shprehjes dhe lirisë së shtypit, mbrojta 
e gazetarëve nga kërcënimet që mund të vijnë 
gjatë punës së përditshme, mbrojtja nga grupet 
e ndryshme të interesit etj. Një segment tjetër 
i objektivave të organizatës është ndihma 
profesionale për gazetarët, duke ngritur për 
diskutim tema rreth problematikave me të 
cilat përballen gazetarët gjatë raportimit 
profesional. (Artan Krasniqi)

UNIVeRSITeTeT PoPULLoRe dHe TË 
PUNËToRËVe. Universitetet popullore ishin  
institucione për ngritjen arsimore dhe kul-
turore të të rriturve, ndërsa universitetet e 
punëtorëve ishin institucione për arsimin të 
vazhdueshëm të të rriturve, për plotësimin e 
nevojave të tyre, sidomos të punonjësve për 
arsim. Përveç programeve profesionale, uni-
versitetet e punëtorëve ofronin edhe përmba-
jtje të tjera, me çka u afroheshin universiteteve 
popullore. Universitetet e para popullore u 
paraqiten në gjysmën e dytë të shek. XIX 
në vendet skandinave, ndërsa në Kosovë fi- 
lluan të themelohen nga vitit 1946, në qendra 
më të mëdha: Mitrovicë, Prishtinë, Prizren, 
Pejë, Gjilan etj., të cilët zhvilluan veprimtari 
edhe në mjedise të tjera më të vogla. Luajtën 
rol të rëndësishëm në ngritjen kulturore, ar-
simore dhe në emancipimin e popullsisë ko-
sovare. Universitetet e punëtorëve në Kosovë, 
ndërkaq, filluan të themelohen në vitin 1952. 
Veprimtaria arsimore e tyre u përqendrua në 
arsimimin dhe edukimin shoqëror dhe poli-
tik të punëtorëve, në arsimimin dhe aftësimin 
për punë dhe në arsimimin e përgjithshëm të 
të rriturve. Në periudhën 1950-1958 u bë një 
riorganizim i universiteteve popullore, ndërsa 
nga viti 1960 u zvogëlua numri i universiteteve 
të punëtorëve dhe roli i tyre për shkak se u ven-
dos që organizatat ekonomike të themelojnë 
qendra për arsimin profesional të punëtorëve. 
(Demë Hoti) 

UNIVeRSITeTI AMeRIKAN I KoSoVËS 
(AUK). Universitet privat me seli në Prishtinë, 
me studime universitare amerikane, në part-
neritet me Rochester Institute of Technology 

të Nju-Jorkut (RIT). U themelua në vitin 2002, 
filloi punën në shtator 2003. Ky universitet 
përgatit kuadro të profileve të ndryshme, të 
njohura ndërkombëtarisht. Përbëhet nga këto 
drejtime: ekonomi dhe statistikë, menaxhim, 
multimedia dhe komunikim vizual dhe politi-
kat publike. Në kuadër të tij funksionon edhe 
Instituti i Trajnimit dhe Zhvillimit, i cili ofron 
kurse dhe certifikata të pranuara ndërkom-
bëtarisht nga teknologjia e informacionit, 
menaxhimi i biznesit dhe gjuha angleze. Mësi-
mi në këtë universitet zhvillohet në gjuhën 
angleze. Fillimisht kishte 57 studentë, por në 
vitin 2014/15 numri i tyre shkoi në 550. Përveç 
studentëve shqiptarë nga Kosova, studimet në 
AUK i ndjekin edhe një numër studentësh nga 
17 vende të tjera të botës, nga SHBA-ja, Gjer-
mania, Zvicra etj. (Selim Mehmeti) 

UNIVeRSITeTI I eURoPËS JUGLINdo-
Re (UeJL), TeToVË. U themelua në vitin 
2001, me nismën dhe ndihmën e donatorëve 
ndërkombëtarë, si kompromis, për të krijuar 
alternativën legale të Universitetit të Tetovës, 
legalizimi i të cilit refuzohej kategorikisht nga 
shteti maqedonas. Kjo ngarkesë politike gradu-
alisht u hoq dhe UEJL-i mbeti një institucion 
i rëndësishëm i shkollimit të lartë në Maqe-
doni, një qendër arsimore që përgatit kuadro 
të kualifikuara në fusha të ndryshme. Në për-
bërje të UEJL-it tani janë: Fakulteti i Drejtësisë, 
i Administratës Publike dhe i Administrimit të 
Biznesit (në drejtimin ekonomi dhe të finan-
ca); Fakulteti i Shkencave dhe i Teknologjive 
të Komunikimit, si dhe Fakulteti Pedagogjik 
(me departamentet e gjuhës dhe të studimeve 
shqipe, maqedonase, angleze, franceze dhe 
gjermane). Në kuadër të UEJL-it funksionon 
Qendra Kompjuterike dhe Qendra e Gjuhëve. 

UNIVERSITETI AMERIKAN I KOSOVËS

Përveç studentëve shqiptarë dhe maqedonas 
nga Maqedonia, në këtë universitet i ndjekin 
studimet edhe një numër i konsiderueshëm i 
studentëve nga Kosova dhe viset e tjera shqip-
tare. (Xheladin Murati)

UNIVeRSITeTI I GJAKoVËS. Universiteti 
publik “Fehmi Agani” në Gjakovë u themelua 
në vitin 2013. Ka tre fakultete: Fakultetin e 
Edukimit, me dy programe: parashkollor dhe 

shkollor; Fakultetin e Mjekësisë, me dy pro-
grame: infermieri dhe mami dhe Fakultetin e 
Filologjisë me dy programe: gjuhë shqipe dhe 
gjuhë e letërsi angleze. Në këtë universitet orga-
nizohen studimet e nivelit themelor (baçelor) 
dhe zgjasin 3-4 vjet. Në Universitetin “Fehmi 
Agani” të Gjakovës i vijojnë mësimet studentë 
nga Gjakova me rrethinë dhe nga trevat veriore 
të Shqipërisë. (Afërdita Deva-Zuna)

UNIVeRSITeTI I GJILANIT. Universiteti 
“Kadri Zeka” në Gjilan u themelua në vitin 
2013. Përbëhet prej katër njësive akademike, me 
programe përkatëse: Fakulteti i Edukimit, me 

programet parashkollor dhe fillor e parafillor; 
Fakulteti Juridik, me programin e përgjithshëm; 
Fakulteti Ekonomik, me programet banka, 
financa dhe kontabilitet, menaxhment dhe 
informatikë, marketing; Fakulteti i Shkencave 
Kompjuterike me programin e shkencave 
kompjuterike. Në të gjitha fakultetet studimet 
janë në nivelin baçelor, ndërsa në Fakultetin 
Ekonomik realizohet edhe programi për master 
në administrim biznesi. (Januz Dervodeli)

UNIVeRSITeTI I MITRoVICËS. Universi-
teti publik “Isa Boletini” në Mitrovicë u theme-
lua në vitin 2013. Pararendës i tij ishte Fakulteti 
i Shkencave të Aplikuara në këtë qytet. Në 

kuadër të Universitetit të Mitrovicës funksio-
nojnë tri fakultete: Fakulteti i Inxhinerisë Me-
kanike dhe Kompjuterike, me programe për 
baçelor dhe drejtimet: makineri prodhuese, in-
formatikë inxhinierike, inxhinieri ekonomike 
dhe master me drejtimet: teknologji prod-
huese dhe informatike inxhinierike; Fakulteti i 
Gjeoshkencave, me programe për baçelor me 
drejtimet: xehetari; gjeologji, materiale dhe 

UNIVERSITETI I GJAKOVËS

UNIVERSITETI I EUROPËS JUGLINDORE NË 
TETOVË

UNIVERSITETI I GJILANIT

UNIVERSITETI I MITROVICËS

UNIVERSITETI I MITROVICËS

metalurgji dhe master me drejtimet: xehetari 
e përgjithshme, vendburimet e lëndëve të para 
minerale, hidrogjeologji dhe gjeologji inxhin-
erike etj.; dhe Fakulteti i Teknologjisë Ushqi-
more me drejtimet: inxhinieri ushqimore, in-
xhinieri e mbrojtjes së mjedisit dhe inxhinieri 
kimike. (Afërdita Kumnova-Mulla)

UNIVeRSITeTI I PeJËS. Universiteti publik 
“Haxhi Zaka” në Pejë u themelua në vitin 2011. 
Përbëhet prej këtyre fakulteteve: Fakulteti i 
Biznesit, Fakulteti Juridik, Fakulteti për Mena- 

xhment, Turizëm, Hotelieri, Fakulteti i Agrobiz- 
nesit dhe Fakulteti i Arteve. Mësimi zhvillohet 
në gjuhën shqipe dhe boshnjake. Studentët e 
këtij universiteti janë kryesisht nga Rrafshi i 
Dukagjinit, nga trojet shqiptare në Malin e Zi 
dhe nga Shqipëria Veriore etj. (Demë Mulliqi)

UNIVeRSITeTI I PRISHTINËS. Institucioni 
kryesor i arsimit të lartë në Kosovë, me seli në 
Prishtinë. U themelua më 15 shkurt 1970, në 
bazë të Ligjit mbi themelimin e Universitetit 
të Prishtinës, miratuar nga Kuvendi i KSA të 
Kosovës më 18 nëntor 1969. Në përbërje të tij 
hynin: Fakulteti Filozofik, Fakulteti Juridik-
Ekonomik, Fakulteti Teknik dhe Fakulteti i 
Mjekësisë, si dhe fakultete të tjera, të theme-
luara në vitet 1970-1980, shkollat e larta, si-
pas marrëveshjes së vitit 1980. Gjithsej: 14 
fakultete dhe 7 shkolla të larta. Në vitin e parë 
akademik 1969/70 në këtë universitet studio-
nin 7,712 studentë (5,303 të rregullt, 2,409 me 
korrespondencë), prej të cilëve 3,669 shqiptarë 
e 4,043 serbë. Numri i studentëve, sidomos i 
atyre shqiptarë, vazhdon të rritet. Në vitin aka-
demik 1980/81 në Universitetin e Prishtinës 
vijonin studimet 31,073 studentë me mësim 

në gjuhën shqipe, 12,248 me mësim në gjuhën 
serbokroate dhe 223 shtetas të huaj. U rrit, 
gjithashtu, edhe numri i vajzave studente. Uni-
versiteti i Prishtinës ia filloi punës me rreth 
200 mësimdhënës dhe rreth 200 bashkëpunë-
torë, ndërsa në vitin akademik 1979/80 kishte 
rreth 600 mësimdhënës dhe 400 bashkëpunë-
torë, shumica prej tyre shqiptarë. Për shkak 
të mungesës së kuadrit arsimor, u angazhuan 
edhe mësimdhënës të universiteteve të Beogra-
dit, të Shkupit, të Nishit etj. Në vitin 1970 filloi 
bashkëpunimi midis Universitetit të Prishtinës 
dhe atij të Tiranës, i cili u intensifikua sidomos 
në vitet 1978-1981, kur shumë mësimdhënës 
nga Universiteti i Tiranës mbajnë ligjërata në 
Universitetin e Prishtinës. Në disa fakultete 
u themeluan edhe studimet pasuniversitare. 
U intensifikua edhe veprimtaria kërkimore-
shkencore dhe botimi i teksteve universitare 
nga mësimdhënësit e Universitetit të Prishti-
nës. Përmirësohet standardi i studentëve dhe 
veprimtaria sportive dhe argëtuese e tyre. Stu-
dentët botonin revistat e tyre “Bota e re” dhe 
“Dituria”. Në vitet 1970-1980 në Universitetin 
e Prishtinës diplomuan rreth 9,500 studentë në 
46 profile. U mbrojtën rreth 100 disertacione 
të doktoratave. 
Pas demonstratave të studentëve të vitit 1981, 
nga autoritetet politike Universiteti i Prishtinës 
u cilësua si “çerdhe e nacionalizmit dhe e irre-
dentizmit shqiptar” dhe filloi të ndërmerret një 
fushatë e gjithanshme kundër tij. Për shkaqe 
politike dhe ekonomike numri i studentëve 
filloi të zvogëlohej, nga procesi mësimor u 
përjashtuan disa mësimdhënës dhe bashkë-
punëtorë etj. Kjo arriti kulmin me vendimin e 
Kuvendit të Republikës së Serbisë (27 qershor 
1991) për aplikimin e “masave të përkohshme” 
në Universitetin e Prishtinës. Më 1 tetor 1991 u 

ndërpre financimi i mësimit shqip në të gjitha 
fakultetet dhe shkollat e larta të Universitetit 
të Prishtinës. Nga Universiteti u përjashtuan 
mësimdhënësit dhe studentët shqiptarë, të cilët 
i refuzuan masat diskriminuese serbe. Studimet 
në gjuhën shqipe në Universitetin e Prishtinës 
u ndërprenë përfundimisht. Mbështetur në 
dispozitat ligjore të institucioneve të Kosovës, 
Kuvendi i Universitetit të Prishtinës më 26 
nëntor 1991, vendosi që ky institucion ta or-
ganizojë mësimin në gjuhën shqipe në lokale 
private. U zgjodhën edhe organet drejtuese të 
tij. Veprimtaria arsimore u organizua në 14 
fakultete dhe 7 shkolla të larta. Në vitin aka-
demik 1991/92 studimet i vijuan 19,622 stu-
dentë (15,826 të rregullt dhe 3,796 me korre-
spondencë). Numri i tyre gjatë viteve në vijim 
shkoi duke u zvogëluar. Aso kohe në këtë insti-
tucion punonin 845 mësimdhënës dhe bashkë- 
punëtorë të rregullt dhe 247 në punë plotë-
suese. Ndonëse në kushte shumë të vështira, 
në Universitetin e Prishtinës iu kushtua vë-
mendje e veçantë punës mësimore, botimit 
të teksteve universitare në gjuhën shqipe etj. 
Universiteti bëri marrëveshje me disa univer-
sitete të vendeve të ndryshme. Mësimdhënësit 
e tij dhanë kontribut të çmuar për ngritjen dhe 
punën e Universitetit të Tetovës, themeluar më 
1994. U bënë përpjekje, gjithashtu, për ringja- 
lljen e veprimtarisë studentore, kryesisht 
nëpërmjet Unionit të Pavarur të Studentëve.
Në kushte të jashtëzakonshme, Universiteti 
i Prishtinës punoi deri më 21 mars 1999, kur 
e ndërpreu punën përkohësisht, për shkak të 
luftës. Gjatë luftës së viteve 1998-1999 u vranë 
322 studentë dhe 8 mësimdhënës të këtij Uni-
versiteti. Universiteti i Prishtinës rifilloi punën 
në objektet legale më 2 gusht 1999, në Kosovën 
e çliruar. Në vitin akademik 1999/2000 fi-
lloi edhe reforma e gjithanshme në frymën e 
Deklaratës së Bolonjës, e cila ligjësohet me 
Ligjin mbi arsimin e lartë në Kosovë (2003). Si-
pas modelit europian të studimeve, Universite-
ti i Prishtinës filloi të punojë në vitin akademik 
2001/02. Më 15 korrik 2004 Kuvendi i Kosovës 
miratoi edhe Statutin e Universitetit të Prishti-
nës. Krahas reformës u bënë përpjekje edhe 
për përmirësimin e infrastrukturës mësimore 
dhe administrative. Universiteti i Prishtinës, i 
reformuar, ka 17 fakultete: Fakultetin Filozofik, 
Fakultetin e Shkencave Matematike-Natyrore, 
Fakultetin e Filologjisë, Fakultetin Juridik, 
Fakultetin Ekonomik, Fakultetin e Ndërtim-

tarisë dhe Arkitekturës, Fakultetin e Inxhinie-
risë Elektrike dhe Kompjuterike, Fakultetin e 
Inxhinierisë Mekanike, Fakultetin e Mjekësisë, 
Fakultetin e Arteve, Fakultetin e Bujqësisë dhe 
Veterinarisë, Fakultetin e Gjeoshkencës dhe 
Teknologjisë në Mitrovicë, Fakultetin e Shken-
cave Sportive, Fakultetin e Edukimit, Fakulte-
tin e Shkencave të Aplikuara të Biznesit në Pejë, 
Fakultetin e Shkencave Teknike të Aplikuara 
në Mitrovicë, Fakultetin e Shkencave Teknike 
të Aplikuara në Ferizaj. Universiteti i Prishtinës 
bashkëpunon më shumë universitete dhe insti-
tucione të tjera në vende të ndryshme. Është 
anëtar i shumë asociacioneve ndërkombëtare. 
(Hajrullah Koliqi)

UNIVeRSITeTI I PRIZReNIT. Universiteti 
publik “Ukshin Hoti” në Prizren u themelua në 
vitin 2010. Në përbërjen e tij janë këto fakultete 
dhe programe studimore: Fakulteti Ekonomik 

me drejtimet administrim biznesi dhe mena- 
xhim ndërkombëtar; Fakulteti Juridik; Fakulte-
ti i Shkencave Kompjuterike me drejtimet diza-
jni i softuerit dhe teknologji e informacionit 
dhe telekomunikimit; Fakulteti i Edukimit 
me programet mësimi fillor dhe parashkollor;  
Fakulteti i Filologjisë me programet gjuhë e 
letërsi shqipe, gjuhë angleze dhe gjuhë gjer-
mane. Universiteti ofron studime për ciklin 
baçelor dhe master. (Vlora Sylaj)

UNIVeRSITeTI I TeToVËS. Institucion 
i arsimit të lartë në Maqedoni. U themelua 
më 17 dhjetor 1994, si Universiteti i Tetovës, 
sipas modelit të Universitetit të Prishtinës. 
Themelimi i tij u realizua me nismën dhe an-
gazhimin e intelektualëve, veprimtarëve dhe 
liderëve politikë shqiptarë nga Maqedonia, të  

kryesuar nga prof. dr. Fadil Sylejmani. Univer-
siteti i Tetovës në fillim e zhvilloi veprimtarinë 
në kushte të jashtëzakonshme, sepse autoritetet 
shtetërore maqedonase u angazhuan me të 
gjitha mjetet kundër themelimit dhe veprim-
tarisë së tij. Ligjëratat e para në këtë universitet 
u mbajtën më 16-17 shkurt 1995 në Poroj dhe 
në Reçicë të Vogël. Universitetin e Tetovës e 
mbajti vetë populli shqiptar i Maqedonisë dhe 
diaspora shqiptare. Kontribut të veçantë në 
veprimtarinë arsimore-shkencore të tij dhanë 
edhe mësimdhënësit e Universitetit të Prishti-
nës. Pas shumë përpjekjeve dhe sakrificave 
të mëdha, sidomos me nënshkrimin e Ma-
rrëveshjes së Ohrit (2001), autoritet shtetërore 
maqedonase më 20 shkurt 2004 pranuan ta 
legalizojnë veprimtarinë e këtij universiteti 
me emrin Universiteti Shtetëror i Tetovës. Ky 
universitet përbëhet prej këtyre fakulteteve: 
ekonomik, juridik, të shkencave aplikative, 
të arteve të bukura, filozofik, të filologjisë, të 
mjekësisë, të shkencave matematike-natyrore, 
të teknologjisë së ushqimit, të edukimit fizik,  
të biznesit dhe të administrimit. Mësimi zhvi-
llohet kryesisht në gjuhën shqipe, por edhe në 
atë maqedonase dhe angleze. Viteve të fundit 
në këtë Universitet u punua për krijimin e 
kushteve materiale dhe për ngritjen e cilësisë 
së studimeve, sidomos për formimin e kuadrit 
të kualifikuar. (Myqereme Rusi)

UNIVeRSITeTI VeRoR NdËRKoMBË-
TAR I PRISHTINËS (UVNP). Formë e arsi-
mimit, komunikimit dhe bashkëpunimit të 
studentëve dhe mësimdhënësve të Universitetit 
të Prishtinës me studentë dhe mësimdhënës të 
qendrave të tjera universitare, e cila funksionon 
në kuadër të këtij universiteti. Filloi në vitin 
2001 me emrin Universiteti Veror i Prishtinës. 

UVNP-ja e realizon veprimtarinë e vet çdo vit 
gjatë muajve të verës (korrik ose gusht). Atë e 
financojnë donatorë të ndryshëm: të huaj dhe 
vendorë. Organizon kurse dy-tri javore nga 
fusha të ndryshme, me studentë nga vende 
të ndryshme dhe me mësimdhënës vendorë 
dhe të huaj (bashkëmësimdhënie). Fillimisht 
mësimi është zhvilluar në gjuhën shqipe 
dhe në atë angleze, ndërsa viteve të fundit 
vetëm në gjuhën angleze. Për pjesëmarrësit, 
krahas mësimit, organizohen edhe programe 
shoqërore, ekskursione, tubime, aktivitete 
kulturore etj. Në fund pjesëmarrësit marrin 
certifikata sipas sistemit të ECTS. (Naser 
Zabeli)

UoKeR Uilliam (William Walker) (1935-).  
Lindi në Kearny, Nju-Xhersi, SHBA. Ishte dip-
lomat i Departamentit Amerikan të Shtetit në 
Amerikën Latine. Në periudhën 1985-1988 

shërbeu në administra-
tën e lartë amerikane, 
ndërsa nga viti 1994 deri 
më 1997 ishe zëvendës-
president i Universitetit 
për Mbrojtje Kombëtare 
në Uashington D.C. 
Në gusht të vitit 1997 u  
emërua Përfaqësues Spe- 
cial i Sekretarit të Për-

gjithshëm dhe i Administratës kalimtare të 
Kombeve të Bashkuara për Sllavoninë Lindore, 
Baranjen dhe Sirmiumin Perëndimor. Gjatë 
luftës në Kosovë, më 1998 U. Uoker u emërua 
shef i Misionit Verifikues i OSBE-së në Kosovë 
dhe kishte për detyrë verifikimin e zbatimit 
të “Marrëveshjes së tetorit” për t’i dhënë fund 
krimeve në Kosovë, tërheqjen e forcave të ar-
matosura dhe vendosjen e një armëpushimi. 
U. Uoker gjatë periudhës tetor 1998 - qershor 
1999 pasqyroi drejt para shteteve perëndimore 
situatën në terren. Pas krimit të 15 janarit mbi 
popullsinë civile në fshatin Reçak afër Shtimjes, 
ku ishin masakruar 45 civilë të paarmatosur, 
një ditë më vonë U. Uoker vizitoi fshatin dhe 
deklaroi para gazetarëve: “Nga ajo që pashë, 
nuk ngurroj ta përshkruaj ndodhinë si masakër 
dhe krim kundër njerëzimit”. Kjo deklaratë e 
shefit të misionit të OSBE-së u transmetua në 
mediet më të rëndësishme botërore dhe shënoi 
fillimin e ndërhyrjes së forcave të NATO-s në 
Kosovë. Misioni i U. Uokerit në Kosovë nji-
het si njëri ndër misionet më të suksesshme të 

OSBE-së. Në Kosovë dhe në Shqipëri U. Uoker 
u nderua me shumë mirënjohje dhe dekorata. 
(Daut Bislimi)

URAT e PeRIUdHËS oSMANe. Urat më të 
vjetra të ndërtuara në Kosovë gjatë periudhës 
osmane datojnë nga mesi i shek. XV, ndërsa urat 
më të mira u ndërtuan shekujve XV-XVI. Njëra 
nga urat më monumentale të kësaj periudhe 
është Ura e Gurit mbi lumin Vardar në Shkup, 
me 14 harqe, e ndërtuar në shek. XV. Në këtë 
kohë u ndërtua ura e Mahmud Pashës, (e njohur 
edhe si Ura e Vojinoviqit) në perëndim të qytetit 
Vushtrri, mbi lumin Sitnicë, me 9 harqe, e gjatë 
140 m dhe e gjerë 5 m. Gjatë kësaj kohe u ndërtua 
edhe ura e fshatit Budisalc, afër Pejës, mbi 
lumin Istog, me gjatësi 83 m dhe gjerësi 4.72 m. 
Në Prizren, mbi lumin Bistricë, në fillim të shek. 
XVI janë ndërtuar tri ura: Ura e Suzit (e ndërtoi 
poeti prizrenas Suzi Prizreni), pranë xhamisë së 
tij, ndërmjet viteve 1510-1513; Ura e Suxhudit 
(e ndërtoi poeti tjetër prizrenas, Suxhudi, para 
vitit 1520); Ura e Gurit me tri harqe (e ndërtoi 
i ati i Koxha Sinan Pashës, Ali Beu nga fshati 
Topojan, në vitin 1533. Ura e dyzet puseve 
(kërk-bunar), gjashtë kilometra larg Prizrenit, u 
ndërtua në shek. XVIII. Ura e Gurit me tri harqe, 
në qendër të Pejës, mbi lumin Bistricë, e cila 
lidhte Pejën me rrugën e Gjakovës, u ndërtua 
në shek. XVI (u rrënua në vitet pesëdhjetë të 
shek. XX). Hasan Pashë Jemishqiu në vitin 
1589 ndërtoi urën mbi lumin Drini i Bardhë, 
në Rogovë, nga e cila kanë mbetur pjesë të 
bazamentit të qemerëve të saj dhe mbishkrimi. 
Mehmet Pashë Kaçaniku në vitin 1600 ndërtoi 
urën mbi lumin e Nerodimes, në Kaçanik. Mbi 
lumin Krena në Gjakovë janë ndërtuar disa ura, 
prej të cilave kanë mbetur Ura e Islam Beut, me 
katër harqe, e ndërtuar në shek. XVIII dhe Ura 
e Taliqit, pranë çezmës së Panxhallës, e ndërtuar 
në shek. XVIII. Në Tetovë, mbi lumin Radika 
janë ndërtuar katër ura guri, të cilat kanë lidhur 
pjesën jugore me pjesën veriore të qytezës së 
atëhershme (Kallkandelen): Ura e Topit (Top-
qypry) te Çarshia e Epërme, e ndërtuar nga 
Hasan Pashë Tetova në gjysmën e dytë të shek. 
XVIII; Ura e Kazazëve, e ndërtuar nga i biri i 
Hasan Pashës, Rexhep Pasha, në fund të shek. 
XVIII; Ura pranë Xhamisë së Pashës, e ndërtuar 
nga i biri i Rexhep Pasha, Abdurrahman Pashë 
Tetova në vitin 1921. 
Disa ura me vlera arkitektonike u ndërtuan 
nga shoqëritë e fuqishme esnafore të vendit 

në shek. XVIII. Ura e Terzive në kilometrin e 
dhjetë të rrugës Gjakovë-Prizren, mbi lumin 
Erenik, u ndërtua nga esnafi i terzinjve të 
Gjakovës në vitin 1796 (e gjatë 221 m dhe 
e gjerë 5 m), pastaj Ura e Tabakëve, në skaj 
të qytetit të Gjakovës, mbi lumin Erenik u 
ndërtua nga esnafi i tabakëve të Gjakovës në 
shek. XVIII (e gjatë 128.50 m). Ura e Tabakëve 
dhe Ura e Terzive janë ndërtuar me teknikën e 
Urës së Mesit në Shkodër. 
Shumica e urave të ndërtuara në periudhën os-
mane, janë rrënuar nga vërshimet e kohëpas-
kohshme dhe në vend të tyre janë ndërtuar ura 
të reja. Kështu, pas vërshimit të Lumbardhit në 
Prizren në vitin 1806, u rrënua ura që quhej 
Rahlinit, ndërkaq ura tjetër që u ndërtua në 
vend të saj u quajt Ura e Marashit. Gjithashtu 
edhe ura e Arastës, e cila lidhte Çarshinë Ara-
sta me Xhaminë e Sinan Pashës, pas rindërtim-
it mori emrin Ura e Re. Ura e Ibrit në Mitrovicë 
e ndërtuar në vitin 1884, pas rrënimit në vitin 
1977, nuk e ruajti pamjen origjinale. Urën në 
fshatin Bubël të Malishevës, mbi lumin Mi-
rushë e ndërtoi tregtari gjakovar, Hamza Sami 
Këpuska, në vitin 1883. Kjo urë me tre qemerë 
edhe sot qëndron e rinovuar. Nga periudha 
osmane kanë ngelur edhe disa ura prej druri, 
si Ura e Zallit në Pejë, e cila lidhte qendrën e 
qytetit me lagjen Kapeshnica, Ura e Gega-
jve (Gegiqëve), po ashtu në Pejë etj. (Nehat  
Krasniqi) 

URAT e VJeTRA (shek. XV-XIX). Janë ndër- 
time utilitare publike, që ruhen ende në 
shumë vendbanime të Kosovës. Ato ende 
ruajnë origjinalitetin, ndonëse dëmtimet në 

këto objekte janë të mëdha dhe shkatërrimi i 
kërcënon dita-ditës. Në Kosovë gjenden disa 

ura të vjetra prej guri, nga të cilat më të njohurat 
janë: Ura e Vjetër e Gurit në Vushtrri (shek. XV, 
tani në të thatë), Ura e Vjetër e Gurit në Pejë 
(shek. XV, tani rrënojë), Ura e Vjetër e Gurit 
në Prizren (shek, XV), Ura e Vjetër e Gurit 
në Zallç të Klinës (shek. XV), Ura e Tabakëve, 
Ura e Terzinjve dhe Ura e Taliqit në Gjakovë 
(shek. XVIII), Ura e Vjetër e Gurit në Bubël të 
Malishevës (shek. XVIII), Ura e Vjetër e Gurit 
në Klinë (shek. XIX) etj. Objektet janë ndërtuar 
kryesisht në shek. XV-XIX, por ka indikacione 
materiale se disa syresh janë ngritur në themelet 
e urave më të vjetra të periudhës antike, nga koha 
e sundimit romak-bizantin në veçanti. Veprat 
u ndërtuan nga mjeshtër vendas të traditës, që 
kishin përvojë dhe përvetësuan mjeshtërinë 
e ndërtimit të urave monumentale. Këto ura 
veçoheshin si në aspektin konstruktiv, ashtu 
edhe në atë funksional e artistik. Ato që lidhin 
dy anët e brigjeve të lumenjve janë të ndërtuara 
me tre ose me më shumë harqe. Urat e vjetra 
kanë gjatësi të ndryshme, prej 3 m (ura e vjetër 
në Vernicë të Vushtrrisë ) deri në 193 m (Ura 
e Terzinjve në Gjakovë), ndërsa gjerësia shkon 
nga 3.50 deri në 4.80 m. Edhe për nga numri i 
harqeve, ato janë të ndryshme: nga ura me një 
gjysmëhark në Vernicë, e deri në trembëdhjetë 
gjysmëharqe në Zallç të Klinës. Në disa nga 
këto ura nuk vërehen gjysmëharqet, meqë janë 
të mbuluara. Ballinat e gjysmëharqeve përherë 
dalin paksa nga muret konstruktive dhe të 
realizuara më gurë kuadratikë të përpunuar. Në 
të shumtën e rasteve, harqet janë simetrike në 
raport me harkun qendror. Në këto ndërtime 
paraqiten edhe hapjet ose dritaret e tyre 
lehtësuese. Kemi raste kur në ballinat e harqeve 
të urave paraqitet plastika gurore e realizuar 
në teknikën e plastikës së imët. Në relieve ka 
elemente gjeometrike, armë, motive alegorike 
etj. Dekorimet kanë edhe simbolikën e tyre. Urat 
si vepra të karakterit publik utilitar, edhe pse sot 
nuk luajnë rolin e tyre të kohës së ndërtimit, ende 
janë atraktive dhe në shumë raste i përshtaten 
ambientit ku janë ndërtuar dhe shquhen për 
monumentalitetin e tyre. (Fejaz Drançolli)

URBANIZIMI. Është fenomeni i rritjes naty-
rore dhe mekanike të popullsisë në hapësirat 
urbane, zgjerimi i këtyre zonave dhe trans-
formimi i fshatrave në qytete. Kosova si vend 
i pazhvilluar deri pas Luftës së Dytë Botërore 
kishte të gjitha karakteristikat e një hapësire 
rurale. Në qendrat e vogla urbane të asaj peri-

udhe jetonte numër i vogël i popullsisë. Më 
vonë, pas viteve ‘70 të shekullit të kaluar, pati 
një rritje të vazhdueshme të popullsisë urbane 
në Kosovë. Rritja më e madhe e popullsisë ur-
bane është shënuar pas përfundimit të luftës së 
fundit të vitit 1999. Në rritjen e popullsisë ur-
bane në Kosovë ka ndikuar kryesisht migrimi 
i popullsisë fshat-qytet. Aktualisht në Kosovë 
ekzistojnë vetëm disa qendra urbane me kara-
kter polifunksional dhe hapësirë të konside-
rueshme gravituese. Si të tilla ato arrijnë të ab-
sorbojnë numër më të madh të popullsisë nga 
rrethina rurale. Këto janë: Prishtina, Prizreni, 
Peja, Gjakova, Mitrovica, Ferizaj dhe Gjilani. 
Numri i popullsisë që jeton në hapësirat ur-
bane të Kosovës, sipas regjistrimit të vitit 2011 
është 661,586 banorë, apo rreth 38% të popull-
sisë së përgjithshme. (Hazer Dana)

URoSHeVIQ (Urošević) Atanasije (1898-
1992). Lindi në Gjilan, ku e mbaroi shkollën 
fillore. Gjimnazin dhe Fakultetin Filozofik 
e kreu në Shkup, ku më pas mbrojti tezën e 
disertacionit për Moravën e Epërme. Punoi në 
Universitetin e Beogradit dhe pastaj ligjëroi në 
Fakultetin Filozofik të Shkupit. Pas pensionimit 
u angazhua profesor dhe shef i katedrës së 
gjeografisë në Fakultetit Filozofik të Prishtinës, 
të cilën e udhëhoqi deri në vitin 1968. Botoi 
shumë punime dhe libra për krahina dhe 
vendbanime të ndryshme të Kosovës, kryesisht 
të tipit urban. Duke ndjekur metodologjinë 
e hulumtimit të shkollës antropogjeografike 
të Cvijiqit dhe duke qenë ithtar i tezave të tij, 
A. Urosheviq bëri vlerësime tendencioze dhe 
raciste për shqiptarët: u mohoi atyre të drejtat 
historike dhe i quajti “të vrazhdë, kokëfortë, 
gjakpirës dhe kusarë, të prirë për dhunë ndaj 
serbëve” etj. Shkruante se shqiptarët e Kosovës 
nuk janë shqiptarë të vërtetë, por vetëm serbë 
të islamizuar. Mbështeti teza antishkencore 
edhe lidhur me migrimet e popullsisë, duke 
shkruar në çdo publikim të tij se shqiptarët 
kanë ardhur në Kosovë dhe viset përreth nga 
territoret malore të Shqipërisë Veriore, duke 
mbushur një “vakum demografik” dhe duke 
“islamizuar dhe shqiptarizuar” në përmasa të 
mëdha serbët e mbetur. (Hivzi Islami)

USTAIBo Muhamet (1947-) Gazetar. Lindi 
në Prizren. Shkollimin fillor e kreu në Prizren, 
të mesmin në Prishtinë. Studimet për gjuhë 
dhe letërsi turke i kreu në Universitetin e 

Prishtinës. Në fillim punoi gazetar në Radio 
Prishtinë, më pas u bë kryeredaktor dhe 
udhëheqës i programit në gjuhën turke. Botoi 
shumë shkrime në gazetën turke “Birlik” të 
Maqedonisë. Ishte njëri ndër themeluesit e 
parë të shoqatës “Gerçek” në Prishtinë. Jeton 
në Turqi. (Agnesa Rashiti-Glloboderi)

USHAKU Ruzhdi (1938-). Gjuhëtar, profesor 
universiteti. Lindi në Ulqin. Shkollën fillore 
e kreu në vendlindje, normalen në Prishtinë. 
Studimet për letërsisë frënge dhe gjuhësi latine 

i përfundoi në Sara-
jevë (1964). Në Paris 
më 1962/63 kreu shka- 
llën e pestë të studi-
meve moderne frënge 
me “Diplôme Supéri-
eur d`Études Françaises 
Modernes”. Studimet 
pasuniversitare i kreu 
në Beograd, ku mbrojti 

edhe tezën e disertacionit të doktoratës (1979). 
Nga viti 1971 punoi  mësimdhënës, e më vonë 
profesor i gjuhës frënge dhe i latinishtes në 
Fakultetin Filozofik në Prishtinë. Kreu edhe 
detyra në institucionet e shkollimit të lartë, 
përfshirë edhe kryetar i Këshillit Mësimor 
Shkencor të Universitetit të Prishtinës. Është 
autor i shumë librave nga fusha e filologjisë: 
“Kërkime filologjike” (1981), “Fjalitë hipote-
tike me SI në gjuhën bashkëkohore frënge të 
teksteve letrare” (1983), “Paralele të ligjërimit 
poetik” (1986), “Ulqini në gjurmë të shekujve” 
(1991), “Hulumtime etnolinguistike” (2000), 
“Ndihmesa onomatologjike nga hapësira iliro-
arbërore” (2006), “Ulqini nga dritaret e kohës” 
(bashkautor, 2006), “Ulqini në përmasa kër-
kimi dhe frymëzimi” (2010) etj. Botoi studime, 
ese dhe artikuj nga fusha të ndryshme të gjuhë-
sisë. (Bahri Koskoviku)

USHTRIA ÇLIRIMTARe e KoSoVËS 
(UÇK). Organizim politik e ushtarak i po-
pullit shqiptar në Kosovë, me synim çlirimin 
nga sundimi i Serbisë dhe ish-Jugosllavisë. 
Fillimet e UÇK-së gjenden në lëvizjen ile-
gale, e cila veproi në Kosovë që nga Lufta e 
Dytë Botërore, por mori përmasa të lëvizjes 
gjithëpopullore në vitet ’80 dhe ’90 të shekullit 
të kaluar. Në vitet 1981-1990 të gjitha 
organizatat ilegale, me orientime të ndryshme 
ideologjike, do të bashkohen në Lëvizjen 

Popullore për Republikën e Kosovës (LPRK) 
e cila më pas (në vitet ’90) do të riemërtohet 
Lëvizja Popullore e Kosovës (LPK) dhe në 
Lëvizjen Kombëtare për Çlirimin e Kosovës 
(LKÇK). Rol të rëndësishëm politik dhe 
mobilizues në krijimin e Ushtrisë Çlirimtare 
të Kosovës (UÇK) kishte pikërisht LPK-ja. Në 
fillimet e saj UÇK-ja gjithë veprimtarinë e saj 
ushtarake e zhvilloi në forma të luftës guerile. 
Aksionet e para të armatosura, për të cilët 
më vonë UÇK-ja do të marrë përgjegjësinë 
përmes komunikatave, ishin aksione kundër 
forcave policore serbe: i pari u krye në shtator 
të vitit 1992, në stacionin e autobusëve në 
Drenas, ndërsa i dyti në natën e 23-24 majit 
1993 në udhëkryqin me hekurudhë po në 
Drenas. Adem Jashari ishte bashkërenduesi i 
të gjitha aksioneve guerile në mbarë Kosovën. 
Më 5 prill 1993 në kullën e Jasharëve në Prekaz 
të Ulët u mbajt një takim për zhvillimin e 
mëtejshëm të luftës çlirimtare. Në këtë takim, 
ku përveç gueriles ishin ftuar edhe veprimtarë 
politikë, u mor vendimi për formimin e një 
organizimi të ri politik dhe ushtarak, të cilin 
Adem Jashari e quante Ushtria e Kosovës. Në 
këtë takim Adem Jashari u emërua komandant 
i përgjithshëm i formacionit ushtarak, i cili 
më vonë u quajt Ushtria Çlirimtare e Kosovës 
(UÇK). Ndërkaq, vendimi për formimin e 
krahut ushtarak në kuadër të LPK-së u mor 
në mbledhjen e këshillave të rretheve dhe të 
degëve jashtë vendit, të mbajtur në Kërçovë në 
mars të vitin 1993. 
Si formacion ushtarak, UÇK-ja doli hapur më 
28 nëntor 1997, me rastin e varrimit të mësuesit 
nga Llausha, Halit Geci, i vrarë nga policia 
serbe. Me këtë rast, në ceremoninë e varrimit 
u paraqitën tre luftëtarët e Ushtrisë Çlirimtare 
të Kosovës: Rexhep Selimi, Mujë Krasniqi dhe 

Daut Haradinaj. Pas këtij veprimi, UÇK-ja 
e shtriu aktivitetin e saj në tërë Kosovën. Në 
anën tjetër, Serbia ndërmori masa të ashpra 
represive kundër çdo lloj rezistence. Natën e 21 
e 22 janarit 1998, forcat policore dhe ushtarake 
të Serbisë ndërmorën një aksion ndëshkues 
mbi familjen Jashari, por nuk arritën të 
thyenin rezistencën. Pas aksionit të UÇK-së 
në Likoshan më 28 shkurt 1998, ku u vranë 4 
policë serbë e më pas u vranë dhe u masakruan 
24 shqiptarë të paarmatosur, ushtria dhe policia 
e Serbisë, më 5, 6 e 7 mars 1998 ndërmori 
aksionin për likuidimin e komandantit të 
UÇK-së, Adem Jasharit. Në këtë aksion u vranë 
22 anëtarët e ngushtë të familjes Jashari dhe 34 
bashkëfshatarë të tjerë të moshave të ndryshme 
të Jasharëve të Prekazit. Pas kësaj ngjarjeje, filloi 
masivizimi dhe organizimi i ri operativ, politik 
dhe ushtarak i UÇK-së. Sukseset në terren të 
UÇK-së tërhoqën edhe vëmendjen e faktorit 
ndërkombëtar, veçmas të SHBA-së dhe të 
Bashkimit Europian. Kontaktet më përfaqësues 
të UÇK-së i filloi diplomati amerikan Riçard 
Hollbruk, në Junik, në qershor të vitit 1998, 
ndërsa më pas, në korrik të atij viti, zhvilluan 
takime Jan Kikerti dhe Dejvid Sllin në Kleçkë. 
Më pas takimet diplomatike u intensifikuan 
nga ambasadori i SHBA-së në Shkup, Kristofer 
Hill, pastaj Lari Rosin, dhe ambasadori i BE-së, 
Volgan Petritç. Takimet u mbajtën në zonat e 
lira të luftës, si në Dragobil, Lladrovc e Drenoc 
të Vllehve të Malishevës dhe Likoc të Drenicës. 
Legjitimimin ndërkombëtar UÇK-ja e shënoi 
sidomos me pjesëmarrjen e përfaqësuesve të 
saj në Konferencën e Rambujesë (shkurt-mars 
1999). 
Faza vijuese, dhjetor 1998-qershor 1999, shënoi 
konsolidimin dhe riorganizimin e UÇK-së, pas 
humbjeve që kishte pasur ajo në ofensivën e 
gushtit dhe të shtatorit 1998. Riorganizimin 
e filloi Ilaz Kodra, komandant i Brigadës 113 
“Fehmi Lladrofci” në Zonën Operative (ZO) të 
Drenicës. Riorganizimi u zyrtarizua nga Shtabi 
Përgjithshëm (SHP) i UÇK-së në mbledhjen 
e mbajtur nga 12-18 nëntorit 1998, në fshatin 
Lladrofc të Malishevës. Drejtoria politike 
ishte konsoliduar më herët. Ajo ishte bartëse 
e qëndrimeve politike të UÇK-së dhe mbante 
përgjegjësinë për komunikim me delegacionet 
e brendshme dhe të jashtme. Që më parë Adem 
Demaçi ishte ngarkuar si përfaqësues politik 
i UÇK-së për bisedime me gjithë spektrin 
politik shqiptar. Sipas strukturimit të ri, në 

SHP shumica e anëtarëve të Drejtorisë Politike 
do të merrnin edhe përgjegjësi ushtarake. Në 
atë mbledhje u mor vendimi që kufijtë politikë 
dhe administrativë të Kosovës të ishin hapësira 
e operimeve të UÇK-së. U caktuan dhe u 
emëruan edhe zonat operative: Zona Operative 
e Drenicës, nr. 1; Zona Operative e Pashtrikut, 
nr. 2; Zona Operative e Dukagjinit, nr. 3; Zona 
Operative e Shalës, nr. 4; Zona Operative e 
Llapit, nr. 5; Zona Operative e Nerodimes, 
nr. 6; dhe Zona Operative e Karadakut, nr. 7. 
Edhe gjatë bombardimeve të NATO-s kundër 
caqeve ushtarake serbe, zona më vitale dhe 
e mbrojtur e luftës ishin malet e Berishës, ku 
ishte i vendosur SHP i UÇK-së, Radio “Kosova 
e lirë”, Agjencia e lajmeve “Kosovapresse” etj. 
Gjatë 78 ditëve të bombardimeve të NATO-s 
kishte një bashkëpunim të koordinuar në mes 
të Aleancës dhe UÇK-së. Më 12 qershor 1999 
forcat e NATO-s hyjnë në Kosovë, ndërsa më 
22 qershor 1999 u nënshkrua marrëveshja për 
demilitarizimin dhe transformimin e UÇK-së, 
ndërmjet komandantit të KFOR-it, gjeneralit 
M. Xhekson dhe kryeministrit të Qeverisë së 
Përkohshme të Kosovës, H. Thaçit. (Jakup 
Krasniqi)

USHTRIA ÇLIRIMTARe KoMBËTARe 
(UÇK). Forcë politike dhe ushtarake e shqip-
tarëve në Maqedoninë Veriore dhe Perën-
dimore. Lindi si rezultat i mohimit të vazh-
dueshëm të të drejtave kombëtare të popullsisë 
shqiptare në Maqedoni. Kryengritja e armato-
sur e shqiptarëve kundër padrejtësive të push-
tetit maqedonas filloi më 15 shkurt 2001 në 
Tanushë të Shkupit. Më 6 janar 2001 togu në 
zhvillim, i përbërë nga ushtarë nga Maqedonia 
pjesëtarë të UÇK-së së Kosovës, u vendos në 
Tanushë. Nga fundi i shkurtit kaluan në fsha-
tin Malinë. Këta ushtarë vepronin në kuadër 
të Brigadës 113 “Ismet Jashari-Kumanova”. 
Komandat i saj më 5 mars u emërua Fadil 
Nimani-Tigri. Më 14 mars një kompani ush-
tarësh e UÇK-së filloi veprimet luftarake në 
Kalanë e Tetovës. Komandant i Përgjithshëm 
dhe përfaqësues politik i UÇK-së ishte Ali 
Ahmeti, ndërsa shef i Shtabit të Përgjithshëm 
gjeneralmajor Gëzim Ostreni. Në mars të vitit 
2001 u themelua Fondi “Liria Kombëtare”, 
me qendër në Zvicër, i cili kishte për detyrë 
të mblidhte ndihma financiare për luftën. 
Musa Xhaferi u emërua koordinator i fundit. 
Në kuadër të Ushtrisë Çlirimtare Kombëtare  

vepruan Brigada 113 “Ismet Jashari-Kumano-
va”, në zonën e Kumanovës, me komandant 
Fadil Nimanin-Tigri dhe, pas rënies së tij, kom-
andant u emërua Sami Ukshini-Sokoli. Brigada 
114 “Fadil Nimani-Tigri” vepronte në zonën e 
Shkupit, me komandant Nazim Bushin, ndërsa 
Brigada 115 vepronte në zonën e Radushës 
(pjesa veri-perëndimore e Shkupit), me kom-
andant Rafis Aliti-Mësuesi. Brigada 112 “Muj-
din Aliu” vepronte në zonën e Tetovës, me ko-
mandant Hazbi Lika-Qela, pastaj Isa Lika-Iliri. 
Bigada 116 vepronte në zonën e Gostivarit dhe 
të Dibrës, me komandant Tahir Sinanin dhe, 
pas rënies së tij, me komandant Talat Xhafer-
in. Komanda e kësaj brigade ishte e vendosur 
në fshatin Tanushë të Gostivarit. Brigada 111 
“Beqir Limani” në formim parashihej të ve-
pronte në zonën e Kërçovës, Strugës, Ohrit, 
Prilepit dhe Manastirit. Më 9 mars 2001 Shtabi 
i Përgjithshëm i UÇK-së shpalli komunikatën 
nr. 6, e cila më vonë shërbeu si bazë për Marrë- 
veshjen e Prizrenit dhe Marrëveshjen e Ohrit. 
Ajo shpallte se UÇK-ja ishte për ruajtjen e in-
tegritetit territorial të Maqedonisë, por kërkon-
te ndërmjetësim ndërkombëtar për zgjidhjen 
e konfliktit. Njëkohësisht kërkohej që t’i jepej 
fund diskriminimit të shqiptarëve. Më 20/21 
mars 2001 Shtabi i Përgjithshëm i UÇK-së nga 
Bresana e Prizrenit kaloi në Vicë të Tetovës, 
pastaj në Sellcë dhe, në prill, në Shipkovicë, 
ku qëndroi deri në fund të luftës. Gjatë kësaj 
periudhe UÇK-ja arriti të hapë front në gjatësi 
prej 100 km, fitoi mbështetje të plotë nga bash-
këkombësit, rriti forcën e saj ushtarake dhe 
sensibilizoi opinionin ndërkombëtar për gjen-
djen e shqiptarëve në Maqedoni. Më 24 prill 
përfaqësuesi politik i UÇK-së Ali Ahmeti, i 
dërgoi memorandum Sekretarit të Përgjith-
shëm të OKB-së, Sekretarit të Përgjithshëm 
të NATO-së, kryetarit të Komisionit Europian 
dhe kryesuesit të OSBE-së, përmes të cilit qa-
rtësoheshin synimet dhe qëndrimet e UÇK-së 
për të ardhmen e Maqedonisë, si dhe shprehej 
për përfshirjen e komunitetit ndërkombëtar 
për zgjidhjen e konfliktit. Si rrjedhojë, më 22 
maj u arrit Marrëveshja e Prizrenit midis për-
faqësuesit politik të UÇK-së Ali Ahmetit dhe 
dy liderëve të partive politike shqiptare, Arbën 
Xhaferit të PDSH-së dhe Imer Imerit të PPD-
së, me të cilën faktori politik dhe ushtarak i 
shqiptarëve të Maqedonisë unifikonin qëndri-
met. Me këtë Marrëveshje u saktësuan kërkesat 
e faktorit shqiptar, siç ishte ruajtja e integritetit 

dhe e karakterit multietnik të Maqedonisë, 
zyrtarizimi i gjuhës shqipe, përfaqësimi për-
pjesëtimor etnik në organet shtetërore, zgjer-
imi i kompetencave për pushtetin komunal, 
vendosja e demokracisë konsensuale për çësh-
tjet që kanë të bëjnë me të drejtat kombëtare 
(pamundësimi i mbivotimit), rehabilitimi 
dhe risocializimi i plotë i gjithë pjesëtarëve të 
UÇK-së, rindërtimi i fshatrave dhe ekonomive 
familjare të shkatërruara gjatë luftimeve etj. 
Gjithashtu kërkohej angazhimi i SHBA-së dhe 
BE-së për zgjidhjen e krizës. Disa ditë më vonë, 
më 5 korrik u nënshkrua marrëveshja për ar-
mëpushim të përhershëm, por ajo nuk u res-
pektua. U rivendos përsëri në fund të korrikut. 
Ndërkohë, më 8 gusht 2001 përfunduan nego-
ciatat shqiptaro-maqedonase për nënshkrimin 
e Marrëveshjes Kornizë (Marrëveshja e Ohrit). 
Më 13 gusht marrëveshja u nënshkrua zyrta- 
risht në Shkup nga presidenti i Maqedonisë, 
Boris Trajkovski, dhe liderët e partive poli-
tike: të VMRO DPMNE-së Lubço Georgievs-
ki (njëkohësisht kryeministër), të LSDM-së 
Branko Cërvenkovski, i PDSH-së Arbën 
Xhaferi dhe i PPD-së Imer Imeri. Dokumenti 
u nënshkrua edhe nga përfaqësuesi i BE-së, 
Fransua Leotar dhe ai i SHBA-së, Xhejms 
Perdju (James Pardew). Marrëveshja parashi-
konte ndryshimin e kushtetutës dhe avancimin 
e të drejtave të shqiptarëve. Pas nënshkrimit të 
Marrëveshjes së Ohrit, më 14 gusht në Ship-
kovicë të Tetovës, u nënshkrua marrëveshja 
për demilitarizimin e UÇK-së midis përfaqë-
suesit politik të UÇK-së, Ali Ahmetit dhe 
përfaqësuesit të NATO-së, Piter Fejt. (Fehari  
Ramadani)

USHTRIA ÇLIRIMTARe PËR PReSHeVË, 
MedVeGJË dHe BUJANoC (UÇPMB). 
Forcë e armatosur dhe e organizuar e po-
pullit shqiptar të Preshevës, Medvegjës dhe 
Bujanocit (Luginës së Preshevës). U themelua 
si kundërpërgjigje ndaj dhunës sistematike 
të ushtruar nga Serbia, për mbrojtje dhe 
vetëmbrojtje. Doli publikisht më  më 26 janar 
2000, në fshatin Dobrosin, në ditën e varrimit 
të vëllezërve Isa e Shaip Saqipi, të vrarë nga 
forcat serbe. Më 24 mars dhe 14 prill të vitit 
2000 në Gjilan u mbajt takimi mes liderëve 
politikë të kësaj ane: Shefket Musliut, Halil 
Selimit, Jonuz Musliut, Shaqir Shaqirit; liderëve 
të Partisë Demokratike të Kosovës: Hashim 
Thaçit, Jakup Krasniqit, Fatmir Limajt, Bilall 

Sherifit dhe të përfaqësuesve të KFOR-it e të 
UNMIK-ut. Në atë takim u arrit marrëveshje 
për formimin e Këshillit Politik për Preshevë, 
Medvegjë dhe Bujanoc. Mirëpo synimi i for- 
cave serbe për t’u futur në vendbanimet 
shqiptare, për të ushtruar dhunë dhe për të 
shpërngulur shqiptarët provokoi edhe incidentet 
e armatosura. Njësitet ushtarake të UÇPMB-
së iu kundërpërgjigjen këtyre incidenteve dhe 
e shtrinë aktivitetin ushtarak në tërë brezin 
kufitar që ndante Luginën e Preshevës me 
Kosovën. UÇPMB-ja u konsolidua në dhjetor të 
vitit 2000: komandant i Shtabit të Përgjithshëm 
u emërua Shefket Musliu, zëvendëskomandant 
- Mustafë Shaqiri dhe shef i Shtabit - Muhamet 
Xhemalji. UÇPMB-ja vepronte në tri zona: Në 
veriperëndim të Luginës së Preshevës shtrihej 
Zona Operative e Qarrit dhe brenda kësaj 
zone vepronte Birigada 114 “Agim Elshani”. 
Në perëndim të Luginës së Preshevës u formua 
Zona Operative e Bujanocit, brenda së cilës 
vepronin Brigada 111 “Fatmir Ibishi” dhe 
Brigada 112 “Sherif Jonuzi dhe Enver Bajrami”. 
Kjo zonë përfshinte territoret nga Breznica 
e Bujanoci deri në Bukoc të Preshevës. Në 
juglindje u formua Zona Operative e Preshevës, 
brenda së cilës vepronin dy brigada: Brigada 
113 “Ibrahim Fejzullahu” dhe Brigada 115 
“Karadaku”. Brenda kësaj zone përfshiheshin 
territoret nga Bukoci i Preshevës deri në kufirin 
me Maqedoninë. Në fillim të vitit 2001 Qeveria 
e Republikës së Serbisë dhe Qeveria Federative 
formuan një këshill koordinues për Preshevë, 
Bujanoc dhe Medvegjë dhe në shkurt 2001 
u bëri ftesë liderëve shqiptarë për bisedime. 
Këshilli Politik, Shtabi i Përgjithshëm si dhe 
përfaqësuesit e subjekteve politike në Preshevë 
kishin arritur marrëveshjen për formimit e 
grupit negociator që do të zhvillonte takimet 
me palën serbe. Më 12 mars 2001 në selinë 
e Shtabit të Përgjithshëm të UÇPMB-së në 
Konçul u arrit marrëveshja për armëpushim, 
e nënshkruar nga komandanti i Shtabit të 
Përgjithshëm të UÇPMB-së, Shefket Musliu. 
Më 23 mars 2001 në Merdare u zhvillua 
takimi i parë zyrtar mes palës serbe dhe asaj 
shqiptare, të ndërmjetësuar nga përfaqësuesit 
e bashkësisë ndërkombëtare. Më 20 maj 2001, 
me ndërmjetësim ndërkombëtar, udhëheqësit 
e UÇPMB-së nënshkruan “Deklaratën për 
demilitarizim”. Me këtë akt mori fund lufta 
e armatosur. Një ditë para demilitarizimit të 
tërësishëm të UÇPMB-së, forcat jugosllave vra- 

në kryenegociatorin e palës shqiptare, Ridvan 
Qazimin, (Komandant Lleshi). (Fehari Rama-
dani)

USHTRIA dARdANe. Sistem ushtarak me  
forca të organizuara. Kjo ishte një fuqi ush-
tarake kërcënuese për politikën pushtuese të 
Maqedonisë drejt veriut dhe të asaj romake 
më vonë. Falanga (njësia) kishte 8,000 ushtarë 
dhe modeli ishte marrë nga helenët. Ajo 
vepronte si tërësi dhe çdo ushtar kishte vend 
të caktuar. Ushtria përbëhej nga kalorësia e 
këmbësoria dhe ndahej në gjini të ndryshme, 
kryesisht në heshtarë, shigjetarë dhe shpatarë. 
Armët kryesore ishin shpata e harkuar 
njëtehëshe (mahaira), shpata e shkurtër dhe 
e lakuar (sica), heshta e gjatë dhe e rëndë 
(sibyna), sëpata luftarake, si dhe thika llojesh 
të ndryshme. Ushtria dhe gjinitë kishin flamujt 
e tyre. Veshja e ushtarëve komandues ishte e 
ngjashme me ilirët e tjerë: përkrenarja ilire, 
mburoja, parzmorja (kardiofylaks) e kallçinjtë 
(knemida). 
Komandën mbi ushtrinë e kishte mbreti, i cili 
e udhëhiqte betejën. Kështu, mbreti dardan 
Longari ishte në krye të ushtrisë në betejën 
kundër mbretit të Maqedonisë, Demetrit II, 
si dhe kur u pushtua krahina e Orestidës dhe 
u arrit deri në fushat e Argestit në Maqedoni. 
Zhvillimi i ushtrisë dardane ishte i ngjashëm 
me ato të ushtrive të shteteve të tjera në fazat 
e hershme, me pjesëmarrjen e fshatarësisë 
në ushtri, e cila, në rast lufte, mbante armët 
dhe në kohë paqeje punonte tokën, si ajo 
e poliseve greke, maqedone dhe romake. 
Ushtria vepronte me radhë të dendur dhe në 
mënyrë të organizuar, duke përdorur taktika 
të ndryshme. Pjesën më të madhe të ushtrisë 
e përbënte këmbësoria e armatosur me armë 
të rënda. Lufta dhe tërheqja e ushtarëve bëhej 
në mënyrë të disiplinuar, pa i lëshuar radhët 
dhe pa i lënë të vdekurit dhe të plagosurit në 
fushëbetejë. Autori romak Livi shkruan: “...
dardanët kthyen flamujt dhe u vendosën me 
radhë të rregullta përballë armikut, beteja 
u zhvillua njëlloj si në një luftë të vërtetë... U 
vranë pak, të plagosur pati më shumë, por 
asnjë nuk u zu, sepse në raste të rralla dalin 
nga radhët e tyre dhe të shtrënguar të gjithë 
së bashku luftojnë ose tërhiqen”. Në ushtrinë 
dardane kishte ushtarë profesionistë me paga, 
mercenarë. Andaj etolët i kërkuan mercenarët 
dardanë në luftë kundër romakëve (190 p.e.r.), 

mercenarët kalorës dardanë morën pjesë në 
luftërat qytetare romake, duke mbajtur anën e 
Pompeut (48 p.e.r.), pastaj në betejën e Farsalës 
etj. (Edi Shukriu)

USHTRIA e LIdHJeS SHQIPTARe TË PRI-
ZReNIT. Forca të armatosura, të formuara nga 
Lidhja Shqiptare e Prizrenit për të mbrojtur 
tokat shqiptare që do të rrezikoheshin nga 
pretendimet e shteteve fqinjë. Si rregull i 
mobilizimit të forcave vullnetare për formimin 
e ushtrisë së Lidhjes ishte caktuar parimi “një 
burrë për shtëpi”. Ushtria e Lidhjes zbatonte 
urdhrat që dilnin nga udhëheqja më e lartë e saj. 
Komandant i forcave të Lidhjes ishte caktuar 
Sylejman Vokshi. Për të qenë më efikase, Lidhja 
kishte shpallur një besë të përgjithshme, sipas 
të cilës ndërpriteshin gjakmarrjet ndërmjet 
shqiptarëve. Ata që thyenin besën, do të 
përballeshin me forcën e ushtrisë së Lidhjes. 
Numri i vullnetarëve u shtua edhe më shumë, 
pas publikimit të vendimeve të Kongresit të 
Berlinit, me të cilët tokat shqiptare copëtoheshin 
dhe krahina të tëra do t’u jepeshin shteteve 
fqinje ballkanike. Forcat e Lidhjes u përballën 
edhe me forcat osmane, kur Porta e Lartë, 
nën presionin e Fuqive të Mëdha, u përpoq t’i 
dorëzonte Malit të Zi Plavën dhe Gucinë. Për 
këtë qëllim, në gusht të vitit 1878 ajo dërgoi 
mareshalin turk Mehmet Ali Pashë Maxharrin, 
për t’i bindur shqiptarët të mos i kundërshtonin 
vendimet e Berlinit. Forcat e armatosura të 
Lidhjes në Gjakovë zhvilluan një betejë të 

ashpër, në të cilën fituan forcat shqiptare, duke 
shpartalluar repartet ushtarake osmane dhe 
duke lënë të vrarë edhe mareshalin turk. Më 
11 janar 1879 patriotët shqiptarë organizuan 
në Prevezë një kuvend të jashtëzakonshëm, 
për të shprehur vendosmërinë e mbrojtjes 
së kufirit jugor dhe të krahinës shqiptare të 
Çamërisë. Kjo këmbëngulje e shqiptarëve dha 
rezultatet, sepse Greqia nuk mundi ta merrte 
Çamërinë. Nga ana tjetër, pasi nuk arriti të 
merrte Plavën dhe Gucinë, Mali i Zi kërkoi nga 
Fuqitë e Mëdha si kompensim Hotin, Grudën 
dhe Kelmendin. Mirëpo forcat shqiptare, të 
udhëhequra nga Ali Pashë Gucia, Hodo Sokoli 
etj., i zmbrapsën forcat malazeze, duke iu 
shkaktuar disfatë. Ndërkohë, Fuqitë e Mëdha, 
në qershor të vitit 1880, vendosën që në vend të 
Hotit dhe Grudës t’i jepnin Malit të Zi Ulqinin 
me rrethinë. Sërish malazezët pësuan humbje 
në përballje me forcat shqiptare. Ata kërkuan 
ndihmë nga Porta dhe Fuqitë e Mëdha. Trupat 
e Perandorisë Osmane sulmuan mbrojtësit 
shqiptarë të Ulqinit, ndërsa Fuqitë e Mëdha 
dërguan një flotë me 17 anije në bregdetin e këtij 
qyteti. Forcat e Lidhjes Shqiptare të Prizrenit, 
të ndodhur në mes të sulmeve të pareshtura 
të ushtrisë malazeze dhe asaj osmane, si dhe 
përballë kërcënimit të Fuqive të Mëdha, u 
detyrua të tërhiqeshin më 26 nëntor 1880. Pas 
shuarjes së Lidhjes, u shpërbë edhe ushtria e saj, 
e cila në vitet e pastajme veproi përmes grupeve 
të vogla kryengritëse. (Frashër Demaj)

USHTRIA E LIDHJES SHQIPTARE TË PRIZRENIT





VAdINGToN Viliam Anri (William Henry 
Waddington) (1826-1894). Kryeministër dhe 
ministër i Punëve të Jashtme i Francës, përfaqë-
sues i Francës në Kongresin e Berlinit (1878). 

Lindi në Sentnt-Remy 
(Francë), në familjen 
e një industrialisti bri-
tanik, të natyralizuar 
si qytetar francez. Stu-
dimet e larta i përfun-
doi në kolegjin Trinity, 
Universiteti i Kembri-
xhit (1849). Që prej vitit 
1860 iu përkushtua poli-

tikës, u zgjodh përfaqësues në Dhomën e De-
putetëve (1871) dhe në Senat (1876). Përvoja e 
tij në ekzekutivin francez nisi me postin e mi- 
nistrit të Punëve Publike dhe vijoi me atë të 
ministrit të Punëve të Jashtme (1877-1879), 
duke arritur më pas postin e kryeministrit 
(1879). Në cilësinë e ministrit të Punëve të 
Jashtme, Vadington përfaqësoi Francën në 
Kongresin e Berlinit (1878). Ishte ideator i 
propozimit të Protokollit 13 për përcaktimin 
e vijës së kufirit mes Perandorisë Osmane 
dhe Greqisë, e cila duhej të ndiqte rrjedhën e 
lumenjve Kalamas-Selemvria. Sipas këtij pro-
pozimi, Preveza, Margëlliçi, Ajdonati, Reshadi-
ja, si dhe pjesa më e madhe e kazazë së Janinës, 
zona këto të banuara në shumicë nga popullsi 
shqiptare, duhej t’i kalonin shtetit grek. (Ledia 
Dushku)

VAJGANd Gustav (Weigand) (1860-1930). 
Gjuhëtar gjerman, romanist, albanolog e ball-
kanolog. Lindi në Duisburg të Gjermanisë, 
studimet për gjuhë romane i kreu në Lajpcig 
dhe u doktorua për gjuhën e vllehve në Liva-
dia të rajonit të Malit Olimp më 1888. Më 
1893 themeloi Institutin rumun në Universite-

tin e Lajpcigut. Punoi 
si profesor i filologjisë 
romane. Mbahet si stu-
diues i rëndësishëm i 
arumanishtes dhe i ru-
manishtes. Pas Institutit 
rumun dhe atij bullgar 
dhe grek në Lajpcig më 
1925, G. Vajgand hapi 
edhe një institut shqip-

tar. “Balkan-Archiv” është revistë e themeluar 
prej tij, e cila u botua për 3 vjet (1925-1928). 
U mor edhe me studimin e gjuhëve të tjera të 
Europës Juglindore, sidomos me shqipen dhe 
bullgarishten. Dukuritë e përbashkëta të këtyre 
tri gjuhëve i lidhi me një substrat të përbashkët 
trak. Qe përfaqësuesi kryesor i tezës se shqi-
pja buron nga trakishtja. Botoi: “Gramatikë 
e gegërishtes jugore” (Albanesische Gram-
matik im Südgegische Dialekt, Lajpcig 1913), 
pastaj “Fjalor gjermanisht-shqip dhe shqip-
gjermanisht” (Albanesisch-deutsches und 
deutsch-albanesisches Wőrterbuch, Lajpcig 
1914), “Etnografia e Maqedonisë” (Ethnogra-
phie von Makedonien, Lajpcig 1924). Përktheu 
gjermanisht disa këngë të “Lahutës së Malcis” 
të Fishtës (1925). Ishte anëtar i Akademisë Ru-
mune (1892), anëtar i jashtëm i Akademisë së 
Shkencave të Bullgarisë dhe anëtar i Institutit 
Shkencor të Maqedonisë. (Mensur Vokrri)

VAKËFI. Në të drejtën islame vakëfi është 
pasuri që kalon nga pronësia e bamirësit në 
përdorim të gjerë, për të ndihmuar të varfrit, 
bonjakët ose për qëllime të tjera bamirëse, 
arsimore, kulturore etj. Vakëfi në botën islame 
ka zanafillë të hershme, ndërsa në hapësirat 
shqiptare ka ardhur bashkë me sistemin osman. 
Shqiptarët e kësaj periudhe kanë lënë vakëfe 
në vendlindjet e tyre, por edhe gjithandej nga 

shtrihej Perandoria Osmane. Vakëfi i parë ndër 
shqiptarët ishte ai i Manastirit, të cilin e themeloi 
Sungur Çaush beu në vitin 1434. Pastaj vijnë: 
vakëfi i poetit Suzi nga Prizreni, i themeluar më 
1513 dhe vakëfi i opojarit Mehmet Kukli beu, i 
vitit 1538, që ishte ndër vakëfët më të mëdhenj. 
Vakëfe kanë lënë edhe personalitetet dhe 
pinjollët e familjeve të shquara, si: Bushatlinjtë 
e Shkodrës, Mahmutbegollët e Pejës, Rrotllajt 
e Prizrenti, Gjinollët e Prishtinës, Kryezinjtë 
e Gjakovës dhe shumë familje të tjera të 
njohura. Gjithashtu vakëfe në Kosovë kanë 
lënë individë edhe personalitetet e shquara me 
origjinë shqiptare, që kishin arritur postet më 
të larta në shtet, si bejlerbej, admiralë të flotës 
dhe kryeministra (sadriazemë). Të rralla janë 
vendbanimet rurale dhe urbane të Kosovës, ku 
të mos ketë një a më shumë vakëfe dhe objekte 
bamirësie. (Resul Rexhepi) 

VAKIQ Ilija (1932-). Politikan. Lindi në 
Mitrovicë, shkollën fillore dhe të mesme i 
kreu në vendlindje, ndërkaq Shkollën e Lartë 
Politike e kreu në Beograd. U bë anëtar i 
Partisë Komuniste të Jugosllavisë më 1949, 
një kohë punoi në kombinatin “Trepça”, pastaj 
ishte sekretar i Komitetit Komunal të LK-së 
në Vushtrri dhe Mitrovicë. Më pas u zgjodh 
sekretar i Komitetit Krahinor të LK-së të 
Kosovës dhe anëtar i Komitetit Qendror të 
LKJ-së. Prej vitit 1968 ishte në funksione të 
larta në Kosovë dhe si përfaqësues i Kosovës 
në Federatën Jugosllave. Për një mandat ishte 
Kryetar i Këshillit Ekzekutiv të Kosovës (1970-
1974). Në vitin 1974 zgjidhet kryetar i Odës 
Ekonomike të Jugosllavisë. Në vitin 1981 
zgjidhet kryetar i Kuvendit të Kosovës. Pasi 
përfundon mandatin shkon në Beograd, në 
organet federative, si përfaqësues i Kosovës, 
ku pensionohet. Gjatë karrierës politike ishte 
luajal ndaj politikës zyrtare të Kosovës. (Ali 
Cenaj).

VAKU Lotë (Ismail Abazi) (1895-1960). Pje-
sëtar i lëvizjes kaçake, antikomunist. Lindi 
në Poliqkë të Kamenicës. Ishte në shërbim 
të ushtrisë osmane, kur shpërthyen luftërat 
ballkanike. Që në Luftën e Parë Ballkanike 
u largua nga ushtria osmane dhe u kthye në 
vendlindje. Deri më 1924 bëri jetë kaçake dhe 
luftoi kundër forcave serbe. Gjatë Luftës së Parë 
Botërore, në vjeshtë të vitit 1916, së bashku me 
çetën e tij vrasin disa vojvodë të komitëve serbë. 

Pas këtyre aksioneve, deri në vitin 1924 jetoi në 
ilegalitet të thellë. Në vitin 1924 u shpërngul 
në Shqipëri. Me fillimin e Luftës së Dytë 
Botërore dhe me kapitullimin e Jugosllavisë 
(1941) u kthye në vendlindje. Ai u rreshtua në 
anën e forcave nacionaliste të prirë nga Idriz 
Hajrullahu. Në Kuvendin e Zarbicës (1944) u 
zgjodh anëtar i shtabit drejtues të forcave të 
rezistencës në Kosovën Lindore. Mori pjesë 
edhe në Luftën e Gjilanit dhe më pas, me disa 
bashkëluftëtarë, kaloi prapë në ilegalitet, duke 
u strehuar në male. Në vitin 1947 u detyrua 
të dorëzohet te organet e pushtetit. U dënua 
me 12 vjet burg të rëndë. Vdiq në Velekincë të 
Gjilanit. (Naim Musliu)

VAKUUMI KUSHTeTUeS NË KoSoVË 
(1999-2001). Situatë e mungesës së Kushtetutës 
në Kosovën e pasluftës, në dy vitet e para të 
sundimit të UNMIK-ut. Nga 25 korriku i vitit 
1999 deri më 15 maj 2001, Kosova qeverisej 
nga UNMIK-u, mbi bazën e Rezolutës së 
Këshillit të Sigurimit të OKB-së 1244/99, 
pa akt kushtetues. Kombet e Bashkuara, për 
shkak të kundërshtimit të Rusisë në Këshillin 
e Sigurimit, refuzonin çfarëdo ideje për një 
kushtetutë të Kosovës, duke u mbështetur 
në nenin 11 të Rezolutës 1244/99, ku thuhej 
se “Kosova është pjesë e RFJ-së”. SHBA-ja 
kërkonte një akt kushtetues, me të cilin do 
të rregullohej transicioni drejt qeverisjes së 
Kosovës nga institucionet legjitime vendore. 
Në atë periudhë shoqëria civile bënte presion 
për një Kushtetutë të Kosovës, me ç’rast ishin 
hartuar dy versione të Kushtetutës së Kosovës: 
njëri nga Forumi Kushtetues i Kosovës (60 
ekspertë juridikë të Kosovës brenda Institutit 
të Kosovës për Integrime Euroatlantike) dhe 
tjetri nga ekspertët juridikë të prirë nga Adem 
Demaçi. Mediet e Kosovës në fund të vitit 
2000 botuan të dy versionet e kushtetutave 
të shoqërisë civile. Asnjëra nuk u pranua nga 
Përfaqësuesi Special, Hans Hakerup, por ky 
presion i shoqërisë civile bëri që në shkurt të 
vitit 2001 të formohet grupi prej 15 ekspertësh 
vendorë dhe ndërkombëtarë, të cilët hartuan 
Kornizën Kushtetuese për Vetëqeverisje të 
Përkohshme në Kosovë, e cila më 15 maj 2001 
do të promulgohet si Rregullorja e UNMIK-
ut 2001/9. Që atëherë e deri në pavarësimin e 
Kosovës, Korniza Kushtetuese ishte akti më i 
lartë juridik në Kosovë. Vetëm më 3 maj 2008, 
me aprovimin e Kushtetutës së Republikës së 

Kosovës, Kosova u bë me kushtetutën e saj. 
Pas Kushtetutës së KSA të Kosovës (1974) dhe 
Kushtetutës së Kaçanikut (1990), Kosova mbeti 
plot 18 vjet pa kushtetutë. (Blerim Reka)

VALA erzen (1966-). Piktor. Lindi në Gja- 
kovë, ku kreu shkollimin fillor dhe të mesëm. 
Kreu Fakultetin e Arteve (drejtimi i pikturës) 
në Prishtinë (1991). Ishte pedagog i artit figu-
rativ në Shkollën fillore “Mazllom Këpuska” në 
Gjakovë (1997/2007), pastaj u zgjodh drejtor 
i Teatrit Kombëtar të këtij qyteti, detyrë që e 
ushtroi deri në vitin 2011. Ishte edhe koordi-
nator i galerisë së artit “Vizioni i Ri 2000+” në 
Gjakovë (2000-2007). Realizoi gjashtë ekspoz-
ita personale (1992 /96), prej të cilave pesë në 
Qendrën e Kulturës dhe në Galerinë “Tyynta 
Myrskyn Edela”, në Turku (Finlandë), si dhe 
një në Gjakovë. (Blerim Luzha)

VALA Nesim (1936-2016). Mësimdhënës, 
gjeograf. Lindi në Gjakovë, u shkollua në Gja-
kovë dhe në Prishtinë, ku kreu edhe studimet 
në katedrën e gjeografisë të Fakultetit Filozo-
fik të Universitetit të Prishtinës (1967). Ndoqi 
studimet pasuniversitare në Universitetin e 
Zagrebit, në degën e gjeografisë, ndërsa u dok-
torua në Fakultetin Filozofik të Universitetit të 
Prishtinës në fushën e metodikës së gjeograf-
isë. Është autor i librit “Metodika e mësimit 
të gjeografisë”, që u ribotua disa herë. Derisa 
u pensionua punoi në Shkollën e Lartë Peda-
gogjike të Gjakovës dhe pastaj në Fakultetin e 
Edukimit, dega në Gjakovë, ku mbajti ligjërata 
nga disa lëndë mësimore. Një kohë të shkurtër 
mbajti ligjërata nga metodika e mësimit të 
gjeografisë edhe në Fakultetin e Shkencave 
Matematike-Natyrore, departamenti i gjeo-
grafisë, në Prishtinë. Në vitin 2015 publikoi 
librin “Kjo është Gjakova”, në të cilin shqyrto-
hen aspekte të ndryshme gjeografike, historike, 
kulturore, etnologjike etj. Ka botuar disa arti-
kuj e trajtesa në revistat shkencore dhe profe-
sionale. (Hivzi Islami)

VALA-SIQANI Sali (1910-1945). Veprimtar  
politik, komandant i Batalionit “Nazim Ga-
furri”. Lindi në Prishtinë në një familje të njo-
hur. Gjyshi i tij, Veliu, ishte pronar tokash, 
pronar i bujtinës dhe kishte disa dyqane në 
qendër të Prishtinës. Për t’i shpëtuar perseku-
timit të pushtetit, familja u detyrua ta ndërrojë 
mbiemrin nga Selimi në Vala e më pastaj në 

Siqani. Ditën e hyrjes së ushtrisë gjermane në 
Prishtinë, në mëngjesin e 8 prillit të vitit 1941, 
në dyqanin e S.Siqanit u vendos flamuri kom-
bëtar (i qëdisur nga Naxhie Batalli). Më pas 
S. Siqani ishte ndër drejtuesit e luftimeve në 
mbrojtje të kufirit nga forcat partizane serbe në 
Prapashticë. Në shtator të vitit 1944 u zgjodh 
anëtar i Komitetit Qendror të Organizatës së 
Rinisë Nacionaliste për Mbrojtjen e Atdheut 
dhe komandant i Batalionit “Nazim Gafurri”. 
Pas Luftës së Dytë Botërore tentoi të arratisej 
për në Greqi. U zu nga forcat ushtarako-poli-
core jugosllave dhe u zhduk pa gjurmë. Regji-
mi komunist në vitin 1945 e shpalli “armik të 
popullit” dhe ia konfiskoi tërë pasurinë. Li-
dhja Kosovare në Kongresin e Parë Botëror në 
Çikago, në vitin 1973 e shpalli hero kombëtar 
(Sulltane Ukaj)

VALLA esat (1944-). Piktor. Lindi në Gjakovë. 
Kreu shkollimin fillor në vendlindje, Shkollën 
e Mesme të Artit në Pejë, ndërsa u diplomua 
në Akademinë e Arteve Figurative në Beograd 
(1971). Nga viti 1976, derisa u pensionua, ishte 
pedagog në Akademinë e Arteve në Prishtinë. 
Është anëtar i Shoqatës së Artistëve Figurativë 
të Kosovës dhe ka marrë pjesë në aktivitetet 
ekspozuese të saj brenda dhe jashtë vendit. Bëri 
udhëtime studimore në Itali, Francë, Spanjë, 
Portugali, Çeki, Poloni, Greqi etj. Është piktor 
lirik, që trajton elementin e ngjyrës së ngrohtë 
të shfaqur më së miri në ciklin “Dritarja”, i cili 
është realizuar me një frymë lirike. I takon 
brezit të mesëm të krijuesve të artit pamor në 
Kosovë. Hapi një sërë ekspozitash personale, 
duke filluar që nga viti 1972 (Beograd, 
Prishtinë, Prizren, Shabac, Gjakovë, Pejë, 
Tiranë, Oslo, Stamboll) pastaj më 1991 në 
Galerinë e Arteve në Prishtinë, në Galerinë e 
qytetit të Gjakovës “Vizioni 2000 +” (2001), 
më 2003 në Galerinë Kombëtare të Arteve në 
Tiranë si dhe më 2013 në Galerinë e Arteve 
të Kosovës në Prishtinë. Është pjesëmarrës i 
shumë ekspozitave të përbashkëta, kombëtare e 
ndërkombëtare dhe fitues i disa çmimeve, duke 
filluar që nga Salloni Pranveror i vitit 1974, i 
çmimit me rastin e 100-vjetorit të Lidhjes 
së Prizrenit (1978), i Sallonit VII Pranveror 
(1980), i çmimit për pikturë në konkursin 
“Shpërngulja plagë shekullore e popullit tonë” 
(1994) etj. (Hivzi Muharremi)

VALLA Klodian (l980-). Piktor. Lindi në Gja-
kovë. Kreu shkollën fillore dhe të mesmen në 

Prishtinë; Fakultetin e Arteve (dega e pikturës) 
gjithashtu në Prishtinë më 2003. Ishte ligjërues 
i lëndës vizatimi i lirë në një kolegj privat. K. 
Valla realizoi tri ekspozita personale, ndërsa 
me punimet e tij mori pjesë në disa ekspozita 
kolektive në Kosovë, Francë dhe në Gjermani. 
Mori disa çmime, midis të cilëve edhe çmimet 
e para për pikturë në Sallonin XXIX dhe 
XXXIV të Nëntorit në Prishtinë, pastaj çmime 
dhe mirënjohje të ndryshme. (Blerim Luzha)

VALLeT e BURRAVe. Janë pjesë e vallëzimit 
popullor shqiptar. Përfshin kërcimet tradi-
cionale në festa e argëtime popullore. Janë të 
natyrës epike që karakterizohen nga burrëria, 
trimëria, karakteri luftarak, madhështia. Luhen 
kryesisht nga burrat, por edhe bashkë me gratë. 
Janë valle luftarake, si “Loja me jataganë” (Ru-
govë) dhe epike, rrethore, të Labërisë. Janë 
të strukturuara e të shpërndara sipas krahi-
nave etnokulturore. Në zonën isopolifonike 
i gjejmë me dy rreshta kryesisht të kënduara, 
ndërsa në pjesën tjetër i hasim me shoqërim 
instrumental. Tradita popullore në koreografi i 
emërton sipas trevave, nisur dhe nga ndërtimi 
i brendshëm: valle labe, çame, myzeqare, devo-
lliçe, mirditore, dibrane, zadrimore, kosovare, 
rugovase, kërçovare, arbëreshe etj. Referuar 
studimeve të etnokoreologjisë shqiptare, disa 
tipa klasifikohen: dyshe, treshe, katërshe. Sipas 
formacionit ndahen në valle masive e kërcime 
vetjake. Në vallet masive vërehen tre tipa: vallet 
në rreth të mbyllur, në gjysmërreth, në dy vija 
përballë njëra-tjetrës. Kërcimet vetjake nda-
hen në pesë tipa: kërcime njëshe, dyshe, treshe, 
katërshe dhe kërcime në grup. Sipas struk-
turës dallohen trajtat e kërcimit njëpjesëshe e 
dypjesëshe. Disa emërtime lidhen me bash-
këveprimin strukturor ndërmjet muzikës dhe 
koreografisë, si: “Vallja e pipëzave”, “Kcim me 
kavall”, “Vallja e lodrës”, “Ojna e tupanit”, “Va-
llja e thuprës”, “Vallja e curlës”, “Qemania e 
vogël”, “Kcim fyelli”, “Vallja e tamrrës”, “Vallja e 
gajdes”, “Valle me def ”, “Kcim me çifteli”, “Valle 
me saze”. (Vasil S. Tole) 

VALLeT e FeMRAVe. Kërcehen nga femrat 
dhe transmetojnë emocione të larmishme 
me karaktere të specifikuara. Ndër vallet 
më të spikatura janë vallet rituale, vallet e 
dasmës, vallet erotike, vallet humoristike etj. 
Kanë karakter lirik dhe kërcimi i tyre krijon 
atmosferë elegante e poetike, ndërkohë që 

gjenden dhe me karaktere të përziera: liriko-
epike, heroike etj. Vallet e femrave janë të 
përhapura në gjithë Shqipërinë. Krahinat 
malore të Shqipërisë së Mesme e Veriore dhe 
Kosova e vise të tjera dallohen për kërcimet 
e grave që luhen nga një, dy ose më shumë 
valltare të shkëputura njëra nga tjetra me 
kërcim të lirë. Në pasurinë koreografike të 
trevave veriore tërheqin vëmendjen vallet me 
emërtime karakteristike, sidomos në Lumë, 
Malësi të Gjakovës, Malësi të Madhe, Rrafsh 
të Dukagjinit, Rugovë, Drenicë etj. Ndër vallet 
më të njohura të femrave në  Kosovë është 
“Vallja e Shotës”. Luhet në disa variante: dy gra 
a vajza, një grua e një burrë ose edhe dy çifte. 
Është valle lirike që luhet në tubime festive, më 
shumë gjatë festimit të dasmës. Shoqërohet 
me forma të ndryshme vokale-instrumentale. 
Figura e emocione të ngjashme shprehin 
dhe vallet e krahinave të Dropullit, vallet me 
prejardhje nga fshati Dardhë i  Korçës. Këto 
të fundit shfaqen me forma të ndryshme 
organizimi, ku valltaret kërcejnë në formacion 
gjysmërrethi, të kapura për duarsh zinxhir, 
duke u zhvendosur në varg nga e djathta dhe të 
shoqëruara me këngë. (Fatmir Hysi)

VALLeT PoPULLoRe SHQIPTARe. Janë 
pjesë shumë e rëndësishme e trashëgimisë 
etnomuzikore të popullit tonë. Si krijimtari dhe 
aktivitet artistik popullor, vallja është njëra ndër 

format më të vjetra të shprehjes dhe ka tipare të 
dallueshme në krahasim me vallet e popujve të 
tjerë. Duke qenë pjesë e pandashme e folklorit 
në përgjithësi, vallja merr tiparet e saj veçuese 
në momentin e trajtimit të saj në aspektin 
etnografik krahinor. Në literaturën studimore 
etnokoreologët kanë bërë klasifikimin e valleve 

sipas grupimit, pjesëmarrjes gjinore, krahinore 
dhe ndërtimit strukturor të tyre. Grupin e 
parë të valleve tona e përbëjnë vallet epike 
dhe vallet lirike. Vallet klasifikohen edhe sipas 
aspektit gjeografik: vallet e Shqipërisë së Veriut 
(ku hyn edhe Kosova), të Shqipërisë së Mesme 
dhe të Shqipërisë së Jugut. Brenda grupimeve 
të mëdha vijnë edhe nënndarje në zona 
etnografike më të specifikuara, si p.sh. vallet 
e Karadakut, të Hasit, të Opojës, pastaj vallet 
e Lungjërisë, të Tepelenës, të Rugovës etj. Si 
vallet epike, ashtu edhe ato lirike kanë nënllojet 
e veta. Vallet lirike mund të jenë: valle të punës, 
rituale, valle të dasmës, valle me tipare erotike, 
valle humoristike, pantomimë etj. Vallet epike 
ndahen në valle luftarake, valle epike trimërie, 
por brenda tyre ka edhe valle të gërshetuara 
epiko-lirike etj. Vallet popullore shqiptare 
ndahen edhe sipas formacionit, si valle masive 
dhe kërcime solistike. Në vallet grupore bëjnë 
pjesë tri lloje kryesore: vallet me rreth të 
mbyllur, vallet në gjysmërreth dhe vallet në 
rend përballë njëra-tjetrës. Ndërsa kërcimet 
solistike janë kërcim njëshe, dyshe dhe kërcim 
në grup. Vallet popullore shqiptare ndahen 
edhe sipas gjinisë: në valle të burrave, valle 
të grave, valle të fëmijëve dhe ato të përziera. 
Vallet realizohen me shoqërim instrumental 
(me instrumente tradicionale). Gjithashtu 
njihen edhe vallet e kënduara dhe vallet e 
heshtura. Këto forma kërcimi mbajnë veçoritë 
e tyre karakteristike, varësisht nga treva ose 
nga zona ku janë të pranishme. Ndër studiuesit 
më të njohur të valleve popullore shqiptare 
është etnokoreologu, Ramazan Bogdani, i cili 
ka mbledhur dhe studiuar edhe vallet nga viset 
e Kosovës, sidomos ato të Rugovës, të Opojës 
dhe Hasit. (Visar Munishi)

VARFËRIA dHe VARFËRIA e SKAJSHMe. 
Varfëria shpreh gjendjen në të cilën popullsia 
ose një pjesë e saj nuk posedojnë mjete 
të mjaftueshme për të plotësuar nevojat 
themelore për jetesë. Varfëria definohet në 
terma absolutë dhe relativë. Niveli i varfërisë 
absolute në një vend shpreh numrin e 
personave që jetojnë nën kufirin absolut të 
varfërisë. Kufiri i varfërisë absolute indeksohet 
në vazhdimësi gjatë viteve, nga secili vend, për 
të reflektuar kështu ndryshimet e çmimeve të 
një shporte të caktuar të konsumit. Në kuadër 
të përllogaritjes së nivelit të varfërisë absolute, 
identifikohet edhe ajo pjesë e popullsisë, e cila 

nuk mund të përmbushë as nevojat ditore për 
mbijetesë, pasi shpenzon më pak se kufiri apo 
pragu i caktuar. Kjo pjesë e popullsisë, konsumi 
i të cilëve nuk e arrin as pragun e mbijetesës, 
klasifikohen si individë ose familje që jetojnë 
në varfëri të skajshme. Për varfërinë relative, 
pragu i varfërisë nuk është fiks, por ndryshon 
me përmirësimin e standardit jetësor të 
shoqërisë në tërësi. 
Matja dhe raportimi i varfërisë në Kosovë 
bazohet në konceptin e varfërisë absolute, për 
arsye se Kosova është vend në zhvillim dhe 
një pjesë e popullsisë nuk arrin t’i përmbushë 
nevojat themelore për ushqim dhe veshmbathje. 
Mirëqenia e shoqërisë matet përmes konsumit, 
prandaj edhe shifrat mbi shkallën e varfërisë 
në Kosovë shprehin varfërinë në konsum. 
Linja e varfërisë dhe e varfërisë së skajshme 
përllogaritet në bazë të metodës së përcaktimit 
të kostos së shpenzimeve, bazë që identifikon 
një shportë konsumi me gjëra ushqimore 
dhe joushqimore. Të dhënat mbi konsumin 
mblidhen përmes anketës së buxhetit të eko- 
nomive familjare, ku bëhet vlerësimi i kon- 
sumit të ekonomive familjare, duke përjashtuar 
shpenzimet për qira dhe për gjëra me 
përdorim afatgjatë. Vlera e këtij konsumi për 
familje më pastaj pjesëtohet me numrin e 
ekuivalentit të të rriturve në atë familje, për 
të reflektuar edhe madhësinë demografike të 
ekonomisë familjare. Përbërësit ushqimorë në 
vlerë prej 2,100 kcal në ditë përcakton linjën 
e varfërisë së skajshme, e kur të shtohen edhe 
përbërësit joushqimorë, del linja e varfërisë 
absolute. Kështu, në përputhje me ndryshimin 
e çmimeve, kufiri i varfërisë dhe i varfërisë së 
skajshme në Kosovë në vitin 2009 ka qenë 1.55 
euro dhe 1.02 euro për një të rritur në ditë. 
Në vitin 2011, për të reflektuar ndryshimin e 
çmimeve gjatë kësaj periudhe, kufiri i varfërisë 
absolute dhe të skajshme ishte 1.72 euro dhe 
1.20 euro në ditë. Për më tepër, sipas anketës 
së standardit jetësor të kryer nga Banka 
Botërore në vitin 2000, varfëria në Kosovën e 
pasluftës ishte e lartë, ku rreth 40% e popullsisë 
jetonin në varfëri absolute dhe 12% në varfëri 
të skajshme. Këto të dhëna listuan Kosovën si 
njërin ndër vendet më të varfra në rajon dhe 
Europë. Por kjo gjendje nuk ka ndryshuar 
dukshëm as më vonë (viti 2015), pasi Kosova 
vazhdon të jetë vendi më i varfër në rajon me 
mbi 30% të popullsisë që jetojnë në varfëri 
absolute, ku 10% prej tyre jetojnë në varfëri të 

skajshme. Varfëria në Kosovë vazhdon të jetë e 
shprehur në zonat rurale, në familjet që kanë 
më shumë anëtarë, si dhe me numër të madh 
të papunëve ose punëtorëve ditorë. (Venera 
Demukaj)

VARIBoBA Jul (1724 ose 1725-1788). Lindi 
në Mbuzat (S. Giorgio Albanese, Kalabri). Ka 
studiuar në Kolegjin Korsini të Shën Benedeto 
Ulano. Më 1749 është dorëzuar prift. Më 1751 

është emëruar rektor 
i Kolegjit. Ka qenë i 
angazhuar në polemika 
publike dhe ka shprehur 
parapëlqime për ritin 
latin, për çka ka pasur 
fërkime brenda fshatit. 
Më 1751 ka dhënë 
dorëheqje si rektor. Ka 
vazhduar si ekonom. Më 

1761 ka mërguar në Romë, ku ka shërbyer si 
prift dhe ka qëndruar deri në vdekje. Në Romë 
ka botuar veprën “Gjella e shën Mërisë Virgjër” 
(Ghiella e S. Mɐriis virghiɐær. Scruar mbɐ 
viers Arbɐriʃt caa gnɐ Prift puru i Arbɐres pɐr 
ndeert aʃaj Regin e par ʃpaʃs tɐ atire divotrave, 
cia ʃɐ duan tɐ chɐndognɐn chɐnch namurije; 
ma duan tɐ ϑeen chɐnch’ Spirituaal mbɐ trij 
manerɐs: mbɐ Calimeer, mbɐ canghiell’ e mbɐ 
gn’atɐr ʃort chɐndimmi Lɐtiʃt: Vergine bella. 
Romm. MDCCLXII. Me licenz tɐ P. Maistrit. 
Scitten Mbuʃʃat caa Noʃʃi.). Në fillim ka dy 
fjalë parathënieje. “Oj e ndērmja Rrexhin” i 
drejtohet Shën Mërisë me një humor të lehtë për 
t’i rrëfyer se nuk njihte ndonjë poezi arbërisht 
që do të rrëfente gjithë jetën e saj, gëzimet, 
dhembjet e thumbimet e zemrës sa ishte në 
këtë jetë dhe për t’i kërkuar ta ndjente në ditën 
e gjyqit për mëkatet e rinisë, kur kishte lexuar 
dhe shkruar vargje italisht për të qeshur o për 
të kënduar. Po ashtu rrëfente se po shkruante 
në një gjuhë “aq frushkullorea, aq çota, aq e 
përbëtalëmea”, sa të duket se me të nuk mund 
të thuhet gjë tjetër pos “mallkime, nëm’, të 
shara, o veramende për turp”, por që duhej 
ta merrte si një frut të egër, por të ëmbël, të 
kënduar me devocion. “Oj ti çë dhjavasën” (Oj 
ti që lexon) i drejtohet lexuesit. Kemi një vepër 
me dy pjesë dhe disa vjersha lirike, që përmban 
4,700 vargje. Vjershat lirike vijnë tematikisht 
si plotësim i poemës. Mbahet vepra e parë 
arbërisht me vlera të mirëfillta artistike, me një 
stil popullor, me subjekt fetar, por që shpesh 

largohet nga trajtimet e zakonshme duke sjellë 
risinë që mjaft prej figurave biblike i portretizon 
si njerëz të zakonshëm, duke ndërshtënë 
elemente nga poezia popullore arbëreshe apo 
të valleve e të vajtimeve tradicionale, të ndonjë 
ninulle. Gjuha e Varibobës në këtë vepër është 
arbërishtja e vendlindjes me plot italianizma. 
(Rexhep Ismajli)

VARIoLA VeRA (LIA NATYRALe). Është 
njëra ndër sëmundjet më të vjetra dhe më 
vrastare me të cilat është përballur njerëzimi. 
Besohet se variola është paraqitur në shoqërinë 
njerëzore rreth 10,000 vjet para epokës së re. 
Djepi i kësaj sëmundjeje llogaritet të jetë Afrika 
Qendrore. Në Europë ka pasur disa epidemi 
të variolës (1614, 1710, 1723), të cilat kanë 
zhdukur qindra mijëra njerëz. Rasti i fundit në 
Europë u regjistrua në vitin 1972, në Kosovë 
dhe ish-Jugosllavi. Epidemiologët jugosllavë 
deklaruan se variolën e kishte sjellë një 
pelegrin kosovar nga Basra e Irakut, por pas një 
përpunimi detal të epidemisë konstatuam se 
kjo e dhënë nuk qëndron. Prej vitit 1976, variola 
vera nuk regjistrohet më. Organizata Botërore 
e Shëndetësisë në vitin 1978 proklamoi botën 
pa variolë dhe kjo konsiderohet fitorja më e 
madhe e shëndetësisë botërore. (Salih Ahmeti)

VARVARICA Ramiz (1900-1938). Veprimtar 
i lëvizjes demokratike, pjesëmarrës i Luftës 
Qytetare të Spanjës (1936-1939), Hero i Popullit 
në Shqipëri. Lindi në Dibër. Në moshën e 
rinisë punoi çirak, kurse në vitet 1919-1920 
punoi në milicinë e shtetit të Shqipërisë dhe 
mori pjesë në mbrojtje të Kongresit të Lushnjës 
dhe të qeverisë së Sylejman Delvinës. Në vitin 
1921 me forcat dibrane luftoi kundër ushtrisë 
së Mbretërisë Serbe-Kroate-Sllovene, e cila 
kishte depërtuar në krahinat lindore shqiptare. 
Së bashku me forcat e Bajram Currit luftoi dhe 
kontribuoi në shpartallimin e mercenarëve 
të Gjon Marka Gjonit, i cili kishte shpallur të 
ashtuquajturën Republikë e Mirditës. Mori 
pjesë në Revolucionin e Qershorit të vitit 1924 
në Shqipëri dhe u angazhua për realizimin e 
programit të tij si anëtar i shoqërisë “Bashkimi”. 
Pas rrëzimit të qeverisë së Fan S.Nolit migroi 
në Itali e pastaj në Francë, ku jetoi e punoi gjatë 
viteve 1925-1936. Në Francë u aktivizua në 
lëvizjen punëtore franceze dhe bashkëpunoi 
me emigracionin shqiptar. Pas shpërthimit 
të Luftës Qytetare të Spanjës (1936) u paraqit 

vullnetar në brigadat internacionale. Si ush-
tarak kreu detyra me përgjegjësi dhe u dallua 
për trimëri. U vra në Kaspa të Aragonës. 
(Zijadin Gashi).

VARReZAT e HeBReNJVe NË PRI-
SHTINË. Gjenden në Tauk Bahçe të 
Prishtinës, dikur në periferi të qytetit, tani 
pranë lagjes së banuar të asaj zone, Velanisë. 
Datojnë nga shek. XIX, kur numri i pjesëtarëve 
të Komunitetit Hebraik në Prishtinë ishte rreth 
1,500. Aktualisht gjenden gjithsej 57 varre. 
Deri në vitin 2011 varrezat ishin në gjendje 
jo të mirë dhe më pas u rregulluan nga një 
grup studentësh ndërkombëtarë dhe kosovarë. 
(Qemajl Morina)

VASA Pashko (1825-1892). Shkrimtar, një-
ri nga ideologët e Rilindjes Kombëtare. Lindi 
në Shkodër. Ishte kryesisht autodidakt, me 
përjashtim të mësimeve që mori italisht në 

vendlindje dhe në Ve-
nedik. Filloi të punonte 
që më 1842, si sekretar 
në nënkonsullatën bri-
tanike në Shkodër, më 
pas u shpërngul në Itali, 
i angazhuar si oficer në 
Romë e më pas në Ve-
nedik. Më 1849 gjendet 
në Stamboll, fillimisht 

si nëpunës në një ndërmarrje tramvajesh, më 
pas në Ministrinë e Punëve të Jashtme të Pe-
randorisë Osmane e në Ambasadën e saj në 
Londër. Qëndroi në Shkodër nga viti 1857 deri 
më 1863, më vonë në Bosnjë e Hercegovinë 
si sekretar përkthyes i misionit perandorak. 
Nga 1864 u emërua në disa misione e komi-
sione zyrtare nga Perandoria. Ishte njëri nga 
organizatorët e Lidhjes së Prizrenit, anëtar i 
Komitetit Qendror për Mbrojtjen e të Drejtave 
të Kombësisë Shqiptare, një ndër themeluesit e 
Shoqërisë së të Shtypurit të Shkonjave Shqip, 
anëtar i Komisionit të Alfabetit. Më 1879 mori 
titullin e pashait dhe më 1883 u emërua gu-
vernator i përgjithshëm i Libanit, post që e 
mbajti derisa vdiq në Bejrut. Vjersha e tij më 
e famshme, “Moj Shqypni”, shkruar rreth vite-
ve 1880, bashkë me prozën e shkurtër histo-
rike “Shqypnia dhe shqyptart” (1879) janë dy 
tekstet e vetme të botuara shqip nga P.Vasa. 
Poezia “Moj Shqypni” mund të konsiderohet 
si një nga tekstet më të rëndësishme për nga 

funksioni e ndikimi për idetë dhe frymën e Ri-
lindjes Kombëtare. Mbetet një nga poezitë më 
të ribotuara në shqip (madje edhe e kënduar 
si himn me melodi të Rinski-Korsakov gjatë 
luftimeve për mbrojtjen e tokave shqiptare), e 
përhapur që nga fletushkat në periudhën pas 
Lidhjes së Prizrenit, deri te pothuaj të gjitha 
tekstet shkollore. Suksesi i kësaj poezie tipi-
ke romantike i detyrohet jo vetëm ndërtimit 
antitetik, por edhe prozodisë, ritmit marcial 
e toneve herë të larta e herë elegjiake. Proza 
“Shqypnia dhe shqiptart”, e botuar në përmb-
ledhjen e punimeve “Abetare e gluhësë shqip” 
(1879) ua bën të njohur shqiptarëve historinë 
e tyre si pasardhës të pellazgëve, ilirëve, Teutës 
dhe Gencit, e sidomos përqendrohet në peri-
udhën e Skënderbeut, që zë gati një të tretën 
e veprës. Pjesa tjetër e veprës së P.Vasës është 
shkruar në frëngjisht dhe italisht: “Burgimi 
im, episod historik për rrethimin e Venedikut” 
(1850), “Bosnja dhe Hercegovina gjatë misi-
onit të Xhevdet Efendiut” (1865), “Vështrim 
historik mbi Malin e Zi sipas traditave shqip-
tare” (1872), “Trëndafila e gjemba” (1873, një 
përmbledhje lirikash personale në frymën e 
romantizmit italian), “Alfabeti latin përdor-
ur për gjuhën shqipe” (1878), “Studime për 
Shqipërinë dhe shqiptarët” (Stramboll, 1879), 
që u botua në Paris më 1879 me titullin “E vër-
teta mbi Shqipërinë dhe shqiptarët, studim his-
torik dhe kritik” dhe më pas në gjermanisht e 
anglisht (1879), turqisht e greqisht (1880) dhe 
arabisht (1884), ndërsa shqip vetëm në vitin 
1935. Kjo është vepra e parë dhe ndoshta më e 
rëndësishmja mbi idetë e Rilindjes, ku P. Vasa 
i mëshon më shumë kontrastit mes të shkuarës 
së lavdishme dhe aktualitetit shqiptar. Më 1887 
u botua në Londër “Gramatika shqipe për ata 
që dëshirojnë ta mësojnë këtë gjuhë pa ndih-
mën e mësuesit”. Vepra e fundit e P.Vasës roma-
ni “Bardha e Temalit. Skena të jetës shqiptare”, 
i botuar frëngjisht më 1890, është i pari roman 
me temë shqiptare. Të gjitha veprat e shkru-
ara në gjuhë të huaj janë botuar në shqip me 
një vonesë të madhe dhe kanë pasur fare pak 
ndikim në procesin letrar shqiptar. (Dhurata 
Shehri)

VAToCI Jusuf (1936-). Mësimdhënës i in-
formatikës. Lindi në Novolan të Vushtrrisë, 
shkollën fillore e kreu në Vërnicë, ndërsa 
Normalen në Prishtinë. Studimet për fizikë i 
kreu në Fakultetin e Shkencave Matematike-

Natyrore të Universitetit të Prishtinës. Studimet 
pasuniversitare i kreu në Universitetin e 
Zagrebit, ndërsa disertacionin e mbrojti në 
degën e informatikës në Universitetin e Tiranës 
(1994). Një kohë punoi si drejtor shkolle në 
fshatin Zhilivodë të Vushtrrisë, ndërsa më 
vonë si mësimdhënës i fizikës në shkollën 
e mesme “Zenel Hajdini” në Ferizaj dhe në 
Qendrën Shkollore Teknike në Obiliq. Më pas 
kaloi në Qendrën Llogaritëse të Kombinatit 
“Kosova”. Nga viti 1980 ishte hulumtues i 
pavarur në Entin për Informatikë në Institutin 
“Inkos”. Është autor i disa librave profesionale 
dhe i botimit “Leksikoni i magjistrave dhe 
i doktorëve të shkencave në trojet jashtë 
Shqipërisë 1430-1995” (1998). (Enver Hamiti).

VAToVCI Isa (1974-). Gazetar. Lindi në 
Novolan të Vushtrrisë. Shkollën fillore e kreu 
në vendlindje, të mesmen në Vushtrri. Studimet 
për gjuhë dhe letërsi i mbaroi në Fakultetin e 
Filologjisë të Universitetit të Prishtinës. Nga 
viti 2004 punoi gazetar, së pari në gazetën 
e përditshme “Zëri”, më pas në agjencinë e 
lajmeve “Kosova live” për të vazhduar nga 2006 
në gazetën “Kosova sot”. Shkruan kryesisht për 
zhvillimet dhe aktivitetet kulturore. Zhvillon 
veprimtari me publikime edhe në Klubin 
Politik të Shqiptarëve të Izmirit në Turqi. Është 
fitues i disa çmimeve për shkrime nga fusha e 
kulturës. (Shaqir Foniqi)

VdeKSHMËRIA. Dukuri shumëdimensionale 
dhe afatgjate demografike, e cila paraqet 
komponentën negative dhe dinamike të 
zhvillimit të popullsisë. Ajo është variabla 
qendrore e zhvillimit të drejtpërdrejtë dhe 
afatgjatë të lëvizjes së popullsisë, veçanërisht të 
lëvizjes natyrore dhe strukturës së popullsisë, 
kryesisht sipas moshës dhe gjinisë. Në 
periudhën deri në Luftën e Dytë Botërore 
shkalla e vdekshmërisë në Kosovë ka qenë 
mjaft e lartë. Ajo ishte mbi 30 promilë, ndërsa 
vdekshmëria e foshnjave shkonte edhe deri 
në 200 promilë. Pas kësaj periudhe, pas 
përmirësimit të kushteve të përgjithshme 
shëndetësore dhe higjienike-sanitare, bie në 
mënyrë të vazhdueshme shkalla e mortalitetit 
në përgjithësi dhe shkalla e mortalitetit të 
foshnjave, në veçanti. Pas viteve ‘70 të shekullit 
të kaluar, në Kosovë shkalla e mortalitetit 
të përgjithshëm bie nën 10 promilë. Sipas 
vlerësimit të Agjencisë Statistikore të Kosovës 

gjatë vitit 2013 në Kosovë kanë vdekur 7,312 
persona dhe shkalla e mortalitetit ka qenë rreth 
4 promilë. (Hazer Dana)

VeGLAT MUZIKoRe PoPULLoRe AeRo-
FoNIKe. Në këtë kategori të veglave muzikore 
hyjnë: fyelli, kavalli dhe surla. Fyelli është 
me dimensione dhe emërtime të ndryshme. 
Përbëhet prej gypit cilindrik (dru, kallam, asht, 
metal, plastmasë) me disa vrima. Përdoren 
sidomos dy tipa: fyelli jugor (njëjarja labe) me 
pesë vrima dhe fyelli mesoverior me gjashtë 
vrima. Menzura e gypit ndryshon për nga 
materia. Nëse është prej kallami, ashti a shtogu, 
del më i shkurtër. Fyelli jugor është më i gjatë, 
me gyp 3-pjesësh, 7 vrima, 1 vrimë pas dhe 4 
vrima në fund (nuk mbyllen). Fyelldrejti, me 
sqep a gojëz të prerë orienton frymën në vrimën 
anësore. Diapazoni varet prej gjatësisë dhe 
menzurës: sa më i gjatë të jetë gypi, ka tinguj 
më të ulët dhe anasjelltas. Numri i tingujve 
varet prej numrit, madhësisë e largësisë 
mes vrimave. Krahas tingujve diatonikë 
e kromatikë, përftohen dhe artikulime të 
ndryshme. Përdoret duke futur sqepin në gojë 
dhe duke e mbajtur drejt (fyelldrejti). Kavalli 
është variant popullor i flautit, me origjinë 
të lashtë. Përdoret edhe në vendet e tjera të 
Ballkanit me emërtim të përafërt. Përbëhet prej 
një tyte druri a metali me menzurë cilindrike 
e gjatësi të përafërt me të flautit. Ka një varg 
vrimash. Përftohen tinguj të butë, të ëmbël e të 
ngrohtë. Karakteri i tingullit i afrohet ambientit 
baritor. E përdorin barinjtë në kullosa. Përdoret 
si instrument solo, por në disa vise të jugut ka 
dhe ansamble kavallesh. Surlja është variant 
popullor i obosë. Përdoret në rrethet e Prizrenit 
(zurlë, zurnë) dhe Ohrit (surlja). Varianti me 
trup më të vogël, tinguj të lartë, të thekshëm, 
quhet pizgë në rrethet e Strugës. E gjejmë dhe 
në Dalmaci (Sopila, Sopela). Surlat ndryshojnë 
në dimensione: surlja e madhe, surlja e vogël 
(Ohër, Strugë). (Zeqirja Ballata)

VeGLAT MUZIKoRe PoPULLoRe IdI-
oFoNIKe. Në këtë kategori bëjnë pjesë: 
gurët, tokëza, rraketakja, rrekëza, gerrëza, 
zilet, kambanat, tringëzat, tepsia. Gurët si vegël 
muzikore janë përdorur që herët. Përplasen 
ritmikisht njëri në tjetrin për pasqyrimin e 
lojërave, valleve, motiveve të punës. I këndohet 
bletës dhe kur fëmijët luajnë symbyllur. Tokëza 
(arbëreshët: troke) është më e lashtë. Përbëhej 

nga një rrasë guri në trajtë katërkëndëshi, por 
edhe druri a metali cilindrik (çang) dhe varej 
horizontalisht. Qëllohej ritmikisht me çekan. 
Përdorej edhe si mjet sinjalizues. Rraketakja 
sajohet nga kashta e njomë e misrit, e çarë 
prej së gjati në tri pjesë. E përdorin fëmijët për 
argëtim. Rrekëza sajohet prej thuprave në formë 
shportëze (brenda me copëza druri, guralecë, 
gjësende kumbuese, me dorëz në fund. Gerrëza 
është një bosht druri i dhëmbëzuar që mbaron 
me dorezë. Te boshti vendoset një si katror 
me dërrasë të hollë në mes, e cila ndërpritet 
përfundi me shkop të tërthortë. Buza e 
dërrasës mbështetet në dhëmbëza të boshtit 
dhe gjatë rrotullimit dërrasa e hollë rrëshqet 
me kërcime nëpër dhëmbëza. Përdoret dhe 
në dasma (Berat) për shoqërimin e valltarëve. 
Zilet janë me dimensione e emërtime të 
ndryshme: perine (lopësh), takerake (dhish), 
cingare (dhensh), leketake (kuajsh). Ka bupet 
labe, këmbore dyshe (diare) e treshe (triare) 
me trajta që dallohen edhe nga dimensionet. 
Kambanat janë derdhur në tunxh dhe janë 
përdorur në kulla, kështjella e kisha që në 
mesjetë, për të ftuar në mbledhje dhe kuvende, 
për kushtrim dhe alarme. Punishte kambanash 
në shek. XV-XVI ka pasur në Ulqin, Pishkash, 
Mirditë etj. Tringëzat janë dy disqe të vogla 
metalike, të lidhur te gishti i madh dhe i mesëm, 
që nxjerrin kumbime për shoqërimin e valleve 
(Shkodra, Gjakova, Ulqini). Tepsia si vegël 
muzikore përdoret nga femrat. Rrotullohet 
në pozitë vertikale dhe shoqërohet me këngë. 
Gishtërinjtë me unaza trokasin në tepsi dhe 
krijojnë kumbime të lehta (Dukagjin, Rugovë). 
(Zeqirja Ballata)

VeGLAT MUZIKoRe PoPULLoRe KoR- 
doFoNIKe. Në katëgorinë e veglave po-
pullore kordofonike bëjnë pjesë: çiftelia, 
bugaria, tamrra, tamburaja, bakllamaja, lahuta. 
Çiftelia shërben për interpretime melodike, 
shoqërim këngësh e vallesh. Përbëhet nga trupi 
në trajtë gjysmë bajameje, qafa me 11-13 fusha 
(perde) dhe “koka” me dy çelësa akordues. 
Trupi punohet me dru mani, qershie, arre, 
gështenje a frashëri, kapaku i rrafshët, me 2-3 
e më shumë hapje, nga pisha a bredhi, ndërsa 
qafa me urëzën dhe çelësat nga druri i ahut. 
Nga koka nëpër qafë kalojnë dy tela (çift/teli) 
dhe përfundojnë te urëza (shala) mbi kapak. 
Telat dridhen me penë druri qershie, puple 
ose briri. Akordohet në “unisono”, sekonda, 

kuarta ose kuinta. Melodia luhet me telin e 
parë. I dyti mban iso, ostinato. Nuk ka tinguj 
të fuqishëm, ka mundësi teknike, dinamike, 
ngjyrash. Bugaria është e ngjashme, me tipare 
të përafërta ndërtimi e trajte, por më e imët, 
me dy tela, trup rezonues të shtypur prapa. 
Përdoret më rrallë në Dukagjin. Të ngjashme 
me çiftelinë janë tamrra (veri) dhe tamburaja 
(jug). Bakllamaja është më e madhe, me numër 
e strukturë tjetër fushash të pabarabarta, kokë 
e tre çelësa (tre tela): dy në unisono, i treti 
për kuintë më poshtë. Vijëzat melodike luhen 
me telin e parë, pjesërisht me të dytin, me 
të tretin mbahet isoja. Përdoret sidomos në 
rrethin e Korçës. Lahuta është përdorur te ne 
nga mesjeta, për shoqërimin e këngëve epike, 
kreshnike, baladave e rapsodive. Përbëhet nga 
një trup druri i zbrazët gjysmëvezak, mbi të 
cilin mbërthehet anash me kunja druri lëkura e 
regjur e edhit, lepurit apo plëndësi i bagëtive me 
3-4 vrima. Përgjatë trupit, deri te koka e dhisë 
(simbolizon përkrenaren e Skënderbeut), kalon 
kordha, e mbështetur mbi urëz, e shtrënguar 
me kunj te koka. Në anën tjetër të trupit kapet 
për një të dalë druri. Trupi me qafën dhe kokën 
janë dru panje, verri e arre. Harku (argeci, 
zharku) i lakuar në formë gjysmëhëne është 
dru thane. Fijet e përdredhura me kordhë 
kali lyhen me rrëshirë pishe. Tingujt nxirren 
me fërkimin e harkut në kordhë e lëvizje 
gishtash. Lahutari rri këmbëkryq ose në gjunjë, 
vegla mbahet në dorë të majtë, vertikalisht, e 
mbështetur në gjunjë. Tingujt zgjidhen me 
falangat e gishtërinjve të dorës së majtë (pa 
gishtin e madh), duke e prekur kordhën që 
shtrihet larg “tastierës” dhe nuk arrin gishti 
në kordhë ta prekë “tastierën”. Kumbimi dhe 
vijëzat modale-tonale e pentatonike varen prej 
cilësisë së lëkurës, kordhës, harkut dhe aftësive 
tekniko-muzikore të lahutarit. (Zeqirja Ballata)

VeGLAT MUZIKoRe PoPULLoRe Me-
MBRANoFoNIKe. Në këtë kategori bëjnë 
pjesë defi dhe lodra. Defi (dajrja) përbëhet prej 
një rrethi druri me lëkurë të tërhequr. Përgjatë 
rrethit ka petëza (çampare, xhingla) metalike. 
Mbahet me dy duar, kur i bihet me pëllëmbë 
a me gishtërinj. Kur tundet, dridhet, dalin në 
pah petëzat metalike, duke formuar kumbime 
vetëtingëlluese dhe membranofonike nga 
vibracionet e lëkurës. Nxirren edhe theksime 
e kundërtheksime, varësisht nga mënyra dhe 
vendi ku i bihet, me gishtërinj a me pëllëmbë. 

VEGLAT MUZIKORE POPULLORE MEMBRANOFONIKE

Goditet, tundet a dridhet edhe rrethi i drunjtë 
për të nxjerrë kumbime idiofonike: mund 
të rrëshqasë bula e gishtit përreth defit në 
“glissando”, një si “frullato” membranofonike. 
Mund të luhet edhe duke e goditur në gjunjë 
e bërryl. Me def krijohen figura metro-ritmike 
dhe nuanca dinamike. E kanë përdorur femrat 
duke kënduar e shoqëruar valltaret dhe më 
pas edhe meshkujt për të shoqëruar këngët e 
vallet. Lodra (daullja e madhe) përbëhet nga 
kasa e drurit në trajtë troko-cilindrike, me 
lëkurë të regjur e të ngrehur me litar në të dy 
anët. Ka dimensione të ndryshme, varësisht 
nga mjedisi ku përdoret, me diametër 40-
60 cm dhe thellësi rreth 20-40 cm. Mbahet e 
varur me një rrip krahaqafë dhe në njërën 
anë goditet me thupër, ndërsa në anën tjetër 
me shkop të trashë me gungë. Kur qëllohet 
me gungën e shkopit nxjerr gjëmim të rëndë, 
ndërsa me thupër lëshon kumbim të hollë e të 
kthjellët. Gërshetimi i theksimeve me dorë të 
djathtë dhe të majtë arrin efekte metro-ritmike, 
dinamike, që pasurohen me “krisma të thata” 
goditje në trup, duke u zgjeruar mundësitë 
timbrike. Përdoret solo, kur ua mban ritmin 
valltarëve, por edhe me surle. Ka shërbyer edhe 
si zëdhënëse për tubime në kuvende, në kremte 
apo paralajmërime rreziqesh. (Zeqirja Ballata)

VeGJeTACIoNI. Shfaqet në formë pyjesh 
ose si tip barishtor. Pyjet u përkasin zonave të 
ndryshme të vegjetacionit: zonës së dushkut, 
ahut, pyjeve të përziera, haloreve. Në terrenet 
kodrinore të Kosovës (400-900 m) janë të 
përhapura pyjet me shpardh e qarr, mjaft të 
degraduara. Katin e drunjve dhe shkurreve e 
përbëjnë: shpardhi, qarri, bungëbuta, bungu, 
frashri i bardhë, vadha, krekëza, thana, murrizi, 
ulza, kulumbria. Shtresën barishtore e përbëjnë 
elemente të ndryshme floristike. Në tokat më të 
freskëta (800-1,000 m) shtrihet pylli me bung, 
vende-vende i ruajtur mirë. Për nga përbërja 
floristike mbizotëron bungu, qarri, bliri, panja 
e malit, vadha, shkoza e bardhë, lajthia e egër, 
dardha e egër dhe ulza. Në Kosovë janë të pakta 
sipërfaqet e pyllit të bulgërit në lartësi 400-900 
m. Kryesisht në terrene shkëmbore e të nxehta 
400-800 m janë të përhapura shkurret me 
shkozë të zezë, të përziera me shumë shkurre 
të tjera. Në tokat serpentinore, në malet e 
Zatriqit në rrethinën e Rahovecit si dhe në 
rrethinën e Gjakovës (Ponoshec, Mulliq, 
Junik, Morinë) janë të përhapura shkurret me 

boshtër. Në këto shkurre janë të pranishme 
mjaft lloje endemike e endemorelikte. Në 
relacionin ndërmjet Pejës e Gjakovës si dhe në 
rrethinën e Prizrenit janë të përhapura pyjet 
me gështenjën e butë të thjeshta ose të përziera 
që kanë tiparet e vegjetacionit submesdhetar. 
Në lugina të freskëta e shpate të kthyera kah 
veriu në lartësi 600-900 m janë të pranishme 
pyjet e shkozës së bardhë dhe bungut, të 
përziera me lloje të tjera drunore e shkurre. Në 
kushtet e ngjashme ekologjike është i përhapur 
edhe pylli me ahun kodrinor. Në lartësitë 
mbidetare 900-1,300 m shtrihet zona e pyjeve 
të ahut malor. Mbizotërues është ahu e më pak 
shkoza e bardhë, bungu, panja e malit, mëlleza 
dhe vadha. Mbi pyje të ahut malor ndodhen 
pyjet e përziera gjethegjera e halore, në lartësi 
mbidetare 1,200-1,500 m, të përbëra nga ahu, 
bredhi, hormoçi dhe panja e malit. Mbi brezin 
e pyjeve të përziera shtrihen pyjet me bredh e 
hormoç, të përhapura kryesisht në malet larta të 
Kosovës në lartësi 1,500-1,700 m, ku përbërësit 
kryesorë janë bredhi dhe hormoçi. Në Alpet 
Shqiptare, në malet e Sharrit, në lartësi 1,400-
2,000 m janë të përhapura arnishtat, të përbëra 
nga arneni i bardhë dhe arneni Heldreichit, 
dy lloje endemike dhe relikte. Kufirin e fundit 
të vegjetacionit pyjor e formojnë shkurret e 
çetinakut të përhapura në zonën subalpine e 
alpine, në lartësinë mbidetare 1,800-2,200 m, 
mbi të cilën shtrihet zona e kullotave alpine. 
Në tipin barishtor të vegjetacionit bën pjesë 
vegjetacioni i livadheve ultësinore, barojave të 
kulturave bujqësore, kullotave dhe livadheve 
kodrinore, shkëmbinjve, kullotave të zonës 
alpine. Vegjetacionin e tipit barishtor e përbëjnë 
kryesisht llojet e familjeve: kaptinore, gramore, 
fluturore, kryqore, buzore, ombrellore, zhabi-
nore, piperore, zambakore, trëndafilore, sale-
pore, boraginore, kambanore, llobatore dhe 
qumështore. Janë përshkruar shumë bashkësi 
bimore të këtij tipi të vegjetacionit, duke 
filluar nga livadhet ultësinore e deri te zona e 
kullotave alpine. (Feriz Krasniqi)

VeKU (vegja, avlëmendi, tezgjahu). Vegël 
tradicionale e punës, që shërbente për të 
endur pëlhura të ndryshme ose qilima. Në 
krahina të ndryshme shqiptare njihet me 
emra të ndryshëm, si: vegël, veg ose vek, 
avlëmend, tezgjah, tullar, argali etj. Me endje 
siguroheshin të gjitha nevojat për veshjen e 
anëtarëve të familjes, si dhe shtroja e mbuloja 

e shtëpisë (qilimi, cerga, sexhadja, jani, plafa 
të ndryshëm etj.). Ishte ndër të parat mjeshtëri 
që u përdor në jetën familjare dhe ndër më të 
rëndësishmit për funksionin që kryente. Pjesë 
të vekut janë: bollëzat, kamat, trarët, dërrasa e 
vekut (shkami), ku ulet vektorja gjatë punës; 
shuli i përparmë dhe shuli i mbramë, ku 
mbështillet pëlhura e punuar me fijet e tjerrit; 
shpata e përbërë nga dhëmbët dhe bërdilat që 
shërbejnë për të ngjeshur fijet e “init”; liqtë 
që përcaktojnë teknikën e punimit (janë dy 
ose katër të tillë); ndërskamzat në trajtën e 
pedaleve, që ndërrojnë lisat; drugëza e vekut, 
me të cilën mbështillen fijet e init. Në Kosovë 
veku ka pasur një traditë të gjatë dhe mjaft të 
përhapur. (Angjelina Hamza)

VeLA Agim (1951-). Mjek, anatomist, profesor 
universiteti. Lindi në Tetovë, shkollën fillore dhe 
gjimnazin i kreu në vendlindje, ndërsa studimet 
në Fakultetin e Mjekësisë në Prishtinë (1974). 

Gjatë studimeve u an-
gazhua si demonstrator 
në Institutin e Anatomisë 
dhe, pas përfundimit të 
studimeve, u zgjodh asis-
tent (1976). Vijoi studi-
met pasuniversitare në 
Fakultetin e Mjekësisë në 
Beograd, ku mbrojti edhe 
tezën e magjistraturës. 

Mbrojti disertacionin e doktoratës më 1981 në 
Fakultetin e Mjekësisë në Prishtinë, më pas u 
emërua docent, profesor inordinar dhe më 1993 
merr titullin profesor ordinar i lëndës së anato-
misë. Ishte udhëheqës i programit të studimeve 
pasuniversitare në Fakultetin e Mjekësisë në 
Prishtinë (2000-2002) dhe profesor në Fakulte-
tin e Shkencave Mjekësore në Tetovë. Kreu 
detyra të tjera me përgjegjësi në Universitetin 
e Tetovës. Ka marrë pjesë në shumë kongrese e 
simpoziume ndërkombëtare dhe ka publikuar 
një sërë punimesh shkencore dhe profesionale, 
si autor dhe bashkautor. Gjithashtu, ka botuar 
tekste universitare nga fusha e anatomisë dhe 
disa dispensa shkollore për studentët e Fakultetit 
të Mjekësisë. Ështё profesor i rregullt në Insti-
tutin e Anatomisë në Fakultetin e Mjekësisë në 
Prishtinë. (Bajram Nuraj)

VeLA Rifat (1926-2007). Veprimtar i arsi-
mit. Lindi në Gajre të Tetovës, shkollën fi-
llore e kreu në Tetovë, normalen në Prishtinë. 

Studioi gjeografinë, pastaj edhe drejtësinë në 
Universitetin e Shkupit. Ishte mësues në disa 
fshatra të Tetovës, anëtar i Gjykatës Kush-
tetuese të Republikës së Maqedonisë (1962-
1966), zëvendës-sekretar i Fondit për Arsim 
të Maqedonisë (1970-1974), si dhe kreu fun- 
ksione të ndryshme në komunën e Tetovës, 
duke përfunduar detyrën e përgjegjësit për ar-
simit për rrethin e kësaj komune. Kontribuoi 
për ngritjen e arsimit shqip në Maqedoni. 
(Hatixhe Vojka-Ismajli)

VeLANIA. Toponim vendbanimi, i shënuar në 
veprat e autorëve antikë dhe i vendosur në afërsi 
të Ulpianës antike. Ptolemeu e përmend i pari 
me emrin Vellanis në veprën “Gjeografia” (shek. 
II). Si Beclano (Veclanum) është shënuar nga 
Anonimi i Ravenës në veprën “Kosmografia” 
(shek. VII). Në bazë të gërmimeve arkeologjike 
supozohet se vendbanimi gjendej midis lagjes 
Tauk Bahçe të Prishtinës dhe hyrjes në malin e 
Gërmisë. (Pleurat Kabashi)

VeLeTINI. Fortifikatë parahistorike, antike 
dhe mesjetare. Ngrihet mbi Janjevë dhe sipër 
fshatit Shashkoc, në juglindje të Prishtinës, 
rreth 5 km në juglindje të Ulpianës antike. U 
ndërtua mbi një kodër të lartë (969 m), e cila 
ka sedimente të padepërtueshme shkëmbo-
re në veri dhe verilindje, ndërsa anët e tjera, 
ndonëse mjaft të rrëpirëta, janë të kapërcyesh-
me. Me pozitë tejet të volitshme gjeostrategjike 
dominon gati në gjithë Rrafshin e Kosovës. Ka 
trajtë poligonale të parregullt, me tri tarraca 
dhe mure rrethuese, të cilat e përcjellin topo-
grafinë e relievit dhe e ndajnë fortifikatën në 
atë të epërme, të mesme dhe të poshtme. Për-
paroi falë rajonit të pasur me xehe, sidomos me 
argjend.
Kodra e Veletinit u banua për herë të parë në 
epokën e eneolitit (kultura Bubanj-Hum) dhe 
në të jeta vazhdoi gjatë gjithë epokës së hekurit, 
në antikë dhe në mesjetë. Shtresat kulturore të 
epokës së eneolitit dhe të epokës së hekurit 
janë dëmtuar mjaft, për shkak të ndërtimeve 
gjatë periudhës antike dhe mesjetës. Muret e 
ngritura në tarraca kanë gjerësi prej 2.40 m. 
Shtresat kulturore në rrëzat jugore dëshmojnë 
zgjerimin e vendbanimit në drejtim të rrafshit 
në shek. VI-V p.e.r. (faza paraurbane dardane) 
dhe hyrjen në përdorim të tullave elipsoide. 
Qeramika e stilit me figura të zeza dëshmon 
kontaktet me Atikën e Greqisë antike (VI p.e.r.) 

dhe, pos tjerash, bashkë me fibulën harkore prej 
bronzi me kokë në trajtë palmete të stilizuar 
dhe aplikacione diskoide (V-IV p.e.r.) flasin për 
kontaktet dhe nivelin e lartë jetësor në të. Qyteti 
vazhdoi jetën gjatë periudhës bizantine dhe më 
pas, gjithnjë falë pasurive me metale të çmuara. 
Në të janë gjetur monedha të periudhave të 
ndryshme, nga ato të Damastionit (shek. IV 
p.e.r.) e të Durrahut dhe deri te monedhat e 
perandorëve të Bizantit, Teodosit (shek. IV), 
të Vasilit II (X-XI) e më pas. Ekzistojnë edhe 
themele të shumta të kishave të periudhave 
të ndryshme. Përmendet në Kartën e mbretit 
serb Milutinit (1321) dhe në rregullat e veçanta 
të Sulltan Bajazitit II për punët organizative 
të minierave të argjendit të Janjevës (1488), 
ndërsa në Atlasin e V. M. Coronell-it figuron si 
gërmadhë (1689).
Mbështetur në madhësinë dhe pozitën e 
fortifikatës në afërsi të Ulpianës antike, mund 
të supozohet se Veletini është qyteti Justinopol. 
Tentime për ubifikimin e Justinopolit ka pasur 
kaherë dhe këto kanë qenë të ndërlidhura me 
ubifikimin e vetë Ulpianës, të ringritur pas 
tërmetit të vitit 518 nga perandori bizantin, 
Justiniani, i cili dhe ia dha emrin e ri Justiniana 
Secunda. Fakti se Prokopi i Cezaresë shkruan 
se Justiniani “themeloi një qytet tjetër fqinj 
që e quajti Justinopol, me emrin e ungjit të 
tij”, duke mos cekur se ishte në rrafsh apo në 
kodër, lindi edhe teza se Justinopoli u ndërtua 
ngjitur me Justiniana Secundën. Ka më shumë 
gjasa që fortifikata masive e Veletinit, bashkë 
me strukturat edhe nën të, të ketë qenë vetë 
qyteti i Justinopolit, i denjë për emrin e Justinit, 
xhaxhait të Justinianit, nga i cili e trashëgoi 
fronin. Me këtë shpërfaqet edhe rëndësia dhe 
roli i Justinopolit, të vendosur në arealin e 
minierave të çmuara dhe në pozitë mbrojtëse 
e mbikëqyrëse të vetë qytetit të Justinianit, 
të Justiniana Secunda, si dhe me mundësinë 
e strehimit të banorëve të saj. Gërmimet 
arkeologjike u zhvilluan nga Universiteti i 
Prishtinës (1988). (Edi Shukriu)

VeLeZHA. Fshat në komunën e Prizrenit, 8 
km nga qendra, në lartësinë mbidetare 380 m. 
Është vendbanim fushor i tipit të dendur me 
sipërfaqe 2.6 km². Si vendbanim me emrin 
Velje është i regjistruar në defterin e sanxhakut 
të Prizrenit të vitit 1530. Me të njëjtin emër 
figuron edhe në sallnamet e vilajetit të Kosovës 
të viteve 1893, 1896 dhe 1900. Një numër i 

konsiderueshëm i popullsisë së fshatit emigroi 
brenda dhe jashtë Kosovës. Megjithatë, për 
shkak të shtimit natyror popullsia vazhdoi të 
rritet brenda periudhës 1948-2011. Derisa në 
vitin 1948 kishte 197 banorë, në regjistrimin 
e fundit (2011) kishte 460 banorë. Popullsia 
merret me lavërtari, pemëtari, vreshtari dhe  
blegtori. Një pjesë e konsiderueshme e po- 
pullsisë së fshatit varet nga dërgesat e emi-
grantëve. Ka shkollën 9-vjeçare, shkollën e 
mesme, shtëpinë e shëndetit, disa dyqane 
tregtare, kishën e Shën Nikollës dhe klubin e 
futbollit “Drita”. (Hasim Kryeziu)

VeLIU Fazli (1945-). Veprimtar i çështjes 
kombëtare, kryeredaktor i gazetës “Zëri i 
Kosovës”, kryetar i LPRK-së (LPK). Lindi në 
fshatin Kollarë të Kërçovës. Kreu shkollimin e 

mesëm në Tetovë. Punoi 
si mësues në shkollën 
fillore të Kollares dhe në 
tetëvjeçaren e Zajazit. 
Aktivitetin politik e filloi 
më 1968, me ngritjen e 
flamurit kombëtar në 
postkomandën e policisë 
dhe në shkollën e Zajazit. 
Në vitin 1978 shkoi në 

Zvicër, ku bashkëveproi me aktivistë të tjerë 
në kuadër të Lëvizjes për Republikën Socialiste 
Shqiptare në Jugosllavi (LRSHJ), pastaj të 
Lëvizjes Popullore për Republikën e Kosovës 
(LPRK) dhe Lëvizjen Popullore të Kosovës 
(LPK). Pas vrasjes së Jusuf Grëvallës, së bashku 
me disa veprimtarë vazhdoi botimin e gazetës 
“Zëri i Kosovës”, duke u bërë edhe kryeredaktor 
i saj. Në pranverë të vitit 1987 u zgjodh kryetar 
i LPRK-së, pastaj i LPK-së, detyrë që e kreu 
deri në vitin 1998. Ishte bashkëthemelues i 
Fondit “Vendlindja thërret”, bashkëthemelues 
i Ushtrisë Çlirimtare të Kosovës dhe Ushtrisë 
Çlirimtare Kombëtare. Pas Marrëveshjes së 
Ohrit u zgjodh në udhëheqjen e Bashkimit 
Demokratik për Integrim dhe deputet i kësaj 
partie. Formoi Shoqatën e Veteranëve të Luftës 
të Ushtrisë Çlirimtare Kombëtare dhe u zgjodh 
kryetar i saj. Botoi shumë shkrime në shtypin 
ilegal, në “Zërin e Kosovës”, pastaj përmbledhje 
poezish, ditar lufte etj. (Fehari Ramadani)

VeLIU Shevqet (1913-1983). Mësimdhënës 
veteran, veprimtar i arsimit. Lindi në Prizren, 
shkollën fillore e kreu në Krumë, gjimnazin-

FAZLI VELIU

VELEZHA



1729

degën normale në Shko- 
dër. Në periudhën 1933- 
1941 ishte mësues në 
vise të ndryshme të Shqi- 
përisë. Në vitin 1941 
kthehet si mësues, për-
katësisht drejtor shkolle 
në Prizren, ku vazhdoi 
edhe pas Luftës së Dytë 
Botërore. Ishte gjithashtu 

edhe drejtor i Gjimnazit Shqiptar në Prizren, 
pastaj instruktor i shkollave shqipe në rrethin 
e Prishtinës dhe të Podujevës. Për shumë vjet 
ishte mësimdhënës në Normalen e Prishtinës, 
drejtor i shkollës fillore (eksperimentale) 
“Branisllav Nushiq” në Prishtinë, si dhe se-
kretar i Dhomës Arsimore-Kulturore të Ku-
vendit të Kosovës. Sh. Veliu ishte autor dhe 
bashkautor tekstesh shkollore, i librave të 
leximit, të aritmetikës etj. Është bashkautor i 
librit “Fjaluer terminologjik serbokroatisht-
shqip” (1961). Për punën e tij në arsim mori 
lëvdata dhe mirënjohje. (Afërdita Deva-Zuna)

VeLIU Veli (1958-). Shkrimtar, gazetar. Lindi 
në Muhoc të Bujanocit, kur kreu edhe shkollën 
fillore. Shkollën e mesme e kreu në Bujanoc, 
kurse studimet universitare në Prishtinë. Disa 
vjet punoi si arsimtar në vendlindje, kurse nga 
viti 1985 si gazetar në gazetën e përditshme 
“Rilindja”, ku redaktoi edhe faqen për fëmijë. 
Pas mbylljes së “Rilindjes” punoi në Bibliotekën 
rajonale “Hivzi Sulejmani” të Prishtinës, në të 
cilën, përveç tjerash, nxiti ndjenjën për lexim 
dhe shkrim letrar te lexuesit e vegjël. Më pas 
kaloi me punë si lektor në Kuvendin e Kosovës. 
U mor më tepër me letërsi për fëmijë, kryesisht 
me poezi, por botoi edhe libra me pjesë teatrale 
dhe me drama për të rritur. Veprat e botuara: 
“Zogj, merrmëni me vete” (1982), “Në strehën 
e yjeve” (1986), “Ditari i Zana Frangut” (1991), 
“Shtatë përralla” (1996) “Ana e Drinit të 
Bardhë” (1998), “Princi i këngës shqipe” (2000) 
etj. (Arif Demolli)

VeLIU-VUÇITËRNA Valdeta (1970-). Gra- 
fiste. Lindi në Gostivar. Kreu Shkollën e  
mesme, Fakultetin e Arteve, drejtimi i grafikës, 
në Prishtinë (1991). Nga viti 2002 është 
mësimdhënëse e grafikës në Fakultetin e 
Arteve në Prishtinë. Krijimtaria e saj bazohet 
në rrafshin klasik të shtypit të thellë dhe në 
grafikat autoriale të sajuara me tekstura të 

ndryshme, që shprehin qasje meditative urbane 
e tradicionale, të sublimuara në kolorit të 
moderuar. Organizoi disa ekspozita personale: 
më 2005 e 2008 në Galerinë e Ministrisë së 
Kulturës në Prishtinë, më 2005 në Pallatin 
e Rinisë “ASNOM” në Gostivar, më 2008 në 
“Galerinë Nacionale” në Shkup, pastaj më 2012 
në Galerinë e Arteve të Kosovës në Prishtinë. 
Mori pjesë në disa ekspozita të përbashkëta, si 
në “Arti bashkëkohor i Kosovës dhe i Austrisë” 
në Prishtinë, pastaj në Bienalen e Vizatimit në 
Melburn (Australi), në ekspozitën “Grafika 
e vogël” në Cadaques (Spanjë), në Bienalen 
e Grafikës së vogël “Inter-Art” në Aiud 
(Rumani), në Bienalen e Grafikës në Çeki, 
në ekspozitën “Çmimi Muslim Mulliqi” në 
Prishtinë, në Bienalen V e VI të grafikës Douro 
(Poloni) në Trienalen e Grafikës në Varshavë 
etj. Është fituese e disa çmimeve: “Salloni i 
Nëntorit”, “Dita e Prishtinës”, “Salloni Grand-
Prix” në Belgjikë etj. (Fatmir Krypa)

VeNdBANIMI ANTIK I ÇIFLLAKUT. Ve- 
ndbanim i periudhës romake te fshati Çifllak, 
në të djathtë të rrjedhjes së Drinit të Bardhë. 
Është gërmuar një pjesë e vendbanimit 
(insula), e përbërë nga banesa dhe një termë 
dhe janë konstatuar fazat e banimit të shek. 
I-II dhe III-IV. Faza e dytë e ndërtimit ka 
cilësi më të lartë dhe spikatet me përdorim 
të afreskut në dekorimin e enterierit, shtrojës 
hidroizoluese të dyshemesë dhe mureve të 
ngrehura me teknikë opus mixtum. Terma ka 
apsidë gjysmëharkore të rregullt, të ndërtuar 
me teknikë opus incertum dhe opus mixtum 
dhe dysheme në ambientin qendror të punuar 
me teknikë opus reticulatum (kapërcyell i 
shek. II-III). Sipas gjurmëve të djegies, jeta 
në vendbanim përfundoi në fillim të shek. 
V. Vendbanimi ishte nyjë e rëndësishme e 
komunikimit rrugor, mbase përgjatë trasesë 
Lissus-Naissus. Në afërsi janë gjetur objekte 
të periudhës neolitike (Sarosh, Ratkoc), si dhe 
fragmente arkitektonike, stela dhe altarë të 
shek. II-III. Jo larg ndodhen fortifikime të shek. 
III-IV dhe VI, si Guri i Kuq, Zatriqi (Rahovec), 
Dollci (Klinë) dhe Cërmjani (Gjakovë). ( Luan 
Perzhita)

VeNdBANIMI ANTIK I doBRoTINIT. 
Vendbanim i periudhës romake afër Ulpianës 
(Lipjan). Mbështetur në gjetjet e deritanishme, 
duket se është një vendbanim fshati, i tipit vicus. 

Në mesin e gjetjeve të shumta gjatë punimeve 
bujqësore në të veçohen ato të vitit 1961, kur u 
zbulua një thesar me rreth 6,000 monedha dhe 
disa llamba të çmuara prej bronzi. Objektet u 
zbuluan nën rrënojat e një objekti, që duket të 
kishte qenë një villa rustica. (Arben Hajdari) 

VeNdBANIMI ANTIK I NIKAdINIT. Ve- 
ndbanim rrafshinor i periudhës romake 
te Nikadini i Ferizajt. U njoh pas gjetjes së 
rastit të kapakut të një sarkofagu nga guri 
trahit-andezit (108 x 45(57) x 40-44 cm) dhe 
të blloqeve të gurëve, nga i njëjti gur (2005). 
Në vitin 2007 Instituti Arkeologjik i Kosovës 
zhvilloi gërmime sondazhi, me ç’rast u gjetën 
pjesë të një sarkofagu më të vogël me dekorime 
vegjetale dhe gjurmë të kishës së krishterimit 
të hershëm (shek. IV-VI), të plotësuar me 
disa spolje të plastikës dekorative sepulkrale 
të periudhës romake (shek. III-IV). Nga 
sarkofagu i parë ka mbetur vetëm kapaku i tipit 
çati në dy ujëra, që është trajtë më e shpeshtë në 
Dardani. Më mirë është ruajtur faqja e djathtë 
anësore, e zbukuruar me motive bimore. Në 
frontonin trekëndësh është skalitur një rozetë 
në mes, me nga një gjethe akanthi në të dyja 
anët, kurse akroterët e mëdhenj në trajtë kallote 
janë dekoruar me motive gjysmëpalmetash, të 
cilat gjenden dhe në anën tjetër të akroterit të 
djathtë. Është karakteristike se në akroterin 
e majtë të anës së parme është ruajtur koka e 
mashkullit me kapelë frigjiase dhe me kornizë 
nën të, që duket se janë gjurmët e një shkronje, 
ndërsa e njëjta kokë duhej të ishte dhe në 
akroterin tjetër të anës së parme të kapakut. 
Paraqitja e tillë del e veçantë në Mezinë e 
Epërme. 
Identiteti i saktë i kokës së paraqitur është 
vështirë të përcaktohet, ndonëse portreti i ska-
litur në profil ka ikonografi të qartë. Kapela fri- 
gjiase tregon se është fjala për një figurë orien-
tale, por nuk është e qartë se a është paraqitur 
një person nga mitologjia apo i ndjeri. Identifi-
kimi me perëndinë frigjiase, Atisin, nuk është i 
sigurt, aq më tepër kur kihet parasysh fiziono-
mia serioze dhe e zymtë e portretit, andaj supo-
zohet se është fjala për vetë të ndjerin. Duket se 
sarkofagu është punuar në një punëtori lokale, 
sipas modeleve të Azisë së Vogël, ku janë skali-
tur edhe portretet e të ndjerëve. Para së gjithash, 
mund të jetë punuar në punëtorinë e Scupit 
gjatë shek. III nga dora e një mjeshtri shëtitës, i 
cili duhet të ishte po ashtu nga Lindja. Nga kjo 

trevë ishte edhe i ndjeri, si ushtarak apo civil i 
ardhur, i cili mund të ketë qenë edhe adhurues 
i kultit metroak (Nënës së Madhe). Gjetja e dy 
sarkofagëve dhe e blloqeve të gurëve me mate-
rial të njëjtë si sarkofagët, tregon se është fjala 
për lokalitet të rëndësishëm të antikës. (Exhlale 
Dobruna-Salihu)

VeNdBANIMI ANTIK I ZLLAKUQANIT. 
Vendbanim i periudhës romake. Gjendet 
në Zllakuçan të Klinës, në arealin e kishës 
katolike. Si lokalitet arkeologjik u identifikua 
nga E. Shukriu në vitin 1994, por u dëmtua 
në masë me ndërtimin e pishinës dhe të 
restorantit në Kosovën e pasluftës. Në të është 
konstatuar ekzistimi i një tempulli të madh të 
shek. I-II të termave tejet luksoze dhe gjurmë 
të ndërtimeve të tjera. Po ashtu janë gjetur disa 
monumente votive, në mesin e tyre kishte që 
i kushtoheshin hyjneshës egjiptiane Izida. Në 
areal ka dhe gjurmë të vazhdimësisë së jetës 
dhe gjatë mesjetës, ndërsa rëndësinë e këtij 
lokaliteti edhe si hapësirë kulti e dëshmon 
prezenca në vazhdimësi e kishës katolike. 
(Pleurat Kabashi).

VeNdBANIMI PARAHISToRIK I BAR-
dHoSHIT. Vendbanim rrafshinor i epokës 
së neolitit të vonë (4000-3500 p.e.r.). Gjendet 
në Bardhosh, rreth 4 km në veri të Prishtinës, 
në krahun e majtë të magjistrales Prishtinë-
Podujevë. U identifikua rastësisht në vitin 
2002, gjatë hapjes së themeleve për ndërtimin 
e një shtëpie. Vendbanimi zë një sipërfaqe prej 
rreth 1ha. Muzeu i Kosovës zhvilloi gërmime 
arkeologjike me karakter shpëtimi po atë vit 
dhe zbuloi disa ambiente banimi me vatër dhe 
vegla pune e enë qeramike. Vlerë të veçantë 
paraqet gjetja e numrit të madh të terakotave 
antropomorfe me madhësi të ndryshme, disa 
për nga forma të ngjashme me “Hyjneshën 
në Fron”. U zbulua dhe një kentaur prej balte 
të pjekur, si dhe modele furrash në miniaturë. 
(Kemajl Luci)

VeNdBANIMI PARAHISToRIK I BARI-
LeVËS. Vendbanim fushor shumështresor 
i kulturës së Starçevës (neoliti i hershëm dhe 
i mesëm) dhe i kulturës së Vinçës (neoliti i 
vonë dhe eneoliti i hershëm). Ndodhet në 
vendin e quajtur “Arat e Kovaçëve”, në anën 
e majtë të luginës së lumit Llap. Përfshin 
sipërfaqen prej 5-6 ha. Në të janë zbuluar 
figura antropomorfe, gjurmë banesash, enë 

të qeramikës të përdorimit të përditshëm dhe 
vegla pune nga ashti e stralli. Nga ky lokalitet 
u bë e njohur “Figurina e Barilevës”, botuar 
nga kustosja e Muzeut të Kosovës, N. Gjuriq. 
(Haxhi Mehmetaj) 

VeNdBANIMI PARAHISToRIK I GLLA-
dNICËS. Vendbanim fushor i neolitit të 
hershëm dhe të mesëm (kultura e Starçevës). 
Zë sipërfaqe afro 5 ha. Ngrihej në të dy anët 
e përroit Graçankë në Graçanicë. Shtresat 
kulturore (3 m) janë përfaqësuar në katër 
horizonte banimi, në të cilat janë konstatuar 
gjurmë të shtëpive të ngritura mbi themele 
të veçanta gurësh. Muret janë suvatuar me 
baltë të përzier me byk dhe janë hijeshuar me 
motive gjeometrike dhe motive figurash. Janë 
zbuluar altarë kulti me recipient katror, figura 
antropomorfe, figura zoomorfe nga argjila dhe 
qeramika neolitike. Veçohet figura unikate e 
hyjneshës nga argjila e neolitit të hershëm, që 
është figura më e hershme e zbuluar në Kosovë. 
Ka formë cilindrike, flokë të krehura dhe gjinj 
të bëshëm. Është e tejshpuar vertikalisht dhe 
është fiksuar për vatër të zjarrit. Në lokalitet 
janë konstatuar edhe shtresa banimi të epokës 
së bronzit dhe hekurit. U gërmua nga Muzeu i 
Kosovës (1973). (Haxhi Mehmetaj)

VeNdBANIMI PARAHISToRIK I ReSH-
TANIT. Vendbanim i epokës së neolitit. 
Ndodhet në krahun e djathtë të lumit Topluha 
të Reshtanit të Suharekës. Gërmimet e para 

u zhvilluan në vitin 1963, që pasuan nga 
gërmimet sistematike në sipërfaqe prej 288 
m2 në vitet 1966-1967. Në vitin 2010 u bë 
prospeksioni gjeomagnetik nga ekipi gjerman 
dhe një gërmim sondazhi (3 x 3 m). Gërmimet 

me karakter shpëtimi nisën në vitin 2011, të 
kushtëzuara nga zgjerimi i rrugës Suharekë-
Rahovec. Shtresa kulturore ka thellësi deri në 
2.70 m dhe në të janë fiksuar 3 horizonte banimi: 
Reshtni I, II dhe III. Reshtani I i takon neolitit 
të vonë (Vinça-Tordosh I, II), ndërsa Reshtani 
II, me horizontet 2 dhe 3, është formuar nga 
bashkëjetesa e përbërëses së fuqishme danilike 
të vonë (Danilo III-IV) dhe fazës së hershme 
Hvar I-Lisiçiq të neolitit të vonë dalmatin dhe 
të asaj të Vinçës së vonë (Vinça-Plloçnik), që 
paraqitet më e dobët. Në Reshtani I ka banesa 
gjysmë të nëndheshme, me planimetri ovale (3 
x 3 m), dysheme argjilore, shpesh të djegura 
e të shtruara mbi një platformë gurësh të 
vegjël zallorë, rrallë të plotësuar me fragmente 
enësh. Me këtë horizont është e lidhur dukuria 
kultike e sakrifikimit të buajve dhe vendosjes 
së bukranioneve nën tabanin e dyshemeve të 
banesave, në funksion të mbrojtjes së shtëpisë 
dhe banorëve nga fatkeqësitë e ndryshme. 
Është e para herë që bukranioni gjendet 
“in situ” në Kosovë. Në Ballkanin Juglindor 
janë ndeshur vetëm dy raste, ku bukranioni 
është modeluar prej argjile (Dikili Tash të 
Maqedonisë Lindore dhe në Promachion-
Topolnica afër Dikili-Tashit). I njëjti koncept 
njihet edhe në vendbanimin neolitik të 
Çatalhyjykut të Anadollisë, ku kokat e buallit 
prej gjipsi të bardhë janë vendosur në dysheme 
dhe në muret e kthinave të konsideruara si 
tempuj. Qeramika e kësaj faze karakterizohet 
me kupa gjysmësferike e bikonike, tava konike, 
tasa etj., me zbukurime me barbotin me breza 
vertikalë me reliev të lehtë (karakteristikë për 
fazën e hershme të Vinçës), zbukurime plastike 
me thimtha e pulla sferike, kanelyra etj. 
Reshtani II përfaqëson një simbiozë kulturore 
midis kulturës së Danilos dhe asaj të Vinçës, 
me mbizotërim të përbërësve të grupit danilik. 
Qeramika e kësaj faze karakterizohet me 
incizime të trekëndëshave të mbushur në 
formë rrjete të tipit adriatikas, trekëndësha të 
mbushur me shpime, hullitë spiralike të tipit 
Hvar I etj. Inkrustimi i bardhë i motiveve të 
incizuara gjeometrike, me bazë trekëndëshat, 
rrjetën etj. është gati një rregull, ndërsa 
inkrustimi i kuq ndeshet rrallë, dukuri që është 
konstatuar edhe në Danilo III-IV (Dalmaci), 
Blaz III (Mat), Tërnska tumba (Pelagoni) 
etj. Reshtani përfshihet në zonën kulturore 
kalimtare nga Adriatiku në Ballkanin Qendror, 
që përfshin luginën e Drinit të Zi (pellgjet 

e Dibrës e të Kukësit), pellgun e Ohrit e të 
Strugës, Pelagoninë Perëndimore dhe Rrafshin 
e Dukagjinit, elementet e paktë të së cilës arrijnë 
në lindje deri në Fushë-Kosovë (Tjerrtore). Në 
këtë fazë kulti është përfaqësuar nga shumë 
ritone dhe variantet e dekorimet e shumta të 
tyre, si objekte kulti të pjellorisë së gjësë së 
gjallë. Këto kanë qenë të përhapura në gjithë 
arealin adriatik-mesdhetar (Danilo, Hvar-
Lisiçiq, Obre I-II, Kakanj, Butmir, Vlashnjë IIb, 
Kolsh II, Topojan II, Cakran-Dunavec, Elatea, 
Greqi etj.). Duke pasur parasysh se Reshtani II 
i paraprin Hisarit I dhe Vlashnjës IIb, mbarimi 
i fazës Reshtan II përputhet me fillimin e fazës 
Hisar I, që do të thotë se banorët e Reshtanit 
u zhvendosën në vendbanimin e Hisarit, 
që siguronte mbrojtje të mirë natyrore ndaj 
sulmeve të turmave transhumane të kulturës 
indoeuropiane Bubanj-Hum I në drejtim të 
brendësisë së Rrafshit të Dukagjinit, në kërkim 
të tokave dhe kullotave të lira. Pas përfundimit 
të jetës në këtë vendbanim, banorët u vendosen 
në tarraca lumore me mbrojtje natyrore, më të 
përshtatshme në kushtet kur ardhja e turmave 
transhumante në kërkim të tokave bujqësore 
dhe kullotave të pashfrytëzuara kishte filluar të 
rrezikonte jetën e banorëve. Me këto depërtime 
përfundon jeta në Reshtan, për të vazhduar në 
Hisar I, ku bartësit e kulturës Bubanj-Hum Ib 
depërtuan në fillim të epokës eneolitike. (Shafi 
Gashi) 

VeNdBANIMI PARAHISToRIK I RUNI-
KUT. Vendbanim rrafshinor i epokës së 
neolitit. Ndodhet në Runik të Skënderajt dhe 
u gërmua nga Muzeu i Kosovës (1966-1984). 
Në të janë konstatuar 4 faza suksesive neolitike. 
Runiku I është horizonti më i hershëm i epokës 
së neolitit në Kosovë, si lokaliteti i Glladnicës 
te Graçanica dhe Gjonaj-Tupec te Prizreni, e 
cila i takon fazës së protostarçevës të Ballkanit 
Qendror. Karakterizohet nga qeramika 
monokrome e kuqe me lustër, barbotine dhe 
imresso. Runiku II, pjesë e kulturës së Starçevës, 
karakterizohet me shfaqjen e qeramikës fine 
monokrome me ngjyrë të kuqe dhe të dekoruar 
për herë të parë me ngjyrë të bardhë me motive 
lineare-gjeometrike, si dhe në Vlashnjë e 
Gjonaj të Prizrenit. Karakteristike për objektet 
e kultit janë sidomos figurinat antropomorfe 
dhe altarët prej argjile të pjekur. Runiku III, si 
pjesë e kulturës së Starçevës, karakterizohet me 
zhdukjen e qeramikës me ngjyrë të bardhë dhe 

shfaqjen në masë të qeramikës monokrome 
fine, të dekoruar me motive lineare dhe 
kurbolineare me ngjyrë kafe. Runiku IV i takon 
dhe neolitit të vonë të kulturës së Vinçës, në të 
cilën nuk mungojnë terakotat e tipit “Hynjesha 
në fron”. Runiku është vendbanimi më i veçantë 
i neolitit në Kosovë për nga shtrirja dhe për nga 
pasuria kulturore dhe përfaqëson vendbanimin 
më të mirë për studimin e grupeve kulturore 
neolitike. (Shafi Gashi)

VeNdBANIMI PARAHISToRIK I VALLA-
ÇIT. Vendbanim i epokës së neolitit të vonë. 
Vendbanimi zë hapësirë të vogël të një grope 
të shkëmbit të Vallaçit, në afërsi të Mitrovicës. 
Nga të tri anë mbrohet prej pengesave natyrore, 
nga shkëmbinj natyrorë e humnera dhe lumi i 
Ibrit. E vetmja qasje në jug ishte e fortifikuar 
me gardh druri (palisade) dhe mur të thatë të 
ngritur nga copa shkëmbinjsh. Këto elemente 
i japin vendbanimit karakter të një kështjelle, 
e veçojnë nga vendbanimet e tjera vinçiane 
të Anamoravës dhe të pellgut të Danubit të 
Poshtëm dhe dëshmojnë mbi rrethana të reja të 
jetës, të fillimit të përdorimit të metalit, por më 
shumë të depërtimit të valëve indoeuropiane. 
Për këtë, lokaliteti veçohet me pozitën specifike 
dhe jo të zakonshme në kuadër të kulturës 
vinçiane, me plastikën jashtëzakonisht të pasur 
dhe me ngjyra lokale të materialit në qeramikë. 
Një pjesë e qeramikës vinçiane tregon 
tendencën e formimit të një stili të ri dekorativ, 
i cili mund të lidhet me ngjarjet kulturore në 
pellgun e Moravës, në Bullgarinë Jugore dhe 
Maqedoni, në kohën e kalimit për në periudhën 
e metalit. Kështu, materiali jovinçian në Vallaç 
paraqet analogji me vendbanimet e grupit 
Bubanj-Hum eneolitik (Bubanj Hum Ib ose 
më herët) dhe të Bullgarisë (Veselinovo-Sveti 
Kirilovo). Në aspektin kronologjik, Vallaçi 
përkon me Vinçën e vonë dhe fazën më të 
hershme të Bubanj-Humit. (Shafi Gashi)

VeNdBANIMI PARAHISToRIK I ZHIT-
KoCIT. Vendbanim parahistorik i epokës së 
neolitit. Gjendet në tarracën lumore të krahut 
të djathtë të lumit Ibër te fshati Zhitkoc, rreth 3 
km në veri të Zveçanit. U zbulua gjatë hapjes së 
trasesë hekurudhore për në Mitrovicë (1955) 
dhe Zhitkoci e Karagaçi janë i njëjti vendbanim, 
që u nda nga transheja e hekurudhës. Jo larg 
në jug gjendet dhe vendbanimi neolitik i 
Vallaçit. Gërmimet arkeologjike u zhvilluan 

në vitin 1958 dhe u konstatua ekzistimi i 
dy fazave të banimit: Zhitkoc I (neoliti i 
hershëm: Starçevë IIb), Zhitkoc II (neoliti 
i vonë: Vinça-Tordosh) dhe Zhitkoc III 
(bronzi i hershëm). Zhitkoci I kishte kasolle 
në trajtë elipsoide, gjysmë të groposura dhe 
të mbrojtura me hendeqe. Përfaqësohet nga 
qeramika monokrome e pikturuar dhe e latuar 
me forma të rrumbullakuara, por ka dhe enë 
konike me këmbë të lartë trung-konike golle 
përbrenda. Qeramika barbotine me ngjyrë të 
kuqe tulle shoqërohet dhe me shirita plastikë 
të impresuar mbi supe, që kufizonte pjesën e 
poshtme të enës me të sipërmen e rrafshët. 
Është i pranishëm edhe barbotini me sprucim 
të lehtë, të organizuar me viaska të cekta. Fazës 
Zhitkoc II i takojnë shtëpitë e punuara nga 
thupra të gërshetuara dhe të lyera me baltë, të 
ngritura mbi kulturën paraprake. Qeramika 
përcjell trajtat dhe dekorimin e fazës së 
hershme Vinça-Tordosh të kulturës së Vinçës, 
si dhe në Fafos Ia, Karagaç dhe në breg të lumit 
Lushtë në periferi të Mitrovicës etj. Zhitkoc 
III ka shtresa me elemente të qeramikës 
postneolitike, që gjenden të përziera edhe me 
shtresën neolitike. Në të ka elemente të reja 
kulturore: filxhana me një vegjë që ngrihet mbi 
buzë, të ngjashëm me ato të Maliqit IIIa dhe që 
lidhen me bronzin e hershëm maqedon (faza 
III) sipas kronologjisë egjeane. Ka mundësi që 
të jenë materiale varresh me ndërhyrje në këtë 
shtresë. (Shafi Gashi)

VeNdBURIMeT e BeNToNITeVe. Në 
Basenin terciar të Kamenicës, të Vitisë dhe 
të Gjilanit janë të njohura shumë shfaqje të 
bentoniteve. Por me interes të veçantë janë 
Karaçeva, Gushterica dhe Sadovina e Jerlive. 
Vendburimi i bentonit të Karaçevës ndodhet 
afër atij të kaolinit, që ka këto përmasa: gjatësia 
e shtresës 400 m, trashësia mesatare 0.80 m, 
rezervat B + C1=1.5 x 106. Janë ndër më cilësoret 
në botë, me përmbajtjen mesatare 60.3% të 
SiO2. Bentonitet kanë përdorim të gjerë në 
industrinë e letrës, të gomës, të parfumerisë, 
në shpime të thella të naftës etj. Në fshatin 
Gushtericë të Vitisë është zbuluar vendburimi i 
bentonitit me dy shtresa, që kalojnë trashësinë 
prej 100 m, që është ndër vendburimet më të 
mëdha në botë. Shtresa e parë me ngjyrë të 
verdhë në të gjelbër ndodhet në thellësi 0.3-
25 m dhe ka trashësi mesatare 12.3 m, ndërsa 
nën shtresën e parë ndodhet e dyta me trashësi 

mestare 22.6 m, që ka ngjyrë gri-të kaltër. 
Trashësia mesatare e të dy shtresave deri në 
thellësi 50 m është 35 m. Bentoniti i Gushtericës 
është studiuar hollësisht, është plastik dhe nuk 
përmban rërë. Tavani që mbulon vendburimin 
ka trashësi 11 m, i ndërtuar nga argjila e kuqe. 
Rezerva të kategorisë C1 gjenden në thellësi deri 
50 m janë 23.6x106 t, kurse ato C2 në thellësi 
deri në 100 m janë 50x106t. Vendburimi ka 
kushte gjeologjike për nxjerrje nga sipërfaqja. 
Vendburimi Sadovina e Jerlive ndodhet 6 
km në perëndim të Vitisë. Me studime është 
vërtetuar se bentoniti i këtij vendburimi ka 
cilësi më të dobët ose të ngjashëm me atë të 
Gushtericës. Gjithashtu ka kushte të mira për 
nxjerrjet nga sipërfaqja. Trashësia e shtresës 
së bentonitit është 8 m dhe po aq është edhe 
shtresa e tavanit. Rezervat e përgjithshme 
gjeologjike janë A+B+C1=6.15x106 t. (Minir 
Dushi)

VeNdeNISI. Vendbanim (oppidum) i peri-
udhës romake dhe stacion rrugor i periudhës 
antike. Sipas Tabula Peutingeriana, ndodhej 60 
milje larg nga Naisi në drejtim të Lisit (rreth 
89 km). Vendbanimi shtrihet në prapatokën 
e bregut të djathtë të lumit Llap, rreth 5 km 
në juglindje të Podujevës dhe zë një sipërfaqe 
prej 15-20 ha. Incizimet gjeofizike të kryera 
së fundmi dëshmuan prezencën e një 
vendbanimi të fortifikuar dhe konstatuan se 
traseja e rrugës Lissus-Naisus kalonte përmes 
vendbanimit. Pas gërmimeve të viteve ‘80 
të shek. XX është zbuluar material i pasur 
arkeologjik, një kompleks i ndërtesave (villae) 
me karakter banimi, ku spikatet mozaiku i 
dyshemesë së dekoruar me motive gjeometrike 
dhe shfaqja figurative e Orfeut të rrethuar me 
zogj, leopardë, luanë, gjarpërinj, pemë dhe me 
mbishkrimin “Orfeus” sipër kokës. (Emine 
Kalaja-Hajdari) 

VeNeRA e VeNdeNISIT. Statuetë e hyj-
neshës Venera e periudhës romake. Është 
punuar në bronz dhe u gjet rastësisht në 
Gllamnik (Vendenisi antik), afër ndërtesës 
luksoze me mozaikun e Orfeut, inventar i së 
cilës mund të ketë qenë. Është ruajtur mirë 
(7.6 cm), por i mungon shputa e këmbës së 
djathtë me një pjesë deri te nyelli dhe shputa 
e këmbës së majtë. Hyjnesha është paraqitur 
lakuriq në çastin e rregullimit të flokëve 
dhe, si e tillë, paraqet njërën nga variantet e 

shumta të Venerës lakuriqe, të punuara sipas 
Praksitelit dhe shkollës së tij. Trupi i saj, i 
kthyer lehtë nga e majta, qëndron mbi këmbën 
e majtë. Duart i ka të lakuara në bërryl dhe të 
ngritura. Me të majtën mban një tufë flokësh të 
përdredhur, kurse me të djathtën një pasqyrë 
predimensionale. Kokën e ka të kthyer në 
gjysmëprofil në drejtim të pasqyrës. Flokët, të 
krehur në valëzime të shpeshta rreth fytyrës, 
mblidhen në nyjë prapa në zverk, prej nga dy 
blej krelash bien mbi supe. Mbi flokë mban 
diademën e theksuar dukshëm, në trajtën e 
kurorës. Përkundër flokëve të modeluar mjaft 
mirë, detajet në fytyrë, edhe pse të theksuara, 
janë trajtuar thjeshtë me gravurim. Trupi është 
punuar mirë, me proporcione të harmonishme 
dhe me detaje anatomike të trajtuara natyrshëm 
në të dy anët. Statueta e Venerës në çastin e 
tualetit është ekzemplari i vetëm i zbuluar 
në Dardani. Është mjaft cilësore, e bërë sipas 
ndonjë modeli të mirë helenistik, në ndonjërën 
prej qendrave të njohura të punimit. Bazuar në 
figurinat e një pune të mirë provinciale dhe të 
importuara nga qendrat e tjera të perandorisë 
gjatë shek. II ose gjysmës së parë të shek. III, 
mendohet se edhe statueta i takon të njëjtës 
kohë. (Exhlale Dobruna-Salihu)

VeNeRA Me dY eRoSË. Grup statujash 
të perëndeshës së bukurisë dhe dashurisë. 
Kompozicioni me dy Erosë, me gjasë i gjetur 
në Ulpianë, paraqet realizim skulpturor mjaft 
interesant. Është punuar në mermer të bardhë 
me përmasa mjaft të vogla, nga i cili sot ka 
mbetur vetëm gjysma e poshtme (14 x 14 x 2 
cm). Grupin e përbëjnë tri figura të vendosura 
mbi një bazament katërkëndësh: perëndesha 
Venera në mes dhe dy Erosë në të dy anët e 
saj. Venera, nga e cila ka mbetur torzoja, është 
paraqitur nudo dhe me duar që mbulon pjesët 
intime. Kjo paraqitje i përgjigjet ikonografikisht 
tipit më të popullarizuar dhe të kopjuar shpesh 
të saj nudo, të quajtur “Pudica” (e turpshme). 
Tipi ka dalë nga skulptura e Praksitelit, 
skulptor grek i shek. IV p.e.r. Erosët janë 
paraqitur në pozicione të ndryshme dhe atij në 
të majtë i mungon koka. Erosi në anën e majtë 
i takon të ashtuquajturit “Erosi i pikëlluar” ose 
“Erosi i gjumit të përjetshëm”, që ka funksion 
funerar. Erosi në anën e djathtë është dhënë në 
pozicionin e ngasjes së delfinit. Ky pozicion i 
tij, i cili në Dardani paraqet rastin e vetëm, në 
tërë Perandorinë Romake njihet nga një numër 

i caktuar shtatoresh të Afroditës apo Venerës 
(Venus Marine). Paraqitja ikonografike e grupit 
të statujave në tërësi ka ngjashmëri, me dallime 
të vogla, vetëm me ekzemplarin e punuar në 
mermer të Muzeut Kombëtar të Beogradit. 
Duket se bëhet fjalë për të njëjtin model të 
realizuar në variante, por vendi ku u punuan 
është vështirë të përcaktohet. Megjithëkëtë, 
është e sigurt se ky grup statujash deri më 
sot paraqet një ekzemplar unik në Dardani. 
(Exhlale Dobruna-Salihu)

VeNHARI Mustafa (1922-). Mësimdhënës 
veprimtar. Lindi në Vushtrri, ku kreu edhe 
shkollën fillore serbe. Kreu kursin pedagogjik 
(1943), si dhe Shkollën e Lartë Pedagogjike 
në Nish. Punën si mësues e filloi në vitin 
1943, në shkollën fillore të Gojbulës, pastaj në 
Istok, Zallq, Vushtrri etj. U angazhua kundër 
regjistrimit të popullsisë shqiptare si turq, u 
inkuadrua në organizatën atdhetare “Lëvizja 
Nacional-Çlirimtare e Kosovës”, për çka u 
burgos dy herë, u pushua nga puna dhe u 
dërgua të punojë si mësues në Tërnoc të Madh 
të Bujanocit, në Muhoc dhe në Preshevë, pastaj 
edhe në Likovë të Maqedonisë. Më vonë u 
kthye në vendlindje dhe punoi në gjimnazin e 
Mitrovicës, prej nga sërish u pushua nga puna 
arsimore dhe u punësua në administratën e 
kombinatit “Trepça”. (Fahri Buçinca)

VeRBICA Artan (1979-). Gazetar i sportit. 
Lindi në Prishtinë. Që nga viti 1995 filloi të 
shkruajë në forumin e portalit botëror “Wast 
Side Boxing”. Më pas shkrimet i botohen edhe në 
dy portalet botërore, “Fight-News” dhe “Boxing- 
Banter”. Në vitin 2007, së bashku me Luan 
Dreshajn, themeluan faqen e parë shqiptare 
të boksit “AlbanianBoxing.com” dhe pas dy 
vjetësh hapi faqen e tij të re “KosovaBoxing.
org”, e cila në vitin 2013 u zgjerua edhe më 
shumë me revistën periodike “Kosova Boxing 
Magazine”. Njihet edhe si menaxher, që duke 
ndërmjetësuar në afro 30 meçe, u bë i njohur jo 
vetëm në Kosovë, por edhe në Mal të Zi, Francë, 
Zvicër, Poloni, Sllovaki, Gjermani, Azerbajxhan, 
Hungari, Suedi etj. Në vitin 2014, në kongresin 
botëror të mbajtur në Salvador (versioni WBA) 
u nderua me mirënjohje si ndërmjetës i shquar 
në organizimin dhe zhvillimin e boksit botëror. 
(Baki Berisha)

VeRLI Marenglen (1951-). Historian, pro-
fesor. Lindi në Tiranë. Studimet e larta i kreu 

në Fakultetin e Histo-
risë dhe Filologjisë në 
Universitetin e Tiranës 
(1973). Prej vitit 1979 
është punonjës shkencor 
në Institutin e Historisë 
të Akademisë së Shken-
cave të Shqipërisë, ndër- 
sa nga viti 1981 pu-
non edhe si pedagog i 

jashtëm në Universitetin e Tiranës. Në Institu-
tin e Historisë ka mbajtur detyrat e përgjegjësit 
të departamentit të historisë së Kosovës dhe të 
drejtorit të Institutit të Historisë (2005-2008). 
Nga viti 2005 ishte kryeredaktor dhe nga viti 
2008 zëvendëskryeredaktor i revistës “Studime 
historike”, ndërsa gjatë viteve ’90 ishte anëtar i 
redaksisë së revistës historiko-politike “Koso-
va”. Në vitin 2009 u zgjodh akademik i asociuar 
i Akademisë së Shkencave të Shqipërisë, ndërsa 
nga viti 2016 anëtar i rregullt i kësaj akademia. 
Është autor i shumë botimeve monografike 
për historinë e shqiptare në përgjithësi, përf-
shirë dhe historinë e Kosovës: “Reforma agrare 
kolonizuese në Kosovë 1918-1941” (1992), 
“Shfrytëzimi ekonomik i Kosovës në vitet ’70-
‘90” (1994), “Ekonomia e Kosovës në vargonjtë 
e politikës jugosllave 1945-1990” (2000), “Nga 
Kosova për Kosovën (profile biografike)” (vëll. 
I, 2006), “Kosova, sfida shqiptare në historinë 
e një shekulli” (2007), “Shqipëria dhe Kosova - 
historia e një aspirate” (2007) etj. Ka përgatitur 
dhe disa vëllime me dokumente të zgjedhura 
e kujtime si: “Lidhja Shqiptare e Prizrenit në 
dokumentet austro-hungareze (1878)” (2008), 
“Shqipëria në dokumentet austro-hungareze 
1912” (2012), “Shqipëria e viteve 1912-1964 në 
kujtimet e Spiro Kosovës” (2008), “Plava e Gu-
cia në Lëvizjen Kombëtare Shqiptare” (1995) 
etj. (Teki Kurti)

VeSeLAJ Nuhi (1933-). Gjuhëtar. Lindi në 
fshatin Reçan të Suharekës. Shkollën fillore 
e kreu në vendlindje, normalen në Gjakovë. 
Studimet për gjuhë dhe letërsi shqipe i mba-
roi në Fakultetin Filozofik të Universitetit të 
Prishtinës, ku kreu studimet pasuniversitare 
dhe mbrojti tezën e disertacionit (1992). Pu-
noi si mësimdhënës në Mushtisht, Suharekë, 
Grejçec, më pas në Ferizaj, Tankosiq dhe 
Prishtinë. Është burgosur për motive politike 
nga regjimi jugosllav (1952). Po për motive 
politike më 1973 iu ndalua puna në arsim dhe 

MARENGLEN 
VERLI

në organizata shoqërore. 
Punoi si përkthyes, por 
edhe që andej e larguan 
dhe u pensionua para 
kohe. Botoi kryesisht 
vjersha dhe tregime 
për fëmijë: “Miklime” 
(1967), “ Rrezet e ylber-
ta” (1971), “ Me buzë në 
gaz”, (1997), “ Trimoshi” 

(1997), “Cace e hope djaloshare”(1997), 
“Shfrime nëpër mjegullnajë”(1997), “Mësime 
nëpër pësime” (1998), “Bulëza të përshen-
juara “ (2000) etj. Nga fusha e gjuhësisë botoi: 
“Çështje të shqipes standarde në fushë të lek-
sikut dhe të fjalëformimit” (1997), “Paskajorja, 
çështje e shqipes standarde” (2000), “ Foljet me 
-o- në gjuhën shqipe” (2002, “Paskajorja dhe 
standardizimi i gjuhës shqipe” (2006). Botoi 
edhe disa monografi. (Bahri Koskoviku) 

VeSeLI Abdylaziz (1942-2008). Pedagog, më- 
simdhënës universiteti, veprimtar i arsimit.  
Lindi në Gjilan, ku kreu edhe shkollën fillore,  
semimaturën dhe gjimnazin. Studioi peda-

gogjinë në Fakultetin 
Filozofik të Shkupit, 
magjistroi në Fakultetin 
Pedagogjik të Univer-
sitetit të Rijekës (1978) 
dhe doktoroi më 1998 
në Fakultetin Filozo-
fik të Universitetit të 
Prishtinës. Filloi të pu-
nojë mësues në Gjilan, 

pastaj mësimdhënës i lëndëve pedagogjike në 
Normalen e Gjilanit, ku ishte edhe drejtor i 
saj. Punoi edhe në gjimnazin e Bujanocit, ishte 
drejtor i Entit Pedagogjik, përkatësisht sekretar 
i Sekretariatit për arsim, shkencë e kulturë në 
Gjilan. Në vitin 1968 u zgjodh mësimdhënës i 
lëndëve pedagogjike në Shkollën e Lartë Peda-
gogjike (SHLP) të Prishtinës, pastaj në SHLP të 
Gjilanit. Në periudhën 1997-2002 ishte mësim-
dhënës në Universitetin e Tetovës. Është autor 
artikujsh profesionalë-shkencorë, si dhe i disa 
veprave pedagogjike: “Metodika e njohjes së 
ambientit” (1987), “Pedagogjia parashkollore” 
(1999), “Shkolla dhe arsimi shqip në Maqedoni 
gjatë periudhës 1941-1944” (2000), “Shkolla 
dhe arsimi shqip në prefekturën e Prishtinës 
gjatë periudhës 1941-1944” (2003), “Shkolla 
dhe arsimi shqip në prefekturën e Prizrenit 

gjatë periudhës 1941-1944” (2003), “Shkolla 
dhe arsimi shqip në prefekturën e Pejës gjatë 
periudhës 1941-1944” (2003) etj. (Januz Der-
vodeli)

VeSeLI Ahmet (1944). Fizikan, profesor uni- 
versiteti. Lindi në Gjilan, shkollën fillore 
dhe Shkollën Normale i kreu në vendlindje, 
studimet e larta për fizikë në Fakultetin 
Filozofik të Universitetit të Prishtinës (1969). 
Disa vjet punoi mësimdhënës i gjimnazit në 
Gjilan dhe Prishtinë. Studimet pasuniversitare 
i kreu në Fakultetin e Shkencave Matematike-
Natyrore (FSHMN) të Universitetit të Zagrebit 
(1977). Tezën e disertacionit e mbrojti në 
FSHMN të Universitetit të Prishtinës (1980). 
Është autor i teksteve universitare “Fizika për 
studentë të biologjisë” dhe “Biofizika” dhe i 
disa teksteve për shkolla të mesme të profileve 
të ndryshme. Ka botuar punime shkencore në 
revista në botën e jashtme dhe në ato vendore. 
Është pjesëmarrës me kumtesa në tubime 
shkencore të organizuara në vend dhe në botën 
e jashtme. (Rexhep Gashi) 

VeSeLI Kadri (1967-). Njëri nga themeluesit e 
Ushtrisë Çlirimtare të Kosovës (UÇK), drejtor 
i Drejtorisë së Shërbimit Informativ të UÇK-
së, kryetar i Kuvendit të Kosovës dhe kryetar 

i Partisë Demokratike të 
Kosovës. Lindi në Mi-
trovicë, ku kreu shkolli-
min fillor dhe të mesëm. 
Në vitin 1985 filloi stu-
dimet në Universitetin e 
Prishtinës, në Fakultetin 
e Bujqësisë, të cilat i për-
fundoi në Universitetin 
e Tiranës. Në vitin 2010 

përfundoi studimet pasuniversitare në Selanik 
të Greqisë, në Universitetin e Sheffield-it, ndër-
sa studimet e doktoratës për studime europi-
ane i vazhdoi në Fakultetin e Shkencave Sociale 
në Universitetin e Lubjanës. Aktivitetin politik 
e filloi si student, si pjesëtar i Lëvizjes Popullore 
për Republikën e Kosovës. Nga viti 1991 kaloi 
në Shqipëri, për t’i bashkërenduar dhe inten-
sifikuar veprimet politike dhe ushtarake. Nga 
viti 1993 deri më 1998 u mor me masivizimin 
e lëvizjes në pjesë të ndryshme të Kosovës, në 
Zvicër dhe gjetiu në diasporë. Ishte njëri ndër 
themeluesit e UÇK-së. Në mbledhjen e Shtabit 
të Përgjithshëm të UÇK-së të mbajtur më 12 

nëntor 1998 në fshatin Lladrofc të Malishevës 
u zgjodh drejtor i Drejtorisë së Shërbimit In-
formativ të UÇK-së. Gjatë Konferencës së 
Rambujesë (shkurt 1999) dhe asaj të Parisit 
(mars 1999) kishte rolin e koordinatorit të de-
legacionit kosovar. Pas marrëveshjes politike 
në mes nënshkruesve të marrëveshjes së Ram-
bujesë, bashkësisë ndërkombëtare dhe me ven-
dim të Qeverisë së Përkohshme të Kosovës, u 
krijua Shërbimi Informativ i Kosovës, në krye 
të të cilit u emërua K. Veseli. Ky shërbim, në 
koordinim me forcat paqeruajtëse të NATO-s, 
pati rol të rëndësishëm në krijimin e partne-
ritetit me faktorin ndërkombëtar në fushën e 
sigurisë, si dhe në luftë kundër terrorizmit. Më 
2 nëntor 2012, K. Veseli u anëtarësua në Parti-
në Demokratike të Kosovës (PDK), ndërsa në 
konventën e vitit 2013 u zgjodh zëvendëskry-
etar. Në zgjedhjet e përgjithshme të vitit 2014 
u zgjodh deputet nga radhët e PDK-së, ndërsa 
në dhjetor të vitit 2014 u zgjodh kryetar i Ku-
vendit të Republikës së Kosovës. Në maj të vitit 
2016 në konventën e PDK-së u zgjodh kryetar 
i PDK-së. (Skënder Berisha)

VeSeLI Sali (1953-). Luftëtar i ushtrisë 
Çlirimtare të Kosovës (UÇK), ushtarak. Lindi 
në fshatin Smolicë të komunës së Gjakovës. 
Kreu gjimnazin dhe Akademinë Ushtarake 
në Beograd (1978). Shërbeu për 16 vjet në 
ushtrinë jugosllave, të cilën e braktisi që në 
fillim të shpërbërjes së ish-Jugosllavisë, në 
fillim të viteve ’90 dhe emigroi në Gjermani. U 
angazhua në Qeverinë e Kosovës në emigrim, 
përkatësisht në strukturat e Ministrisë së 
Mbrojtjes të Republikës së Kosovës, në cilësinë 
e koordinatorit për ish-oficerë shqiptarë të 
ushtrisë jugosllave. Me fillimin e luftës në 
Kosovë, iu bashkëngjit radhëve të UÇK-së, duke 
kryer detyra në hartimin e strategjisë luftarake 
dhe udhëheqjes së operacioneve luftarake, 
deri në përfundim të luftës. Në qershor të vitit 
1998 ishte shef i Shtabit të Zonës Operative 
të Dukagjinit dhe njëkohësisht komandant i 
UÇK-së për rajonin e Rekës së Keqe. Më vonë 
kreu edhe një varg detyrash e përgjegjësish 
ushtarake në Shtabin e Përgjithshëm të UÇK-
së, ku u emërua shef i drejtorisë operative. 
Pas luftës u angazhua në Trupat Mbrojtëse të 
Kosovës. (Faton Mehmetaj)

VeSHJeT PoPULLoRe. Lloji i artit popullor 
që merret me prodhimin e veshjeve nga zejtarë 

KADRI VESELI

profesionistë ose njerëz të zakonshëm. Kosova 
është e njohur për veshjet popullore, të cilat, 
përveç vlerave historike, kulturore dhe estetike 
ofrojnë vlera muzeore si shenjë e jetës tradi-
cionale. Veshjet tradicionalisht janë punuar 
prej leshi, pambuku, mëndafshi, kadifeje dhe 
lëkure, ndërsa janë shoqëruar me aksesorë të 
ndryshëm prej druri, argjendi, ari, hekuri, çe-
liku etj. Shumica e veshjeve janë punuar me 
teknikën e qepjes dhe të endjes, por edhe në 
mënyrë industriale. Ato janë zbukuruar me 
dantella dhe qëndisje. Veshjet popullore dhe 
aksesorët e veshjeve janë punuar nga ter-
zinjtë, kazazët, këpucëtarët, qeleshepunuesit, 
armëtarët dhe argjendarët. Disa prej ekzem-
plarëve janë punuar në mënyrë industriale dhe 
janë importuar nga jashtë. 
Veshjet popullore më të njohura janë veshjet 
e rajoneve të Hasit të Prizrenit, Opojës, Rra- 
fshit të Dukagjinit, Rugovës, Shalës së Ba-
jgorës, Llapit, Malësisë së Gollakut, Drenicës, 
Karadakut të Gjilanit etj. Në veshjet popullore 
të meshkujve dominojnë tirqit, xhamadanët 
dhe lurkat përgjithësisht të bardha, të zbuku-
ruar me gajtanë të zinj. Plisi është i bardhë dhe 
në shumë rajone është në formë të rrumbul-
lakët, ndërsa në rajonet e Lumës dhe të Opojës 
në formë rrashatake. Pjesë të tjera të veshjeve 
ishin edhe shalli dhe shoka, stolitë, sumbulla 
argjendi, çorapët dhe opingat. Në të kaluarën 
burrat përdornin armë të zbukuruara, qostekë 
me orë xhepi, çibukë dhe kuti duhani. Tipi i 
veshjes së meshkujve me tirq sot rrallë gjen-
det në përdorimin e përditshëm, më shumë 
te të moshuarit. Ata tashmë mbajnë plisin të 
kombinuar me veshje allafrënga, të kohës. 
Shallvaret si veshje burrash janë përdorur 
kryesisht në qytete deri në fillim të shekullit 
XX. Ndërsa veshjet popullore të femrave për-

bëheshin nga këmisha, përparësja, xhamadani, 
shoka, çorapët, opingat, mbulesat e kokës dhe 
stolitë. Këmishët ishin të endura në veg prej 
fijesh mëndafshi ose pambuku. Përparëset 
dhe pështjellakët e pasmë kanë forma dhe ma-
dhësi të ndryshme. Pjesët më karakteristike të 
veshjes së Rrafshit të Dukagjinit janë mbulesat 
e kokës, lidhsa e marama, të endura prej pam-
buku të bardhë. Ndërkaq, në rajonin e Hasit të 
Prizrenit, te gratë myslimane dallohet kullani, 
i cili vihet në kërdhokulla. Ai është i punuar 
prej një copë dërrase, e cila mbushet me lecka 
dhe mbështillet me pëlhurë. Mbi të vihet brezi. 
Ndërkaq, veshjen e Drenicës e veçojnë stolitë 
e shumta prej rruazave të punuara nga gratë. 
Veshjet e grave me dimi përdoren kryesisht në 
qytete dhe në rajonet e Opojës, Gorës, Ana- 
drinit, Podgurit të Prizrenit, Zhupës, Su-
harekës, Jabllanicës, Llapit, Malësisë së Golla-
kut etj. Në veshje, armë dhe stoli paraqiten 
motivet florale, gjeometrike, zoomorfe, antro-
pomorfe, si dhe motivet në formë të dragoit. 
Ornamentet kanë origjinë të lashtë dhe fun- 
ksion zbukurimi, por shpesh edhe domethënie 
të besimeve të lashta magjike-apotropeike. 
Veshjet popullore të burrave sot pothuajse 
kanë dalë nga përdorimi i përditshëm, ndërkaq 
veshjet popullore të femrave gjenden ende në 
disa rajone të Kosovës. (Shpresa Siqeca)

VeTeRANËT e ARSIMIT. Veprimtarë të 
arsimit, të cilët dhanë kontribut të veçantë në 
themelimin dhe zhvillimin e arsimit në Kosovë, 
sidomos në vitet e para pas Luftës së Dytë 
Botërore, siç ishin: Beqir Kastrati, Mehmet 
Gjevori, Ahmet Kelmendi, Abdurrahim Gashi 
etj. Ata bënë punë pionieri në fushën e arsimit 
dhe të shkollës shqipe në Kosovë. Punuan në 
kushte tejet të vështira ekonomike, politike 
dhe kulturore. U njësuan me arsimin dhe me 
shkollën shqipe. Vepra dhe personaliteti i tyre 
ishte frymëzues dhe udhërrëfyes për shumë 
breza mësuesish dhe arsimdashësish, të cilët e 
vazhduan punën e tyre me përkushtim. Kanë 
themeluar edhe shoqatat e tyre në disa komuna 
të Kosovës. (Demë Mulliqi) 

VËLLAZËRIA. Grup gjinor ekzogam që i 
lidh familjet, apo pasardhësit e një paraardhësi 
të përbashkët me vijën atësore, përkatësisht 
të trungut patrilinear, që e mbulon të njëjtën 
hapësirë, të njëjtat kullota, që u detyrohet të 
njëjtave obligime të hakmarrjes. Shumë vëllazëri 

VËLLAZËRIA

përbëjnë fisin. Për shumë arsye institucioni 
i vëllazërisë në Shqipërinë e Veriut është 
ruajtur me të gjitha funksionet e tij, sidomos 
në raport me fisin. Këtu, në radhë të parë, hyn 
bashkëpunimi më i ngushtë, marrëveshjet për 
të gjitha vendimet e rëndësishme, respektimi i 
rolit të prijësit të vëllazërisë, ndjenja e afrisë së 
gjakut, e cila e përjashton plotësisht martesën 
(duke e shndërruar vëllazërinë në shembull 
tipik ekzogam), përparësinë në pronësinë e 
patundshmërive, solidaritetin në dasma dhe 
mort etj. Pra, fjala është për një institucion, i 
cili në shumë funksione e zëvendëson grupin 
masiv të fisit. Vëllazëria merr të drejtën e 
reduktimit ose të ndërrimit të disa zakoneve, 
të cilat bien ndesh me mënyrën e re të jetës. Në 
krahasim me mjediset e tjera shqiptare, pjesa 
dërrmuese e Veriut shqiptar pasqyrohet edhe 
me faktin se shumica e mbiemrave përfundojnë 
me prapashtesën -aj. Ndonëse nuk ka sqarime 
të sakta shkencore për këtë gjë, dominon bindja 
se këta mbiemra janë me karakter patronimik 
dhe se janë plotësisht në frymën dhe natyrën 
e gjuhës shqipe: lidhen me emrin e të parit të 
tyre të afërt ose të largët, i cili do të ketë qenë 
zot shtëpie dhe njeri me autoritet, me të cilin 
është identifikuar e tërë familja. Pavarësisht 
nga distanca në breza, ndjenja e përkatësisë së 
një trungu të përbashkët në rastin e vëllazërisë 
ruhet ende. Ajo madje vazhdon të funksionojë 
si grup sociokulturor i veçantë mbi lidhjen e 
gjakut, afërsisë së brezave dhe solidaritetit, si 
në rast gazmendi, feste apo morti. Te shqiptarët 
e proveniencës katolike deri vonë vëllazëria e 
ka respektuar veshjen në të zeza, si shenjë 
e afërsisë së gjakut me familjen e të ndjerit. 
Solidariteti si dëshmi e afërsisë së gjakut është 
dëshmuar edhe në ngujim me familjen e 
dorasit nga vëllazëria, por edhe në ndihmë për 
t’u kryer gjakmarrja me familjarët e viktimës. 
(Anton K. Berishaj) 

VËLLAZËRIT BAJÇINoVCI. Familja Bajçi-
novci u dëbua nga fshati Bajçinovc i Toplicës 
më 1878, për t’u vendos në fshatin Popovë të 
Llapit. Në këtë fshat lindi Rushit Bajçinovci 
(1884-1942), Hamiti (1886-1964), Haliti 
(1888-1970) dhe Sali Bajçinovci (1890-1970). 
Ata vazhduan traditën familjare të luftës 
kundër pushtuesve. Të gjithë vëllezërit morën 
pjesë në luftë kundër pushtuesve osmanë, si 
luftëtarë të Isa Boletinit, të Mehmet Konjuhit 
etj. Në vjeshtë të vitit 1912, në Popovë vritet 

nga forcat serbe babai i tyre, Ahmeti, por 
vëllezërit Bajçinovci e vazhduan luftën kundër 
forcave serbe deri në vjeshtë të vitit 1915. Gjatë 
Luftës së Parë Botërore (1915-1918) me çetën 
e vet luftuan kundër pushtuesëve bullgarë dhe 
mbanin lidhje me Hasan Prishtinën. Vëllezërit 
Bajçinovci, së bashku me Hys Popovën dhe 
Mehmet Konjuhin, në vjeshtë të vitit 1919, 
dolën fitues në Kërshin e Sokolit në Popovë 
kundër 200 xhandarëve serbë. Më 1920 morën 
pjesë në kuvendin e Murgllës në Llap, në mesin 
e 600 kuvendarëve. Më 9 tetor 1920 vëllezërit 
Bajçinovci me Azem Bejtën në Çiçavicë luftuan 
kundër ushtrisë serbe, me ç’rast u bombardua 
Çiçavica nga aviacioni serbë i skuadrilës së 
Shkupit. Nën ndikimin e Hasan Prishtinës, 
Hoxhë Kadrisë dhe Bajram Currit morën 
pjesë në Revolucionin Demokratik në anën e 
Fan Nolit. Në periudhën korrik 1923-shkurt 
1924 bashkëpunuan me Mehmet Konjuhin 
në krijimin e Zonës së Lirë në Dumnicë-
Zagorth. Më 17 korrik 1924, bashkë me 
Mehmet Konjuhin, i shkojnë në ndihmë Azem 
Galicës së plagosur rëndë dhe marrin pjesë në 
varrimin e tij në shpellën “Çuku që Kerset” te 
Perçeva. Më 1925 me familje dolën në Shqipëri, 
u vendosën në nënprefekturën e Fierit në 
fshatin Dermenas. Më 1941 Rushiti dhe 
Hamiti kthehen në Kosovë me familjet e tyre 
dhe vendosen në Gllogoc. Gjatë Luftës së Dytë 
Botërore angazhohen për kauzën kombëtare, 
duke kundërshtur haptas komunistët. Rushitin 
e vrasin në fshatin Leskoshiq forcat partizane 
serbe më 1944, ndërsa Hamiti me familje, më 
1951 vendoset në Prishtinë. (Liman Rushiti).

VËRBANI. Fshat në lindje të Vitisë, rreth 5 
km nga qendra komunale. Është vendbanim 
fushor i tipit të grumbulluar, me lidhje të mira 
komunikuese me qytezën e Vitisë. Është i 
banuar me popullsi serbe. Në vitin 2011 kishte 
990 banorë, ndaj 667 banorëve në vitin 1948. 
Veprimtari kryesore ekonomike është bujqësia. 
Ky lokalitet ishte i banuar që nga koha iliro-
romake, që e dëshmojnë gjurmët arkeologjike. 
Më herët ishte i banuar me shqiptarë, të cilët u 
shpërngulën në mënyrë të dhunshme, për t’u 
zëvendësuar me çipçi serbë, të cilët punonin 
tokën në kohën e Perandorinë Osmane. Nga 
objektet e standardit shoqëror ka shkollën e 
plotë fillore, disa njësi tregtare etj. (Shpend 
Agaj)

VËLLAZËRIT BAJÇINOVCI

VICIANo. Stacion rrugor i periudhës antike. 
Sipas Tabula Peutingeriana gjendej në mes të 
qyteteve Vendenis dhe Theranda dhe është 
vendosur në radhë me stacionet e tjera përgjatë 
magjistrales Naissus-Lissus: “...Ad Fines XX 
- Vindenis XX - Viciano XXV - Theranda 
XXV...” Ubifikimi i këtij stacioni vazhdon të 
jetë i diskutueshëm në mesin e studiueseve. 
Supozimi më i pranueshëm duket të jetë 
ubifikimi te fshati Uglar, në afërsi të Prishtinës. 
(Arben Hajdari)

VIdISHIQI Arbana  (1971-). Gazetare. Lindi 
në Mitrovicë. Shkollën fillore dhe të mesme i 
kreu në Mitrovicë, ndërsa në Prishtinë studioi 
për arkitekturë. Në Londër përfundoi shkollën 
e lartë për teknologji dhe komunikime, 
përkatësisht kolegjin “Hendon” (Barnett-
Hendon college). Më 1997 filloi punën si 
gazetare në të përditshmen “Koha ditore” 
në Prishtinë, ndërsa në mars të vitit 1999 u 
bë korrespondente nga Prishtina e Radios 
“Europa e lirë”. Në vitin 2001 mori detyrën e 
shefes së zyrës të kësaj radioje në Prishtinë, 
në vitin 2011 u emërua në detyrën e shefes së 
programit për Kosovën në Radion “Europa e 
lirë”, ndërsa më pas drejtore e shërbimit për 
Ballkanin e Radios “Europa e lirë” me seli në 
Pragë. (Rrahman Paçarizi)

VILA Sofi Sinan Pashë (?-1615). Udhëheqës 
ushtarak, vezir i Perandorisë Osmane. Lindi në 
fshatin Vilë të Lumës, që i takonte sanxhakut 
të Prizrenit. Mbajti disa pozita në Perandorinë 
Osmane, derisa në vitin 1594 kishte fituar 
pozitën e bejlerbeut të Kajros, e me pas 
bejlerbeut të Budimit. Në vitin 1596 ishte 
bejlerbej i Jegrit dhe më pas bejlerbej i elajetit 
të Anadollit, më 1607 bejlerbej i Bosnjës, kurse 
më 1608 vali në Damask. Vdiq gjatë rrugës për 
në Stamboll në vitin 1615 dhe është varrosur 
afër Galipolit, ku ekziston edhe tyrbja e tij. Ka 
lënë shumë vakëfe, si xhami, karavansaraje, 
imarete etj. Në vitin 1615 ndërtoi në Prizren 
xhaminë që mban emrin e tij, Xhamia e Sinan 
Pashës. (Sadik Mehmeti) 

VILAJeTI I KoSoVËS. Njësi territoriale-
administrative e Perandorisë Osmane e 
formuar nga Porta e Lartë. Vilajeti i Kosovës 
është formuar në fillim të vitit 1877, në prag të 
shpërthimit të luftës ruso-osmane. Selia e këtij 
vilajeti ishte Prishtina, ndërkaq valiu i parë i tij 

ishte Qamil Pasha, me origjinë shqiptare, i cili 
qëndroi shkurt në këtë post. Pas tij vali ishte 
Mahmud Nazif pasha. Vilajeti i Kosovës kishte 
aso kohe këto sanxhaqe dhe kaza: sanxhaku 
e Prishtinës (kazaja e Pejës, e Vuçitërnës, e 
Gjilanit, e Preshevës), me gjithsej 75,122 banorë; 
sanxhaku i Shkupit (nahija e Kaçanikut, kazaja 
e Kumanovës, kazaja e Shtipit, e Radovishtës, 
e Koçanës, nahija e Pijançës, e Maleshit, 
kazaja e Kratovës dhe e Pallankës) me gjithsej 
112,547 banorë; sanxhaku i Prizrenit (nahija e 
Rahovecit, kazaja e Tetovës, nahija e Gostivarit, 
kazaja e Gjakovës, kazaja e Gucisë), me gjithsej 
101,409 banorë; sanxhaku i Jeni Pazarit 
(kazaja e Jeni Pazarit, kazaja e Tashlixhes-
Plevla, e Prijepoles, e Jeni Varoshit, nahija e 
Pribojit, kazaja e Akovës-Bellopojës, nahija e 
Vraneshit, kazaja e Mojkovcit, e Beranës dhe 
e Tërgovishtës-Rozhajës), me gjithsej 83,980 
banorë; sanxhaku i Dibrës (kazaja e Elbasanit, 
e Dibrës së Poshtme dhe e Matit), me gjithsej 
110,020 banorë. Nga këto të dhëna del se vilajeti 
i Kosovës në vitet 1878-79 ka pasur 483,078 
banorë, pa banorët e kazasë së Preshevës, 
për të cilën mungojnë shënimet. Ky numër 
banorësh i vilajetit është klasifikuar sipas 
përkatësisë fetare, por shënimet përfshijnë 
edhe përbërjen kombëtare të popullatës. 
Përveç shumicës shqiptare, në përbërjen e 
popullsisë së vilajetit kishte edhe popullsi 
maqedone, vllahe, serbe, malazeze, boshnjake, 
turke dhe rome. Vilajeti i Kosovës kishte një 
numër të konsiderueshëm nëpunësish dhe 
institucionesh: Kuvendin administrativ të 
vilajetit, gjyqin e lartë, gjykatën e lartë për 
çështje civile dhe penale, komisionin arsimor, 
zyrën e kontabilitetit, zyrën e korrespondencës, 
arkivin, zyrën për regjistrimin e pasurive 
të patundshme, komisionin për regjistrim i 
Prishtinës, drejtorinë e kadastrës së sanxhakut 
të Prishtinës, këshillat e regjimentit dhe të 
batalionit të xhandarmërisë, kuvendin e 
bashkisë së Prishtinës, filialin e bankës agrare, 
drejtorinë e telegrafit, drejtorinë e tatimeve 
të Prishtinës, komisionin për ndihma, 
komisionin për muhaxhirë, drejtorinë e 
pyjeve të vilajetit dhe ruzhdijen e Prishtinës 
(shkollë shtatëvjeçare, progjimnaz). Si rezultat 
i kryengritjeve shqiptare, Porta e Lartë në vitin 
1888 e transferoi qendrën e vilajetit në Shkup, 
duke vijuar të quhej vilajeti i Kosovës, por me 
kufij të ndryshuar. Shkupi si qendër e vilajetit 

të Kosovës do të qëndrojë deri në fund të 
administrimit osman (1912), me sanxhaqet e 
Shkupit, Prishtinës Prizrenit, Pejës, Jeni Pazarit 
dhe Tashlixhës-Plevles. Vilajeti i Kosovës, 
sikurse më parë, edhe në përfundim të shekullit 
XIX ishte i ndarë në njësi të vogla administrative, 
në sanxhaqe, kaza dhe në nahije. Përveç valiut 
në krye të vilajetit, në administrim ishin të 
përfshirë edhe këta titullarë: mytesarifi në krye 
të sanxhakut, kajmekami në krye të kazasë 
dhe myhyri në krye të nahijes. Ndryshimet e 
shpeshta administrativo-territoriale të vilajetit 
të Kosovës, si dhe humbjet territoriale gjatë 
Krizës Lindore 1875-1878 u reflektuan edhe 
në numrin e banorëve të këtij vilajeti. Sipas 
sallnames së vitit 1878, vilajeti i Kosovës 
kishte 839,772 banorë, më 1879 kishte 483,078 
banorë, në vitin 1882-83 kishte 311,980 
banorë, sipas sallnames së vitit 1884-85 kishte 
307,610 banorë, më 1893-94 kishte 847,419 
banorë, në vitin 1896-97 kishte 865,101 
banorë, ndërsa sipas sallnames së vitit 1900-
1901 vilajeti i Kosovës kishte 964,657 banorë. 
Nga burimet relevante dëshmohet se në të 
gjitha këto faza popullsi dominuese e këtij 
entiteti administrativo-politik ishin shqiptarët. 
(Gazmend Rizaj)

VILAJeTI I MANASTIRIT. Njësi admini-
strative-territoriale në Perandorinë Osmane 
gjatë periudhës 1873-1912, me qendër në 
Manastir. Në fillim, në kuadër të vilajetit ishte 
pothuajse e tërë pjesa e Maqedonisë së sotme 
dhe pjesa perëndimore e Maqedonisë së Egjeut, 
duke hyrë thellë në territorin e Shqipërisë 
së Jugut dhe në një pjesë të vogël të territorit 
grek. Në vitin 1875 në përbërje të vilajetit ishin 
sanxhaku i Manastirit me kazatë: Ohër, Prilep, 
Manastir, Korçë, Kostur, Kozhan, Noselicë, 
Follorinë, Selfixhe, Kërçovë dhe Kolonjë; 
sanxhaku i Prizrenit me kazatë Prizren, Tetovë, 
Prishtinë, Gjakovë, Pejë, Gjilan, Vushtri e 
Guci; sanxhaku i Shkodrës me kazatë Shkodër, 
Podgoricë, Tiranë, Kavajë, Krujë (Akçe Hisarit) 
e Lezhë; sanxhaku i Shkupit me kazatë: Shkup, 
Kumanovë, Shtip, Kriva Pallankë, Radovish, 
Koçan e Kratovë; sanxhaku i Dibrës me kazatë: 
Dibra e Epërme, Elbasan, Dibra e Poshtme 
dhe Mat. Pas formimit të vilajetit të Shkodrës 
në vitin 1876, nga vilajeti i Manastirit u nda 
sanxhaku i Shkodrës, ndërsa me formimin 
e vilajetit të Kosovës në vitin 1877 vilajetit të 
Manastirit iu mor pjesa lindore e Maqedonisë 

dhe Kosova, të cilat hynë në përbërje të vilajetit 
të porsaformuar të Kosovës. Në fund të shek. 
XIX, vilajeti i Manastirit kishte 800,000-
900,000 banorë, ndërsa në vitin 1908 ky numër 
arriti në 1,000,576 banorë. Vilajeti i Manastirit 
shtrihej në një territor prej 32 mijë km² dhe 
kufizohej me vilajetin e Kosovës në Veri, me 
vilajetin e Selanikut në lindje dhe juglindje, 
me Mbretërinë e Greqisë në jug, me vilajetin 
e Janinës në jugperëndim dhe vilajetin e 
Shkodrës në perëndim dhe veriperëndim. Në 
krye të vilajetit qëndronte valiu që mbante 
titullin pasha, i cili caktohej me iradenë e 
sulltanit. Vilajeti pushoi së ekzistuari pas 
pushtimit serb në nëntor 1912. (Nebi Dervishi)

VILAJeTI I SHKodRËS. Njësi administra-
tive-ushtarake në Perandorin Osmane e krijuar 
në vitin 1869, që përfshinte viset veriore të 
trevave shqiptare. Në reformën administrative 
të vitit 1814 parashihej krijimi i vilajetit të 
Shkodrës, por nuk u vu në zbatim për shkak 
të kundërshtimit të Mustafa Bushatliut dhe 
Ali Pashë Tepelenës. Me shtypjen e qëndresës 
feudale krahinore, në fillim të viteve ’30 të shek. 
XIX u krijua Pashallëku i Shkodrës. Duke mos 
gjetur stabilitet, në vitin 1846 u krijua elajeti i 
Shkodrës, i cili ishte në vartësi drejtpërdrejt të 
Stambollit. Në reformën e vitit 1864 u kalua 
në sistemin e vilajeteve dhe në vitin 1869 u 
krijua vilajeti i Shkodrës. Fillimisht, në kufijtë 
e tij u përfshinë viset veriore dhe krahinat e 
Dibrës, të Matit, të Prizrenit dhe të Gjakovës. 
Në vitin 1873, kufijtë e vilajetit u ngushtuan 
me largimin e viseve të Kosovës dhe të Dibrës. 
Me këto ndryshime vilajeti i Shkodrës përbehej 
nga sanxhaku i Shkodrës (kazatë e Shkodrës, 
Lezhës, Ulqinit, Tivarit, Mirditës, Malësisë dhe 
Podgoricës) dhe sanxhaku i Durrësit (kazatë e 
Durrësit, Tiranës, Krujës dhe Kavajës). Gjatë 
periudhës 1878-1880, kazaja e Tivarit, e Ulqinit 
dhe Podgoricës u aneksuan nga Mali i Zi, ndërsa 
Gruda, Tuzi e Kelmendi mbetën në vilajetin e 
Shkodrës, duke u organizuar në kazanë e Tuzit. 
Kjo ndarje mbeti në fuqi deri në përfundim të 
sundimit turk. Në vitin 1904, kazaja e Krujës 
kaloj nga sanxhaku i Shkodrës në atë të Durrësit. 
Sipas statistikave të vitit 1912, vilajeti i Shkodrës 
kishte një sipërfaqe prej 10,270 km katrorë, me 
një popullsi 190,000 banorë, 98.2 për qind e të 
cilëve ishin shqiptarë, 0.6 për qind malazezë 
dhe 1.2 për qind të tjerë. Pas përfundimit të 
sundimit të Bushatlijve, Porta e Lartë nuk 

arriti asnjëherë të normalizojë administrimin e 
vilajetit. Deri në vitin 1913, vilajeti i Shkodrës, 
si asnjë vilajet tjetër, u drejtua nga rreth 53 
vali për shkak të abuzimeve, sidomos në 
dogana e banka, duke penguar zhvillimin. 
Megjithatë, sidomos dhjetëvjeçarin e fundit të 
sundimit turk, pati një zhvillim të dukshëm: 
u intensifikua tregtia me Stambollin dhe 
Perëndimin dhe tregtarët shkodranë vendosën 
agjentët e tyre në Durrës, Tiranë, Prizren, Pejë, 
Ulqin, Tivar, Shkup etj. Rreth 60 tregtarë kishin 
agjentët dhe korrespondentët në Trieste, nga 
ku lidheshin me tregun europian. Mori hov 
përpunimi i pëlhurës së mëndafshit, i veshjeve 
kombëtare, i lëkurës, duhanit, barutit dhe 
armëve etj. dhe u hapën disa shkolla në qytet 
e jashtë tij. U ndërtuan 25 km rrugë në qyteza 
dhe në periferi dhe u zmadhua porti, rada 
dhe magazinat, u urbanizua qyteti dhe lagjet 
kryesore të tij. Në vitet ‘80 u hap dega e Bankës 
Perandorake, si dhe dega e Bankës Bujqësore. 
U ngritën disa fabrika të vogla me motorë për 
prodhimin e miellit, të duhanit, tisazhit etj. 
Nga fundi i sundimit osman, me ndihmën 
e kapitalit të huaj, filloi shfrytëzimi i pyjeve, 
ndërtimi i një fabrike makaronash etj. Popullsia 
e vilajetit të Shkodrës mori pjesë aktive në një 
sërë kryengritjesh antiosmane. Gjatë Lidhjes 
Shqiptare të Prizrenit vilajeti i Shkodrës u kthye 
në vatër të rëndësishme të lëvizjes kombëtare. 
Dega e Lidhjes për Shkodrën dha ndihmesë 
për mbrojtjen e Plavës e Gucisë, të Hotit e 
Grudës, të Ulqinit etj. Në vitin 1912 dhe fillimin 
e vitit 1913, vilajeti i Shkodrës u pushtua nga 
forcat e Aleancës Ballkanike dhe në vitin 1914 
u bë pjesë e Principatës së Shqipërisë, sipas 
vendimeve të Konferencës së Paqes në Londër. 
(Endrit Musaj)

VINCA Agim (1947-). Poet, kritik letrar, pro-
fesor universiteti. Lindi në Veleshtë të Strugës 
(Maqedoni). Mbaroi edukimin fillor në vend-
lindje, të mesmin në Strugë, ndërsa studimet 
për gjuhë dhe letërsi shqipe në Fakultetit Filo-
zofik të Universitetit të Prishtinës. Po në këtë 
fakultet kreu edhe magjistraturën dhe mbrojti 
tezën e disertacionit të doktoratës. Për shumë 
vjet, derisa u pensionua, ishte profesor i letër-
sisë së sotme shqipe në Fakultetin e Filologjisë 
të UP-së. Është autor që kultivon poezinë, kri-
tikën dhe studimet letrare, esenë dhe publicis-
tikën. Nga fusha e poezisë botoi librat: “Fenik-
si” (1972), “Bregu i mallit” (1975), “Në vend të 

biografisë” (1977), “Bu- 
zëdrinas” (1981), “Arna 
dhe ëndrra” (1987), 
“Kohë e keqe për liri-
kën” (1997), “Sonet i vet- 
muar” (2001), “Psalmet  
e rrënjës” (2007), “Muza 

 e mëmëdheut” (2012). 
Gjithashtu botoi disa 
përmbledhje dhe mono-

grafi nga fusha e studimeve dhe e kritikës le-
trare: “Aspekte të kritikës sonë” (1977), “Qasje” 
(1980), “Struktura e zhvillimit të poezisë së 
sotme shqipe” (1985), “Alternativa letrare shq-
iptare” (1995), “Panteoni i ideve letrare” (2003) 
etj., si dhe librat me shkrime eseistike dhe pub-
licistike: “Populli i pandalur” (1992), “Shqip-
tarët mes mitit dhe realitetit” (1997), “(Po)etika 
e fjalës” (2010), “Arti i reagimit” (2011), “Meto-
da letrare” (Nga pozitivizmi deri te poststruk-
turalizmi (2016). Si poet A. Vinca u prezantua 
në shumë antologji të poezisë shqipe të botu-
ara në Kosovë, në Shqipëri dhe në Maqedoni, 
përfshirë edhe disa antologji të poezisë shqipe 
në gjuhë të huaja. Poezia e tij është përkthyer 
pothuajse në të gjitha gjuhët e rajonit, si dhe në 
anglisht, frëngjisht, arabisht, polonisht, rusisht 
etj. Si studiues i letërsisë ka dhënë kontribut 
të rëndësishëm për studimin e poezisë shqipe 
të gjysmës së dytë të shekullti XX, ndërsa në 
esetë dhe shkrimet e tjera publicistike ka traj-
tuar çështje të rëndësishme të jetës politike 
dhe shoqërore të botës shqiptare në periudha 
të ndjeshme të transicionit. Është marrë edhe 
me përkthime letrare, veçmas të poezisë dhe 
ka përpiluar disa antologji me poezi shqipe të 
përkthyera në gjuhë të rajonit. Për veprën e tij 
letrare ka marrë çmime letrare dhe mirënjohje. 
(Femi Cakolli)

VINCA Ilire (1970-). Aktore. Lindi në Strugë. 
Në vitin 1993 mbaroi aktrimin në Fakultetin 
e Arteve të Universitetit të Prishtinës. Nga viti 
1996 është e angazhuar si mësimdhënëse po në 
këtë fakultet. Një kohë punoi në Teatrin “Oda” 
si edukatore e certifikuar nga Nottingham Play-
house. Ka sinkronizuar serialin televiziv me 
kukulla “Rruga Sezam” dhe ka adaptuar një 
sërë librash për edukim shkollor. Në fushën e 
teatrit ka bashkëpunuar me artistë vendorë dhe 
ndërkombëtarë. Karriera e saj prej aktoreje ka 
filluar në vitin 1991 në Teatrin Popullor Krahi-
nor. Në film ka interpretuar shumë role, ndër 

të cilët: “Falja e gjakut” e 
realizuar nga J. Martsoni, 
pjesëmarrës në Festivalin 
e Filmit “Berlinale 2011” 
në konkurrencë zyrtare 
dhe njëkohësisht fitues i 
“Ariut të argjendtë” dhe 
çmimit special. Në vitin 
2015 u paraqit sërish në 
konkurrencë zyrtare në 

Festivalin “Berlinale” me filmin “Burrnesha”, 
në regji të L. Bispurit. Në mediumin elektronik 
interpretoi drama dhe filma televizivë. Në vitin 
1992 mori çmimin si aktorja më e mirë në mani-
festimin teatror “Java e Dodonës” në qytetin e 
Pejës, ndërsa në vitin 2001 iu dha çmimi për 
aktoren më të mirë në Festivalin Ndërkombëtar 
në Prishtinë. Çmimin për aktoren më të mirë 
e mori edhe në Festivalin tradicional teatror 
“Apollon” në Fier, Shqipëri. (Jeton Budima) 

VINCA Nuhi (1932-). Mbledhës e studi-
ues i folklorit, poet. Lindi në Veleshtë të 
Strugës (Maqedoni.) Shkollën fillore e kreu në 
vendlindje, të mesmen në Shkup, ndërsa studi-
met për gjuhë dhe letërsi i mbaroi në Fakultetin 
Filozofik të Universitetit të Prishtinës (1969). 
Po në këtë fakultet më vonë kreu studimet pas-
universitare dhe mbrojti disertacionin e dok-
toratës (1986). Punoi si mësues dhe mësmi- 
dhënës në Strugë, në Kaçanik dhe në Ferizaj. Më 
1977 u bë punëtor shkencor në degën e folklo-
rit në Institutin Albanologjik të Prishtinës, ku 
punoi deri më 1991. Ka mbledhur materiale të 
vlefshme folklorike si në vendlindjen e tij, ash-
tu edhe në shumë vise të tjera në Kosovë dhe në 
Maqedoni. Mori pjesë me kumtesa në shumë 
tubime shkencore. Nga folkloristika ka botuar 
veprat monografike: “Lirika popullore shqip-
tare e dashurisë” (1989), “Lirika popullore shq-
iptare në regjionin e Strugës” (1992) dhe përm-
bledhjen e artikujve studimorë ”Mbi poetikën 
e folklorit shqiptar” (1996), pastaj “Fabula të 
zgjedhura” (2001), “Antologji e lirikës popul-
lore shqiptare gjithëkombëtare” (2004) etj. 
Botoi edhe një sërë përmbledhjesh me vjersha 
dhe poema për të rritur dhe për fëmijë (“Dallgë 
jugu”, 1867). Përktheu në gjuhën shqipe disa 
vepra të letërisë maqedonase, polake, kroate, 
serbe etj. (Visar Munishi)

VINCA-TUdA Shpresa (1939-1983). Mble-
dhëse e folklorit, etnologe dhe poete. Lindi 

në fshatin Veleshtë të Strugës. Shkollën fillore 
e kreu në vendlindje, të mesmen në Ferizaj, 
ndërsa Shkollën e Lartë Pedagogjike në Shkup 
dhe më vonë edhe studimet për gjuhë dhe letërsi 
shqipe në Universitetin e Prishtinës. Punoi si 
mësimdhënëse në një shkollë fillore e më vonë 
në Normalen e Ferizajt. Ishte bashkëpunëtore e 
jashtme e Institutit Albnanologjik të Prishtinës. 
Mblodhi materiale të shumta folklorike, 
kryesisht këngë të fëmijëve, të dasmës, vajtime 
etj. Janë të njohura vajtimet e mbledhura 
nga ajo në Veleshtë dhe rrethinë, të botuara 
në “Gjurmime albanologjike”, në serinë për 
folklor dhe etnologji. Është marrë edhe me 
etnologji dhe ka përshkruar disa nga doket e 
zakonet e vendit, si edhe motivet e veshjes dhe 
të jetës familjare në Veleshtë e në Strugë. Shkroi 
vjersha, tregime, skica, njëaktëshe për fëmijë, të 
cilat i botoi në gazetat dhe revistat për fëmijë në 
Prishtinë e në Shkup. Botoi disa vepra letrare, 
kryesisht poezi për fëmijë: “Jeta jonë është 
pranverë” (1978), “O, ju moj lule” (1979), “Kur 
s’është nëna në shtëpi”(1985). (Ylberza Halili)

VIRGJËRAT e PËRBeTUARA. Fenomen 
shoqëror i motivuar nga faktorë specifikë 
social-kulturorë dhe ekonomikë. Kryesisht 
lidhet me bijat pa vëllezër, të cilat, nën presionin 
e mekanizmave të detyrimit social, heqin dorë 
nga martesa dhe e ndërrojnë rolin e tyre gjinor. 
Ky fenomen lidhet kryesisht me ambientin 
gjeografik të brezit dinarik (Dalmaci, Bosnjë, 
Mal të Zi, Veriu i Shqipërisë, Kosovë.). Periudha 
e saktë kohore e paraqitjes së tyre nuk është e 
sigurt. Prindërit e familjeve pa djem zgjedhin 
njërën nga bijat e tyre (zakonisht më të voglën), 
për të marrë rolin gjinor të djalit, duke hequr 
dorë nga martesa. Nëse kanë vëllezër, njëra nga 
motrat e merr përsipër përkujdesjen familjare 
në rast të ngujimit të burrave nga gjakmarrja, 
ose të vdekjes së tyre, meqë, sipas traditës, 
institucioni i kollovarit si patriark ishte gati i 
përjashtuar. Karakteri patrilinear i shoqërisë 
ka implikime të fuqishme në marrjen e një 
vendimi të këtillë, por nuk është dominues, 
krahas shumë faktorëve të tjerë. Kategorisë 
së veçantë të vajzave, të cilave që në (para) 
lindje u caktohej fati, nuk u lihej hapësirë e 
përzgjedhjes, meqë ato ishin privuar edhe 
nga sfida e marrjes së vendimit. Së këndejmi, 
fenomeni i virgjërave duhet kuptuar si veprim 
në harmoni me pritshmëritë shoqërore, në 
kontekstin e rrethanave specifike të jetës në 

ambiente të caktuara. Befasitë që krijonin 
rrethanat e papritura të jetës familjare (humbja 
e ushqyesit të familjes, ngujimi familjar nga 
gjakmarrja, prishja e fejesës ose martesës etj.) 
janë dëshmuar si të favorshme për krijimin dhe 
ruajtjen e fenomenit të virgjërave të përbetuara. 
(Anton K. Berishaj)

VISAReT e KoMBIT. Kolanë me materiale 
folklorike, që u botuan me rastin e 25-vjetorit 
të Pavarësisë së Shqipërisë, më 1937. Përbën 
një koleksion prej 342 këngësh popullore, 
përrallash dhe legjendash, të cilat u mblodhën 
në popull në një periudhë brenda 40 vjetësh. 
“Visaret e kombit” ishte një projekt i realizuar 
nga fretërit e Urdhrit Françeskan në Shkodër, 
ndër të cilët më meritori ishte Atë Shtjefën 
Gjeçovi. Ai që në vitin 1905 e organizoi rininë 
françeskane për të mbledhur “thesarin e fshehur 
në popull”. Etërit françeskanë Bernardin Palaj, 
Donat Kurti, Vinçenc Prenushi, Marin Sirdani, 
Simon Mikeli, Nikollë Dajçi etj. mblodhën 
përrallat, këngët kreshnike dhe legjendat 
derisa shërbyen në zonat e Malësisë së Madhe, 
në Dukagjin, në Kosovë, në Pukë, në Dibër, 
në Ljare e në Shestan. Nëpërmjet “Visareve të 
kombit” ata u dhanë jetë heronjve të këngëve 
kreshnike: Gjeto Basho Mujit, Zukut, Tale 
Budalinës, Balozit, Behurit; e mjediseve të 
zonave epike: Kotorreve, Lugjeve të Verdha, 
Jutbinës, Krahinës, Bjeshkëve të Thata etj. 
Nëpërmjet vëllimeve të “Përrallave kombëtare”, 
të cilat i mblodhi Atë Donat Kurti, lexuesi 
dhe studiuesi mund të njihet me pasurinë 
imagjinative të një bote mrekullish, ku veprojnë 
qeniet mitike, si: e Bukura e Dheut, Shtatë 
pllamë mjekra e tri pllamë shtati, Kacelmici, 
Hyria e Detit etj. Përveç punës së mirëfilltë 
në mbledhjen dhe regjistrimin e materialeve, 
autorët françeskanë i kanë pasuruar “Visaret 
e kombit” edhe me parathënie shpjeguese, ku 
ata shfaqin në mënyrë profesionale dijen e 
tyre dhe informacionin e gjerë për një punë të 
këtillë që kanë bërë popujt e tjerë në mbledhjen 
dhe regjistrimin e folklorit të tyre burimor. 
Këto vëllime sot vazhdojnë të ribotohen nga 
Biblioteka Françeskane “Atë Gjergj Fishta” në 
Shkodër. (Arbnora Dushi)

VISoKA Avdi (1968-). Studiues i letërsisë, 
përkthyes, profesor universiteti. Lindi në 
Ballofc të Podujevës. Shkollimin e ka bërë në 
Podujevë, ndërsa studimet e gjuhës dhe të 

letërsisë frënge i kreu në Fakultetin e Filologjisë 
në Prishtinë. Studimet pasuniversitare i kreu 
në degën e letërsisë shqipe dhe në Paris. 
Mbrojti temën e magjistraturës dhe doktoratën 
në Prishtinë. Ka studiuar veprën e Albert 
Kamysë dhe ka botuar monografinë “Kamy - 
rrëfimi dhe idetë”. Ka botuar studimet “Koha 
e shkrimit” (1999), “Shkrim dhe receptim” 
(2016), ka përkthyer nga gjuha frënge “Njeriu 
i revoltuar” i A. Kamysë dhe ka botuar një 
numër studimesh në revistat shkencore të 
Kosovës. Nga viti 2003 punon në Universitetin 
e Prishtinës, në degën e gjuhës dhe letërsisë 
frënge. (Zejnullah Rrahmani)

VISoKA Halil Sheqir (Hoxhë Visoka) (1881-
1945). Veprimtar arsimor dhe ushtarak gjatë 
Luftës së Dytë Botërore. Lindi në fshatin 
Ballofc të Podujevës. Shkollimin e fillestar e 
kreu në vendlindje, ndërsa studimet i vazhdoi 
në Stamboll dhe në Kajro. Gjatë Luftërave 
Ballkanike dhe Luftës së Parë Botërore 
kundërshtoi pushtimin serb të Kosovës. Në 
vitin1934 u zgjodh deputet në parlamentin 
e Mbretërisë Jugosllave. Gjatë Luftës së Dytë 
Botërore, me depërtimin e trupave gjermane në 
Kosovë, më 11 prill 1941 emërohet nënprefekt 
i Llapit, post që e mbajti deri më 1943. Në prill 
të vitit 1943, me krerët e Mitrovicës, Podujevës, 
Vushtrrisë, Novi Pazarit, Drenicës dhe të 
Podgurit dhe me pjesëmarrjen e ushtarakëve 
gjermanë u angazhua për riorganizimin e 
pushtetit në zonën gjermane të pushtimit. 
U angazhua gjithashtu në organizimin e 
arsimit shqip në rajonin e Llapit. Ishte anëtar 
i Këshillit të Pajtimit të Gjaqeve (Islihatit) 
për nënprefekturën e Podujevës. U përfshi në 
veprimtarinë e Lidhjes së Dytë të Prizrenit 
dhe u emërua komandant i zonës verilindore 
të kufirit shqiptar me Serbinë. Në fund të vitit 
1944 nuk u largua nga vendi, por qëndroi 
në Podujevë. Në janar të vitit 1945 OZN-a 
e arrestoi dhe e zhduku pa gjurmë. (Arbër 
Salihu)

VISHI Bashkim (1977-1998). Luftëtar i Ush-
trisë Çlirimtare të Kosovës (UÇK), dëshmor. 
Lindi në Dubravë të Kaçanikut. Në maj të vitit 
1998 iu bashkua njësitit të UÇK-së në Kaçanik, 
në Zonën Operative të Nerodimes. Më 4 gusht 
1998 njësitet e Kaçanikut u vendosën në Jezerc 
të Ferizajt. Me skuadrën e tij mori pjesë në 
shumë aksione luftarake dhe beteja. Më 26-28 

shtator 1998 forcat serbe ndërmorën ofensivë 
kundër UÇK-së në Jezerc. Më 28 shtator 1998, 
bashkë me disa bashkëluftëtarë të tjerë B. Vishi 
ra në vijën e parë të frontit. (Hajrush Kurti) 

VITAKU Asllan (1945-). Inxhinier i tekno-
logjisë, profesor universiteti. Lindi në Mitro-
vicë. Shkollën fillore dhe të mesme i kreu në 
vendlindje, ndërsa studimet në Fakultetin 
Teknik të Universitetit të Sarajevës. Kreu stu-
dimet pasuniversitare në Universitetin e Za-
grebit. Ishte menaxher për mbrojtje të mjedisit 
dhe drejtor në flotacionin e minierës “Trepça” 
në Stantërg. Në Fakultetin e Xehetarisë dhe 
të Metalurgjisë në Mitrovicë ishte titullar i 
lëndëve në departamentin e teknologjisë inor-
ganike, të inxhinierisë kimike dhe inxhinier-
isë së mbrojtjes së mjedisit. Specializimin në 
fushën e shkencave të teknologjisë së plumbit e 
kreu në kompaninë franceze “Panarroya Noy-
elle Godault”. Më pas bëri vizita studimore në 
SHBA, Japoni, Kazakistan, Bullgari etj. Mori 
pjesë në disa konferenca shkencore dhe botoi 
punime shkencore në revista ndërkombëtare. 
(Avni Terziqi)

VITIA. Qytezë në rajonin e Anamoravës, në 
jugperëndim të Gjilanit. Shtrihet në juglindje 
të Republikës së Kosovës. Është nyjë e rrugëve 
të rëndësishme kombëtare dhe ndërkombëtare. 

Në lindje lidhet me Gjilanin dhe Bujanocin, 
ndërsa në perëndim me Ferizajn, përkatësisht, 
magjistralen Prishtinë-Shkup. Lidhjet e 
komunikacionit rrugor automobilistik Vitia 
i ka me Gjilanin dhe Ferizajn, në largësi të 
barabarta prej 21 km, ndërsa, linja hekurudhore 
Ferizaj-Shkup ndodhet vetëm 13 km larg saj. 
Me kryeqendrën e Kosovës, Prishtinën, lidhet 

me rrugë automobilistike në dy drejtime, nëpër 
Ferizaj me gjatësi prej 55 km dhe nëpër Gjilan 
me gjatësi prej 67 km. Largësia e Vitisë nga 
aeroporti i Prishtinës dhe ai i Shkupit është 
80 km. Qyteza shtrihet në zonën e fushës së 
Moravës së Binçës, në lartësi mbidetare 490 
m. Nëpër këtë qytezë rrjedh lumi Morava e 
Binçës. Karakterizohet me sipërfaqe relativisht 
të rrafshët dhe toka bujqësore me cilësi të 
lartë. Funksionin e qendrës urbane e fiton më 
tepër në saje të shërbimeve administrative, 
sesa të madhësisë demografike. Brenda 
periudhës 1948-2011 numri i popullsisë është 
katërfishuar. Derisa në vitin 1948 qyteza kishte 
1,781 banorë, në vitin 2011 në të jetojnë 4,924 
banorë. Veprimtaritë kryesore ekonomike janë 
bujqësia, tregtia dhe industria. Është qendër e 
rëndësishme e arsimit parashkollor, fillor dhe 
të mesëm. Nga objektet e standardit shoqëror, 
Vitia ka qendrën e mjekësisë familjare, teatrin 
e qytetit, bibliotekën, objektet sportive etj. 
(Nexhat H. Rexha) 

VITIA (komuna). Shtrihet në pjesën juglindore 
të Kosovës, rreth 40 km në jug të Prishtinës. 
Kufizohet me komunën e Gjilanit, të Ferizajt, të 
Kaçanikut dhe në jug me Maqedoninë. 
Nëpër territorin e kësaj komune kalojnë rrugët 
me rëndësi kombëtare dhe ndërkombëtare. 
Përmes këtyre rrugëve, komuna e Vitisë 
lidhet me Gjilanin dhe Bujanocin në lindje, 
ndërsa me Ferizajn në perëndim, përkatësisht 
me magjistralen Prishtinë-Shkup. Territori i 
komunës i takon masivit kristalor të Rodopeve. 
Shtrihet mes maleve të Karadakut (Malit të Zi) 
të Shkupit dhe maleve të Zhegovcit, në lartësi 
mesatare mbidetare 650 m. Në territorin e saj 
dallohen tri tërësi morfologjike: zona e ulët e 
fushës së Moravës së Binçës, zona kodrinore-
malore e Karadakut dhe ajo e maleve të 
Zhegovcit. Komuna e Vitisë ka klimë të mesme 
kontinentale, nën ndikimin e erërave veriore, 
verilindore dhe perëndimore. Temperaturat më 
të larta mesatare janë shënuar në muajin Korrik 
me 210C, ndërsa temperatura më e ulët mesatare 
në janar me -10C. Temperatura mesatare vjetore 
sillet rreth 11.50C. Lumi kryesor i kësaj komune 
është Morava e Binçës. Ky lumë nga ana e djathtë 
mbledh ujërat e Mjakut, Letnicës dhe Gërnçarit, 
ndërsa nga ana e majtë mbledh ujërat e Smirës, 
Gëlbushës, Tërpezës, Zhitisë etj. Komuna e 
Vitisë është e pasur edhe me burime termale. 
Gjatë Perandorisë Osmane komuna e Vitisë 

ishte pjesë e nahisë së Moravës. Në regjistrimin 
osman të vitit 1455, Vitia si vendbanim kishte 
104 shtëpi. Gjatë Luftës së Parë Ballkanike 
(1912) Vitia me rrethinë okupohet nga Serbia. 
Gjatë Luftës së Parë Botërore okupohet nga 
Bullgaria. Në periudhën e Luftës së Dytë 
Botërore ishte pjesë e zonës okupuese bullgare, 
ndërsa në vjeshtën e vitit 1944 ripushtohet 
nga Jugosllavia. Vitia në vitin 1912 u shpall 
komunë, ndërsa gjatë kohës së Mbretërisë 
Jugosllave ishte pjesë përbërëse e Banovinës 
së Vardarit, me qendër në Shkup. Në vitin 
1952 nga qarku i Gjilanit formohen tri rrethe: 
Gjilani, Vitia dhe Kamenica, ndërsa në vitin 
1959, kur transformohen rrethet, Vitia bëhet 
komunë më vete. Është komunë tipike agrare, 
me dominim të popullsisë rurale, me 39 fshatra 
dhe një qendër urbane. Deri në vitin 2009, kjo 
komunë përfshinte 297 km2, por me formimin e 
komunës së re të Kllokotit ajo zvogëlohet për 23 
km2. Me Planin e Ahtisarit për decentralizim, 
nga territori i saj u formua komuna e Kllokotit, 
e cila përfshin në vete katër vendbanime. 
Derisa në vitin 1948, komuna e Vitisë kishte 
23,708 banorë, në regjistrimin e fundit (2011) 
morën pjesë 46,978 banorë. Veprimtaritë 
kryesore ekonomike janë: bujqësia, industria, 
tregtia, zejtaria dhe shërbimet-hoteliere. Nga 
institucionet edukativo-arsimore ka një çerdhe 
me 18 paralele, 17 shkolla të ciklit të ulët fillor 
dhe dy shkolla të mesme në gjuhën shqipe dhe 
serbe. Sistemi shëndetësor është i organizuar në 
gjashtë qendra të mjekësisë familjare. (Nexhat 
H. Rexha) 

VITKoVIQ Millovan (Milovan Vitković) 
(1934-2015). Fotoreporter. Lindi në Mirash të 
Ferizajt, në një familje kolonësh të ardhur nga 
Hercegovina. Në vendlindje mbaroi shkollën 
fillore, ndërsa zejen e fotografit e mësoi në 
studion e fotografit të njohur të Prishtinës, 
Neshat Dizdari-Nesha. Më pas për fotografinë 
gazetareske mësoi nga fotografi Zhivojin 
Ajdaniq, i cili kryente punën e fotoreporterit 
në gazetën “Jedinistvo” dhe “Rilindja” pas 
Luftës së Dytë Botërore. Nisi bashkëpunimin 
me gazetën “Rilindja” që më 1953, ndërsa nga 
viti 1958, kur “Rilindja” u shndërrua në gazetë 
të përditshme, M. Vitkoviq bëhet fotoreporter 
i saj. Në “Rilindje” punoi deri në vitin 1985, 
kur kaloi me punë në gazetën “Jedinstvo” të 
Prishtinës. Për punën e tij mori shumë çmime 
dhe mirënjohje. (Zenun Çelaj)

VIToMIRICA. Fshat në verilindje të Pejës, 
rreth 3 km larg nga qyteti. Është fshat i tipit të 
shpërndarë. Në kohen e Mbretërisë Jugosllave 
në këtë vendbanim u sollën si kolonë 428 
familje serbe dhe malazeze, të cilëve iu ndanë 
nga 5 ha tokë. Në vitet e ‘60 fillojnë të vendosen 
edhe familje shqiptare dhe myslimane të 
ardhura nga Rozhaja dhe Berani. Në vitin 1948 
fshati kishte 1.632 banorë, ndërsa në vitin 2011 
fshati numëron 5.409 banorë. Nga objektet e 
standardit shoqëror ka shkollën, shtëpinë e 
shëndetit, shtëpinë e kulturës, zyrën e vendit 
etj. Aktualisht konsiderohet pjesë periurbane e 
qytetit të Pejës. (Shpend Agaj) 

VIZeL eli (elie Wiesel) (1928-2016). Shkri-
mtar, profesor dhe aktivist politik hebre. Lindi 
në Sighet të Rumanisë. Në moshën 15-vjeçare 
me gjithë familje u dërgua në Aushvic. Pas 
Luftës se Dytë Botërore u vendos në Paris, 
ku studioi për letërsi, filozofi dhe psikologji 
në Universitetin e Sorbonës. Në vitin 1955 
u zhvendos në SHBA. Ishte profesor në 
Universitetin e Bostonit. U përfshi në kauzën 
hebreje dhe ndihmoi në themelimin e Muzeut 
Memorial të Holokaustit në Uashington. Libri 
i tij “Natë” (Night) konsiderohet ndër veprat 
më të rëndësishme për dokumentimin e 
Holokaustit. Në vitin 1986 fitoi Çmimin Nobel 
për Paqe. Gjatë luftës në Bosnjë dhe në Kosovë 
doli në anën e boshnjakëve dhe shqiptarëve të 
viktimizuar, si dhe në mbështetje të ndërhyrjes 
së NATO-s në Kosovë. Më 1999 u emërua i 
dërguar i presidentit amerikan Bill Klinton 
për monitorimin e refugjatëve dhe të dëbuarit 
shqiptarë në Maqedoni dhe në Shqipëri. 
(Valdrin Ukshini)

VJeTARI STATISTIKoR I KoSoVËS. Vje- 
tarët statistikorë janë një nga botimet më të 
veçanta dhe më të rëndësishme për Agjencinë 
e Statistikave të Kosovës. Vjetari i parë 
statistikor në Kosovë është publikuar në vitin 
1976 nga Enti i Statistikave i Kosovës, për 
të vazhduar me publikimin e tyre në baza 
vjetore, deri në vitin 1989, kur është publikuar 
vjetari i fundit statistikor. Gjatë kësaj periudhe 
gjithsej janë publikuar 14 vjetarë statistikorë. 
Përmbajta e këtyre vjetarëve është shumë e 
pasur me informata të hollësishme për situatën 
ekonomike dhe shoqërore dhe është e ndarë 
në tri pjesë: pjesa e parë përfshinte seritë 
shumëvjeçare të të dhënave, të cilat paraqesin 

zhvillimin e Kosovës; pjesa e dytë jep të dhëna 
sipas republikave dhe krahinave autonome; 
ndërsa pjesa e tretë përmban zgjedhjen e 
të dhënave kryesore, me të cilat paraqitet 
zhvillimi i komunave. Agjencia e Statistikave e 
Kosovës në periudhën e pas luftës së vitit 1999 
ka arritur të publikojë dy vjetarë statistikorë, 
për vitin 2014 dhe vitin 2015, të cilët ofrojnë 
të dhëna të pasura gjeografike, për ekonomitë 
familjare dhe banesat, për arsimin, kulturën 
dhe sportin, të dhënat për mirëqenien sociale 
dhe për shëndetësinë, si dhe të dhënat për 
jurisprudencën. Statistikat e tregut të punës 
ofrojnë të dhëna për popullsinë sipas moshës, 
arsimit, statusit të punësimit, shkallës së 
varfërisë dhe shkallës së aktivitetit për të gjitha 
veprimtaritë ekonomike dhe treguesit kryesorë 
makroekonomikë të Kosovës. Të dhëna të 
tjera të rëndësishme që përfshihen në vjetarin 
statistikor janë edhe të dhënat për sektorin 
financiar të Kosovës, indeksin e çmimeve të 
konsumit, indeksin e çmimeve të importit dhe 
indeksin e çmimeve të prodhimit. Disa tregues, 
krahasuar me statistikat ndërkombëtare, 
mund të gjinden në këta vjetarë statistikorë. 
Publikimet janë nxjerrë edhe në formë 
elektronike, duke lehtësuar kështu përdorimin 
e të dhënave nga të interesuarit. (Rahmije 
Mustafa-Topçiu) 

VLoRA Ismail Qemal (1844-1919). Politi-
kan, deputet, diplomat, themelues dhe kryemi-
nistri i parë i shtetit shqiptar. Lindi në Vlorë në 
një nga familjet më të mëdha dhe me shumë 

ndikim të Shqipërisë së 
Jugut. Shkollën fillore 
e kreu në vendlindje. 
U diplomua në gjim-
nazin “Zosimea” në 
Janinë. Studimet për 
drejtësi i kreu në Stam-
boll. Gjatë kësaj kohe 
punoi në Ministrinë e 
Punëve të Jashtme të 

Perandorisë Osmane. Më pas u specializua 
në Paris në shkencat juridike dhe ekonomike. 
Përveç gjuhës shqipe njihte edhe osmanishten, 
turqishten e re, greqishten e vjetër, latinishten, 
italishten dhe frëngjishten. Jetoi dhe veproi në 
disa shtete: Shqipëri, Greqi, Turqi, Itali, Bull-
gari, Siri, Francë, Angli, Zvicër dhe Gjermani. 
U martua dy herë. Me gruan e parë, Nasipen 
nga Konica, nuk pati fëmijë, pasi ajo vdiq gjatë 

lindjes së parë. Më 1886 u martua me Kleoniqi 
Surmeli, vajza e një fisniku grek, me të cilën 
pati 10 fëmijë: gjashtë djem dhe katër vajza. 
Në vitin 1868 u emërua drejtor i Sekretariatit 
në Zyrën Juridike në Sofje të Bullgarisë dhe 
më pas mori detyrën e prefektit të rajonit të 
Rusçukut, detyrë që e mbajti për 5 vjet. Në vitin 
1876 u emërua sekretar i Përgjithshëm i Min-
istrisë së Jashtme të Perandortisë Osmane. Në 
këtë detyrë qëndroi një vit. Kjo pozitë e ndih-
moi që të krijojë eksperiencë në diplomacinë 
turke dhe të vërë kontakte me diplomacinë 
ndërkombëtare. Këmbëngulja e tij për zbati-
min e reformave demokratike e çoi në konflikt 
me rrethet konservatore të Stambollit. Më 1877 
Porta e Lartë e akuzoi si kundërshtar të poli-
tikës së sulltan Abdyl Hamitit II dhe përkrahës 
të pikëpamjeve liberale të Mithat Pashës (funk-
sionar i lartë i Perandorisë, ministër i Punëve 
të Jashtme, reformator). Për këto arsye, Porta 
e Lartë e dënoi me 7 vjet internim në qytetet 
Kytahja, Eskishehir dhe Bursë të Anadollit. 
U lirua më 1884 dhe u emërua si mytesarif i 
sanxhakut të Mardinit, më pas mytesarif i 
sanxhakut të Goliopolit dhe guvernator i vila-
jetit të Bejrutit (1890-1892). Sulltani e emëroi 
guvernator të Vilajetit të Tripolit (Libi), ku 
I.Qemali qendroi përreth një vit (1894-1895), 
më pas u largua nga ky post. Pastaj u emërua 
këshilltar personal i sulltan Abdyl Hamitit, në 
kohën kur Perandoria Osmane ishte në rënie, 
gjatë viteve 1892-1900. Në maj të vitit 1900 u 
largua nga Turqia, duke i kërkuar dorëheqjen 
sulltanit. Në dhjetor të vitit 1908, zgjidhet de-
putet i Beratit, por në fakt përfaqësonte gjithë 
Shqipërinë. Në pranverën e vitit 1909 u pozi-
cionua kundër xhonturqve dhe u zgjodh kry-
etar i Partisë Liberale (Ahrar), e cila synonte 
të decentralizonte Perandorinë Osmane. Gjatë 
viteve 1910-1912 u dallua si frymëzues dhe or-
ganizator i kryengritjeve kundërosmane. Në 
qershor të vitit 1911 së bashku me L. Gurakuq-
in dhe patriotë të tjerë hartoi Memorandumin 
e Greçës dhe në fund të atij viti mori nismën 
për organizimin e kryengritjes së përgjithshme 
të vitit 1912. I. Qemali gjatë veprimtarisë së 
tij bëri përpjekje të vazhdueshme për ta bin-
dur qeverinë osmane t’u jepte shqiptarëve au-
tonominë. Gjatë Luftës së Parë Ballkanike, së 
bashku me L. Gurakuqin e patriotë të tjerë, 
organizoi veprimtari politike për të shpallur 
Pavarësinë e Shqipërisë. Më 5 nëntor 1912 gjeti 

VLORA

përkrahjen e Kolonisë shqiptare të Bukuresh-
tit. Më vonë u nis drejt Vjenës, ku u takua me 
personalitete politike austro-hungareze e me 
përfaqësues diplomatikë të Fuqive të Mëdha 
dhe siguroi përkrahjen e tyre për çështjen shq-
iptare. Ndryshimi i shpejtë i qëndrimit politik 
të Fuqive të Mëdha ndaj Perandorisë Osmane 
e bindi I. Qemalin se duhej thelluar kërkesa 
politike, duke e shtruar pavarësinë e vendit si 
të vetmen zgjidhje. Më 19 nëntor 1912 njoftoi 
bashkatdhetarët se do të mblidhej në Shqipëri 
një Kuvend Kombëtar, i cili do të shpallte Pa-
varësinë. Pasi u kthye me bashkëpunëtorët e tij 
në Shqipëri, thirri në Vlorë mbledhjen e Ku-
vendit Kombëtar. Në këtë kuvend, që u mblodh 
nën kujdesin e tij më 28 nëntor 1912, shpalli 
deklaratën e Pavarësisë së Shqipërisë dhe ngriti 
Flamurin Kombëtar. Fjalimin e tij I. Qemali e 
lexoi në gjuhën shqipe. Vendimi i parë i I. Qe-
malit, pas firmosjes së Deklaratës së Pavarësisë 
dhe marrjes së detyrës si kryeministër i parë, 
ishte dërgimi i lajmit në të gjitha qarqet e ven-
dit dhe i telegrameve në shtetet e mëdha për 
njohjen e Pavarësisë së Shqipërisë. Në poli-
tikën e jashtme u tregua i lirë nga paragjykimet 
kundrejt fqinjëve, më të cilët kërkonte të kishte 
marrëdhëniet miqësore, por edhe kundërshtar 
i synimeve të tyre për të copëtuar Shqipërinë. 
Qeveria e kryesuar nga I. Qemali, ndonëse në 
kushte shumë të vështira të brendshme e të 
jashtme, mori një varg masash për organizimin 
dhe ndërtimin e shtetit të pavarur, si dhe në 
fushën e ekonomisë e të kulturës kombëtare, që 
i hapnin vendit rrugën e zhvillimit demokratik. 
Ajo mbrojti pranë Komisionit Ndërkombëtar 
të Kontrollit dhe pranë kancelarive të Fuqive të 
Mëdha të drejtat e ligjshme të popullit shqiptar 
për tërësinë territoriale të atdheut. Në të gjitha 
këto veprime I. Qemali u tregua burrë shteti 
dhe diplomat largpamës. Megjithatë, Fuqitë e 
Mëdha nuk e njohën Qeverinë e tij. Në tetor 
të vitit 1913 ato caktuan në krye të shtetit shq-
iptar Vilhelm Vidin dhe formuan një dërgatë 
të kryesuar nga E.Toptani për t’i ofruar zyr-
tarisht princit gjerman fronin e Shqipërisë. I. 
Qemali dha dorëheqje më 22 janar 1914, duke 
ia dorëzuar pushtetin Komisionit Ndërkom-
bëtar të Kontrollit, si institucion i krijuar në 
Konferencën e Ambasadorëve në Londër, me 
shpresë se edhe në këtë mënyrë do ta ndih-
monte të ardhmen e Shqipërisë. Pas dorëheqjes 
I. Qemali u largua nga Shqipëria. Në mbarim të 

Luftës së Parë Botërore mori vesh për Traktatin 
e Fshehtë të Londrës, ku parashihej copëtimi 
i Shqipërisë. Ai mendonte se “paqja në Ball-
kan nuk do të mund të rivendoset duke sakri-
fikuar të drejtat e kombeve të tjera në interes 
të synimeve ekspansioniste. Pa iu shtuar Shq-
ipërisë nga ana e veriut Kosova dhe nga ana e 
jugut Çamëria, nuk mund të shtrohet qetësia 
në Sinisinë e Ballkanit”. Në verën e vitit 1918, 
më qëllim të përkrahjes së çështjes shqip-
tare qëndroi në Spanjë, ku mori përkrahjen e 
emigrantëve shqiptarë të SHBA-së për t’i për-
faqësuar në Konferencën e Paqes në Paris. Më 
15 janar 1919 nga Peruxhia e Italisë i dërgoi 
kryeministrit italian Orlando parashtresën që 
dëshironte ta paraqiste në Konferencën e Pa-
risit. Por Italia, në këto rrethana, nuk përkrahte 
Shqipërinë e pavarur. I. Qemali u nda nga jeta 
më 26 janar 1919, në rrethana të dyshimta, në 
hotelin “Brufani” të Peruxhias. (Teki Kurti)

VLLAHIU Arbër (1967-). Gazetar. Lindi 
në Prishtinë, ku kreu shkollën fillore dhe të 
mesme. Studioi për letërsi dhe gjuhë shqi-
pe në Fakultetin e Filologjisë të Universitetit 
të Prishtinës. Bëri studime master për gaze-
tari dhe komunikime masive dhe trajnime e 
specializime në Londër dhe Athinë. Nga viti 
1994 deri në vitin 2000 punoi korrespondent 
i Radio-Suedisë nga Prishtina, pastaj korre-
spondent për Radio-Danimarkën dhe gazetar 
në gazetën “Koha ditore”. Më 1999 ishte pro-
ducent në Radiotelevizionin e Suedisë, si dhe 
korrespondent për radion “Deutsche Welle”, 
për të kaluar po atë vit në Radio BBC, emisioni 
në gjuhën shqipe, ku punoi deri në mbylljen e 
seksionit shqip më 2011. Në periudhën 2002-
2004 punoi si producent i BBC-së në Londër, 
ndërsa nga viti 2011 ishte këshilltar politik për 
medie dhe marrëdhënie me publikun në zyrën 
e presidentes së Kosovës, Atifete Jahjaga. Së 
fundi u emërua shef i zyrës së Prishtinës i Ra-
dios “Europa e lirë”. (Rrahman Paçarizi)

VLLASA Ramë (1882-1921). Luftëtar i çetave 
kryengritëse kundër pushtimit osman dhe serb. 
Lind në Ballofc të Llapit. Më 1906 inkuadrohet 
në çetën kryengritëse të Shaqir Igrishtës, për 
të luftuar në dy fronte: kundër osmanëve dhe 
kundër sulmeve serbe. Për dy dekada u përball 
me sulmet serbe mbi fshatrat kufitare shqiptare 
në vijën Murgull-Përpellac-Merdar-Kullë e 
Asqerit-Metergofc-Bujanoc. Gjatë viteve 1912-

1917 organizoi pesë çeta luftarake, të cilat i 
drejtonin Jashar Xhakja, Hamdi Repa, Ejup 
Lladovci dhe Bel Bajçinovci. Më 1916 vihet 
në ballë të luftëtarëve në Merdar, që synonin 
çlirimin e Sanxhakut të Nishit. Në nëntor të 
vitit 1916, së bashku me Hoxhë Visokën, e 
ngritën flamurin shqiptar në Kurshumli dhe 
Prokupje. Ishte pjesëmarrës në Kuvendin e 
Murgullës, ndërsa më 1920 radhitet në anën e 
Azem Bejtës dhe Komitetit të Kosovës. Vritet 
në një pritë në kufi në veri të Kosovës. (Hakif 
Bajrami)

VLLASI Azem (1948-). Funksionar politik 
i Kosovës në periudhën e autonomisë. Lindi 
në Rubofc të Kamenicës. Shkollën fillore dhe 
gjimnazin i kreu në Kamenicë, diplomoi në 

Fakultetin Juridik në Pri- 
shtinë. Ushtroi funk-
sione të larta politike në 
Kosovë dhe në Jugoslla-
vi. Ishte kryetar i Lidhjes 
së Studentëve të Kosovës 
dhe Kryetar i Lidhjes 
së Rinisë Socialiste të 
Jugosllavisë, Kryetar i 
Lidhjes Socialiste të Po-

pullit Punues të Kosovës, Kryetar i Komitetit 
Krahinor të Lidhjes së Komunistëve të Kosovës 
(1986-1988) dhe anëtar i Kryesisë së Lidhjes së 
Komunistëve të Jugosllavisë. Pas vitit 1981 u 
shqua për diskurs të ashpër ndaj pjesëmarrësve 
në demonstrata dhe përfaqësoi udhëheqjen e 
re të Kosovës, të ngritur mbi të ashtuquajturën 
luftë kundër nacionalizmit dhe irredentizmit 
shqiptar dhe mbi diferencimin ideopolitik. Më 
1988 u akuzua nga pushtetarët e Serbisë si or-
ganizator i tubimeve masive të shqiptarëve dhe 
i grevës së minatorëve të Stantërgut në Trepçë. 
Në mars të vitit 1989 u burgos së bashku me 
udhëheqjen e Trepçës dhe u dënua më 14 muaj 
burg. U lirua nga burgu në maj të vitit 1990, 
pas një presioni të shtuar të institucioneve 
ndërkombëtare. Që nga viti 1993 punon si avo-
kat dhe është aktiv në jetën publike, posaçë- 
risht në shoqërinë civile dhe si analist në me-
die. Është autori i librit “Mjeshtrit e errësirës” 
(1991) dhe ka botuar një sërë shkrimesh au-
toriale në shtypin e vendit dhe të huaj. (Daut 
Bislimi)

VLLeHTË. Eksonim përmbledhës për grupet 
etnike parasllave të Ballkanit, që flasin gjuhë 

të afërta romane. Vetë etnonimi vllah rrjedh 
nga gjermanishtja. Fillimisht me këtë emër u 
quajtën keltët e romanizuar, ndërsa më vonë 
u përhap për grupet etnike të romanizuara 
dhe vetë popujt romanë të Europës, përfshirë 
edhe ata të Gadishullit të Ballkanit. Quhen 
edhe arumunë, kucovlleh, karagunë, cincarë 
dhe (te shqiptarët) çoban e gogë. Lidhur me 
prejardhjen dhe me përkatësinë etnike të 
vllehve të Ballkanit, studiuesit mbështesin 
mendimin se janë popullsi e vjetër iliro-trake, 
përkatësisht trake-ilire e romanizuar, e cila nga 
pushtues të ndryshëm u dëbua nga qytetet e nga 
viset rrafshinore-bujqësore dhe banuan malet e 
larta, duke u marrë me blegtori transhumane. 
Njoftimet më të hershme për vllehtë në 
hapësirat e Dardanisë, përkatësisht të Kosovës 
së sotme gjenden në shkrime kishtare serbe të 
shek. XIII-XIV. Nga këto burime mësohet se 
vllehtë (si edhe arbanasët) i përkisnin shtresës 
shoqërore që zeje kryesore e kishin blegtorinë 
transhumane dhe se tani ishin bërë pronë e 
sundimtarëve serbë, që ua falnin kishave dhe 
manastireve që po ndërtonin. Megjithatë, 
kisha dhe pushtuesi serb ua njihte vllehve në 
shek. XIII-XV të drejtën e tyre zakonore, të 
njohur nëpër burime të shkruara si ”Ligji i 
vllehve”, ”Kanuni i vllehve“ (Vlaško pravo e 
Jus Walachorum), i respektuar gjithandej ku 
kishte vlleh, përfshirë edhe Kosovën e sotme. 
Vendbanimet e tyre shtriheshin kryesisht 
rreth Bjeshkëve të Nemuna, Pashtrikut, Sharit, 
Shalës së Bajgorës e Çiçavicës. Mirëpo vlleh 
kishte në atë kohë edhe në katunde rrafshinore 
në gjithë hapësirën e Kosovës së sotme. Por 
mbetet ende e panjohur nëse bëhet fjalë për 
popullatë vendëse romane-ballkanike, apo për 
vllehtë që erdhën në jug të Ballkanit në shek. X, 
pas migrimit nga atdheu i mëparshëm i tyre, 
Rumania. (Skënder Gashi)

VoCA Adem (1903-1945). Luftëtar antiko-
munist. Lindi në Melenicë të Shalës së Baj-
gorës. Pas vdekjes së babait, Beqirit, u zgjodh 
anëtar i Islihatit. Pas vitit 1941 mobilizoi vull-
netarë për mbrojtjen e popullatës shqiptare 
nga sulmet e ushtrisë jugosllave dhe çetnike. 
Në shtator 1943, si delegat i nënprefekturës së 
Vushtrrisë mori pjesë në Kuvendin e Lidhjes së 
Dytë të Prizrenit. U zgjodh kryetar i Komitetit 
të Rinisë Shqiptare për Mbrojtjen e Kosovës në 
Vushtrri. Gjatë kësaj periudhe udhëhoqi vull-
netarët kundër sulmeve të forcave çetnike mbi 

popullatën civile në veriun e Kosovës, në Novi 
Pazar, Sjenicë, Rozhajë etj. Në fund të luftës u 
angazhua kundër forcave pushtuese gjermane. 
Më 22 janar 1945, në Kuvendin e Vidishiqit, 
ku u formua Brigada e Shalës, u zgjodh ko- 
mandant i saj. Kundërshtoi çarmatosjen e shqip- 
tarëve nga organet e administratës komuniste 
si dhe dërgimin e të rinjve shqiptarë në Frontin 
e Sremit. Më 23 janar 1945 organizoi një takim 
në Stantërg, kurse të nesërmen në Bare iu bash-
këngjitën mbi njëmijë vullnetarë, të cilët më 26 
dhe 27 janar 1945 marshuan drejt Stantërgut, 
duke e çliruar atë. Më 8 shkurt 1945, A. Voca 
me grupin prej shtatë luftëtarësh vendosi të 
kthehej në kullën e tij, në Sumë afër Vushtrrisë. 
Më 10 shkurt 1945 forca të mëdha partizane 
rrethuan kullën në Sumë, ku më 11 shkurt u 
vra edhe A. Voca. (Fazli Hajrizi)

VoCA Beqir (1841-1925). Atdhetar, pleqnar. 
Lindi në Melenicë të Stantergut. Bashkëpunoi 
me Isa Boletinin. Pas pushtimit të Kosovës nga 
ushtria serbe (1912), sidomos pas ripushtimit 
të saj (1918) dhe formimit të Mbretërisë 
Serbe-Kroate-Sllovene, u angazhua kundër 
shpërnguljes së shqiptarëve të kësaj ane në 
Turqi. Deri në vitin 1922 kreu detyrën e 
kryetarit të Shalës së Bajgorës me qendër 
në Bare. Duke qenë në pozitën e kryetarit, 
ndihmoi popullsinë me të gjitha mundësitë që 
kishte dhe bashkëpunoi me lëvizjen kaçake, 
duke i mbrojtur ata sa herë që organet e 
pushtetit dhe xhandarmëria serbe u binte në 
gjurmë dhe i rrezikonin. Gjithashtu ndërhynte 
edhe te prefekti i Mitrovicës për veprimet 
brutale të xhandarmërisë serbe ndaj popullsisë 
së pambrojtur. (Fazli Hajrizi)

VoCA Sherif (1896-1941). Veprimtar i Shalës 
së Bajgorës, kryetar komune, deputet. Lindi në 
Melenicë, afër Trepçës. Më 1912, bashkë me 
të atin, mori pjesë në Kuvendin e Kurillovës, 
ku u lidh besa midis Shalës dhe Llapit për 
organizimin e luftës kundër osmanëve. 
Kundërshtoi pushtimin serb të Kosovës më 
1912. Gjatë sundimit austro-hungarez (1916-
1918) u angazhua për hapjen e shkollave në 
Mitrovicë dhe rrethinë dhe organizimin e 
pushtetit lokal. Pas ripushtimit të Kosovës 
dhe themelimit të Mbretërisë Serbe-Kroate-
Sllovene, në zgjedhjet e vitit 1922 u zgjodh 
kryetar komune në Bare. Postin e mbajti për 12 
vjet. Në zgjedhjet e vitit 1935 u zgjodh në mesin 

e tetë deputetëve shqiptarë në Parlamentin 
Jugosllav. Është i njohur fjalimi i tij në 
Parlamentin e Jugosllavisë në Beograd (1937), 
ku dënoi marrëveshjen jugosllavo-turke për 
shpërnguljen e shqiptarëve për në Turqi. Për 
shkak të kërcënimeve, u detyrua të ikte në 
Shqipëri, më pas në Egjipt, Greqi etj. Më 1940 
u kthye në Mitrovicë. Iu kundërvu vrasjeve të 
ushtarëve shqiptarë në garnizonin e Mitrovicës 
dhe të civilëve nga oficerët e ushtrisë serbe. Më 
14 prill 1941 u vra nga ushtarët serbë, derisa po 
përpiqej të kalonte në Shalë, për të organizuar 
bashkëvendësit për mbrojtje nga ushtria serbe. 
(Fazli Hajrizi) 

VoJNoVIQ Bogolub (Bogoljub Vojnović) 
(1906-1976). Dirigjent dhe kompozitor. Lindi 
në Beograd. Kreu studimet për muzikë në 
Pragë të Çekosllovakisë. Ishte anëtar i orkestrës 
ushtarake në Nish, Kragujevc dhe në Beograd. 
Gjatë viteve 1949-1960 punoi në Prishtinë. 
Këtu zhvilloi një aktivitet të gjerë muzikor, 
duke udhëhequr korin e Shoqërisë “Radnički”, 
si dhe Orkestrën e Qytetit. Me këtë të fundit 
ka përgatitur disa shfaqje operetash në Teatrin 
Popullor Krahinor. B. Vojnoviq ka pasur prirje 
edhe për kompozime. Në disa vepra të tij, 
përpos kompozimeve për orkestër me frymë, 
ka inkuadruar dhe motive e ritme popullore 
shqiptare, si në “Rapsodinë shqiptare” për 
orkestër të tij, tek orkestralja “Me këngë e 
valle nëpër Kosovë” dhe “Marshi i brigadave 
kosovare”. (Zeqirja Ballata)

VoKA Rexhep (1847-1917). Veprimtar i lë-
vizjes kombëtare, klerik. Lindi në Shipkovicë 
të Tetovës. Shkollimin e kreu në medresetë e 
Tetovës. Në vitin 1868 u regjistrua në Fakultetin 
e Teologjisë Islame në Stamboll. Në vitin 1903 
u emërua myfti i vilajetit të Manastirit. U 
përfshi në lëvizjen për çlirim dhe emancipim 
kombëtar. Më 1906 morri pjesë në Kongresin 
e Bukureshtit, bashkë me Ismail Qemailin. 
Më 1907 ishte pjesëmarrës në mbledhjen e 
Ferizajt, si përfaqësues i Tetovës. Duke qenë 
myfti i vilajetit të Manastirit, u bë pritësi dhe 
përkrahësi kryesor i Kongresit të Alfabetit në 
Manastir (14-22 nëntor 1908). Në këtë Kongres 
përkrahu idenë e shkrimit të shqipes me 
alfabet arab, çka u kundërshtua nga veprimtarë 
të Rilindjes. Me këtë alfabet botoi edhe një 
abetare (“Elifbaja shqip”, 1910) dhe një libër 
mësimi të shqipes e të normave të fesë islame 

(“Mendime”, 1911). Gjuha e këtyre veprave 
ruan tiparet e të folmeve të rrethinave të 
Tetovës. Në vitin 1909 mori pjesë në Kongresin 
e Dibrës, të organizuar nga xhonturqit, ku u 
zgjodh në pleqësinë e Kongresit, e cila shprehu 
diferenca përballë qëndrimeve të xhonturqve. 
Pas këtij aktiviteti pushohet nga detyra e 
myftiut dhe pas pushtimit serb (1912) largohet 
nga vendlindja. Vdiq në Stamboll më 1917. 
(Alban Dobruna)

VoKRRI Avdullah (1935-2011). Mësim-
dhënës universiteti, pedagog. Lindi në Sfeçël, 
Podujevë, ku kreu edhe shkollën fillore. Të 
mesmen e filloi në Podujevë dhe e përfundoi në 

Normalen e Prishtinës. 
Studioi pedagogjinë në  
Fakultetin Filozofik të  
Prishtinës, ku edhe ma-
gjistroi dhe doktoroi. 
Punën profesionale e 
filloi si mësues, pastaj 
mësimdhënës gjimnazi 
dhe i paraleleve normale 
në Podujevë, redaktor 

i teksteve shkollore në Entin e Teksteve dhe 
Mjeteve Mësimore të Kosovës dhe drejtor i 
tij. Ndërkohë, u angazhua edhe mësimdhënës 
i lëndëve pedagogjike në Shkollën e Lartë 
Pedagogjike të Prishtinës, në Fakultetin 
e Mësuesisë, përkatësisht të Edukimit në 
Prishtinë. Përveç artikujve dhe studimeve 
shkencore-profesionale, A. Vokrri është autor 
i disa veprave kryesisht nga historia e arsimit 
shqiptar: “Zhvillimi i shkollave dhe i arsimit 
në komunën e Mitrovicës prej vitit 1945-
1975” (1980), “Bazat gnoseologjike-filozofike, 
didaktike-metodike, gjuhësore-stilistike dhe 
teknike-grafike të tekstit shkollor” (1986), 
“Shkollat dhe arsimi në Kosovë ndërmjet 
luftërave botërore, 1918-1941” (1990), 
“Shkollat dhe arsimi në anën e Llapit 1878-
1944” (1995), “Jashar Erebara-jeta dhe vepra” 
(2000), “Shkolla Normale e Prishtinës 1953-
1974” (2004),  “Mësuesit në Kosovë e në 
Shqipëri” (2009) etj. (Naser Zabeli) 

VoKRRI Fadil (1960-). Futbollist. Lindi në 
Sfeçël të Podujevës. Njihet si futbollisti më i 
njohur dhe i adhuruar në Kosovë. E filloi ka-
rrierën në KF “Llapi” të Podujevës, më pas u 
bë pjesë e KF “Prishtina”. Një periudhë ka ve-
shur edhe fanellën e KF “Partizani” të Beo-

gradit. Skuadra italiane 
“Juventusi” i Torinos në 
vitin 1987 shfaqi intere-
simin për të dhe i ofroi 
firmosjen e një kontrate 
afatgjatë. Asokohe Fadil 
Vokrri u cilësua si loj-
tari më i mirë i vitit në 
Jugosllavi. Mirëpo, pa-
soi ftesa që Fadil Vokrri 

të shkojë në shërbim të detyruar ushtarak. Pas 
“Partizanit” luajti në “Nim” të Francës, ndërkaq 
në periudhën 1990-1992 në “Fenerbahçe” të 
Stambollit. Karrierën vepruese e mbylli në 
Francë, ku u vendos me banim dhe ku ushtroi 
zejen e trajnerit të futbollit të ligës së dytë. Më 
pas u kthye në Kosovë dhe mori detyrën e drej-
torit të KF “Prishtina”. Më vonë u zgjodh kry-
etar i Federatës së Futbollit të Kosovës. (Baki 
Berisha)

VoKSHI Afrim (1930-). Inxhinier i ndër-
timtarisë, profesor universiteti. Lindi në Tiranë. 
Kreu shkollimin në Tiranë dhe Prishtinë, 
ndërsa studimet në Fakultetin e Ndërtimtarisë 

të Universitetit të Beo-
gradit. Në fillim punoi 
në Shkup e më pas si 
projektues i strukturave 
në Tetovë, në Gostivar 
(“Mavrovë” dhe në Shkup 
(Pellagonia”). Studimet  
pasuniversitare i kreu në 
Universitetin e Shkupit 
(1971). Në vitin 1976 u  

specializua në fushën e konstruksioneve me-
talike në Universitetin Politeknik në Temishvar, 
Rumani, ndërsa disertacionin e mbrojti në 
Fakultetin Teknik të Universitetit të Prishtinës 
(UP) (1979). Nga viti 1969 ishte ligjërues në 
Fakultetin Teknik të UP-së, më vonë merr 
titujt docent dhe profesor inordinar, kurse më 
1986 u zgjodh profesor ordinar. Botoi tekstin 
universitar “Konstruksionet e ndërtesave meta-
like” (1986). Fushat kryesore të studimeve të tij 
ishin ndërtesat metalike, mbajtësit hapësinorë 
dhe urat metalike. Që nga themelimi i Univer-
sitetit Shtetëror të Tetovës ishte i angazhuar 
në punë pedagogjike-mësimore. Është autor 
i shumë punimeve shkencore dhe ka marrë 
pjesë në kongrese, simpoziume dhe konferenca 
shkencore e profesionale. Aktualisht jeton në 
Shkup. (Fetah Jagxhiu).

AVDULLAH 

VoKSHI Alije (1945-). Piktore. Lindi në 
Prishtinë. Kreu shkollimin fillor dhe të mesëm 
në Prishtinë, studimet i përfundoi në Akademin 
e Arteve Figurative në Beograd. Është e njohur 

si krijuese e pikturës ab-
strakte ekspresioniste. 
Është anëtare e Shoqatës 
së Artistëve Figurativë të 
Kosovës (SHAFK) nga 
viti 1970 dhe në kuadër 
të saj realizoi një sërë 
prezentimesh brenda 
dhe jashtë vendit. Hapi 
ekspozita vetjake në Pri- 

shtinë (1970-1976) dhe Beograd (1981). Si 
anëtare e SHAFK-ut gjithashtu mori pjesë në 
disa ekspozita kolektive në periudhën 1973-
2015, si në sallonet pranverore, në sallonet 
e nëntorit, pastaj në bienalet e vizatimit dhe  
në manifestimet e tjera të organizuara në 
Kosovë dhe jashtë. Është laurate e çmimit 
“Mosha Pijada” (1973) dhe e mirënjohjeve të 
tjera publike. Nga viti 1974 ishte mësimdhënëse 
e lëndës së vizatimit në Fakultetin e Arteve të 
Universitetit të Prishtinës. (Hajrush Fazliu) 

VoKSHI Asim ( 1909-1937 ). Veprimtar i 
lëvizjes komuniste, pjesëmarrës në Luftën e 
Spanjës. Lindi në Gjakovë. Shkollën fillore e 
nisi në vendlindje, e kreu në Kolgecaj, ndërsa 

gjimnazin e kreu në 
Shkodër. Në vitin 1929  
regjistrohet në Akade-
minë Ushtarake të 
këmbësorisë në Modena 
të Italisë, ku në verë të 
vitit 1931 gradohet në 
titullin e nëntogerit. Pas 
kthimit në Shqipëri, nuk 
qëndroi gjatë, sepse u 

dërgua në Firence, për specializim në degën 
e karabinierisë. Pas kthimit, merr detyrën 
e ndihmëskomandantit të xhandarmërisë 
në Pogradec. Zhvillonte veprimtari ilegale 
në bashkëpunim me Ali Kelmendin, Vasil 
Shanton, Petro Markon etj. Më pas shërbeu si 
ushtarak në Delvinë dhe së fundi në Tiranë, 
në seksionin e mbrojtjes së rendit publik. Në 
prag të shpërthimit të kryengritjes së Fierit në 
vitin 1935 u arrestua dhe u dënua me burgim 
e internim. Pas lirimit nga burgu, për pak 
kohë nuk punoi fare. Në nëntor të vitit 1935, 
pas dekretimit të ligjit për shprehje të lirë, me 

të cilin hiqej censura, u angazhua për botimin 
e revistës “ABC”. Revistën e administronte 
A. Vokshi, drejtor ishte Petro Marko, ndërsa 
bashkëpunëtorë Reshat Këlliqi, Skënder Rusi, 
Tajar Zavalani, Branko Merxhani etj. Por pas 
numrit të dytë revista u mbyll, për shkak të 
përhapjes së ideve komuniste. Në janar të vitit 
1937 shkoi në Spanjë, për të luftuar kundër 
fashizmit dhe në mbrojtje të Republikës. U 
rreshtua në Brigadën XII “Garibaldi”, ku u 
emërua komandant i kompanisë së parë të 
batalionit të tretë, që kishte 125 luftëtarë. Pas 
shumë betejave të përgjakshme, u vra në një 
nga luftimet e ashpra në frontin e Ebros më 4 
tetor. U dekoruar me Urdhrin e Skënderbeut 
dhe më 1949 u shpall Hero i Popullit. (Kosovar 
Basha)

VoKSHI Beqir (1895-1923). Pjesëmarrës i 
kryengritjeve kundërosmane dhe i qëndresës 
kundër pushtimit serbo-malazez në trevën 
e Dukagjinit. Lindi në Gjakovë, ku kreu dhe 
shkollën fillore e të mesme. Që në moshë të 
re mori pjesë në kryengritjen antiosmane të 
vitit 1910-1912, po ashtu edhe gjatë pushtimit 
serbo-malazez. Veçanërisht u shqua me 
veprimtarinë e tij patriotike pas formimit të 
“Komitetit Mbrojtja Kombëtare e Kosovës”. 
Dega e Gjakovës ishte dega më e organizuar 
e këtij Komiteti. Anëtarë të kësaj dege ishin 
intelektualë dhe luftëtarë të njohur të kohës, 
si: Qazim Bakalli, Niman Ferizi, Tahir Zajmi, 
Sali Mani, Avdyl Qerimi, Ibrahim Fehmiu etj. 
B. Vokshi, së bashku me bashkëpunëtorët e 
tij, në vitin 1918 u angazhuan për mbledhjen 
e të dhënave për masakrat serbe, që bëheshin 
mbi popullsinë shqiptare, si dhe përpiluan 
statistikat e strukturës së popullsisë së Kosovës. 
Shënimet iu dërguan “Komitetit Mbrojtja 
Kombëtare e Kosovës” në Shkodër, me synim 
për të denoncuar para opinionit ndërkombëtar 
terrorin dhe dhunën e Mbretërisë Serbo-
Kroate-Sllovene mbi shqiptarët. U vra në Junik 
në rrethana të pasqaruara. (Alban Dobruna)

VoKSHI Haxhi (1940-2013). Poet, bibliotekar. 
Lindi në Voksh, komuna e Gjakovës. Kreu 
arsimin fillor në Drenoc të Deçanit, shkollën 
e mesme në Pejë, ndërsa studimet në degën 
e gjuhës dhe të letërsisë shqipe të Fakultetit 
Filozofik të Prishtinës. Punoi si mësimdhënës 
në Gjilan, më pas në Sekretariatin Krahinor 
për Arsim, Kulturë dhe Shkencë në Prishtinë. 

ALIJE VOKSHI

Më pas kaloi në Bibliotekën Kombëtare dhe 
Universitare të Kosovës, ku punoi deri në 
pensionim. Poezitë e para i botoi në revistën 
“Jeta e re” dhe në “Flaka e vëllaznimit”. Botoi 
veprat: “Shqetësimi i vargut” (1971), “Koha e 
ditës sonë” (1980), “Përralla e kulla” (1987), 
“Udhëtim me korbin” (1994), “Liria këndon 
vetë” (2003), “Testamenti i tokës” (2008). H. 
Vokshi kultivoi poezi me motive të ndryshme, 
gjithnjë në afërsi me këndimin dhe vargun 
popullor. (Isak Shema)

VoKSHI Myftar (1913-1998). Mësues, vepri-
mtar i arsimit. Lindi në Gjakovë, shkollën 
fillore e kreu në vendlindje, ndërsa gjimnazin 
në Tiranë. Studimet e larta për matematikë i 
vijoi në Firence (Itali). Në vitin 1936 u emërua 
edukator në strehën vorfnore në Tiranë, pastaj 
nëpunës në Ministrinë e Arsimit në Shqipëri. 
Në vitin 1942 u burgos me akuzën për ndihmë 
Lëvizjes Antifashiste. Në Ministrinë e Arsimit 
në Shqipëri punoi edhe pas Luftës së Dytë 
Botërore. Në vitin 1948 u kthye në Kosovë dhe 
punoi në Drejtoratin e Arsimit të Kosovës. 
Ishte edhe drejtor i progjimnazit në Pejë dhe 
drejtues i kurseve pedagogjike. Për shkaqe 
politike, autoritetet e kohës e mënjanuan nga 
procesi mësimor dhe e angazhuan nëpunës në 
administratën e rrethit të Gjilanit. Në periudhën 
1955-1968 ishte nëpunës në seksionin e arsimit 
të komunës së Gjakovës. (Valentina Nimonaj-
Hoti)

VoKSHI Sabrije (Bije) (1892-1984). Pjesë- 
marrëse në Luftën Antifashiste Nacional-
çlirimtare në Kosovë dhe Shqipëri. Lindi në 
Gjakovë. Që në moshë të re ishte aktiviste dhe 
mori pjesë në luftën për çlirimin e Shqipërisë. 
Pas vitit 1913, kur Kosova u pushtua nga 
Serbia, u dallua në luftë kundër pushtuesit serb 
të Kosovës. Ishte anëtare e Komitetit “Mbrojtja 
Kombëtare e Kosovës”. Në vitin 1935 nga 
Kosova u vendos në Tiranë. Pas pushtimit të 
Shqipërisë nga Italia fashiste u aktivizua në 
Lëvizjen Nacionalçlirimtare. U angazhua që 
në lëvizje të përfshiheshin sa më shumë vajza 
dhe gra shqiptare. Në shtëpinë e saj u mbajt 
mbledhja e kuvendit themelues të Rinisë 
Komuniste Shqiptare. Në vitin 1942, Partia 
Komuniste e Shqipërisë e dërgoi në Kosovë 
për të ndihmuar në organizimin e Luftës 
Antifashiste Nacionalçlirimtare. Në fund të 
vitit 1943 dhe në fillim të vitit 1944 mori pjesë 

në Konferencën e Bujanit. Përfaqësoi në këtë 
Konferencë gratë antifashiste. Pas përfundimit 
të Luftës së Dytë Botërore u tërhoq nga jeta 
publike. Vdiq në Prishtinë. (Frashër Demaj)

VoKSHI Selman (1937-2010). Mësimdhënës 
i muzikës, vjershëtar. Lindi në Durrës. Në 
vitin 1941 kthehet me prindërit në fshatin e 
tyre Vakaj të Kikës afër Poliçkës. Arsimin për 
muzikë e filloi në Prizren dhe e përfundoi në 
Shkollën e Lartë Pedagogjike në Prishtinë. 
Në vitin 1958 filloi punën si mësimdhënës 
në Shkollën fillore “Skënderbeu” në Hogosht. 
Ishte arsimtari i parë shqiptar i muzikës në 
shkollat e Anamoravës. Për 15 vjet drejtoi 
korin e Shkollës Normale të Gjilanit. Me 
korin e shkollës u prezentua edhe në qendra 
të ndryshme të ish-Jugosllavisë. Më vonë ishte 
redaktor i muzikës në Radio-Gjilan. Ndonëse 
u verbërua, u mor edhe me krijimtari letrare. 
Shkroi poezi dhe poema, disa nga të cilat 
arriti t’i botonte. U quajt “Homeri shqiptar”. 
(Hajrullah Koliqi) 

VoKSHI Sulejman (1815-1887). Luftëtar i  
Lëvizjes Kombëtare dhe njëri nga liderët e 
Lidhjes Shqiptare të Prizrenit (LSHP). Lindi 
në Gjakovë. Në Kuvendin themelues të LSHP-

së u zgjodh anëtar i 
Komitetit Qendror dhe 
kryetar i Komisionit për  
Financa. Iu bashkua kra- 
hut patriotik të Lidhjes 
kundër rrymës sulltani- 
ste. Pas vrasjes së Abdu- 
llah Drenit, u zgjodh 
kryetar i degës së LSHP-
së në Gjakovë, deri kur 

e zëvendësoi Ali Aga (1880) për shkak të an-
gazhimeve të shumta në Komitetin Qendror 
në Prizren. Mori pjesë në vrasjen e Maxharr 
Pashës në Gjakovë dhe, bashkë me Riza Kryezi-
un e Bajram Currin, ishte në krye të 2,000 vull-
netarëve në luftën për mbrojtjen e Plavës dhe 
të Gucisë (1879-1880). Pas këtyre ngjarjeve, 
S.Vokshi me bashkëmendimtarët e tij theme-
luan në Gjakovë (21 mars 1880) Lidhjen e Re. 
Në Qeverinë e Përkohshme (janar 1881) u zg-
jodh komandant i forcave të armatosura. Gjatë 
kësaj periudhe, kjo qeveri shtriu pushtetin e 
saj në Shkup, Prishtinë, Mitrovicë, Vushtrri 
etj. Por mareshali Dervish Pasha, pas Shkupit 
(7 prill 1881) hyri në Ferizaj (16 prill 1881), ku 

SULEJMAN VOKSHI

iu dorëzuan disa veprimtarë të LSHP-së. Qe-
veria e Përkohshme iu dërgoi një memoran-
dum Fuqive të Mëdha, ku kërkohej ndalimi i 
ekspeditës ndëshkimore të mareshalit osman 
dhe mbrojtja e autonomisë së Shqipërisë. Për 
të mbrojtur Prizrenin, forcat e LSHP-së, nën 
komandën e S. Vokshit, Mic Sokolit, Binak 
Alisë, Ali Ibrës zunë pozitat në Shtime e Carra-
levë. Por, pas një qëndrese të shkurtër, forcat e 
Lidhjes pësuan disfatë në Slivovë, në Dule dhe 
në Suharekë. Ato u tërhoqën në Gjakovë. Posa 
hyri në Prizren (22 prill 1881), Dervish Pasha 
ftoi krerët e Lidhjes që t’i paraqiteshin në afat 
të caktuar. Nuk iu paraqitën vetëm Y. Prizreni, 
A. Frashëri, S. Vokshi dhe A. Ibra. Pas rënies 
së Gjakovës (10 maj 1881), Dervish Pasha e 
riktheu pushtetin në tërë Kosovën. Lidhja filloi 
aksionin e rimëkëmbjes së degëve. Më 24 prill 
1883, në Kastrat u formua Lidhja e Re e Fiseve 
të Shqipërisë Veriore për t’u mbrojtur nga Mali 
i Zi. Ndërkohë, S. Vokshi me bashkëpunëtorë 
kishte krijuar një zonë të lirë në Malësinë e Gja-
kovës, nga Qafa e Prushit deri në Qafë të Mori-
nës. Në gusht 1884 kryengritjes së sanxhakut të 
Prizrenit iu bashkua edhe popullsia e trevës së 
Gjakovës. U bënë përpjekje për rimëkëmbjen e 
degëve të Lidhjes në vilajetin e Kosovës dhe të 
Manastirit. Por Porta dërgoi mareshalin Vesel 
Pasha, i cili, pas masave që mori për të sigu-
ruar qetësinë në Prizren (gusht 1885), iu drej-
tua Gjakovës, ku, nën drejtimin e S. Vokshit, po 
bëheshin përgatitje për të formuar sërish Lid-
hjen e Re. Ai ia dogji shtëpinë S. Vokshit (27 
gusht 1885) dhe e arrestoi atë. Me të dëgjuar 
këtë, A.Ibra u përpoq pa sukses ta ndihmojë. 
Prandaj Gjykata Ushtarake e Prizrenit e dënoi 
me vdekje, kurse familjen me internim në Fe-
zan (7 tetor 1885). Por Sulltani e liroi atë dhe 
familjen e tij. Pezullimi i dënimit me vdekje 
vinte si rezultat i kryengritjes çlirimtare të po-
pullit bullgar të Rumelisë Lindore dhe i bash-
kimit të saj me Bullgarinë. Pas këtyre ngjar-
jeve, Porta e Lartë e ndryshoi qëndrimin ndaj 
shqiptarëve: pezulloi zbatimin e reformave, iu 
lejoi malësorëve mbajtjen e armëve dhe lejoi 
përdorimin e gjuhës shqipe në shkolla. Vesel 
Pasha kërkoi ndjesë nga krerët shqiptarë për 
konfliktet e fundit dhe premtoi tërheqjen e 
ushtrisë nga Prizreni e Gjakova. Sulltani liroi 
shqiptarët e arrestuar e të internuar, midis tyre 
edhe S. Vokshin dhe A.Frashërin. Me shëndet 
të rrënuar nga luftërat dhe me barrën e viteve, 
S. Vokshi u nda shpejt nga jeta. Me rastin e 

100-vjetorit të LSHP-së u shpall Hero i Popul-
lit. (Masar Rizvanolli)

VoKSHI Xhafer (1924-2012). Veprimtar i 
Lëvizjes Nacionalçlirimtare, i persekutuar i 
komunizmit. Ishte vëlla i Asim Vokshit, pjesë-
marrës në luftën e Spanjës. Lindi në Gjakovë. 

Bashkë me familje emi-
groi në Shqipëri, ndër-
sa gjatë luftës së Dytë 
Botërore u kthye sërish 
në Kosovë. Shkollën fil-
lore e filloi në Gjakovë 
dhe e mbaroi në Tiranë, 
ndërsa gjimnazin e kreu 
në Gjirokastër. Që në 
shkollë të mesme u përf-

shi në Lëvizjen Antifashiste Nacionalçlirim-
tare. Shumë shpejt ra në sy të pushtetit fashist 
dhe u burgos. Pak ditë para kapitullimit të Ital-
isë fashiste (1943), u arratis nga burgu i Tira-
nës dhe iu bashkua njësiteve partizane të Pezës. 
Më 1944 kthehet në Kosovë dhe i bashkohet 
njësiteve partizane në Malësi të Gjakovës, duke 
marrë pjesë në shumë aksione luftarake. Orga-
nizoi rininë antifashiste në Tiranë, Pezë, Lumë, 
Has, Tropojë, Gjakovë etj. Ishte pjesëmarrës në 
Konferencën e Bujanit. Ai përshëndeti organiz-
imin e kësaj konference në emër të Rinisë An-
tifashiste të Kosovës. Në vitin 1946 u formua 
Komiteti Nacional i Shqiptarëve të Kosovës, 
ku Xh.Vokshi u zgjodh kryetar i Organizatës 
së Rinisë Shqiptare. Në vitet e pasluftës nga 
Kosova u ekstradua në Shqipëri. Në vitin 1956 
në Konferencën e Komunistëve të Tiranës ra 
në konflikt me vijën partiake. U burgos dhe u 
dënua me pesë vjet burg. Pas burgut u izolua 
në Ballsh për vite të tëra. Gjatë diktaturës ko-
muniste, ai dhe familja e tij, u përndoqën dhe u 
dënuan me internime të gjata. Pushteti komu-
nist në Shqipëri ia hoqi të drejtën e ushtrimit të 
profesionit të gazetarit dhe të drejtën e botimit. 
Vdiq në Durrës. (Luan Tetaj)

VoLeJBoLLI. Në Kosovë filloi të luhet nga 
viti 1948. Ekipet e volejbollit u themeluan 
në Prishtinë, Pejë, Mitrovicë, Gjakovë, 
Prizren dhe Gjilan. Nismëtarë të këtij sporti 
në Kosovë ishin Bardhyl Zajmi, Ali Dauti, 
Hasan Shala, Hasan Berisha, Rexhep Xhiha, 
Nexhat Begolli etj. Deri në vitin 1990 Kosova 
ka pasur disa skuadra në ligat cilësore të ish-
Jugosllavisë, ndër të cilat ishin “Prishtina”, 

“Elektroekonomia”, “Universiteti” (femrat), 
“Vëllaznimi”, “Partizani” etj. Viti 1990 ishte 
viti i ndarjes nga aktivitetet sportive në ish-
Jugosllavi. Më 1991 filloi organizimi i garave 
të volejbollit, në konkurrencën e meshkujve, 
kryesisht në formë të turneve, në ambiente 
rurale dhe në palestra të shkollave. Kampione 
të Kosovës gjatë kësaj periudhe (1991-1999) 
në konkurrencën e femrave kanë qenë: “Drita” 
e Gjilanit, “Kastrioti” i Ferizajt dhe “Gjinoci”. 
Në konkurrencën e meshkujve kampionë 
të Kosovës kanë qenë: “Dukagjini” i Klinës, 
“Suhareka”, “Flaka” e Preshevës, “Bresalci” dhe 
“Drita” e Gjilanit. Pas përfundimit të luftës 
në Kosovë, volejbolli vazhdoi garat në të dy 
konkurrencat. Dy volejbollistë të “Prishtinës” 
(Adriatik Kajtazi dhe Gazmend Husaj) që 
nga viti 2007 janë anëtarë të përfaqësues së 
Shqipërisë dhe me sukses kanë luajtur në elitën 
e volejbollit të Shqipërisë, Zvicrës, Maqedonisë, 
Italisë dhe të Turqisë. Nga viti 2009 edhe 
Bardhyl Hajdaraj i Prishtinës mori ftesën për 
të qenë pjesë e kombëtares shqiptare, ndërkohë 
luajti për “Studentin” e Tiranës. Shemsije 
Asllanaj dhe Vlora Hasani, po ashtu kanë 
qenë pjesë e përfaqësueses së Shqipërisë në 
konkurrencën e femrave. Në vitin 2016 FVK-ja 
u pranua në Federatën Botërore të Volejbollit 
dhe në Konfederatën Europiane të Volejbollit 
me të drejta të plota. (Baki Berisha)

VoRoNINA Irina (Ivanovna) (1939-2007).  
Gjuhëtare ruse, profesore, përkthyese, alba-
nologe. Lindi në fshatin Murashi, afër qytetit 
Kirov. Studimet i kreu në Leningrad (1962). 
Në vitet 1959-1961 bëri stazh në Universitetin 
e Tiranës dhe më pas punoi në Universitetin e 
Leningradit (1962-2007), ku mbajti mësimet 
e shqipes, të dialektologjisë shqiptare dhe 

të gramatikës së shqipes. Ka marrë pjesë në 
Seminarin e Gjuhës, Letërsisë dhe Kulturës 
Shqiptare në Prishtinë që nga viti 1976, si dhe 
në veprimtari të tjera shkencore në fushën e 
studimeve shqiptare. U mor me dialektologjinë, 
morfologjinë, fjalëformimin, sintaksën dhe 
leksikun e shqipes, duke shfaqur interes për 
gjuhën e folur dhe të shkruar. U doktorua 
më 1972 me temën “Mënyrat e shprehjes së 
lidhjes atributive në gjuhën shqipe” (Sposoby 
vyraženija atributivnosti v albanskom jazyke). 
Mori pjesë në ekspedita shkencore në fshatrat 
shqipfolëse në Ukrainë dhe së bashku me M. 
Domosileckajan dhe L. Sharapovën përgatiti 
monografinë “E folmja e shqiptarëve të 
Ukrainës”, që u botua shqip më 1996. Në 
bashkëpunim me V. Modestov përktheu në 
gjuhën ruse veprat “Shkëlqimi dhe rënia e 
shokut Zylo” të D. Agollit (1991) dhe “Dimri 
i madh” të I. Kadaresë (1992). Për kontributin 
e saj në zhvillimin e albanologjisë u dekorua 
me urdhrin “Naim Frashëri” nga qeveria e 
Republikës së Shqipërisë. (Marija Morozova)

VoSHTINA Luan (1930-). Inxhinier, pro-
fesor. Lindi në Fier të Shqipërisë. Mbaroi 
shkollën e mesme në Tiranë dhe më pas, më 
1953, u diplomua për inxhinieri mekanike në 

Bukuresht (Rumani). 
Një kohë punoi në In-
stitutin Politeknik të 
Tiranës dhe më vonë në 
Fakultetin e Inxhinier-
isë të Universitetit të 
Tiranës. Ishte titullar në 
lëndët: pjesa termike e 
centraleve termoelek-
trike, termo-teknikë dhe 

termodinamikë, ngrohje-ventilim dhe klima-
tizim. Në Fakultetin Teknik të Universitetit të 
Prishtinës ka ligjëruar lëndët termodinamika 
teknike (1970-1974), impiantet e ftohjes (1980) 
dhe menaxhimi dhe prodhimi i kombinuar i 
energjisë (2004-2006). Ka botuar tekstet: “Ter-
moteknika” I dhe II, “Termoteknika, ngrohja 
dhe ventilimi i ndërtesave” (3 vëllime) dhe 
është bashkautor i teksteve “Turbinat me avull”, 
“Impiantet termoenergjetike”, “Fizika teknike” 
etj. Në vitin 2005 ka botuar në Prishtinë ligjëra-
tat për Universitetin Veror të  Prishtinës “Prod-
himi i kombinuar i energjisë dhe ngrohja në 
largësi”, ndërsa më 2006 po në Prishtinë botoi 
librin: “Menaxhimi dhe prodhimi i kombinuar 

i energjisë”. Ka marrë pjesë në konferenca të 
ndryshme shkencore brenda dhe jashtë vendit 
dhe është autor dhe bashkautor në projektime 
dhe zbatime në fushën e prodhimit të qymyrit 
aktiv, të impianteve të ngohje-klimatizimit 
dhe termofikimit, të prodhimit të fosforiteve, 
të impianteve të ftohjes industriale etj. Është 
nderuar me çmime dhe mirënjohje. (Fejzullah 
Krasniqi).   

VRANICA Sylen (1949-). Mjek, neuro-
psikiatër, profesor universiteti. Lindi në Priz-
ren, shkollën fillore dhe të mesme i kreu në 
vendlindje, Fakultetin e Mjekësisë në Beograd 
(1975). Pas diplomimit u punësua në Qendrën 
Mjekësore në Prizren. Specializimin dhe studi-
met pasuniversitare i kreu në Zagreb, ndërsa 
tezën e doktoratës e mbrojti në Fakultetin e 
Mjekësisë në Prishtinë (1987). Ndërkohë u zgj-
odh asistent dhe më pas mori titujt përkatës 
universitarë për lëndën e neuropsikiatrisë në  
Fakultetin e Mjekësisë në Prishtinë. Ishte 
shef i katedrës, drejtor i klinikës neurologjike 
dhe ligjërues i studimeve pasuniversitare në 
Fakultetin e Psikologjisë në Tetovë. Është autor 
dhe bashkautor i një sërë punimesh shkencore 
dhe profesionale dhe autor i një teksti për 
narkomaninë. Është kryetar i Shoqatës së 
Neurologëve të Kosovës. (Xhavit Bicaj)

VRANIQI Veli (1936-1993). Gazetar i sportit. 
Lindi në Prizren. Njihet si njëri ndër gazetarët 
e parë të sportit në Kosovë. Nisi karrierën 
si futbollist i “Lirisë” së Prizrenit. Në sajë 
të cilësive të tij në rolin e qendërmbrojtësit 
kaloi në radhët e Prishtinës, ku bëri paraqitje 
të dalluara. Një dëmtim i këmbës bëri që Veli 
Vraniqi të braktisë lojën e futbollit. Më pas iu 
përkushtua gazetarisë sportive, profesion që e 
ushtroi deri në ditët e fundit të jetës. Një kohë 
ishte gazetar dhe redaktor në të përditshmen 
“Rilindja” dhe më pas u bë gazetar në redaksinë 
e sportit në Televizionin e Prishtinës, ku për 
herë të parë bëri transmetimin e drejtpërdrejtë 
të ngjarjeve sportive. U shqua sidomos me 
komentimet e tij të futbollit dhe të boksit. V. 
Vraniqi, ishte edhe drejtor i KF “Prishtina” në 
një periudhë kur kjo skuadër bënte gara në 
ligën e parë federative të Jugosllavisë. (Besim 
Kajtazi)

VRAQeVA. Fshat i tipit të shpërndarë, 7 km në 
veriperëndim të Leposaviqit. Shtrihet në lartësi 

mbidetare 725 m. Sipërfaqja e territorit të fshatit 
është 1425 ha, nga e cila 70% janë pyje, të tjerat 
livadhe dhe ara. Popullsia merret me blegtori 
ekstensive. Në veri kufizohet me fshatrat 
Treboviq dhe Bare, ndërsa në perëndim dhe në 
jug me fshatin Bare dhe territorin e Serbisë. Në 
vitin 2011 Vraqeva kishte 78 banorë, ndaj 20 
banorëve në vitin 1921. (Bajram Kafexholli)

VReLLA e ReVUÇËS. Burim në pjesën 
veriperëndimore të fushëgropës së Llapit, në 
lartësinë mbidetare prej 1,100 m, në rrëzat 
lindore të Kopaonikut, në lokalitetin Revuçë, në 
veriperëndim të Podujevës. Buron nga kontakti 
litologjiko-tektonik, mes serpentiniteve dhe 
gëlqerorëve të kretakut. Është burim karstik 
me ujë të ftohtë, me prurje të ndryshueshme 
gjatë vitit, me mesatare rreth 10 l/sek. Shërben 
për furnizim të popullsisë me ujë të pijes. 
Llogaritet si burimi kryesor i lumit të Revuçës. 
Hapësira rreth saj mbulohet kryesisht nga pyjet 
e dushkut. (Shpejtim Bulliqi)

VReLLA. Fshat i tipit të grumbulluar, 7 km 
në perëndim të Istogut. Shtrihet në lartësi 
mbidetare 1,300 m. Sipërfaqja e territorit të 
fshatit është 2,370 ha, shumica pyje, shumë më 
pak ara dhe livadhe. Popullsia merret kryesisht 
me blegtori ekstensive. Është vendbanim 
i vjetër antik, që dëshmohet nga gjetjet e 
ndryshme arkeologjike. Me emrin Ivrella është 
regjistruar në sallnamet e vilajetit të Kosovës 
të vitit 1893, 1896 dhe të vitit 1900. Derisa në 
vitin 1921 Vrella kishte 790 banorë, në vitin 
2011 ajo ka 2,641 banorë. Është bashkësi lokale 
me zonën gravituese, e cila përfshin fshatrat 
Kaliqan, Prigodë dhe Sudenicë. Ka shkollën 
9-vjeçare, stacionin shëndetësor, disa njësi 
tregtare dhe shërbyese etj. (Bajram Kafexholli)

VReNeZI Nait (1946-). Psikolog. Lindi në 
Prizren, ku kreu shkollën fillore dhe gjimnazin. 
Kreu studimet për psikologji të punës në Uni-
versitetin e Beogradit më 1969. Pas studimeve u 
punësua në Entin Krahinor për Politika Sociale, 
si bashkëpunëtor profesional dhe më vonë u zg-
jodh edhe drejtor i këtij institucioni. Ndërkohë 
u zgjodh ligjërues i psikologjisë sociale në de-
partamentin e filozofisë dhe të sociologjisë të 
Fakultetit Filozofik të Universitetit të Prishtinës, 
ku dhe ligjëroi deri më 2011. Me hapjen e depar-
tamentit të psikologjisë në këtë fakultet, u an-
gazhua si ligjërues për lëndët: psikologji sociale, 

bazat e psikologjisë së 
punës, psikologjia e ori-
entimit profesional dhe  
për statistikë. Si psiko-
log ishte i angazhuar në 
një studim longitudinal 
(1986-1999) nga Uni-
versiteti i Kolumbisë, 
SHBA, rreth ndikimit 
të ambientit, përkatë-

sisht të pluhurit të plumbit në atmosferë në 
zhvillimin psikofizik të fëmijëve. Në vitin 1988 
themeloi Shoqatën për Mbrojtjen e Ambien-
tit dhe ishte kryetar i saj. Gjatë vitit 1998 ishte 
këshilltar i UNICEF-it për punëtori me fëmijët 
e traumatizuar nga ngjarjet e luftës në Prekaz 
dhe Likoshan. Më 2010 u bë bashkëthemelues i 
organizatës “Encompas”, ku vazhdon aktivitetin 
si mbikëqyrës profesional në projekte të ndry-
shme. (Erëblir Kadriu)

VReSHTARIA. Në kuadër të bujqësisë zë 
vend të rëndësishëm. Në Kosovë, në vitin 1923 
u ngrit fidanishtja e parë amë me nënshartesa 
të hardhisë amerikane. Në vitin 1939 Kosova 

kishte më shumë se 3,000 ha vreshta, ndërsa 
maksimumi u arrit në rreth 10,000 ha në vitin 
1990. Vreshtaria, si njëra prej degëve më të 
rëndësishme të bujqësisë, arriti zhvillim mjaft 
të lartë në periudhën ndërmjet viteve 1970-
1990, kur për çdo vit zgjeroheshin sipërfaqet 
me vreshta, rritej prodhimtaria e rrushit dhe 
e verës, ndërsa realizimi i këtyre produkteve 
eksportohej edhe në tregjet e huaja europiane 
e më gjerë. Rajonet më të njohura me vreshta 
janë: Rahoveci, Prizreni, Suhareka, Gjakova 
dhe Peja. Me përpunimin e rrushit përftohet 
vera, që në kushte tona kryesisht eksportohet 

ndërsa si nënprodukte të tjera të përpunimit 
janë: lëngu i rrushit, pijet e forta alkoolike, 
uthulla, rrushi i tharë etj. Kultivarët më të 
rëndësishëm të rrushit për tryezë janë: Afuz-
ali, Thancet, Muskati i korrikut, Mbretëresha 
e vreshtave, Muskat Hamburg, Pllovdinku i 
zi (Pllovdinja), Sulltanina e bardhë, Shaslla; 
kultivarët për verëra të kuqe: Prokupa, Pino i 
zi, Game i zi; kultivarët për verëra të bardha: 
Zhillavka, Rizlingu italian, Mosllavak, Semion, 
Smedereva. (Agim Zajmi) 

VRIoNI Ali Mehmet (1842-1895). Atdhetar 
dhe pjesëmarrës i lëvizjes kombëtare, bashkë-
punëtor i Abdyl Frashërit. Ka qenë pjesëma-
rrës i Lidhjes Shqiptare të Prizrenit dhe kryetar 
i degës së Lidhjes në Berat, anëtar i Shoqërisë 
së Stambollit, anëtar i Komitetit të Janinës, 
deputet i  Beratit  në Parlamentin e  Peran-
dorisë Osmane, mytesarif i  Beratit  më 1881. 
Bashkë me  Abdyl Frashërin ndërmorën një 
mision diplomatik në vitin 1879. Vizituan disa 
kryeqytete të Fuqive të Mëdha, për të sensibi-
lizuar çështjen shqiptare dhe për të siguruar 
përkrahje në arenën ndërkombëtare. Ata, 
ndër të tjera, i parashtruan Kongresit të  Ber-
linit kërkesat shqiptare të Lidhjes së Prizrenit. 
(Teki Kurti)

VUÇITeRRNALIA Ibush (1886-1938). Prijës 
i çetave kaçake nga Prishtina e deri në Karadak 
të Shkupit. Lindi në Prishtinë. Mori pjesë në 
shumë aksione e beteja kundër ushtrisë dhe 
xhandarmërisë serbe, që nga viti 1912 e prapa. 
Më 1920 mori pjesë në Kuvendin e Murgllës, 
në cilësinë e udhëheqësit të çetave. Ishte anëtar 
i Komitetit të Kosovës. Nëna i vdiq në burgun 
e Nishit më 1920. Pas vrasjes së Azem Bejtës 
më 1924, me familjen dhe vëllezërit e tij u 
zhvendos në Shqipëri, në fshatin Shinavlash 
të Durrësit. Pushteti jugosllav ia konfiskoi tërë 
pasurinë familjare. Më 4 gusht 1938 u vra me 
tradhti, me porosi të shërbimit serb. Në vitin 
1993 u dekorua nga presidenti i Shqipërisë. 
(Liman Rushiti).

VUÇITËRNA Sulejman (1898-1948). Lindi në 
Vushtrri. Si i ri u inkuadrua në lëvizjen kaçake. 
Në moshën 21 vjeçare (1919) xhandarmëria 
serbe në fshatin Vërbovc u përpoq ta arrestonte, 
por nuk ia doli. Xhandarët serbë ia dogjën 
kullën për të tretën herë dhe vëllanë e tij, Isuf 
Kastratin, hoxhë i fshatit, e groposën të gjallë. 

VRESHTAT NË RAHOVEC

Në vitin 1922, përmes Liqenit të Shkodrës ik 
në Shqipëri. Kreu Normalen e Elbasanit dhe 
pastaj shkollën ushtarake në Tiranë. Në Torino 
të Italisë mbaroi Akademinë ushtarake dhe 
specializimin në Grac dhe Vjenë të Austrisë. 
Ishte profesor dhe drejtor i Shkollës Ushtarake 
Mbretërore në Tiranë. Si oficer me gradën 
e kolonelit kontribuoi në ngritjen e kuadrit 
ushtarak. Në vitin 1941, bashkë me anëtarë 
të tjerë të Komitetit të Kosovës kthehet në 
Mitrovicë. Emërohet komandant i mbrojtjes 
së kufirit me Malin e Zi dhe Serbinë. Ishte 
udhëheqës i forcave kombëtare për mbrojtjen 
e popullsisë shqiptare dhe boshnjake në 
Kolloshin, Bihor, Novi Pazar etj. nga vjeshta e 
vitit 1941 deri në vjeshtë të vitit 1944 kur kthehet 
në Shqipëri. Më 14 nëntor 1944 arrestohet nga 
komunistët e Tiranës dhe dënohet me 30 vjet 
burg dhe punë të detyruar. Përjeton vuajtje nga 
puna e rëndë fizike në kampin e Vloçishtit (ish- 
këneta e Maliqit). Aty groposet sa kishte ende 
shenja jete, më 15 tetor 1948. (Xheladin Shala) 

VUÇITËRNI Zejnullah Bej (1869-1915). 
Veprimtar i çështjes kombëtare shqiptare. Lindi 
në Vushtrri. Me Hasan Prishtinën ishin djem 
të dy vëllezërve. Kontaktet e Hasan Prishtinës 
me patriotë të tjerë të Lëvizjes Kombëtare 
Shqiptare i bënte Zejnullah bej Vuçitërna. 
U dallua në luftë kundër forcave osmane në 
Kosovë. Përmes autoritetit të tij u bëri thirrje 
popullit për kryengritje të armatosur. Investoi 
në armatosjen e kryengritësve shqiptarë në 
Kosovë. Së bashku me Hasan Prishtinën, më 5 
maj të vitit 1912 dolën në krye të kryengritjes 
së armatosur në Drenicë dhe pastaj vazhduan 
në drejtim të Mitrovicës. Në Kuvendin e 
Junikut 1912, rajonin e Vushtrrisë e përfaqësoi 
Z. Vuçitërna. (Luan Tetaj)

VUÇKoVIQ (Vučković) Lazar (1937-1966). 
Poet i letërsisë serbe nga Kosova, gazetar. Ishte 
gazetar i gazetës “Jedinstvo” dhe njëri nga 
poetët e parë serbë në Kosovë pas Luftës së 
Dytë Botërore. Shkroi tregime dhe reportazhe 
poetike, të cilat i botoi në “Jedinstvo” dhe 
“Stremljenja” në Prishtinë. U mbyt në Liqenin 
e Ohrit (1966), ku ishte pjesëmarrës në 
“Mbrëmjet Strugane të Poezisë”. Është meritë 
e tij që për shumë vjet u mbajtën takimet e 
shkrimtarëve serbë të Kosovës, ndërsa revista 
letrare “Stremljenja” ndante çmimin letrar 
me emrin e tij. Botoi veprat: “Prekja e verës” 

(1962), “Deti i humbur” (1966), ndërsa pas 
vdekjes poezitë e tij u ribotuan në Prishtinë 
dhe Beograd. Më 1966 poezitë e tij u përkthyen 
në gjuhën shqipe dhe u botuan nga “Rilindja”. 
(Ismet Markoviq)

VUJoVIQ Uglesha (Ugleša Vujović) (1947-).  
Aktor. Lindi në Ferizaj, ku mbaroi shkollën 
fillore dhe të mesme. Në Teatrin Popullor 
Krahinor (TPK) filloi punë si aktor në vitin 
1971. Ishte aktor me vokal karakteristik dhe të 
fuqishëm, i cili gjatë karrierës së tij realizoi një 
sërë rolesh, shumica role kryesore. U veçua në 
shfaqjet: “Patrioti” (i shpërblyer për rolin më 
të mirë në Takimet Teatrore “Joakim Vujiq në 
Zajeçar të Serbisë, 1980), “Pelinovo”, “Varreza 
për Boris Davidoviqin” , “Otelo” etj. Ka qenë 
i angazhuar edhe me role episodike në filmat 
e “Kosovafilmit”: “Kur pranvera vonohet”, 
“Gjurmë të bardha”, “Njeriu prej dheu” etj. 
Gjatë viteve ‘80 ishte drejtor i Dramës Serbe të 
TPK-së. Për punën e tij në skenë mori çmime 
dhe mirënjohje. (Fadil Hysaj) 

VUKMANoVIQ-TeMPo Svetozar (1912-
2000). Funksionar i lartë komunist jugosllav, 
gjeneralnënkolonel, hero i popullit. Lindi në 
Podgora (Tivar, Mali i Zi). Shkollimin fillor e 
përfundoi në vendlindje, të mesmin në Cetinë, 
ndërsa Fakultetin Juridik në Beograd (1935). 
Që më 1932 u bë anëtar i organizatës së rinisë 
komuniste (SKOJ) dhe një vit më vonë anëtar 
i Partisë Komuniste të Jugosllavisë (PKJ). Në 
vitet para të Luftës së Dytë Botërore, për shkak 
të aktivitetit komunist, u burgos disa herë. Ishte 
anëtar i komitetit për Beogradin dhe anëtar i 
komitetit për Serbi të PKJ-së. Në Konferencën 
V të PKJ-së (1940) u zgjodh anëtar i Komitetit 
Qendror (KQ) të PKJ-së. Ishte instruktor i KQ-
së dhe një kohë punoi në teknikën partiake 
të PKJ-së. Ishte njëri nga organizatorët e 
kryengritjes antifashiste në vitin 1941, më pas 
ishte delegat i Komitetit Qendror të PKJ-së dhe 
i shtabit suprem në Bosnjë e Hercegovinë etj. 
Një kohë ishte gjithashtu i dërguar i Komitetit 
Qendror të PKJ-së dhe i shtabit kryesor të 
Ushtrisë Nacionalçlirimtare të Jugosllavisë për 
Maqedoni, Kosovë dhe për një pjesë të Serbisë, 
ku pati një rol me rëndësi në bashkëpunimin 
në mes PKJ-së me Partinë Komuniste të 
Shqipërisë, të Greqisë dhe të Bullgarisë. Pas 
lufte ishte kryeshef i Drejtorisë Kryesore 
Politike të Armatës Popullore të Jugosllavisë, 

ndihmësministër i Mbrojtjes Popullore, 
ministër në qeverinë federative, nënkryetar 
i Këshillit Ekzekutiv Federativ etj. Botoi disa 
libra me kujtime për luftën, si: “Revolucioni 
që rrjedh” (1971), “Lufta për Ballkanin” (1981) 
etj., në të cilat, ndër të tjera, mbronte tezën 
se Partinë Komuniste të Shqipërisë e kishte 
themeluar Partia Komuniste e Jugosllavisë. 
(Blerim Haziri) 

VUKoVIQ (Vuković) Vladeta (1928-2003). 
Shkrimtar i letërsisë serbe nga Kosova, profe-
sor universiteti, akademik. Lindi në Vërnjaçka 
Banjë.  Kreu letërsi jugosllave dhe gjuhë ser-
bokroate në Fakultetin Filozofik të Univer-
sitetit të Beogradit. Ishte ligjërues në Shkollën 
e Lartë Pedagogjike dhe në Fakultetin Filozofik 
në Prishtinë, që nga themelimi i tij më 1960). 
Mbrojti disertacionin e doktoratës në Fakultetin 
e Filologjisë në Beograd (1965). Filloi të botojë 
poezi dhe kritikë letrare që pas Luftës së Dytë 
Botërore. Botoi përmbledhjet e poezive: “Nga 
shtigjet e Goçkës” (1954), “Yjet ngrohën me 
agim” (1959), “Fjalët dhe zogjtë” (1964), “Shua-
rja e gurgullimave” (1966), “Yjet e fëmijërisë” 
(1973), “Gjurmëve të zërit” (1973), “Memento” 
(1978), “Vjersha” (1997) “Do mbetem diku” 
(1997). Botoi edhe një sërë librash me kritika 
letrare ese dhe artikuj studimorë për letërsinë 
serbe. Ishte anëtar i Akademisë së Shkencave 
dhe të Arteve të Kosovës. (Ismet Marković)

VUKPALAJ Anton (1971-). Politikolog, më-
simdhënës universiteti. Lindi në Tuz të Malit të 
Zi. Shkollimin fillor dhe të mesëm i përfundoi 
në Tuz. Kreu studimet për shkencat politike 
dhe integrimet europiane në Universitetin e 
Sorbonës (1994-1999), në Universitetin “Parisi 
10” (1999-2004) dhe në Institutin e Shkencave 
Sociale të Politikës në Paris (2004-2008). Punoi 
si asistent në Universitetin “Parisi 10”, ku 
ligjëroi lëndën shtetet e Mesdheut. Më 2011 
filloi punën në departamentin e shkencave 
politike të Fakultetit Filozofik të Universitetit 
të Prishtinës (UP), ku ligjëron për integrimet 
europiane, për politikën krahasuese, për 
transicionet demokratike dhe politikat kraha-
simtare të Ballkanit. Ka të botuar artikuj 
shkencorë dhe hulumtime, kryesisht mbi 
Ballkanin Perëndimor. Teza e tij e doktoraturës 
për Gjykatën Penale Ndërkombëtare për ish-
Jugosllavinë është botuar në Francë. Një kohë 
punoi si bashkëpunëtor i pavarur shkencor 

në Institutin e Shkencave Sociale të Politikës 
(ISP) në Paris, e më vonë edhe anëtar i 
rregullt i tij.  Gjithashtu ishte bashkëpunëtor 
shkencor i grupit për analiza politike (GAP) 
në Universitetin e “Parisit 10”. Punon në 
departamentin e shkencave politike të 
Fakultetit Filozofik të UP-së. (Alfred Marleku)

VULA Agron (1960-). Montazher, regjisor. 
Lindi në Mitrovicë. Shkollën fillore e për-
fundoi në Mitrovicë, shkollën e mesme në 
Prishtinë, ndërsa studimet universitare dhe 

pasuniversitare në Aka-
deminë për Film dhe 
Teatër në Zagreb. Nga 
viti 1983 e deri në vitin 
1990 punoi montazher 
dhe shef i montazherëve 
në TVP. Nga viti 1990-
1991 punoi si montazher 
në “Offener Canal” në 
Berlin, pastaj në TD1 

(TV Turk) po në Berlin (1991-1994), si drejtor 
i produksionit, ndërsa në vitin 1994 kalon në 
Televizionin Shqiptar. Në periudhën 1996-
2000 punoi si montazher në Radion “Deutsche 
Welle”, në seksionin botëror të lajmeve. Nga viti 
2000 deri më 2015 ishte ligjërues në Fakultetin 
e Arteve të Universitetit të Prishtinës dhe 
njëkohësisht drejtor i produksionit në RTV-
21 dhe montazher e regjisor televiziv. Ka bërë 
montazhin e filmave artistikë: “Lepuri me pesë 
këmbë”, “Proka”, “Njeriu prej dheu”, “Pikniku”, 
“Rojet e mjegullës”, “Kukumi”, “Anatema”, 
“Gomarët e kufirit”, “Agnus Dei”, “Tri dritare 
dhe një varje” etj. A. Vula ka bërë regjinë dhe 
realizimin televiziv të shumë spektakleve dhe 
festivaleve. (Ibrahim Berisha)

VULA Blerim (1953-). Gazetar i sportit. Li- 
ndi në Gjakovë. Në rini të hershme ishte 
basketbollist. Filloi të merret me gazetari që 
në vitin 1974 dhe dy vjet më vonë u bë gazetar 
i “Rilindjes”, ku punoi deri në mbyllje të saj 
(shkurt 2002). Më vonë punoi për gazetën 
“Lajm” dhe që nga viti 2006 punon për të 
përditshmen “Kosova sot”. Shkrime për sportin 
ka botuar edhe në gazetat e tjera të Kosovës 
(“Sport”, “Bota e re”, “Zëri”, “Kosova sport” 
etj.), sikundër që ishte autor i raporteve dhe 
reportazheve sportive për Radio-Gjakovën, 
Radio-Dukagjinin, Radio-Prishtinën etj. Si  
gazetar ndoqi një numër ngjarjesh të  

rëndësishme sportive, veçmas kampionatet 
europiane dhe botërore të basketbollit, pastaj 
shumë ndeshje ndërkombëtare të futbollit dhe 
të basketbollit në nivel të përfaqësueseve dhe të 
skuadrave. U angazhua edhe në organizime të 
ndryshme sportive, duke dhënë një kontribut 
të çmuar veçmas në krijimin e institucioneve 
dhe të asociacioneve të pavarura të sportit në 
Kosovë pas vitit 1991. (Lulzim Shala)

VULA (BUÇINCA) Xheraldina (1963-). Ga-
zetare. Lindi në Vushtrri. Shkollën fillore dhe të 
mesme i përfundoi në Vushtrri, ndërsa studi-
met për letërsi dhe gjuhë shqipe në Fakultetin 
Filologjik të Universitetit të Prishtinës. Gjatë 
viteve ’90 ishte bashkëthemeluese e organizat-
ave joqeveritare në fushën e arsimit dhe medies, 
e Shtëpisë Botuese “Lura” dhe bashkëtheme-
luese dhe bashkëpronare e RTV-21 (1998) dhe 
TV-21 në Maqedoni (2015). Është zëvendës-
drejtore në RTV-21. Është aktiviste për barazi 
gjinore dhe bën trajnime në fushën e gazetarisë 
televizive dhe të mjeshtërive të komunikimit. 
Në kuadër të programeve televizive është au-
tore dhe udhëheqëse e shumë programeve 
televizive me shikueshmëri të lartë. Shkruan 
poezi. Ka botuar përmbledhjet: “Megjithatë sil-
let” (1988), “Me bisht syri” (1995), “Ritual me 
pantallona” (2000) etj. (Ibrahim Berisha) 

VULIQ Nikolla (Nikola Vulić) (1872-1945). 
Arkeolog serb, filolog klasik, muzeolog. Lindi 
në Shkodër, arsimimin e kreu në Serbi, të 
mesmen në Zajeqar dhe studimet në Beograd. 
Specializimin për historinë e vjetër, arkeologji, 
epigrafi, paleografi dhe filologji klasike i kreu 
në Munih (Gjermani), ku edhe doktoroi 
(1896). Punoi si profesor i historisë së kohës së 
vjetër në Shkollën e Lartë të Beogradit (1897) 
dhe pastaj në Universitetin e Beogradit (1919). 
Ishte kryetar i “Shoqatës serbe të arkeologëve”, 
redaktor i revistës “Starinar” (1922-1931), 
kryetar i Shoqatës së Historianëve të Serbisë, 
anëtar i Akademisë së Shkencave dhe të 
Arteve të Serbisë (1921), anëtar i Unionit 
Ndërkombëtar të Akademive dhe anëtar 
korrespondent i disa akademive nacionale dhe i 
instituteve kombëtare të arkeologjisë në Vjenë, 
Berlin etj. Bëri kërkime arkeologjike dhe botoi 
shumë artikuj studimorë në revista shkencore. 
Shquhet për kontributin e dhënë për studimin 
e kulturës materiale ilire dhe kontributin në 
fushën e epigrafisë. (Arben Hajdari)

VULLKANeT. Vrimë e rrumbullakët ose në 
trajtën e një të çare, nëpër të cilën vazhdimisht 
ose kohë pas kohe kanë dalë ose vazhdojnë të 
dalin produkte të veprimtarisë vullkanike, nga 
thellësia mbi sipërfaqen e Tokës. Shpesh me 
termin vullkan kuptohet një pjesë e ngritur, 
kupa e vullkanit, zakonisht me krater në majë, 
që është formuar nga produktet e shpërthimit 
(lava, materialet piroklastike, gazrat). Në 
majën e vullkanit ndodhet gryka ose krateri 
që ka formën e një hinke me përmasa të 
ndryshme, nga ku del lava me produktet e tjera 
në sipërfaqe. Vullkanet mund të jenë aktivë ose 
të shuar. Në Kosovë, në terciar, më së shumti 
ka pasur një aktivitet të fuqishëm vullkanik, i 
shprehur veçanërisht në rajonin e Mitrovicës 
dhe të Podujevës, ku janë të pranishme shumë 
kupa vullkanike (Kupa e Zveçanit), ose pjesë 
të tyre të ruajtura (Melenicë) dhe rrjedhjeve të 
lavës (Vllahi, Barilevë). (Gani Maliqi)

VUNIQI Blerim (1956-). Basketbollist, gaze- 
tar i sportit. Lindi në Prishtinë, ku kreu 
shkollimin fillor, të mesëm dhe universitar. 
Karrierën sportive e filloi si basketbollist. 
Luajti për disa skuadra të basketbollit në 
Kosovë (“Elektricisti”, “Elektroekonomia” dhe 
“Prishtina”), me të cilat fitoi shumë tituj e 
trofe. Pas përfundimit të karrierës aktive ishte 
anëtar i kryesisë së Federatës së Basketbollit të 
Kosovës dhe trajner i klubit të basketbollit të 
femrave “Universiteti”. Si gazetar i sportit nisi 
të punonte në Radiotelevizionin e Prishtinës, 
pastaj në gazetën “Sport plus”, në RTV 21 dhe 
që nga viti 2003 është redaktor përgjegjës i 
redaksisë së sportit në Televizionin e Kosovës. 
Gjatë karrierës si gazetar ndoqi shumë ngjarje 
sportive nga futbolli, basketbolli dhe boksi 
profesionist. (Edmond Thaçi)

VUSHTRRIA. Qytet në pjesën veriore të Ko-
sovës dhe qendër e komunës me të njëjtin emër. 
Shtrihet në bregun e djathtë të lumit Sitnicë, 
në dy anët e rrugës Prishtinë-Mitrovicë, në 
lartësi mbidetare 500 m. Ka pozitë të volitshme 
gjeografike, ngase shtrihet në pjesën veriore të 
fushëgropës së Kosovës, ndërmjet dy qyteteve 
të mëdha, ku gërshetohen linja të rëndësishme 
rrugore që nga antika, të cilat kanë luajtur rol 
të rëndësishëm gjatë historisë në formimin dhe 
zhvillimin e kësaj qendre. Nëpër Vushtrri tani 
kalon rruga e rëndësishme rajonale Mitrovicë- 
Prishtinë-Ferizaj. Kjo rrugë, në drejtim të 

veriut, vazhdon nëpër luginën e Ibrit, duke 
lidhur Kosovën me Europën Qendrore dhe atë 
Perëndimore. Vushtrria është njëra nga qendrat 
më të vjetra urbane në Kosovë, e ngritur në 
lokacionin e vendbanimit antik Vicianum. 
Viteve të fundit rreth kalasë janë zbuluar 
themelet e fortifikatës antike, që e vërtetojnë 
lashtësinë e saj. Kalaja kishte funksion mbrojtës 
edhe gjatë periudhës osmane. Ndërsa në anën 
veriore të Vushtrrisë gjenden gërmadhat, të 
cilat nga banorët edhe sot quhen qytet. Në 
lokalitetin e këtij vendbanimi janë gjetur 
mbishkrime latine të kohës së sundimit romak. 
Vushtrria nga fundi i shek. XIV dhe fillimi i 
shek. XV ishte qytet me tregti të zhvilluar. Si 
qendër e rëndësishme urbane, administrative 
dhe tregtare, nga periudha e mesjetës ruan 
edhe vlera të rëndësishme arkitektonike, 
si ura, banja, çesme, mullinj etj. Në sajë të 
pozitës së përshtatshme gjeografike dhe 
funksioneve administrative e ushtarake gjatë 
sundimit osman, Vushtrria bëhet qyteti më i 
madh në Rrafshin e Kosovës. Ajo përmendet 
si seli e sanxhakut në vitin 1462. Në shek. 
XVI, Vushtrria cilësohet si qendër e madhe 
tregtare me dyqane dhe bujtina të shumta. 
Sipas udhëpërshkruesit J. Miler, në vitin 1834 
Vushtrria kishte 470 shtëpi me 5,000 banorë, 
kurse sipas sallnames së vitit 1900, kishte mbi 
1,000 shtëpi dhe 5,800 banorë. Në vitin 1948 
Vushtrria kishte 1,181 shtëpi me 5,813 banorë, 
në vitin 1981 kishte 3,246 shtëpi me 20,329 
banorë, ndërsa sipas regjistrimit të fundit 
(2011) qyteti ka 27,272 banorë. Vushtrria 
dallohet me objekte të antikitetit dhe objekte 
të shumta të arkitekturës orientale, me rrugë të 
ngushta e të shtruara me kalldrëm, hamamin e 
vjetër, shtëpi të banimit të rrethuara me mure e 
me kopshte etj. Në gjysmën e dytë të shek. XX 

Vushtrria përjetoi një zhvillim të rëndësishëm 
ekonomik në disa degë industriale, si metalike, 
të konfeksionit, kimike, të ndërtimtarisë, 
tregtare, bujqësore etj. Gjatë luftës së fundit u 
vranë shumë banorë dhe u shkatërruan shumë 
objekte kulturore-historike dhe shtëpi banimi. 
Ekonomia e saj tani po rimëkëmbet përmes 
ndërmarrjeve të vogla e të mesme tregtare, 
ndërtimore e bujqësore. (Skënder Halimi) 

VUSHTRRIA (komuna). Shtrihet në pjesën 
veriore të Kosovës, në formë pak të zgjatur në 
drejtimin veri-jug, me gjatësi 34 km dhe gjerësi 
maksimale rreth 23 km. Pjesa jugperëndimore 
(Çiçavica), pjesa veriore dhe verilindore e terri-
torit të komunës (Kopaoniku), karakterizohet 
me reliev kryesisht kodrinor-malor, kurse pjesa 
qendrore dhe juglindore është fushore. Në veri 
kufizohet me komunën e Mitrovicës, në lindje 
me Podujevën, në jug me Obiliqin, në jug-
perëndim me Drenasin dhe në perëndim me 
Skënderajn. Sipërfaqja e territorit të komunës 
është 345 km2 (3.3% të territorit të Kosovës), 
numri i vendbanimeve është 67, kurse dendë-
sia e popullsisë 202 b/km2. Përmes territorit të 
komunës kalon rruga kryesore automobilistike 
e Kosovës dhe hekurudha që lidh Prishtinën 
me Mitrovicën e më tej. Ka klimë kontinen-
tale, e cila karakterizohet me vera të nxehta, 
me dimra të ftohtë dhe me reshje më të shumta 
gjatë stinës së pranverës. Sa i përket hidrograf-
isë, nëpër territorin e komunës së Vushtrrisë 
rrjedh lumi Sitnica me disa degë të saj dhe me 
rrjedhjen e poshtme të lumit Llap. Lumi Sitnica 
në territorin e komunës së Vushtrrisë, nga ana 
e djathtë, merr këto degë kryesore: lumin Llap, 
lumin e Samadrexhës, Lumkuqin, Trestenkën 
dhe përroin e Smrekonicës. Lumi Sitnica di-
kur ishte shumë afër qytetit të Vushtrrisë, që e 
dëshmon Ura e Gurit, mirëpo pas vërshimeve 
të mëdha që ndodhën në shek. XVIII, ndërroi 
shtratin për disa qindra metra në perëndim. 
Territori i komunës së Vushtrrisë veçohet me 
pasuri minerale dhe shtresa linjiti. Territori i 
kësaj komune ishte i banuar shumë herët, gjë 
që e dëshmojnë gjetjet e shumta arkeologjike, 
si rrënojat e vjetra në Duboc, Stroc, Smrekon-
icë, Samadrexhë dhe qyteti antik Vicianum 
në Vushtrri. Në bazë të regjistrit të taksa-
paguesve të vitit 1462, dëshmohet se Vushtrria 
ishte qendër e sanxhakut që kishte një terri-
tor relativisht të madh, duke përfshirë Llapin, 
Obrovcin e Epërm, Prishtinën, Moravën dhe  

Topollnicën. Nga viti 1878, me dëbimin e po-
pullsisë shqiptare nga sanxhaku i Nishit, në 
shumë vendbanime të komunës së Vushtrrisë u 
vendosën rreth 11,000 muhaxhirë, kurse gjatë 
reformës agrare të viteve ’20 dhe ’30 të shekullit 
të kaluar, në territorin e komunës u vendosën 
rreth 7,000 kolonë serbë. Në anën tjetër, nga 
dhuna serbe, u shpërngulën mbi 8,000 shqip-
tarë për në Turqi. Sipas regjistrimit të vitit 1948, 
komuna kishte 5,447 ekonomi familjare me 
35,530 banorë. Sipas regjistrimit të vitit 1981, 
komuna kishte 65,512 banorë. Me regjistrimin 
e fundit (2011) në komunën e Vushtrrisë jeto-
jnë rreth 70,000 banorë. Gjatë luftës së fundit 
(1998-99), komuna e Vushtrrisë pësoi dëme të 
mëdha në njerëz, objekte dhe ekonomi. 

Nga aspekti ekonomik, komuna e Vushtrrisë 
dallohet për kultivimin e drithërave të bukës, 
foragjereve, e sidomos për kultivimin e patates. 
Sipërfaqja e tokës së punueshme është rreth 
16,000 ha, gjysma e së cilës është e përfshirë në 
sistemin e ujitjes. Industria fillon të zhvillohet 
në gjysmën e dytë të shek. XX, me disa degë 
të rëndësishme, si industria metalike, e 
konfeksionit, kimike, e ndërtimit etj. Rrjetin 
shkollor e përbëjnë 22 shkolla fillore, dy të 
mesme dhe Shkolla e Ministrisë së Punëve të 
Brendshme (shkolla e policisë). Objektet me 
vlerë kulturore-historike, pasuritë minerale, 
tokat pjellore etj., ofrojnë mundësi të shumta 
për zhvillim të gjithëmbarshëm ekonomiko-
shoqëror. (Skënder Halimi) 

XeHeRoReT e PeRIUdHËS oSMANe. 
Në fillim të vendosjes së sundimit osman në 
Kosovë xehetaria përjetoi rënie të përkohshme. 
Mirëpo, duke e parë rëndësinë e eksploatimit të 
xeheroreve të pasura të Ballkanit (sidomos të 
Kosovës) për ekonominë osmane dhe ushtrinë e 
saj në ekspansion, sulltanët osmanë (Mehmeti II, 
Bajaziti II dhe Sylejmani Ligjdhënës) u përpoqën 
që nëpërmjet ligjeve speciale mbi xeheroret ta 
përparonin sa më shumë këtë degë të ekonomisë. 
Në këtë kontekst e drejta e shfrytëzimit dhe e 
punës në xeherore iu njoh edhe raguzanëve 
(dubrovnikasve) edhe minatorëve sasë, të cilët e 
ushtronin këtë profesion në xeheroret e Kosovës 
edhe para ardhjes së osmanëve. 
Përgjithësisht nga xeheroret e Kosovës gjatë 
sundimit osman nxirrej plumbi, argjendi, ari, 
hekuri, bakri, shalitra, shapi etj. Plumbi nxirrej 
kryesisht nga xeheroret e zonës së Kopaonikut: 
Trepça, Zapllanina, Pllana, Bellasica (Kosova), 
Bërveniku, Bellobërda dhe Rrëzhana. Plumbi 
nxirrej edhe nga xeheroret e Novobërdës dhe 
të Janjevës. Sipas burimeve osmane të shekujve 
XV e XVI, xeherore të plumbit kishte edhe në 
zonat xehetare të kazave të Shkupit, Prishtinës 
dhe Vuçitërnës. Argjendi nxirrej në sasi shumë 
të mëdha nga xeheroret e Novobërdës, Janjevës 
e Trepçës, zonë xehetare, që në burimet e ko-
hës quhej “Mal i argjendit” (Montagne d’argent, 
Gumus dagi). Me ligjin osman mbi xeheroret 
i vitit 1536, Trepça gjendej në listën e xehero-
reve më të rëndësishme të argjendit në Rumeli. 
Burimet osmane përmendin nxjerrjen e argjen-
dit edhe në Prizren dhe në Fandë të Shqipërisë. 
Nga xeheroret e arit, të njohura që nga mesjeta, 
shquheshin sidomos xeheroret e Novobërdës, 
Janjevës dhe Trepçës. Një burim perëndimor i 
vitit 1685 flet mbi xeheroret e arit dhe të argjendit 
në rrethet e Shkupit. Eksploatimi i xehes së he-
kurit përmendet në zonën xehetare të Kopaoni-

kut, por edhe në xeheroren e Altinit në pronën 
e Manastirit të Deçanit. Xehja e bakrit, shumë 
e kërkuar për prodhimin e topave, për prerje 
të monedhave (mangir), si dhe për amvisëri 
nxirrej në Pukë. Shalitra, e domosdoshme për 
prodhimin e barotit, nxirrej në trevat e Shkupit 
dhe të Prishtinës. Për xeherore të shapit, shumë 
i nevojshëm sidomos për zejen e kallajxhinjve, 
nuk ka shënime për shekujt XV-XVIII, por në 
shekullit XIX përmenden xeheroret e shapit në 
Shkup, Manastir etj. Farkimi i monedhave bëhej 
në taraphane dhe kjo veprimtari nuk ishte e ku-
fizuar vetëm në kryeqytet të perandorisë, por 
lejohej edhe në shumë xeherore të rëndësishme 
të argjendit e të arit. Në Rumeli u dalluan tara-
phanet e Novobërdës, Shkupit, Kratovës etj., ku 
preheshin monedhat e arit (filuret), të argjendit 
(akçet), por edhe të bakrit (mangiret).
Osmanët aplikuan në xeheroret e Kosovës 
teknikën dhe shumë rregulla të punës të 
trashëguara nga sasët. Në këto xeherore puno-
nin kryesisht banorët e fshatrave të afërta me 
xeheroret. Ata ishin të detyruar të punonin në 
xeherore si minatorë, qymyrxhi apo druvarë. 
Mirëpo, kjo u shpërblehej me një sërë privi-
legjesh (lirim nga shumë taksa e detyrime si 
dhe nga rekrutimi në jeniçer me sistemin e 
devshirmes). 
Nxjerrja e arit, argjendit dhe metaleve të tjera 
nga xeheroret e Kosovës vazhdoi deri në gjysmën 
e dytë të shekullit XVII, kur luftërat austro-
osmane (1683-1699) i dhanë një grusht të fortë 
xehetarisë në përgjithësi. Në mesin e shekullit 
XVII shumë xeherore e ndërprenë tërësisht ose 
pjesërisht punën. Rënies së xehetarisë i ndihmoi 
edhe fakti se Perandoria Osmane nuk arrinte 
t’i bënte ballë konkurrencës dhe zhvillimit të 
hovshëm të ekonomisë së shteteve koloniale dhe 
industriale të Europës. (Gazmend Rizaj)

X

XeHeTARIA ANTIKe.  Degë e ekonomisë 
nga epoka e eneolitit. Xehetaria kishte rol të 
madh edhe në ekonominë dardane. Dardanët 
si xehetarë vepruan edhe në Daki e gjetiu. Xe-
hetaria mori hov me zhvillimin e veprimtarive 
zejtare dhe ndër prodhimet më të njohura në 
botën antike u bënë sidomos rrathët dardanë 
prej ari dhe armët mahaira. Romakët vazhduan 
eksploatimin e minierave ekzistuese dhe hapën 
të reja. Krahinat xehetare në Kosovën antike 
ishin ajo e Kopaonikut, Artanës, Karadakut, 
Moknës, ndërsa vendbanimet më të rëndë-
sishme pranë xeheroreve ishin “Lama e Artë” 
(Novobërdë), Veletini (Janjevë) e Municipium 
D Dardanorum (Soçanicë). Në këtë të fundit u 
prenë dhe monedhat e veçanta me mbishkri-
min “Dardanici”. (Sefer Lajçi)

XeHeTARIA dHe MINIeRAT MeSJeTA-
Re. Xeheroret e Kosovës, disa prej tyre që 
nga periudha antike, ishin ndër xeheroret 
më të njohura europiane gjatë periudhës së 
mesjetës. Xehetaria dhe xeherorët në Kosovë 
ishin të njohura që nga periudha pararomake. 
Shpëlarja e arit nga lumenjtë ishte traditë ilire 
në anën e Prizrenit. Në kohën e perandorit 
Trajan (98-117) në Janjevë dhe Kishnicë u 
hapën galeritë e para të xeherores së plumbit 
dhe të argjendit. Janë të njohura edhe minierat 
e trevës së Ulpianës, ku punonin kryesisht 
skllevër dhe profesionistë.
Gjatë mesjetës minierat u shfrytëzuan së pari 
nga popullsia vendore dhe më pas nga zotërues 
të Bizantit, të Rashës, të Raguzës dhe të 
Venedikut. Në shek. XIV-XV u bënë të njohura 
xeheroret e argjendit, të arit dhe plumbit në 
Trepçë dhe në zonën e Kopaonikut. Argjendi 
dhe ari i llojit më të kërkuar në Europë nxirrej në 
Novobërdë dhe Janjevë. Xeherore më të vogla të 
plumbit kishte edhe në zonën e Prishtinës, si në 
Kishnicë, apo të argjendit në afërsi të Prizrenit, 
Ndërkaq, xeherore hekuri kishte dhe në zonën 
e Deçanit. Ishte i njohur argjendi i përzier me 
sasi më të vogël ari (argentum de gllama) nga 
xeheroret e Novobërdës, Trepçës dhe Janjevës. 
Deri në zbulimin e Amerikës, xeheroret e 
Kosovës ishin ndër më të njohurat në Europë. 
Xeheroret mesjetare në Kosovë kishin edhe ligjet 
e tyre, me të cilat rregulloheshin marrëdhëniet 
pronësore-juridike. Në këto xeherore u sollën 
edhe minatorë sasë të dalluar në këtë profesion 
gjatë shek. XIII-XV, si në Novobërdë, Trepçë 
e Janjevë, ku vepronin edhe famullitë e tyre 

katolike. Sasët sollën me vete edhe ekspertizën 
e shkrirjes së metaleve dhe të farkimit të 
monedhave. Në qytete xehetare u krijuan edhe 
kolonitë tregtare të Raguzës e të Kotorrit. Xehet 
e minierave të Kosovës, sidomos argjendi, 
eksportoheshin nga raguzanët në Hungari, 
Venedik dhe në qytetet e tjera italiane dhe 
prej andej në tregje të pasura europiane. Edhe 
plumbi, si metal shumë i kërkuar në gjysmën 
e parë të shek. XV, eksportohej nëpërmjet 
raguzanëve në Venedik dhe tutje në Spanjë, 
Aleksandri dhe Siri. Raguzanët, krahas tregtisë 
njiheshin në raste të caktuara edhe si pronarë 
dhe bashkëpronarë të galerive në zonat xehetare 
të Kosovës. Republika e Raguzës hapi edhe 
konsullatat e saj në Trepçë, Janjevë, Novobërdë, 
Bellasicë etj., të cilat merreshin edhe me çështje 
ekonomike, kryesisht në mbrojtje të interesave 
të tregtarëve raguzanë. Megjithatë, pas Betejës 
së Dytë të Kosovës (1448) dhe pas rënies 
përfundimtare të Kosovës nën osmanët (1455), 
numri i raguzanëve dhe i sasëve në qytete 
të Kosovës nisi të bjerë, sepse administrata 
osmane e ndaloi eksportin e metaleve fisnike 
të xeheroreve të Kosovës. Megjithatë, kolonitë e 
tyre ishin të pranishme në Kosovë, ndonëse në 
numër më të vogël. Xeheroret më të njohura të 
Kosovës e vazhduan jetën e tyre edhe në kohën 
e sundimit osman, ndonëse jo me intensitetin 
e dikurshëm. (Gazmend Rizaj)

XËRXA Gemb (1983-). Piktor. Lindi në Gja- 
kovë. Kreu shkollimin fillor dhe të mesëm në 
vendlindje, ndërsa studimet për pikturë në 
Fakultetin e Arteve në Prishtinë. Në pikturë 
trajton imazhe që duken plot zhurmë, imagji-
native, dramatike, me forma të shkapërderdhu-
ra njëra mbi tjetrën. Hapi disa ekspozita perso-
nale në “Jakova Inovation Center” në Gjakovë 
(2015), në Muzeun Etnografik të Gjakovës 
(2010), në Galerinë e Arteve “Eduard Lir” 
në Berat (2010) dhe në Galerinë “Vizioni i ri 
2000+” në Gjakovë (2008). Nga ekspozitat kole-
ktive veçohen: “Tri gjenerata”, Muzeu i Kosovës 
(Prishtinë 2014); “Expo Diaspora” (Gjermani, 
2014); ekspozita “Çmimi Muslim Mulliqi” 
(Prishtinë 2010); “Arte Moderna e Conterpo-
ranea” (Ferrara, 2010); “Rrugë pa fund” (Tira-
në, 2006), ekspozita e konkursit ndërkombëtar 
në Gembloux (Belgjikë 2006) etj. Është fitues i 
disa çmimeve dhe i mirënjohjeve brenda dhe 
jashtë vendit. (Hajrush Fazliu)

XEHETARIA ANTIKE



XHAFA Sislej (1970-). Artist bashkëkohor. 
Lindi në Pejë. Në vitet 1994-1995 vijoi studi-
met në Kolegjin e Artit dhe Dizajnit në Mi-
napolis, SHBA, kurse më 1997 kreu studimet 

në Akademinë e Arteve të Bukura në Firence 
të Italisë. S. Xhafa prek tema dhe dimensione 
nga jeta e përditshme, sociale, politike dhe 
ekonomike nëpërmjet mediumeve të ndry-
shme bashkëkohore. Ka marrë pjesë në shumë 
ekspozita të rëndësishme ndërkombëtare: 
MAXXI Museum of CA, Romë Benvenuto! 
(2016); BWA Sokół CAG në Novi Saç, Poloni, 
The Stillness of Thought (2016); Harrova që 
fillova, Tiranë (2014); Pavioni Italian në Bien-
alen e 55-të të Venecies (2013); 21st Century 
MCA Kanzawa Borderline: CE II Kanazaua, 
Japoni (2013); GCU Bride Le Moulin (2012); 
FPF The World Belongs to You PG, Venecie; 
Hardau City Park, Y, Cyrih; Madre Donna Re-
gina, Napoli; The Power Plant Toronto (2011); 
PRISM Misericordia West Holywood, Kali-
forni; MAXXI Spazio. DCAA, Romë; Il Museo 
Privato GAMeC, Bergamo; MART Rovereto 
Museo; PAC, Ibrido. Genetica delle forme, Mi-
lano; DEPO, Stamboll; MADRE Napoli (2009); 

Havana Bienniale, Kubë; MA Oxford TIB of 
Guanxhu, Kore; MOCAD, Business As Usual; 
Schirn Kunsthalle, All-Inclusive, A Tourist 
World, Frankfurt (2008); Istanbul MMA Time 
Present, Time Past; Göteborg International Bi-
ennial; MAM, All About Laughter Humor in 
CA, Tokio (2007); I Bienal de AC de Sevilla, 
Fundación BIACS, La alegria de mis sueños, 
MCSM de las Cuervas, Sevilla; The RS, New 
Video, New Europe, Çikago; MCA, St.Louis; 
Tate Modern, Londër; SM, Amsterdam, 
NDMA, Grand Forks; Fundació ‘la Caixa’ la 
SM, Barcelonë; HMA, Izrael (2004), Palais de 
Tokyo, Paris (2003), Guanxhu Biennial, Pause, 
(2002); Istanbul Biennial; S.M.A.K., Casino, 
Gent; PS1 Uniform New-York (2001); Mani-
festa III, Lubjanë, S.M.A.K., Over the Edges 
Gent (2000); Fondazione Olivetti, Romë (2000) 
dhe në Venice Biennale (1997, 1999, 2005 dhe 
2013) etj. Jeton dhe punon në Nju-Jork. (Ilir 
Muharremi)

XHAFA Xhevdet (1935-). Piktor. Lindi në 
Pejë. Kreu arsimin bazë dhe Shkollën e Mesme 
të Artit në Pejë, ndërsa Akademinë e Arteve 
Figurative, drejtimi i pikturës, në Lubjanë 

(1970). Nga viti 1970 
është anëtar i Shoqatës 
së Artistëve Figurativë të 
Kosovës. Për shumë vjet 
punoi si mësimdhënës 
në Akademinë e Arteve 
të Universitetit të Pri-
shtinës (1974-2004), ku  
ligjëroi lëndën e pi-
kturës. Ka hapur disa 

ekspozita personale: në Pejë, Prishtinë (2004); 
në Beograd, Salloni i Muzeut Bashkëkohor, 
Novi-Sad, Kragujevac, Nish (1973-1984); 
Galeria CCY, Paris (1985); Dubrovnik (1988) 

XH

SISLEJ XHAFA NË BIENALEN E VENECIAS

XHEVDET XHAFA

dhe në Shkup (1996), pastaj në Muzeun e 
Kosovës në Prishtinë (2004). Mori pjesë në 
shumë ekspozita kolektive, brenda e jashtë 
vendit, në Sallonet Pranverore, Bienalet e 
Vizatimit organizuar nga SHAFK-u, si dhe në 
një sërë ekspozitash në botën e jashtme: më 
1975 në Kanë (Francë), në ekspozitën “Arti 
ndërkombëtar” (Paris-Vjenë-Romë, Velington-
Sidnej, 1977 /78), në ekspozitën e artistëve të 
ish-Jugosllavisë në Beograd (1980, 1987), në 
Bienalen e Artit Bashkëkohor në Sarajevë, në 
Trienalen e pikturës në Nju-Delhi (1982) dhe 
në qendra të tjera evropiane e botërore. Është 
fitues i disa çmimeve dhe mirënjohjeve: “Franc 
Preshern” nga Universiteti i Lubjanës (1971), 
çmimi kombëtar në Kanë (1975), çmimi për 
pikturë i Sallonit Pranveror të Kosovës (1974), 
mirënjohje nga Bienalja e Pikturës në Nju-
Jork (1980) dhe një sërë çmimesh të tjera. 
Veprat e tij gjenden në disa galeri e muze të 
artit bashkëkohor. Nga viti 2012 është anëtar 
korrespondent në Akademinë e Shkencave 
e të Arteve të Kosovës. Që nga cikli i parë, 
“Asociacione”, deri te “Autobiografia” Xh. 
Xhafa i është qasur me përkushtim realizimit 
të veprave monumentale, që shpërfaqin 
motivet dhe imazhet nga hapësira kosovare, 
duke u nisur nga tematika sociale e deri 
tek asemblazhet e realizuara në frymën e 
introduktit, të ekspresionizmit abstrakt dhe 
enformelit. Pikturat e tij nuk janë vetëm 
telajo të ngjyrosura, por edhe objekte që kanë 
simbolikën e vet, në të cilën secili mund ta gjejë 
pjesën e së kaluarës, apo ta mendojë e ta njohë 
të tashmen. Tablotë e Xhafës nuk kanë emra të 
veçantë, ato në tërësi krijojnë “shiritin” e madh 
të veprave artistike, që bëhen pjesë përbërëse 
e cikleve dhe fazave krijuese të emërtuar 
“Autobiografia”. Xhafa është përfaqësues 
tipik i frymës së pop-artit me primesa të 
ekspresionizmit abstrakt. (Hivzi Muharremi)

XHAFeRI Arbën (1948-2012). Politikan, pu-
blicist. Lindi në Tetovë, shkollën fillore dhe të 
mesme i kreu në Tetovë, ndërsa studioi për 
filozofi në Universitetin e Beogradit. Deri në 
vitin 1990 punoi në Televizionin e Prishtinës 
(TVP) si redaktor përgjegjës për programin 
kulturor. Pas mbylljes së TVP-së nga Serbia, 
punoi si kolumnist në të përjavshmen “Koha” në 
Prishtinë dhe shkruante për revistën “Forum”, 
që drejtohej nga Adem Demaçi. Në vitin 
1993 u kthye në Tetovë, duke marrë drejtimin 

Partisë për Prosperitetit 
Demokratik, e më vonë, 
pas përçarjes së saj, 
themeloi Partinë për 
Prosperitet Demokratik 
të Shqiptarëve (PPDSH), 
e cila iu bashkua Partisë 
Demokratike Popullore 
dhe mori emrin Partia  
Demokratike Shqiptare 

(PDSH). Për 12 vjet ishte kryetar i PDSH-
së, deri në vitin 2007. Ishte deputet në Par-
lamentin e Maqedonisë nga viti 1994, njëri 
nga nënshkruesit e aktit të themelimit të 
Universitetit të Tetovës në vitin 1994 dhe njëri 
nga inicuesit e themelimit të Universitetit të 
Europës Juglindore (2001). Duke qenë pjesë 
e Qeverisë së Maqedonisë, me kryeministrin 
Lubço Georgievski menaxhoi fluksin e madh të 
refugjatëve shqiptarë nga Kosova në Maqedoni 
në vitin 1999. Gjatë konfliktit të armatosur 
në Maqedoni në vitin 2001, ishte nënshkrues 
i “Marrëveshjes së Prizrenit” (së bashku 
me kryetarin e PPD-së Imer Imerin dhe 
përfaqësuesin politik të Ushtrisë Çlirimtare 
Kombëtare, Ali Ahmetin) që unifikoi fa-
ktorin politik dhe ushtarak të shqiptarëve të 
Maqedonisë. Më pas u bë njëri nga nënshkruesit 
e Marrëveshjes Kornizë të Ohrit (13 gusht 
2001), e cila i dha fund konfliktit të armatosur 
në Maqedoni. Në shtypin shqiptar botoi 
shkrime të shumta për çështje të ndryshme 
politike, për zhvillimet në Maqedoni dhe në 
botën shqiptare në përgjithësi. (Arsim Sinani)

XHAFeRI Mehmet (1933-2016). Ekonomist, 
profesor universiteti. Lindi në fshatin Dobërl-
lukë, komuna e Vushtrrisë. Shkollën fillore 
e kreu në fshatin Smrekonicë të Vushtrrisë, 
shkollën e mesme në Prishtinë, Fakultetin Eko-
nomik në Zagreb, kurse studimet pasuniversi-
tare në Beogorad. Prej vitit 1967-1969 punoi 
në Entin Krahinor për Urbanizëm, kurse prej 
vitit 1969 u inkuadrua në procesin mësimor në 
Fakultetin Ekonomik të Universitetit të Prishti-
nës, duke marrë të gjitha thirrjet akademike 
prej asistentit deri te profesor i rregullt për 
lëndën planifikimi i zhvillimit ekonomik. Në 
vitin 1978, në Fakultetin Ekonomik të Univer-
sitetit të Zagrebit mbrojti doktoratën me temë 
“Funksioni i veprimtarive terciare të Kosovës 
si territor i pazhvilluar i Jugosllavisë”. Krahas 
punës pedagogjike në fakultet, është autor i 

ARBËN XHAFERI

XHAFERI

disa punimeve shkencore mbi veprimtaritë 
ekonomike terciare në Kosovë, pastaj rreth 
planifikimit në ndërmarrje, mbi zhvillimin e 
veprimtarive terciare në literaturën e vendit 
dhe në botë etj. Është autor i një sërë punimeve 
profesionale dhe përkthyes i disa teksteve 
universitare. (Sinan Ademaj) 

XHAFeRI Musa (1959-). Veprimtar politik. 
Lindi në fshatin Zajaz të Kërçovës. Mbaroi 
shkollimin fillor në vendlindje, kurse të mesmen 
në Kërçovë. Kreu studimet në Fakultetin 
Ekonomik të Universitetit të Prishtinës (1984). 
Gjatë periudhës së emigrimit në Zvicër, mbaroi 
studimet pasuniversitare dhe u specializua për 
arsimimin e të rriturve. Gjatë viteve 1996-2001 
ushtroi profesionin e pedagogut-andragogut 
në Lucern (Luzern) të Zvicrës. Ishte i përfshirë 
edhe në aktivitet politik kombëtar. Së bashku 
me aktivistë të tjerë themeloi Fondin “Liria 
Kombëtare” dhe u emërua drejtor i tij. Në vitin 
2001 ishte njëri ndër themeluesit e Ushtrisë 
Çlirimtare Kombëtare (UÇK) dhe më pas edhe 
anëtar i Shtabit të Përgjithshëm të UÇK-së 
në Maqedoni. Në vitin 2002 ishte njëri ndër 
themeluesit e partisë Bashkimi Demokratik 
për Integrim (BDI) dhe më pas u zgjodh 
deputet i saj në Kuvendin e Maqedonisë. 
(Fehari Ramadani)

XHAFeRI Rudina (1978-). Dizajnere. Lindi në 
Prishtinë, ku kreu shkollimin fillor e të mesëm, 
ndërsa studimet për dizajn grafik në Fakultetin 
e Arteve të Universitetit të Prishtinës. Punon 
në Radiotelevizionin e Kosovës dhe udhëheq 
sektorin e skenografisë nga viti 2003. Në 
vitin 1997 hapi ekspozitën e parë personale 
në Galerinë “Dodona” në Prishtinë. Pas kësaj 
hapi dhe disa ekspozita të tjera personale dhe 
mori pjesë në një sërë ekspozitash kolektive, 
brenda dhe jashtë vendit. Punoi në mediume 
të ndryshme, si: pikturimi mbi thonj, fotografi, 
video, performancë, skenografi televizive, 
teatër dhe kostumografi. Së fundi punon në 
dizajnin e modës. (Zeni Balazhi)

XHAFeRI Talat (1962-). Ushtarak, luftëtar i 
Ushtrisë Çlirimtare Kombëtare, politikan. Lin-
di në fshatin Forinë të Gostivarit (Maqedoni). 
Kreu gjimnazin ushtarak në Beograd. Studioi 
në Akademinë Ushtarake në Beograd dhe në 
Sarajevë. Në vitet 1996-1998 u specializua për 
detyra të komandës dhe të shtabit në Akade-

minë Ushtarake në Shk-
up. Në vitet 1985-1991 
ishte oficer në ushtrinë 
e Jugosllavisë, kurse në 
vitet 1992-2001 në ush-
trinë e Maqedonisë. Në 
vitin 2001 braktisi ush-
trinë maqedonase dhe 
i bashkëngjitet Ushtrisë 
Çlirimtare Kombëtare, 

ku kreu detyra me rëndësi. Ishte komandant 
i Brigadës 111 “Beqir Limani” dhe pastaj i 
Brigadës 116 “Tahir Sinani”. Pas themelimit 
të BDI-së (2002), iu bashkua kësaj partie. Në 
vitin 2002 u zgjodh deputet në Kuvendin e 
Maqedonisë. Ushtroi detyra dhe funksione 
me përgjegjësi në institucionet politike dhe 
shtetërore të Maqedonisë. (Fehari Ramadani)

XHAFeRI Violeta (1947-). Artiste figurative, 
kostumografe. Lindi në Prishtinë. Kreu studi-
met për art figurativ në Shkollën e Lartë Peda-
gogjike në Prishtinë më 1968. Më pas studioi 
për kostumografi në Akademinë e Arteve Ap-
likative në Beograd (1972). Në vitet ’70 dhe ’80 
bëri kostumet për një sërë shfaqjesh në Teatrin 
Popullor Krahinor të Prishtinës, të zhanreve 
dhe të stileve të ndryshme. Po në këtë kohë 
punoi kostumet për filmat e “Kosovafilmit”: 
“Kur pranvera vonohet” dhe “Proka” dhe për 
projektet televizive “Migjeni” dhe “Trimi”. Në 
këtë periudhë u prezantua edhe në ekspozita 
të ndryshme të përbashkëta të artistëve ap-
likativë të Kosovës. Mori çmimet e para në 
Sallonin Pranveror në Prishtinë dhe në taki-
met e Teatrove të Serbisë, “Joakim Vujiq”. Në 
fillim të viteve ‘90 e vazhdoi veprimtarinë në 
Norvegji. Në vitin 1998, me projektin “Arti i 
pajetë” hap ekspozitën e pavarur në “Galerinë 
9” në Kristiansand dhe në Galerinë “Ryvarden” 
në Sveio të Norvegjisë. Në vitin 1999 gjithashtu 
mori pjesë në ekspozitën kolektive në Galerinë 
e Sorlandit po në këtë qytet, ku më pas hap 
ekspozitën e pavarur në Galerinë “Smia” dhe 
mori pjesë në ekspozitën vjetore të Sorlandit. 
Në vitet 2000-2002 hapi ekspozita të pavarura 
Adger, gjithashtu në Norvegji. Në vitet 2003-
2004 hapi ekspozita të pavarura në Galerinë e 
Arteve të Kosovës dhe në Galerinë Kombëtare 
të Arteve në Tiranë. (Jeton Budima) 

XHAFoLLI Gani (1942-2015). Shkrimtar, 
gazetar, botues. Lindi në Drenoc të Prishtinës. 

Kreu shkollën fillore në  
Barilevë, Normalen dhe  
Shkollën e Lartë Peda-
gogjike, degën e gjuhës 
dhe të letërsisë, në Pri-
shtinë. Shumë vjet pu-
noi si mësues, kurse nga 
viti 1978 gazetar dhe re-
daktor i emisioneve për 
fëmijë në Televizionin 

e Prishtinës. Pas mbylljes së Televizionit nga 
pushteti serb, botoi revistat letrare për fëmijë 
“Zanore”, “Zogu i mëngjesit” dhe “Mollëkuq-
ja”. Vitet e fundit udhëhoqi Shtëpinë Botuese 
“Asdreni”. Shkroi kryesisht për fëmijë: poezi 
dhe prozë (romane). Ishte fitues i çmimeve le-
trare “Vehbi Kikaj”, “Agim Ramadani”, “Ymer 
Elshani”, për poezi dhe prozë. Është ndër au-
torët më novatorë për fëmijë në Kosovë. Poez-
inë e shkruante kryesisht me varg të lirë, me 
shprehje koncize e të figurshme. Edhe në prozë 
i ikën rrëfimit tradicional. Botoi një numër 
përmbledhjesh me poezi dhe disa romane: 
“Te porta e edhave” (1979), “Kroi thërret dal-
lëndyshet” (1987), “Shtëpia me kulm teposhtë” 
(1988), “Lejleku i syrit” (1992), “Po” (2003), “Të 
dua” (2004), “Princesha që fluturon” (2006) etj. 
(Arif Demolli)

XHAGoLLI Agron (1949-). Mbledhës dhe 
studiues i folklorit. Kreu studimet për gjuhë 
shqipe dhe letërsi në Fakultetin Histori-
Filologji të Universitetit të Tiranës (1971). Nga 
viti 1975 punoi në Institutitn e Folklorit dhe më 
pas në Institutin e Kulturës Popullore (IKP), 
ndërsa që nga viti 2008 punon në Institutin e 
Antropologjisë Kulturore dhe të Studimeve 
të Artit, si ligjërues dhe studiues i folklorit. 
Kreu ekspedita folklorike në të gjitha rrethet 
e Shqipërisë, në Kosovë, në Maqedoni dhe tek 
arbëreshet e Italisë. Ka realizuar si autor dhe 
bashkautor botimin e nëntë veprave folklorike: 
“Fjalë të urta të popullit shqiptar” (1983), 
“Proza popullore” (vëllimi VI, 1988), “Folklor 
kosovar I, Epika historike” (1985), pastaj “Këngë 
polifonike labe” (1986), “Këngë popullore të 
rrethit të Përmetit” (2007) etj. Është autor edhe 
i monografive studimore “Klasifikimi i prozës 
popullore shqiptare” (2001) dhe “Etnologjia 
dhe folklori shqiptar” (2007). Ka marrë pjesë 
me kumtesa në shumë tubime shkencore 
dhe ka botuar artikuj shkencorë në revistat 
shkencore brenda dhe jashtë vendit. Gjithashtu 

mori pjesë në organizimin dhe zhvillimin e 
festivaleve folklorike kombëtare dhe ishte edhe 
drejtor i IKP-së në Tiranë (1994-2009). (Vlorë 
Fetaj-Berisha)

XHAKA Granit (1992-). Futbollist. Lindi në  
Basel të Zvicrës. Së bashku me vëllanë e tij, 
Taulantin nisën karrierën te skuadra e të rinjve 
“Concordia Basel” në vitin 2000. Vetëm dy 
vjet më vonë, që të dy iu bashkuan të rinjve të 
“Baselit” dhe deri në vitin 2010 ishin anëtarë 
të ekipeve të reja. Në vitin 2010 u bë pjesë e 
ekipit të parë të “Baselit” me të cilin luajti 
për dy edicione. Gjatë kësaj kohe fitoi dy 
herë titullin e kampionit të Zvicrës dhe një 
herë kupën. U shpall futbollisti më i mirë i 
kampionatit zviceran (2012). Në verën e vitit 
2012 nga Baseli kaloi në Bundesligë, te skuadra 
gjermane “Borussia Monchengladbach”. Te 
Zvicra debutoi në ndeshjen mënjanuese për 
“Euro 2012” kundër Anglisë në vitin 2011. 
Ishte pjesë e Zvicrës në Kampionatin Botëror 
“Brazili 2014” dhe shënoi gol në ndeshjen e 
fazës së grupeve kundër Francës. Nga edicioni 
2016/17 u bë pjesë e skuadrës së njohur angleze 
“Arsenal”. (Arsim Maxhera)

XHAKA Rexhep (1945-). Futbollist, trajner. 
Lindi në Mitrovicë. Si 13-vjeçar filloi hapat e 
parë të futbollit. Në vitin 1958 u regjistrua te 
skuadra e “Trepçës”. Pas paraqitjeve të mira, u 
ftua për të qenë pjesë e skuadrës së pionierëve 
të Kosovës. Pjesë e “Trepçës” ishte deri në 
vitin 1962, pastaj kaloi te skuadra e seniorëve 
të “Remontit” të Mitrovicës. Në vitin 1967 ka 
firmosur kontratë profesionale me skuadrën e 
“Trepçës”, për të cilën luajti deri në përfundim 
të karrierës. Në vitin 1977 e ndërpret futbollin 
aktiv, pasi “Trepça” u inkuadrua në ligën e 
parë federative të ish-Jugosllavisë. Më pas 
vazhdoi punën si trajner, fillimisht si ndihmës i 
skuadrës së parë dhe pastaj trajner i kategorive 
të reja te kjo skuadër. U angazhua në futbollin 
mitrovicas edhe pas luftës së vitit 1999 te 
skuadra “Trepça ‘89”. Bën pjesë në gjeneratën e 
artë të skuadrës së “Trepçës”. (Arsim Maxhera)

XHAKLI Haki (1952-). Piktor. Lindi në 
Ferizaj. Mori arsimin bazë në vendlindje. Kreu 
Fakultetin e Arteve në Prishtinë, drejtimin e 
pikturës më 1978. Po aty, më 2010 kreu studimet 
pasuniversitare, ndërsa tezën e disertacionit të 
doktoratës e kreu në shkencat filologjike në 

Universitetin e Shkupit. Në vitet 1977-1995 
punoi në gjimnazin e Ferizajt, ndërsa aktualisht 
është mësimdhënës në Fakultetin e Edukimit 
të Universitetit të Prishtinës, ku ligjëron artet 
figurative me metodologji. Hapi disa espozita 
personale: në Gjermani (1999), në Galerinë 
e Ministrisë së Kulturës në Prishtinë (2003, 
2006), në Muzeun Historik Kombëtar në 
Tiranë (2011), në galerinë e qytetit në Ferizaj 
(2012) etj. Nga viti 1978 mori pjesë në disa 
ekspozita kolektive brenda dhe jashtë vendit. 
Është fitues i disa çmimeve për pikturë dhe 
aktivitete figurative. (Rexhep Ferri)

XHAMIA ATIK, GJILAN (Shek. XVII ). 
Në popull njihet edhe me emrin Xhamia e 
Medresesë. Është xhamia e parë në qytetin e 
Gjilanit, e ndërtuar më 1606 apo 1609. Xhamia 
ka sallën e lutjeve me kupolën qendrore, e cila 
është karakteristike në Kosovë, sepse është 
e mbuluar me tjegulla. Xhamia ka minaren, 
ndërsa portiku, dikur funksional, është hequr 
në vitin 1993, kur xhamisë i është shtuar një 
aneks. Xhamia është ndërtuar me material 
të ndryshëm: gurë, tulla, hatulla vertikale 
dhe horizontale, llaç gëlqereje dhe thupra të 
shtypura (shtupë). Hyrja për në sallën e lutjeve 
kalon nëpërmjet aneksit nga ana perëndimore. 
Mihrabi është trajtuar me piktura murale me 
motive florale, ku dominon ngjyra e kafes. 
Mimberi është i vendosur në të djathtë të 
mihrabit, është punuar me drugdhendje me 
motive të ndryshme gjeometrike. Qyrsi është i 
vendosur në kënd të majtë të mihrabit dhe nuk 
është funksional. Minarja gjendet në murin 
jugor, ka bazë dhe trung rrethor. Në pjesën e 
sipërme gjendet sherefja e dekoruar me motive 
gjeometrike. Enterieri i Xhamisë Atik është i 
pasur me piktura murale. Kupola e xhamisë 
është e ndërtuar me tetë hapësira, në të cilat 
janë të hapura tetë dritare katrore nga brenda, 
ndërsa me gjysmëhark nga jashtë. Dekorimet 
janë me motive bimore, që i takojnë stilit 
osman ose atij persian. (Ramadan Shkodra)

XHAMIA e BAJRAKUT NË PRIZReN. U 
ndërtua në vitin 1537 nga Gazi Mehmet pasha, 
prandaj njihet edhe si xhamia e Gazi Mehmet 
Pashës. Është objekti qendror i kompleksit të 
vakëfit të tij, i cili përbëhet edhe nga medreseja, 
tyrbja dhe hamami, i ndërtuar pak vite para 
xhamisë, medresesë me bibliotekë dhe tyrbes. 
Tyrbja u ngrit si vend ku do të varrosej vetë 

legatori, por ai u vra në luftë në sanxhakun 
e Budimit (Hungari) dhe atje u varros. 
Objektet e tjera të këtij kompleksi, imareti dhe 
karvansaraji, janë ngritur afër xhamisë, pas 
vdekjes së legatorit (1551), sipas testamentit 
dhe parave që iu kishte lënë pasardhësve të vet 
dhe kuratorit të legatës. Ato u ndërtuan në vitin 
1573. Po në këtë vit imami i kësaj xhamie, sheh 
Aliu përpiloi mbishkrimin me kronogram, që 
edhe sot qëndron mbi portalin e saj. Kompleksi 
si tërësi me 34 dyqane u legalizua në vitin 1580 
me aktin zyrtar përkatës. Këtij kompleksi më 
vonë iu bashkua edhe ndërtesa e ngritur për 
bibliotekë publike dhe e legalizuar nga Said 
Pashë Rrotlla në vitin 1805. Xhamia është e 
stilit klasik osman, me sallë katrore të mbuluar 
me kupolë gjysmësferike me 13. 20 m. Së 
bashku me hajatin kanë sipërfaqen prej 771 
m2, kurse së bashku me avllinë kanë 1, 907 m2. 
Është xhami monumentale, ndër më të vjetrat 
dhe më të mëdhatë në Kosovë. Në këtë xhami 
është mbajtur Kuvendi i Lidhjes Shqiptare të 
Prizrenit (10 qershor 1878). (Nehat Krasniqi)

XHAMIA e BAJRAKUT, PeJË. Është objekt 
njëhapësinor, i mbuluar me një kupolë qendrore 
dhe tri kupola të vogla mbi hajat. U ndërtua 
nga Mahmud Pashë Dukagjini (1403-1474), i 
lindur në Pejë, i cili, si sanxhakbe i Dukagjinit, 
e shndërroi në xhami Kishën Katolike të 
Dukagjinasve dhe e pagëzoi me emrin e 
sulltan Mehmetit II Fatih. Xhamia u njoh në 
popull si Bajrakli Xhamia apo Çarshi Xhamia, 

meqë ndodhej në qendër të Pejës. Mahmud 
Pashë Dukagjini pranë kësaj xhamie ndërtoi 
edhe shumë dyqane si vakëf. Xhamia, pos 
tjerash, veçohet edhe me dekorime pikturale 
të realizuara në seko-teknikë. Në kuadër të 
xhamisë janë edhe varrezat, ku varroseshin 
qytetarët e njohur të Pejës. (Gazmend Rizaj)

XHAMIA e ÇARSHISË, PRISHTINË (shek. 
XV ). Gjendet në qendër të Prishtinës, përballë 
Muzeut të Kosovës (ish-ndërtesa e komandës 
së ushtrisë osmane) dhe matanë rrugës që 

kalon pranë Kuvendit të Kosovës, në anën 
tjetër. Xhamia filloi të ndërtohet më 1389, në 
kohën e sulltan Bajazitit, ndërsa ndërtimi i saj 
përfundoi në dekadën e shtatë të shekullit XV, 
në periudhën e sulltan Mehmetit II. U ndërtua 
me gurë dhe me llaç. Ka formë kubike dhe 
është e mbuluar me kupolë sferike. Përveç se 
është objekti më i vjetër në Prishtinë, ajo është 
edhe xhamia e parë e ndërtuar në Kosovë. 
Brendia e xhamisë (salla për namaz) ka vëllim 
unik dhe është e mbuluar me kube, e cila 
ndriçohet nga 33 dritare të vendosura në muret 
anësore të xhamisë dhe në bazën e kupolës 
qendrore. Në sallën e namazit hyhet nëpërmjet 
portës që është në anën veriore, apo në ballin 
hyrës. Mihrabi është i punuar nga mermeri. 
Edhe minberi, i vendosur në anën e djathtë të 
mihrabit është i ndërtuar nga mermeri. Mahfili 
është i ngritur në katër shtylla dhe bie në sy 
që në hyrje të xhamisë. Pjesa më e veçantë e 

kësaj xhamie është minarja, e cila është ndër 
të rrallat, e ndërtuar nga fillimi e deri në 
mbarim me gurë të latuar, përfshirë këtu edhe 
majën e saj. Meqë minarja është e ndërtuar 
tërësisht nga guri, edhe xhamia e ka marrë 
emrin Xhamia e Gurit. Xhamia në brendinë 
e saj është e dekoruar me piktura murale 
dhe ornamente që paraqesin vlera artistike. 
Dekorimet e pikturave janë realizuara në seko-
teknikë. Përveç luleve të stilizuara, paraqiten 
edhe figura gjeometrike, motive arkitektonike, 
selvi etj. (Ramadan Shkodra)

XHAMIA e deFTeRdARIT, PeJЁ. Objekt i 
kultit islam nga shekulli XVI. Gjendet në pjesën 
perëndimore të varrezave të vjetra të Kakariqit, 
përkatësisht në kuadër të ish-kompleksit të 
vjetër të familjes së Mahmutbegollëve. Donator 
i xhamisë ishte defterdari nga familja Begolli. 
Objekti fetar është ndërtim njëhapësinor, i 
mbuluar me kube të verbër në enterier, kurse 
nga jashtë ka çati katërujësh, të mbuluar me 
qeramidhe tradicionale. Hapësira e xhamisë 
përfshin sallën e lutjeve, hajatin dhe minaren. 
Hajati i xhamisë sot është i mbyllur dhe nuk 
është në ndërtim në gjendjen e parë. Salla e 
lutjeve ndriçohet nga dy rende dritaresh të 
mbuluara me hark. Dritaret janë të ndërtuara 
me gurë të përpunuar, për dallim nga struktura 
tjetër e murimit. Me gurë të përpunuar janë 
edhe qoshet e mureve dhe kurora e çatisë. Në 
enterierin e xhamisë veçohen mihrabi, minberi 
dhe mahfili. Mihrabi si kamare është i realizuar 
në pjesën qendrore të murit dhe tregon 
drejtimin e Qabesë. Minberi është nga druri dhe 
përdoret gjatë ceremonive të mëdha. Në kuadër 
të xhamisë janë edhe varrezat e qytetarëve 
të njohur, ku gjendet edhe tyrbja e hapur e 
defterdarit me gruan e tij. Xhamia e Defterdarit 
nuk është ruajtur në gjendjen origjinale, sepse u 
dogj në luftën e fundit nga forcat serbe. Xhamia 
është restauruar, por jo edhe mjedisi përreth, 
kështu që nuk është në harmoni me ambientin 
që e rrethon. (Fejaz Drançolli) 

XHAMIA e eMIN PASHË RRoTULLËS, 
PRIZReN. Xhami e ndërtuar nga familja 
Rrotulla, e cila sundoi sanxhakun e Prizrenit 
gjatë shek. XVIII dhe gjysmës së parë të shek. 
XIX. Rrotullajt ndërtuan shumë objekte pub-
like dhe të banimit në Prizren. Pinjolli i kësaj 
familjeje, Emin Pashë Rrotulla gjatë viteve 
1841-1842 ishte mytesarif i sanxhakut të  

Prizrenit dhe përballë hamamit të Gazi Mehm-
et Pashës ndërtoi kompleksin që përbëhej prej 
xhamisë (1831), medresesë me mësonjëtoren, 
konviktit dhe objekteve të tjera përcjellëse. 
Xhamia është e ngjashme me atë të Sofi Sinan 
Pashës, por është me përmasa më të vogla. Pla-
nimetria e objektit është në formë katrore, me 
një pjesë të shtuar te mihrabi. Baza e kupolës 
qendrore mbështetet në një hark tetëkëndësh, 
hajatet janë të mbuluara me tri kupola, pjesa 
e mihrabit me gjysmëkupolë, ndërkaq kupolat 
dhe çatia e minares janë të mbuluara me plumb. 
Në hapësirën e brendshme mihrabi, mimberi, 
mahvili janë të zbukuruara me piktura murale. 
Në oborrin e kompleksit gjendet edhe varri i 
Emin Pashës. Xhamia e ka ruajtur origjinalite-
tin e saj. Gjatë viteve 1988-1995 janë bërë disa 
intervenime të vogla restauruese, ndërkaq në 
vitin 2014 filloi dhe vazhdon të implementohet 
projekti konservues-restaurues i xhamisë. Nga 
Enti për Mbrojtjen e Përmendoreve Kulturore 
të komunës së Prizrenit xhamia është shpallur 
përmendore kulturore. (Parim Kosova)

XHAMIA e GYLFeM HATUNIT, PeJË 
(shek. XVI). Xhami e ndërtuar nga familja e 
Gylfem Hatunit në Pejë, që në përkthim nga 
persishtja do të thotë xhamia e princeshës me 
gojë trëndafili. Gylfem Hatuni ishte e bija e Halil 
Beut (sanxhakbe i sanxhakut të Shkodrës e të 
Dukagjinit) dhe mbesë e Mehmet Dukagjinit 
(sanxhakbe i Smederevës, 1459). Gylfem 
Hatuni jetoi në gjysmën e dytë të shekullit 
XVI. Xhamia e saj ekziston edhe sot, me tyrben 
e njohur të Gjylfem Hatunit, siç quhet nga 
banorët vendorë. Në të vërtetë, kjo xhami u 
ndërtua në mëhallën e Kapeshnicës në Pejë, e 
cila nga banorët pejanë quhej edhe mëhalla e 
Gjylfem Hatunit. Në gjysmën e dytë të shekullit 
XVI, kur u themelua si mëhallë, i kishte gjithsej 
15 shtëpi, ndërsa nga shekulli XVIII, kur 
mëhalla u zgjerua në drejtim të perëndimit, 
pjesa e re e mëhallës e mbajti emrin mëhalla 
e Kapeshnicës, kurse pjesa përqark Xhamisë 
së Gjylfem Hatunit vazhdoi ta mbante emrin 
mëhalla e Gjylfehatunit. Gjatë luftës së fundit 
në Kosovë (1999) varrezat e xhamisë dhe tyrbja 
e Gjylfem Hatunit pësuan dëmtime serioze. 
(Gazmend Rizaj)

XHAMIA e HAdUMIT, GJAKoVË. Objekt 
fetar klasik monumental, i mbuluar me kube. 
Xhamia gjendet në zonën historike të Çarshisë 

së Vjetër në qytetin e Gjakovës. Donator ishte 
Hadum Sylejman efendia Hadum Aga. Xhamia 
u ndërtua rreth viteve 1594/95, është e mbuluar 
me kube dhe i takon formës së xhamive të stilit 
osman, me veçori të ndërtimit vendor. Xhamia 
ka bazën katërkëndëshe kënddrejt me mina-
re të dalë nga muri në anën jugperëndimore. 
Përbëhet nga salla e lutjeve, hajati dhe minarja. 
Salla e lutjeve ka vëllim unik dhe formë katro-
re, mbulohet me kube të verbra që qëndrojnë 
mbi trompe. Unaza e kubesë nuk ka dritare. Në 
enterierin e ndërtimit shquhen mihrabi, min-
beri dhe mahfili. Këto elemente konstruktive 
e funksionale, pos mahfilit, janë të vendosura 
në murin e kibles. Mihrabi veçohet me deko-
rimet e realizuara në teknikën e stalaktitit. Po 
ashtu edhe mahfili ka elemente me vlera arti 
dhe është prej druri. Pos që mbështetet në 
mure anësore, mbahet edhe në kolona. Hajati i 
xhamisë ka zgjidhje tradicionale dhe mbulohet 
me tri kube të madhësive të vogla. Tërë kubeja 
është e veshur me mbulesë plumbi, ndërsa mi-
narja dominon me mjedisin e çarshisë. Xhamia 
veçohet me dekorime pikturale, arabeska dhe 
dekorime të plastikës së imtë. Edhe pse u dogj 
më 1999, pas restaurimit është kthyer në gjend-
jen e mëparshme. (Fejaz Drançolli) 

XHAMIA e HASAN AGЁS (1580). Është 
objekt kulti i ndërtuar në fshatin Rogovë të 
Hasit. Ndërtuesi i xhamisë, Hasan Aga, ishte 
donator i disa objekteve publike në këtë zonë. 
Xhamia i ka disa karakteristika të veçanta, 

veçmas në ndërtimin e kubesë njëhapësinore. 
Kubeja qëndron mbi qemerë gjysmëharkorë, 
me ndihmën e të cilëve është ngritur tamburi 
ose unaza e kubesë, e cila ka bazë tetëkëndëshe. 
Kubeja, njësoj si unaza nuk ka hapje, pra dritare 
dhe është identike me Xhaminë e Hadumit në 
Gjakovë. Objekti është njëhapësinor dhe ka 
minaren dhe hajatin. Minarja është e vendosur 
në pjesën jugperëndimore të objektit dhe është 
ngjitur me mure. Minarja është e veçuar me 
sherefen e saj. Hajati i xhamisë nuk është i 
kohës dhe nuk është i koordinuar me objektin 
e kultit. Për dallim nga objektet e tjera të kultit 
islam, kjo xhami është paksa më modeste në 
dekorimet pikturale dhe plastike dhe, si e tillë, 
paraqitet si e veçantë në ndërtimin e objekteve 
të tilla në Kosovë. Skema kompozicionale dhe 
elementet e tjera përmbajtësore dhe formale 
janë identike me ndërtimet e veprave të kultit 
islam. Gjatë luftës së fundit xhamia është 
bombarduar, por pas restaurimit është kthyer 
në gjendjen fillestare. (Fejaz Drançolli)

XHAMIA e JAHJA PASHËS, SHKUP. Xhamia 
u ndërtua në fillim të shek. XVI. Ndërtuesi dhe 
financuesi i kësaj xhamie ishte Jahja Pasha. 
Fillimisht xhamia ka pasur kube mbi pjesën 
kryesore si dhe pesë kube me përmasa më të 
vogla dhe një minare të lartë. Me kalimin e 
kohës, ajo u dëmtua, ndërsa me rinovimet e 
herëpashershme pësoi ndryshime nga pamja 
origjinale. Aktualisht, Xhamia e Jahja Pashës 
në Shkup ka një kube piramidale. Në të dy 
anët e xhamisë hetohen rrënojat e objekteve të 
tjera përcjellëse që ka pasur më herët. Xhamia 
karakterizohet nga dekorime të shumta, veçmas 
në punimin e mihrabit, minberit, minares dhe 
të portalit, të punuar në mermer dhe në dru. 
Si motiv qendror dekorues në derën e hyrjes 
është përdorur ylli dhjetëkëndësh i gdhendur 
në ashtin e elefantit. (Hamdi Mehdiu)

XHAMIA e JASHAR PASHËS, PRISHTINË. 
Të dhënat burimore për kohën e saktë 
të ndërtimit të kësaj xhamie mungojnë. 
Tipologjia arkitektonike, dimensionet murale 
dhe të konstruksionit të kupolës të kësaj 
xhamie ngjajnë me xhamitë e shek. XV dhe 
XVI. Po ashtu ndërtuesit e parë të kësaj xhamie 
nuk dihen saktësisht, por supozohet të jenë 
të parët e familjes Gjinolli, me prejardhje nga 
Novobërda, ndërsa meremetimin e saj e kishte 
bërë njëri prej pasardhësve të kësaj familjeje, 

Jashar Pashë Gjinolli në vitin 1835 gjë që e 
dëshmon mbishkrimi mbi portalin e saj. Edhe 
sipas vakëfnames së Jashar Pashës të vitit 1835, 
shihet se në këtë vit ishte bërë restaurimi i 
kësaj xhamie, e cila ishte dëmtuar rëndë gjatë 
luftërave austro-osmane të viteve 1689-1690, 
ose gjatë atyre të viteve 1737-1739. Renovimi 
i xhamisë nga Jashar Pashë Gjinolli u bë në 
kujtim të djalit të tij, Bahtijar Pashës, i cili gjatë 
viteve 1830/31 u vra në afërsi të Shkupit, në 
kohën kur pashallarët shqiptarë tentonin të 
qeverisnin në mënyrë të pavarur nga Sulltani, 
të udhëhequr nga Mustafa Pashë Bushatliu dhe 
nga Mahmut Pashë Rrotlla. (Iljaz Rexha) 

XHAMIA e LARMe NË TeToVË. U ndërtua 
në vitin 1495. Objekti përbëhet nga salla e lu-
tjeve, hajati, minarja, tyrbja dhe çezma. Forma 
e sotme arkitektonike dhe dekorimi u krijuan 
në gjysmën e parë të shekullit XIX. Xhamia 
në brendi ka formë katrore, salla e lutjeve ka 
vëllim unik dhe është e mbuluar me kube. 
Dekorimet e enterierit dhe të mureve të ekste-
rierit pasqyrojnë një sërë motivesh gjeometrike 
dhe motive të florës. Anët e jashtme, si sofa, 
kapitelët e shtyllave, pjesët e brendshme, ball-
konet, mihrabi, kubeja dhe prehri i kubes janë 
të zbukuruara në seko teknikë. Në anët lindore, 
perëndimore dhe jugore të objektit në katër 
radhë ka pano, të cilat janë të dekoruara me 
një program shumëngjyrësh. Panotë e sipërme 
kanë dekore të kafazit, kurse pjesët e poshtme, 
përveç dritareve, janë të dekoruara me ngjyrë 

të kuqe dhe të gjelbër. Në pjesën veriore të ob-
jektit mbizotëron një program më i ndërlikuar 
i zbukurimit. Në kapitelët e shtyllave të jashtme 
ka dekorime me motive të vazove me lule dhe 
përreth me gjethe. Tyrbja, si pjesë përbërëse e 
kompleksi, është ndërtim karakteristik i monu-
mentit mbivarror të periudhës osmane të shek. 
XVI. (Hamdi Mehdiu)

XHAMIA e LLAPIT, PRISHTINË (shek. XV). 
Gjendet buzë rrugës që çon në drejtim të lagjes së 
Prishtinës “Kodra e Trimave”, apo të magjistrales 
që çon në drejtim të Llapit. Xhamia Ramadanie, 
që njihet edhe si Xhamia e Llapit, është një ndër 
xhamitë më të vjetra të Prishtinës dhe në Kosovë. 
Xhamia nuk ka mbishkrim, por supozohet se 
është ndërtuar më 1470 nga Ramadan Çaushi, 
atë kohë vezir, emrin e të cilit e mban objekti 
fetar. Te kjo xhami kupola paraqet një ndër 
karakteristikat e saj, ngase njihet si kupolë me 
perimetër më të madh krahasuar me sipërfaqen 
e xhamisë. Baza e kupolës fillon që nga themeli 
i xhamisë. Në katër qoshet e kupolës kryesore 
gjendeshin portikët. Është godinë njëhapësinore, 
ka vëllim unik dhe është e mbuluar me kube, 
e cila ndriçohet nga 11 dritare të vendosura 
në muret anësore. Në sallën e namazit hyhet 
nëpërmjet portës së drunjtë dykrahëshe. Xhamia 
ka formë katrore, ndërsa baza e minares është e 
ndërtuar në 12 kënde. Gjatë luftës së fundit në 
Kosovë më 1999, xhamia u dogj tërësisht nga 
forcat paramilitare serbe, ndërsa u restaurua në 
vitin 2009. (Ramadan Shkodra)

XHAMIA e MAdHe, PRISHTINË (shek. 
XV ). Gjendet në rrugën “Nazim Gafurri” në 
Prishtinë. Oborri i saj është në formë trekëndëshi 
dhe kufizohet me tri rrugë. Është ndërtuar me 

urdhër të sulltan Mehmetit II, emrin e të cilit 
edhe e mban. Sipas mbishkrimit, xhamia është 
ndërtuar në vitin 865 sipas hixhrit, që i përgjigjet 
vitit 1461. Është godinë njëhapësinore me 
kubenë me dimensione prej 14 m, e ndërtuar me 
tulla nga brenda dhe me gurë të gdhendur nga 
jashtë. Anash kupolës kryesore gjenden kupolat 
me tri kënde. Xhamia ka sallën e lutjeve, hajatin 
dhe minaren. Në xhami hyhet nga porta, që është 
e mbuluar me arkitra, ndërsa xhamia ndriçohet 
nga 37 dritare të formateve të ndryshme, që janë 
të vendosura në katër nivele. Mihrabi i xhamisë 
është nga mermeri i zbukuruar dhe në harmoni 
me ornamentet e xhamisë. Edhe minberi është i 
ndërtuar nga mermeri, i stolisur me një kurorë, 
sipas traditës dhe stilit osman. Brendia e xhamisë 
është e dekoruar me ornamentikë bimore, 
në seko-teknikë. Këto rea1izime të pikturave 
murale dekorojnë sallën e lutjeve me kube si dhe 
hajatin e xhamisë. Hajati (portiku) i xhamisë ka 
një zgjidhje tradicionale të këtyre ambienteve. 
Ai mbulohet me tri kube të vogla. Minarja e 
xhamisë është shumëkëndëshe, e ndërtuar me 
një stil të veçantë, që shpreh tendencën e hollësisë 
maksimale, sidomos në pjesën e sipërme. Duke 
marrë parasysh dimensionet, konstruksionin, 
realizimin dhe elementet dekorative së bashku 
me kohën e ndërtimit, kjo xhami është njëri 

ndër objektet më të rëndësishme të periudhës 
osmane në Kosovë. Xhamia ruan gjendjen fille-
stare, por është restauruar disa herë, së fundi më 
2010. (Ramadan Shkodra)

XHAMIA e MeRRe HYSeIN PASHËS, PeJË. 
Xhami e ndërtuar në shekullin XVI nga Merre 
Hysein Pasha, sadriazem nga Peja. Xhamia u 
ndërtua mbi themelet e xhamisë pa minare, 
të cilën e ndërtoi xhaxhai i tij, Halil Beu (i 
vdekur më 1545). Është e njohur si Xhamia e 
Merre Hysein Pashës, por në popull më shumë 
përdorej emërtimi Kurshumli Xhamia, sepse 
kupola e saj ishte e mbuluar me plumb. Sot nuk 
ekziston kupola dhe objekti është i mbuluar 
me çati katërujësh. Gjatë luftës së fundit në 
Kosovë (1999), xhamia u dogj nga ushtria dhe 
paramilitarët serbë. U rindërtua me ndihmën 
e “Caritasit” të Italisë, me ç’rast dolën në pah 
themelet e ndërtimit të hershëm nga Halit 
Beu dhe të ndërtimit të mëvonshëm të Merre 
Hysein Pashës. Në kuadër të xhamisë janë edhe 
varrezat, në mesin e të cilave edhe varri i Halil 
Beut nga shekulli XVI. (Gazmend Rizaj)

XHAMIA e MUSTAFA PASHËS, SHKUP. 
U ndërtua në gjysmën e dytë të shek. XV nga 
Mustafa Pasha, një figurë e shquar e shtetit osman 
në kohën e sundimit të sulltan Bajazitit II dhe 

sulltan Selimit I. Xhamia veçohet për punimet 
e shumta artistike në brendinë e saj. Kompleksi 
i saj përbëhet nga salla e lutjeve, hajati, minarja 

dhe Tyrbja e Mustafa Pashës. Kupola e xhamisë 
ka diametrin 16 m. Para hyrjes së xhamisë, lart 
ngrihen 3 kupola. Portali i xhamisë paraqet një 
drejtkëndësh i punuar në mermer. Në brendinë 
e xhamisë, në pjesën e përparme, gjendet 
mihrabi po ashtu i tëri në mermer të bardhë. 
Ndër pjesët e veçanta të xhamisë është edhe 
minberi, i cili është i dekoruar nga mermeri i 
bardhë dhe është i vendosur në anën e djathtë. 
Konstruksioni i çardakut është i punuar nga 
druri. Në çdo element arkitektonik të xhamisë 
manifestohet arkitektura orientale. Bien në 
sy veçmas arabeskat (pandantifet) në katër 
këndet e xhamisë. Gjatë historisë xhamia pësoi 
dëmtime të mëdha nga faktorë të ndryshëm. 
(Hamdi Mehdiu)

XHAMITЁ MoNUMeNTALe. Ndërtime të 
periudhës osmane në disa qytete të Kosovës 
nga viti 1461 deri në vitin 1615. Xhamitë e para 
monumentale në Kosovë u ndërtuan aty ku 
ishin tregjet, në një trekëndësh që përfshinte 
tregun, xhaminë dhe çarshinë. Në kushtet e 
përhapjes së fesë islame filluan të depërtonin 
edhe elementet lindore të kulturës dhe të artit. 
Kjo vërehet më së miri në ndërtimin e xhamive 
monumentale të periudhës së hershme të 
sundimit osman, të kombinuara me elemente 
vendore. Objektet e kultit monumental i 
karakterizon skema kompozicionale identike, 
teknika e ndërtimit, struktura e murimit, 
elementet e enterierit, pikturat dhe plastika 
gurore dhe funksioni i saj. Disa nga këto 
ndërtime nuk janë unike në konstruktimin dhe 
ndërtimin e kubeve, të mahfilit dhe të minares. 
Çdo xhami ka bazë katërkëndëshe kënddrejt, 
sallën e lutjeve, hajatin, minaren, oborrin me 
varreza, shatërvanin, e në raste të rralla edhe 
tyrben e donatorit. Salla e lutjeve ka vëllim 
unik dhe mbulohej me kube. Kubeja është e 
konstruktuar në teknikë dhe sistem pandantiv, 
trompe apo qemer. Pos kubesë qendrore, 
xhamitë kanë edhe kube të vogla. Të tilla, 
si mbulesë, paraqiten në hajatin e xhamisë. 
Kubetë janë të mbuluara me plumb. Hajatet 
e xhamive monumentale veçohen edhe me 
kolonadat, të cilat i paraprijnë hyrjes në objekt. 
Hyrja është portali kryesor i xhamisë, është e 
mbuluar me hark nga guri i latuar. Nga brenda, 
dyert e drurit janë dykanatëshe të profilizuara. 
Mbi portalin hyrës kryesisht është mbishkrimi, 
që tregon donatorin e objektit. Mbishkrimi 
mund të jetë i gdhendur në gur, apo i shkruar 

me kaliografi. Dritaret mund të jenë me dy apo 
tre rende, janë nga guri i latuar dhe të mbuluara 
me arkitra apo hark të thepisur. Ka raste kur 
paraqitet edhe rozeta. Struktura e murimit 
është e përzier me gurë e tulla të kuqërremta. 
Këto objekte karakterizohen edhe me kurora të 
çative që dalin nga muret perimetrale. Kurorat 
po ashtu janë nga guri i latuar.
Në sallën e lutjeve veçohet: mihrabi, i cili ka 
formë nikeje apo kamareje dhe është e vendo-
sur në murin kryesor i orientuar nga Qabeja, 
Meka. Në këtë mur janë minberi si dhe qyrsi, dy 
elemente arkitektonike funksionale, që shfry- 
tëzohen me rastin e festave të veçanta. Pos këty-
re elementeve, në enterierin e xhamisë ekziston 
edhe mahfili, galeria e grave, e cila ngrihet mbi 
nivelin e portës kryesore të xhamisë. Mahfili, 
përveç që mbështetet në mure, qëndron edhe 
mbi kolona të drurit e, në raste të veçanta, edhe 
të gurit të përpunuar. Xhamitë monumentale 
dekorohen edhe me piktura murale apo ara-
beska të realizuara në seko-teknikë. Dekorimet 
shfaqen në muret e enterierit, rreth dritareve, 
pandantiveve, trompeve, kalotës, mihrabit, 
minberit, mahfilit si dhe në muret e hajatit dhe 
kalotat e kubeve. Pos dekorimeve pikturale, 
ka edhe plastikë të imët të realizuar në stuko-
reliev (mihrab), minber, mahfil, minare, portal 
e shtylla. Xhamitë kanë edhe oborret, shatër-
vanët apo krojet për larje rituale. Disa nga këto 
oborre kanë varreza me mbishkrime dhe të de-
koruara në plastikë gurore. Komplekset e xha-
mive monumentale kryesisht nuk e kanë ru-
ajtur gjendjen origjinale, por gjatë kohës kanë 
përjetuar transformime dhe kanë humbur mje-
disin fillestar. (Fejaz Drançolli)

XHARRA Arbana (1981-). Gazetare. Lindi në 
Gjakovë. Shkollën fillore dhe të mesme i kreu në 
Gjakovë, kurse studimet i ndoqi në Prishtinë. 
Ka qenë pjesë e programeve të shumta për 
gazetari jashtë vendit, si në Universitetin e 
Mizurit në SHBA (2007) dhe më pas edhe në 
projekte të tjera për gazetari në Berlin, Vjenë e 
Strasburg etj. Punën e gazetares e filloi në “Koha 
ditore” (2001) dhe më pas (2009) në gazetën 
“Zëri”, fillimisht si redaktore dhe më vonë edhe 
kryeredaktore (2013). U shpërblye me shumë 
çmime për gazetari hulumtuese nga organizata 
kosovare dhe ndërkombëtare. Subjekte të 
shkrimeve të saj janë ekstremizmi fetar, 
korrupsioni dhe krimi i organizuar. U nderua 
me çmimin ndërkombëtar “Gra të guximshme” 

(International Women of Courage Award-
IWOC), që ndahet nga sekretari amerikan i 
shtetit (2015). (Gazmend Syla)

XHARRA Jeta (1978-). Gazetare. Lindi në 
Prishtinë, ku mbaroi shkollën fillore dhe të 
mesme. Kreu studimet për dramaturgji në 
Fakultetin e Arteve të Universitetit të Prishtinës, 

ndërsa në Londër kreu 
master po nga kjo fushë. 
Punën e gazetares e 
filloi me Radion BBC, 
si producente lokale dhe 
pastaj menaxhere e zyrës 
së BBC-së për Kosovë. 
Ishte edhe drejtore për 
Kosovë e Institutit për 
Raportim në Luftë dhe 

Paqe (IWPR). Në vitin 2005 themeloi Rrjetin 
Ballkanik për Gazetari Hulumtuese (BIRN) në 
Kosovë, në kuadër të të cilit ideoi dhe udhëhoqi 
emisionin “Jeta në Kosovë”, pastaj “Jeta në 
komunë”, program që i përcjell premtimet dhe 
realizimet e tyre nga kryetarët e komunave në 
mënyrë sistematike që nga viti 2007. Në vitin 
2011 ishte bashkëthemeluese e gazetës “Jeta në 
Kosovë”. Ka botuar tekste autoriale në gazeta 
dhe medie të huaja dhe është bashkautore 
e shfaqjes “Koha e mbylljes”, e vendosur në 
skenë në Londër. Është drejtore e BIRN-it për 
Kosovë. Është fituese e një sërë çmimesh dhe 
mirënjohjesh për gazetari. (Ibrahim Berisha)

XHeLAdINI Shaban (1935-). Mësues veteran 
dhe veprimtar. Lindi në Tërnoc, gjimnazin e ulët e 
kreu në Preshevë, shkollën normale në Prishtinë, 
ku diplomoi më 1957. Emërohet mësues në 
Tërnoc, por për shkaqe politike autoritetet serbe 
e përjashtuan nga puna dhe e burgosën. Jashtë 
procesit mësimor mbeti deri në vitin 1966. Në 
vitin 1967 emërohet zëvendësdrejtor në shkollën 
e Tërrnocit. Punoi shumë për themelimin e 
paraleleve të ndara të gjimnazit të Preshevës në 
Tërnoc dhe për arsimin në tërësi, sidomos për 
arsimimin e vajzave. (Gafur Hyseni)

XHeMAILI Mustafë (1954-). Shkrimtar, ga-
zetar. Lindi në Shkup. Shkollën fillore e kreu 
në  Komogllavë, ndërsa gjimnazin në Feri-
zaj, studimet për gjuhë dhe letërsi shqipe në 
Fakultetin Filozofik të Universitetit të Prishti-
nës. Nga viti 1976 e deri në fillim të vitit 1983 
punoi si gazetar në Televizionin e Prishtinës, 

ndërsa më pas në të përditshmen “Rilindja“. 
Për shkak të veprimtarisë ilegale politike, në 
fillim të vitit 1984 emigroi në Zvicër. Krahas 
letërsisë është marrë edhe me publicistikë. Në 
periudhën 1984-1991 ka punuar si redaktor 
dhe kryeredaktor i gazetës “Zëri i Kosovës“ 
në Zvicër, ndërsa më vonë edhe kryeredaktor i 
revistës “Ekskluzive” që dilte në Cyrih-Prishti-
në-Tiranë. Ka punuar gjithashtu si zyrtar në 
Ministrinë e Kulturës dhe në Ministrinë e 
Diasporës të Kosovës. Ka botuar përmbledhjet 
poetike: “Netëve të verës” (1982), “Fusha e pla-
gosur” (1993), “Sëmundjet e botës” (2001), “Ba-
non ëndrra në syrin tim” (2001), “Dorëshkrimi 
nga dheu” (2003). Në vitin 2004 i është botuar 
në gjuhën gjermane libri poetik “Arkitektura e 
stinëve”. Punon në Ambasadën e Republikës së 
Kosovës në Zvicër. (Munish Hyseni)

XHeMAILI omer (1970-). Mjek, kirurg, kar- 
diokirurg, profesor universiteti. Lindi në fsha-
tin Tearcë të Tetovës, arsimimin bazë e mori në 
vendlindje, ndërsa studimet i filloi në Fakulte-
tin e Mjekësisë në Sarajevë, të cilat i ndërpreu 
për shkak të luftës. Në vitin 1993 i rifilloi stu-
dimet e mjekësisë në Universitetit e Maincit. 
Pas diplomimit (1999) punoi në klinikën uni-
versitare të Maincit. Në periudhën 2000-2009 
punoi në Klinikën Universitare të Frankfurtit, 
ku specializoi kardiokirurgjinë dhe kirurgjinë 
torakale (2006). U emërua docent për lëndën 
e kardiokirurgjisë në Universitetin e Frankfur-
tit dhe drejtor i Klinikës së Kardiokirurgjisë 
në Frankfurt (2006-2009). Temën e habiliti-
mit e mbrojti në Universitetin e Frankfurtit 
(2009). Është kardiokirurgu i parë shqiptar që 
bëri transplantimin e zemrës. Publikoi shumë 
punime shkencore në revista të njohura profe-
sionale. Për angazhimin profesional dhe aka-
demik ka fituar disa çmime, ndër të cilat edhe 
çmimin “Hans Borst” i shoqatave gjermane, 
austriake dhe zvicerane për kardiokirurgji. 
Është anëtar i disa shoqatave dhe asociacione-
ve, përfshirë Shoqatën Europiane për Kardio-
kirurgji (EACTS). Jeton dhe punon në Gjer-
mani dhe Zvicër. (Isuf Dedushaj)

XHeMAJ Bashmir (1983-). Gazetar. Lindi 
në Leskovec të Prizrenit. Shkollën fillore 
dhe të mesme i kreu në Prizren, studimet 
për shkenca politike në Fakultetin Filozofik 
të Universitetit të Prishtinës. Kreu studimet 
pasuniversitare për marrëdhënie me publikun 

dhe marketing në Greqi. Më 2006 nisi punën 
në Televizionin “Kohavision” (KTV), ku 
ndoqi zhvillimet dhe procesin politik para 
dhe gjatë shpalljes së Pavarësisë së Kosovës. 
Njëkohësisht bëri hulumtime që ndërlidheshin 
me korrupsionin. Nga viti 2008 deri më 2013 
ka punuar edhe në Institutin e Prishtinës për 
Studime Politike, ku është përkujdesur për 
publikime që marrin në shqyrtim çështje të 
ndryshme të jetës politike dhe institucionale të 
Kosovës: për partitë politike, për Universitetin 
e Prishtinës, reformën zgjedhore, transicionin, 
demokratizimin etj. Ka fituar disa çmime për 
gazetari hulumtuese. (Ibrahim Berisha)

XHeMAJLI Blerim (1973-). Gazetar. Lindi 
në Mitrovicë. Shkollën fillore dhe të mesme 
i kreu në Mitrovicë, ndërsa studimet për 
gazetari i ndoqi në Institutin për Gazetari 
dhe Komunikim KIJAC në Prishtinë. Nisi të 
punojë gazetar, duke raportuar nga Mitrovica, 
fillimisht për gazetën “Epoka e re” dhe më pas 
për gazetën “Koha ditore” (2000). Si gazetar në 
këtë gazetë raportoi për gjykimet për krime 
lufte në Tribunalin e Hagës në Holandë (2003 
dhe 2006), ndërsa më pas ishte redaktor i 
rubrikave të ndryshme. Në vitin 2009 kaloi 
në televizionin “Klan Kosova”, fillimisht si 
redaktor e më pas redaktor dhe kryeredaktor. 
Udhëheq redaksinë e lajmeve në “Klan Kosova”. 
(Gazmend Syla) 

XHeMAJLI emrush (1959-). Veprimtar, lu-
ftëtar i Ushtrisë Çlirimtare të Kosovës (UÇK). 
Lindi në fshatin Komogllavë të Ferizajt. 
Kreu shkollën e mesme në Ferizaj, ndërsa 
studimet për pikturë në Fakultetin e Arteve 
të Universitetit të Prishtinës. Në vitin 1979 u 
arrestua dhe u dënua me 3 vjet e gjysmë heqje 
lirie. Pas lirimit nga burgu për një kohë jetoi 
në ilegalitet, më pas emigroi në Zvicër. Gjatë 
viteve 1984-1987 punoi si gazetar dhe ilustrator 
në gazetën “Zëri i Kosovës”. Në vitin 1991-1993 
mori pjesë në aktivitetet e Lëvizjes Popullore 
të Kosovës (LPK) brenda vendit. Në vitin 1997 
u zgjodh sekretar i përgjithshëm i LPK-së. Me 
fillimin e luftës (1998) u angazhua në Zonën 
Operative të Dukagjinit, në ndërlidhje, ndërsa 
në qershor 1998 u emërua shef i administratës 
dhe i personelit në Shtabin e Zonës Operative 
të Dukagjinit. Pas luftës u angazhua në Trupat 
Mbrojtëse të Kosovës, ndërsa në nëntor 1999, 
pasi u demobilizua, mori pjesë në organizimin 

e luftës së Ushtrisë Çlirimtare për Preshevë, 
Medvegjë dhe Bujanoc (1999-2001) dhe të 
Ushtrisë Çlirimtare Kombëtare në Maqedoni. 
Ishte deputet i Kuvendit të Kosovës në 
legjislaturën e dytë dhe të tretë. (Ali Uka)

XHeMAJLI Muharrem (1973-). Luftëtar i 
Ushtrisë Çlirimtare të Kosovës (UÇK). Lindi 
në fshatin Abri e Epërme të komunës së 
Drenasit. Ishte aktiv në zhvillimet politike të 
viteve ’90, në Lidhjen Demokratike të Kosovës, 
në Këshillin për Mbrojtjen e të Drejtave dhe 
Lirive të Njeriut dhe në Partinë Parlamentare 
të Kosovës. Nga viti 1995 u përfshi në radhët 
e UÇK-së. Më 11 shtator 1997 mori pjesë në 
aksionin kundër forcave serbe në Klinë, si 
dhe në sulmin te Fabrika e Municionit në 
Skënderaj, më 31 dhjetor 1997 etj. Më pas 
mori pjesë në betejën e grykës së Llapushnikut, 
në Rezallë, në Baicë, në Abri, në Açarevë, në 
Hade, në mbrojtjen e grykës së Llapushnikut, 
të Dollcit etj. U plagos më 29 qershor 1998. 
Ishte zëvendëskomandant i policisë ushtarake 
si dhe anëtar i Trupës artistike ushtarake 
“Hamëz Jashari”. Pas përfundimit të luftës 
punoi në Trupat e Mbrojtjes së Kosovës dhe në 
Shërbimin Policor të Kosovës. Nga UNMIK-u 
u arrestua dhe u mbajt në paraburgim në vitet 
2002-2005, por u shpall i pafajshëm më 2008. 
(Sabit Syla)

XHeMAJLI Valdet (1976-1998). Luftëtar i 
Ushtrisë Çlirimtare të Kosovës (UÇK), dësh-
mor. Lindi në fshatin Abri të Epërme të komu-
nës së Drenasit. Iu bashkua UÇK-së në shtator 
të vitit 1997 dhe bënte pjesë në grupin e Abrisë. 
Mori pjesë në betejën e grykës së Llapushnikut 
(maj 1998), në të cilën u plagos. Luftoi edhe 
në betejën e Gllarevës dhe në grykën e Doll-
cit, pastaj në luftimet në Açarevë, në betejat e 
fshatrave Morinë, Rezallë e Likoc dhe në Ba-
icë (shtator 1998). Ishte zëvendëskomandant 
batalioni për operacione në batalionin e parë të 
Brigadës 113. Ra në fushën e betejës në mes të 
fshatit Abri e Murg më 26 shtator 1998. (Haxhi 
Ademi)

XHeNeZIN Monika (Monica Genesin) 
(1963-). Gjuhëtare italiane, ballkaniste. U diplo-
mua në Universitetin e Padovës, ndërsa dok-
toroi në Universitetin e Kalabrisë, duke pasuar 
me specializime në Munih të Gjermanisë. Pu-
non hulumtuese për gjuhë dhe letërsi shqipe në 

Universitetin e Salentos. Mori pjesë në konfer-
enca të albanologjisë dhe të ballkanistikës. Është 
anëtare e Asociacionini Ndërkombëtar të Stu-
dimeve të Europës Juglindore (AIESEE). Botoi 
që nga viti 1990 artikuj që kanë të bëjnë me 
shqipen. Në mesin e punimeve të saj veçohen 
studimet për foljet apofonike të shqipes (1994), 
për sintagmën parafjalore ën+rrjedhore te “Me-
shari” i Buzukut, për laringalet e shqipes (1995), 
morfologjinë historike të foljes në gjuhën shq-
ipe (1998), për disa shumësa të shqipes (2007). 
Ka studime të autorëve të vjetër të shqipes, në 
veçanti të Bukuzut e të Bogdanit. Kreu studime 
terreni në Theth. (Emilia Conforti)

XHeZAIRI Samidin (1963-). Luftëtar i Ush-
trisë Çlirimtare të Kosovës (UÇK). Lindi 
në fshatin Bresanë të Opojës. Nga viti 1990 
emigroi në Vjenë, ku ushtroi profesionin e 
teknikut mjekësor (1990-1998). Më 1998 u 
kthye në Shqipëri, për t’iu bashkëngjitur luftës 
për çlirimin e Kosovës. Nga fundi i shtatorit 
të vitit 1998 arriti të futet në Kosovë, së pari 
në zonën e Prizrenit, pastaj të Malishevës për 
t’iu bashkuar së fundi Brigadës 142 në Zonën 
Operative të Shalës dhe të Zonës Operative të 
Llapit. Më pas, në janar të vitit 1999 kaloi në 
Zonën Operative të Pashtrikut, ndërsa në mars 
bashkë me njësinë speciale të Brigadës 125 
kaloi në zonën e Vërrinit. Gjatë periudhës së 
bombardimeve të NATO-s, bashkë me njësinë 
ku bënte pjesë veproi në zonën e Prizrenit 
dhe të Opojës. Pas përfundimit të luftës dhe 
demobilizimit të UÇK-së vazhdoi jetën civile 
në Prizren. (Nuridin Ahmeti)

XHeZAIRI Selajdin (1960-). Gazetar. Lindi 
në Bozovcë të Tetovës. Hapat e parë në gazetari 
i bëri si nxënës i gjimnazit në mediet lokale. 
Punoi në Radio-Jugosllavi, më pas, në vitet 
’80 punoi si korrespondent nga Beogradi 
i Televizionit të Prishtinës dhe i gazetës 
“Rilindja” deri në mbylljen e tyre  nga Serbia. 
Më pas ishte korrespondent nga Kosova i 
televizionit “Yutel”.  Në raportet e tij pasqyroi 
zhvillimet dhe ngjarjet e rëndësishme në 
Kosovë në fund të viteve ’80 dhe në fillim të 
viteve ’90. Më 1993 bëhet korrespondent nga 
Maqedonia i seksionit shqiptar të Radios BBC 
dhe më pas, deri në mbylljen e seksionit më 
2011, ishte redaktor në redaksinë qendrore në 
Londër. Së fundi drejton televizionin e pavarur 
“Art” në Tetovë. (Nehat Islami)

XHIBo Xhelal (1936-2009). Specialist, infe-
ktolog, primarius. Lindi në Prizren, shkollën 
fillore dhe gjimnazin i mbaroi në vendlindje, u 
diplomua në Fakultetin e Mjekësisë në Shkup 
(1964). U punësua në Shtëpinë e Shëndetit në 
Prizren, pastaj kaloi në Qendrën Medicinale 
po në Prizren. Kreu specializimin në lëmin e 
infektologjisë në Universitetin e Shkupit. Dha 
kontribut të veçantë kur më 14 mars 1972, 
zbuloi rastin e parë të variola verës (lisë) 
dhe ndikoi në pengimin e përhapjes së kësaj 
sëmundjeje vdekjeprurëse. Për këtë meritë 
mori dekorata dhe mirënjohje të shumta nga 
institucionet e shtetit të ish-Jugosllavisë, por 
edhe nga Organizata Botërore e Shëndetësisë. 
Dy mandate ishte drejtor i Qendrës Mjekësore 
në Prizren. Mori pjesë në shumë seminare, 
simpoziume e kongrese dhe botoi shumë 
punime profesionale në revista të ndryshme. 
(Sali Ahmeti)

XHIHA Gonxhe (1965-). Kërcyese nga lartë-
sitë në ujë. Lindi në Gjakovë. Në moshën 13 
-vjeçare u bë femra e parë në Kosovë që kërceu 
nga Ura e Fshejtë mbi lumin Drini i Bardhë nga 
18 metra lartësi. Në moshën 17-vjeçare synoi të 
kërcente nga ura e vjetër e Mostarit (Bosnjë e 
Hercegovinë), në lartësi prej 30 m, por nuk u 
lejua nga organizatorët për shkak të moshës së 
re. Pas një viti, ajo e realizoi synimin e saj, pasi 
organizatorët morën pëlqimin e prindërve dhe 
të Lidhjes së Notit të Kosovës. (Moral Pozhegu)

XHoGoVIQ Alia (Alija džogović) (1929-
2014). Poet boshnjak nga Kosova, studiues. 
Lindi në Zaton. Kreu gjimnazin në Pejë, ndër-
sa letërsinë jugosllave dhe gjuhën serbokroate 
i studioi në Fakultetin Filozofik në Beograd 
(1955). Punoi si mësimdhënës në shkolla të 
mesme dhe u mor me punë letrare dhe shken-
core. Ishte pjesëmarrës në ngjarje të shumta 
letrare dhe në shumë kongrese jugosllave të 
folkloristëve, onomastikëve, leksikologëve, di-
alektologëve dhe etnologëve. Ishte bashkëpu-
nëtor i Akademisë Serbe të Shkencave dhe të 
Arteve dhe anëtar i Akademisë Boshnjake të 
Shkencave dhe të Arteve. Botoi libra me poezi: 
“Lule dhe plagë” (1976), “Materixha” (1994), 
“Sarajevë, Guernika” (1995), “Stolitë e Arago-
nitit” (1995), “Origjina e këngës” (2005), Prej 
vitit 1957 e deri në vdekjen e tij jetoi në Pejë. 
(Ismet Markoviq)

XHUdoJA. Në Kosovë ka zënë fill në vitin 
1968, kur u themelua klubi i parë me emrin 
“Universiteti”. Nismëtarë të parë të këtij sporti 
kanë qenë Alajdin Alishani, Hajrullah Tërnava, 
Selatin Xhemshiti, Ismail Sokoli etj. Më pas u 
themeluan klubet gjithandej Kosovës, si në 
Vushtrri, Pejë, Ferizaj, Gjilan e Pejë, ndërkohë 
liga e Kosovës në xhudo u organizua në 
vitin 1974. Klubi më i mirë ishte “13 Maji” i 
Vushtrrisë, kampion i shumëfishtë i Kosovës. 
Pas luftës, suksesin më të madh e arriti Majlinda 
Kelmendin, e cila në Kampionatin Botëror 
të Francës (2009) fitoi medaljen e artë. Në 
Lojërat Olimpike Verore “Rio 2016” në Brazil, 
M. Kelmedi u stolis me medaljen e artë në 
kategorinë deri në 52 kilogram, ndërsa po këtë 
vit Federata Ndërkombëtare e Xhudos e shpalli 
garisten më të mirë në botë në kategorinë e saj. 
Federata e Xhudos e Kosovës është anëtare me 
të drejta të plota në Federatën Ndërkombëtare 
të Xhudos që nga prilli i vitit 2012. Sukseset e 
xhudos lidhen kryekreje me dy emra të shquar: 
Majlinda Kelemendin, kampione botërore dhe 
europiane dhe trajnerin e saj Driton Kuka. 
(Xhavit Kajtazi)

XHUVANI Aleksandër (1880-1961). Gjuhë-
tar, pedagog, veprimtar i arsimit, Mësues i 
Popullit. Lindi në Elbasan, ku kreu edhe shko-
llën fillore në gjuhën greke. Arsimin e mesëm 

e filloi në gjimnazin e 
Manastirit dhe e për-
fundoi në Kolegjin e Ço-
tilit në Maqedoni (Greqi 
e sotme). Studioi në 
Fakultetin e Filologjisë 
të Universitetit të Athi-
nës (1902-1906). Punën 
arsimore e filloi më 1906 
në Kolegjin e Shën Mitër 

Koronës (Kalabri). Në vitin 1909 emërohet 
mësimdhënës në Shkollën Normale të Elbasa-
nit, ku punoi përreth tri dekada. Mori pjesë në 
formimin dhe në punën e Komisisë Letrare 
Shqipe në Shkodër (1916-1917), ishte kryetar 
i “Qarkut Letrar të Elbasanit” (1918), kryetar 
i Këshillit të Epërm Arsimor (1920), organiza-
tor dhe pjesëmarrës aktiv në kongreset e para 
pedagogjike kombëtare (1920, 1922, 1924), 
drejtor i gjimnazit të Shkodrës (1940), profe-
sor në Institutin e Lartë Pedagogjik të Tiranës 
(1946) etj. Kontribuoi për ngritjen dhe zhvi- 
llimin e sistemit të arsimit kombëtar në baza 

ALEKSANDËR 
XHUVANI

XHIBO



1779

shkencore-profesionale, duke përshirë stan-
dardet pedagogjike, legjislacionin shkollor, 
tekstet shkollore, përgatitjen e kuadrit arsimor, 
terminologjinë pedagogjike-shkollore, orga-
nizimin e mësimit, dokumentacionin peda-
gogjik-shkollor etj. A. Xhuvani është theme-
lues i pedagogjisë shqiptare. Dha kontribut të 
çmuar edhe në çështjen e alfabetit, të drejtsh-
krimit dhe të leksikologjisë, leksikografisë, 
frazeologjisë, fjalëformimit, morfologjisë, sin-
taksës, stilistikës, gjuhës letrare, etimologjisë 
etj. Për çështje gjuhësore shkroi një varg artiku-
jsh dhe studimesh (“Studime gjuhësore”, “Për 
pastërtinë e gjuhës shqipe”). Drejtoi punën për 
kodifikimin e drejtshkrimit dhe për hartimin 
e udhëzuesve drejtshkrimorë të viteve 1948, 
1951, 1953 dhe 1956. A. Xhuvani u shqua 
edhe në pedagogji dhe në psikologji, sidomos 
në pedagogjinë e përgjithshme, në historinë 
e pedagogjisë botërore dhe të asaj kombëtare, 
në fushën e didaktikës dhe të pedagogjisë 
shkollore dhe parashkollore, në arsimin e të 
rriturve, pedagogjinë familjare, pedagogjinë 

speciale, metodikë, në psikologjinë e përgjith-
shme, pedagogjike etj. Shkroi disa vepra nga 
kjo fushë: “Didaktikë e Edukatë” (1926), 
“J.H.Pestalozzi. Jeta, veprat e pedagogjia e tij” 
(1927), “Psikologji e shtime në punë t’edukatës” 
(1933), “Didaktika” (1937) etj. Ishte autor i një 
varg tekstesh shkollore nga fusha e gjuhës për 
të gjitha nivelet e arsimit. Ishte i pari që për-
punoi në shqip terminologjinë pedagogjike-
shkollore. 
Veprimtaria arsimore dhe shkencore e Xhu-
vanit pati ndikim të madh edhe në Kosovë 
dhe gjithandej viseve shqiptare, qoftë përmes 
mësuesve që ishin arsimuar në Normalen e 
Elbasanit, apo nëpërmjet teksteve shkollore. 
Autorët e gramatikave dhe të sintaksave të para 
të gjuhës shqipe, hartuar në Kosovë më 1950, 
ishin nxënës të Xhuvanit dhe janë hartuar sipas 
modelit të teksteve përkatëse të Xhuvanit. Edhe 
në fushën e gjuhësisë, vepra e Xhuvanit ushtroi 
ndikim në formimin e një brezi studiuesish 
dhe mësimdhënësish të gjuhës në Kosovë dhe 
më gjerë. (Hajrullah Koliqi) 

XHUVANI





YMeRI Baki (1949-). Poet, publicist, për-
kthyes. Lindi në Shipkovicë të Tetovës, ku kreu 
shkollën fillore. Kreu shkollën e mesme në 
Tetovë, studimet për gjuhë dhe letërsi shqipe 
i mbaroi në Fakultetin e Filologjisë të Univer-
sitetit të Prishtinës. Vuajti gjashtë vjet burg për 
veprimtari politike. Përktheu letërsinë shqipe 
në gjuhën rumune dhe anasjelltas. Është vep-
rimtar i Bashkësisë Kulturore të Shqiptarëve të 
Rumanisë, njëri ndër themeluesit e Shoqatës 
së Miqësisë Rumuno-Shqiptare dhe redaktor 
i revistës “Shqiptari” në Bukuresht. Është au-
tor i librave: “Kaltrina” (shqip-rumanisht, Bu-
kuresht, 1994); “Dardania” (botim dygjuhësh, 
Bukuresht, 1999); “Zjarr i shenjtë” (2001); 
“Lumina Dardaniei/Drita e Dardanisë” (Bu-
kuresht, 2004); “Rruga e Ferrit për në Parajsë 
(Bukuresht, 2005). Ka përkthyer nga ruman-
ishtja në shqip autorët: Nikita Stënesku, An-
gjel Dumbrëveanu, Sllavko Almëzhan, Marin 
Sorescu, kurse në gjuhën rumune ka përkthyer 
disa libra të autorëve shqiptarë: Halil Haxhosaj, 
Sali Bashota, Ibrahim Kadriu etj. Është fitues 
i disa çmimeve dhe mirënjohjeve. (Salajdin  
Salihu)

YMeRI Haki. (1937-). Dialektolog, leksikograf. 
Lindi në Kumanovë. Shkollimin fillor dhe të 
mesëm i kreu në vendlindje, ndërsa studimet 
për gjuhë dhe letërsi shqipe në Shkup. Studimet 
pasuniversitare i vazhdoi në Prishtinë. Punoi si 
këshilltar pedagogjik në Entin e Përparimit të 
Arsimit dhe të Edukimit për shkollat shqipe të 
Shkupit. U mor me përkthime dhe redaktime 
të teksteve shkollore dhe me punë pedagogjike-
metodike. Nga viti 1984 ligjëroi lëndët dia-
lektologji dhe histori e gjuhës në Fakultetin 
Filologjik të Universitetit të Shkupit. Më 1994 
mbrojti doktoratën në Tiranë. Botoi një fjalor 
maqedonisht-shqip dhe shqip-maqedonisht 

(1997) dhe monografinë “E folmja shqipe e 
Karshiakës” (1998). (Kadire Binaj) 

YMeRI Ismail (1956-2016). Regjisor filmi, 
producent. Lindi në katundin Baks, komuna e 
Skënderajt. Kreu aktrimin në Shkollën e Lartë 
Pedagogjike në Prishtinë, ndërsa në Zagreb 

mbaroi regjinë e filmit 
në Akademinë e Filmit, 
Teatrit e Televizionit. 
Punoi në Televizionin 
e Prishtinës, kryesisht 
në emisione dokumen-
tare. Filmi i tij artistik 
i metrazhit të shkurtër 
“Duart e pastra”, pro-
dhim i “Kosovafilmit”, 

një rrëfim interesant dhe provokues për një 
togë pushkatimi, që u shfaq për herë të parë në 
Festivalin e Filmit të Shkurtër dhe Dokumen-
tar në Beograd, nxiti polemika të ashpra. Filmi 
u ftua në disa festivale ndërkombëtare. “Lepuri 
me pesë këmbë” ishte filmi i tij i parë artistik 
i metrazhit të gjatë, i cili po ashtu mori pjesë 
në disa festivale ndërkombëtare, duke para-
lajmëruar ardhjen e një brezi të ri të kineastëve 
në Kosovë dhe një frymë të re të qasjes ndaj 
luftës. Më pas filmi televiziv “Dhembja krena-
re”, që bënte portretin artistik të Migjenit u dha 
gjithashtu në disa festivale ndërkombëtare. Në 
vitin 2001 realizoi filmin “Kur shpirti ndërron 
jetë”, që ishte një dramë për periudhën drama-
tike të jetës së shqiptarëve të Kosovës. Filmat 
dokumentarë: “Shpirti në mungesë”, “Druri 
dhe njeriu”, “Buzmi”, “Kurrë më”, “Marisa”, 
“Shpella e Gadimes”, “Elegji kullave”, “Kalorësi 
i drejtësisë”, “Gjurmë në kohë” etj., shënojnë 
një karrierë të frytshme. Gjithashtu bëri regji-
në edhe të një sërë shfaqjesh teatrore. Vdiq në 
Stokholm, Suedi. (Gani Mehmetaj) 

Y

YMeRI Rifat (1927-). Mjek, stomatolog, 
profesor universiteti. Lindi në Gjakovë, shko-
llën fillore e kreu në vendlindje, ndërsa gjim-
nazin në Prishtinë. U diplomua në Fakultetin 
e Stomatologjisë në Beograd (1960). Punoi në 
Shtëpinë e Shëndetit në Gjakovë dhe në Po-
liklinën e Dhëmbëve në Prishtinë. Specializoi 
në Beograd dhe më 1978 u zgjodh asistent 
në seksionin e stomatologjisë të Fakultetit të 
Mjekësisë në Prishtinë dhe më pas mori titujt 
docent dhe profesor inordinar. Ushtroi detyrën 
e shefit të Klinikës dhe të katedrës të seksionit 
të Stomatologjisë. Magjistraturën dhe diserta-
cionin e doktoratës i mbrojti në Fakultetin e 
Mjekësisë në Beograd. Në cilësinë e kryetarit 
të stomatologëve të Kosovës organizoi takime e 
manifestime profesionale, prej nga buroi edhe 
publikimi i parë i revistës profesionale-shken-
core “Acta Stomatologica Kosova”. Është autor 
i një sërë punimesh profesionale dhe i teksteve 
mësimore “Sëmundjet e gojës” (1985) dhe 
“Parodontologjia dhe mjekësia orale” (2006).  
(Fatmir Dragidella)

YoUNG Antonia (1936-). Antropologe an-
gleze. Në tridhjetë vitet e fundit u mor me hu-
lumtime dhe studime të veçorive etnike dhe 
sociale të shqiptarëve në Shqipëri, në Kosovë 

dhe në Mal të Zi. Si re-
zultat i këtij hulumtimi, 
në vitin 2000 botoi stu-
dimin më të komple-
tuar për virgjëreshat 
shqiptare të titulluar: 
“Gratë që bëhen burra: 
Virgjëreshat e përbetu-
ara shqiptare” (Women 
who Become Men: Alba-

nian Sworn Virgins, Berg Press US/UK 2000). 
Është gjithashtu edhe autore e bibliografisë së 
shkrimeve angleze për shqiptarët në Shqipëri 
dhe Kosovë (Albanian (including Kosova) 
annotated bibliography, Abc-Clio Press, Oxford 
& Santa Barbara, l997)), si edhe bashkautore 
e studimit për gratë misionare në Ballkan: 
“Delet e zeza dhe thëllëzat gri: gratë udhëtare 
në Ballkan” (Black Lambs and Grey Falcons: 
women travellers in the Balkans, Bradford 
University Press, 1991). Është udhëheqëse e 
projektit për “Parkun e paqes në Ballkan”, që 
përfshin zonën kufitare që lidh Shqipërinë, 
Kosovën dhe Malin e Zi. Ishte ligjëruese e 
angazhuar në Universitetin e Bradfordit në 
Mbretërinë e Bashkuar dhe në Universitetin e 
Kolgejtit në SHBA. (Arbnora Dushi)

ANTONIA YOUNG

YMERI



ZABeLI Naser (1968-). Pedagog, mësimdhënës 
universiteti. Lindi në Rezallë, Skënderaj, ku 
kreu shkollën fillore dhe të mesme. Studioi 
pedagogjinë në Fakultetit Filozofik në 
Prishtinë, ku magjistroi dhe doktori. Punën e 
filloi si pedagog shkolle (1989-1995), ndërsa 
si asistent në departamentin e pedagogjisë 
të Fakultetit Filozofik të Universitetit të 
Prishtinës u pranua në vitin 1996, ku më pas 
u avancua me tituj të tjerë universitarë. Ka 
marrë pjesë në shumë projekte, konferenca 
vendore e ndërkombëtare, hulumtime dhe 
trajnime profesionale të mësimdhënësve. 
Fushë e interesimit të tij shkencor është teoria e 
mësimit, edukimi inkluziv, pedagogjia speciale 
etj. Është autor i disa punimeve shkencore-
profesionale të botuara në vend dhe jashtë 
dhe i disa botimeve të veçanta: “Edukimi 
inkluziv-teori dhe praktikë aktuale” (2003), 
“Vështirësitë në të nxënë” (2004), “Strategjitë 
psikopedagogjike për reduktimin e sjelljes 
së papërshtatshme të nxënësve në klasë” 
(2008), “Indeksi për gjithëpërfshirje-fakte dhe 
opinione” (2014) etj. Është edhe bashkautor i 
teksteve shkollore. (Xhafer Ismajli) 

ZAHAQI. Fshat i tipit të dendur, rreth 7 
km në lindje të qytetit të Pejës, në rrugën 
magjistrale Pejë-Prishtinë. Shtrihet në lartësi 
mbidetare 435 m, me sipërfaqe të territorit 
257 ha, nga e cila pjesa dërrmuese është 
e mbuluar me ara dhe livadhe. Popullsia 
merret me bujqësi, me kultivimin e pemëve 
etj. Vendbanimi daton nga periudha antike. 
Përmendet në dokumentet mesjetare dhe në 
defterin osman të Sanxhakut të Shkodrës të 
vitit 1485. Me emrin Suhaq përmendet edhe 
në një hartë austriake të vitit 1689. Me këtë 
emër është regjistruar si vendbanim në një 
hartë osmane të fundit të shek. XIX dhe në 

sallnamet e vilajetit të Kosovës të vitit 1893, 
1896 dhe 1900. Banorët e fshatit janë kryesisht 
të ardhur nga Rugova. Megjithëse emigrimi qe 
i vazhdueshëm, popullsia e fshatit ka shënuar 
rritje të vazhdueshme. Derisa në vitin 1921 
Zahaqi kishte 253 banorë, në vitin 2011 në të 
jetojnë 1,120 banorë. Në aspektin funksional 
është bashkësi lokale, në të cilën gravitojnë 
vendbanimet Nakulla, Llabjani dhe Ramuni. 
Ka shkollën 9-vjeçare, stacionin shëndetësor, 
disa njësi tregtare dhe shërbyese etj. (Bajram 
Kafexholli)

ZAIMI Bardhyl (1970-). Shkrimtar, gazetar. 
Lindi në Sllatinë të Tetovës, ku e kreu shkollën 
fillore. Shkollën e mesme e kreu në Tetovë, 
kurse studimet për gjuhë dhe letërsi i mbaroi 
në Fakultetin e Filologjisë të Universitetit 
të Tetovës, ku më pas kreu edhe studimet 
pasuniversitare. Ka punuar në disa medie të 
vendit dhe të huaja, të shkruara dhe elektronike. 
Disa vjet ishte redaktor në revistën kulturore 
“Brezi 9” dhe në redaksinë e kulturës në 
programin për gjuhën shqipe në Televizionin e 
Maqedonisë, kurse më pas redaktor në revistën 
“Nacional”. Është autor i librave eseistikë: “Fuga 
e fjalës” (2004), “Violinat e vjeshtës” (2009) dhe 
“Flamurtari i shqiptarizmës” (2012). (Salajdin 
Salihu)

ZAJAZI Tahir (1940-). Pedagog, profesor uni- 
versiteti. Lindi në Zajaz të Kërçovës, ku kreu 
edhe shkollën fillore. Arsimin e vazhdoi 
në shkollën normale të Shkupit, si dhe në 
Fakultetin Filozofik të Universitetit të Shkupit. 
Tezën e disertacionit e mbrojti në Universitetin 
e Tiranës (1992). Ishte mësues në Shkup, 
kryeshef i arsimit në Tetovë, arsimtar në 
gjimnazin e Tetovës, pedagog në Akademinë 
Pedagogjike në Shkup, këshilltar i pavarur i 

arsimit në Maqedoni, njëri nga themeluesit dhe 
pedagog e dekan në Universitetin Shtetëror të 
Tetovës dhe pedagog në Universitetin e Europës 
Juglindore në Tetovë. Interesim shkencor 
shfaqi për shkencat pedagogjike, sidomos për 
didaktikën. Mori pjesë në mënyrë aktive në 
konferenca, simpoziume dhe tryeza shkencore. 
Është autor projektesh kërkimore-shkencore, 
tekstesh universitare dhe i disa veprave shken-
core-profesionale, siç janë: “Efekti i mësimit të 
programuar laboratorik” (1994) “Pedagogjia e 
arsimit” (1997), “Metodologji të mësimdhënies 
dhe mësimnxënies” (2003) etj. (Fadbi Osmani)

ZAJMI Abdullah (1922-2001). Gjuhëtar. Li- 
ndi në Vushtrri. Shkollën normale e kreu në 
Shkodër. Më 1942 nis punën e mësuesit në 
Prishtinë, ndërsa më pas kreu detyra të ndry-
shme në arsim. U diplomua për gjuhë shqipe 
në Beograd. Ishte mësimdhës i Normales së 
Prishtinës, më pas punoi në Institutin Alba-
nologjik të Prishtinës si bashkëpunëtor shken-
cor në sektorin e leksikografisë. Dha kontribut 
edhe për hartimin e teksteve shkollore në 
gjuhën shqipe dhe u mor me përkthime nga 
gjuha serbokroate në gjuhën shqipe. Si bashk-
autor botoi: “Fjaluer terminologjik serbo- 
kroatisht-shqip” (1961), “Fjalor serbokroatisht-
shqip” (1974), “Fjalor serbokroatisht-shqip” 
(ribotim), “Fjalor shqip-serbokroatisht” (1981) 
dhe “Fjalor i fjalëve të huaja në gjuhën shqipe” 
(1987). Përpiloi edhe tekste shkollore. (Abrur-
rahim Maxhuni)

ZAJMI Agim (1942-). Agronom, profesor 
universitar, pemëtar. Lindi në Gjakovë, shko-
llën fillore e mbaroi në vendlindje dhe Prizren, 
shkollën e mesme bujqësore (pemëtari-vresh-

tari) e mbaroi në Pejë 
(1963). Kreu studimet 
në Fakultetin e Bujqë-
sisë të Universitetit të 
Sarajevës (1970), ndërsa 
studimet pasuniversitare 
në Fakultetin e Bujqë-
sisë të Universitetit të 
Zagrebit (1978). Spe-
cializoi në Angers të 

Francës më 1985. Tezën e disertacionit e mbro-
jti në Fakultetin e Bujqësisë të Universitetit të 
Sarajevës (1986). Punësohet në Kombinatin 
bujqësor-industrial “Ereniku” në Gjakovë, më 
pastaj kalon me punë në Institutin Bioteknik 

në Pejë (1973). Në vitin 1974 pranohet asis-
tent në Fakultetin e Bujqësisë të Universitetit 
të Prishtinës për lëndën agrometeorologji me 
klimatologji dhe më pas për lëndën pemëtaria 
speciale, ku i arrin të gjithë titujt universitarë. 
Një kohë punoi këshilltar në Ministrinë e Buj-
qësisë, të Pylltarisë dhe të Zhvillimit Rural, 
pastaj konsulent për kultivimin e mjedrës në 
kuadër të USAID-it dhe NOA-s. Ka publikuar 
disa libra universitarë, punime shkencore dhe 
profesionale. Ka qenë prodekan dhe dekan i 
Fakultetit të Bujqësisë. Vazhdon të jetë aktiv në 
publikime shkencore dhe profesionale. Është 
bashkautor i disa librave: “Strategjia e zhvi-
llimit ekonomik”, “Shartimi i pemëve”, “Kul-
tivimi i dredhëzës” etj. (Bashkim Kabashi). 

ZAJMI Bardhyl (1922-1998). Punëtor sportiv, 
mësmidhënës universitar. Lindi në Pejë, 
ndërsa kur ishte 2 vjeç emigroi me prindërit në 
Shqipëri. Në Tiranë mbaroi shkollimin fillor 
dhe të mesëm teknik. Në vitet 1945 shkon në 
Beograd dhe një vit më vonë regjistrohet në 
Institutin Shtetëror të Fizkulturës, si shkollim 
intensiv njëvjeçar. Në vitet ’50 u caktua 
përgjegjës për jetësimin e sporteve në Kosovë 
(futbollin, basketbollin, volejbollin, hendbollin 
e madh, skijimin etj.), meqë deri atëherë 
nuk kishin asnjë formë të organizimit. Ishte 
mësmdhënës universitar dhe dekan i parë i 
Fakultetit të Kulturës Fizike. (Albatrit Matoshi)

ZAJMI Fatmir (1947-). Grafist. Lindi në 
Beograd. Kreu Shkollën e Lartë Pedagogjike, 
drejtimi i artit figurativ në Prishtinë. U 
diplomua në Akademinë e Arteve Figurative 
në Beograd më 1972, në drejtimin e grafikës, ku 
më pas i kreu studimet pasuniversitare (1974). 
Aktivitetin artistik e zhvilloi në Prishtinë, 
duke realizuar grafika në shtypin e rrafshët 
në sitoshtyp dhe duke trajtuar kompozicione 
bashkëkohore me frutat në hapësirë. Që 
nga vitit 1974 filloi të organizojë ekspozita 
personale: më 1974 në Sarajevë, në Pallatin 
e Kulturës “Kiselak”; më 1976 në Beograd 
në “Kolektivin grafik”; më 1982 Prishtinë në 
“Klubin e Artistëve”; më 1996 në Kragujevc, në 
Sallonin e Vogël të Arteve etj. Nga viti 1982 mori 
pjesë në një sërë ekspozitash të përbashkëta, 
përfshirë edhe ekspozitën grupore “Grafika 
e krijuesve kosovarë” në Zagreb, Dubrovnik, 
Beograd, Palermo, Damask, Munih, Londër 
etj. Për punën e tij artistike mori mirënjohje 

AGIM ZAJMI

dhe çmime, ndër të cilët edhe çmimin për 
grafikë në Sallonin IX Pranveror të Kosovës më 
1982. (Fatmir Krypa)

ZAJMI Gazmend (1936-1996). Jurist, poli-
tolog, profesor universiteti, akademik. Lindi në 
Krumë. Shkollën fillore dhe gjimnazin i kreu 
në Prizren, ndërsa Fakultetin Juridik dhe stu-

dimet e magjistraturës 
(drejtimi juridik-poli-
tik) i mbaroi në Univer-
sitetin e Beogradit. U 
doktorua në Fakultetin 
e Shkencave Politike të 
Universitetit të Beogra-
dit më1971. Pas diplo-
mimit punoi si gjykatës 
dhe kryetar i Gjykatës së 

Rrethit të Prizrenit. Nga themelimi i Fakultetit 
Juridik në Prishtinë, më 1961, u zgjodh asis-
tent për lëndën  e drejta kushtetuese, ndërsa 
më vonë ligjëroi lëndën sistemi politik. Kreu 
detyra dhe funksione të ndryshme në institu-
cionet dhe asociacionet e vendit: ishte kryetar i 
Shoqatës së Politikologëve të Kosovës, anëtar i 
Kryesisë së Lidhjes së Shoqatave të Shkencave 
Politike të Jugosllavisë, anëtar i Pleqësisë Fed-
erative Juridike, kryetar i Bashkësisë së Uni-
versiteteve të Jugosllavisë, anëtar i Komitetit 
të Konferencës Europiane të Rektorëve etj. Në 
vitin 1981, kur ndodhën demonstrata masive, 
G. Zajmi ishte rektor i Universitetit të Prishti-
nës, dha dorëheqje nga kjo detyrë dhe më 
vonë, si pasojë e diferencimit, u largua edhe 
nga procesi mësimor. Në fushën juridike dhe 
politikologjike me studimet e tij kontribuoi në 
sendërtimin e mendimit shkencor për statusin 
e Kosovës, si një dimension i çështjes shqiptare 
në Ballkan. Në shumë studime dhe në 4 mono-
grafitë e tij, G.Zajmi e cilësonte ish-Jugosllavi-
në si “një krijesë shtetërore me komponentë të 
theksuar të padrejtësisë në dëm të popullit shq-
iptar në Ballkan”, ku rrafshi i parë i padrejtësisë 
ishte ndarja në dy gjysma të kundërvëna gjeo-
politikisht, përmes kufijve të jashtëm të kësaj 
Federate; kurse rrafshi i dytë ishte mosprani-
mi i statusit të barabartë politik institucional 
i gjysmës së kombit shqiptar në Ballkan, në 
kuadër të Federatës Jugosllave. Në punimet e tij 
përfundonte se zgjidhja e çështjes së Kosovës 
“është e mundur vetëm si realizim konsekuent 
i vetëvendosjes”. Ishte bashkautor i librit uni-
versitar të Universitetit të Beogradit: “Sistemi 

shoqëror-politik i Jugosllavisë, ndërkaq nga 
monografitë veçohet “Mbrojtja juridike-kush-
tetuese e gjuhëve të pakicave kombëtare”. Për 
rezultatet e tij në lëmin shkencor, pedagogjik 
dhe shoqëror-politik u dekorua me Urdhrin 
e Punës me Kurorë të Artë dhe me Urdhrin 
e Vëllazërim-Bashkimit me Kurorë të Artë. 
Pas vdekjes së tij, Akademia e Shkencave dhe 
e Arteve të Kosovës e përmblodhi dhe e botoi 
tërë opusin e tij krijues nga fusha juridike dhe 
politike. (Esat Stavileci).

ZAJMI Hajrullah (1938-1999). Piktor. Lindi 
në Gjakovë, ku kreu shkollën fillore. Kreu 
Shkollën e Mesme të Artit në Pejë, ndërsa 
u diplomua për pikturë në Shkollën e Lartë 
Pedagogjike në Prishtinë (1963). Në fillim 
punoi në Gjakovë si pedagog i artit, pastaj 
u shpërngul në Murska Sobota (Slloveni), 
ku jetoi e krijoi vepra kryesisht me tematikë 
nga Kosova, duke kontribuar në afirmimin e 
artistëve të Kosovës në Slloveni, por edhe në 
Austri e Gjermani. Në këto shtete u paraqit 
edhe me ekspozita vetjake apo me Shoqatën 
e Artistëve Figurativë të Sllovenisë, anëtar 
i së cilës ishte. Nga viti 1964 ishte anëtar i 
Shoqatës së Artistëve Figurativë të Kosovës 
dhe pjesëmarrës i ekspozitave të rregullta të 
saj. Pas vdekjes (1999), në shenjë përkujtimi 
më 2002, në Galerinë e Ministrisë së Kulturës 
në Prishtinë dhe në Gjakovë u hap ekspozita e 
punimeve të tij. Vdiq në Murska Sobota. (Tahir 
Emra)

ZAJMI Hysni (1913-1943). Pjesëtar i lëvizjes 
antifashiste dhe komuniste. Lindi në Gjakovë. 
Shkollën fillore e mbaroi në vendlindje, ndërsa 
Medresenë e Madhe në Shkup. Në vitin 1935 
kreu Shkollën Normale të Elbasanit. Punoi si 
mësues në fshatrat e rrethit të Kukësit. Mori 
pjesë në formimin e grupit komunist të nor-
malistëve të Elbasanit. Ishte ndër organizatorët 
e demonstratave antifashiste në Tropojë dhe në 
Bicaj. Në prill 1941 u rikthye në Gjakovë dhe 
përfshihet në radhët e Lëvizjes Antifashiste. 
Punoi si mësues dhe u angazhua në hapjen e 
shkollave në gjuhën shqipe. Në nëntor 1941 
organizoi demonstratat e para kundër okupa-
torit fashist në Gjakovë. Në vitin 1942 u burgos 
nga italianët dhe u dërgua në burgun e Pejës 
dhe më pas në burgun e Tiranës. Në maj të vitit 
1943 u emërua përgjegjës i Komitetit Lokal të 
Partisë për Gjakovë, Rekë dhe Podrime dhe 

njëkohësisht anëtar i shtabit lokal të Partisë 
Komuniste për Gjakovë. U vra në rrethana të 
paqarta në Plavë të Malit të Zi në nëntor të vitit 
1943, së bashku me disa anëtarë të shtabit të 
Batalionit “Bajram Curri”. (Sulltane Ukaj)

ZAJMI Ilire (1971-). Shkrimtare, gazetare. 
Lindi në Prizren, ku mbaroi shkollimin fillor 
e të mesëm, ndërsa studimet në Fakultetin Ju-
ridik të Universitetit të Prishtinës (2004). Më 

pas kreu sudimet pas-
universitare për gazetari. 
Nga viti 1999 punon  
në Radiotelevizionin e 
Kosovës (RTK). Gjatë 
kohës së luftës në Kosovë 
bashkëpunoi me mediet 
e huaja. Nga viti 2007 
ishte korrespondente e  
agjencisë italiane ANSA.  

Botoi disa libra me poezi: “Këmbanat e më-
ngjesit” (1991), “Baladë e bardhë” (2000), 
“Ëndërr e huaj” (2013), pastaj librin e poezive 
në gjuhën frënge “Ky është fundi” (C’est la fin, 
2014) dhe në gjuhën angleze “Amnesia” (2011). 
Botoi romanet “Fashitja e ëndrrave rebele” 
(1996), “Era” (2014) dhe “Valsi i mesnatës” 
(2016). Është autore e librit studimor “Pam-
jet televizive dhe realiteti” (2011). Bashkë me 
gazetarin italian Filippo Landi botoi librin 
publicistik “Një tren për Blacë” (Un treno per 
Blace, 1999), i botuar edhe në shqip në vitin 
2011. U prezantua në revista letrare dhe an-
tologji ndërkombëtare. Poezitë e saj janë përk-
thyer në disa gjuhë dhe është fituese e çmimit 
“Ventennale” në Milano të Italisë (2011) dhe 
e çmimit të parë për poezi në “Mitingun e 
Poezisë” Gjakovë (2013). Është anëtare e aso-
ciacionit “Shkrimtarët e botës” (Poetas del 
Mondo). (Agron Gashi) 

ZAJMI Lyra (1963-). Dizajnere, Lindi në Pri- 
shtinë. Studioi për dizajn grafik në Aka-
deminë e Arteve në Prishtinë (1986). Është 
anëtare e shoqatave profesionale të artistëve 
në Kosovë dhe në Kroaci. Hapi disa ekspozita 
personale, ndër të cilat në Galerinë e Arteve 
në Prishtinë (2010), në Galerinë “Hamami” në 
Prizren (2011), pastaj në Muzeun Kombëtar 
të Kosovë në Prishtinë (2015), në Qendrën 
Kulturore-Informative në Shkup, në Muzeun 
“Mimara” në Zagreb etj. Ka marrë pjesë në 
një sërë ekspozitash të përbashkëta dhe është 

fituese e çmimeve profesionale, siç është çmimi 
“Marketing Distinction Award” nga Columbus 
Press për komunikim promotiv. Si dizajnere 
bashkëpunon me agjenci, botues, institucione 
dhe kompani të ndryshme, si me Agjencinë 
“Atlas” në Zagreb, “American Express”, 
“Prograf ” etj. Krijon në fushat e komunikimeve 
vizuale, të fotografisë dhe dizajnit të interierit. 
(Hivzi Muharremi)

ZAJMI Musa (1923-1943). Veprimtar i lëvi-
zjes antifashiste nacionalçlirimtare të Kosovës. 
Lindi në Gjakovë. Shkollën fillore e kreu në 
vendlindje, më pas punoi si shegert (rro-
baqepës) dhe vazhdoi shkollën profesionale 
të natës. Pas kapitullimit të Jugosllavisë mbajti 
kontakte me komunistët gjakovarë që vinin nga 
Shqipëria, si Fadil Hoxha, Emin Duraku, Hysni 
Zajmi etj., me përkrahjen e të cilëve u pranua 
në organizatën e rinisë komuniste. Mori pjesë 
në organizimin e demonstratës së 28 Nënto-
rit në Gjakovë më 1941. Në janar të vitit 1942 
pranohet në radhët e Partisë Komuniste dhe 
zgjidhet udhëheqës i rinisë komuniste të Gja-
kovës, të Rekës dhe të Podrimës. Në këtë kohë 
bëhet edhe pjesëtar i njësitit gueril të qytetit. 
Në dhjetor të vitit 1942, në Malësi të Gjakovës 
i bashkohet aradhes partizane “Zenel Hajdini”, 
ndërsa me formimin e aradhes “Emin Duraku” 
(janar 1943), zgjidhet zëvendëskomisar poli-
tik. Më 26 prill 1943, aradhja partizane “Emin 
Duraku” në malet e Poneshit, afër Gjilanit u 
rrethua nga karabinierët dhe vullnetarët. Gjatë 
luftimeve u plagos, më pas vdiq nga plagët dhe 
u varros afër fshatit Ponesh të Gjilanit. (Blerim 
Haziri)

ZAJMI Tahir (1897-1971). Pjesëtar i lëvizjes 
kombëtare dhe antikomuniste. Lindi në Gja-
kovë. Familja e tij më 1918 u shpërngul në 
Shqipëri, së pari në Kukës dhe Krumë dhe 
më pas në Shkodër. Bashkëpunoi me Bajram 
Currin dhe me Komitetin “Mbrojtja Kombëtare 
e Kosovës” dhe mori pjesë në luftimet kundër 
forcave të Esad pashë Toptanit, më 1920. 
Në vitin 1941 u kthye në Kosovë. Më 1943 u 
zgjodh sekretar i Lidhjes së Dytë të Prizrenit 
dhe si redaktor i gazetës “Lidhja e Prizrenit”. 
Nga fund i vitit 1944 u largua nga vendi dhe 
mori rrugën e emigrimit. Qëndroi në Austri, 
Gjermani, Itali, Egjipt, Arabi, Siri dhe më vonë 
në Izmir të Turqisë. Veprimtarinë e Lidhjes së 
Dytë të Prizrenit e pasqyroi në veprën “Lidhja e 

Dytë e Prizrenit dhe lufta heroike e popullit për 
mbrojtjen e Kosovës” (Bruksel, 1964). Vitet e 
fundit të jetës i kaloi në Belgjikë. Bashkëpunoi 
me shtypin e mërgatës, sidomos me “Shejzat” 
e Ernest Koliqit. Vdiq në Bruksel. (Muhamet 
Shatri)

ZAKoNeT FAMILJARe. Tërësi veprimesh 
me karakter praktik dhe magjike-apotropeike, 
që zbatohen në familje me rastin e lindjes, 
martesës dhe vdekjes.
Zakonet e lindjes shoqërohen me rite rreth 
lindjes dhe pas lindjes, me zakonin e kumbarisë 
së pagëzimit dhe të prerjes së flokëve, të 
përgimit etj. Bëhen një varg veprimesh magjike 
për gratë që nuk lindin ose lindin vetëm 
vajza. Kur lindja ishte e vështirë, praktikohej 
pjesëmarrja simbolike e burrit në procesin 
e lindjes. Gruan shtatzënë e përshkojnë tri 
herë me tirqit e burrit të saj, si dhe me frerët e 
kalit. Në disa vende të tjera përdoret shoka ose 
opingat e burrit. Disa veprime kryhen për ta 
mbrojtur lehonën dhe foshnjën nga syri i keq 
dhe shpirtrat e ligj. Kështu, në djepin e foshnjës 
vendosin gërshërë me një hudhër në maje ose 
diku tjetër dhëmbin e ujkut dhe rruazat. 
Martesat dhe dasmat shqiptare, në qytete e 
sidomos në fshatra, ruajnë shumë elemente të 
lashtësisë. Në tërësinë e martesës hyjnë: fjala 
e dhënë (fejesa), nata e kanagjeqit e vajzës, 
caktimi i ditës së dasmës, përgatitjet para 
dasmës dhe ceremoniali i dasmës. Disa doke të 
dasmës kryhen te porta e shtëpisë, në pragun 
e derës dhe në oxhakun e odës. Njëri prej tyre 
është doku i hedhjes së grurit, të elbit, të orizit 
ose të monedhave të argjendta mbi kokën e 
nuses, para se të shkelë pragun e shtëpisë së 
dhëndrit. Kur hyn nusja në shtëpinë e dhëndrit, 
ajo kapërcen pragun e portës me këmbë të 
djathtë dhe e lyen me mjaltë pragun e sipërm 
të saj, për të sjellë fat, mbarësi dhe lumturi në 
shtëpinë e re. Në fshatin Zym të rajonit të Hasit 
të Prizrenit, kumbara së pari e çon nusen në 
shtëpinë e zjarrit. Ajo tri herë i tund vargonjtë 
e vatrës, në grusht nuses ia qesin pak kripë, që 
simbolizon pasurinë, të cilën ajo e hedh pastaj 
në kusinë me mish. Disa veprime magjike-
apotropeike kryhen me qëllim që nusja të ketë 
fëmijë, e posaçërisht djem, si trashëgimtarë të 
familjes. Nuses, ta zëmë, kur arrin në shtëpinë 
e dhëndrit, ende pa zbritur nga kali, ia vënë 
në prehër një djalë të vogël, të cilin e sjell tri 
herë rreth vetes, nga e majta në të djathtë. Asaj 

gjithashtu i vënë në kokë tre plisa të dhëndrit. 
Ritet e tjera kryhen që nusja dhe dhëndri të 
mbrohen nga syri i keq dhe të ligat e tjera dhe 
të kenë një bashkëshortësi të lumtur.
Banorët e Kosovës besojnë në disa shenja 
që paralajmërojnë vdekjen: ëndrrat e liga, 
ulërima e qenit apo kënga e kukuvajkës. Kur 
e përcjellin të vdekurin nga shtëpia, në mes 
të dhomës vënë një tepsi me miell dhe mbi të 
një copë djathë, që i vdekuri të mos e marrë 
me vete “bereqetin“ e shtëpisë. Vendin e stër-
pikin me ujë dhe e fshijnë me fshesë, për të 
penguar vdekjen tjetër në shtëpi. Një traditë 
karakteristike për mbarë viset e Kosovës është 
pjesëmarrja masive e njerëzve në varrim. Në 
këtë mënyrë shprehet pikëllimi dhe nderimi 
për të vdekurin, i cili lidhet me kultin e të parëve 
të familjes. Popullsia myslimane e Kosovës i 
viziton varrezat kryesisht të premteve dhe në 
festa fetare, bie fjala në ditën e parë të Bajramit, 
ndërsa të krishterët i vizitojnë varrezat një 
herë në vit, më 2 nëntor. Në varreza ata ndezin 
qirinj dhe lënë ushqime për të vdekurit. Pas 
ceremonisë së varrimit zhvillohet e pamja, e 
cila së fundi zgjat 2-3 ditë.
Disa nga zakonet familjare janë zhdukur, disa 
kanë mbijetuar dhe disa syresh kanë mbetur 
vetëm në kujtesën e njerëzve të moshuar. 
(Shpresa Siqeca) 

ZAKoNoRe (e dReJTA). Janë normat ju- 
ridike të pashkruara, të cilat me shekuj janë 
krijuar nga populli. Me këtë të drejtë të pa-
shkruar janë rregulluar marrëdhëniet nga 
fusha e së drejtës familjare, civile, penale dhe 
të lëmenjve të tjerë të marrëdhënieve juridike 
në jetën shoqërore. E drejta zakonore u paraqit 
në kohën kur nuk ekzistonte shteti, por për 
shkak të dobisë, një numër syresh vazhdoi të 
zbatohej edhe pas krijimit të shtetit dhe pas 
nxjerrjes së ligjeve. Në mesjetë, madje, e drejta 
zakonore ka pasur fuqi juridike më të madhe 
se e drejta e shkruar. Pas konsolidimit të shtetit, 
një numër i konsiderueshëm i normave të së 
drejtës zakonore janë shndërruar në norma 
ligjore. Edhe te shqiptarët për shekuj me radhë 
janë sajuar nga populli norma të së drejtës 
zakonore. Shumica e normave të së drejtës za-
konore shqiptare u emërtuan “kanune”. Termi 
kanun rrjedh nga greqishtja e vjetër “kanon”, 
term që u përhap edhe në gjuhë të tjera, si në 
atë turke. Në gjuhën shqipe termi “kanun” ka 
kuptimin e normave juridike të pashkruara, 

të trashëguara brez pas brezi, me të cilat janë 
rregulluar çështjet nga fusha juridike civile, 
penale, familjare dhe lëmenjtë e tjerë. Varësisht 
prej periudhave dhe rajoneve shqiptare, e 
drejta zakonore shqiptare më së shpeshti është 
emërtuar kanun i një vendi ose i një personi 
të autoritetshëm, si: Kanuni i Lekë Dukagjinit, 
Kanuni i Skënderbeut, Kanuni i Lumës. Më  
rrallë, e drejta zakonore shqiptare është emër-
tuar edhe ndryshe, si p.sh. Zakoni i Musë 
Ballgjinit etj. (Ismet Salihu) 

ZAKoNoRe SHQIPTARe (e dReJTA). 
Përfshin tërësinë e normave të pashkruara, 
të transmetuara brez pas brezi, të cilat kanë 
rregulluar marrëdhëniet shoqërore në shumë 
krahina shqiptare. Është njëra nga të drejtat 
më të vjetra dhe më të veçanta në Europën 
e periudhës të shek. XV-XIX. Ajo nuk lindi 
nga një legjislator dhe as nga një parlament; 
ajo i parapriu shtetit, është e pashkruar dhe 
e transmetuar gojarisht nga një gjeneratë 
në tjetrën për gati 500 vjet radhazi. E drejta 
zakonore shqiptare mori emërtime të ndry-
shme në Veri dhe në Jug: në Veri u njoh 
kryesisht si kanun, kurse në Jug me termin 
venom. Veçantia e saj qëndron në faktin se 
ajo lindi në një kohë kur nuk ekzistonte shteti 
shqiptar, si njësi territoriale me një organizim 
institucional. Ruajtja e së drejtës zakonore për 
një kohë aq të gjatë dhe përballimi prej saj i 
trysnive të së drejtës së shteteve pushtuese, janë 
shprehje e qëndresës së popullit shqiptar në 
mbrojtje të qenies, gjuhës dhe kulturës së tij. Në 
të drejtën zakonore shqiptare gjetën pasqyrim 
disa nga tiparet themelore të psikologjisë 
shoqërore të popullit shqiptar, si: nderi, besa, 
burrëria, mikpritja etj. Për një periudhë ajo u 
zbatua edhe në Shqipërinë e pavarur, krahas 
legjislacionit të tij, deri në vitin 1928, kur me 
ligj u ndalua zbatimi i saj i mëtejshëm. 
Në të drejtën zakonore shqiptare ka gjurmë të 
ndikimit të normave të të drejtave të tjera, por 
tërësia e saj mbetet origjinale. Për studiuesit 
e të drejtës zakonore kanuni dhe e drejta 
zakonore shqiptare përbën një kuriozitet sesi 
ajo përfshin në një vend një larmi të së drejtës 
penale, administrative, civile, kishtare, private 
dhe publike. Burimi kryesor për studimin e 
të drejtës zakonore shqiptare janë kanunet e 
mbledhura, të cilat kanë vepruar në krahina të 
ndryshme të vendit: Kanuni i Lekë Dukagjinit, 
i Skënderbeut, i Labërisë etj. Kanuni i parë i 

mbledhur është Kanuni i Lekë Dukagjinit, i 
kodifikuar nga Shtjefën Gjeçovi. Është e ndarë 
në 12 libra ose kapituj, ku secili prej tyre trajton 
një çështje që mund të klasifikohen nga e drejta 
private, tek ajo familjare, penale etj. Libri i parë 
trajton kishën, i dyti familjen, i treti martesën, 
libri i katërt shtëpinë dhe pronën dhe sipas 
radhës: punën, huat, dëmet, gjakmarrjen etj. 
(Bashkim Lajçi)

ZAPLLUZHA Adem (1943). Shkrimtar. Lindi 
në Prizren. Kreu shkollën fillore dhe gjimnazin 
në vendlindje dhe Akademinë Pedagogjike në 
Prishtinë. Një kohë punoi si mësues në fshatrat 
Studençan të Therandës dhe Hoça e Qytetit, 
afër Prizrenit. Nga viti 1971 e deri më 1996, kur 
u pensionua, punoi si përkthyes në Korporatën 
Energjetike të Kosovës. Rrugën letrare e nisi me 
vjersha për fëmijë që në vitet ’50. Shkroi poezi 
për të rritur, poezi për fëmijë dhe poezi satirike 
dhe humoristike. Botoi libra me poezi “Ecjet 
e viteve të mëdha” (1995) dhe “Morfologjia e 
dhembjes” (2000), pastaj librat me poezi për 
fëmijë “Asgjë sikur molla” (2009) dhe “Fëmijët 
e erës” (2012) dhe librat me poezi humoristike 
e satirike “Don Kishoti dhe Rosinanti” (2010) 
dhe “Bajraktarët e vatanit” (2010). (Hasan 
Hasani)

ZARBICA Sylë (1898-1946). Luftëtar anti-
komunist. Lindi në Zarbicë të Malësisë së 
Bujanocit. Gjatë Luftës së Dytë Botërore, u gjend 
në anën e forcave nacionaliste, si bashkëluftëtar 
i Idriz Hajrullahut, në mbrojtje të kufirit të 
Kosovës Lindore. Një kohë ishte komandant i 
xhandarmërisë në Karaçevë. Më 1944 u caktua 
komandant i forcave vullnetare në Kamenicë. 
Mori pjesë në betejën e Velegllavës dhe të Kikës 
(1944). Në dhjetor të vitit 1944 vullnetarët e tij 
u përballën me Brigadën XVII Maqedone dhe, 
pas luftimeve që u zhvilluan në Desivojcë, forcat 
maqedone u detyruan të largohen në drejtim të 
Gjilanit. Mori pjesë edhe në planifikimin dhe 
organizimin e luftës së Gjilanit më 23 dhjetor 
1944. Pas dështimit u tërhoq në drejtim të 
Malësisë së Bujanocit dhe u strehua në fshatrat 
e asaj ane. Pas shumë përpjekjeve, OZN-a 
arriti ta zbulojë vendndodhjen e tij në fshatin 
Gjergjec të komunës së Bujanocit, ku edhe u 
vra në verën e vitit 1946. (Naim Musliu)

ZARBINCA. Fshat në komunën e Bujanocit. 
Është vendbanim rural i tipit blegtoral-agrar.  

Në aspektin fizionomik i takon tipit të 
shpërndarë. Ndodhet në pjesën burimore të 
lumit të Zarbincës, degë kryesore e lumit të 
Tërrnocit. Shtrihet ndërmjet 900 dhe 1000 m 
të lartësisë mbidetare. Sipërfaqja e territorit 
të fshatit është 1,827 ha. Derisa në vitin 1961 
Zarbinca kishte 1,354 banorë, tani më ajo 
është zbrazur pothuajse plotësisht. Mungesa 
e infrastrukturës, izolimi, situata politike dhe 
konflikti i armatosur janë shkaktarët kryesorë 
të kësaj boshatisjeje. Popullsia e shpërngulur 
u vendos kryesisht në Gjilan. Nga objektet e 
standardit shoqëror, fshati ka shkollën fillore, 
bibliotekën etj. Është qendër e bashkësisë 
lokale për fshatrat Novosellë e Epërme, Priboc 
dhe Suharnë. (Arsim Ejupi)

ZARIQI Hilmi (1914-1952). Pjesëmarrës i 
Lëvizjes Antifashiste Nacionalçlirimtare, ve-
primtar i Lëvizjes Nacional-Demokratike Shqip- 
tare. Lindi në Bajicë të Drenicës. Pas Luftës së 
Dytë Botërore u emërua kryetar komune në Gllo- 
goc e pastaj kryetar i Këshillit Popullor të Rre-
thit të Skënderajt. Pas zhgënjimit me politikën 
jugosllave, u rreshtua kundër pushtetit. Ndih-
moi grupet e rezistencës kombëtare që vepronin 
në kuadër të LNDH-së. U arrestua në vjeshtë të 
vitit 1945. U arratis nga burgu i Prishtinës dhe u 
vu në krye të LNDSH-së të rrethit të Drenicës. 
Bashkëpunoi me Ajet Gurgurin dhe Gjon 
Serreqin. Ishte njëri nga udhëheqësit e organi-
zatës nr. 2, e cila vepronte brenda LNDSH-së. 
U angazhua në përgatitjen e programit të Kon-
gresit V të LNDSH-së në Lipovicë (Blinajë). 
Aktiviteti i tij zbulohet nga organet e OZN-ës 
dhe u arrestua në nëntor të vitit 1946 në fshatin 
Tërstenik. Një vit më vonë Gjykata e Qarkut në 
Prizren e dënoi me vdekje. Dënimi me vdekje 
iu zëvendësua me 20 vjet burg. U vra më 1952, 
duke tentuar të ikte nga Burgu i Stara Gradish-
kës në Kroaci. (Sulltane Ukaj)

ZASe Hans-Jyrgen (Hans-Jürgen Sasse) (1943- 
2015). Gjuhëtar gjerman. Lindi në Berlin, 
ku kreu edhe shkollimin. Studioi gjuhësi të 
përgjithshme, indoeuropianistikë, semitistikë 
dhe ballkanistikë në Berlin, Selanik dhe Mu-
nih. Doktoroi në Munih. Pas habilitimit u zgj-
odh profesor dhe më vonë drejtor i Institutit të 
Gjuhësisë të Universitetin të Këlnit. U mor me 
shumë fusha të gjuhësisë, si me ato të gjuhë-
sisë së përgjithshme, të gjuhësisë idoeuropiane, 
të gjuhësisë semite dhe të gjuhësisë ballkan-

ike. Shquhet si studiues 
i të folmeve arvanite të 
Greqisë me veprat: “Një 
dialekt arkaik shqip nga 
ujdhesa Andros” (Ein 
archaischer albanischer 
Dialekt auf der Insel 
Andros, 1982), “Arvani-
tika I” (1991) etj. Vepra 
e tij e fundit në këtë 

fushë paraqet përshkrim të gjerë dhe të plotë të 
strukturës së të folmeve arbëreshe të Greqisë, 
duke nxjerrë në pah dhe aspekte të ndryshme 
të shtresëzimit kohor. (Imri Badallaj)

ZASKoCI Ramadan (1860-1914). Luftëtar i  
Lidhjes Shqiptare të Prizrenit dhe i lëvizjes 
për çlirimin kombëtar. Mori pjesë në aksionin 
kundër Mehmet Ali Pashë Maxharit, duke 
vrarë telegrafistin e tij në Prizren, dhe në 
luftimet e Gjakovës (1878). Në nëntor 1879 
dhe janar 1880 mori pjesë në luftën e forcave 
të Lidhjes për mbrojtjen e tokave shqiptare 
nga sulmet serbo-malazeze dhe në qëndresën 
kundër ushtrisë osmane në Shtime, Slivovë, 
Prizren (1881). Mori pjesë në organizimin e 
kryengritjes kundërosmane në Lumë në vitin 
1910 dhe 1912. Në vitet 1912-1913 luftoi 
kundër pushtuesve serbë. Në shtator të vitit 
1914, derisa po nisej për në Bicaj për lidhjen 
e një bese në ruajtjen e kufijve dhe çlirimin 
kombëtar, u vra në një pritë. (Fitim Rifati)

ZATRIQI Agim (1950-2016). Politikan, drej-
tor shumëvjeçar i Radiotelevizionit të Kosovës. 
Lindi në  Prishtinë  në vitin  1950, ku kreu 
shkollimin fillor dhe të mesëm. U diplomua në 
Fakultetin Juridik të Universitetit të Prishtinës. 
Në vitet shtatëdhjetë të shekullit të kaluar ishte 
aktivist politik i rinisë së Kosovës (kryetar i 
Konferencës së Rinisë Socialiste të Kosovës) 
dhe të ish-Jugosllavisë dhe anëtar i Komitetit 
Krahinor të Lidhjes Komuniste të Kosovës. 
Pas zhvillimeve të vitit 1981 u shkarkua nga 
funksionet politike dhe u emërua drejtor i 
Radiotelevizionit të Prishtinës (RTP). Me 
përfundimin e luftës në Kosovë dhe me 
themelimin e Radiotelevizionit të Kosovës, nga 
viti 2001 deri më vitin 2011 ishte drejtor i parë 
i përgjithshëm i Radio-Televizionit të Kosovës 
(RTK), në periudhën kur ky institucion publik 
udhëhiqej nga bordi drejtues i përbërë nga 
vendorët dhe ndërkombëtarët. (Blerim Reka)

HANS-JYRGEN 
ZASE

ZATRIQI

ZATRIQI Ali (1929-2009). Mjek, kirurg i 
përgjithshëm dhe abdominal, profesor univer-
siteti. Lindi në Novi-Pazar, shkollën fillore dhe 
të mesme i kreu në Prishtinë. U diplomua në 

Fakultetin e Mjekësisë 
në Beograd (1960). U 
kthye në Novi-Pazar dhe 
punoi dy vjet si mjek i 
përgjithshëm. Kreu spe-
cializimin për kirurgji 
në Beograd dhe sërish u 
kthye në vendlindje, ku 
punoi deri më 1971. Në 
këtë vit u zgjodh asis- 

tent në Universitetin e Prishtinës. Temën e 
magjistraturës e mbrojti në Beograd, ndërsa 
tezën e doktoratës në Prishtinë (1977). Për af-
tësim onkologjik qëndroi një vit në SHBA. Në 
vitin 1979 themeloi repartin e parë onkologjik 
në Kosovë. Më 1983 u zgjodh profesor inordi-
nar, kurse profesor ordinar në vitin 1987. Mori 
pjesë në shumë kongrese e simpoziume dhe 
publikoi një sërë punimesh shkencore-profesi-
onale, si autor dhe bashkautor. Botoi dy teks-
te të kirurgjisë: “Kirurgjia e përgjithshme dhe 
kirurgjia e luftës” dhe “Kirurgjia speciale”. Dha 
kontribut të madh në organizimin e shërbimit 
kirurgjik gjatë luftës së fundit në Kosovë. Më 
1998, në Likoc organizoi spitalin kirurgjik për 
të plagosur. Më 1999 u kthye në Qendrën Kli-
nike Universitare të Kosovës, si koordinator i 
Klinikës Kirurgjike, ku vazhdoi mësimdhënien 
tij deri në fund të jetës. (Avdyl Krasniqi)

ZeFI dom Shan 1959-). Prift katolik, studiues 
i historisë. Lindi në Dunav të Gjilanit. Shkollën 
fillore e krye në vendlindje, gjimnazin klasik 
në Suboticë (Serbi), ndërsa studimet filozofike-
teologjike i vazhdoi te jezuitët në Zagreb, 
ku u diplomua për filozofi dhe teologji. Pas 
studimeve u shugurua meshtar në Ferizaj 
(1987) dhe u emërua vikar i famullisë. Pas një 
viti u dërgua për studime pasuniversitare në 
Romë, në Universitetin Papnor “Urbaniana”, 
ku kreu studimet e magjistraturës dhe dy 
vjet më vonë mbrojti tezën e disertacionit të 
doktoratës. Me t’u kthyer në Kosovë u emërua 
kancelar i Ipeshkvisë së Kosovës dhe kryetar 
i gjyqit kishtar me seli në Prizren. Gjatë kësaj 
kohe, përveç misionit të meshtarit, u mor edhe 
me dialogun ndërfetar dhe ekumenik. Botoi 
librin studimor “Islamizimi i shqiptarëve gjatë 
shekujve” (shqip, kroatisht dhe anglisht). Ishte 

njëri ndër më të përkushtuarit për ndërtimin 
e Katedrales “Nënë Tereza” në Prishtinë. 
Aktualisht është kancelar, famullitar dhe vikar 
i Ipeshkvisë së Prizrenit. (Ndue Ukaj)

ZeJNeLI Ramadan (1952-1993). Lindi në 
Shkup. Mësimet e para i mori në qytetin e 
lindjes. Po aty mbaroi shkollën e mesme dhe 
studimet për gjuhë dhe letërsi shqipe. Punoi 
mësues në fshatin Luboten të Shkupit. Shkroi 
poezi e prozë, për të rritur dhe për fëmijë, por 
edhe drama për fëmijë. Disa nga librat e tij 
për fëmijë janë: “Kërmilli argjendar” (1977), 
“Treni me njëqind zemra” (1978), “Kopraci i 
Mbretërisë së Hënës” (1982), “Margaritarët e 
humbur” (1982), “Lazdrani i liqenit” (1983), 
“Peshku filozof ” (1983), “Ujku me zile” (1987), 
“Flutura e pranverës sime” (1989) etj. Vdiq në 
Shkup. (Xhevat Syla)

ZeJNULLAHU Abdullah (1957-). Matema-
tikan, profesor universiteti. Lindi në Ram-
jan, komuna e Vitisë, ku kreu shkollën fi- 
llore, ndërsa gjimnazin matematikor e kreu 

në Prishtinë. Studimet 
e matematikës i kreu 
në vitin 1980, studimet 
pasuniversitare i për-
fundoi në Fakultetin e 
Shkencave Matematike-
Natyrore (FSHMN) të  
Universitetit të Beogra-
dit (1983), ndërsa tezën 
e disertacionit e mbro-

jti në FSHMN të Universitetit të Prishtinës 
(1989). Për studim specializimi ka qëndruar 
në Universitetin “Karllovo” të Pragës. Është au-
tor dhe bashkautor i punimeve shkencore dhe 
profesionale të botuar në revistat vendore e 
ndërkombëtare. Mori pjesë me kumtesa në tu-
bime shkencore në vend dhe jashtë. Është autor 
i teksteve të shkollave të mesme dhe bashkautor 
i teksteve universitare (“Matematika III” dhe 
“Matematika për studentët e arkitekturës”). Ka 
kryer detyra me rëndësi në institucionet e ar-
simit të lartë të Kosovës. (Minir Efendija) 

ZeJNULLAHU Adem (1945-). Mbledhës dhe 
studiues i folklorit, poet. Lindi në Banjskë të 
Vushtrrisë. Kreu Shkollën Normale në Mitro-
vicë, ndërsa studimet për gjuhë dhe letërsi shqi-
pe në Fakultetin e Filologjisë të Universitetit 
të Prishtinës. Studimet pasuniversitare dhe 

ALI  ZATRIQI

ABDULLAH 
ZEJNULLAHU

doktoratën nga fusha e shkencave filologjike 
i kreu po në UP (1986). Deri më 1982 punoi 
si mësimdhënës i gjuhës dhe i letërsisë shqipe 
në shkolla të ndryshme në Prishtinë e në Mi-
trovicë. Në periudhën 1982-2010 punoi në In-
stitutin Albanologjik të Prishtinës si këshilltar 
shkencor dhe përgjegjës i degës së folklorit për 
disa vjet. Botoi disa monografi dhe përmble- 
dhje studimore për folklorin: “Krijimtaria 
gojore dhe proza e shkruar shqiptare në Ju-
gosllavi” (1978), “Disa venerime për poezinë 
popullore” (1996), “Hulumtime në letërsinë po-
pullore” (2005), “Dhembja dhe flijimi në bala-
dat popullore” (2014) etj. Është bashkautor në 
përgatitjen e vëllimeve me materiale folklorike 
”Këngë kreshnike II” (1991), “Këngë popullore 
historike I, II, III, IV” (2007), “Fabula” (2008) 
etj. Ka botuar edhe disa përmbledhje poetike: 
”Kur zgjohen ernat” (1969), “Mote hiri” (2000), 
“I vetëm me ëndrrën” (2007), “Dhembje shiu” 
(2012) etj. Ka marrë pjesë me kumtesa në disa 
tubime shkencore për çështje të folklorit brenda 
dhe jashtë vendit. (Leontina Musa)

ZeJNULLAHU Hakif (1962-1997). Pjesëtar i 
Ushtrisë Çlirimtare të Kosovës (UÇK), Hero i 
Kosovës. Lindi në fshatin Lladofc të Podujevës. 
Pasi kreu shkollën fillore në vendlindje, shko-
llën e mesme në Podujevë, u regjistrua në 
Fakultetin e Shkencave Matematike-Natyrore 
në Universitetin e Prishtinës. Ishte aktiv në të 
gjitha zhvillimet politike që nga fillimi i viteve 
’80, si pjesëmarrës në demonstrata, greva dhe 
protesta. Bashkë me Zahir Pajazitin në fillim 
të viteve ’90 u angazhua për organizimin e 
rezistencës aktive të armatosur. Për këtë qëllim, 
shtëpia e tij në Lladofc u shndërrua në njërën 
nga bazat e para të UÇK-së. Me qëllim të 
furnizimit me armatim, së bashku me Zahir 
Pajazitin, udhëtoi disa herë në Shqipëri. U 
vra në një pritë të organizuar nga forcat serbe 
më  31 janar  të vitit  1997  në fshatin Pestovë 
të komunës së Vushtrrisë, bashkë me  Zahir 
Pajazitin dhe Edmond Hoxhën. Nga presidenti 
i Republikës së Kosovës më 2012 u dekorua me 
Urdhrin “Hero i Kosovës”. (Ismet Cakiqi)

ZeJNULLAHU Jonuz (1975-1999). Luftëtar, 
dëshmor. Lindi në fshatin Skifteraj të komunës 
së Vitisë. Kreu Medresenë “Alaudin” në Pri-
shtinë. Në vitin 1995 u caktua imam në fshatin 
Drobesh, kurse një vit më vonë në fshatin e tij të 
lindjes. Më 1996 filloi studimet për teologji në 

Damask të Sirisë. U arrestua pas demonstratës 
së 15 marsit 1998, që u mbajt në përkrahje 
të luftës së Ushtrisë Çlirimtare të Kosovës. 
Në fillim të vitit 1999, së bashku me një grup 
luftëtarësh, kaloi përmes maleve të Karadakut, 
për të shkuar në Kumanovë dhe më pas për 
t’iu bashkuar luftëtarëve që luftonin në kufirin 
Shqipëri-Kosovë. Më 20 prill të vitit 1999 u 
inkuadrua në Brigadën 138 “Agim Ramadani”, 
e cila luftonte në Koshare. Më 5 maj 1999 hoxhë 
Januzi mori plagë të rënda dhe vdiq në betejë. 
(Halim Emërllahu)

ZeJNULLAHU Jusuf (1944-). Politikan. Li-
ndi në Svircë të Medvegjës (Serbi), ku kreu 
shkollimin parauniversitar, mbaroi studimet 
në Fakultetin Ekonomik në Prishtinë dhe më 
pas kreu studimet pasuniversitare në Fakultetin 
Ekonomik të Universitetit të Zagrebit. Në fillim 
punoi në Sekretariatin për Ekonomi të Këshillit 
Ekzekutiv të KSA të Kosovës, në Drejtorinë për 
Komunikacion dhe Lidhje, për të vazhduar në 
detyrën e këshilltarit për ekonomi në Kuvendin 
e Kosovës. Më vonë emërohet drejtor i Entit për 
Zhvillimin Ekonomik të Prishtinës, nënkryetar 
i Odës Ekonomike të Kosovës, drejtor gjeneral 
i Kombinatit Metalurgjik “Ferronikeli”, nën-
kryetar i Odës Ekonomike të Jugosllavisë, me 
detyrë të koordinimit të politikës monetare 
dhe sistemit bankar. Në vitin 1989 zgjidhet 
kryetar i Këshillit Ekzekutiv të KSA të Kosovës, 
funksion që e ushtroi deri me zgjedhjen 
e Qeverisë së Republikës së Kosovës, pas 
shpalljes së Kushtetutës së Kaçanikut, më 7 
shtator 1990. Jeton në SHBA. (Ali Cenaj)

ZeJNULLAHU Nuredin (Cekë) (1949-
1998). Mjek, internist, dëshmor. Lindi në Pejë, 
shkollën fillore dhe gjimnazin i kreu në Pejë, 
Fakultetin e Mjekësisë në Beograd. Punoi në 
Pejë, në Spitalin e Përgjithshëm. Në Beograd 
përfundoi specializimin në fushën e mjekësisë 
interne. Me shpërthimin e luftës në Kosovë, 
u angazhua për sigurimin e barnave dhe të 
pajisjeve të tjera të nevojshme për mjekimin 
e të plagosurve. Në mbrëmjen e 19 nëntorit 
të vitit 1998 persona të maskuar kishin hyrë 
në shtëpinë e tij dhe në prani të familjarëve e 
ekzekutuan mizorisht. Për merita të veçanta 
në ndihmë luftëtarëve të lirisë dhe popullatës 
civile në rrethana lufte, Shoqata e Mjekëve të 
Kosovës, pas vdekjes, e nderoi me mirënjohje 
të veçantë. (Ibrahim Rexhaj)

ZEJNULLAHU



1792

ZeJNULLAHU Ramadan (1957-). Matema-
tikan, profesor universiteti. Lindi në Llapa-
shticë të Poshtme të Podujevës. Shkollën fillore 
e kreu në Podujevë, gjimnazin matematikor në 

Prishtinë dhe në vitin 
1980 u diplomua në de-
partamentin e matema-
tikës të Fakultetit të 
Shkencave Matematike-
Natyrore (FSHMN) të 
Universitetit të Prishti-
nës (UP). Kreu studi-
met pasuniversitare po 
në FSHMN të UP-së 

(1984), ku më 1987 mbrojti edhe tezën e dis-
ertacionit të doktoratës. Zgjidhet asistent në 
departamentin e matematikës të FSHMN-
së (1981) dhe në vitet vijuese i merr të gjitha 
gradat universitare. Botoi punime shkencore 
në revista vendore dhe ndërkombëtare, tekste 
për shkolla të mesme dhe tekste universitare 
(“Analiza funksionale”, “Analiza matematike I”, 
“Kurs i matematikës së lartë” etj.). Qëndroi për 
vizita studimore jashtë vendit dhe kreu detyra 
me rëndësi në institucionet e arsimit të lartë të 
Kosovës, përfshirë edhe atë të rektorit të UP-së. 
(Minir Efendija) 

ZeJNULLAHU Safet (1967-). Gazetar. Lindi 
në Lladofc të Podujevës. Shkollën fillore dhe 
të mesme i kreu në Lladofc dhe në Podujevë. 
Studimet për letërsi i kreu në Fakultetin e 
Filologjisë të Universitetit të Prishtinës. Në 
fillim punoi gazetar dhe redaktor në gazetën 
e studentëve “Bota e re”, pastaj gazetar dhe 
redaktor në Qendrën për Informim të Kosovës 
(QIK) dhe redaktor në gazetën ditore “Zëri”. 
Bashkëpunoi me një sërë gazetash e revistash. 
Është autor i librit “Lufta për Kosovën” 
(2000) dhe i librit universitar “Shkrimi dhe 
komunikimi” (2014). Është bashkautor i librit 
“Gjuha e stuhisë”, në të cilin janë përmbledhur 
tekstet autoriale të Enver Malokut shkruar në 
gazetën e mbrëmjes “Informatori”, si dhe i librit 
“Presidenti Sejdiu”, botim i Zyrës së presidentit 
të Kosovës. Është redaktor i disa botimeve të 
QIK-ut nga fusha të ndryshme. Është drejtor 
i departamentit të informimit në zyrën e 
presidentit të Kosovës. (Ibrahim Berisha)

ZeJTARIA MeSJeTARe. Në kohën e Bizantit, 
krahas prodhimeve të produkteve bujqësore u 
zhvillua edhe zejtaria, sidomos me formimin e 

aristokracisë së re, nevojat e së cilës rriteshin 
vazhdimisht. Ndërkohë, veprimtaritë zejtare 
rritën prodhimin e tyre, sidomos për elitën 
ushtarake, por edhe për nevojat e tregut. Në 
shumë vendbanime metalpunuesit (demirxhit), 
prodhonin pjesë për vegla pune dhe armatim 
për nevojat e ushtrisë. Nëpër qytete u paraqitën 
kasapë, bukëpjekës, këpucarë, bojaxhi, 
kafexhinj, terzi e rrobaqepës, tabakxhi etj. 
Ardhja e sasëve në Ballkan ndikoi dukshëm 
në zhvillimin e xehetarisë dhe të zejtarisë. 
Në shek. XIV u zhvilluan qendra xehetare, 
të cilat i vizitonin shumë tregtarë nga vise të 
ndryshme, sidomos nga Raguza dhe Kotorri. 
Xeheroret e Novobërdës gjatë shek. XIV-XV 
krijuan mundësi për zhvillimin e qytetit, ku, 
përveç xehetarisë, u zhvilluan lloje të ndryshe 
të zejeve. Produktet e xeheve të Novobërdës, 
Trepçës, Janjevës etj., tërhiqnin shumë tregtarë 
të huaj. Materialet arkeologjike, në radhë të 
parë monedhat nga metali, dëshmojnë për një 
standardizim të prodhimeve zejtare. Mbreti 
Stefan Deçani i kishte dhuruar Manastirit të 
Deçanit një pjesë të prodhimeve të hekurit nga 
Gluhavica e Kopaonikut. Kjo xeherore ishte 
aktive nga fillimi i shek. XIV, përfshirë edhe një 
periudhë të sundimit osman. Gjithashtu, disa 
manastire kishin xeheroret e veta të shoqëruar 
me shkritore. Në këtë kuadër duhet përmendur 
Manastiri i Deçanit, ku ishte ngritur shkritorja 
e re e xeheve për hekur në krahinën e Altinit. 
Edhe Manastiri i Shenjtorëve Mëhill dhe Gabriel 
në rrethinën e Prizrenit kishte minierën dhe 
shkritoren e vet të hekurit. Produktet e xeheve 
shfrytëzoheshin nga vendorët, por edhe nga 
bizantinët, sasët dhe më vonë nga raguzanët, 
kotorrasit etj. (Hamdi Mediu)

ZeJTARIA. Tërësia e zejeve që merren me pro- 
dhimin e objekteve për përdorim të për-
ditshëm dhe solemn, të realizuar nga mje-
shtër të specializuar. Zejtaria në Kosovë 
ishte e zhvilluar që në kohët më të hershme, 
pastaj në mesjetë dhe më vonë, sidomos në 
shekujt XVIII-XIX. Në këtë periudhë disa 
qytete kishin deri në 1,000 dyqane. Qytetet 
më të rëndësishme zejtare ishin: Prizreni, 
Peja, Gjakova, Prishtina, Mitrovica, Janjeva, 
Gjilani, Vushtrria etj. Zejet më të rëndësishme 
ishin të armëpunuesve, të thikëpunuesve, 
argjendarëve, tabakëve, saraçëve, terzinjve, 
kazazëve, kazanxhinjve, nallbanëve, orëtarëve, 
jorganxhinjve, mutavxhive, samarxhinjve etj.  

Në shekullin XIX Prizreni u bë qendra më e 
madhe e punimit të armëve në Ballkan dhe 
qendër e njohur e argjendarisë. Zejtarët e 
Prizrenit punonin pushkë, kobure, shpata, 
jataganë, brisqe dhe stoli. Peja, Prizreni dhe 
Gjakova u përmendën për zejet e tabakëve, 
prodhimet e të cilëve i përdornin çyrkçinjtë, 
saraçët dhe papuçexhinjtë. Në këto qytete 
ishin të zhvilluara edhe zejet e terzinjve dhe  
të kazazëve, që merreshin me qepjen dhe 
qëndisjen e veshjeve popullore. Zejet e ka-
zanxhinjve dhe të poçarisë ishin të zhvilluara 
sidomos në Prishtinë dhe Gjilan. Zejtarët 
punonin enë bakri, mesingu dhe dheu. Zejet 
e qeleshepunuesve dhe çibukçinjtë ishin të 
zhvilluara më së shumti në Gjakovë. Zejet e 
Kosovës ishin të organizuara në esnafe qysh në 
mesjetë, me qëllim të mbrojtjes së interesave 
të zejtarëve. Esnafet më të rëndësishme ishin 
ato të tabakëve, terzinjve, argjendarëve, armë-
punuesve, thikëpunuesve etj. Ekzemplarët e 
zejeve janë të stolisur me ornamente zoomorfe, 
gjeometrike, florale, kozmike, spiraloide dhe 
ornamente të tjera. Disa zeje në Kosovë tashmë 
janë shuar dhe disa të tjera janë në prag të zh-
dukjes. (Shpresa Siqeca)

ZeKA Haxhi  (1832-1902). Atdhetar, tribun 
popullor, themelues i Lidhjes së Pejës. Lindi në 
fshatin Shoshan të Malësisë së Gjakovës, prej 
nga më pas bashkë me familjen u shpërngul 

në qytetin e Pejës. Kreu 
mejtepin në Pejë dhe 
Medresenë e Madhe të 
Gjakovës. Që në rininë 
e hershme u përfshi në 
aktivitete antiosmane. 
Ishte një nga organiza-
torët dhe pjesëmarrës 
në Kuvendin e Përgjith-
shëm të Lidhjes Shqip-

tare të Prizrenit më 10 qershor të vitit 1878 
dhe, si përfaqësues i nahijes së Pejës, u zgjodh 
anëtar i Komitetit Qendror të Lidhjes. Dha 
kontribut në konsolidimin e ushtrisë së Lidhjes 
Shqiptare të Prizrenit dhe të institucioneve të 
tjera në degën e Lidhjes në Pejë. Mori pjesë në 
aksionin ushtarak kundër Mehmet Ali Pashë 
Maxharrit në Gjakovë në muajin shtator të vitit 
1878 dhe, në fund të vitit 1879 dhe në fillim 
të vitit 1880, mori pjesë në luftimet për mbroj-
tjen e Plavës dhe të Gucisë kundër forcave ush-
tarake të Malit të Zi. Pas shuarjes së Lidhjes 

Shqiptare të Prizrenit, Haxhi Zeka, së bashku 
me Sylejman Vokshin dhe atdhetarë tjerë, gjatë 
periudhës 1884-1885 udhëhoqën kryengrit-
jet e shqiptarëve kundër Portës së Lartë. Ai u 
qëndroi besnik ideve autonomiste të Lidhjes 
së Prizrenit dhe ishte përkrahës i bashkimit të 
forcave shqiptare, pa dallime fetare dhe krahi-
nore. Në vitin 1893, në bashkëpunim me Ba-
jram Currin, organizuan dhe udhëhoqën kry-
engritjet antiosmane në rrethinën e Pejës dhe 
të Gjakovës. Gjatë muajve shkurt-mars të vitit 
1897, hodhi themelet e një lidhje të re, e cila më 
pas u njoh si “Besëlidhja shqiptare”. Pas kon-
sultimeve me Komitetin Shqiptar të Stambo- 
llit, i cili udhëhiqej nga Sami Frashëri, H. Zeka 
thirri Kuvendin e Pejës, i cili i zhvilloi punimet 
nga 23-29 janar 1899. Në këtë kuvend u theme-
lua Lidhja Shqiptare e Pejës, e njohur ndryshe 
si “Besa-Besë”, me kryetar H. Zekën. Ai mori 
përsipër organizmin e forcave ushtarake për të 
mbrojtur tokat shqiptare nga sulmet e Serbisë, 
Malit të Zi, Bullgarisë dhe Greqisë. Aktivitetet 
e tij shqetësuan Perandorinë Osmane, Serbinë 
dhe Malin e Zi. U vra më 21 shkurt të vitit 1902 
në një atentat të organizuar nga Serbia. (Fra-
sher Demaj)

ZeKA Kadri (1953-1982). Veprimtar i lëvizjes 
ilegale, Hero i Kosovës. Lindi në fshatin Po-
liçkë të Kamenicës. Shkollën fillore e kreu në 
Desivojcë, kurse shkollën e mesme në Gjilan. 

Punoi si mësues në shko-
llën fillore të Gmicës 
dhe gazetar në Radio-
Prishtinë. Më 1978 kreu 
studimet në Fakultetin 
Juridik të Universitetit 
të Prishtinës, degën e ga- 
zetarisë. Në mars të 
vitit 1978, meqë kishte 
rënë në sy të organeve 

të pushtetit veprimtaria e tij ilegale, ik për 
disa javë në Turqi dhe pas rikthimit ilegal në 
Kosovë migron në Zvicër. Atje angazhohet në 
organizimin e mërgatës kosovare. Përgatiti 
botimin dhe shkroi artikuj për gazetën “Liria”. 
Nën përkujdesjen e tij mijëra ekzemplarë të 
publikimeve ilegale u shpërndanë në Kosovë 
dhe në hapësirat e tjera shqiptare në ish-
Jugosllavi. Bashkëpunoi me vëllezërit Gërvalla, 
me qëllim të bashkimit të organizatave shqip-
tare në një front të përbashkët. U angazhua 
në organizimin e protestave të emigracionit 

politik dhe të punëtorëve shqiptarë me punë të 
përkohshme në shtetet e Europës Perëndimore. 
Sensibilizoi opinionin për kërkesat e 
demonstratave të vitit 1981 në Kosovë. U vra 
afër Shtutgardit në Gjermani, së bashku me 
vëllezërit Gërvalla, në një atentat që u krye nga 
agjentët e UDB-ës jugosllave. (Zijadin Gashi).

ZeKA Milaim (1962-). Gazetar. Lindi në Abri 
të komunës së Skënderajt, ku kreu shkollën 
fillore. Shkollën e mesme e kreu në Drenas 
dhe më pas në Kijevë. Mbaroi studimet për 
shkenca politike në Universitetin e Prishtinës. 
Në vitin 1981, për shkak të aktivitetit 
politik, burgoset dhe më pas arratiset jashtë 
vendit. Nga viti 1983 deri më 1990 punoi si 
korrespondent nga Zvicra për gazetën “Zëri”, 
ndërsa në periudhën 1989-1990 në Ministrinë 
e Drejtësisë të Mbretërisë së Norvegjisë dhe 
më pas (1987-1999) punoi si ekspert për 
Ballkanin në Ministrinë e Jashtme të Suedisë. 
Gjatë viteve 1989-1999 ishte korrespondent 
nga Europa për Radiotelevizionin Shqiptar 
(RTSH) dhe për programin për Kosovën në 
RTSH. Njëkohësisht në periudhën 1991-2000 
ishte gazetar në Radion publike të Suedisë. 
Gjatë luftës në Kosovë dhe menjëherë pas saj 
ishte korrespondent për një numër mediesh 
ndërkombëtare. Është autor i emisionit deba- 
tues dhe hulumtues “Pa rrotulla”, që tran-
smetohet në Radiotelevizionin e Kosovës. Është 
edhe autor i disa dokumentarëve televizivë. 
(Rrahman Paçarizi)

ZeKA Naip (1952-). Inxhinier i metalurgjisë, 
aktivist politik. Lindi në fshatin Dumnicë e 
Poshtme të Podujevës. Shkollën fillore dhe 
gjimnazin i kreu në Podujevë, ndërsa studimet 
në Fakultetin e Xehetarisë dhe të Metalurgjisë 
në Mitrovicë (1978). U punësua në “Ferronikel” 
në Drenas si inxhinier në investime, si 
teknolog kryesor dhe si drejtor i shkritores 
së “Ferronikelit”. Përveç kësaj, dy vjet (1984-
1986) ishte i angazhuar si mësimdhënës për 
lëndët fundamentale nga lëmi i metalurgjisë 
në Fakultetin e Xehetarisë dhe të Metalurgjisë 
në Mitrovicë. Është kontribues në ridizajnimin 
e teknologjisë së përftimit të ferroniklit nga 
xeheroret silikate, duke e zëvendësuar koksin 
me linjitet vendore në procesin e kalcinimit 
të xeherorit lëndor, si dhe në hulumtimin e 
mundësive të prodhimit të ferronikelit nga 
xeheroret në Republikën e Shqipërisë. Pas 

vitit 1999 ishte kryetar i bordit të Komisionit 
të Pavarur për Miniera dhe Minerale. Në vitin 
1991 ishte i burgosur nga regjimi i Serbisë 
me grupin e intelektualëve kosovarë. Ishte 
pjesëmarrës i bisedimeve në Rambuje, në 
cilësinë e koordinatorit të grupit të ekspertëve 
në kuadër të delegacionit të Kosovës. (Shyqeri 
Kelmendi)

ZeKoLLI Ferit (1951-). Basketbollist. Lindi 
në Maxhunaj të Vushtrrisë. Nisi karrierën në 
KB “Trepça” të Mitrovicës në fillim të viteve 
‘70. Në edicionin 1972/73 kaloi në radhët e KB 

“Universiteti”, i cili më 
pas fuzionohet dhe merr 
emrin “Elektrokosova”, 
skuadër me të cilën lu-
ajti në ligën e dytë të 
ish-Jugosllavisë. Kulmin 
e karrierës e arriti në KB 
“Zara” (kampion i pesë-
fishtë i ish-Jugosllavisë), 
në edicionin 1977/78. 

Derisa ishte basketbollist i KB “Zara”, F. Ze-
kolli pësoi një lëndim të rëndë në këmbë, gjë 
që pati ndikim në karrierën e tij. Pas kthimit në 
Kosovë, u bë pjesëtar i KB “Prishtina”. Karri- 
erën e përfundoi aty ku e kishte nisur në KB 
“Trepça”. Pas luftës, për një mandat, kreu 
detyrën e drejtorit të departamentit të sportit 
të Kosovës në kuadër të Ministrisë së Kulturës, 
të Rinisë dhe të Sportit. (Bekim Aliu)

ZeNdeLI Halil (1946-). Shkrimtar, gazetar, 
botues. Lindi në Llakavicë të Gostivarit. Kreu 
studimet për gjuhë e letërsi shqipe në Fakulte-
tin Filozofik në Prishtinë. Fillimisht punoi 

në arsim, në Reçan e 
Sërmnovë të Gostiva-
rit. Një kohë punoi në 
gjimnazin e Vitisë dhe 
të Ferizajt. Në periu-
dhën 1975-2003 punoi 
në botimet e “Flakës së 
vëllazërimit” në Shkup, 
ku ka qenë lektor, redak-
tor përgjegjës në redak-

sinë e botimeve, redaktor përgjegjës i gazetës 
për fëmijë “Fatosi”, redaktor në faqet e kulturës 
të gazetës “Flaka”, redaktor përgjegjës i revistës 
“Jehona” dhe zëvendëskryeredaktor i ndërma-
rrjes. Nga viti 2003 drejton Shtëpinë Botuese 
“Vatra” në Shkup, në kuadër të së cilës botohet 

revista për kulturë, art e shkencë “Jehona e re”. 
Është autor i dramave: “Shkëndija të rritura në 
diell”, “Qëndrinë”, “Shokët e burrit”. Dy drama 
të tij janë vënë në skenën e teatrit “Sandër 
Prosi” në Mitrovicës. Ka botuar përmbledhjet 
me tregime: “Mjegullinë”, “Shëngjergj pa nuse”, 
“Djajtë nuk vdesin”, “Vite çmendurie”. Është 
autor i monografisë “Nobelisti Ferid Murati - 
krenaria jonë”. Ka përgatitur dhe botuar librat 
“Tregime, përralla e legjenda” (leksikon i vogël i 
shkrimtarëve për fëmijë), “Heronjtë e heshtur” 
(roman) dhe “Pikëpamje dhe reagime” (artikuj, 
reagime, reportazhe). Është fitues i çmimeve 
dhe mirënjohjeve. (Fatmir Sulejmani)

ZeNeLI Abdullah (1952-). Botues, shkrimtar, 
publicist. Lindi në Siboc të Podujevës. Kreu 
shkollimin fillor dhe të mesëm në Prishtinë. 
Aty ndoqi edhe studimet për gjuhë dhe 
letërsi shqipe. Për një kohë të gjatë punoi në 
Redaksinë e botimeve “Rilindja” në Prishtinë, 
më pas, më 1990 themeloi Shtëpinë Botuese 
“Buzuku”, duke u bërë njëri nga botuesit më të 
njohur dhe më të rëndësishëm të librit shqip 
në Kosovë dhe më gjerë. Krahas punës prej 
botuesi, u mor edhe me krijimtari letrare, 
duke shkruar letërsi për fëmijë dhe të rritur, 
por duke mbetur i përkushtuar në kultivimin 
e tregimit të shkurtër. Është autor i veprave: 
“Gryka e Drinit” (1990), “Odiseu i Bjeshkëve 
të Nemuna” (1997), “Toka shqiptare” (2000), 
“Vetmia e mermertë” (2016). Njihet edhe për 
shkrimet e tij publicistike nëpër revistat dhe të 
përditshmet tona. (Kujtim Rrahmani) 

ZeNeLI Agim (1962-1999) Luftëtar i Ushtrisë 
Çlirimtare të Kosovës (UÇK), dëshmor. 
Lindi në Shqiponjë (Jabllanicë) të Dushkajës, 
komuna e Gjakovës. Një kohë jetoi e punoi në 
Zvicër, ku ra në kontakt me shumë veprimtarë 
që punonin për lirinë e Kosovës. Që nga mesi i 
vitit 1997 mori pjesë në aksione të armatosura 
kundër caqeve ushtarake-policore serbe dhe 
në furnizim me armatim nga Shqipëria. Në 
muajt prill-maj 1998 ishte komandant i vijës 
së parë në frontit Kralan-Kpuz-Çeskovë. Mori 
pjesë në luftimet frontale të zhvilluara në 
Sukë të Cërmjanit, pastaj në Gërgoc, Zhdrellë, 
Gllarevë, Volljakë, Sferkë, Gremnik, Grabanicë, 
Rahovec, Çifllak, Loxhë, në dy ofensivat në 
mbrojtje të Shqiponjës, në Zhebel, Bardhaniq, 
Buçan, Vranoc, Junik, Rakovinë, Ratish, etj. 
Disa herë u plagos në luftime. Në nëntor të 

vitit 1998 u emërua komandant i batalionit të 
parë të Brigadës 132 “Myrtë Zeneli” të UÇK-
së të Zonës Operative të Dukagjinit. Ra më 
29 janar 1999 në Rogovë të Hasit, derisa ishte 
komandant i grupit në udhëtim, pasi kishte 
kaluar dy prita në Bishtazhin e Goden. (Faton 
Mehmetaj) 

ZeNeLI driton (1972-1998). Luftëtar i Ush-
trisë Çlirimtare të Kosovës (UÇK), dëshmor. 
Lindi në Gjakovë. Shkollën e mesme për 
aviacion e kreu në Rajlovc, afër Sarajevës, ku 
u diplomua për teknik të aviacionit. Shërbeu 
në aeroportin ushtarak në Gollubovc, afër 
Podgoricës, në Mal të Zi. Arriti të largohej 
nga ushtria jugosllave në vitin 1993, kur u 
kthye në Gjakovë, ku kreu Shkollën e Lartë 
Pedagogjike. Punoi si mësimdhënës në fshatrat 
Doblibare dhe Dol të Gjakovës deri në mars të 
1998, kur iu bashkua radhëve të UÇK-së. Disa 
muaj veproi në Gllogjan, si oficer në Shtabin 
Operativ të Rrafshit të Dukagjinit. Iu besua 
detyra e instruktorit për stërvitjen e rekrutëve 
të rinj. Më pas u emërua komandant në Shtabin 
e Jabllanicës. Mori pjesë në beteja të shumta. 
Në gusht të vitit 1998 u emërua komandant 
i Brigadës 132 “Myrtë Zeneli”. Njësitet e 
komanduara prej tij operonin në shumë fshatra 
të Dushkajës, Lugut të Baranit e deri në Sukë 
të Cërmjanit. Ra dëshmor më 8 shtator 1998, 
gjatë ofensivës së dytë të forcave serbe kundër 
Jabllanicës. (Manushe Ramosaj)

ZeNeLI Muhamet (1968-1999). Pjesëtar i  
Ushtrisë Çlirimtare të Kosovës (UÇK), dë-
shmor. Lindi në fshatin Bob të Kaçanikut. Pas 
përfundimit të shkollimit emigroi në Gjermani, 
por në qershor 1998 u kthye në Kosovë dhe 
mori pjesë në organizimin e luftës dhe në 
furnizimin me armatim për luftëtarët e UÇK-
së.  Ishte pjesëmarrës i shumë betejave të UÇK-
së në rrethinën e Kaçanikut, si në Gajre, Ivajë 
dhe në beteja e aksione të tjera. Më 9 prill 1999, 
në përballje me policinë dhe ushtrinë serbe 
në Rakoc, ra heroikisht me bashkëluftëtarët 
e tij Fadil Çaka, Nehat Çaka, Faruk Dogani, 
Ilir Zharku, Lumnije Raka, Jehonë Raka dhe 
Emsale Frangu. Është nderuar me mirënjohje 
dhe dekorata nga institucionet e Republikës së 
Kosovës. (Hajrush Kurtaj)

ZeNKI Luan (1969-). Piktor. Lindi në Go-
stivar. Kreu shkollimin në Gostivar, ndërsa 

studimet e larta për art figurativ në Fakultetin 
e Arteve të Universitetit të Prishtinës. Një 
kohë punoi si mësimdhënës në shkolla fillore, 
pastaj në vitet 1995-2001 në Fakultetitn e 
Artve të Universitetit të Tetovës. Ishte dhe 
mësimdhënës në kolegjin “Jahja Kemal” në 
Gostivar. Në vitin 2013 ishte drejtor i Qendrës 
për Kulturë në Gostivar. Gjatë karrierës së tij si 
artist, përpos që mori pjesë në disa ekspozita 
kolektive, realizoi projekte individuale në 
fushën e artit në disa galeri brenda dhe jashtë 
vendit. Ishte bashkëpunëtor në realizimin e 
disa projekteve për enterierët e xhamive dhe 
hapësirave hoteliere të realizuara në teknikën e 
mozaikut, freskopikturimit dhe vitrazhit. Jeton 
dhe vepron në Gostivar. (Jëlldeze Asani)

ZeNKU Meli (1944-). Piktor. Lindi në Simnicë 
të Gostivarit. Kreu shkollimin e mesëm për 
art figurativ në Shkup. Po në Shkup mbaroi 
Akademinë Pedagogjike, ndërsa Akademinë e 
Arteve e kreu në Prishtinë (1978). Është anëtar i 
Shoqatës së Artistëve Figurativë të Maqedonisë 
nga vitit 1978, bashkëthemelues i Shoqatës 
Mbarëkombëtare të Artistëve Figurativ me 
seli në Tiranë, i Shoqatës “Draudakum” në 
Gostivar, i manifestimit “Qyteti i borës” në 
Mavrovë, njëri nga themeluesit e Universitetit 
të Tetovës (1994) me kontribut të veçantë 
për themelimin e Fakultetit të Arteve në këtë 
universitet. Është autor i disa përmendoreve: 
në fshatin Sermnovë të Gostivarit, në Qafë të 
Kërçovës, në Gradec të Vrapçishtit etj. Punoi 
në restaurimin e enterierëve të xhamive, të 
hapësirave hoteliere në Maqedoni, në shtete 
të ndryshme të Europës dhe në SHBA. Është 
fitues i disa çmimeve dhe mirënjohjeve publike. 
(Jëlldeze Asani)

ZeQIRAJ Lendita (1972-). Piktore, regjisore. 
Lindi në Prishtinë. Kreu studimet për pikturë 
në Fakultetin e Arteve në Prishtinë (1994). 
Është anëtare e Shoqatës së Artistëve Figura-

tivë të Kosovë, në ku-
adër të së cilës mori 
pjesë në disa aktivitete 
të përbashkëta. Mbajti 
disa ekspozita indivi-
duale dhe mori pjesë 
në ekspozitat kolektive 
“Salloni Pranveror i Ko-
sovës” (1996), “Biena-
lja e vizatimit” (1997), 

Galeria “Te-Gi” në Tiranë (1997), “Java e 
kulturës kosovare” në Shtutgart (2000), Gale-
ria “La Ferme du Lac”, Guenin në Francë etj. 
Më 2002 realizon filmin e shkurtër “Exit”, me 
të cilin mori pjesë në disa festivale ndërkom-
bëtare dhe mori çmimet: “Grand Prix” në Kanë 
(2003), Çmimin e filmit më të mirë të shkurtër 
në “Lausanne Underground Film & Music fes-
tival”, çmimin për filmin më të mirë shqiptar 
në Festivalin Ndërkombëtar në Tiranë (2004), 
çmimin “Best Cinematography”, në Festivalin 
Ndërkombëtar të Filmit në Nju-Jork (2005), 
çmimin special të jurisë në Festivalin e Ndër-
kombëtar të Filmit në Kajro etj. Realizoi edhe 
një sërë filmash dokumentarë, videointalaci-
one dhe filma të shkurtër. Filmi “Ballkoni” u  
shfaq në disa festivale dhe u shpërblye, përfs-
hirë dhe çmimin special të jurisë në “AFI Fest” 
në Los Anxhelos. (Rexhep Ferri)

ZeQIRAJ Remzie (1967-). Luftëtare e Ushtrisë 
Çlirimtare të Kosovës (UÇK), oficere e FSK-së. 
Lindi në Studenicë të Istogut. Gjatë viteve 1990-
1998 ishte kryetare e Forumit Demokratik të 
Gruas dhe anëtare e kryesisë së degës së Lidhjes 
Demokratike të Kosovës në Istog. Nga marsi i 
vitit 1998 mori pjesë në organizimin e celulave 
të para të UÇK-së, pastaj në organizimin dhe 
konsolidimin e Brigadës 133 “Adrian Krasniqi” 
në Zonën Operative të Dukagjinit. Në janar të 
vitit 1999 u emërua ndihmëse e komandantit 
për informim e Brigadës 133. Raportoi për 
agjencinë e lajmeve “Kosovapress” dhe Radion 
“Kosova e lirë”. Në prill të vitit 1999, gjatë 
luftimeve u plagos, më pas u dërgua për shërim 
në Tiranë dhe në Gjermani. Pas trajtimit 6 
mujor u kthye në Kosovë. Pas luftës u angazhua 
në Shtabin e Përgjithshëm të Trupave Mbrojtëse 
të Kosovës, si oficere për informim publik dhe 
më pas në Ministrinë e Forcës së Sigurisë së 
Kosovës. (Ali Uka)

ZeQIRI Fahri (1941-). Biolog, profesor uni-
versiteti. Lindi në Pejë, ku kreu shkollën fillore 
dhe të mesme. Studimet i përfundoi në katedrën 
e biologjisë të Fakultetit Filozofik të Universitetit 
të Prishtinës (1966). Studimet pasuniversitare 
dhe tezën e disertacionit të doktoratës i mbrojti 
në Universitetin e Zagrebit. Një kohë punoi 
mësimdhënës i biologjisë në Shkollën Normale 
të Pejës (1966), më pastaj zgjidhet asistent në 
departamentin e biologjisë të Fakultetit të 
Shkencave Matematike-Natyrore (FSHMN) të  LENDITA ZEQIRAJ

Universitetit të Prishtinës, ku mori titullin 
profesor ordinar. Ishte dekan në FSHMN. 
Është autor dhe përkthyes i teksteve shkollore 
dhe universitare. Publikoi punime shkencore 
dhe mbajti kumtesa në tubimet shkencore 
brenda dhe jashtë vendit. Ka bërë hulumtime 
në fushën e aktivitetit të enzimave hidrolitike 
dhe oksidative të gjedhit dhe fetusit të tij. 
Për qëllime studimore ka qëndruar një vit në 
“Purdue University”, në Shkollën e Veterinarisë 
Mjekësore, në SHBA. Që nga vitet nëntëdhjetë 
jeton në Helsiniki, Finlandë, ku punoi një kohë 
në Institutin e Shkencave Biologjike. (Fetah 
Halili) 

ZeQIRI Hakif (1957-). Inxhinier i makinerisë, 
profesor universiteti. Lindi në Kaçanoll të Mi-
trovicës. Shkollën fillore e kreu në vendlindje, 
të mesmen në Mitrovicë. Studimet e rregullta, 
studimet pasuniversitare dhe të doktoraturës i 
kreu në Fakultetin e Inxhinierisë Mekanike të 
Universitetit të Prishtinës (UP). Një kohë pu-
noi në Shkollën e Mesme Teknike në Mitrovicë 
(1983), më pas u zgjodh asistent në Fakultetin e 
Xehetarisë dhe të Metalurgjisë dhe në Shkollën 
e Lartë Teknike të UP-së (1996). Në vitet vijuese 
avancohet në të gjithë titujt universitarë, për-
fshirë titullin profesor i rregullt (2013). Si au-
tor dhe bashkautor publikoi një sërë punimesh 
shkencore në revista vendore dhe ndërkom-
bëtare. Ndoqi disa trajnime me rëndësi për 
mësimdhënie dhe revidime të projekteve nga 
lëmi i inxhinierisë mekanike. Ushtroi detyra me 
përgjegjësi dhe funksione drejtuese në Shko- 
llën e Lartë Teknike, në Fakultetin e Shkencave 
Teknike të Aplikuara dhe në UP. Ishte dekan i 
Fakultetit të Shkencave të Aplikuara të UP-së 
dhe i Fakultetit të Inxhinierisë Mekanike dhe 
Kompjuterike të Universitetit “Isa Boletini” në 
Mitrovicë. (Avni Terziqi)

ZeQIRI Izet (1970-). Inxhinier i xehetarisë, 
profesor universiteti. Lindi në Kaçanoll, komu-
na e Mitrovicës. Kreu studimet në Fakultetin 
e Xehtarisë dhe të Metalurgjisë të Universitetit 
të Prishtinës (UP) (1994), ato pasuniversitare i 
mbaroi në Tiranë, ku mbrojti edhe tezën e di-
sertacionit të doktoratës (2004). Në fillim pu-
noi në Shkollën e Mesme Teknike në Mitrovicë 
dhe më pas (1996) kaloi në Fakultetin e 
Xehetarisë dhe të Metalurgjisë. Në periudhën 
2003-2011 ishte angazhuar në Shkollën e Lartë 
Teknike, ndërsa nga viti 2014 mban ligjërata 

në Fakultetin Ekonomik 
dhe në Fakultetin e Edu-
kimit. Në vitin 2012 
mori titullin e profesorit 
të rregullt. Si autor dhe 
bashkautor publikoi një 
sërë punimesh shken-
core dhe profesionale 
në revistat vendore dhe 
ndërkombëtare. Është 

autor dhe bashkautor i teksteve universitare 
dhe i disa dispensave (“Metodat matematikore 
në inxhinieri” etj.). Ushtroi detyra dhe fun- 
ksione drejtuese në Fakultetin e Gjeoshken-
cave dhe të Teknologjisë, përfshirë edhe postin 
e dekanit (2009-2013) dhe më pas prorektor në 
Universitetin “Isa Boletini” në Mitrovicë. (Avni 
Terziqi)

ZeQIRI-NUSHI dafina (1984). Kompozitore, 
mësimdhënëse. Lindi në Prishtinë, ku kreu 
Shkollën e Mesme të Muzikës dhe studimet 
në degën e kompozimit në Fakultetin e Arteve 
(2007). U magjistrua (2008) në Fakultetin e 
Muzikës në Shkup. Kompozoi: “Odiseja”, për 
kor të përzier (2008); Muzikë funebër, për piano 
(2007), Variacione me temë të Himnit kombëtar, 
piano (2012); “Kur vjen”, për mezosoprano e 
piano (2002); “O Bylbyl i mjerë” për tenor e 
piano (2008); solistike-instrumentale: Sonatë 
(2002) dhe “Atmospheres” për flaut e piano 
(2002), “Aerodinamik” për trombon e piano 
(2003), “Dissapear” për violë (2011); “Telegoni” 
për kuartet harqesh (2004), “Variazioni per 
arthi” (2004); Koncert për violonçel e orkestër 
(2007); Momento, për violinë e orkestër (2010) 
etj. Veprat e saj janë ekzekutuar në koncerte, 
festivale: në Kosovë, Shqipëri, Maqedoni, Itali, 
Hungari, Zvicër, Austri, Angli, Danimarkë, 
SHBA etj. Është fituese e çmimeve: Theodore 
Front Prize, SHBA (2009); vendi III në 4th Pre-
Art Composers Competition në Zvicër (2008); 
vendi II në “Shopen Piano Fest”, konkursi për 
vepër pianistike (2012); “Composer’s Voice 
concert’’, Nju-Jork (2012); Concert “The 4th 
Annual Trajetoria Brasileira” Nju-Jork (2014). 
Është themeluese dhe kryetare e organizatës 
Gratë kosovare në muzikë “Neo Musica’’, 
anëtare e Aleancës Ndërkombëtare të Grave 
në Muzikë. Është asistente e angazhuar për 
harmoni dhe polifoni në Fakultetin e Arteve në 
Prishtinë. (Kristina Palokaj-Përkola)

ZGJedHJeT e PËRGJITHSHMe PËR KU-
VeNdIN e RePUBLIKËS SË KoSoVËS. 
Në periudhën e pasluftës nga viti 2001 deri në 
vitin 2014, janë mbajtur pesë cikle të rregullta 

e të jashtëzakonshme zgjedhore. Zgjedhjet 
e para të përgjithshme janë mbajtur në vitin 
2001, të dytat në vitin 2004, të tretat në vitin 
2007, të katërtat më 2010 dhe të pestat më 
2014. Zgjedhjet e vitit 2001 ishin zgjedhjet 
e para parlamentare në Kosovën e pasluftës. 
Ato u mbajtën më 17 nëntor të vitit 2001, 
në bazë të Kornizës Kushtetuese (2001) dhe 
të Rregullores së UNMIK-ut (2001/33), me 
organizim të OSBE-së. Në këto zgjedhje garuan 
25 subjekte politike, koalicione, kandidatë 
të pavarur dhe iniciativa qytetare. Edhe 
minoriteti serb mori pjesë në këto zgjedhje, 
me koalicionin e tyre “Kthimi”. Nga 1,250,000 
votues, morën pjesë 804,000 ose 64.30%. Në 
zgjedhje u votua vetëm për subjektet politike 
të certifikuara, ndërsa listat e votimit ishin 
të mbyllura. Zgjedhjet vijuese u mbajtën më 
23 tetor 2004, përsëri sipas Rregullores së 
UNMIK-ut (2004/9 dhe 2004/11), ndërsa u 
organizuan në bashkëveprim të institucioneve 
të Kosovës dhe të OSBE-së. Sistemi i zgjedhjeve 
ishte proporcional dhe me lista të mbyllura, 
në zgjedhje garuan 33 subjekte politike, 
koalicione, kandidatë të pavarur dhe iniciativa 
qytetare. Të drejtën e votës në këto zgjedhje 
e shfrytëzuan 695,000 votues ose 53.57%. 
Zgjedhjet e radhës u mbajtën më 17 nëntor 
2007 dhe u votua për deputetë në Kuvendin 
e Kosovës, për kuvendet komunale dhe për 
kryetarët e komunave. Listat partiake ishin 
të hapura dhe kishte mundësi të votoheshin 
deri në 10 kandidatë nga lista e kandidatëve të 
një subjekti politik. Numri i votuesve në këto 

zgjedhje ishte 1,454,000, ndërkaq pjesëmarrja e 
votuesve ishte 40.10%. Zgjedhjet për Kuvendin 
e Kosovës u zhvilluan për një zonë elektorale, 
ndërsa ato për kuvendet komunale dhe për 
kryetarët e komunave u zhvilluan në 30 zona 
elektorale. Këto zgjedhje u vëzhguan nga 
27, 000 vëzhgues vendorë e ndërkombëtarë. 
Ndërkaq, zgjedhjet e vitit 2010 (u mbajtën më 
12 dhjetor) ishin zgjedhje të parakohshme, që 
pasuan si rrjedhojë e prishjes së koalicionit 
qeverisës PDK-LDK, me tërheqjen e LDK-
së. Në këto zgjedhje garuan 25 parti politike, 
1 koalicion dhe 3 iniciativa qytetare, numri i 
votuesve të regjistruar ishte 1,636,000, ndërsa 
morën pjesë 779,000 votues ose 47.80%. 
Lidhur me këto zgjedhje, Komisioni Qendror i 
Zgjedhjeve (KQZ) deklaroi se procesi elektoral 
u karakterizua me keqpërdorime të llojeve të 
ndryshme. Për rrjedhojë, u anuluan votimet 
në 21 qendra votimi, në 5 komuna. Për 
shkak të ankesave, KQZ-ja vendosi të bënte 
rinumërimin e votave në 40% të vendvotimeve 
në tërë territorin e Republikës. Dhe zgjedhjet e 
pesta me radhë, ato të vitit 2014, ishin përsëri 
zgjedhje të parakohshme. Ato u mbajtën 
më 8 qershor 2014 dhe u zhvilluan sipas 
standardeve të pranuara ndërkombëtare. Në 
këto zgjedhje morën pjesë edhe përfaqësuesit 
e 4 komunave të veriut të vendit, pra gjithsej 38 
komuna të Kosovës me 1,782,000 votues dhe 
2,000 kandidatë të subjekteve më të ndryshme 
politike. Në garën elektorale morën pjesë 19 
parti politike, 7 nisma qytetare, 4 koalicione 
dhe një 1 kandidat i pavarur. Pjesëmarrja 
e votuesve në këto zgjedhje ishte 43.16%. 
(Mazllum Baraliu)

ZGJedHJeT e VITIT 1920 NË KoSoVË. 
Zgjedhje komunale dhe parlamentare të 
mbajtura nga Mbretëria Serbe-Kroate-Sllo-
vene, ku ishte përfshirë edhe Kosova pas vitit 
1913. Më 22 gusht1920 u mbajtën zgjedhjet 
komunale, ndërsa në nëntor të po atij viti u 
mbajtën ato parlamentare. Zgjedhjet nuk ishin 
demokratike dhe u shoqëruan me dhunë ndaj 
shqiptarëve dhe kundërshtarëve të pushtetit. 
Kjo bëri që nga 55 komuna të Qarkut të 
Kosovës, zgjedhjet komunale dështuan në 
28 komuna, ndërsa në 7 komuna fituesit u 
deklaruan neutralë. Fitues deklaroheshin 
gjithnjë radikalët serbë, ndërsa çdo rezultat 
tjetër heshtej. Në këto rrethana u konstituua 
Asambleja Kushtetuese, e cila më 1921 miratoi 

PAMJE NGA ZGJEDHJET E PËRGJITHSHME NË 

të të ashtuquajturën Kushtetutë të Vidovdanit, 
me të cilën legjitimohej pushteti monarkik dhe 
unitarizmi. Çështjet nacionale sociale mbetën 
të pazgjidhura. Shqiptarët në këto zgjedhje 
u përfaqësuan me organizatën “Xhemijeti” 
(Bashkimi), e cila mori tri vende në parlament. 
Lideri i radikalëve serbë, Nikolla Pashqi, arriti 
të bënte qeverinë me mbështetjen e minoritetit 
gjerman dhe të shqiptarëve të “Xhemijetit”, por 
nuk mbajti asnjë nga premtimet. (Izber Hoti) 

ZGJedHJeT LoKALe NË RePUBLIKËN 
e KoSoVËS. Nga viti 2002, në Kosovë janë 
mbajtur disa palë zgjedhje lokale. Zgjedhjet 
e para për qeverisjen lokale në Kosovë janë 
mbajtur më 28 tetor 2000. Numri i votuesve 
në ato zgjedhje ishte 913,179, me pjesëmarrje 
prej 79%, që njëherësh ishte edhe pjesëmarrja 
më e lartë e qytetarëve të Kosovës në një proces 
zgjedhor. Në këto zgjedhje është votuar sipas 
një sistemi të votimit të hapur, për një kandidat 
të vetëm. Votimi është zhvilluar në 30 komuna 
në mbarë Kosovën, në të cilat u zgjodhën 
869 këshilltarë komunalë. Në tri komunat 
më shumicë serbe zyrtarët u emëruan nga 
kreu i administratës së OKB-së. Mandati i 
qeverisjeve lokale ishte vetëm dy vjet. U votua 
në 1,464 vendvotime dhe pati 380 qendra 
votuese, ndërsa zgjedhjet u ndoqën nga 13,976 
vëzhgues. Zgjedhjet lokale të vitit 2002 ishin 
zgjedhjet e dyta të qeverisjes lokale në Kosovë. 
Ato u mbajtën më 26 tetor 2002., numri i 
votuesve ishte 1,320,481, ndërsa pjesëmarrja në 
votime 54%. Këto zgjedhje u organizuan sipas 
sistemit me lista të mbyllura. Këto zgjedhje 
lokale u organizuan në 30 komuna të Kosovës. 
Zgjedhjet lokale të radhës u mbajtën më 23 
tetor 2004, bashkë me zgjedhjet parlamentare, 
ndërsa zgjedhjet lokale të vitit 2007 ishin të 
fundit që u mbajtën para shpalljes së pavarësisë 
së vendit. Në këto zgjedhje për herë të parë u 
vendos që pragu zgjedhor të jetë 5%. Zgjedhjet 
u organizuan në 30 komuna të Kosovës, ndërsa 
administrata e OKB-së emëroi kuvendet në 
pesë komuna ku jetonin me shumicë pjesëtarët 
e komunitetit serb. Votimi për këto zgjedhje 
u zhvillua me lista të hapura. Raundi i dytë 
në këto zgjedhje për kryetarët e komunave u 
organizua më 8 dhjetor të vitit 2007. Ndërkaq, 
zgjedhjet lokale të vitit 2009 ishin zgjedhjet e 
para lokale të organizuara nga institucionet 
e Kosovës dhe në bazë të ligjit për zgjedhjet 
e përgjithshme dhe për zgjedhjet lokale në 

Kosovë, që janë realizuar pas shpalljes së 
Pavarësisë së vendit. Këto zgjedhje u mbajtën 
më 15 nëntor 2009, pjesëmarrja në to ishte 
45.36% apo gjithsej 709,362 votues. Më 13 
dhjetor ishte raundi i dytë i votimit, në të cilin 
u votua në 21 komuna të Kosovës. Zgjedhjet 
lokale të radhës u mbajtën më 3 nëntor të vitit 
2013 në të cilat morën pjesë edhe votuesit e 
minoritetit serb të katër komunave veriore 
të Kosovës. Këto zgjedhje rezultuan me 
ndryshime të pushteteve lokale, pothuajse në 
gjithë vendin. Zgjedhjet lokale të vitit 2013 kanë 
shënuar një progres në mbarëvajtjen e procesit 
zgjedhor dhe transformimin e pushtetit. Në 
këto zgjedhje pjesëmarrja e qytetarëve ishte 
46.31%. (Mazllum Baraliu)

ZGJedHJeT NË KoSoVË (1992-1998). Janë 
zgjedhjet e mbajtura gjatë kohës së pushtimit 
serb të Kosovës. Gjatë kësaj periudhë u 
mbajtën dy palë zgjedhje, në vitin 1992 dhe në 
vitin 1998, kryesisht të organizuara nga Lidhja 
Demokratike e Kosovës. Zgjedhjet e vitit 1992, 
ishin zgjedhjet e para pluraliste parlamentare 
dhe presidenciale në Kosovë. U mbajtën më 24 
maj 1992, si pjesë e lëvizjes gjithëpërfshirëse 
të shqiptarëve për liri dhe pavarësi. Ndonëse 
të përgatitura dhe të realizuara në rrethana të 
rënda të represionit shtetëror serb, pjesëmarrja 
e popullsisë në to ishte e lartë. Shumicën 
dërrmuese të vendeve në Kuvendin e Kosovës 
i fitoi Lidhja Demokratike e Kosovës (LDK). 
Kuvendi i dalë nga këto zgjedhje nuk arriti të 
mblidhej, sepse u pengua në vazhdimësi nga 
pushteti serb. Ndërkaq, në vitin 1998 u mbajtën 
zgjedhjet parlamentare dhe presidenciale 
në Kosovë. Shpallja e zgjedhjeve u bë më 23 
dhjetor të vitit 1997, ndërsa ato u mbajtën 
më 22 mars të vitit 1998. Sipas të dhënave të 
Komisionit të Zgjedhjeve, zgjedhjet u mbajtën 
në 29 zona-njësi zgjedhore, në të cilat u votua 
për zgjedhjen e presidentit të vendit dhe të 130 
deputetëve të Kuvendit të Kosovës. Kryetar 
i Komisionit të Zgjedhjeve të 22 marsit 1998 
ishte gjyqtari Tadej Rodiqi. Me këto zgjedhje, 
ndonëse të mbajtura në kushte të rënda, 
konsiderohej se do të mund të forcohej rendi 
demokratik në Kosovë dhe do të avancohej 
legjitimiteti i udhëheqjes dhe i institucioneve 
të Kosovës. Partia Parlamentare e Kosovës, 
së bashku me UNIKOMB-in, Partinë Social-
demokrate, Partinë Liberale Shqiptare, pastaj 
Këshilli Koordinues i degëve të LDK-së në 

Prishtinë, Unionin e Pavarur të Studentëve, 
Shoqatën e të Burgosurve Politikë dhe Forumin 
e Intelektualëve Shqiptarë vendosën që t’i 
bojkotonin këto zgjedhje. (Mazllum Baraliu)

ZIBeRI Miftar (1949-). Mësimdhënës uni-
versitar, trajner i volejbollit. Lindi në Tetovë 
të Maqedonisë, ku kreu shkollimin fillor dhe 
të mesëm. Kreu Fakultetin e Kulturës Fizike 
në Beograd. Në vitin 1974, së bashku me një 
grup sportdashësish, themeloi KV “Shkëndija” 
në Tetovë. U emërua trajner i parë i skuadrës 
dhe brenda dy stinorëve u bë anëtar i Ligës së 
Parë republikane, ndërsa më pas edhe i ligës 
së dytë federative - grupi i jugut. Gjatë viteve 
1981-1990 u shpërngul nga Maqedonia dhe 
në Kosovë ndihmoi disa klube, sidomos KV 
“Taftosoni” të Gjilanit. Në vitin 1991 në Tetovë 
themeloi për të dytën herë KV “Shkëndija” dhe 
u bë trajner i kombëtares së Maqedonisë deri 
në vitin 1996. Në vitin 2003 në Bratisllavë mori 
licencën e trajnerit të kategorisë së parë të FVB-
së. Ndërkohë mbrojti tezën e disertacionit në 
Universitetin e Tiranës në fushën e volejbollit 
dhe, pas themelimit të Fakultetit të Edukimit 
Fizik dhe të Sporteve në kuadër të Universitetit 
të Tetovës, ligjëroi lëndën e volejbollit, ndërsa 
nga viti 2000 e deri më 2007 në Fakultetin e 
Kulturës Fizike të Universitetit të Prishtinës 
mbajti po këtë lëndë. Ka botuar një numër 
punimesh shkencore nga fusha e sportit. 
(Xhavit Kajtazi)

ZIRoJeVIQ (Zirojević) olga (1934 -). His-
toriane, osmanologe serbe nga Beogradi. U 
diplomua për histori në Fakultetin Filozofik të 
Universitetit të Beogradit, ndërkaq studimet 
pasuniversitare i kreu në katedrën e historisë 
dhe në katedrën e orientalistikës të Fakultetit 
Filozofik të Universitetit të Sarajevës (1958-
1960). Për vite të tëra zhvilloi hulumtime 
sistematike në arkivin e qeverisë turke në 
Stamboll. Është autore e disa monografive dhe 
e shumë artikujve shkencorë të botuar kryesisht 
në revista shkencore të vendeve ballkanike. Një 
pjesë e opusit të saj shkencor bën fjalë edhe për 
historinë e Kosovës dhe të hapësirave të tjera 
shqiptare. Vepra e saj “Kishat dhe manastiret 
në territorin e Patrikanës së Pejës deri në 
vitin 1683” është një kontribut i rëndësishëm 
për historinë e Kishës Ortodokse në Ballkan. 
Studimi i saj shtrihet edhe para vendosjes së 
sundimit osman dhe përfshin një territor më të 

gjerë se ai i Kosovës së sotme. (Gazmend Rizaj, 
Dritan Egro)

ZLATANoVIQ (Zlatanović) Radoslav (1936-).  
Shkrimtar i letërsisë serbe nga Kosova, 
gazetar. Lindi në Muçivërc, afër Kamenicës. 
Mbaroi shkollimin fillor në Bujanoc, Shkollën 
Normale në Prizren, ndërsa studimet për 
gjuhë dhe letërsi angleze në Universitetin 
e Prishtinës. Ishte gazetar dhe redaktor në 
gazetën “Jedinstvo” në Prishtinë dhe redaktor 
i poezisë në Shtëpinë Botuese “Jedinstvo” që 
nga themelimi i saj. Përveç poezisë, botoi 
edhe tregime. Përkthen nga gjuha angleze dhe 
shqipe. Botoi përmbledhjet e poezive: “Prekja 
e verës” (1962) “Zhvendosja e gjumit” (1970), 
“Ndriçimet e hidhura” (1974), “Kremta e 
kënduar” (1978), “Britma në kafshë” (1984), 
“Darka e Graçanicës” (1995). Nga shqipja 
përktheu antologjinë e poezisë së Kosovës 
(me Ibrahim Rugovën dhe Ethem Bajmakun) 
“Lulet në ballkon” (1982). (Ismet Marković)

ZLLAKUQANI. Fshat në komunën e Klinës, 
7 km në verilindje të saj. Shtrihet në lartësi 
mbidetare 450 m. Në vitin 2011 kishte 660 
banorë, ndaj 518 banorëve në vitin 1948. Është 
vendbanim i tipit të grumbulluar. Popullsia 
merret kryesisht me bujqësi dhe blegtori 
ekstensive, tregti etj. Ka shkollën 9-vjeçare, 
zyrën e ofiqarisë, stacionin shëndetësor, disa 
njësi tregtare, etj. Është bashkësi lokale, në 
të cilën gravitojnë vendbanimet Zllakuqan, 
Radulloc, Leskoc, Ranoc dhe Berkovë. (Ferim 
Gashi)

ZLLATKU Rexhep (1939-). Gazetar, shkri-
mtar. Lindi në Dibër. Filloren e mbaroi në 
vendlindje, ndërsa gjimnazin në Prishtinë. 
Studimet për drejtësi i mbaroi në Universite-

tin e Shkupit. Më 1960 
nis punën si gazetar në 
gazetën “Flaka e vëlla- 
zërimit”. Ndërkohë u 
bë korrespondent nga 
Shkupi i gazetës “Ri-
lindja”. Pas disa vjetësh 
sërish u kthye në “Flakën 
e vëllazërimit”, si kryere-
daktor i saj, deri në vitin 

1990. Përveç lajmeve e raporteve për ngjarje 
dite, shkroi reportazhe dhe udhëpërshkri-
me. Përveç në gazetat “Rilindja” dhe “Flaka e  

vëllazërimit”, ka botuar shkrime edhe në gaze-
tat e tjera në gjuhën shqipe në Prishtinë. Pas 
pavarësisë së Maqedonisë ishte ministër i In-
formimit. Përveç veprave publicistike, është 
autor edhe i disa veprave letrare: “Droja e ka-
diut” (roman, 1994), “Plagoma” (roman, 1993), 
“Me arbëreshët” (udhëpërshkrime, 1996), “Er-
ror” (reportazhe), “Trishtimi i miliongonave” 
, “Shekujt e ngatërruar”, “Magjia e Ballkanit”, 
“Kanunet s‘rrojnë sa malet” etj. (Zenun Çelaj)

ZoGAJ Agim (1954-).  Profesor universitar. 
Lindi në Turjakë të Malishevës. Shkollën fillore 
dhe të mesme i mbaroi në Prishtinë, ndërsa 
studimet themelore në Fakultetin Filozofik të 
Universitetit të Prishtinës (UP), në katedrën 
filozofi-sociologji. Studimet pasuniversitare i 
mbaroi për histori po në këtë fakultet, ndërsa 
më 2002 mbrojti temën e disertacionit të 
doktoratës me titull: “Marrëdhëniet shqiptaro-
jugosllave 1945-1948”. Si student ishte krye-
redaktor i gazetës së studentëve “Bota e re”, 
i revistës shkencore “Dituria”, ndërsa më 
vonë edhe i javores politike “Zëri”. Përveç si 
mësimdhënës, kreu edhe detyra të tjera në 
Fakultetin Filozofik dhe në UP. Është autor i 
disa librave, ndër të cilat: “Procesi i Prizrenit”, 
“Kritikë historiografike bashkëkohore, “Paqja 
e ftohtë”, “Dëshmi për Kosovën 1989-1991”, 
“Fuqia e ideve”, “Ndërhyrja e PKJ-së në Shqipëri 
gjatë Luftës Dytë Botërore”, “Marrëdhëniet 
shqiptaro-jugosllave dhe çështja e Kosovës 
1945-1948” etj. (Alfred Marleku)

ZoGAJ Habib (1957-). Luftëtar i Ushtrisë 
Çlirimtare të Kosovës (UÇK), gazetar. Lindi 
në Turjakë të Malishevës. Një kohë punoi 
në arsim në fshatin Lumnishtë e Ponorc, 
më pas gazetar në Radio-Gjakovë, si dhe 
bashkëpunëtor i Radio-Prishtinës dhe i gazetës 
“Rilindja”. Në periudhën 1990-1993 udhëhoqi 
Lidhjen e Arsimtarëve Shqiptarë për komunën 
e Malishevës Në vitin 1998 u inkuadrua në 
radhët e UÇK-së. Ishte komandant për moral 
dhe politikë në Brigadën 122 të Zonës Operative 
të Pashtrikut (1998), pastaj zëdhënës i UÇK-së 
në Dragobil, reporter lufte i Radios “Kosova e 
lirë” dhe i agjencisë së lajmeve “Kosovapress”. 
Pas luftës një kohë punoi si gazetar në Radion 
“Kosova e lirë”, më pas në gazetën “Kosova 
sot” dhe televizionin “Opinion”. Nga viti 2009 
udhëheq Radion “Malisheva”. (Ali Uka)

ZoGAJ Rexhep (1935-2010). Shkrimtar, ga- 
zetar aktivist shoqëror-politik i peridhës së au-
tonomisë së Kosovës. Lindi në Turjakë, komu-
na e Rahovecit, ku kreu katër klasat e fillores 
ndërsa semimaturën dhe gjimnazin i kreu në 
Prishtinë. Studimet universitare për gjuhë dhe 
letërsi shqipe i kreu në Fakultetin Filozofik të 
Universitetit të Beogradit. Një kohë punoi si 
gazetar, redaktor dhe kryeredaktor i gazetës 
“Rilindja” dhe më pas drejtor i përgjithshëm i 
ndërmarrjes “Rilindja”. Gjatë viteve ’70 dhe të 
’80 ishte i angazhuar në forume të larta par-
tiake e shtetërore të Kosovës. Me shkrime le-
trare është marrë që në rininë e hershme. Ka 
shkruar kryesisht prozë, por është marrë edhe 
me publicistikë politike e sociologjike. Është 
autor i këtyre veprave: “Kurgja e jashtëzakon-
shme” (1961), “Dhuna” (1977), “Kohë heshtje-
je e vetmie” (1986), “ E diela e Ukshin Cu- 
rrit” (1990), “Rrethi i dhunës” (1994), “Vrasja 
e azilantit” (1996), “Magjia” (1998), “Një verë 
tjetër”(1999), “Mëkati i Djellës” (2001), “An-
kthi i fundshekullit” (2003), “Zana misterioze” 
(2005), “Procesi K.” (2007). Në vitin 2007 Mi-
nistria e Kulturës e Kosovës ia botoi veprat e 
plota në disa vëllime. (Munish Hyseni)

ZoGAJ  Skënder  (1950-). Gazetar, shkrimtar. 
Lindi në Lladrovc të Malishevës. Shkollën 
fillore dhe të mesme i kreu në Prizren, ndërsa 
studimet për gjuhë dhe letërsi shqipe në 
Universitetin e Prishtinës. Në fillim punoi 
mësimdhënës i gjuhës shqipe në gjimnazin e 
Malishevës (1971-1974) dhe më pas gazetar 
dhe redaktor në gazetën e studentëve “Bota 
e re” (1974-1978). Në vitin 1978 nis punë në 
gazetën e përditshme “Rilindja”,  gazetar në 
rubrikën e kulturës, ku ka ndjekur zhvillimet në 
teatër, radiotelevizion, amatorizëm etj. Nga viti 
1995 punoi në redaksinë e gazetës “Rilindja” 
në Tiranë, ku për disa vjet ishte redaktor i 
shtojcës për fëmijë. Gjatë viteve ’90 u përfshi 
në zhvillimet politike të kohës: ishte kryetar i 
degës së Lidhjes Demokratike të Kosovës për 
Fushë-Kosovë dhe, pas luftës së vitit 1999, në 
zgjedhjet e para lokale, kryetar i komunës së 
Fushë-Kosovës.  Është autor i disa vëllimeve 
me poezi për fëmijë dhe të rritur: “Zogu i 
ekspozitës” (1983), “Merrmë vëlla përdore” 
(1994), “Ora e qoftëlargut” (1996), “Adresa e 
dallëndyshes” (1999), “Puthjet e puhisë” (2007), 
pastaj i monografisë “Jusuf Uka Bregu, luftëtar 
i Ballit Kombëtar” etj. (2002). (Behlul Jashari)

ZoGIANI Avni (1970-). Gazetar. Lindi në 
Graboc të Fushë-Kosovës. Shkollën fillore 
e kreu në fshatin e lindjes, të mesmen në 
Prishtinë, ndërsa studimet për gazetari në 
Prishtinë. Bëri specializime dhe ngritje pro-
fesionale në SHBA dhe në Britani të Madhe. Në 
gazetën “Koha ditore” punoi si gazetar që nga 
viti 1997. Ndoqi zhvillimet nga zonat e luftës 
së Kosovës, ndërsa raportet u publikuan edhe 
në mediet ndërkombëtare. Pas luftës po në 
gazetën “Koha ditore” shkroi për zhvillimet në 
arsim dhe gjyqësi. Ishte njëri ndër themeluesit 
e organizatës joqeveritare “Çohu!” (2006), ku 
për disa vjet bëri hulumtime për korrupsionin 
në institucionet e vendit. Një kohë të shkurtër u 
përfshi në politikë, në Lëvizjen “Vetëvendosje”, 
prej nga u largua në vitin 2014. (Gazmend Syla) 

ZoGIANI Behar (1959-). Gazetar. Lindi në 
Harilaç të Fushë-Kosovës. Arsimimin bazë e 
mori në vendlindje, ndërsa në Prishtinë kreu 
Fakultetin Juridik. Disa vjet punoi gazetar në 
“Rilindje”, pas luftës ishte analist i medieve në 
Misionin e Kombeve të Bashkuara në Kosovë 
(UNMIK), më pas gazetar, producent, organi-
zator, përkthyes në disa medie ndërkombëtare. 
Punoi edhe si këshilltar politik, zëdhënës dhe 
ligjërues për lëndën e etikës së gazetarisë, pastaj 
bartës i projekteve nga fusha të ndryshme të 
organizatave rajonale dhe ndërkombëtare në 
Kosovë. Nga viti 2008 punon si këshilltar në 
Ambasadën e Republikës së Çekisë në Prishti-
në. Botoi librin dokumentar “Përballuesi i da-
llgëve” (2006), pastaj doracakët “Komunikimi 
me publikun” dhe “Domosdoshmëria e ko-
munikimit me publikun” (2013), si dhe riboti-
min e këtij të fundit me alfabetin e Brajit, për 
nevoja të studentëve të verbër (2015). (Ibrahim  
Berisha)

ZoGIANI Hysen (1957-1998). Lindi në Ha-
rilaq të Fushë-Kosovës. Pas shkollës së mesme 
ekonomike në Prishtinë, kreu Shkollën e Lartë 
Komerciale në Pejë. Punoi në ndërmarrjen 
“Hidroteknika” në Prishtinë. Ishte aktivist i 
lëvizjes ilegale për çlirimin e Kosovës, bash-
këpunëtor i ngushtë me disa nga themeluesit 
e UÇK-së. U angazhua në punë logjistike, 
veçmas në bartjen e armatimit nga Shqipëria 
në Kosovë dhe brenda Kosovës, nga një bazë 
në tjetrën. Më 22 qershor 1998 u kidnapua në 
Prishtinë dhe që nga ajo ditë nuk u gjet asnjë 
gjurmë e tij. (Ruzhdi Jashari) 

ZoGJANI Hilmi (1959-). Gazetar, diplomat. 
Lindi në Harilaq të Fushë-Kosovës. Shkollimin 
e kreu në vendlindje dhe në Prishtinë. Mbaroi 
studimet për gjuhë dhe letërsi angleze në 
Universitetin e Prishtinës. Punoi arsimtar i 
gjuhës angleze dhe bashkëpunëtor i programit 
të dramës dhe i filmit në Radio Televizionin e 
Prishtinës (RTP) deri në mbyllje nga pushteti 
serb (korrik 1990). Në periudhën 1992-1999 
punoi në Qendrën për Informim të Kosovës 
(QIK), si gazetar dhe redaktor i informatorit 
ditor në gjuhën angleze dhe i gazetës “In-
formatori i mbrëmjes”. Pas vitit 1999 ka punuar 
në zyrën e Kosovës në Londër, më pas në 
Radiotelevizioni-21, redaktor i programit në 
gjuhën angleze, si dhe në misionin e OSBE-së 
në Kosovë, si përkthyes dhe analist i medieve. 
Në vitin 2008 u emërua sekretar i parë i 
Ambasadës së Kosovës në Austri dhe më pas 
ambasador në Pragë. Punon në bibliotekën 
e Akademisë së Shkencave dhe të Arteve të 
Kosovës. (Ibrahim Berisha) 

ZoGNoS Mehmet Pashë (1403-1466). Njëri 
ndër komandantët dhe pushtetarët e dalluar 
të Perandorisë Osmane. Ndonëse burimet 
osmane nuk e përmendin origjinën e tij, 
shumica e autorëve europianë e konsiderojnë 
të origjinës shqiptare. Sipas disa osmanologëve, 
Zognos Mehmet Pasha ishte nga Vushtrria, i cili 
u mor devërshirm, u islamizua dhe u edukua 
si jeniçer. Duke qenë besnik ndaj sulltanit, 
Mehmet Pasha u bë edhe dhëndër i sulltan 
Muratit II (1403-1451). Zognos Mehmet Pasha 
ishte kujdestar-edukator i sulltan Mehmet 
II dhe i Gjergj Kastriotit-Skënderbeut. Si 
vezir i dytë, së bashku me shqiptarin tjetër, 
admiralin e flotës Hamza Beun, ishte ndër 
figurat qendrore në rrethimin dhe pushtimit 
e Konstandinopojës (1453). Minatorët e 
Novobërdës, të angazhuar për hapjen e tuneleve 
nëntokësore, ishin nën komandën e Zognos 
Pashës. Trupat e para që arritën te fortifikatat 
e Konstandinopojës ishin gjithashtu të Zognos 
Pashës, andaj sulltan Mehmeti II fortifikatën 
lindore të Rumeli Hisarit e emëroi sipas këtij 
pashai. Një ditë pas rënies së Konstandinopojës 
(29 maj 1453), Zognos Pasha u emërua vezir 
i parë (sadriazem), post që e mbajti deri në 
vitin 1456. Më vonë u caktua vali i Thesalisë, 
më 1461 pushtoi Perandorinë e Trapezuntit 
(Trabzonit), më 1463 u emërua sanxhakbej 

i Galibolit dhe të njëjtin vit iu besua posti i 
admiralit të flotës osmane. Në prag të vdekjes 
u emërua sanxhakbej i Balëkesirit. (Gazmend 
Rizaj)

ZoLTA Georg Renatus (Solta) (1919-2005). 
Ballkanolog, indoeuropianist austriak. Lindi 
në Vjenë, mësoi në Linc, ndërsa studimet i vijoi 
në Universitetin e Vjenës. Studioi gjuhësi kra-
hasuese indoeuropiane, filologji dhe roman-
istikë klasike. Punoi në Institutin e Indogjer-
manistikës të Universitetit të Vjenës, ku ligjëroi 
gjuhësi indoeuropiane e ballkanistikë. Ishte 
anëtar korrespondent i Akademisë Austriake të 
Shkencave. Njihet si specialist për armenishten, 
me latinishten etj. Në fushën e ballkanistikës ka 
lënë veprën “Hyrje në gjuhësinë ballkanike me 
vështrim të veçantë për substratin e latinitetit 
ballkanik” (Einführung in die Balkanlinguistik 
mit besonederer Berücksichtigung des Sub-
strats und des Balkanleteinischen, 1980). Në të 
është marrë dhe me shqipen. Sipas tij shqipja ka 
luajtur rol vendimtar në formimin e ballkani- 
zmave. Kritikonte tezat e ndikimit grek dhe 
latin në përfitimin e ballkanizmave. Në profilin 
e tij shkencor pati ndikim të madh albanologu 
N. Jokli. (Shpëtim Elezi) 

ZoNA NeUTRALe e JUNIKUT (1921-
1923). Zonë e demarkacionit midis Shqipërisë 
dhe Mbretërisë Serbe-Kroate-Sllovene. Shtrihej 
nga Qafa e Morinës deri në lumin Bistricë dhe në 
grykën e Deçanit. Zonën e përbënin 18 fshatra, 
kryesisht të Rekës: Juniku, Mulliqi, Ponosheci, 
Batusha, Brovina, Shishmani, Babajt e Bokës, 
Popoci, Koshara, Vokshi, Pobergja, Dranoci, 
Lloçani etj. U formua në dhjetor të vitit 1921, 
me vendim të Konferencës së Ambasadorëve 
në Paris dhe zgjati deri në shkurt të vitit 1923. 
Shërbeu si ndalje e konflikteve mes dy shteteve, 
por u bë bazë kryesore e çetave çlirimtare 
të Kosovës dhe të forcave kryengritëse të 
Malësisë së Veriut, që mbështeteshin dhe 
bashkëpunonin edhe me opozitën në Tiranë. 
Aty koordinoheshin veprimet rreth strategjive 
politike dhe ushtarake të personaliteteve të 
shquara të kohës nga të dy anët e kufirit, si: 
Hasan Prishtina, Bajram Curri, Azem Bejta, 
Nak Berisha, Ramë Binaku etj. Organet më 
të larta shtetërore të Mbretërisë Jugosllave 
i kushtuan vëmendje shkatërrimit të kësaj 
zone, sepse me zhdukjen e saj neutralizohej 
lëvizja kaçake dhe paqësohej Kosova. Në vitin 

1922, në Zonën Neutrale të Junikut numri 
i të arratisurve arriti në rreth 2,000 vetë. 
Më 17 qershor 1922 trupat e ushtrisë dhe të 
xhandarmërisë jugosllave filluan operacion 
spastrimi të Zonës. Kryengritësit kosovarë dhe 
malësorët, për të ruajtur popullsinë civile, iu 
shmangën luftës frontale. Megjithatë, ekspedita 
ushtarake jugosllave, me qëllim të likuidimit 
të prijësve kryengritës dështoi. Po në këtë vit 
dëmet ndaj popullsisë shqiptare u shtuan, me 
vrasje, plaçkitje dhe djegie të fshatrave dhe 
shtëpive të kryengritësve. Në janar të vitit 1923, 
trupat e ushtrisë shqiptare, në ndjekje të forcave 
të Bajram Currit dhe të Hasan Prishtinës 
që kishin sulmuar Tropojën dhe Krumën, 
në ditët e para të janarit hynë në Junik. Pas 
ngjarjeve në Junik, forcat vullnetare të lëvizjes 
u tërhoqën në fshatra të tjera. Ushtria shqiptare 
hyri në Junik më 17 janar të vitit 1923, pas një 
rezistence të vogël, pa pësuar dëme. Çetat e 
Kosovës u larguan nga Juniku, disa në Malësi, 
të tjerat në territorin Mbretërisë Jugosllave 
dhe në drejtim të Rugovës. Më 30 janar të vitit 
1923 komandanti i operacionit, major Prenk 
Jaku, kërkoi që ushtria shqiptare të mbetej së 
paku dy muaj në Zonën Neutrale të Junikut 
për të ndjekur krerët kryengritës të Kosovës. 
Pasi u largua ushtria shqiptare, bandat çetnike 
depërtuan nga lindja, ndërsa kryengritësit 
shqiptarë zbritën nga malet ku ishin tërhequr 
dhe u rikthyen në Junik. Kryengritësve iu 
bashkëngjiten një numër i popullsisë vendase 
dhe organizuan një rezistencë të fuqishme. 
Megjithatë, më 21 shkurt të vitit 1923, ushtria e 
Mbretërisë Jugosllave hyri në Zonën Neutrale të 
Junikut, duke bërë krime mbi popullsinë civile. 
Në një rrethanë të tillë, popullsia u detyrua 
të tërhiqej në Malësi, numri i të cilëve arrinte 
mbi 2,000 vetë. Më shuarjen e Zonës Neutrale 
të Junikut, lëvizja çlirimtare në Kosovë pësoi 
goditje të rëndë. (Luan Tetaj)

ZoNA oPeRATIVe e dReNICËS (Zod). 
Strukturë organizative e Ushtrisë Çlirimtare 
të Kosovës (UÇK), e themeluar në maj të 
vitit 1998, që përfshinte rajonin e gjerë të 
Drenicës, në Kosovën Qendrore. Ishte zona e 
parë operative e UÇK-së, aty ku lindi UÇK-
ja dhe filloi lufta çlirimtare e Kosovës. ZOD-i 
kufizohej me Zonën Operative të Shalës, të 
Pashtrikut dhe të Dukagjinit. Në këtë zonë 
u themelua Brigada 111 “Adem Jashari”, që 
ishte formacioni i parë dhe më i përgatitur i 

UÇK-së. ZOD-i kishte katër brigada. Brigada 
e parë ishte Brigada 111 “Adem Jashari”, e 
cila kishte mbi 100 ushtarë dhe komandohej 
nga Jahir Demaku. Kjo brigadë kishte edhe 
njësitin special të policisë ushtarake. Brigada 
e dytë ishte Brigada 112 “Arben Haliti”, që 
komandohej nga Abedin Rexha, kurse pas 
vdekjes se tij nga Jetulla Geci. Kjo brigadë kishte 
mbi 1,000 ushtarë. Brigada e tretë ishte Brigada 
113 “Mujë Krasniqi” me komandant Hysni 
Shabanin, që kishte mbi 1,000 ushtarë. Brigada 
e katërt ishte Brigada 114 “Fehmi Lladrovci”, e 
cila kishte mbi 1,150 ushtarë, komandant i së 
cilës në fillim ishte Fehmi Lladrovci, më pas 
Ilaz Kodra dhe së fundi Nuredin Lushtaku. Në 
Zonën Operative të Drenicës ishte edhe shkolla 
ushtarake në Negroc për gradat e nivelit të lartë. 
Ndër betejat më të rëndësishme të zhvilluara në 
këtë zonë ishin: beteja e Prekazit, në Rezallë të 
Re (Klysyrë), Beteja e Llapushnikut, e Çirezit, 
e Likoshanit etj. Në këtë zonë UÇK-ja e kishte 
të organizuar mirë shërbimin shëndetësor. Aty 
funksiononte spitali ushtarak, ku janë kryer 
edhe shumë ndërhyrje kirurgjike. Në qendrat e 
kësaj zone janë mbajtur takime të rëndësishme 
politike dhe diplomatike, të cilat kanë qenë të 
rëndësishme për mbarë zhvillimet historike të 
kësaj periudhe. (Mustafë Haziri)

ZoNA oPeRATIVe e dUKAGJINIT (Zod) 
Strukturë organizative territoriale e Ushtrisë 
Çlirimtare të Kosovës (UÇK), e cila përfshinte 
zonën e gjerë në Perëndim të Kosovës, të 
komunave: Gjakovë, Deçan, Pejë, Istog dhe një 
pjesë të komunës së Klinës. Aksionet e para 
guerile kundër forcave ushtarako-policore dhe 
paramilitare serbe në këtë zonë kanë filluar 
që nga viti 1991. Në fillimet e luftës frontale 
në Kosovë, Jabllanica, Gllogjani dhe Smolica 
ishin tri qendrat kryesore të UÇK-së në Zonën 
Operative të Dukagjinit. Komandant i ZOD-
it gjatë gjithë kohës së luftës ka qenë Ramush 
Haradinaj. ZOD-i ishte zonë e rëndësisë së 
veçantë për UÇK-në, sepse nëpër këtë zonë 
kalonin rrugët kryesore të furnizimit me 
armatim dhe municion qoftë nga Shqipëria, 
qoftë nga drejtimi i Malit të Zi. Për shkak të 
rëndësisë që kishte, Serbia përqendroi numrin 
më të madh të forcave në këtë zonë dhe 
ndërmori ofensivat më të ashpra. Që nga fillimi 
i luftës frontale në betejën e 24 marsit 1998 në 
Gllogjan dhe deri në mbarim të saj, në këtë 
zonë u zhvilluan beteja të pandërprera. Përveç 

betejës së Gllogjanit, gjatë vitit 1998 u zhvilluan 
beteja në Baballoç, Gramaçel, Deçan, Prilep, 
Carrabreg, Rastavicë, Smolicë, Morinë, Voksh, 
Junik, Loxhë, Jabllanicë etj. Në ZOD u formuan 
tetë brigada: Brigada 131 “Jusuf Gërvalla”, 
me komandant Daut Haradinajn; Brigada 
132 “Myrtë Zeneli” me komandant Maliq 
Ndrecajn; Brigada 133 “Adrian Krasniqi” me 
komandant Azem Veselin; Brigada 134 “Bedri 
Shala” me komandant Agron Ramën e më pas 
Ismet Ahmetin; Brigada 135 “Agim Zeneli” 
me komandant Lulzim Morinën; Brigada 136 
“Rugova” me komandant Sali Lajçin e Florim 
Çelën; Brigada 137 “Gjakova” me komandant 
Agron Kryeziun e më pas Avdullah Babalinë; 
Brigada 138 “Agim Ramadani” me komandant 
Rrustem Berishën. Zona kishte edhe njësitin 
për ndërhyrje të shpejta “Shqiponjat e Zeza”, 
policinë ushtarake, batalionin gardist etj. 
Selia e komandës së ZOD-it fillimisht ishte 
në Gllogjan, pastaj në Jabllanicë, Maznikë etj. 
Brigadat e ZOD-it zhvilluan beteja të shumta në 
zonat e tyre të përgjegjësisë: Brigada 131 “Jusuf 
Gërvalla” nga 17 dhjetori 1998-17 janar 1999 
në vijën e frontit Gllogjan-Ratish-Dashinoc-
Lumbardh, pastaj në Pozhar (27 mars-2 prill 
1999), për shpëtimin e të plagosurve (prill 
1999), në Kodrat e Zhebelit (16 prill 1999) dhe 
beteja të tjera deri në çlirimin e vendit. Beteja 
të rëndësishme u zhvilluan edhe në zonën e 
përgjegjësisë të Brigadës 132 “Myrtë Zeneli” në 
Dashinoc, Gërgoc, Kralan, Buçan, Jabllanicë, 
Llugaxhi, Bardhaniq, Zhebel, Rakovinë etj., 
ndërsa në rajonin e përgjegjësisë të Brigadës 
133 “Adrian Krasniqi” u zhvilluan beteja në 
Vrellë, Nabërgjan, Ruhot, Lutogllavë, Tërstenik, 
Trubuhovc, Radavc, Tomoc, etj. Brigada 
134 “Bedri Shala” zhvilloi beteja në Smolicë, 
Morinë, Junik, Ponoshec, Dobrosh etj., pastaj 
në Ratish e Dashinoc, në Shishmon të Bokës, 
në Morinë etj. Ndërkaq, Brigada 135 “Agim 
Zeneli” zhvilloi betejën e Buçanit, të Kodrës 
së Kamenicës, të Jabllanicës e Llugaxhisë, të 
Kosuriqit, Vranocit, Çallapekut, betejat për 
çlirimin e qytetit të Pejës etj. Brigada 136 
“Rugova” zhvilloi betejën për mbrojtjen e 
Shtupeçit të Madh (24 gusht 1998), në grykë të 
Rugovës (mars 1999), në Qafë të Hajles (më 18 
e 19 prill 1999) etj. Beteja më e rëndësishme e 
Brigadës 137 “Gjakova” ishte beteja e Çabratit, 
e zhvilluar në qytetin e Gjakovës (maj 1999), 
ndërsa Brigada 138 “Agim Ramadani” nga 9 
prilli 1999 deri në çlirimin e plotë të Kosovës 

zhvilloi beteja te Rrasa e Koshares, në Bjeshkët 
e Junikut, te Rrasa e Zogut, në Koshare, në 
Qafë të Morinës etj. Në rajonin e përgjegjësisë 
të Zonës Operative të Dukagjinit kanë rënë 
dëshmorë 832 luftëtarë dhe eprorë të UÇK-së. 
(Fetnete Ramosaj)

ZoNA oPeRATIVe e KARAdAKUT 
(ZoK). Strukturë organizative territoriale e 
Ushtrisë Çlirimtare të Kosovës, e cila përfshinte 
territorin e komunave: Gjilan, Kamenicë, Viti 
dhe Novobërdë. Në këtë zonë UÇK-ja ndërmo-
ri aksione guerile, frontale dhe logjistike. Kon-
taktet e ZOK-ut me Shtabin e Përgjithshëm 
(SHP) të UÇK-së u vendosën në fillim të vitit 
1998. Më 18 qershor 1998, Shtabi i Përgjith-
shëm i UÇK-së e emëroi Ahmet Isufin koordi-
nator për organizimin e Nënzonës së Karada-
kut. Më pastaj u vendosën kontakte me Zonën 
Operative të Llapit. Datë e formimit të ZOK-
ut merret 8 nëntori 1998, kur SHP i UÇK-së 
vendosi që nënzona të kthehej në zonë opera-
tive. ZOK-u kishte këtë strukturë udhëheqëse: 
komandant Ahmet Isufi, zëvendëskomandant 
Shemsi Syla, shef i shtabit Daut Ilazi, shef i sek-
torit të personelit Emin Krasniqi, shef i sektorit 
për informim Hanëmshahe Abdullahu, shef i 
sektorit për moral Lulzim Leci dhe shef i sek-
torit për logjistikë Basri Musmurati. Kjo zonë 
formoi këto brigada: Brigada 171 “Kadri Zeka” 
me komandant Sali Mustafën, Brigada 172 “Isa 
Kastrati” me komandant Shefki Beqirin dhe 
brigada 173 “Gursel dhe Bajram Sylejmani” 
me komandant Sali Nezirin. Më 15 dhe 16 
prill 1999 u zhvillua beteja e Zhegocit. Në këtë 
betejë të Zonës Operative të Nerodimes, në 
luftime të drejtpërdrejta mori pjesë brigada 171 
“Isa Kastrati” e Zonës Operative të Karadakut. 
Kjo betejë shënoi fillimin e luftës frontale me 
armikun në zonën e Karadakut. Në këtë betejë 
u vranë 22 luftëtarë dhe nga popullata civile 
u vranë 22 veta. Nga 18 deri me 22 prill 1999 
në ZOK u zhvillua beteja e Marecit, në të cilën 
morën pjesë brigada 153 nga Zona Operative 
e Llapit, brigadat 171, 172, dhe 173 të ZOK-ut. 
Luftime të ashpra u zhvilluan në të gjitha fron-
tet. Në betejën e Marecit ranë 27 luftëtarë, ndër 
ta edhe Heroi i Kosovës, Isa Kastrati. Nga ZOK 
ranë në beteja 82 dëshmorë. (Bedri Muhadri, 
Shemsi Syla)

ZoNA oPeRATIVe e LLAPIT (ZoLL). 
Strukturë organizative territoriale e Ushtrisë 

Çlirimtare të Kosovës (UÇK), që përfshinte 
krahinën e Llapit në pjesën verilindore të 
Kosovës. Si hapësirë organizative e UÇK-
së përfshinte katër qendra administrative 
komunale: Prishtinën, Podujevën, Fushë-
Kosovën dhe Obiliqin. Lidhja e parë e celu-
lave ushtarake që funksiononin në Llap me 
Shtabin Qendror të UÇK-së u realizua në 
fillim të dhjetorit të vitit 1995. Rënia e Zahir 
Pajazitit, me bashkëluftëtarët Hakif Zejnullahu 
e Edmond Hoxha ka qenë një goditje për 
UÇK-në në Llap. Bashkëluftëtarët e tyre u 
detyruan të kalonin në ilegalitet të thellë dhe 
të emigronin jashtë vendit. Riorganizimi i 
strukturave të UÇK-së u bë nga fundi i vitit 
1997 dhe fillimi i vitit 1998.  Aktivitetet e 
para publike luftarake të ZOLL-it filluan më 
6 qershor 1998 në fshatin Zabërgjë të Shalës 
dhe vazhduan në fshatin Bajgorë nga 13 
korriku 1998, ku bëhet rekrutimi, strukturimi, 
rreshtimi dhe stërvitjet e njësive të para të 
kësaj zone. Më 18 korrik 1998 në takimin e 
strukturave drejtuese të ZOLL-it u emërua 
shtabi me komandant Rrustem Mustafën-
Remin dhe me zëvendëskomandantët Kadri 
Kastratin dhe Nuredin Ibishin, si dhe me një 
numër udhëheqësish të sektorëve të ndryshëm. 
Pjesëtarët e UÇK-së në ZOLL ishin të rreshtuar 
në tri brigada: Brigada 151 “Zahir Pajaziti” e 
komanduar nga Idriz Shabani, Brigada 152 
“Shaban Shala” e komanduar nga Nuredin 
Ibishi e Arif Muçolli dhe Brigada 153 “Hyzri 
Talla”e komanduar nga Sejdi Veseli dhe Adem 
Shehu. Në kuadër të Zonës vepronte edhe 
njësiti gueril “BIA”, i komanduar nga Salih 
Mustafa. Në ZOLL u zhvilluan disa beteja, 
shumë luftime dhe operacione ushtarake, ndër 
të cilat veçojmë: betejën e Kaçanollit (15-18 
shtator 1998), betejën e Llapashticës (24-27 
dhjetor 1998), betejën e Peranit (9 janar 1999), 
betejën e Majacit (27 janar 1999), betejën e 
Prapashticës (7 prill 1999) etj. Gjatë luftimeve 
në ZOLL ranë heroikisht 154 ushtarë të UÇK-
së, ndërsa 181 u plagosën. Trashëguese e Zonës 
Operative të Llapit ishte Zona e 5-të e Trupave 
Mbrojtëse të Kosovës dhe më vonë strukturat 
e tjera të Forcës së Sigurisë së Kosovës. (Ismet 
Cakiqi)

ZoNA oPeRATIVe e NeRodIMeS (ZoN).  
Strukturë organizative territoriale e Ushtrisë 
Çlirimtare të Kosovës (UÇK), e cila përfshi-
nte territoret e Ferizajt, Shtimes, Lipjanit,  

Kaçanikut, Hanit të Elezit dhe Vitisë. Në muajin 
qershor-korrik të vitit 1998, njësitet e UÇK-së 
për herë të parë u vendosën në fshatin Greme-
Jezerc të Ferizajt. Me shtimin e radhëve dhe 
zgjerimin e njësiteve në territorin e Ferizajt, 
Shtimes, Kaçanikut etj., u formua Nënzona 
Operative e Nerodimes (korrik 1998). Ko-
mandant i kësaj nënzone u emërua Shukri 
Buja, kurse zëvendëskomandant Imri Ilazi. 
Në korrik të vitit 1998 u zhvillua lufta e parë 
në mes njësiteve të UÇK-së kundër forcave 
policore dhe ushtarake të Serbisë, në vendin 
ku bashkohen lumenjtë në Nerodime. Pas 
ngritjes së logjistikës në fshatin Jezerc, shtrirjes 
së njësiteve të UÇK-së dhe konsolidimit të 
nënzonës, në nëntor të vitit 1998 u formua 
Zona Operative e Nerodimes. Struktura ko-
manduese e Zonës përbëhej nga komandanti, 
zëvendëskomandanti, shefi i shtabit, shefat e 
departamenteve (9 gjithsej), njësitet vartëse të 
zonës, policia ushtarake, informimi, mjekësia, 
njësia speciale për ndërhyrje. Në kuadër të 
ZON-it vepruan Brigada 161 “Ahmet Ka-
çiku” dhe Brigada 162 “Agim Bajrami”. Zona 
Operative e Nerodimes kishte një rol të ve-
çantë gjatë luftës në përcjelljen e personave 
me rëndësi dhe sigurimin e rrugës strategjike 
Kaçanik-Glloboçicë për furnizimin e UÇK-së 
me armatim. Zona u dallua për disiplinën dhe 
organizimin e mirë të logjistikës. Në nivel zone 
funksiononte spitali ushtarak. Komandanti 
i zonës mbante lidhje të drejtpërdrejtë me 
shefin e Shtabit të Përgjithshëm të UÇK-së. 
Zona  Operative e Nerodimes në kufijtë e 
saj strategjik ka pasur në mbështetje Zonën 
Operative të Pashtrikut dhe atë të Karadakut. 
Gjatë luftës tre komandantë brigade kanë rënë 
dëshmorë, si dhe dhjetëra luftëtarë të tjerë. 
(Ruzhdi Jashari, Ali Uka)

ZoNA oPeRATIVe e PASHTRIKUT (ZoP). 
Strukturë organizative territoriale e Ushtrisë 
Çlirimtare të Kosovës (UÇK), e cila përfshinte 
territorin e komunave: Prizren, Suharekë, 
Rahovec, Dragash dhe pjesën më të madhe të 
Malishevës. Ndër celulat e para të UÇK-së në 
këtë zonë, të udhëhequr nga Mensur Zymberaj, 
është grupi i Rahovecit në Drenoc, i formuar 
në vitin 1995. Në vitin 1996 u sulmua stacioni i 
policisë në Ratkoc, që shënon aksionin e parë të 
UÇK-së në ZOP. Pas vitit 1997 celula ushtarake 
e Drenocit u zgjerua në një njësit, i cili ishte 
i përbërë prej 20 vetash. Në këtë kohë, përveç 

grupit të UÇK-së në Drenoc, u formuan edhe 
njësitë e tjera ushtarake, si njësiti “Çeliku”, që 
vepronte në malet e Berishës, përkatësisht në 
fshatin Kleçkë. Njësitë ushtarake në vitin 1998 
në ZOP u formuan në tërë zonën. Në mars të 
vitit 1998, në rajonin e Hasit u formuan celulat 
e para ushtarake me udhëheqës Qazim dhe 
Hajrush Muhadrin; në koordinim me rajonin 
e Anadrinisë, me udhëheqës Sabit Gashin dhe 
Smajl Latifin. Në Opojë u formua Brigadat 
127-128, në Vërri shtabi lokal i Prizrenit, në 
Dobërdelan shtabi lokal “Lisi” dhe “Çeliku”, 
në Malishevë, Budakovë, Shkozë, si dhe më 
vonë edhe në fshatra të tjerë të kësaj zone. Të 
gjitha këto njësite u angazhuan në mënyra të 
ndryshme në organizim të luftës çlirimtare, 
posaçërisht për të siguruar rrugët, për të sjellë 
armatimin nga Shqipëria. Në ZOP u morën nën 
kontroll nga ana e UÇK-së pikat e larta malore, 
si Maja e Zatriqit, malet e Budakovës, malet 
e Vërrinit, Qafa e Duhlës, malet e Berishës 
etj. Nga qershori i vitit 1998 komandant i 
ZOP-it ishte Musa Jashari, pastaj Ekrem 
Rexha, me zëvendëskomandant Sylejman 
Kollçakun dhe shef të shtabit Nexhmedin 
Kastratin. Ndërsa gjatë muajve shkurt-mars 
të vitit 1999 komandant ishte Tahir Sinani, me 
zëvendëskomandnat Sadik Halitjahën dhe shef 
të shtabit Nexhmendin Kastratin (më vonë 
Bajram Bekteshin). Brigadat që e përbënin 
ZO të Pashtrikut ishin: Brigada 121, me zonë 
operative Llapushën Lindore dhe Drenicën e 
Sipërme me komandant Fatmir Limajn, pastaj 
Ismet Jasharin dhe Haxhi Shalën; Brigada 
122 me zonë operative Llapushën Qendrore, 
me komandant Vllaznim Kryeziun, Gani 
Krasniqin, Ismet Jasharin, Tahir Sinanin dhe 
Vesel Maliçin; Brigada 123, e dislokuar në 
rrethin e Suharekës, me komandant Gëzim 
Hazrollin; Brigada 124, e dislokuar në rrethin 
e Rahovecit, me komandant Skënder Hoxhën; 
Brigada 125, e dislokuar në Vërri dhe fshatrat 
e Prizrenit, me komandant Nehat Bashën; 
Brigada 126, në rajonin e Hasit, me komandant 
Safet Gashin; Brigada 127-128, e dislokuar 
fillimisht në Opojë, me komandant Ruzhdi 
Saramatin. Ndër beteja të shumta kundër 
forcave armike që u zhvilluan në ZOP veçohen: 
beteja në Shkozë-Semetisht, Qëndresë, 
Celinë, Reti, Rahovec, Zatriq, Qafë të Duhlës, 
Landovicë dhe Gorozhub. Zona Operative e 
Pashtrikut kishte 5,000-7,000 luftëtarë, prej tyre 
dhanë jetën 400 dëshmorë. (Bedri Muhadri)

ZONA OPERATIVE E PASHTRIKUT

ZoNA oPeRATIVe e SHALËS (ZoSH). 
Strukturë organizative territoriale e Ushtrisë 
Çlirimtare të Kosovës (UÇK), që shtrihej në 
veri të Kosovës, ndërmjet Zonës Operative të 
Drenicës dhe të Llapit. Aktivitetin e saj luf-
tarak e zhvilloi përmes aksioneve guerile, luftës 
frontale dhe aksioneve diversante. Veprimet 
dhe aksionet e organizuara të UÇK-së kundër 
forcave serbe në këtë zonë filluan përmes ak-
tiviteteve ilegale e më pas, me formimin e 
njësiteve ushtarake, edhe me paraqitjen pub-
like të njësitit të parë në pranverë të vitit 1998. 
ZOSH-i (fillimisht si nënzonë) u themelua më 
28 qershor 1998, shtabi i saj kryesor ishte në 
Ashlan, ndërsa dy ditë më vonë, më 30 qer-
shor, u formua Brigada 141 “Mehë Uka”, e cila 
u pasua nga Brigada 142, si dhe nga njësitet 
tjera speciale. ZOSH-i kishte edhe njësitin spe-
cial dhe njësitin e policisë ushtarake. Brigadat 
kishin nga katër, përkatësisht dy batalione. 
Komandant i kësaj zone u emërua Rrahman 
Rama. UÇK-ja në ZOSH ka bërë strukturim 
dhe ristrukturim, sipas vendimeve të Shtabit 
të Përgjithshëm të UÇK-së. Konsolidimi i ra-
dhëve të UÇK-së në këtë zonë u shoqërua me 
veprime konkrete luftarake ndaj forcave serbe. 
Veprime të tilla gjatë viteve 1998 dhe 1999 u 
ndërmorën në disa vija të gjera frontale. Veço-
hen luftimet në Pantinë e Frashër, beteja e 
Mazhiqit, Kaçandollit, Majdanit, Melenicës, 
Ashlanit, Vaganicës; pastaj luftimet përgjatë vi-
jës frontale: Rahovë-Cenaj-Majdan-Melenicë-
Trepçali-Mazhiq-Rashan-Pasomë; në vijën 
frontale Skromë-Ceceli-Dumnicë-Samadre-
xhë; luftimet rrëzë Çiçavicës në fshtarat: Bu-
kosh, Liqe, Balinc, Dolak, Pantinë, Gurëbardh; 
luftimet në Druar, Reznik etj. Në vijat e frontit 
të ZOSH-it dhanë jetën 136 dëshmorë dhe u 
plagosën 209 ushtarë. Në këtë zonë më 8 janar 
1999, në fshatin Bare u zunë rob 7 ushtarë dhe 
një rreshter i ushtrisë jugosllave. Në bashkëve-
prim me faktorin ndërkombëtar, u bë lirimi 
i tyre në këmbim me 9 ushtarë të UÇK-së, të 
cilët ishin zënë rob natën e 13-14 dhjetorit 
1998 në kufirin Shqipëri-Kosovë. Kjo ngjarje e 
shndërroi jo vetëm Zonën Operative të Shalës, 
por tërë UÇK-në në një faktor të rëndësishëm 
politik dhe ushtarak, si dhe përshpejtoi thirrjen 
e Konferencës së Rambujesë. (Sabit Syla)

ZoNAT e MBRoJTURA. Rrjeti Kombëtar 
i Zonave të Mbrojtura në Kosovë përfshin 
173 zona të deklaruara të mbrojtura. Zonat 

e mbrojtura përfshijnë sipërfaqen rreth 
196,745,01 ha, apo 18.07% të territorit të 
Republikës së Kosovës. Në këto zona bëjnë 
pjesë parqet kombëtare (2), monumentet e 
gjalla dhe jo të gjalla të natyrës (145), rezervate 
të natyrës (27), peizazhe të mbrojtura (5), park 
natyre (1) dhe zonë e veçantë e mbrojtur e 
zogjve (1). Sipërfaqen më të madhe të zonave 
të mbrojtura në Kosovë e përbëjnë Parku 
Kombëtar “Bjeshkët e Nemuna” ku përfshihen 
62,488 ha dhe Parku Kombëtar “Sharri” 
me sipërfaqe prej 53,469 ha, apo 10.73% të 
territorit të vendit. (Behxhet Mustafa)

ZooNoZAT. Grup i sëmundjeve ngjitëse, ku 
burim i infeksionit janë kafshët. Infeksioni bar-
tet nga kafsha te njeriu me rrugë të ndryshme, 
por nuk bartet nga njeriu në njeri. Shkaktarë 
të zoonozave mund të jenë virusët, bakteret 
dhe parazitët. Disa nga zoonozat paraqiten në 
formë sporadike (tërbimi, tetanosi, antraksi), 
e disa të tjera në formë epidemike, duke për-
fshirë edhe epidemitë familjare. Zoonozat jo 
vetëm që cenojnë shëndetin e popullatës, por 
njëkohësisht shkaktojnë humbje të mëdha 
ekonomike. Në Kosovë janë të pranishme: 
antraksi, tularemia, ethja Q, tërbimi, ethja 
hemorragjike Krime-Kongo, bruceloza dhe 
tetanosi. Antraksi në Kosovë paraqitet herë 
pas herë, me një apo dy raste lëkurore. Tula-
remia filloi të regjistrohet pas luftës së fundit, 
përfshirë edhe epideminë e vitit 1999-2000, me 
247 raste e lokalizuar në Rrafshin e Dukagjinit. 
Deri në vitin 2014 janë regjistruar 1,370 raste 
të tularemisë, të shpërndara në gjithë territorin 
e Kosovës. Rastet e tërbimit human nuk janë 
regjistruar prej vitit 1981. Ethja Q në formë epi- 
demie, është regjistruar në kampin argjentinas 
të kontingjentit të KFOR-it me bazë në komu-
nën e Prizrenit në vitin 2002. Kampi ushtarak 
ishte i vendosur në afërsi të fermës së dhenve. 
Me këtë rast janë infektuar 59 ushtarë argjen-
tinas. (Isme Humolli)

ZVeÇANI. Vendbanim rreth 3 km në veri 
të Mitrovicës. Në këtë lokalitet njihet fortesa 
e Zveçanit, e periudhës antike. Perandori 
bizantin, Justiniani, mbi gërmadhat e fortesës 
së vjetër, në shek. VI, ngriti fortifikatën e 
Zveçanit. Në vitin 1120, Zveçani bie nën 
sundimin e shtetit mesjetar serb. Në defterin 
kadastral osman (1455) përmendet me emrin 
Izvedxhan. Evlija Çelebia në shekullin XVII e 

përmend qytetin Zveçan me rreth 30 shtëpi, 
një han e disa dyqane. Në udhëpërshkrimin 
e Pjetër Bogdanit (1684) për këtë vendbanim 
thuhet: “Zvecjani është i vendosur në një 
majë mali, me kështjellën e pathyeshme”. Në 
shënimet statistikore të vitin 1913 përmendet 
si lagje e fshatit Çerkezi me 42 banorë, ndërsa 
në vitin 1921 kishte 4 shtëpi me 33 banorë. 
Sipas regjistrimit serb të vitit 1991, kishte 770 
shtëpi dhe sot ka 1, 297 banorë. Përshpejtimin 
e zhvillimit ekonomik ky vendbanim e 
përjeton prej vitin 1927, kur kompania 
angleze “Selection Trust LTD” fillon nxjerrjen 
e xeheve nga miniera e Trepçës. Edhe sot 
zhvillimi urban i Zveçanit është i lidhur me 
kompleksin industrial të Trepçës. Deri në vitin 
1991 territori i komunës së Zveçanit i takonte 
komunës së Mitrovicës. Veprimtaria kryesore 
ekonomike tradicionalisht ka qenë industria 
e lidhur me atë ekstraktive të kombinatit 
Trepça. Në Zveçan është ngritur reparti 
industrial për shkrirjen e plumbit dhe Zinkut. 
Zveçani i Ri është ndërtuar brenda një kohe 
të shkurtër (1947-1950), si qytet industrial 
me më tepër se 70 ndërtesa të reja banimi, 
një ose disakatëshe. Vendbanimi ka edhe 
objekte të tjera të nevojshme për zhvillimin e 
jetës shoqërore, si: objektin e administratës 
komunale, shkollën tetëvjeçare dhe të mesme, 
stacionin shëndetësor, kinemanë, bibliotekën, 
bankat, objektet tregtare etj. Zveçani, së bashku 
me Zveçanin e Vogël, në vitin 1991 kishte 1,816 
banorë, shumica serbë. (Nazif Gashi) 

ZVeÇANI (komuna). Komunë në pjesën 
veriore të Kosovës. Shtrihet në luginën e Ibrit, 
e rrethuar nga malet e Kopaonikut, Moknës 
dhe Rogoznës. Kufizohet me komunën e 
Mitrovicës, Leposaviqit, Zubin Potokut dhe 

Novi Pazarit. Ka reliev të karakterit të ulët 
malor dhe kodrinor me lartësi mbidetare 700-
900 m. Pozita gjeografike është e volitshme, 
për shkak të lidhjeve të mira komunikuese. 
Magjistralja automobilistike dhe hekurudha 
nëpërmjet komunës së Zveçanit e lidhin 
Kosovën me Serbinë dhe me Ballkanin. Gër- 
madhat e fortifikimeve dhe gjetjet e tjera 
arkeologjike dëshmojnë për banimin e 
hershëm të kësaj zone. Fortifikata e Zveçanit 
daton që nga antikitetit, mbi gërmadhat e së 
cilës u ngrit fortesa mesjetare. Gjatë periudhës 
osmane ishte njësi administrative-territoriale 
më vete. Pas vitit 1912 bën pjesë në rrethin e 
Mitrovicës. Në aspektin e zhvillimit ekonomik, 
ky vendbanim rol të rëndësishëm fiton që nga 
viti 1927, kur kompania nga Londra “Selection 
Trust LTD” fillon eksploatimin e xeheve nga 
miniera e Trepçës. Deri në vitin 1991 ishte në 
kuadër të komunës së Mitrovicës. Komuna 
e Zveçanit përfshin qytetin e Zveçanit me 
34 vendbanime rurale. Sipas regjistrimit të 
popullsisë në vitin 1991, kishte 9,609 banorë, 
nga të cilët shumica serbë dhe 16.2% shqiptarë. 
Për shkak të zhvillimeve politike, ky numër i 
shqiptarëve pësoi rënie të vazhdueshme, kështu 
që (sipas vlerësimeve) në fillim të vitit 1999, në 
komunën e Zveçanit jetonin 12,000 banorë, 
prej të cilëve vetëm 400 banorë shqiptarë, 
kryesisht në fshatrat Boletin, Kelmend dhe 
Zhazhë. (Nazif Gashi)

ZYBeRAJ Bedri (1963-). Pjesëmarrës i luftës 
së Ushtrisë Çlirimtare të Kosovës, studiues i 
letërsisë, poet. Lindi në Drenoc të Rahovecit. 
Pasi kreu shkollën e mesme në Rahovec, 
mbaroi studimet për letërsinë dhe gjuhën 
shqipe në Fakultetin Filozofik të Universitetit 
të Prishtinës (1988), ku më pas kreu edhe 
studimet pasuniversitare. Në fillim të viteve 
’90 punoi në arsim. U mor edhe me aktivitet 
politik, duke u përfshirë për një kohë në 
strukturat e Lidhjes Demokratike të Kosovës 
në Rahovec. Në shkurt të vitit 1998 hyri në 
radhët e UÇK-së dhe gjatë luftës kreu detyra 
me përgjegjësi si luftëtar dhe epror i saj. Pas 
luftës vazhdoi të punojë në Trupat e Mbrojtjes 
së Kosovës si pedagog dhe më pas shef i shkollës 
për oficerë të lartë. Gjatë periudhës 2004-2009 
u mbajt në arrest, me pretendime se kishte 
bërë krime të luftës gjatë vitit 1998. Merret me 
shkrime letrare. Më 1998 botoi përmbledhjen 
me poezi “Dromca vitesh”, ndërsa në vitin 

2013 librin me kritika dhe studime “Në gjurmë 
të arketipave”. Për një kohë të shkurtër ishte 
drejtor i Bibliotekës Kombëtare të Kosovës. 
(Berat Dakaj)

ZYBeRAJ Mensur (1965-1999). Luftëtar i 
Ushtrisë Çlirimtare të Kosovës (UÇK), Hero i 
Kosovës. Lindi në Drenoc të Rahovecit. Kreu 
shkollën e mesme në Rahovec, Fakultetin 
Ekonomik në Universitetin e Prishtinës më 
1985. Gjatë kohës së studimeve ishte aktiv në 
protesta dhe demonstratat që organizoheshin 
nga studentët. Për këtë arsye në vitin 1990 u 
arrestua nga policia serbe. Në shtator të vitit 
1996 u bë pjesëtar i UÇK-së. Ai do të bëhet 
figura qendrore e shtrirjes dhe e organizimit 
të UÇK-së në rajon të Anadrinisë, që më vonë 
do të shërbejë si bërthamë e krijimit të Zonës 
Operative të Pashtrikut. Me bashkëluftatarë 
kreu sulmin e parë operativ të UÇK-së në 
rajonin e Anadrinisë dhe të rrethit të Prizrenit, 
mbi stacionin e policisë serbe në Ratkoc të 
Rahovecit. Ky sulm ishte pjesë e sinkronizuar 
e një operacioni strategjik të UÇK-së në disa 
qendra të Kosovës, i kryer në të njëjtën kohë 
dhe me të njëjtin synim. U vra më 28 maj 1999 
gjatë luftimeve me forcat serbe. Në vitin 2013 
u dekorua nga presidentja e Republikës së 
Kosovës me Urdhrin “Hero i Kosovës”. (Bedri 
Zyberaj)

ZYLFIU Nijazi (1936-). Pedagog, profesor 
universiteti. Lindi në Ferizaj, ku mori edhe ar-
simin fillor. Më pas kreu Normalen në Prizren 
dhe studioi pedagogjinë me historinë e artit në 

Universitetin e Shkupit. 
Magjistroi në Univer-
sitetin e Zagrebit dhe 
doktoroi në Fakultetin 
Filozofik në Prishtinë. 
Fillimisht ishte mësues, 
pastaj mësimdhënës dhe 
drejtor i Shkollës Nor-
male në Ferizaj, mësim-
dhënës në Shkollën e 

Lartë Pedagogjike në Shkup, drejtor i Entit 
Krahinor për Politikë Sociale, këshilltar i ar-
simit të lartë në Këshillin Ekzekutiv të Kosovës, 
kryetar i Lidhjes së Shoqatave të Pedagogëve të 
Kosovës dhe të Jugosllavisë, redaktor i revistës 
“Pedagogu” (Prishtinë), kryetar i Lidhjes së De-
fektologëve të Kosovës etj. Për shumë vjet ishte 
mësimdhënës i didaktikës dhe i pedagogjisë 

shkollore në degën e pedagogjisë të Fakultetit 
Filozofik në Prishtinë. Për qëllime studime dhe 
si ligjërues qëndroi në disa qendra universitare 
në Europë. Fushë e interesimit të tij shkencor-
profesional janë: didaktika, teoria e mësimit, 
andragogjia, edukata seksuale etj. Mori pjesë në 
shumë konferenca shkencore-profesionale dhe 
publikoi një varg punimesh në gazeta e revista 
të ndryshme. Është autor i disa teksteve uni-
versitare dhe i botimeve të veçanta: “Mendimet 
pedagogjike dhe humaniste të Naim Frashërit” 
(1980), “Edukata seksuale e rinisë shkollore” 
(1984), “Didaktika” (1985), “Didaktika-teoria 
e mësimit” (2005), “Didaktika andragogjike” 
(2007), “Teoria e mësimit dhe e proceseve të 
mësimdhënies” (2011) etj. (Januz Dervodeli) 

ZYMBeRAJ Mentor (1968-). Aktor, regjisor, 
mësimdhënës. Lindi në Pejë, ku kreu shkolli-
min fillor dhe të mesëm, ndërsa studimet për 
aktrim dhe regji teatri i kreu në Fakultetin e 

Arteve të Universitetit 
të Prishtinës. Luajti në 
një sërë shfaqjesh tea-
trore dhe filma artistikë 
e televizivë. Në vitet ’90 
luajti në shfaqjet “Shqip-
tari me duar në xhepa” 
(1996), “Monodramë 
për mua dhe zotin” 
(1999), ndërsa pas vitit 

2000 luajti në shfaqjet e Teatrit Kombëtar të 
Kosovës: “Orestia”, “Ëndrra e fundit”, “Aktori 
në kuti”, “Rokenroll”, “Lisistrata”, “Një varr për 
majorin e mbretit”, “Ku…çka?”, “Amok” etj. 
Nga filmat ku ka luajtur do veçuar “Kodi i jetës” 
të E. Kryeziut dhe “Agnus Dei” të A. Sopit. Si 
aktor është prezantuar me shfaqje në shumë 
festivale teatrore brenda dhe jashtë vendit, ku 
është nderuar me shumë çmime dhe mirënjo-
hje, veçmas me shfaqjen “Aktori në kuti”. Që 
nga viti 1993 është mësimdhënës në degën e 
aktrimit në Fakultetin e Arteve. Është theme-
lues dhe drejtor i Festivalit Ndërkombëtar të 
Monodramës në Kosovë “Monoakt” dhe presi-
dent i Qendrës për Kosovë të Institutit Teatror 
Ndërkombëtar (ITI). (Visar Krusha)

ZYMBeRI Abdullah (1944-2017). Gjuhëtar. 
Lindi në fshatin Ruhot të Pejës. Shkollimin 
fillor dhe të mesëm i kreu në Istog, Pejë dhe 
Gjakovë. Shkollën e Lartë Pedagogjike e 
mbaroi në Prizren, kurse studimet për gjuhë 

dhe letërsi shqipe në Fakultetin Filozofik 
në Prishtinë (1971), ku më pas kreu edhe 
studimet pasuniversitare. Më 1995 u doktorua 
rreth leksikut bujqësor dhe blegtoral të të 
folmeve shqipe në Mal të Zi. Punoi në shkollat 
e mesme të Prizrenit dhe në Shkollën e Lartë 
Pedagogjike po në Prizren. Botoi “Fjalorth 
i fjalëve të rralla” (1979), “Leksiku bujqësor 
e blegtoral i të folmeve shqipe të Malit të 
Zi” (1996), dhe “Fjalor popullor me rreth 
20,000 fjalë” (2014). Botoi artikuj në fusha 
të ndryshme të albanologjisë. Është anëtar i 
Këshillit Ndërakademik për Gjuhën Shqipe. 
(Bahri Koskoviku)

ZYMBeRI drinor (1987-). Kompozitor. Lindi 
në Ruhot të Pejës. Pas Shkollës së Mesme 
të Muzikës në Prishtinë, studioi drejtimin e 
kompozimit në Fakultetin e Arteve të UP-së. 
Ka kompozuar vepra solistike, korale, kamerale  
(“Alauda arvensis”, Kuartet harkor, “Im Ex 
Pression”), orkestrale (Simfoni, Lament për 
orkestër harqesh, piano e perkusione) dhe 
koncertante (Koncert për orkestër). Ka marrë 
pjesë në festivale në vend (Ditët e Muzikës 
Kosovare, Festivali Ndërkombëtar “Re-Musica”,  
“DAM Festival”, “Tingujt e flautit”) dhe  
jashtë (Zvicër, Finlandë, Hollandë). Disa prej 
veprave të tij janë shpërblyer: Çmimi II në 
konkursin për kompozitor në “Shopen Piano-
Fest”, Prishtinë; “Anerkennungspreis” në “Pro-
Art Competition for Young Composers”, Zyrih; 
Çmimi II në Konkursin në “International 
Kuhmo Competition”. Është pedagog i 
kompozimit dhe orkestrimit në Fakultetin e 
Arteve në Prishtinë. (Zeqirja Ballata)

ZYMBeRI erson (1983-). Regjisor. Lindi në 
Gjilan. Shkollën fillore dhe të mesme i kreu 
në vendlindje, studimet për regji teatri në 
Fakultetin e Arteve të Universitetit të Prishtinës 
(2006), ku më pas kreu edhe studimet master. 
Në Teatrin e Gjilanit bëri regjinë e shfaqjeve 
“Kumbara” (2007), “Sex, rrena dhe pata t’egra” 
(2008), “Rekuiem” (2010), “Pacienti i dr. 
Frojdit” (2012) dhe “Ufot” (2015). Në Teatrin 
Oda inskenoi shfaqjen “Gjithçka 1.5” (2008), 
në Teatrin e Gjakovës shfaqjen “Koloneli 
Zog” (2014), ndërkaq në Teatrin Kombëtar të 
Kosovës shfaqjen “Gishti” (2015). Në vitin 2008 
u zgjodh drejtor artistik i Teatrit të Gjilanit. Me 
shfaqjet e tij u nderua me çmime të ndryshme, 
si: çmimi për prurje të re teatrore në Festivalin 

e Dramës Kombëtare në Gjilan (2011), çmimet 
për regjisorin më të mirë në Festivalin e Teatrit 
Shqiptar në Maqedoni (2013) dhe në Festivalin 
e Dramës Kombëtare në Gjilan (2015). (Bekim 
Lumi)

ZYMBeRI Isa (1946-). Gjuhëtar, përkthyes. 
Lindi në Pejë, ku përfundoi shkollën fillore 
dhe të mesmen. Diplomoi për gjuhë dhe letërsi 
angleze në Fakultetin Filozofik të Universitetit 
të Prishtinës (UP) (1971), ku më vonë kreu 
edhe studimet pasuniversitare. Punoi si 
asistent në degën e anglishtes të Fakultetit 
Filologjik të UP-së (1974-1983) dhe më vonë 
ligjërues (1983-1990). U mor me studimet 
kontrastive të shqipes me anglishten në fushën 
e sistemit emëror. Që nga viti 1990 jeton 
në Londër. Shkroi për kontributin e Stjuart 
Manit për albanologjinë. Po ashtu hartoi 
librin “Kolokium i gjuhës shqipe” (Colloquial 
Albanian), për mësimin e shqipes për të huajt, 
botuar në Oksford (2012). U mor edhe me 
përkthime nga anglishtja në gjuhën shqipe. 
(Lindita Rugova)

ZYMI. Fshat në komunën e Prizrenit, 12 km në 
veriperëndim nga qendra. Shtrihet në shpatet 
lindore të malit Pashtrik, në trevën e Hasit, në 
lartësinë mbidetare 600 m. Është vendbanim 
kodrinor i ndarë në lagje, me sipërfaqe 7.7 km². 
Pjesa dërrmuese e territorit të fshatit është e 
mbuluar me pyje dhe kullosa, ndërsa ara dhe 
livadhe ka pak. Si vendbanim përmendet në 
defterin e sanxhakut të Prizrenit të vitit 1571. 
Një numër i konsiderueshëm i banorëve të 
fshatit emigroi brenda dhe jashtë Kosovës. 
Megjithatë, numri i popullsisë së fshatit Zym 
shënon rritje të vazhdueshme. Derisa në vitin 
1948 fshati numëronte 751 banorë, në vitin 
2011 në Zym jetonin 1,782 banorë. Popullsia 
merret me zejtari (bukëpjekës), blegtori etj. 
Ka shkollën 9-vjeçare, disa dyqane tregtare, 
muzeun e fshatit, si dhe disa monumente të 
trashëgimisë kulturore-historike me rëndësi 
kombëtare. (Hasim Kryeziu)

ZYRA CIVILe NdËRKoMBËTARe (ZCN). 
Institucion ndërkombëtar i themeluar sipas 
Planit Gjithëpërfshirës për Zgjidhjen e Statusit 
të Kosovës (Plani i Ahtisarit), përgjegjës për 
mbikëqyrjen e zbatimit të këtij plani. Zyra 
Civile Ndërkombëtare paraqiste autoritetin 
sipëror për interpretimin e dispozitave të 

Planit Gjithëpërfshirës, por edhe të zbatimin të 
masave në rast të shkeljes së dispozitave të tij. 
Roil i ZCN-së, veçanërisht në vitet e para pas 
shpalljes së pavarësisë, ishte tejet i pranishëm 
edhe në emërimin e zyrtarëve në institucione 
të ndryshme të pavarura, përfshirë Gjykatën 
Kushtetuese, Zyrën e Auditorit të Përgjithshëm, 
Drejtorit të Përgjithshëm të Doganave, të 
Administratës Tatimore etj. Gjatë funksionimit 
të saj (2008-2012) Zyra Civile Ndërkombëtare 
u kryesua nga diplomati holandez Piter 
Fait. (Ilir Dugolli)

ZYRAPI Bislim (1962-). Luftëtar i Ushtrisë Çli- 
rimtare të Kosovës (UÇK), ushtarak. Lindi në  
Studençan të Suharekës. Kreu shkollën e mesme 
ushtarake në Sarajevë. Shërbeu në Armatën 
Jugosllave në Bosnjë dhe Hercegovinë dhe 
arriti gradën e komandantit të kompanisë 
kundërtankiste. Në vitin 1992 iu bashkua ush-

trisë së Bosnjës dhe Hercegovinës dhe u emërua 
komandantë brigade për mbrojtjen e Sarajevës. 
Më 27 maj 1992 u emërua komandant divizioni. 
Më pas shërbeu në zonën qendrore të Bosnjës 
dhe u vendos në Zenica dhe Novi Travnik deri 
në përfundim të luftës. Në janar të vitit 1995 u 
largua nga Bosnja dhe u vendos në Holandë. Në 
mars të vitit 1998 iu bashkua UÇK-së, ndërsa në 
qershor të vitit 1998 u zgjodh anëtar i Shtabit të 
Përgjithshëm të UÇK-së, me detyrën e oficerit 
për zhvillim dhe profesionalizëm në kuadër të 
Drejtorisë Operative. Në nëntor të vitit 1998 
u emërua shef i Shtabit të Përgjithshëm të 
UÇK-së, ndërsa në prill të vitit 1999 u emërua 
zëvendësministër i Mbrojtjes në Qeverinë e 
Përkohshme të Kosovës. Në periudhën 2000-
2009 ishte drejtor i departamentit për menaxhim 
të emergjencave në Ministrinë e Punëve të 
Brendshme. (Bedri Muhadri)

ZYRAPI





ZHARA-GRUdA Rudina (1976-). Aktore. 
Lindi në Pejë. Shkollën fillore dhe të mesme 
i kreu në vendlindje, studimet për aktrim në 
Fakultetin e Arteve në Universitetin e Tetovës. 
Ka luajtur në Teatrin Shqiptar të Shkupit në 
shfaqjet: “Me dyer të mbyllura”, “Mblesëria” 
dhe “Antigona”. Në Teatrin e Pejës ka luajtur 
në shfaqjet: “Sfida e madhe”, “Rrëfimet e 
narkomanëve”, “Memeci që flet”, “Kësulëkuqja”, 
“Vëlla,vëlla, kosi me dollarë”, “Kur loti ngrin në 
qepallë”, “Variacionet enigmatike”, “Obelisku 
pa adresë”, “Pushkatimi” etj. Ka luajtur edhe në 
disa shfaqje për fëmijë (“Rekordi i përtacisë”, 
“Këmbëgjati, barkmadhi dhe largpamësi”, “Të 
vdekur të pavarrosur”, “Zana Prapi dhe magjitë 
e saj”, “Lulja dhe Shega”) dhe në disa shfaqje në 
Teatrin e Tetovës, në Teatrin e Strugës, në Teatrin 
“Oda” etj. Krahas teatrit ka luajtur edhe në disa 
filma dhe seriale televizive. (Naime Beqiraj)

ZHARKU Arben (1982-). Aktor, producent. 
Lindi në Kaçanik, ku kreu arsimin fillor 
dhe të mesëm. Kreu studimet për aktrim në 
Fakultetin e Arteve të Universiteti të Prishtinës 
më 2004. Mbaroi gjithashtu programin për 
producent filmi në European Audiovisual 
Entrepreneur-EAVE (2009). Ishte njëri nga 
themeluesit drejtues i Festivalit Ndërkombëtar 
të Studentëve për Film dhe Teatër “Skena 
UP” (2003-2013). Si aktor luajti në disa 
shfaqje teatrore dhe filma të shkurtër. Ka qenë 
producent i disa projekteve filmike. Më 2011 
u nderua me çmimin e producentit më të 
mirë në Festivalin e Filmit në Abu Dhabi. Ka 
qenë kryesues i këshillit drejtues të Qendrës 
Kinematografike të Kosovës dhe aktualisht 
është drejtor i kësaj qendre. (Erson Zymberi) 

ZHAVeLI Neshet (1955-). Futbollist. Lindi 
në Gjakovë. Karrierën si portier e nisi në KF 
“Vëllaznimi”. Më pas e vazhdoi karrierën te 

KF “Liria”. U bë pjesë e “brezit të artë” të KF 
“Prishtina”, duke luajtur në Ligën e parë të ish-
Jugosllavisë. Pas Prishtinës e vazhdoi karrierën 
te “Rijeka” e Kroacisë, ku kaloi një pjesë të mirë 
të karrierës aktive në futboll. Më pas shkoi në 
Turqi për disa vjet. Pa dyshim, Zhaveli është 
njëri prej portierëve më të suksesshëm dhe më 
të mirë që ka pasur ndonjëherë Kosova. Jeton 
në Turqi dhe punon si trajner i portierëve në 
skuadrën “Denizlispor”. (Moral Pozhegu)

ZHdËMTIMI (ZHdËMTIMeT e LUFTËS). 
Është reparacioni, përkatësisht kompensimi 
i dëmeve sistematike të shkaktuara nga 
agresori në një vend gjatë luftës. Shpesh kjo 
ka të bëjë edhe me rikthimin në një gjendje të 
mëparshme të një prone të caktuar, e cila ka 
qenë e dëmtuar ose e konfiskuar nga autoritetet 
e shtetit agresor. Ky obligim i imponohet 
shtetit agresor që ka pësuar disfatë dhe kjo 
shpeshherë përfshihet në traktatin e paqes, 
ku në të shumtën e rasteve përfshihet edhe 
bashkësia ndërkombëtare. Kosova ka pësuar 
dëme të mëdha gjatë shumë luftërave, por nuk 
ka qenë subjekt i të drejtës ndërkombëtare dhe 
nuk ka arritur të sendërtojë një kompensim, 
përkatësisht zhdëmtim. Edhe gjatë luftës së 
fundit (1998-1999) kudër pushtuesit serb janë 
bërë shumë dëmtime në pasurinë publike e 
private, sidomos në këtë të fundit. Vlerësimet 
e dëmeve sillen më shumë se 20 miliardë 
euro. Delegacioni i Kosovës në bisedimet 
me Serbinë, me ndërmjetësim të bashkësisë 
ndërkombëtare, ka paraqitur kërkesën për 
zhdëmtim nga pala serbe, mirëpo në mungesë 
të pajtimit të palës serbe, kjo çështje ka mbetur 
e pazgjidhur dhe për t’u adresuar eventualisht 
në të ardhmen, në kuadër të dialogut midis dy 
palëve, ose nëpërmjet një arbitrazhi a gjykate 
ndërkombëtare. (Muhamet Mustafa)

ZH

ZHdReLLA Mentor (1990-). Futbollist. Lindi 
në Podujevë, hapat e parë të futbollit i nisi te 
skuadra “2 Korriku” e Prishtinës. Pas një kohe 
të shkurtër, Zhdrella kaloi te gjeneratat e reja të 
“KEK-ut”, pastaj u kthye sërish te “2 Korriku”. 
Nga “2 Korriku”, kaloi te skuadra e “Hysit”, ku 
qëndroi për një kohë të gjatë dhe fitoi titullin 
e kampionit të Kosovës dhe Kupën gjithashtu. 
Në verën e vitit 2014 firmosi dhe u prezentua 
te “Partizani” i Tiranës, por prapë iu bashkua 
skuadrës së “Prishtinës” dhe u ftua edhe nga 
përfaqësuesja e Kosovës. Është futbollisti i 
vetëm në Kosovë që katër herë ka fituar titullin 
e lojtarit më të mirë, të shpallur nga Federata e 
Futbollit të Kosovës (2009-2013). (Tahir Sopi)

ZHeGA Medin (1946-2012). Trajner i 
futbollit. Lindi në Shkodër. Shkollën fillore 
dhe të mesme i kreu në qytetin e lindjes, 
studimet e larta në Institutin e Kulturës Fizike 
dhe të Sporteve “Vojo Kushi” (sot Akademia 
e Sporteve). Në periudhën 1963-1979 luajti 
futboll për ekipet “Vllaznia” dhe “Dinamo”, 
duke qenë një nga lojtarët më të mirë të vendit. 
Nga viti 1965 e në vazhdim ishte anëtar i ekipit 
kombëtar të futbollit. Në vitin 1981 mbaroi 
shkollën e trajnerëve në Austri. Kreu gjithashtu 
një seri kualifikimesh për trajner jashtë vendit. 
Në vitet 1984-1986 punoi si ndihmëstrajner 
i ekipit kombëtar dhe atij olimpik. Në vitet 
1999-2001 ishte trajner i ekipit kombëtar të 
Shqipërisë. Pas luftës në Kosovë, gjatë vitit 
2002, ishte kryetrajner i KF “Prishtina”, si dhe 
i KF “Vëllaznimi” të Gjakovës. (Besim Kajtazi)

ZHeGRA. Fshat në komunën e Gjilanit në 
rajonin e Anamoravës. Shtrihet në pjesën 
jugore të komunës, në trekëndëshin kufitar 
ndërmjet Kosovës, Serbisë dhe Maqedonisë, 
në lartësi mbidetare 510 m. Pas Luftës së 
Dytë Botërore popullsia e fshatit është rritur 
vazhdimisht. Kjo është manifestuar edhe në 
transformimin më të shprehur hapësinor 
dhe funksional, krahasuar me vendbanimet e 
tjera rurale të kësaj komune. Derisa në vitin 
1948 kishte 2,181 banorë dhe 333 ekonomi 
familjare, në vitin 2011 u regjistruan 3,227 
banorë me 574 ekonomi familjare. Popullsia 
merret me bujqësi, blegtori, tregti dhe 
veprimtari shërbyese-hoteliere. Është qendër 
e bashkësisë lokale, në të cilën gravitojnë këto 
fshatra: Lladovë, Nasalë, Haxhaj, Demiraj, 
Pidiç, Shurdhan, Goden i Vogël, Çelik, Dunav 

dhe Stançiq. Ka shkollën 9-vjeçare, paralelet e 
ndara të gjimnazit dhe të shkollës ekonomike 
të Gjilanit, qendrën e mjekësisë familjare dhe 
disa njësi tregtare. (Nexhat H. Rexha)

ZHeRKA elton (1977-1998). Luftëtar i Ush-
trisë Çlirimtare të Kosovës (UÇK), dëshmor. 
Lindi në Gjakovë. Studimet i vijoi në Fakultetin 
Juridik të Universitetit të Prishtinës. Në fillim 
të prillit të vitit 1998, pas Epopesë së Prekazit 
dhe betejës së Gllogjanit, iu bashkuan radhëve 
të UÇK-së në Gllogjan. Si epror i njësisë speci-
ale për ndërhyrje të shpejta të Zonës Operative 
të Dukagjinit me bashkëluftëtarët e tij luftoi në 
Baballoç, Gramaçel, Prilep, Rastavicë, Carra-
breg, Voksh, Junik, Hereç etj. Ra heroikisht 
në njërën ndër betejat më të rrepta që i zhvi- 
lloi UÇK-ja kundër forcave serbe, në betejën e 
Junikut më 10 gusht 1998. U godit nga predhat 
e tankut të armikut, me ç’rast u plagos rëndë. 
Ndërroi jetë më 11 gusht nga plagët e marra. 
(Fetnete Ramosaj)

ZHeRKA Jusuf (1923-2003). Pjesëmarrës i 
Luftës Nacionalçlirimtare, ish i burgosur poli-
tik. Lindi në Gjakovë. Shkollimin fillor e kreu 
në vendlindje, Normalen-Gjimnazin “Sami 
Frashëri” në Prishtinë. Ishte pjesëmarrës dhe 
organizator i demonstratave antifashiste të 
viteve 1941-1943. Për aktivitetin antifashist 
arrestohet nga italianët dhe dërgohet në Bur-
gun e Tiranës. Pas kapitullimit të Italisë del 
nga burgu dhe angazhohet në veprimtarinë 
antifashiste. Në gusht të vitit 1944 arrestohet 
nga gjermanët dhe sërish dërgohet në Burgun 
e Tiranës. Pas arratisjes nga burgu, iu bash-
kua njësitit partizan të Pezës, më pas kalon 
në Kosovë merr pjesë në formimin e Brigadës 
IV të Kosovës. Me formimin e Brigadës VII të 
Kosovës emërohet komisar batalioni. Në Knin 
të Vojvodinës angazhohet kundër keqtrajtimit 
të pjesëtarëve të brigadës nga eprorët serbë, 
por edhe të Armatës së Kuqe. Në prill të vitit 
1945 u kthye në Kosovë dhe u zgjodh sekre-
tar i Organizatës së Rinisë. Në vitin 1947 vijon 
shkollimin për diplomaci në Beograd. Emëro-
het ambasador në Kajro (Egjipt). Pas Rezolutës 
së Informbyrosë përjashtohet nga partia dhe 
burgoset. Fillimisht vuan dënimin në Burgun e 
Beogradit dhe pastaj në atë të Goli Otokut. Pas 
lirimit nga burgu, punoi si përkthyes në Radio 
Prishtinë dhe në Këshillin Krahinor. (Sulltane 
Ukaj)

ZHDRELLA

ZHeRKA Valbona (1955-). Piktore. Lindi 
në Prishtinë. Arsimin fillor, gjimnazin dhe 
studimet për pikturë i mbaroi në Akademinë 
e Arteve (1977) në Prishtinë. Kreu studimet 
pasuniversitare për pikturë në Akademinë e 
Arteve Figurative në Beograd. Në fillim punoi 
në Radiotelevizionin e Prishtinës si kritike 
e artit (1985-1990). Si anëtare e Shoqatës 
së Artistëve Figurativë dhe e Shoqatës së 
Artistëve Aplikativë të Kosovës mori pjesë 
në ekspozita të përbashkëta të organizuara 
brenda dhe jashtë vendit. Hapi disa ekspozita 
personale: në Prishtinë (1979), Beograd (1979), 
Prishtinë (1980), Pejë (1982), Gjakovë (1982), 
Vushtrri (1982) dhe Gjenevë (1996). Piktura 
e saj shquhet me rrjedhat e artit bashkëkohor, 
ndërsa tapiceritë e realizuara janë gërshetim 
mes elementeve autoktone dhe trajtave të 
ndërtuara kreative. (Rexhep Goçi)

ZHILIVodA Aziz (1912-1994). Veprimtar 
i lëvizjes nacionaliste shqiptare gjatë dhe pas 
Luftës së Dytë Botërore. Lindi në Zhilivodë 
(Vushtrri). Më 1941 u rreshtua në radhët e 
luftëtarëve kundër forcave serbe që kishin 
sulmuar fshatrat rrëzë Çiçavicës (Zhilivodë, 
Strofc, Bivolak dhe Bequk). Pas kapitullimit të 
Jugosllavisë më 1941, futet në xhandarmërinë 
shqiptare në Orllan, më pas në Lluzhan, 
Dobratin dhe më së fundi në Besi. Bashkëpunoi 
me Xhafer Devën, Mehmet Gradicën, Ibrahim 
Lutfiun, Shaban Polluzhën, Ahmet Selacin etj. 
Në dimrin e viteve 1943-1944 iu bashkëngjit 
forcave të Mbrojtjes Kombëtare në zonën e 
Artakollit. Në fillim të vitit 1945, me shumë 
luftëtarë nga Artakolli, iu bashkue Brigadës 
së Sh. Polluzhës. Pas vrasjes së Sh. Polluzhës, 
A. Zhilivoda, me bashkëluftarët e tij vazhdoi 
qëndresën, duke bashkëvepruar me Lëvizjen 
Nacional-Demokratike Shqiptare. Pushteti 
komunist jugosllav dhe OZN-a, në pamundësi 
për ta shtënë në dorë, ia arrestuan familjen, të 
cilën e mbajtën në burg deri në vitin 1950. Në 
fund të vitit 1949 kaloi në Shqipëri. Në vitin 
1972 në Shqipëri arrestohet dhe dënohet me 
20 vjet burg, dënim që e vuajti deri në ditën e 
fundit. (Muhamet Shatri).

ZHITIA Afrim (1965-1989). Veprimtar poli-
tik i lëvizjes ilegale, dëshmor. Lindi në fshatin 
Llugë të Podujevës, ku kreu shkollimin fillor, 
ndërsa shkollën e mesme e kreu në Prishtinë. 
Si nxënës i Shkollës së Mesme Teknike në 

Prishtinë, në vititn 1982 
përfshihet në organiza-
tën ilegale Fronti Nacio-
nalçlirimtar i Kosovës. 
Si anëtar i lëvizjes ile-
gale shpërndau trakte 
dhe afishe, me të cilat 
kërkoheshin të drejtat e 
shqiptarëve dhe denon-
cohej pozita koloniale 

e Kosovës në Serbi dhe në ish-Jugosllavi. Për 
shkak të aktivitetit të gjerë, grupi i A. Zhitisë u 
ndoq hap pas hapi nga organet e pushtetit. Në 
verën e vitit 1984 grupi zbulohen dhe anëtarët 
burgosen. Në gjyqin që u mbajt për këtë grup, 
A. Zhitia u dënua me katër vjet burg. Pas daljes 
nga burgu intensifikoi aktivitetin organiza-
tiv dhe e zgjeroi veprimtarinë kundër shtetit 
dhe pushtetit jugosllav. Më 2 nëntor 1989, në 
përballje me policinë serbe u vra së bashku 
me Fahri Fazliun në lagjen Kodra e Diellit në 
Prishtinë. (Haki Kasumi)

ZHITIA osman (1942-). Agronom, profesor 
universiteti. Lindi në fshatin Shakovicë të Podu-
jevës. Shkollimin fillor, të mesëm dhe të lartë 
bujqësor i kreu në Prishtinë. Kreu studimet në 

Fakultetin e Bujqësisë të 
Universitetit të Beograd 
(1967). Studimet pas-
universitare i përfundoi 
në Fakultetin e Bujqësisë 
të Universitetit të Zagre-
bit (1973), ndërsa tezën 
e disertacionit e mbrojti 
në Fakultetin e Bujqë-
sisë të Universitetit të 

Shkupit (1982). Kreu specializimin nga lëmi i 
prodhimtarisë së perimeve në mjedise të mby- 
llura në Universitetin Bujqësor të Plovdivit, 
Bullgari (1983). Punoi në shkollën e mesme 
bujqësore në Lipjan dhe në sekretariatin për 
çmime të Këshillit Ekzekutiv të Kosovës. Më 
1977 u zgjodh asistent në Fakultetin e Bujqësisë 
për lëndën e perimtarisë. Në vitet vijuese mori 
titujt përkatës universitarë. Ka botuar tekstin: 
“Përmirësimi gjenetik i bimëve”, me bashk-
autorë nga Universiteti i Tiranës dhe ka pub-
likuar punime shkencore e profesionale. Është 
anëtar i Komitetit Republikan për vlerësim të 
përshtatshmërisë së kultivarëve dhe hibrideve 
të kulturave bujqësore. (Shukri Fetahu)

AFRIM ZHITIA

OSMAN ZHITIA

ZHITIA

ZHUBI Shkëlzen (1939-2000). Piktor, poet, 
regjisor televiziv. Lindi në Tropojë (Shqipëri). 
Shkollimin e kreu në vendlindje, ndërsa 
studimet në Akademinë e Arteve të Bukura 
në Bratisllavë (Sllovaki) në vitin 1970. Shquhet 
ndër kultivuesit e parë te ne i teknikës së 
kolazhit. Ekspozoi pavarësisht në Gjakovë, 
Mitrovicë, Pejë, Gjilan, pastaj në Shkup e 
Tetovë, ndërsa ekspozita të përbashkëta pati 
më 1971, 1972 dhe 1973 në Bratisllavë, në 
Galerinë moderne M. P Le Havre, më 1973 në 
Lion (Francë), në Zagreb, në Galerinë “Forum”, 
pastaj më 1978 në Zarë dhe në Munih, në 
Galerinë 222 më 1996. Është gjithashtu autor 
i disa përmbledhjeve me poezi. Ishte nga 
regjisorët e parë të Televizionit të Prishtinës. 
(Tahir Emra)

ZHUGRA Alvina (Venediktovna) (1940-).  
Gjuhëtare ruse, albanologe. Lindi në qytetin 
Velikie Lluki në rrethin e Pskovit. Studimet për 
gjuhë dhe letërsi shqipe i kreu në Universitetin e 
Leningradit. Më 1966 nisi të punojë në Institu-
tin e Gjuhësisë të Akademisë së Shkencave. In-
teresimi i saj shkencor shtrihet nga morfologjia, 
leksiku, etimologjia, dialektologjia, etnolingu-
istika e deri te folkloristika. Më 1972 mbrojti 
disertacionin “Koha e ardhme në gjuhën shqipe” 
(Buduščee vremja v albanskom jazyke). Botoi 
artikuj kushtuar huazimeve latine dhe turke në 
gjuhën shqipe, termave farefisnorë shqiptarë dhe 
ballkanikë, historisë dhe tipareve funksionale-
semantike të disa foljeve shqipe. Ndër të rëndë-
sishmit janë punimet për gojëtarinë popullore 
shqiptare dhe traditën folklorike të Veriut, si dhe 
artikujt për historinë e albanologjisë ruse dhe 
ndihmesën e A. Desnickajas në studimet alban-
ologjike dhe ballkanologjike. U mor dhe me të 
folmen e shqiptarëve të Ukrainës. Mori pjesë në 
aktivitete shkencore albanologjike dhe ballka- 
nologjike, përfshirë Seminarin për Gjuhën, 
Letërsinë dhe Kulturën Shqiptare në Prishtinë. 
Ligjëroi lëndët leksikologjia dhe leksikografia 
e shqipes dhe hyrje në albanologji në Univer-
sitetin Shtetëror të Shën Petërburgut (ish-Uni-
versiteti i Leningradit). Është bashkëpunëtore e 
Institutit të Studimeve Linguistike të Akademisë 
së Shkencave të Rusisë. (Marija Morozova)

ZHUNICA. Fshat në komunën e Preshevës, 
rreth 5.5 kilometra larg Preshevës. Shtrihet 
në rrafshin aluvial të Moravicës, në lartësi 
mbidetare 440-445 m. Sipërfaqja e territorit 

të fshatit është 1,667 ha. Në vitin 2002, 
Zhunica kishte 1,759 banorë rezidentë. Tokat 
pjellore në rrafshin aluvial dhe afërsia e 
ujërave nëntokësore mundësojnë kultivimin e 
perimeve dhe të kulturave të tjera bujqësore. 
Edhe pse në kushte të tilla, bujqësia është e 
tipit ekstensiv, ndërsa është mjaft e pranishme 
dukuria e lënies së tokave djerrinë. Një pjesë e 
familjeve sigurojnë ekzistencën nga remitancat 
e mërgatës. Nga objektet e standardit shoqëror, 
fshati ka shkollën tetëvjeçare, e cila është 
paralele e ndarë e shkollës fillore të Preshevës. 
Ndërtimi i shtëpive skaj rrugës Zhunicë-
Preshevë, gradualisht po bën bashkëngjitjen 
e fshatit me zonën periurbane të qytezës së 
Preshevës. (Arsim Ejupi) 

ZHUPANIA. Njësi territoriale-administrative, 
që u paraqit gjatë shek XIII-XIV te sllavët e jugut 
dhe të perëndimit. Si njësi territoriale-organi-
zative ishin të pranishme edhe në Mbretërinë 
Hungareze, e cila këtë nocion e kishte hua-
zuar nga kroatët. Më pastaj kuptimi i kësaj 
njësie është bartur te Perandoria Habsburge, 
në viset që banoheshin kryesisht nga popullata  
sllave. Pas krijimit të Mbretërisë Serbe-Kroate-
Sllovene (1918), këto njësi u organizuan edhe 
brenda këtij shteti dhe qëndruan deri në vitin 
1921, kur u shuan me Kushtetutën e Vidovda-
nit. Sot ky organizim territorial administrativ 
i mbështetur në sistemin e zhupanive, ekzis-
ton në Kroaci dhe Hungari. Mbështetur në 
burimet mesjetare, zhupat si njësi territoria-
le-administrative funksionuan pas pushtimit 
nemanjid të Kosovës, sidomos gjatë shekujve 
XIII-XIV. Të tilla zhupa i ndeshim në Llap, 
Prizren, Zveçan, luginat e Ibrit dhe të Lepencit, 
por edhe në Pollog. Edhe sot në pjesën lindore 
të qytetit të Prizrenit ekziston territori i përbërë 
nga disa fshatra, që quhet Zhupa e Prizrenit 
apo e Sredckës. Po ashtu, si nocion gjeografik 
në Kosovë ekziston edhe Zhupa e Siriniqit, që 
shtrihet në rrjedhën e epërme të lumit Lepenc, 
në pjesën verilindore të maleve të Sharrit. (Mu-
hamet Mala)

ZHURI. Fshat në komunën e Prizrenit, 12 
km në jugperëndim të qendrës. Shtrihet rrëzë 
shpateve malore, afër rrugës automobilistike 
Prizren-Dragash dhe Prizren-Kukës, në lartë-
sinë mbidetare 500 m. Është vendbanim i 
tipit të dendur, me sipërfaqe 40.2 km², nga e 
cila pjesa dërrmuese është e mbuluar me pyje 

ZHUBI

dhe kullosa, ndërsa ara dhe livadhe ka më 
pak. Përmendet në defterin e parë osman të 
Rumelisë (1451-1452) me emrin Zhur dhe 
kishte 19 shtëpi. Një numër i konsiderueshëm 
i banorëve emigroi brenda dhe jashtë Kosovës. 
Megjithatë, për shkak të lëvizjes pozitive 
natyrore, numri i popullsisë së fshatit vazhdoi 
të rritet. Në vitin 2011 Zhuri kishte 5,909 
banorë, ndaj 1,926 banorë, sa kishte në vitin 
1948. Popullsia merret me bujqësi, blegtori, 
industri (shfrytëzimi i mineraleve dhe gurit 
gëlqeror), ndërtimtari etj. Është bashkësi 
lokale, në të cilën gravitojnë disa vendbanime. 
Ka shkollën 9-vjeçare, shkollën e mesme, 
disa objekte të shërbimeve komunale, dyqane 
tregtare etj. (Hasim Kryeziu)

ZHVILLIMI eKoNoMIK. Është cilësia e  
ndryshimeve ekonomike e sociale në një 
shoqëri, nën ndikimin e rritjes ekonomike. 
Shpreh mirëqenien, si rezultat i transformi-
meve sociale e ekonomike dhe ndryshimeve 
strukturore në një ekonomi, nën ndikimin 
e industrializimit në shekullin e kaluar dhe 
zhvillimin e shoqërive postindustriale bash-
këkohore, nën ndikimin e shërbimeve me 
vlerë të lartë shtuese veçanërisht në fushën e 
teknologjive të informacionit dhe të komuni-
kimeve. Përgjithësisht rritja sjell përmirësim 
në zhvillimin ekonomik, por jo gjithherë. Në 
shoqëri të caktuara rritja ekonomik përdoret 
nga grupe të caktuara shoqërore për interesa 
të ngushta grupore apo politike, ose për inves-
time në prestigj, në armatim, veprime që krijo-
jnë diferenca sociale midis grupeve dhe dobë-
sojnë kohezionin social. Se sa do ta përjetojë 
një shoqëri zhvillimin ekonomik varet nga cilë-
sia e qeverisjes dhe se kush përfiton nga rritja 
ekonomike, përkatësisht sa shtrihen efektet e 
rritjes ekonomike në një bazë të gjerë të popul-
latës në aspektin rritjes së konsumit. Zhvillimi 
ekonomik do të duhej të kontribuonte në ndry-
shimet pozitive demografike, si dhe në uljen e 
varfërisë së popullatës. Në kontekstin e caktuar 
historik, politik e social, të shoqëruara me sis-
teme të caktuara të qeverisjes në Kosovë, ka 
munguar një zhvillim adekuat ekonomik, me 
një përjashtim të periudhës 1966-1980, andaj 
për shoqërinë kosovare edhe më tutje mbeten 
problematike niveli i lartë i papunësisë dhe 
varfëria (Muhamet Mustafa)

ZHVILLIMI I QËNdRUeSHËM. Një zhvi-
llim që përmbush nevojat e tanishme, pa e 
rrezikuar aftësinë e gjeneratave të ardhme për 
të plotësuar nevojat e tyre. Ky koncept promo-
von idenë se zhvillimi social, ekonomik dhe 
mjedisor është i arritshëm brenda kufizimeve 
të burimeve natyrore për zhvillim. Kjo kërkon 
një baraspeshë midis objektivave të zhvillimit 
ekonomik, social dhe mjedisor me rastin e për-
caktimit të politikave zhvillimore nga qeveritë, 
bizneset dhe pjesëmarrësit e tjerë. Koncepti 
i nevojave më shumë u adresohet grupeve të 
margjinalizuara shoqërore dhe të varfërve në 
botën e sotme, ndërsa koncepti i limitimeve 
ka të bëjë me nivelin e zhvillimit teknologjik 
dhe organizimit social lidhur me kapacitetet 
mjedisore për nevojat e tanishme dhe ato të 
gjeneratave të ardhshme. Ky problem kun-
drohet shpesh në një trekëndësh: 1) nevojat e 
familjeve, shërbimet, rritja e industrisë, rritja 
e bujqësisë dhe përdorimi efiçient i punës; 2) 
pjesëmarrja e barabartë, fuqizimi i qytetarëve 
dhe komuniteteve, mobiliteti social dhe mbro-
jtja e trashëgimisë kulturore; dhe 3) mbrojtja 
e biodiveristetit, të burimeve natyrore, integ-
ritetit të ekosistemit, të ajri dhe uji të pastër. 
Kosova ka probleme serioze me zbatimin e 
këtij koncepti lidhur me shfrytëzimin e buri-
meve natyrore, veçanërisht të mineraleve të 
“Trepçës”, Korporatës Elektroenergjetike, “Fe-
rronikelit” dhe “Sharrcemit”, nga të cilat emito-
hen gazra dhe mbeturina të tjera, që seriozisht 
dëmtojnë cilësinë e ajrit, të ujit, të tokës dhe 
biodiversitetin. Ende nuk është ndërtuar një 
sistem i të menduarit dhe politikat përkatëse, 
i cili do të merrte në konsiderim përgjegjësi-
në e gjeneratave të sotme për kushtet e jetesës 
dhe zhvillimit të gjeneratave të ardhshme 
lidhur me shfrytëzimin e burimeve natyrore 
të papërtëritshme, veçanërisht mineraleve. 
Konsiderohet se Kosova ka rezerva të shumta 
minerale të metaleve me ngjyra, linjitit etj. Kjo 
e rrit përgjegjësinë që në eksploatimin dhe për-
dorimin e tyre të zbatohen konceptet e zhvil-
limit të qëndrueshëm. (Muhamet Mustafa) 

ZHVILLIMI NJeRËZoR. Koncept me të 
cilin njeriu vihet në qendër të politikave dhe 
proceseve zhvillimore, duke synuar zgjerimin 
e mundësive të popullatës për të jetuar 
sipas zgjedhjeve të tyre dhe për të evituar 
pamundësitë për të konsumuar ose shfrytëzuar 
shërbime për shkak të mundësive të kufizuara. 

ZHVILLIMI NJERËZOR

Kjo arrihet duke zhvilluar kapacitetet, dituritë 
dhe shkathtësitë për pjesëmarrje në rritjen 
e të ardhurave dhe për të gëzuar shërbime 
cilësore, veçanërisht në edukim dhe mbrojtje të 
shëndetit. Niveli i zhvillimit njerëzor (zhvillimi 
human) matet nëpërmjet indeksit të zhvillimit 
njerëzor (HDI-Human Development Index), 
i cili llogaritet duke marrë për bazë këta 
komponentë: jetëgjatësia, përfshirja në arsim, 
përqindja e analfabetëve të moshave të mëdha 
dhe prodhimi i brendshëm bruto për një 
banor. Ky koncept promovohet veçanërisht nga 
UNDP-ja, e cila, duke filluar që nga viti 1990 
boton raportin e zhvillimit njerëzor global. Në 
Kosovë raporti i parë i zhvillimit njerëzor është 
botuar më 2002 dhe vazhdon të publikohet nga 
UNDP-ja për çdo të dytin vit. Gjykuar sipas 
indeksit të zhvillimit njerëzor, në vitin 2014 
HDI-ja e Kosovës është 0.786, që e kategorizon 
vendin me një zhvillim njerëzor mesatar, duke 
e radhitur midis vendit 85-90 nga 170 vendet 
e përfshira në këtë indeks. Megjithatë, në vitin 
2004 ky indeks ishte 7.34. Në nivelin e këtij 
treguesi ka ndikuar niveli i ulët i të ardhurave 
për banorë, kurse më pozitivisht shprehet 
niveli i arsimimit dhe jetëgjatësia. Nivelin më 
të lartë të indeksit të zhvillimit njerëzor, sipas 
hulumtimeve të UNDP-së, e ka Prishtina me 
0.864, kurse më të ulëtin komuna e Mamushës 
prej 0.652. (Muhamet Mustafa) 

ZHVILLIMI RURAL. Masa dhe politika kom-
plekse, që përfshijnë transformimin ekonomik 
dhe social në zonat rurale, në fshatra, kryesisht 
me zhvillimin e bujqësisë, të sektorëve për-
plotësues të ndërmarrësisë, përfshirë edhe 
infrastrukturën fizike, zhvillimin e arsimit dhe 
të shëndetësisë. Zonat rurale kanë qenë zonat 
më të dëmtuara nga lufta në Kosovë. Dëmet 

kanë qenë në objekte banimi, në objekte të 
tjera përcjellëse, në mekanizim bujqësor, në 
blegtori etj. Në një situatë të këtillë, fermerët 
menjëherë pas luftës kanë qenë të fokusuar më 
tepër në rindërtimin e objekteve të banimit. 
Kjo ka ndikuar shumë që të dobësohet aftësia 
investuese e familjeve rurale në rimëkëmbjen 
e prodhimit bujqësor. Vendbanimet rurale, ato 
kodrinore-malore në veçanti, karakterizohen 
me mungesë të infrastrukturës rrugore. Në 
fakt, kjo paraqitet si njëri nga faktorët limitues 
në rritjen e prodhimtarisë bujqësore, në njërën 
anë, si dhe është një nga faktorët vendimtarë 
që determinojnë vendimin për ta braktisur 
fshatin, duke pasur parasysh transportin e 
vështirësuar dhe ofertën shumë të varfër të 
shërbimeve. Gjithashtu, edhe furnizimi me 
ujë të pijshëm në viset rurale të Kosovës ende 
nuk është i atillë, që të mundësojë furnizim 
cilësor. Një numër vendbanimesh që gjinden 
bri rrugëve magjistrale apo afër qyteteve të 
mëdha janë të lidhura me sistemet e ujësjellësit 
publik. Në shumë fshatra kanë ndërtuar me 
vetëkontribut sisteme të vogla të ujësjellësve 
lokalë, cilësia e të cilëve nuk kontrollohet sa 
duhet. Duke marrë parasysh sipërfaqen e 
kufizuar të tokës për një familje, dendësinë e 
popullsisë, është e qartë se në kushtet e Kosovës 
vetëm bujqësia nuk mund të sigurojë zhvillim 
të suksesshëm rural. Për këtë arsye, në viset 
rurale janë duke u zhvilluar disa biznese që 
mund të kenë perspektivë edhe më tutje, si 
përpunimi i drurit, që kohëve të fundit ka marrë 
hov, pastaj përpunimi i produkteve bujqësore, 
biznese për grumbullimin e kërpudhave dhe 
frutave pyjore, bletaria, bimët mjekuese etj. Një 
mundësi tjetër është turizmi rural, i cili deri më 
tani nuk ka pasur zhvillim të qëndrueshëm. 
(Skënder Kaçiu)

ZHVILLIMI RURAL





AKADEMIA E SHKENCAVE DHE E ARTEVE E KOSOVËS 

FJALORI ENCIKLOPEDIK I KOSOVËS

Prishtinë, 2018

Dizajni grafik dhe faqosja: Samir Haliti & Agon Çeta

Lektorë: Bahri Koskoviku, Shefqet Riza

Shtypi: Focus-Print, Prishtinë-Shkup

Katalogimi në botim – (CIP)

Biblioteka Kombëtare e Kosovës “Pjetër Bogdani” 

030(=18)

Fjalori enciklopedik i Kosovës / kryeredaktor dhe redaktor përgjegjës  
Mehmet Kraja. - Prishtinë: Akademia e Shkencave dhe e Arteve e Kosovës, 
2018. – 2 libra: ilustr.; 26 cm.    

[Vëllimi] II: L-ZH. – VI, 938-1818 f. 

Titulli paralel në gjuhën shqipe dhe angleze.

1.Kraja, Mehmet

ISBN 978-9951-615-84-6  
ISBN 978-9951-615-86-0  



19cm

26cm

5.5cm
te konfirmohet nga shtypshkonja

4.5cm

4.5cm

7.5cm




